
Ad’u Tinda  

Ad’u Tinda 1 

AD’U TINDA 
(1–11) 

Alona mi lahlena pet 

1Avok ka va nga d’uo tua d’a, Alona mi lakulod’a kandagad’a. 

2Andagad’a yat ti ni hawa kikid’ik, nduvunda duk yam mbiyo alum ma ngolâ, 
Muzu’â hAlonina nga mi ngui yam mbiyo máma mi. 

3Ata yi máma Alona mi dala: Ar b’od’a ti nde woyo; b’od’a ti nde woi mi. 

4Alona mi wala b’od’a ti djivid’a, mi wal ir b’od’a woi ki nduvunda. 

5Mi yi b’od’a ala Faleid’a; mi yi nduvunda ala Andjeged’a. Fladeged’a nga, 
yorogod’a nga mi; ni bur ma avo’â. 

6Alona mi de kua ala: Ar hur alona mi nde woi á wal ir mbiyo ma akulona ki ma 
kä na. 

7Wani hur alona mi nde woi mi. Ni hina ba, Alona mi wal ir mbiyo ma kä na ki ma 
akulona. A nga hina mi. 

8Alona mi yi hur alona ala Akulod’a. Fladeged’a nga, yorogod’a nga mi; ni bur ma 
mbàna. 

9Alona mi de kua ala: Ar mbiyo ma kä ad’u akulod’ina, mi tok ata yima tuna tala 
ar yima sod’a mi nde woyo d’a. Mi le hina mi. 

10Alona mi yi yima sod’a ala Andagad’a; mi yi mbiyo ma mi tok ata yima tuna ala 
Alum ma nglona. Alona mi wala ni djivid’a iramu. 

11Alona mi de kua ala: Ar asuna mi deî yam andagad’a, ar asuna mi le irâ ad’u 
andjavamu, ar agu ma lara ge pî mi vut andjavamu. A le hina mi. 

12Kayam ndata, andagad’a ti deî asuna, asuna mi le irâ ad’u andjavamu, aguna mi 
vut ad’u andjavam teteng mi. Alona mi wala ni djivid’a iramu. 

13Fladeged’a nga, yorogod’a nga mi; ni bur ma hindina. 

14Alona mi de kua ala: Ar ahle suma b’o yina a kak sä akulo á wal ir faleid’a 
kandjeged’a, á tak burâ ki bizad’a katchogoid’a mi. 

15Ar azi a b’o yam andagad’a. A le hina mi. 

16Alona mi lahle suma b’o yi suma nglona mbà; b’o d’a ngola nafata á te yam 
faleid’a; d’a gora ni tilâ á te yam andjeged’a; mi le tchitchiud’a kua mi. 

17Mi tinizi sä kur akulod’a á b’o yam andagad’a, 

18á te yam faleid’a kandjeged’a, á wal ir b’od’a ki nduvunda mi. Alona mi wala ni 
djivid’a iramu. 

19Fladeged’a nga, yorogod’a nga mi; ni bur ma fid’ina. 

20Alona mi de kua ala: Ar ahle suma arina a zul mimiyâk aduk mbina, ar aluweina 
a pir akulo yam andagad’a mi. 

21Alona mi lamburei suma nglo suma aduk mbinina, kandjaf ahle suma ari suma 
a nga djang kä aduk mbinina, kandjaf aluwei suma a nga pir akulona pet mi. 
Alona mi wala ni djivid’a iramu. 

22Alona mi b’e vunam kaziya, mi dazi ala: Agi vud’ugiya, agi zulugiya, agi oyôgi 
alum ma nglona; ar aluweina a zul yam andagad’a mi. 

23Fladeged’a nga, yorogod’a nga mi; ni bur ma vahlâ. 

24Alona mi de kua ala: Ar andagad’a ti buzuk kahle suma arina woi abua, nala, 
d’uwarâ, ahle suma dramba, azureina kambureina, ad’u andjavazi teteng mi. A le 
hina mi. 

25Hina Alona mi lazureina, ambureina, d’uwarâ kahle suma dramba, ad’u 
andjavazi teteng. Alona mi wala ni djivid’a iramu. 

26Alona mi de kua ala: Ei lei sana d’igi ei na; ma hle tam d’igi ei na na. Ar mi te 
yam kulufâ, yam aluweina, yam azurei suma nglona, yam ambureina kahle suma 
gurei suma a dram kä yam andagad’ina pet mi. 

27Hina Alona mi le sana d’igi mam na, mi lum hle tam d’igi mam na; mi le 
mandjufâ katchad’a mi. 

28Alona mi b’e vunam kaziya, mi dazi ala: Agi vud’ugiya, agi zulugiya, agi oyôgi 
yam andagad’a; agi tagi kad’u, agi tagi yam kulufâ, yam aluweina, yam 
ambureina, yam azurei suma a nga tit yam andagad’ina pet mi. 

29Alona mi dazi kua ala: An hagi ir asu ma yam andagad’ina kandjavam pet kagu 
ma vuta kandjavam pet; azi ni te magina. 

30An he asu ma nguloma mambureina kazureina kaluweina kahle suma a dram 
kä yam andagad’ina; ni te mazina. A le hina mi. 

31Alona mi gol ahle suma mam lazina pet, a djivid’a heî. Fladeged’a nga, 
yorogod’a nga mi; ni bur ma karagayana. 

Ad’u Tinda 2 

1Ni hina ba, Alona mi dap akulod’a kandagad’a kahle suma kuruzina pet. 

2Ata yima Alona mi dap vun sun mama dapma, mi tuk tam kur bur ma kid’iziyana 
yam sun mam mba mi lata pet. 

3Alona mi b’e vunam yam bur ma kid’iziyana, mi tinim iram vamu, kayam mam 
tuk tam yam sun mam mba mi lata pet. 

4Wana nad’u tinda hakulod’a kandagad’id’a kid’a Alona mi lazid’a. 

Adam ki Ef a nga kur Eden 

Ata yima Ma didina Alona mi landagad’a kakulod’ina, 

5agu tu pî mi nga kat ti, asu tu pî mi deî nga kat tuo mi, kayam Ma didina Alona mi 
se nga alona yam andagad’a d’uo tua, sama zum andagad’a nga d’uo tua mi. 

6Vana nga mi d’us akulo yam andagad’a d’igi andosâ na, mi lab’at yad’u. 

7Ata yima Ma didina Alona mi min sana kandaga d’a gugud’upina, mi 
fom muzugam ma he arid’ina atchinamu, sa máma mi mbut sama arina. 

8Bugola, Ma didina Alona mi tin asinena kur Eden abo ma yorogona, mi tin sama 
mi luma kuru. 

9Ma didina Alona mi deî andjaf agu ma lara ge pet ata yi máma; djivid’a á gola, 
djivid’a á ted’a mi. Mi deî agu ma he arid’a aduk asinena, kagu ma tak á we 
djivid’a ki tchod’ina mi. 

10Aluma mi tcholï kur Eden, nga mi lap ahle suma hur asinenina. Bugol Eden, mi 
wal ad’u fid’i. 

11Alum ma avo’â a yum ala Pison; ni ma ngui ambas sa Havila d’a lora nga kuad’a. 

12Lora yam ambas ndatid’a ti djivid’a heî; bedeliyum kahina onisa a nga kua mi. 

13Alum ma mbàna a yum ala Gihon, ni ma ngui ambas sa Kus-sina. 

14Alum ma hindina a yum ala Tigre, nga mi djang iram abo ma yorogona hambas 
sa Asiri-d’a. Alum ma fid’ina a yum ala Efrat. 

15Wani Ma didina Alona mi hle sa máma, mi tinim kur asine ma Eden-na, kayam 
mi zumumu, mi ngomom mi. 

16Ma didina Alona mi hum vuna ala: Ang ndak á te vud’agu ma lara ge pet ma nga 
kur asinenina, 

17wani ang te vud’agu ma tak we djivid’a ki tchod’ina d’i. Bur ma ang le tum wa 
ni, ang mba mid’a. 

18Wani Ma didina Alona mi de kurum ala: Nga djivid’a tala sana mi kak vam tu d’a 
d’i. An nga ni lum mba ndjun nda hle tat d’igi mam na d’a. 

19Ma didina Alona mi yo andagad’a, mi lazureina, ambureina kaluweina pet, mi 
mbazi mi sa máma á we mam mba mi yazi nana ge, kayam ahle suma arina pet a 
fe simi ma sa máma mba mi tinizizina. 

https://es.bibles.org/mpg-AB/Gen/3#Gen.2.12!f.1
https://es.bibles.org/mpg-AB/Gen/3#Gen.2.12!f.2

20Sa máma mi tin simiyê d’uwarâ, aluweina, ambureina kazureina pet. Wani mi fe 
nga vama mi hle tam d’igi mam na á ndjunuma nga d’i. 

21Ma didina Alona mi bur sa máma sen ma ngolâ, mi pat asok ma pepeyema, mi 
vrak hliuna balumu. 

22Ma didina Alona mi mbut asok ma mam pad’am máma atchad’a, mi mbat mi sa 
máma. 

23Sa máma mi dala: Ahâ! Wana ni vama hle tam d’igi an na na, naso’â hasogona, ni 
hliuna hi hliwina, an mba ni yat ala Atchad’a , kayam Alona mi pad’at ni ata sana . 

24Kayam ndata, sana mba mi ar abum kasumu, mba mi reî kamamba, azi djak a 
mba mbut ni hliu ma tuna. 

25Sa máma kamamba djak a ni gandilad’a; azi kamamba djak a we nga zulona 
d’uo mi. 

Ad’u Tinda 3 

Sana mi so vun Alona 

1Wani guguina ni ma lem mamba kal azurei suma Ma didina Alona mi lazi petna. 
Mi de matchad’a ala: Alona mi dagi ala agi tagi vud’agu ma kur asinena pet tuo ni, 
gagazi zu? 

2Atchad’a ti hulong de mi guguina ala: Ami ndak á tami vud’agu ma lara ge pî ma 
nga kur asinenina, 

3wani vud’agu ma nga tchola aduk asinenina, Alona mi dami ala ami tum mbi, ami 
dom mbuo mi, kayambala ami bomi d’uo d’a. 

4Guguina mi de matchad’a ala: Hawa yak! Agi mba bogi d’i. 

5Wani Alona mi wala bur ma agi tuma, iragi mba d’i mal leyo, agi mba mbud’ugi 
d’igi mam tamba na á we djivid’a ki tchod’a. 

6Atchad’a ti wala agu máma mi djivid’a á gola, mi djivid’a á ted’a, mi djivid’a kal á 
wad’ud’a tetet. Kayam ndata, ti mat abod’u, ti ndot vud’agu máma, ti tumu, ti hum 
mi ndjuvut ma nga ki sed’etna, mi tum mi. 

7Azi djak irazi mal leyo, a we tetet ala azi ni gandilad’a; azi tchil hum tuluma á 
zlubum ad’uziya. 

8Wani sa máma kamamba a hum del Ma didina Alona nga mi tit hur asinena 
fladege, a ngei tazi avorom aduk agu ma nga hur asinenina. 

9Wani Ma didina Alona mi yi sa máma, mi djobom ala: Angî lara ge? 

10Sa máma mi hulong dum ala: An humung deleng hur asinena, an le mandarâ, 
kayam an ni gandilad’a. Kayam ndata, an ngei tan wana. 

11Ma didina Alona mi djobom ala: Sama mi dang ala: Angî gandilad’a na ni nge ge? 
Na ni ang te ni vud’agu ma an dang ala: Ang tum mbuo na zu? 

https://es.bibles.org/mpg-AB/Gen/3#Gen.2.23!f.1
https://es.bibles.org/mpg-AB/Gen/3#Gen.2.23!f.2


7 

 

 
Bible azumeina 

© 1999, Alliance Biblique du Tchad 

 

 

 

12Sa máma mi hulong dum ala: Natcha d’a ang handji gevenda ba, ti han vud’agu 
máma, an tumu. 

13Ma didina Alona mi djop atchad’a ala: Ni kayam me ba, ndak le hina ge? 
Atchad’a ti hulong dum ala: Ni guguina mi lobon ni mam ba, an tumu. 

Alona mi ka sariyad’a kaziya 

14Ma didina Alona mi de mi guguina ala: Kayamba ang le hina d’a, an nga ni gang 
vuna aduk d’uwarâ, aduk azureina pet; ang mba tan kä ki hayangû, ang mba 
tandaga d’a gugud’upa gak mat mangâ. 

15An mba ni tin djangûna adigang katchad’a, aduk andjavang kandjavat mi. Mam 
mba mi mired’eng yang kä; ang mba ed’em dodogasemu. 

16Bugola, mi de matchad’a ala: An mba ni hak ndak ka ngola ki wirâ; ndak mba d’i 
vut grona ni ki ndaka; hina pet pî, min maka mba d’i tchol nata ndjuvugu, mam 
mba mi te kak mi. 

17Bugola, mi de mi Adam ala: Ang hum wa vun amanga, ang te wa vud’agu ma an 
dang kam ala: Ang tum mbuo na. Kayam ndata, an mba ni gandagad’a vuna ni 
kayam angû; ni ki ndaka tua ba, ang mba fe ki tena gak mat mangâ. 

18Andagad’a mba d’i deyêng aweid’a ki hoholoma; ang mba tahlapma. 

19Ni ki ndaka ki zumal la avoronga tua ba, ang mba fe ki tena gak ang mba hulong 
kä aduk andaga d’a an lang ki d’a. Kayam angî andaga d’a gugud’upa, ang mba 
hulong kä aduk gugud’up ndata. 

20Adam mi yi simiyê amamba ala Ef , kayam ndat nasu suma pet. 

21Ma didina Alona mi le baka baruna mi Adam kamamba, mi tchuguzizi ataziya. 

Alona mi dik Adam ki Ef fei kur Eden 

22Ma didina Alona mi dala: Gola! Sana mi mbut ni d’igi ei na á we djivid’a ki 
tchod’a; ki tchetchemba, ei aram mi mat abom á ndot vud’agu ma he arid’a tala 
mi tum te ba, mi ar bei matna d’a d’i. 

23Kayam ndata, Ma didina Alona mi digim mbei kur asine ma Eden-na, kayam mi 
zum andaga d’a mi lum ki d’a. 

24Kid’a mi digim mbei dad’a, mi tin tcherebêna abo ma yorogona hasine ma 
Eden-na ki mbigeu d’a fiyak ka siyat ngal d’igi sïna akud’a na d’a á ngom lovot ta i 
ata agu ma he arid’ina. 

Ad’u Tinda 4 

Kain mi tchi Abel 

1Adam mi bur kamamba Ef, ti ve wirâ, ti vut gorâ, ti yum ala Kain , ti dala: Ma 
didina mi ndjunun an vut wa gor mandjufâ. 

https://es.bibles.org/mpg-AB/Gen/3#Gen.3.20!f.1
https://es.bibles.org/mpg-AB/Gen/3#Gen.3.24!f.1
https://es.bibles.org/mpg-AB/Gen/5#Gen.4.1!f.1

2Bugola, ti vut wiyema, ti yum ala Abel . Abel lî ma pol tumiyôna, Kain ni sama 
zuma mi. 

3Kur bur tu, Kain mi hahle suma mam zumuzina he d’a hawad’a mi Ma didina. 

4Abel mi mba ki gro tumiyô mam suma d’or suma vut avo’â, mi ngad’aziya, mi he 
hliu ma djivi ma kalâ he d’a hawad’a mi Ma didina. Ma didina hurum ve Abel ki he 
d’a hawa mamba, 

5wani hurum ve nga Kain ki he d’a hawa mamba d’i. Ata yi máma Kain hurum zal 
ngola, nga mi d’us iram dudurup. 

6Ma didina mi de mi Kain ala: Ni kayam me ba, ang hurung zal na ge? Ni kayam 
me ba, ang d’us irang na ge? 

7Ang le le djivid’a ni, ang mba te kad’u; le ang le djivid’a d’uo ni, tchod’a ti nga 
grifa kä avun agrek mangâ; ti min á te kangû, wani mbeî ang te kad’u. 

8Kain mi de mi Abel ala: Ei i abageya. Kid’a azi mbaza abageid’a, Kain mi nde yam 
wiyema Abel, mi tchumu. 

9Ma didina mi djop Kain ala: Wiyengâ Abel mi nga ni lara ge? Kain mi hulong dum 
ala: An wum nga d’i; an ni ma ngomoma zu? 

10Alona mi hulong dum ala: Ni kayam me ba, ang le hina ge? An hum buzu 
wiyengâ nga mi tchi d’igi del sana na, ei kä andaga dei, ti fan sä, kayam an sam 
atchugulumu. 

11Ki tchetchemba, an nga ni gang vuna yam andaga d’a ngo vunat ti tche buzu 
wiyeng ma ang tchuma abonga. 

12Fata ang zum andagad’id’a, ndat mba d’i wulung ahlena d’i. Ang mba talal yam 
andagad’a, ang mba tcha ta’ abo hî, tcha ta’ abo hî! 

13Kain mi de mi Ma didina ala: Ndak manda taneka heî; an ndak á zit ti. 

14Le ang digin ndei ini yam andaga d’a wanda ni, an mba ni ngei tan ndei dei 
avorongû, an mba ni talala, mba ni tcha ta’ abo hî, tcha ta’ abo hî; sama lara ma 
fana mba mi tchanu. 

15Ma didina mi hulong dum ala: Hawa! Le sa mi tchangû ni, an mba ni sang 
atchugulung yan kid’iziya. Kayam ndata, Ma didina mi tin vama taka avor Kain 
ala le sa fum pî, mi tchum mbi. 

16Kain mi wal lei dei ki Ma didina, mi i kak sä yam andaga d’a Not-ta , abo ma 
yorogona hi Eden-na. 

Andjafâ hi Kain-na 

17Kain mi bur kamamba, ti ve wirâ, ti vut gorâ, ti yum ala Enok. Kain mi min 
azina, azì máma mi yum ki simiyê goroma Enok. 

https://es.bibles.org/mpg-AB/Gen/5#Gen.4.2!f.1
https://es.bibles.org/mpg-AB/Gen/5#Gen.4.16!f.1

18Enok mi vut Irat, Irat mi vut Mehujayel, Mehujayel mi vut Metusayel, Metusayel 
mi vut Lemek. 

19Lemek mi vik aropma mbà, d’a avoka a yat ala Ada, d’a mbàd’a a yat ala Sila. 

20Ada ti vut Jabal; Jabal ni suma a nga kaka kur zlub’ud’a, a nga ngom d’uwarîna 
abuzi ngolo. 

21Wiyema a yum ala Jubal ni suma bu adingâ ki taulâd’ina pet abuzi ngolo. 

22Sila ti vut Tubal-Kain ni ma tchaf ma zle kawei ma hleuna ki ma wuranina. 
Tubal-Kain wiyemba ni Näma. 

23Lemek mi de mamiyôma ala: Ada agi ki Sila, agi humugiya; amiyôna, agi humugi 
zla manda. An tchi sana kayam mi kan mbilâ; an tchi gor azongâ kayam mi han 
durud’a. 

24Le a tchi suma yam Kain kid’iziya ni, a mba tchi suma kan an Lemek dok 
kid’iziya yam kid’iziya mi. 

Zla d’a yam Set azi ki Enos-sa 

25Adam mi bur kamamba kua, ti vut gor mandjufâ, ti yum ala Set, ti dala: Alona mi 
han gorâ balum Abel ma Kain mi tchuma. 

26Set mi vut gorâ, mi yum ala Enos. Ata yi máma suma a tin ad’ud’a á tchen ki 
simiyê Ma didina. 

Ad’u Tinda 5 

Andjafâ hi Adam-ma gak mba ata Noe 

1Wana ni simiyê andjafâ hi Adam-ma. Bur ma Alona mi le sanina, mi lumî d’igi 
mam tamba na. 

2Bur ma mam le mandjufâ katchad’ina, mi b’e vunam kaziya, mi yazi ala Suma. 

3Adam mi le bizad’a kis yam dok hindi, mi vut gorâ, mi hlum dedege, mi yum ala 
Set. 

4Bugol la Adam mi vut Set vuta, mi le bizad’a kikis klavandi, mi vut gro andjofâ ki 
gro aropma. 

5Adam mi le bizad’a pet ni kikis zlengâ yam dok hindi, mi mid’a. 

6Set mi le bizad’a kis yam vahl, mi vut Enos. 

7Bugol la mi vut Enos vuta, mi le bizad’a kikis klavandi yam kid’iziya, mi vut gro 
andjofâ ki gro aropma. 

8Set mi le bizad’a pet ni kikis zlengâ yam dogo yam mbà, mi mid’a. 

9Enos mi le bizad’a dok zlengâ, mi vut Kenan. 

10Bugol la mi vut Kenan vuta, mi le bizad’a kikis klavandi yam dogo yam vahl, mi 
vut gro andjofâ ki gro aropma. 

11Enos mi le bizad’a pet ni kikis zlengâ yam vahl, mi mid’a. 

12Kenan mi le bizad’a dok kid’iziya, mi vut Mahalalel. 

13Bugol la Kenan mi vut Mahalalel vuta, mi le bizad’a kikis klavandi yam dok fid’i, 
mi vut gro andjofâ ki gro aropma. 

14Kenan mi le bizad’a pet ni kikis zlengâ yam dogo, mi mid’a. 

15Mahalalel mi le bizad’a dok karagaya yam vahl, mi vut Jeret. 

16Bugol la mi vut Jeret vuta, mi le bizad’a kikis klavandi yam dok hindi, mi vut gro 
andjofâ ki gro aropma. 

17Mahalalel mi le bizad’a pet ni kikis klavandi yam dok zlengâ yam vahl, mi mid’a. 

18Jeret mi le bizad’a kis yam dok karagaya yam mbà, mi vut Enok. 

19Bugol la Jeret mi vut Enok vuta, mi le bizad’a kikis klavandi, mi vut gro andjofâ 
ki gro aropma. 

20Jeret mi le bizad’a pet ni kikis zlengâ yam dok karagaya yam mbà, mi mid’a. 

21Enok mi le bizad’a dok karagaya yam vahl, mi vut Metusala. 

22Bugol la Enok mi vut Metusala vuta, mi tit zlapa kAlona bizad’a kikis hindi, mi 
vut gro andjofâ ki gro aropma. 

23Enok mi le bizad’a pet ni kikis hindi yam dok karagaya yam vahl. 

24Enok mi tit zlapa kAlona; sa fum nga d’i, kayam Alona mi hlum sä akulo 
gevemu. 

25Metusala mi le bizad’a kis yam dok klavandi yam kid’iziya, mi vut Lemek. 

26Bugol la mi vut Lemek vuta, mi le bizad’a kikis kid’iziya yam dok klavandi yam 
mbà, mi vut gro andjofâ ki gro aropma. 

27Metusala mi le bizad’a pet ni kikis zlengâ yam dok karagaya yam zlengâ, mi 
mid’a. 

28Lemek mi le bizad’a kis yam dok klavandi yam mbà, mi vut gorâ, 

29mi yum ala Noe, mi dala: Ni ma mba mi b’lengeî huri yam sun meid’a ki sun nda 
ndak ka ei mba lat kaboi yam andaga d’a Ma didina mi gat vunid’a. 

30Bugol la Lemek mi vut Noe vuta, mi le bizad’a kikis vahl yam dok zlengâ yam 
vahl, mi vut gro andjofâ ki gro aropma. 

31Lemek mi le bizad’a pet ni kikis kid’iziya yam dok kid’iziya yam kid’iziya, mi 
mid’a. 

32Noe mi le bizad’a kikis vahl, mi vut Sem, Ham ki Jafet. 

Ad’u Tinda 6 

Tchod’a hi sumid’a ti zul heî 

1Ata yima suma nde zul yam andagad’a, a nga vut gro aropma mi na, 

2Alona groma a we gro arop ndazina a djif irazi heî, a man suma a nde irazina, a 
vigiziya. 

3Kayam ndata, Ma didina mi dala: An mba ni ar Muzuk mana mba mi kak ki sana 
gak didin ndi; kayam mam mi sana mba mi mid’a, mba mi le bizad’a ni kis yam 
dok mbà. 

4Kur bur máma suma fuyogeina a nga yam andagad’a tua, ata yima Alona groma a 
mba a zlap ki gro aropmina, a vut grona; azi ni suma ad’eng suma a nga adjeuna, 
ni suma simiyêzi nde yina heîna. 

5Ata yima Ma didina mi we tchod’a hi suma nga d’i i avogovok djib’er mazid’a 
burâ pet ni yam tcho d’a led’ina, 

6mi mbut hat hurum yam le d’a mi le sana yam andagad’id’a. Kayam ndata, 
hurum zal ngola, 

7mi de kurum ala: An mba ni dap ahle suma an lazi yam andagad’ina woyo, nala, 
suma, azureina, ambureina, ahle suma a dram kä na kaluweina, kayam an hurun 
hat ngola yam le d’a an lazid’a. 

8Wani Noe ni sama djivina avok Ma didina. 

Noe mi min batod’a 

9Wana ni zla d’a ded’a yam Noe-d’a: Noe ni sama d’ingêr ma d’engzengâ avok 
Alona, mi tit zlapa kAlona. 

10Mi vut grona hindi, nala, Sem, Ham ki Jafet. 

11Alona mi we suma yam andagad’ina a mbut vama b’laka avoromu, arî asa’at ta 
led’a sasak, 

12mi wazi a mbut vama b’laka, kayam azi pet a we nga lovot ta a tit kua yam 
andagad’id’a d’i. 

13Alona mi de mi Noe ala: An min dap suma woyo; ni kayam asa’at mazid’a ba, 
andagad’a mbut vama b’laka, an nga ni b’lagazi woi zlapa kandagad’a. 

14Ang min bato d’a ngola kagu goferâ, ang kat hurut teteng, ang gulud’ut hurut ki 
huyogot ki dubangâ. 

15Ang lat fiyagat metred’a kis yam dok vahl, bubuwat metred’a dok mbà yam 
vahl, fiyagat ta akulod’a metred’a dogo yam vahl mi. 

16Ang le fenetred’a kä ad’u azid’a yam batod’a adigazi ki d’a akulod’a go ki nus 
metred’a, ang ar vun ma kala huyok batod’a, ang minit akulo yam ndrata hurut 
hindi. 

https://es.bibles.org/mpg-AB/Gen/7#Gen.6.2!f.1

17Mi dum kua ala: An nga ni kus mbina yam andagad’a á b’lak ahle suma ari suma 
yam andagad’ina woi pet; ahle suma yam andagad’ina pet a mba bo woyo, 

18wani an mba ni djin vunan ki sed’engû. Ang mba kal kur batod’a kamanga ki 
grongâ kamiyôzina. 

19Ang yo ahle suma arina ad’u andjavazi kakapa tutu pet, mandjufâ katchad’a, 
kayam a kak karid’a zlapa ki sed’engû, 

20aluweina kandjavaziya, d’uwarâ kandjavamu, ahle suma dram kä na 
kandjavaziya, andjaf ahle suma lara ge pet mbàmbà ang tchuguzi geveng kayam a 
sud’a. 

21Wani ang yo ahle suma te suma lara ge pet ad’ungû, te mangâ ki te mazina mi. 

22Noe mi lahlena pet d’igi Alona mi hum vuna na. 

Ad’u Tinda 7 

Noe mi kal kur batod’a 

1Ma didina mi de mi Noe ala: Ang kal kur batod’a ki sum mangâ pet, kayam an 
wang angî sama d’ingêrâ avoron kur atchogoi d’a wanda. 

2Ang yo ahle suma ari suma djivina kakap andjofâ kid’iziya, aropma kid’iziya, ang 
yo suma tchona mbàmbà mandjufâ katchad’a, 

3ang yo aluweina kakapa kid’iziya, mandjufâ katchad’a, kayam azi pet a zul 
andjavazi avogovok yam andagad’a pet. 

4Kayam ar burâ kid’iziya, an mba ni salona yam andagad’a burâ dok fid’i falei 
kandjege. An mba ni dap ahle suma ari suma an lazina woi pet yam andagad’a. 

5Noe mi lahlena pet d’igi Ma didina mi hum vuna na. 

Alona mi b’lak andagad’a ki mbina 

6Ata yima mbina kus yam andagad’ina, Noe bizamî kikis karagaya. 

7Noe mi kal kur batod’akamamba ki groma kamiyôzina á sut tazi abo mbiyo ma 
nga mi kusâ. 

8Ahle suma ari suma djivina ki suma tchona kaluweina kahlena pet suma dram 
kä na 

9kakap mandjufâ katchad’a, a mba gen Noe kur batod’a d’igi Alona mi hum vuna 
na. 

10Kid’a bur ma kid’iziyana ndaka, mbina kus yam andagad’a. 

11Kur biza d’a kikis karagayad’a hi Noe-d’a, kur bur ma dogo yam kid’iziyana hi til 
ma mbànina, ir mbiyo ma lau ma yiyi’â mal lei pet, mbiyo ma akulona iram mal 
lei mi. 

https://es.bibles.org/mpg-AB/Gen/7#Gen.7.2!f.1

12Alona mi se mbina yam andagad’a burâ dok fid’i falei kandjege. 

13Kur bur máma Noe mi kal kurbatod’a kamamba ki groma, nala, Sem, Ham ki 
Jafet kamiyôzina mi. 

14Azureina, ambureina, d’uwarâ, ahle suma a dram kä na kaluweina ad’u 
andjavazi pet, a tchuk kur batod’a ki sed’em mi. 

15Ahle suma ari suma yam andagad’ina kakap a tchuk gen Noe kur batod’a 

16d’igi Alona mi hum vuna na. Bugola, Ma didina mi dugum vuna kamu. 

17Mbina mi kus yam andagad’a, mi le burâ dok fid’i, mi hop akulo, mi 
hle batod’a akulo woi yam andagad’a. 

18Mbina mi hop akulo akulo, batod’a ti hlakulo yam mbina. 

19Mbina mi hop akulo akulo gak mi hlup ahuniyô suma fuyogeina kä pepet. 

20Mbina mi hop akulo gak kal akulo yam ahuniyôna kal metred’a kid’iziya. 

21Ahle suma ari suma yam andagad’ina pet, nala, aluweina, d’uwarâ, azureina, 
ambureina, ahle suma a dram kä na pet ki suma pet, a bo woyo. 

22Ahlena pet suma a nga muzuk katchinazi suma a nga yam andagad’ina pet, a bo 
woyo. 

23Alona mi dap ahle suma ari suma yam andagad’ina woi pet, nala, suma, 
azureina, ambureina, ahle suma a dram kä na kaluweina. Arî Noe ki suma a nga ki 
sed’em kur batod’ina hol. 

24Mbina mi ar tchola yam andagad’a gak burâ kis yam dok vahl, mi nde ngara kä. 

Ad’u Tinda 8 

Noe mi nde woi kur batod’a 

1Wani Alona mi djib’er yam Noe azi kazureina kambureina ki d’uwarâ pet suma a 
nga ki sed’em kur batod’ina, mi sir simetna yam andagad’a, mbina mi hulong 
ngara kä. 

2Ir mbiyo ma lau ma kä na ki mbiyo ma se ma akulona a duga, alona mi ar bei 
sed’a mi. 

3Mbina mi hulong ngara kä yam andagad’a, mi ngar kä ngola kur bur ma kis yam 
dok vahlâ. 

4Batod’a ti mba kak kä yam ahuniyô suma Ararat-na kur bur ma dogo yam 
kid’iziyana hi til ma kid’iziyanina. 

5Mbina nga mi ngar kä, nga mi ngar kä gak mba kur bur ma tuna hi til ma 
dogonina, ahuniyôna yazi d’i buzuk akulo. 

6Kid’a bur ma dok fid’ina ndaka, Noe mi mal fenetre d’a mam minit 
ata batod’id’a woyo. 

7Mi ge gagauna abua; mam nga mi iya, mi hulongîya, nga mi iya, mi hulongîya, 
gak mbina mi so woi yam andagad’a. 

8Bugola, Noe mi ge gugud’a á we na ni mbina mi so wa woi yam andagad’a zu? 

9Wani ndat ti fe nga yima ti tchuk aset kuana d’i, ti hulongî gevemu, kayam mbina 
mi nga kä yam andagad’a pet tua. Noe mi mat abomu, mi vad’ï mi kalat 
kur batod’agevemu. 

10Mi djup kua burâ kid’iziya, mi gat ge d’a dinga, ti iya. 

11Ki fladeged’a ndat hulongî gevem ki hum agu olif ma d’ufa avunad’u. Ata yi 
máma Noe mi wala mbina mi so wa woi yam andagad’a da’. 

12Mi djup burâ kid’iziya kua, mi hulong ge gugud’a, wani ndat ti hulongî nga 
gevem mbuo d’a. 

13Kur bur ma avo’â hi til ma avo’â hi biza d’a kikis karagaya yam tud’a hi Noe-
d’ina, mbina mi so woi yam andagad’a. Noe mi hle azi d’a yam batod’id’a woyo, mi 
gol yina; mbina mi so woi yam andagad’a pet. 

14Kur bur ma dok mbà yam kid’iziyana hi til ma mbànina, andagad’a ti so woi 
pepet. 

15Ata yi máma Alona mi de mi Noe ala: 

16Ang nde woi kur batod’a kamanga ki grongâ kamiyôzina. 

17Ang tchuk ahle suma ari suma a nga ki sed’engâ woi pet abua, nala, aluweina, 
azureina, ambureina, d’uwarâ kahle suma a dram kä na, kayam azi b’rau woi yam 
andagad’a, a zula. 

18Noe mi nde woi kur batod’a kamamba ki groma kamiyôzina. 

19Azureina, ambureina, ahle suma dram kä na, aluweina kahlena pet suma a nga 
tit yam andagad’ina, ad’u andjavazi ad’u andjavazi a buzuk kei kur batod’a pet. 

Noe mi min yima ngal ahle suma ngat buzuna 

20Noe mi min yima ngal ahle suma ngat buzuna mi Ma didina mi tinim iram 
vamu, mi yo aduk ahle suma djivina, aduk aluwei suma djivina pet, mi ngad’aziya, 
mi ngalazi woi pet yam yima ngal ahle suma ngat buzu máma. 

21Ata yima ahle suma ngal ndazina his mazi ma afufuîna tchuk atchin Ma 
didinina, mi dala: An dok ni gandagad’a vuna yam sana d’uo d’a, kayam djib’er ra 
kur sanid’a ni tchod’a ki gogorom dei. An dok ni tchi ahle suma arina woi pet d’igi 
an tchazi avok na d’uo d’a. 

22Ata yima andagad’a nga tua na, zara nga, duta nga mi, zumala nga, ab’lenga nga 
mi, vun simetna nga, amenda nga mi. Faleid’a kandjeged’a a mba kal lei d’i. 

https://es.bibles.org/mpg-AB/Gen/9#Gen.8.20!f.1

Ad’u Tinda 9 

Alona mi djin vunam ki Noe 

1Alona mi b’e vunam yam Noe ki groma, mi dazi ala: Agi vud’ugiya, agi zulugiya, 
agi oyôgi yam andagad’a pet. 

2Azureina, ambureina, aluweina, ahle suma a nga tit yam andagad’ina ki kulufâ 
pet, an hagizi nabogiya, a mba lagi mandaragi mi. 

3Ahlena pet suma a nga yam andagad’a karid’ina a arî te magina. D’igi an hagi 
ahle suma d’ufa na, an hagi ahle ndazina pet ni mi agiya. 

4Agi mud’ugi vama nga ki buzuwam kuruma d’i, kayam arid’a ni kur buzuna. 

5Mi dazi kua ala: Le sana mi tchi sa ni, a mba tchumu; vama lara ma tchi sanina, a 
mba tchum mi. Sama lara ma tchi ndramina, a mba tchum mi. 

6Kayam an Alona le sana ni d’igi an na, sama tchi sanina, sama ding mba mi 
tchum mi. 

7Wani agi vud’ugiya, agi zulugiya, agi b’rawagi woyo, agi oyôgi yam andagad’a 
pet. 

8Alona mi de mi Noe ki groma kua ala: 

9Ki tchetchemba, an nga ni djin vunan ki sed’egi kandjavagi ma nga mi mba 
blogogina, 

10kahle suma arina pet suma a buzuk kei kur batod’a ki sed’egina, nala, aluweina, 
d’uwarâ, azureina, ambureina kahlena pet suma a mba mba yam andagad’ina mi. 

11An nga ni djin vunan ki sed’egi kua ala: Mbina mba mi kus á tchi suma pet suma 
yam andagad’ina woi d’uo d’a; mbiyo ma b’lak andagad’ina mba mi hulong á 
b’lagat tuo d’a. 

12Alona mi dazi kua ala: Wana ni vama simata yam vun ma djin ma an djinim ki 
sed’egina kahle suma ari suma a nga ki sed’egina gak didin. 

13An nga ni tin vir man ma b’al alona akulo kur d’ugula, mba mi ka’î vama simata 
yam vun ma djin ma an djinim aduk tami kahle suma yam andagad’ina. 

14Fata an mba ni ka d’ugula akulo yam andagad’id’a, vir ma b’al alona mba mi nde 
tam mbei mi. 

15Ata yi máma an mba ni djib’er yam vun ma djin ma an djinim ki sed’egi kahle 
suma ari suma lara ge pet ala: Mbina mba mi kus á b’lagazi woi pet tuo na. 

16Ata yima vir ma b’al alona mba mi nde woi aduk d’ugulina, an mba ni golomu, 
an mba ni djib’er yam vun man ma djin ma didin ma an Alona ni djinim kahle 
suma ari suma yam andagad’a petna. 

17Alona mi de mi Noe kua ala: Vir ma b’al alona ni vama simata yam vun man ma 
djin ma an djinim kahle suma ari suma yam andagad’a petna. 

Zla d’a yam Noe ki gromid’a 

18Noe grom suma a buzuk kei kur batod’ina ni Sem, Ham ki Jafet. Ham mi vut 
Kanan. 

19Nata Noe grom suma hindi ndazina ba, suma a zul lei yam andagad’a pet wana. 

20Noe ni sama zum ma mi pe guguzlud’a avok kikidjina. 

21Bur ma dingâ mi tche süm guguzlud’a, mi gurud’a, mi bur kur zlub’u mamba kä 
gandilad’a. 

22Ham ma Kanan abuma, mi wabum gandilad’a, mi i de mi b’oziyom suma mbàna 
woi abua. 

23Sem azi ki Jafet a yo baru d’a ngola habuzi Noe-d’a, azi djak vat pepeleziya, a 
didak kazigaziya, a zlup yam gandilad’a habuzid’a kä, a hulong kazigazi bei a we 
gandilad’a habuzid’a ba. 

24Ata yima Noe süma ka woi kama, mi zlit akulo, mi hum vama gorom ma gorâ mi 
lumzina. 

25Ata yi máma mi dala: An ge Kanan vuna; mi ka’î magoma hi magumeina hi 
b’oziyomina. 

26Noe mi de kua ala: An gile Ma didina, Alona hi Sem-ma; ar Kanan mi ka’î magom 
mama. 

27Ar Alona mi i Jafet avogo, mi kak kur zlub’ud’a hi Sem-mba; ar Kanan mi ka’î 
magom mama. 

28Bugol kusa hi mbinid’a, Noe mi le bizad’a kikis hindi yam dok vahl. 

29Bizad’a hi Noe-d’apet ni kikis zlengâ yam dok vahl, mi mid’a. 

Ad’u Tinda 10 

Andjaf suma yam andagad’ina 
(Gol 1 Sun hAm 1.5-23) 

1Wana nandjafâ hi Noe gromina: Sem, Ham ki Jafet; a vut grona ni bugol kusa hi 
mbinid’a. 

2Jafet groma ba wana: Gomer, Magok, Madai, Javan, Tubal, Mesek ki Tiras. 

3Gomer groma ba wana: Askenas, Rifat ki Togarma. 

4Javan groma ba wana: Elisa, Tarsis, Kitim ki Dodanim. 

5Nata azi ba, andjafâ mi b’rau woi avun mbina teteng, nge nge pî kandaga mamba 
ki vun mama, ad’u andjavam kadezem mi. 

6Ham groma ba wana: Kus, Misrayim, Put ki Kanan. 

7Kus groma ba wana: Saba, Havila, Sapta, Rayema ki Sapteka. Rayema groma ba 
wana: Seba ki Dedan. 

8Kus mi vut Nimrot mi; ni sama gangrang ma avok kikidji ka hî yam andagad’ina. 

9Mam mi sama gangrang ma nduwanda avok Ma didina. Ni kayam ndata ba, a nga 
dala: Ma nduwan ma gangrangâ d’igi Nimrot na avok Ma didina. 

10Azì ma ngol ma kur leu mambina ni Babel , Erek, Akat ki Kalne; azi pet ni kur 
ambas sa Sinar-ra . 

11Mi nde woi kur ambas ndata, mi i Asiri, mi min azì ma Ninif-fâ, ma Rehobot-Ir-
râ, ma Kala-na 

12ki ma Resen-na. Resen nazì ma ngolâ aduk Ninif ki Kala. 

13Misrayim mi vut suma Lut-na, suma Anam-ma, suma Lehap-ma, suma Naftu-na, 

14suma Patrus-sâ, suma Kaslu-na ki suma Kaftor-râ. Suma Filistê-na a buzugï 
nataziya. 

15Kanan mi vut Sidon gorom ma avo’â ki Het. 

16Suma Jebus-sâ, suma Amor-râ, suma Girgas-sâ, 

17suma Hef-fâ, suma Ara’â, suma Sin-na, 

18suma Arvat-na, suma Semar-râ ki suma Hamat-na; azi pet abuzi ngolo ni Kanan. 
Bugola, adezem b’rau woyo. 

19Andagad’a hi suma Kanan-nid’a tin ni ad’ud’a ni Sidon go ki Gerar, gak Gaza go 
ki Sodom ki Gomor ki Atma ki Seboyim, gak Lesa. 

20Wana ni Ham groma ad’u adezeziya, ki vun mazi ma ded’a, kandaga mazid’a, 
ad’u andjavazi mi. 

21Sem ni Jafet wiyem ma ngolâ; mam mi Heber groma abuzi ngolo. 

22Sem groma ba wana: Elam, Asur, Arpaksat, Lut ki Aram. 

23Aram groma ba wana: Us, Hul, Geter ki Mas. 

24Arpaksat mi vut Sela, Sela mi vut Heber, 

25Heber mi vut grona mbà, ma avo’â a yum ala Pelek , kayam kur atchogoi 
mamba suma a wal lei yam andagad’a teteng. Wiyema a yum ala Joktan. 

26Joktan mi vut Almodat, Selef, Hazarmavet, Jera, 

27Hadoram, Uzal, Dikla, 

28Obal, Abimayel, Seba, 

29Ofir, Havila ki Jobap; azi pet ni Joktan groma. 

https://es.bibles.org/mpg-AB/Gen/11#Gen.10.10!f.1
https://es.bibles.org/mpg-AB/Gen/11#Gen.10.10!f.2
https://es.bibles.org/mpg-AB/Gen/11#Gen.10.25!f.1

30Yi mazi ma kaka tin ni ad’ud’a ni Mesa abo ma Sefar yam ahuniyô suma abo ma 
yorogona. 

31Wana ni Sem groma ad’u adezeziya, ki vun mazi ma ded’a, kandaga mazid’a, 
ad’u andjavazi mi. 

32Wana nadesâ hi Noe gromina, ad’u andjavaziya, ad’u adezeziya; nata azi ba, 
suma a b’rau woi yam andagad’a teteng bugol kusa hi mbinid’a. 

Ad’u Tinda 11 

Ni gong nga fiyaka Babel-la 

1Ei avok dei gak kur bur máma, suma yam andagad’ina pet vunazi ni tu, zla mazi 
d’a ded’a ni tu mi. 

2Wani azi i irazi abo ma yorogona, azi fe yima djivi ma abo tam tuna yam andaga 
d’a Sinar-ra, azi kak kua. 

3Azi de tazi ala: Ei iya, ei tchi derengelâ, ei geiziya. Derengelâ mi mbut d’igi 
ahuniyôna na mi mbut ni d’igi simod’a na ki lubu ma adrengâ. 

4A de tazi kua ala: Ei i mini azì ma ngolâ ki gong nga ngol la fiyak ka yat do hur 
alonid’a, ar simiyeî mi yiya, kayam ei b’rawei woi yam andagad’a d’i. 

5Kayam ndata, Ma didina mi tchugï asem kä á gol azina ki gong nga fiyak ka akulo 
d’a suma a nga minita. 

6Ata yi máma mi dala: Gola! Azi pet ni suma tuna, azi de ni vun ma tuna mi; vama 
azi tinim ad’um á led’a ki tchetchembina, vama d’elezi bugol á le vama azi tin 
huruzi kam á luma nga d’i. 

7Ar ei tchugi asei kä, ei walazi vunazi woi teteng, ar sa mi hum vun ndram mbi. 

8Nata yi máma ba, Ma didina mi b’rawazi woi yam andagad’a pepet. Ni kayam 
ndata ba, azi ar bei min azì máma. 

9Ni kayam ndata ba, a yi yi máma ala Babel, kayam ni kua ba, Ma didina mi gizeî 
vuna hi suma yam andagad’ina woi pet; ni kua ba, Ma didina mi b’rau suma woi 
yam andagad’a pet mi. 

Andjafâ hi Sem-ma gak mba ata Abraham 

10Wana nandjafâ hi Sem-ma: Sem mi le bizad’a kis, mi vut Arpaksat; ni kur biza 
d’a mbàd’a bugol mbiyo ma kusâ. 

11Bugol la Sem mi vut Arpaksat vuta, mi le bizad’a kikis vahl, mi vut gro andjofâ 
ki gro aropma mi. 

12Arpaksat mi le bizad’a dok hindi yam vahl, mi vut Sela. 

13Bugol la Arpaksat mi vut Sela vuta, mi le bizad’a kikis fid’i yam hindi, mi vut gro 
andjofâ ki gro aropma mi. 

14Sela mi le bizad’a dok hindi, mi vut Heber. 

15Bugol la Sela mi vut Heber vuta, mi le bizad’a kikis fid’i yam hindi, mi vut gro 
andjofâ ki gro aropma mi. 

16Heber mi le bizad’a dok hindi yam fid’i, mi vut Pelek. 

17Bugol la Heber mi vut Pelek vuta, mi le bizad’a kikis fid’i yam dok hindi, mi vut 
gro andjofâ ki gro aropma mi. 

18Pelek mi le bizad’a dok hindi, mi vut Rehu. 

19Bugol la mi vut Rehu vuta, mi le bizad’a kikis mbà yam zlengâ, mi vut gro 
andjofâ ki gro aropma mi. 

20Rehu mi le bizad’a dok hindi yam mbà, mi vut Seruk. 

21Bugol la Rehu mi vut Seruk vuta, mi le bizad’a kikis mbà yam kid’iziya, mi vut 
gro andjofâ ki gro aropma mi. 

22Seruk mi le bizad’a dok hindi, mi vut Nahor. 

23Bugol la Seruk mi vut Nahor vuta, mi le bizad’a kikis mbà, mi vut gro andjofâ ki 
gro aropma mi. 

24Nahor mi le bizad’a dok mbà yam zlengâ, mi vut Tera. 

25Bugol la Nahor mi vut Tera vuta, mi le bizad’a kis yam dogo yam zlengâ, mi vut 
gro andjofâ ki gro aropma mi. 

26Tera mi le bizad’a dok kid’iziya, mi vut Abram, Nahor ki Haran. 

Andjafâ hi Tera-na 

27Wana nandjafâ hi Tera-na: Tera mi vut Abram, Nahor ki Haran. Haran mi 
vut Lot. 

28Haran mi mit avok abum Tera kur ambas sa a vud’um kuad’a avo Ur ra Kalde-
d’a . 

29Abram azi ki Nahor a vik aropma; Abram amamba a yat ala Sarai, d’a hi Nahor-
ra a yat ala Milka ni Haran goromba, mam mi Milka azi ki Jiska abuziya. 

30Sarai ni gendreged’a, nga d’i vut ti. 

31Tera mi yo goroma Abram ki Lot gorâ hi goroma Haran-na kakunomba Sarai 
atchad’a hi goroma Abram-mba, mi tchol ki sed’ezi avo Ur ra Kalde-d’a á i yam 
ambas sa Kanan-nda. Azi mbaza yam ambas sa Haran-nda, a kak kua. 

32Tera mi le bizad’a kikis mbà yam vahl, mi mit avo Haran kolâ. 

Ad’u Tinda 12 

ABRAHAM 
(12.1–25.18) 

Alona mi yi Abram 

https://es.bibles.org/mpg-AB/Gen/11#Gen.11.28!f.1

1Ma didina mi de mi Abram ala: Ang nde woi kur andaga manga, ang nde woi 
aduk simiyêngû, ang nde woi kur azina habungâ, ang i kur andaga d’a an mba ni 
tagangzid’a. 

2An mba ni zulung andjavang ngola, an mba ni b’e vunan kangû, simiyêng mba mi 
yï ngola; ang mba arî sedeî b’e vuna. 

3An mba ni b’e vunan yam suma yam andagad’ina pet ni kang angû; suma a mba 
b’e vunazi kangâ, an mba ni b’e vunan kaziya; suma a mba gang vunina, an mba ni 
gazi vuna mi. 

Abram i yam andaga d’a Kanan-nda 

4Abram mi i d’igi Ma didina mi dum na; Lot mi i ki sed’em mi. Ata yima Abram mi 
ar ambas sa Haran-ndina, bizamî dok kid’iziya yam vahl. 

5Abram mi vamamba Sarai ki wiyema goromaLot ki bege mazid’a pet ki magumei 
suma azi guzuzi avo Haran-na. Azi i yam andaga d’a Kanan-nda. Kid’a azi mbaza 
yam ambas sa Kanan-ndid’a, 

6Abram azi kal gak a i yam andaga d’a Sikem-mba gak ad’u agu ma More ma a nga 
ngal ahle suma ngat buzuna ad’uma. Ata yi máma suma Kanan-na a nga kaka yam 
ambas ndata. 

7Ma didina mi nde tam mbei ir Abram, mi dum ala: An mba ni handaga ndata mi 
grong ngolona. Kayam ndata, Abram mi min yima ngal ahle suma ngat buzuna mi 
Ma didin ma nde tam mbei irama. 

8Bugola, mi tcholï kolâ, mi mba yam ahuniyô suma Betel-lâ abo ma yorogona, mi 
ve zlub’u mamba ata yi máma aduk Betel ki Aï, Betel abo ma fladegena, Aï abo ma 
yorogona mi, mi min yima ngal ahle suma ngat buzuna mi Ma didina, mi tchen ki 
simiyêm mi. 

9Bugola, Abram mi mber mi i iram abo ma Negef-fâ . 

Abram i yam andaga d’a Ezipte-d’a 

10Baktarad’a nde yam andaga d’a Kanan ndata. Abram mi i mbeid’a yam ambas sa 
Ezipte-d’a á kak sä kua ndjö, kayam baktarad’a nga kur andaga ndata ngola heî. 

11Ata yima azi mbaza go á kal avo Ezipte-na, Abram mi de mamamba Sarai ala: 
An we nda’î atcha d’a djifâ; 

12fata Ezipte-na a mba waka, a mba dala nda’î amanda, azi mba tchanu, a mba 
arak ndagu. 

13An nga ni dagu, ndak dazi ala nda’î wiyenda, kayam azi lan djivid’a kagu. Hina 
wani, azi mba aran bei tchid’a kagu. 

14Kid’a Abram mbaza avo Ezipte-d’a, Ezipte-na a wamamba ti djif heî. 

https://es.bibles.org/mpg-AB/Gen/13#Gen.12.1!f.1

15Suma nglo suma sunda hamulâ Faron-na a wad’u, a yorot zlat avoromu, a vat it 
avo hatamu. 

16Ni kat ba mi le Abram djivid’a, mi hum aho’â kamuzleina, azungeîna ki 
yuguneina, koro ma andjofâ ki korod’a aropma ki djambala mi. 

17Wani Ma didina mi tum Faron ki suma avo hatama kandjaf tugud’eid’a teteng, 
kayam mi ve Sarai atchad’a hi Abram-mba. 

18Wani Faron mi yi Abram, mi dum ala: Ang lan ni me na ge? Ni kayam me ba, ang 
dan ala namanga d’uo ge? 

19Ni kayam me ba, ang dan ala ni wiyenga ge? Ni kayam ndata ba, an vad’u; ki 
tchetchemba amanga wana, ang vad’u, ang iya. 

20Faron mi he vuna mi sum mama ala a dik Abram kamamba kahle mama pet woi 
kur ambas sa Ezipte-d’a. 

Ad’u Tinda 13 

Abram azi ki Lot a wala 

1Abram mi tcholï Ezipte, mi i iram abo ma Negef-fâ, mam kamamba kahle mama 
pet. Lot mi nga zlapa ki sed’emu. 

2Abram ni sama bege d’a heîna; mi nga ki d’uwarâ, bege d’a hapa ki lora mi. 

3Mi tcholï abo ma Negef-fâ, mi i nde nde gak mi mbaza Betel ata yima mi ve 
zlub’ud’a kua avo’â, aduk Betel ki Aï. 

4Nata yi mam ma mam min yima ngal ahle suma ngat buzuna kua avo’â ba, mi 
tchen ki simiyê Ma didina kua. 

5Lot ma i ki Abram-ma, mi nga kaho’â, amuzleina ki zlub’ud’a mi. 

6Andaga ndata ndak nga á kagazi d’i; kayam d’uwar mazina mablaud’a, azi ndak á 
kak ata yima tuna d’i. 

7Yalâ tchol aduk suma pola hi Abram-ma ki suma pola hi Lot-na. Suma Kanan-na 
ki suma Peris-sâ a nga kaka yam andaga ndata tua. 

8Kayam ndata, Abram mi de mi Lot ala: Ar yalâ mi tchol adigei d’i, d’oze aduk 
man suma pola ki mang suma pola d’uo mi, kayam ei ni b’oziyo teya. 

9Andagad’a ba sä avorong wan pet tuo zu? Ang wal adigang ngei ki anu; ang le i ni 
irang abo ma gulana ni, an i iran abo ma ndjufâ; le ang i ni irang abo ma ndjufâ ni, 
an i iran abo ma gulana mi. 

10Lot mi hle iram akulo, mi gol yam andaga d’a Jurdê-d’a gak Sowar, mi wat 
mbina nga kua ngola. Ti ni d’igi asinena hi Ma didinina na, ni d’igi andaga d’a 
Ezipte-d’a na, kayam Ma didina nga bei b’lak Sodom ki Gomor rei tua. 

https://es.bibles.org/mpg-AB/Gen/13#Gen.13.10!f.1

11Lot mi man andaga d’a Jurdê-d’a pet, mi mber mi i iram abo ma yorogona; ni 
hina ba, adigazi wala. 

12Abram mi ar kaka yam andaga d’a Kanan-nda. Lot mi kak kur azì ma abagei hur 
fulina, mi ve zlub’u mamba abo ma Sodom-ma. 

13Wani suma Sodom-ma ni suma murud’umba ngola heîna, ni suma le tchod’a 
avok Ma didina ngola heîna mi. 

Abram mi mber iramu 

14Kid’a Lot mi wal ki Abram wala, Ma didina mi de mi Abram ala: Ang hle irang 
akulo, ata yima ang nga kua wana, ang gol irang abo ma norâ, abo ma sutna, abo 
ma yorogona kabo ma fladegena mi. 

15Kayam andaga d’a ang wat pet wanda, an mba ni hangzi ni mi ang kandjavang 
gak didin. 

16An mba ni zulung andjavang d’igi andaga d’a gugud’upa na; le sana mi ndak á 
ndum andaga d’a gugud’upa ni, mi mba mi ndumung andjavang mi. 

17Ang tchol akulo, ang tit yam andagad’a, ang wat fiyagat ki bubuwad’u, kayam an 
mba ni hangziya. 

18Ata yi máma Abram mi hô zlub’u mamba, mba mi kak ad’u agu ma nglona hi 
Mamre ma nga Hebron-na, mi min yima ngal ahle suma ngat buzuna mi Ma 
didina kua. 

Ad’u Tinda 14 

Abram mi kus yam amuleina 

1Wani kur atchogoi ndata, Amrafel amul ma Sinar-râ, Ariyok amul ma Elasar-râ, 
Kedorlaomer amul ma Elam-ma ki Tidal amul ma Goyim-ma, 

2a dur ayîna ki Bera amul maSodom-ma, Birsa amul ma Gomor-râ, Sinap amul ma 
Atma-na, Semeber amul ma Seboyim-ma kamul ma Bela-na, nala Sowar. 

3Amulei suma vahl ndazina a ndjak vunazi tu, a i avun hor ra Sidim-mba, nala, 
Apo d’a Matna. 

4Kayam azi le sunda adjeu mi Kedorlaomer bizad’a dogo yam mbà, wani kur biza 
d’a dogo yam hindid’a a tchol huneîd’a ki sed’emu. 

5Kur biza d’a dogo yam fid’id’a, Kedorlaomer kamulei suma nga zlapa ki sed’ema, 
a kal yam suma Refa suma avo Asterot-Karnayim-ma, suma Zus suma avo Ham-
ma, suma Em suma avo Kiriyatayim-ma 

6ki suma Hor suma akulo yam ahuniyô mazi suma Seir-râ, a digizi gak a mba yam 
ambas sa El-Paran-nda go ki vun fulîd’a. 

https://es.bibles.org/mpg-AB/Gen/13#Gen.13.14!f.1

7Azi hulongî a mba kur En-Mispat, nala, Kades, a kus yam suma Amale’â yam 
andaga mazid’a pet, a kal yam suma Amor suma a nga kaka yam ambas sa 
Hazazon-Tamar-ra mi. 

8Ata yi máma amul ma Sodom-ma, amul ma Gomor-râ, amul ma Atma-na, amul 
ma Seboyim-ma kamul ma Bela-na, nala, Sowar, azi iya, a min tazi á dur ayîna ki 
sed’ezi avun hor ra Sidim-mba. 

9Azi dur ayîna ki Kedorlaomer amul ma Elam-ma, Tidal amul ma Goyim-ma, 
Amrafel amul ma Sinar-râ ki Ariyok amul ma Elasar-râ, nala amulei suma fid’i 
ndazina a nga dur ayîna kamulei suma vahlâ. 

10Hor ra Sidim-mba golongeî suma bitim-ma a nga kua heî; amulei suma Sodom-
ma ki suma Gomor-râ a wet ringâ, a tchuk kua. Amulei suma a arâ, a ring a ngei 
yam ahuniyôna. 

11Suma a kus ayînina a hurum ahlena hi suma Sodom-ma ki suma Gomor-
râ kawu mazina pet mi, a i ki sed’eziya. 

12Azi ve Lot Abram wiyema gorom ma nga kaka Sodom-ma kahle mama pet, a i ki 
sed’ezi mi. 

13Sama ringî avun ayînina, mi mba, mi de zla ndata mi Abram ma Hebre ma nga 
kaka ad’u agu ma nglona hi Mamre ma Amor-rîna. Mamre azi ki b’oziyoma Eskol 
ki Aner a ve banad’a ki Abram. 

14Ata yima Abram mi hum ala a ve wa wiyema goroma, a hurumum wa mi na, mi 
b’rau ahle suma dur ayîna mi suma a vut avo hatama, azi pet ni kikis hindi yam 
dogo yam klavandi; azi halazi ad’uzi gak a fazi sä avo Dan. 

15Abram mi wal ir sum mama teteng á dur ayîna ki sed’ezi andjege. Azi kal kaziya, 
a digizi gak a tchuguzi kur azì ma Hoba ma nga abo na norâ hi Damas-sîna. 

16Abram mi hulongî ahlena pet, ki wiyema goroma Lot kahligiyem mi, aropma 
kandjofâ mi. 

Melkisedek b’e vunam yam Abram 

17Kid’a Abram mi kus yam Kedorlaomer kamulei suma a nga zlapa ki sed’ema 
kusa, mi hulongîya; amul ma Sodom-ma mi nde woi á ngavam kur hor ra Save-
d’a, nala, hora hamulîd’a. 

18Melkisedek amul ma Salem-ma ni ma ngat buzuna mAlo ma sä akulo ma kal 
teglesîna. Mi mba, mi havungôna ki süm guguzlud’a mi Abram. 

19Mi b’e vunam yam Abram, mi dala: Alo ma sä akulo ma kal tegles ma lakulod’a 
kandagad’ina, mi b’e vunam kangû. 

20Ei suburi Alo ma sä akulo ma kal tegles ma hang mang suma djangûna abongâ. 
Abram mi hum vun ahlena pet suma mam hurumuzï ata yima ayînina, 
nala, dogo mam pad’am tu, dogo mam pad’am tu. 

21Amul ma Sodom-ma mi de mi Abram ala: Ang han suma, ang yo ahlena. 

22Abram mi hulong de mamul ma Sodom-ma ala: An hlabon akulo avok Ma didina 
Alo ma sä akulo ma kal tegles ma lakulod’a kandagad’ina. 

23An nga ni yo baru d’a par roze ziyo atuguru d’oze va mang tu pî, an nga ni hle 
d’ala ang mba dala ni ang ba mbud’un an Abram ndjondjoîd’a d’a d’i. 

24An min ni hle va tu d’i; ni te ma azungeî mana a tuma hol, wani kayam b’raud’a 
hi suma a i ki sed’ena, Aner, Eskol ki Mamre, a yo ahle mazina yam taziya. 

Ad’u Tinda 15 

Alona hle vunam mi Abram 

1Bugol ahle suma lena, Ma didina mi nde tam mbei ir Abram, mi dum ala: Abram, 
ang le mandar ri; an ni mbarei manga, wurak manga mba d’i zul avok ngola. 

2Abram mi hulong dum ala: Salad’a Ma didina, djivid’a an mba ni fat kur ahle 
suma ang mba handjina ni me ge? Goron nga d’i; sama mba mi tan djona nazong 
mana Eliyezer ma Damas-sâ. 

3Gola! Ang han nga gor ri, ni ma vut avo hatana ba, mba mi tan djonu. 

4Ata yi máma Ma didina mi dum ala: Hawa! Nga ni Eliyezer ba, mba mi tang djong 
ngi. Wani ni gorong ma kurungâ ba, mba mi tang djongû. 

5Mi nde ki sed’em abua, mi dum ala: Ang gol irang akulo; ang le ndak á ndum 
tchitchiud’a ni, ang ndumud’u. Andjavang mba mi zulî hina dedege mi. 

6Abram mi he gagazid’a yam Ma didina; ni kayam ndata ba, Alona mi ndumum ala 
ni sama d’ingêrâ. 

7Ma didina mi dum kua ala: An ni Ma didin ma pad’angî woi kur andaga d’a Ur ra 
Kalde-d’a á hang ambas sa wandina. 

8Abram mi hulong dum ala: Salad’a Ma didina, ni nana ba, an mba ni wala ti mba 
d’i mbut andaga manda ge? 

9Ma didina mi hulong dum ala: Ang halan amuhl hla wei d’a bizat hindid’a, ahu 
b’ë d’a bizat hindid’a, gamlâ ma bizam hindina, gugud’a tu ki gugu bed’egera tu 
mi. 

10Abram mi hal ahle ndazina pet, mi wagazi aduk mbàmbà, mi ndjarazi avun tazi 
memet, wani mi wal nga aluweina aduk ki. 

11Aluwei suma te hliuna a tchuk asezi kä yam har máma, wani Abram mi digizi 
woyo. 

12Kid’a afata ar go á nikid’a, Abram sena mi lum ngola. Gola! Mandarâ nga mi lum 
ngola, yina mbut nduvunda kamu. 

13Ma didina mi dum ala: Ang we woi tetet ala andjavang mba mi i mbeid’a yam 
andaga d’a nga ni mazid’a d’uo d’a; azi mba laziziya, a mba lazi magomba bizad’a 
kikis fid’i. 

14An mba ni ka sariyad’a yam andjaf ma ding ma mba mi lazi magombina, wani 
sum mangâ a mba buzuk kei ki beged’a ngola. 

15Wani ang mba mit ki halasa, ang mba le furîd’a ki mamarang gak a tozong kiya. 

16Kur atchogoi d’a fid’id’a azi a mba hulongî ka hî, kayam tcho d’a suma Amor-râ 
a lata nga bei ndak tua tala an mba ni digizi woyo d’a. 

17Kid’a afata nik dad’a, yina mbut nduvunda i’îlik. Gola! Ata yi máma andos nga 
mi buzugï aduk akud’a ki sin akud’a bibiliu a nga kal aduk hliu ma mi walam 
mbeina. 

18Ni kur bur máma ba, Ma didina mi djin vunam ki Abram, mi dum ala: An 
hambas sa wanda ni mandjavangû; tinï ad’ud’a navun toliyon nda Ezipte-d’a dei 
gak mba avun alum ma Efrat-na, 

19nala, ambasa hi suma Ken-na, hi suma Kenis-sâ, hi suma Katmon-na, 

20hi suma Het-na, hi suma Peris-sâ, hi suma Refa-na, 

21hi suma Amor-râ, hi suma Kanan-na, hi suma Girgas-sâ, hi suma Jebus-sâ mi. 

Ad’u Tinda 16 

Agar ti vut Ismael 

1Sarai atchad’a hi Abram-mba ti vud’um nga gor ri, wani ndat nga ki magom mba 
Ezipte d’a a yat ala Agar-ra. 

2Sarai ti de mi ndjuvut Abram ala: Ang gola, Ma didina mi d’elen bei vuta; ang ve 
magom manda, dam an mba ni fe gor atat kla. Abram mi hum vun Sarai. 

3Ata yi máma Sarai ti ve magom mata Agar, ti hat mi ndjuvut Abram atchad’a. Ni 
d’igi Abram mi le wa bizad’a dogo yam ambas sa Kanan-nda da’. 

4Abram mi zlap ki Agar, ndat ti ve wirâ. Kid’a ndat ti wala ti ve wa wirâ dad’a, ti 
gol salata is. 

5Sarai ti de mi Abram ala: Ang ngulun ihî ni angû; ni an ba ni hang magom manda 
ini ni anu. Kid’a ndat ti wala ndat ti ve we wirâ dad’a, ti nde golon is. Ar Ma didina 
mi kei sariya meid’a ni mamu. 

6Abram mi de mi Sarai ala: Gol magom maka abok wana; ndak lat vama huruk 
minima. Sarai ti le Agar ndaka ngola, gak ti ring abot abageya. 

7Malaikana hi Ma didina mi fat avun mbiyo ma laud’a kur lovot ta i yam ambas sa 
Sur-rid’a. 

8Mi djobot ala: Agar, magomba hi Sarai-d’a, ndak tcholï ni lara ge? Ndak i ni lara 
ge? Ti hulong dum ala: An ringî abo salanda Sarai. 

9Malaikana hi Ma didinina mi hulong dat ala: Ndak hulong gen salaka, ndak ge 
yak kä ad’ud’u. 

10An mba ni zuluk andjavak ablaud’a; sama ndak á ndumuma nga d’i. 

11Gola! Nda’î wirâ, ndak mba d’i vut gorâ, ndak mba d’i yum ala Ismael, kayam Ma 
didina mi hum tchi mak ma hohoud’a. 

12Goro’â mba mi mbut ni d’igi koro ma abageina na; mba mi dur ayîna ki suma 
pet, suma pet a mba dur ayîna ki sed’em mi; mam mba mi ka’î vam tu woi dei ki 
b’oziyoma pet. 

13Agar ri djop tat ala: Gagazi, na ni an we ni Mam ma nga mi wana zu? Ti yi simiyê 
Ma didin ma dat zlad’ina ala Angî El-Royi, Alo ma nga mi wana. 

14Kayam ndata, a nga yi golong nga nga aduk Kades ki Beret-ta ala Golonga hi 
Lahai-Royi-d’a . 

15Agar ti vut gorâ, abum Abram mi yum ala Ismael. 

16Abram bizamî dok klavandi yam karagaya tua ba, Agar ti vud’um Ismael. 

Ad’u Tinda 17 

Alona mi mbut simiyê Abram ala Abraham 

1Kid’a Abram bizam ndak dok zlengâ yam zlengîd’a, Ma didina mi nde tam mbei 
iramu, mi dum ala: An nAlo ma ad’engên kal petna; ang tit avoron d’ingêr ndak 
memet. 

2An mba ni djinvunan ki sed’engû, an mba ni zulung andjavang ngola. 

3Abram mi ge tam kä ki iram andaga avoromu. Alona mi hulong dum ala: 

4Wana ni vun ma djin ma an djinim ki sed’engâ: Ang mba mbut nandjaf suma 
ablauna abuziya. 

5Suma a dok yang ala Abram mbuo d’a, wani a mba yang ala Abraham , kayam an 
mba ni mbud’ung andjaf suma ablauna abuziya. 

6An mba ni arang ang mba vut grona ablaud’a, azi mba vut andjaf suma teteng; 
amuleina a mba buzugï nad’u andjavangû. 

7An mba ni djin vunan ki sed’eng kandjavangû, kandjavang ma mba mi mba 
bugol kur atchogoi d’a lara ge petna mi; nivun man ma djin ma didina. An mba ni 
arî Alo mangâ, Alona handjavang ma blogongîna mi. 

8Andaga d’a ang kak mbeid’a kata, nala, andaga d’a Kanan-nda pet, ni mi ang 
kandjavangû, mba d’i mbut ni magid’a ki iragi fafat; an mba ni arî Alo mazina mi. 

Bayâ d’a ngata 

9Alona mi de mi Abraham kua ala: Ang ngom vun ma djin ma an djinim ki 
sed’engâ djiviya, ang kandjavang ma blogongâ, kur atchogoi mazid’a pet. 

10Vun ma djin ma an djinim ki sed’egina, agi ngomogiziya, ang kandjavang ma 
mba mi mba blogongâ; grogi suma andjofâ pet agi ngad’azi bayâd’a. 

11Agi ngad’agi bayâd’a; bayâ ndata mba d’i mbut ni vama simata yam vun ma djin 
ma an djinim ki sed’egina. 

12Gro andjuvei suma agi mba vud’uzina pet, magumei suma a mba vut avo 
hatagina d’oze suma agi mba guzuzi ki beged’a abo suma dingîna, ma lara ma 
nandjavagi d’uo na, agi ngad’azi bayâd’a kur bur ma klavandina kur atchogoi d’a 
lara ge pet. 

13Magom ma a mba vud’um avo hatagina d’oze ma agi mba guzum ki bege 
magid’ina, mbeî agi ngad’am bayâd’a. Hina mba d’i arî vama simata atagi yam vun 
man ma djin ma didina. 

14Wani sama a ngad’am nga bayâd’a d’uo na, an mba ni pad’am mbei aduk sum 
mana, kayam mam b’la’î vun ma djin mana. 

15Alona mi de mi Abraham kua ala: Ang dok yi amanga ala Sarai d’uo d’a, wani 
ang yat ala Sara . 

16An mba ni b’e vunan kad’u, an mba ni hang gorâ ki sed’ed’u; an mba ni b’e 
vunan kad’u, mba d’i vut andjaf suma ablauna; andjaf amuleina ablaud’a a mba 
buzugï ni kurud’u. 

17Abraham mi ge tam kä ki iram andaga avok Alona, mi djib’er kurum krovo, mi 
nde sanda ala: Sama bizam kisâ, mi ndak á vut gorâ zu? D’oze Sara bizat dok 
zlengâ wana, ti ndak á vut tei zu? 

18Abraham mi de mAlona ala: Ang ar Ismael va mi lum avorong ngi! 

19Alona mi de mi Abraham ala: Nga na d’i! Amanga Sara mba d’i vut gor 
mandjufâ, ang mba yum ala Isak . An mba ni djin vunan ki sed’em kandjavam ma 
blogoma; ni vun man ma djin ma didina. 

20Yam Ismael, an humungû. Gola! An nga ni b’e vunan kamu, an nga ni zulum 
andjavam avogovogo; mam mba mi vut amuleina dogo yam mbà, an mba ni 
zulum andjavam ngola. 

21Wani an mba ni djin vunan ki Isak ma Sara mba d’i vud’ungzi dama hina 
dedegena. 

22Kid’a Alona mi de zlad’a mi Abraham dad’a, mi iya, mi aramu. 

23Abraham mi ve goroma Ismael, mi yo magumeina pet suma a vut avo hatama ki 
suma mi guzuzi ki beged’ina, nala, gro andjofâ pet suma avo hatama, 
mi ngad’azi bayâd’a kur bur máma d’igi Alona mi dum na. 

24Kur bur ma Abraham mi ngat bayâd’ina, bizamî dok zlengâ yam zlengâ. 

https://es.bibles.org/mpg-AB/Gen/17#Gen.17.15!f.1

25Kur bur ma ngat Ismael bayâd’ina, bizamî dogo yam hindi mi. 

26Ni kur bur ma tu máma ba, Abraham azi ki goroma Ismael a ngat bayâd’a. 

27Suma avo hatama, nala, magumei suma a vut avo hatama ki suma mi guzuzi ki 
beged’a abo suma dingîna, Abraham mi ngad’azi bayâd’a zlapa ki mamu. 

Ad’u Tinda 18 

Alona mi hle vunam mi Abraham á hum gorâ 

1Ma didina mi nde tam mbei ir Abraham go kagu ma nglona hi Mamre-na. 
Abraham mi nga kaka kä avun zlub’u mamba abo afata faleid’a. 

2Ata yi máma na wat, mi we suma hindi a nga tchola go ki sed’emu, mi tcholï 
ringâ avun zlub’u mamba atogo zak, mi ngavaziya, mi grif kä andaga avoroziya, 

3mi de mi ma dingâ tu adigazi ala: Salana, an nga ni tchenengû, le tang lang 
djivid’a kanu ni, ang kal yam aziyan ndi. 

4Ar an hagi mbiyo ma mbus asegina dö, agi tugugi tagi ad’u agu ma wana. 

5An i ni hagi tena nde, kayam agi fagi ad’enga tua ba, agi igi tua, kayam agi kalagi 
yam aziyan hawa na d’i. Azi hulong dum ala: Djiviya! Ang i le d’igi ang de na. 

6Ata yi máma Abraham mi hulong kur zlub’u mamba atogo zak, mi de mamamba 
Sara ala: Ndak nga afut ta adiged’id’a hur angota hindi, ndak yavuna atogo zak. 

7Bugola, mi ring kur kangâ mama, mi man namuhl ma tum ma djivi ma d’orâ, mi 
de mazong mama ala: Ang i ngad’am atogo. 

8Kid’a mi mba ki hliunid’a, mi tinizizi kä avorozi zlapa ki mbul ambira kambir ra 
arid’a; azi te. Wani Abraham mi nga tchola gevezi ad’u aguna. 

9Azi djop Abraham ala: Amanga Sara ti nga ni lara ge? Mi dazi ala: Ti nga kur 
zlub’ud’a. 

10Ma dingâ tu adigazi mi dum ala: Gagazi, an mba ni hulongî dama hina dedege 
wani, amanga Sara mba d’i vut gorâ. Wani Sara ti nga avun zlub’ud’a blogomu, ti 
huma, 

11-12ti san kurut krovo, kayam Abraham ki ndat djak a mbut mamara, bizat ta 
vuta kal da’ mi. Sara ti de kurut ala: Ki tchetchemba, an mbut wa mamara, salana 
mi mbut ni mamara mi, zla mandjuf nga kan ndei zu? 

13Ma didina mi de mi Abraham kua ala: Ni kayam me ba, Sara ti san nge? Ni 
kayam me ba, ti dala: An mbut mamara, an ndak á vut gor ruo ge? 

14Na ni vama hle Ma didina abod’ina nga zu? An hulongî avo hatang dama hina 
dedege wani, Sara nga ki gorâ abod’u. 

15Ata yi máma Sara ti le mandarâ, ti tin vunad’u, ti dala: An san nga d’i! Mi hulong 
dat ala: Gagazi, ndak sana! 

Abraham tchen Alona yam Sodom 

16Bugol la sum ndazina a tchol á id’id’a, a mbut irazi yam azì ma Sodom-ma; 
Abraham mi i ki sed’ezi á tiniziya. 

17Ma didina mi de kurum ala: An ndak á ngei Abraham vama an luma zu? 

18Kayam Abraham mba mi mbut nandjaf ma ngol ma ad’engâ; andjaf suma yam 
andagad’ina pet, an mba ni b’e vunan kazi ni kamu. 

19An manamu, kayam mam mba mi hat groma kandjavam á ngom vun ma he 
mana á tit yam d’ingêra ata lovod’od’u. Ni hina ba, an Ma didina mba ni ndak vun 
vun ma hle ma an hlumzina. 

20Ma didina mi de mi Abraham ala: Käl la suma a kal yam suma Sodom-ma ki 
suma Gomor-rîd’a ti kal ngola heî; tcho mazid’a kal ngola heî mi. 

21Kayam ndata, an nga ni tchuk asen kä á we käl la a kal kazi sä avoronda ni 
gagazi zu? Le nga hina d’uo ni, an ni we ki iran tua. 

22Suma mbàna a tchuk tazi á i Sodom; Abraham mi nga tchola avok Ma didina tua. 

23Abraham mi hut gevemu, mi dum ala: Na ni ang mba b’lak suma d’ingêrâ woi 
zlapa ki suma tchona zu? 

24Le suma d’ingêrâ a nga kur azì ma Sodom-ma dok vazlû ni, ang mba b’lagam 
mbei zu? D’oze ang vat hurung ngei kam yam suma dok vahl suma kurâ zu? 

25Ang nga ki djib’er ra hina d’a á tchi suma d’ingêrâ zlapa ki suma tchona d’i? 
D’oze suma d’ingêrâ a ndak á mbut suma tchona d’uo hina d’uo zu? Ang Ma ka 
sariyad’a yam suma petna, mbeî ang mba ka sariyad’a ndak á le vama d’ingêrâ 
d’uo zu? 

26Ma didina mi hulong dum ala: Le an fe suma d’ingêrâ kur azì ma Sodom-ma dok 
vazlû ni, an mba ni vat hurun ndei yam azì máma yam sum ndazina. 

27Abraham mi hulong dum ala: Gola! An ve tan ad’enga á de zlad’a ki ang Salana, 
an mala nandaga d’a gugud’upa ki butna na. 

28Le ang fe suma d’ingêrâ dok fid’i yam vazlû ni, ang mba b’lak azì máma woi pet 
yam suma vahlâ zu? Ma didina mi hulong dum ala: Le an fe suma d’ingêrâ dok 
fid’i yam vazlû ni, an mba ni b’lagam mbei d’i. 

29Abraham mi dum kua ala: Le ang fe suma dok fid’i ni, ang le ni nana ge? Ma 
didina mi hulong dum ala: An mba ni b’lagam mbuo yam suma dok fid’ina. 

30Abraham mi hulong dum ala: Salana, le an dangû ni, ar hurung zal li; le ang fe 
suma d’ingêrâ dok hindi mi na? Ma didina mi hulong dum ala: Le an fe suma 
d’ingêrâ dok hindi ni, an mba ni b’lagam mbi. 

31Abraham mi hulong dum ala: Salana, an ve tan ad’enga á dang zlad’a; le ang fe 
suma d’ingêrâ dok mbà mi na? Ma didina mi hulong dum ala: Yam suma dok 
mbàna, an mba ni b’lagam mbi. 

32Abraham mi hulong dum kua ala: Salana, ar hurung zal li, an nga ni dang zlad’a 
kua; le ang fe suma d’ingêrâ dogo mi na? Ma didina mi hulong dum ala: Yam 
suma dogona, an mba ni b’lagam mbi. 

33Kid’a Ma didina mi de zlad’a mi Abraham dad’a, mi iya; Abraham mi hulong avo 
hatam mi. 

Ad’u Tinda 19 

Lot mi sut tei kur Sodom 

1Ki fladeged’a malaika suma mbà ndazina a mba Sodom. Lot mi nga kaka kä avun 
azì maSodom-ma. Kid’a mi wazid’a, mi tchol mi d’uguloziya, mi grif kä, mi tchok 
yam kä andaga avoroziya, 

2mi dazi ala: Suliyona, an nga ni tchenegiya, agi mbeyegi avo hazong magina, agi 
mbuzugi asegiya, agi burugi kä to; ndjivin yorogo tua ba, agi igiya. Azi hulong 
dum ala: Hawa! Ami burumi nabu ka hî. 

3Wani vunam kal kazi gak azi i avo hatamu, mi lazi tena, mi yazi avungô ma bei 
angufina, a te. 

4Kid’a azi bur nga kä d’uo tua d’a, suma Sodom-ma, nala, azungeîna ki 
momorogeina pepet, a mba, a ngui azina hi Lot-na, 

5a yï Lot tei a dum ala: Suma a mba adjï fladege avo hatangâ, a nga ni lara ge? Ang 
buzuguzï woyo; ami burumi ki sed’eziya. 

6Lot mi nde woi avun azina, mi duk vuna blogomu, 

7mi dazi ala: B’oziyona, an tchenegiya, agi lagi tcho d’a hina d’a d’i. 

8Gola! Grona a nga yuguneina mbà, ni suma a bur nga ki sa d’uo tua na. An i ni 
yogizï abua; agi lagi vama hurugi mina ki sed’eziya, wani agi lagi va ki sum 
ndazina d’i, kayam azi nakoyogei mana. 

9Azi hulong dum ala: Ang hut tang ngeyo! Azi de kua ala: Sa máma mi mba ni 
mbeid’a adigeya, mi ndak á ka sariyad’a kei zu? Ang le hut tang ngei d’uo ni, ami 
lang ini vama tcho ma kal ma ami lum ini mi sum ndazinina. Azi hep Lot kad’enga, 
a hut go á hal á kus vun azina. 

10Wani malaika ndazina a mat aboziya, a veï Lot krovo geveziya, a duk vun azina, 

11a duk ir suma a nga abu avun azinina woi pet, gugureina ki suma nglona; azi 
nde hal vun azina pî, a fum mbi. 

12Malaika ndazina a de mi Lot ala: Ang nga ki sum mang suma dingâ ka hî zu? 
Grong suma andjofâ ki suma aropma d’oze akuniyôngâ ki sa mang ma ding nga 
zu? Ang yozi woi kur azì máma, 

13kayam Ma didina mi sunumï kayam ami i b’lagam mbeyo. Ami b’lagam mi, 
kayam käl la suma a kal kam avok Ma didinid’a ti kal ngola heî. 

14Lot mi i fakuniyôm suma a nga tit yam gromina, mi dazi ala: Agi tchologi atogo 
zak! Agi buzugugi woi ata yima wana kayam Ma didina nga mi b’la’î azì máma. 
Wani akuniyôma a golomî d’igi mam dazi ni zla d’a sanda na. 

15Wani ki pipira, malaikana a tes Lot ped’et, a dum ala: Ang tchol akulo, ang 
vamanga ki grong suma arop suma mbà suma ka hina, kayam ami tchagi zlapa ki 
sum ndazina yam tcho mazid’a d’i. 

16Wani kid’a Lot nga mi le lilinga tua d’a, malaikana a vum abom kamamba ki 
grom suma arop suma mbàna, a ndum mbei kel azina, kayam Ma didina mi min á 
sud’umu. 

17Kid’a azi buzuk kei kela, malaikana tu mi de mi Lot ala: Ang ring sut tangû, ang 
gol irang blogong ngi, ang tchol aduk hur fula d’uo mi. Ang ring yam ahinad’a, 
kayam ang ba woi d’i. 

18Lot mi hulong dum ala: Salana, hawa! 

19Gola! An azong mangâ; ang wan hohowonu, ang lan djivid’a ngola heî, ang 
sud’un wa. Wani an ndak á tcha yam ahinad’a bei ndaka fan á tchan ndi. 

20Ang gol azì ma wana ni go, mi gogora, an i ni ngei tan kua; kayam mi gogora an i 
sut tan kua d’uo zu? 

21Malaikana mi dum ala: Gola! An wang hohowong kua, an nga ni b’lak azì ma ang 
de kam máma d’i. 

22Ang ring kua atogo, kayam an nga ni le va biya d’i, gak ang kal kua tua. Ni 
kayam ndata ba, suma a nga yi azì máma ala Sowar. 

23Kid’a afata deîd’a, Lot mi kal Sowar. 

24Ma didina nde mi yagï sufred’a kakud’a ei akulo yam Sodom ki Gomor. 

25Mi b’lak azì máma woi ki ful mamba ki suma a nga kaka kuruma pet kahle suma 
a deî yam andagad’ina mi. 

26Ata yima atchad’a hi Lot-ta ti mbut irat ti gol blogotna, ti mbut d’igi ndjuvuna 
na, ti ar tchola gongzong. 

27Abraham mi nde iram yorogo tcholol, mi i ata yima mam tchol avok Ma didina 
kuana, 

28mi gol iram abo ma Sodom ki ma Gomor-râ ki ful mata pet, mi we andosâ nga 
mi d’us yam andagad’a d’igi andosâ halamba ngolina na. 

29Wani ata yima Alona b’lak azì máma woi ki ful mamba b’la’â, mi djib’er yam 
Abraham. Ni kayam ndata ba, Alona mi pat Lot tei kur ndak ka ngola ata yima 
mam b’lak azì ma mam nga kaka kuana woina. 

Lot grom sum aropma 

https://es.bibles.org/mpg-AB/Gen/19#Gen.19.24!f.1

30Lot mi le mandarâ á kak kur Sowar, mi i yam ahinad’a ki grom suma arop suma 
mbàna, mi kak kur zul ahinad’a ki sed’eziya. 

31Bur tu d’a ngola ti de mi wiyet ta gora ala: Gola! Iba mi mbut ni mamara; sa nga 
ka hî yam andaga d’a wanda tala mi mba mi vigi d’igi suma pet a nga le yam 
andagad’a hina d’a d’i. 

32Ei i hei Iba süm ma ayîna, ei buri ki sed’emu, kayam ei djogom andjavamu. 

33Azi he süm ma ayîna mabuzi mi gurud’a; kur andjege ndata d’a ngola ti i bur ki 
sed’emu. Mi we nga bur ma ti bur ki sed’ema, d’oze tchol la ti tchol id’a d’uo mi. 

34Wani tcha ndjivinda, d’a ngola ti de d’a gora ala: Ndak gola! An bur kama 
andjege ki Iba; ei hum süm ma ayîna ini andjege kua, ndak i bur ki sed’em mi, 
kayam ei djogom andjavamu. 

35Kur andjege ndata azi he süm ma ayîna mabuzi kua, d’a gora ti i bur ki sed’emu. 
Mi we nga bur ma ti bur ki sed’ema, d’oze tchol la ti tchol id’a d’uo mi. 

36Ni hina ba, Lot grom suma mbàna a vik wureina ki sed’emu. 

37D’a ngola ti vut gor mandjufâ, ti yum ala Mowap; ni suma Mowap-ma abuzi 
ngola gak ini. 

38D’a gora ti vut gor mandjufâ, ti yum ala Benami; ni suma Amon-na abuzi ngolo 
gak ini. 

Ad’u Tinda 20 

Abraham mi kak avo Gerar 

1Abraham mi tchol Mamre, mi i iram abo ma Negef-fâ, mi kak aduk Kades ki Sur. 
Bugola, mi kak Gerar ndjö. 

2Abraham nga mi dala amamba Sara ni wiyemba. Ni kayam ndata ba, Abimelek 
amul ma Gerar-râ, mi vad’u. 

3Wani Alona mba mi de mi Abimelek adïd’a andjege ala: Ang mba mit kayam 
atcha d’a ang vata, kayam ndat natchad’a hi sanid’a. 

4Wani Abimelek máma mi zlap nga ki sed’et tuo tua, mi dala: Salana, andjaf suma 
d’ingêrâ pî, ang tchazi woi mi zu? 

5Ni mam ba, mi dan ala ndat ni wiyemba d’uo zu? Ndat pî ti dan ala mam mi 
wiyetna mi. An lahle ndazina nata lovod’oziya, abon do nga vama tcho d’i. 

6Alona mi dum adïd’a kua ala: An wala ang le nata yad’u; ni na ba, an d’eleng á le 
tchod’a á kak djangûna ki sed’enu. Ni kayam ndata ba, an arang ang dot tuo ni na. 

7Ki tchetchemba, ang hulong atchad’a hi sa mámid’a. Kayam mam mi ma djogon 
vunana, mam mba mi tchenen kangû, wani va mba mi lang ngi. Le ang 
hulongômzi nga d’uo ni, ang wala ang mba mit ki sum mangâ pet. 

8Abimelek mi nde yorogo tcholol, mi yi azungeî mama pet, mi dazi zla ndata pet; 
azi le mandarâ ngola. 

9Bugola, Abimelek mi yi Abraham, mi dum ala: Ang lami ni me na ge? An langî 
tchö me ba, ang tinimi tcho d’a ngola kami ki leu manda na ge? Ang lan ni vama 
sana mi ndak á lum mbuo na. 

10Ang djib’erî me ba, ang lan ahle ndazina hina ge? 

11Abraham mi hulong dum ala: An djib’er ala suma ka hina a nga le mandara 
Alona d’i, a mba tchan yam amanda. 

12Wani ndat ni wiyenda gagazi; nabun goromba, nga ni wiyen nda asunda d’i; ni 
kayam ndata ba, an vad’u. 

13Wani kid’a Alona mi walan ndei kazina habunid’a, an de mamanda Sara ala: 
Djivi d’a ndak mba lat ki sed’enda ba wana: Ata yima lara ma ei i kuana, ndak dala 
an ni wiye’â. 

14Abimelek mi haho’â, amuzleina, azungeîna ki yuguneina mi Abraham, mi 
hulongôm amamba Sara, 

15mi dum ala: Ang gol andaga manda sä avorong wana: Ang man yima djivi ma 
nde irangâ, ang kak kua. 

16Abimelek mi de mi Sara ala: Gola! An hé beged’a dubu mi wiye’â; beged’a ni 
vama zlup yam zulo ma’â ir suma pet suma ndak nga ki sed’ezina; kayam ndata, 
nda’î atchad’a bei zla d’a kaka. 

17Abraham mi tchen Alona; Alona mi sut Abimelek kamamba ki yugunei mama, 
kayam azi á vud’a. 

18Kayam adjeu Ma didina mi b’al arop suma avo hi Abimele’â gendreged’a, kayam 
mi ve Sara atchad’a hi Abraham-mba. 

Ad’u Tinda 21 

Sara ti vut Isak 

1Ma didina mi djib’er yam Sara d’igi mam dadjeu na, mi le ki sed’et d’igi mam de 
na. 

2Sara ti ve wirâ, ti vut gorâ mi Abraham ki mamaram kur biza d’a Alona 
ngamzid’a. 

3Abraham mi yi gorom ma Sara vud’umzina ala Isak. 

4Abraham mi ngat goroma Isak bayâd’a kur bur ma klavandina d’igi Alona mi 
dum na. 

5Ata yima Abraham mi vut goroma Isa’â, bizamî kis. 

6Sara ti dala: Alona mi han vama sanda. Nge nge pî ma huma mba mi san yam zla 
manda. 

7Ni nge ba, mba mi de mi Abraham ala: Sara d’i hapona mi gugureina ge, kayam 
an vud’um gorâ ki mamaramu. 

Abraham mi dik Agar ki gorotna Ismael leyo 

8Isak nga mi wula, mi ar apona bei tched’a. Ata yi máma Abraham mi le te ma 
ngolâ á luna kamu. 

9Bur tu Sara ti we Ismael Agar ra Ezipte-d’a gorot ma ti vud’um mi Abraham-ma, 
nga mi las Isak. 

10Kayam ndata, Sara ti de mi Abraham ala: Ang dik magom ndata woi ki gorotna, 
kayam gorotna mi te djona ki gorona Isak ki. 

11Zla ndata zal Abraham hurum ngola yam goroma. 

12Wani Alona mi de mi Abraham ala: Ar hurung zal yam zlad’a hi gorâ ki magom 
mangid’a d’i. Vama Sara ti duma ang humumu, kayam nandjafâ hi Isa’â hol ba, a 
mba ndumum andjavangû. 

13Wani magomba gorotna pî, an mba ni zulum andjavam ngola, kayam mam mi 
gorongâ. 

14Abraham mi nde yorogo tcholol, mi hlavungôna ki gugura mbina, mi he mi 
Agar, mi tinit gorotna keled’u, mi dat ala: Ndak iya. Ndat ti iya, ti vit tei hur ful ma 
Berseba-na. 

15Ata yima mbina mi dap pei kur gugurina, ti tin gorotna kä ad’u azlupa, 

16ti i kak sä woi hina dei d’igi sana mi yet yeûd’a ti i d’i nde kä na. Ti dala: Ar an 
we matna hi goronina d’i. Ti i d’i kak sä woi hina dei, ti nde tchina ki delet akulo. 

17Alona mi hum del gorâ; malaikana hAlonina mi yi Agar ei akulo, mi dat ala: 
Agar, vama la’î me ge? Ndak le mandar ri, kayam Alona mi hum del gorâ ata yima 
mi nga kuana. 

18Ndak tchol akulo, ndak hle goro’â akulo, ndak vum kabogu, kayam an mba ni 
zulum andjavam ngola. 

19Alona mi malat irat teyo, ti we golonga, ti oî gugura ki mbina, ti he mi gorotna. 

20Bugola, Alona mi ngom Ismael; mi djeng sana, mi kak abagei hur fulâ, mi mbut 
ni sama nduwanda ki yeûd’a, 

21mi ka’î kur ful ma Paran-na; asum mbi vum gor ra Ezipte-d’a. 

Abraham mi djin vunam ki Abimelek 

22Kur atchogoi ndata, Abimelek ki Pikol ma ngolâ hi azigar mamina a mba gen 
Abraham, a dum ala: Ahle suma ang nga lazina pet, Alona mi nga ki sed’engû. 

23Ki tchetchemba, ang gunun tang avok Alona ka hî ala ang mba mbud’un iran ki 
grona ki gron ngolona d’i. Ang lan djivid’a yam andaga d’a ang nga kaka kurut 
wanda d’igi an lang djivid’a na mi. 

24Abraham mi dum ala: An nga ni gun tanu. 

25Abraham mi ngop Abimelek yam golong nga azungeî mama a hlat kad’engid’a. 

26Abimelek mi hulong dum ala: An we nga sama mi lahle ndazinina d’i; ang dan 
nga avok ki, an humî ini tua. 

27Bugola, Abraham mi yo tumiyôna kamuzleina, mi hazi mi Abimelek; azi djak a 
djin vunaziya. 

28Abraham mi yo gro tumiyôna kid’iziya, mi tinizi irazi vaziya. 

29Abimelek mi de mi Abraham ala: Ang ka gro tumiyô suma kid’iziya suma wana 
irazi vazi na na ge? 

30Abraham mi hulong dum ala: Ang ve gro tumiyô suma kid’iziya wana abonu; azi 
ni glangâs mana ala ni an ba ni ka golong ndata. 

31Kayam ndata, suma a yi yi máma ala Berseba, kayam suma mbà ndazina a gun 
tazi ni kua. 

32Abraham azi ki Abimelek a djin vunazi ni Berseba. Abimelek ki Pikol ma ngolâ 
hi azigar mamina a tchol a hulong yam andaga d’a Filistê-d’a. 

33Abraham mi pe atchinda avo Berseba; ata yi máma mi tchen ki simiyê Ma 
didina Alo ma nga kur atchogoi d’a lara ge petna. 

34Abraham mi kak ngola yam andaga d’a Filistê-d’a. 

Ad’u Tinda 22 

Abraham mi he Isak va ma ngat buzuna mAlona 

1Bugol ahle ndazina, Alona mi kuk Abraham, mi yum ala: Abraham! Abraham mi 
hulong dum ala: An huma! 

2Alona mi dum kua ala: Ang ve gorongâ Isak ma tu gid’eng ma ang le kam heîna, 
ang i yam ambas sa Moriya-d’a, ang handji vama ngat buzu ma ngala yam ahina 
d’a an mba ni tagangzid’a. 

3Abraham mi nde iram yorogo tcholol, mi zlup koro mama, mi yo azungeî mama 
mbà zlapa ki goroma Isak, mi wak agu ma a ngal ki vama ngat buzunina, mi i ata 
yima Alona mi tagamzina. 

4Kur bur ma hindina Abraham mi hle iram akulo, mi we yi máma sä woi dei, 

5mi de mazungeî mama ala: Agi kagagi nga ka hî ki korona; ami ki gorona imi sä 
hî á kud’uromi Alona, ami mba hulongômi gevegi tua. 

6Abraham mi hlagu ma a ngal ki vama ngat buzunina, mi hum yam goroma Isak, 
mi hlakud’a ki mbigeud’a abomu; azi djak a i ad’u taziya. 

7Isak mi de mabum ala: Iba. Abum mi hulong dum ala: An huma, gorona! Isak mi 
djobom ala: Gola! Akud’a kaguna wana: Gor timi ma ei ï ngad’ama, mi nga ni lara 
ge? 

8Abraham mi hulong dum ala: Gorona, Alona tamba mba mi hei ini gor timina á 
ngata. Azi djak a nga i ad’u taziya. 

9Kid’a azi mbaza ata yima Alona mi dum kamid’a, Abraham i mi min yima ngal 
ahle suma ngat buzuna, mi ndja aguna kamu, mi djin goroma Isak, mi gum yam yi 
máma akulo yam aguna, 

10mi mat abomu, mi pat mbigeud’a á ngat goroma. 

11Ata yi máma malaikana hi Ma didinina mi yumï akulo atogo zak ala: Abraham! 
Abraham! Abraham mi hulong dum ala: An huma! 

12Malaikana mi hulong dum kua ala: Ang tin abong ata gorongâ d’i, ang lum va 
d’uo mi. Ki tchetchemba, an wala ang nga le mandara Alona, kayam ang d’elen 
nga gorong ma tu gid’engâ bei hed’a d’i. 

13Abraham mi hle iram akulo, mi gol blogomu, mi we gamlâna nga tchola adivim 
nga haka aduk azlupa, mi vumu, mi ngad’am balum goroma Isak. 

14Abraham mi yi yi máma ala Ma didina nga mi he . Kayam ndata gak ini suma a 
nga dala: Ni yam ahinad’a hi Ma didinid’a ba, mam mba mi he. 

15Malaikana hi Ma didinina mi yï Abraham akulo kua yam á mbàd’a, 

16mi dum ala: Ma didina nga mi dang ala: Kayamba ang le hina ang d’elen nga 
gorong ma tu gid’engâ d’uo d’a, an gun tan ki an tanda, 

17an mba ni b’e vunan kangû, an mba ni zulung andjavang avok d’igi tchitchiud’a 
na, d’igi les ma avun alum ma ngolîna na mi. Andjavang mba mi kus yam mam 
suma djangûna. 

18Ni kayam andjavang ba, an mba ni b’e vunan yam suma yam andagad’ina pet, 
kayam ang humun vunanu. 

19Abraham azi ki Isak a hulongî gen azungeî mama, azi tchol ad’u taziya, a i 
Berseba ata yima mi nga kaka kuana. 

Andjafâ hi Nahor-râ 

20Wani bugol ahle ndazina, sana mi mba, mi de mi Abraham ala: Gola! Milka ti vut 
wa gro andjofâ mi wiyengâ Nahor. 

21Gorom ma ngolâ a yum ala Us; wiyema Bus, Kemuwel Aram abumu, 

22Keset, Hazo, Pildas, Jitlaf ki Betuwel. 

23Betuwel mi vut Rebeka. Azi naklavandi suma Milka ti vud’uzi mi Nahor, 
Abraham wiyemina. 

https://es.bibles.org/mpg-AB/Gen/23#Gen.22.14!f.1

24Nahor amam mba gora a yat ala Reuma, ndat ti vut grona mi; ti vud’um Teba, 
Gaham, Tahas ki Mäka mi. 

Ad’u Tinda 23 

Abraham mi gus yima a tos Sara kuana 

1Sara ti le bizad’a ni kis yam dok mbà yam kid’iziya, 

2ti mit navo Kiriyat-Arba, nala, Hebron, ni yam andaga d’a Kanan-nda. Abraham 
mi min tam á tchi mad’amamba Sara, mi tchid’u. 

3Bugola, mi ar matna kä, mi i de mi suma Het-na ala: 

4An nangeina adigagiya. Agi han yina adigagi ka hî á tos mad’amanda kua; mi arî 
mana ki iran fafat. 

5Azi hulong de mi Abraham ala: 

6Sama ngolâ, ang humumiya. Alona mi tining ngola adigamiya; ang tos mat 
mangâ kur zul mami d’a djivi d’a kala; sama adigami ma mba mi d’eleng yam zul 
mamba á tos mad’amanga kuana nga d’i. 

7Abraham mi tchola, mi grif kä avok suma Het suma andagad’a, 

8mi dazi ala: Le agi minigi gagazi ala an tos mat mana kur zul ahina d’a tud’a ni, 
agi humunu. Agi tchenegi Efron Sohar goroma kanu, 

9kayam mi han zul ahina mam mba Makpela d’a avun dabid’a hasine mamid’a. Mi 
handji ki gus sa ndaka, kayam mi arî yi man ma tos matna adigagiya. 

10Efron mi nga kaka kä aduk b’oziyom suma Het-na, mi de mi Abraham avorozi ki 
suma a nga kalï avun azì ma ngolîna ala: 

11Sama ngolâ, nga na d’i! Ang humunu. An hang asine máma ki zul ahina d’a nga 
kuad’a mi, an hangzi navok sum mana; ang tos mad’amanga kua. 

12Abraham mi grif kä avok suma yam andaga ndatina, 

13mi de mi Efron avok sum ndazina ala: An nga ni tchenengû, le ang mina ni, ang 
humunu. An nga ni hang gusa yam asinena, ang vat abonu, kayam an tos 
mad’amanda kua. 

14Efron mi hulong de mi Abraham ala: 

15Sama ngolâ, ang humunu. Andagad’a guzut ni gurzu d’a hap pa kikis fid’i 
ganang wanda, ni vama ngol adigei ki ang zu? Ang tos mad’amanga d’o. 

16Abraham mi hum Efron, mi nga bege d’a hapa ki kilona mi Efron d’igi mam de 
woi avok suma Het-na na ala ni gurzu d’a hapa kikis fid’i hina mi, ni bege d’a 
suma mbut abozina a nga vata. 

17Asinena hi Efron ma Makpela máma navok Mamre d’ar, asinena ki zul ahina d’a 
nga kurumba pet kagu ma nga ped’a ir hagad’ina pet mi, 

18asine máma mi mbut nasinena hi Abraham-ma avok suma Het-na, avok suma 
pet suma a nga kalï avun azì ma ngolîna, a le glangâsâ kam mi. 

19Bugola, Abraham mi tos amamba Sara kur zul ahina d’a nga kur asine ma 
Makpela ma nga avok Mamre d’arâ, nala, Hebron yam andaga d’a Kanan-nda. 

20Ni hina ba, asine máma ki zul ahina d’a nga kurumba a mbut ni suma hi 
Abraham-ma ki iram fafat á tos mat mama avok suma Het-na. 

Ad’u Tinda 24 

Isak mi ve Rebeka 

1Abraham mi mbut mamara bizam ngola; Ma didina mi b’e vunam kam kur sun 
mamba led’a pet. 

2Bur tu Abraham mi de mazong mam ma bizam ngola ma avo hatam ma te yam 
suma avo hatama petna ala: Ang tin abong ad’u ab’alan kä, 

3ang gunun tang avok Ma didina, Alo ma lakulod’a kandagad’ina ala ang mba ve 
gora hi suma Kanan suma an nga kaka adigazina mi goron na d’i. 

4Wani ang i yam andaga manda, aduk sum mana, ang veï atchad’a mi gorona Isak. 

5Azong máma mi hulong dum ala: Dam le atchad’a ti min mba ki sed’en ka hî d’uo 
kla ni, an vezi ni gorongâ yam andaga d’a ang ndeï woi kuad’a zu? 

6Abraham mi hulong dum ala: Hawa! Ang gol tang djiviya, ang hulong ki gorona 
sä hî d’i. 

7Ma didina Alo ma lakulod’a ma vanï woi kur azina habuna yam andaga d’a an vut 
kur ma mi dan ala: An gunung tanu, andaga d’a wanda, an mba ni hat 
mandjavangû na, mam mba mi sun malaika mama avorong sä hî; ang mba veï 
atchad’a mi gorona. 

8Le atchad’a ti min á mba ki sed’eng nguo ni, ang wal lei ki gun nda ang gunun 
tanga. Wani ang hulong ki gorona sä hî d’i. 

9Azong mama mi gabom ad’u ab’al salama Abraham, mi gunum tam yam zla 
ndata. 

10Azong máma mi yo djambala hi salamid’a dogo, mi i kahle suma djivina teteng 
suma salama humuzi aboma, mi tchol mi i yam andaga d’a Mesopotami-d’a kur 
azina hi Nahor-râ. 

11Mi mba go, mi grif djambala kä avun golonga huyok azina ki fladege d’a aropma 
a nga go mbinid’a. 

12Mi de mAlona ala: Ma didina, Alona hi salana Abraham-ma, an nga ni 
tchenengû, ang lan djivid’a ini, ang tak djivi manga woi mi salana Abraham. 

13Gola! An ni nga tchola avun golonga; gro arop suma kur azì mamina a mba 
buzugï ini á gul mbina. 

14Le gor atcha d’a an dat ini ala: Ndak leng agel maka kä, kayam an tche mbina dö 
d’a, le ti dan ala: Ang tche, an he djambal manga mi d’a, ni ndat ba, ang manat 
mazong mangâ Isak. Ata yi máma an mba ni wala ang tak wa djivi manga mi 
salana Abraham. 

15Wani vunam dap puo ko ni, gol Rebeka ti ndeï woi kagela keled’u. Ndat ni 
Betuwel ma asum Milka-na goromba. Milka ni Nahor Abraham wiyema amamba. 

16Gor atcha ndata, ti djif heî, ndat ni gor wei d’a ngaf nga ki mandjuf fuo d’a, ti 
djak kä golongô, ti oî agel mata ki mbina, ti djak akulo. 

17Azongâ hi Abraham-ma mi ring d’ugulot vunad’u, mi dat ala: An tchenegu, ndak 
han mbiyo ma kur agel makina dö, an tche. 

18Ndat ti dum ala: Sama ngolâ, ang tche. Ti djok agel mata kä bigat atogo zak, ti 
hum mbina. 

19Kid’a mi tche mbina dad’a, ti dum ala: An gul mbina mi djambal mangziyo gak a 
ndak mi. 

20Ndat vo mbiyo ma ar kur agelina kä kur alum mba nga kä del golongid’a atogo 
zak, ti ring á gul mbiyo ma dingâ kä golongô, ti he mbina mi djambala pet mi. 

21Sa máma mi gol Rebeka ki vunam ma du’â, nga mi djib’er ala na ni akoi mamba 
ti ni djivid’a ir Ma didina ko d’oze nga djivi d’uo zu? 

22Kid’a djambala ndak dad’a, mi hle ngangam ma lor ma ngal wiwilik ma anegem 
ndak grama karagayana, mi nigittchi atchinad’u, mi yo wulak ka lor ra mbà d’a 
aneget kal grama kisa, mi tchuguttchi del abot abot mi, 

23mi dat ala: Ndak danu, nda’î nge goromba ge? Yina nga avo habuk ndak kami á 
burâ ko zu? 

24Ti hulong dum ala: An ni Betuwel ma Milka vud’um mi Nahor-râ goromba. 

25Hatna ki tena nga hatami ngola, yima burâ nga mi. 

26Sa máma mi grif kä avok Ma didina, mi kud’uromu, 

27mi dala: An le mersi mi Ma didina Alona hi salana Abraham ma tak djivi mamba 
ki d’engzeng mamba woi mi salanina; mi ngomon kur lovota gak mi mban avo hi 
salana Abraham wiyema. 

28Gor ndata ti ring ti de zla ndata mi suma avo hasutna. 

29Rebeka wiyetna nga, a yum ala Laban. Mi ndeï ringâ, mi i gen sa máma avun 
golonga. 

30Kayam mi we ngangama ki wulaka abo wiyemba, mi hum zla d’a wiyemba 
Rebeka dumzi ala: Sa máma mi dan na, mi dan na d’a, mi i gen sama nga tchola ki 
djambala avun golongina. 

https://es.bibles.org/mpg-AB/Gen/25#Gen.24.22!f.1

31Laban mi dum ala: Sama Ma didina b’e vunam kama, ang mbeya; ni kayam me 
ba, ang tchol lei abu ge? An min nga hur gonga ki yina yam djambala mi. 

32Sa máma mi kal avo, Laban mi but ahle suma huyok djambalina kä woyo, mi hat 
hatna ki tena mi. Mi he mbiyo ma mbus asema mi sa máma ki suma a nga zlapa ki 
sed’ema mi. 

33Azi mbazi tena, wani azongâ hi Abraham-ma mi dazi ala: An nga ni te va bei an 
de sun nda an mba kata d’i. Laban mi dum ala: Ang de! 

34Hina wani, mi dala: An nazongâ hi Abraham-ma. 

35Ma didina mi b’e vunam yam salana ngola heî, mi mbud’um sama ndjondjoîna, 
mi hum tumiyôna kamuzleina, bege d’a hapa ki lora, magumei suma andjofâ ki 
suma aropma, djambala ki korona mi. 

36Sara atchad’a hi salana Abraham-mba, ti vud’um gorâ ki mamarad’u; mam hum 
ahle mama pet abomu. 

37Salana Abraham mi dan ala: Ang gunun tang ala ang mba vatchad’a mi gorona 
aduk suma Kanan suma an nga kaka yam andaga mazid’ina d’i. 

38Wani ang i aduk simiyên kur azina habuna, ang veï atchad’a mi gorona. 

39Ata yima an de mi salana ala: Dam atcha ndata le d’i min mba ki sed’en nduo kla 
ge na, 

40mi hulong dan ala: Ma didin ma an nga ni tit avoroma mba mi sun malaika 
mama zlapa ki sed’eng á ngomong kur tit manga; ang mba veï atchad’a mi gorona 
aduk simiyên kur azina habuna. 

41Le ang i wa avo hi simiyên ba, azi hang nga gor atchad’a mi gorona d’uo ni, ang 
wal lei ki gun nda an gununga. 

42Ni kayam ndata ba, an mba ini avun golonga, an de mAlona ala: Ma didina, 
Alona hi salana Abraham-ma, le ang min gagazi ala akoi man nda an nga ni tid’ita 
ti ve kanu ni, 

43gola, an nga tchola avun golonga wana. Le gor wei d’a ndeï ini á go mbina d’a an 
dat ala: Ndak han mbiyo ma kur agel makina dö, an tche d’a, 

44le d’i hulong dan ala: Ang tche, an gul mi djambal mangziyo mi ni, ni ndat ba, 
ang Ma didina ang manat yam salana goroma. 

45Vunan dap puo ko ni, golî Rebeka ndeï kagel mata keled’u, ti djak kä golong á go 
mbina. An dat ala: Ndak han mbiyo ma tche dö. 

46Ndat ti djok agel mata kä bigat atogo zak, ti dan ala: Ang tche, an he mi djambal 
mangziyo mi. An tche; ndat ti he mbina mi djambala mi. 

47An djobot ala: Nda’î nge goromba ge? Ti dan ala: An ni Betuwel ma Milka 
vud’um mi Nahor-râ goromba. Ata yi máma an nigit ngangama atchinad’u, an 
tchugut wulaka del abot mi. 

48An grif kä avok Ma didina, an suburumu, an le mersi mAlona hi salana Abraham 
ma ngomon mi tagan lovot ta d’ingêra kur tit manda tala an ve salana wiyema 
gorom ngolod’a mi goroma d’a. 

49Wani ki tchetchemba, le agi min tagagi djivi magid’a ki d’ingêr magid’a mi 
salana Abraham-mu ni, agi danu. Le d’uo ni, agi danu; an i iran abo ma ndjuf foze 
abo ma gulana. 

50Laban azi ki Betuwel a hulong dum ala: Zla ndata tcholï nata Ma didina; ami 
ndak á dang zla d’a djivi d’oze zla d’a tcho d’i. 

51Rebeka avorong wana: Ang vad’u, ang i ki sed’ed’u, ang i hat mi salangâ goroma 
atchad’a d’igi Ma didina mi de na. 

52Ata yima azongâ hi Abraham-ma mi hum zla ndatina, mi grif kä andaga avok Ma 
didina. 

53Mi buzugï ahle suma a yorozi ki kawei ma hapma ki lorina woi abu ngola ki 
baruna, mi hazi mi Rebeka, mi hahle suma guzuzi kal teglesâ mi wiyetna kasut 
mi. 

54Mam ki suma ad’uma a te, a tche, a bur kua. Ki yorogod’a azi tchol akulo, mi dazi 
ala: Agi aran an i gen salana. 

55Rebeka wiyetna kasut a dum ala: Ang ar gora ti kak ki sed’emi burâ tcha, d’oze 
burâ dogo tua ba, ang i ki sed’ed’u. 

56Wani mi hulong dazi ala: Ma didina mi tugun wa tan kur tit manda; agi van yan 
ndi, agi aran an i gen salana. 

57Azi hulong dum ala: Ar ami yami gora, ami djobot zla d’a avunata. 

58Azi yï Rebeka, a djobot ala: Ndak min i ki sama wana zu? Ti dazi ala: Â, an iya. 

59Azi tin wiyezid’a Rebeka katcha d’a wuluta kazongâ hi Abraham-ma ki suma ki 
sed’ema pet mi. 

60Azi b’e vunazi kad’u, a dala: Wiyemid’a, ar andjavak mi zul dudubud’a dogo, ar 
andjavak mi hlazina hi mam suma djangûnina. 

61Bugola, Rebeka ti tchol akulo ki yugunei matna, azi nga yam djambala, a i ad’u 
sa máma; ata yi máma mi ve Rebeka, mi i ki sed’ed’u. 

62Isak mi tcholï avun golong nga a yat ala Lahai-Royi-d’a, mi mba mi kak abo ma 
Negef-fâ. 

63Bur tu mi nde woi abagei kel fladege á djib’era, mi hle iram akulo, mi we 
djambala nga d’i djïya. 

64Rebeka ti hle irat akulo, ti we Isak, ti tchugï aset kä yam djambala, 

65ti de mazong máma ala: Sama ndeï kel á d’ugolei ei wana, ni nge ge? Mi dat ala: 
Ni salana. Ti yo barud’a, ti zlubut kad’u. 

66Azong máma mi de mi Isak kei yam ahlena pet suma mi lazina. 

67Isak mi ve Rebeka, mi kalat kur zlub’ud’a hasum Sara-d’a. Hurum vat heî, mi 
vad’u; kayam ndata, Isak hurum b’leng yam matna hasuma. 

Ad’u Tinda 25 

Abraham andjavam ma dingâ 

1Abraham mi vatcha d’a dinga, simiyêt ala Ketura. 

2Ti vud’um Zimran, Joksan, Medan, Madiyan, Jisbak ki Suwa. 

3Joksan mi vut Seba ki Dedan; Dedan groma ni suma Asur-râ, suma Letus-sâ ki 
suma Leuma-na. 

4Madiyan groma ni Efa, Efer, Enok, Abida ki Elda. Azi pet ni Ketura grotna. 

5Abraham mi hahle mama pet mi Isak, 

6wani kid’a mam nga ki iram tua d’a, mi hahlena mamiyôm suma gureina grozina, 
mi walazi woi ki goroma Isak, mi dazi ala a i yam andagad’a abo ma yorogonid’a. 

Abraham mi mid’a 

7Wana ni biza d’a Abraham mi lata: Mi le bizad’a kis yam dok kid’iziya yam vahl, 

8mi mbut mamara kikra, mi le furîd’a ki mamaramu, mi mid’a. 

9Groma Isak azi ki Ismael a tozom kur zul la Makpela d’a kur asinena hi Efron 
Sohar ma Het-na d’a nga avok Mamre d’ara. 

10Nasine ma Abraham mi guzum abo suma Het-nina; azi tos Abraham azi ki Sara 
ni kua. 

11Bugol matna hi Abraham-ma, Alona mi b’e vunam yam goroma Isak; mam i mi 
kak avun golong nga Lahai-Royi-d’a. 

Andjafâ hi Ismael-lâ 

12Wana nandjaf Ismael Abraham gorom ma Agar ra Ezipte d’a magomba hi Sara-
d’a ti vud’umzina: 

13Wana ni simiyê Ismael groma ad’u vut mazid’a: Gorom ma ngolâ ni Nebayot. 
Bugola, a vut Kedar, Atpel, Mipsam, 

14Misma, Duma, Masa, 

15Hadat, Tema, Jetur, Nafis ki Ketma. 

16Wana ni Ismael grom suma dogo yam mbàna simiyêzi ki yazi ma kaka ki zlub’u 
mazid’a ad’u andjavazi kamulei mazina mi. 

17Wana ni biza d’a Ismael mi lata: Mi le bizad’a kis yam dok hindi yam kid’iziya, 
mi mid’a. 

18Andjaf Ismael mi kak aduk Havila ki Sur, tinï ad’ud’a avun andaga d’a Ezipte-d’a 
dei gak mba Asiri; azi pet a kak ngagad’a yam b’oziyozina d’ar. 

JAKOB 
(25.19–36.43) 

Rebeka ti vut Esau ki Jakob 

19Wana ni zla d’a de d’a yam Isak Abraham goromid’a: Abraham mi vut Isak; 

20Isak mi le bizad’a dok fid’i, mi ve Rebeka, gora hi Betuwel ma Aram ma nga 
kaka Padan-Aram-ma , ndat ni Laban wiyemba. 

21Isak mi tchen Ma didina yam amamba, kayam ndat ni gendreged’a. Ma didina 
mi hum tchen mamba; amamba Rebeka ti ve wirâ. 

22Grona a nde ndjiget tazi kurud’u, ti dala: Le ni na ni, an ve wirâ na na ge? Ti i 
tchen Ma didina. 

23Ma didina mi hulong dat ala: Andjaf suma mbà a nga kurugu; andjaf suma mbà 
ndazina a mba wal woi ni kuruk dei. Ma dingâ mba mi kal ndrama kad’enga, ma 
ngolâ mba mi ge yam kä ad’u ma gorâ. 

24Ata yima bur mat ma vuta nda’â, gol wani, ngoneîd’a nga kurud’u. 

25Ma ndeï avo’â tamî hleud’a d’igi baru d’a tumusa na. Ni kayam ndata ba, a yum 
ala Esau . 

26Bugol wani wiyema nde woyo, abom mi ved’a dodogasem Esau. Ni kayam ndata 
ba, a yum ala Jakob . Ata yima a vud’uzina Isak bizamî dok karagaya. 

Esau mi he ngol mamba mi Jakob yam tena 

27Kid’a gro ndazina a djenga, Esau mi mbut sama nduwan ma tchahlena heîna; 
Jakob ni sama iram si’â, mi ni kaka kä avo. 

28Isak mi le yam Esau, kayam mam nga mi te hliu ma Esau tchumzina. Wani 
Rebeka ti le ni yam Jakob. 

29Wani bur tu, ata yima Jakob nga mi min te ma djivinina, Esau mi tcholï abagei 
ata yima nduwanda, mi seî heî, 

30mi de mi Jakob ala: Meid’a tchan heî. Ang aran an te te ma hleu ma wana. Ni 
kayam ndata ba, suma a yi Esau ala Edom . 

31Wani Jakob mi hulong de mi Esau ala: Ang han ngol manga tua. 

32Esau mi hulong dum ala: An lá matna abo meid’a d’oü mina, an le ni me ki ngol 
ge? 

https://es.bibles.org/mpg-AB/Gen/25#Gen.25.20!f.1
https://es.bibles.org/mpg-AB/Gen/25#Gen.25.25!f.1
https://es.bibles.org/mpg-AB/Gen/25#Gen.25.26!f.1
https://es.bibles.org/mpg-AB/Gen/25#Gen.25.30!f.1

33Wani Jakob mi dum ala: Ang gunun tang tua. Ata yi máma Esau mi gunum tamu, 
mi gus ngol mamba woi abo Jakob. 

34Jakob mi hum avungôna kalit ma kura; Esau mi te, mi tche, mi tchol mi iya; ni 
hina ba, Esau mi gol ngol mamba is. 

Ad’u Tinda 26 

Isak mi i kak avo Gerar 

1Baktarad’a ti nde yam andagad’a d’igi ti ndadjeu kur atchogoid’a hi Abraham-
mba na mi. Isak mi i Gerar avo hi Abimelek amul ma Filistê-na. 

2Ma didina mi nde tam mbei iramu, mi dum ala: Ang i Ezipte d’i, ang ka’î yam 
andaga d’a an mba ni tagangzid’a. 

3Ang kak kua; an mba ni kak ki sed’engû, an mba ni b’e vunan kang kandjavangû; 
an mba ni hagi andaga ndata pet, kayam an tcholî yam gun nda an gun tan 
mabung Abraham-mba. 

4An mba ni zulung andjavangî d’igi tchitchiud’a na. An mba ni hum andaga ndata 
pet. Ni kayam mam ba, an mba ni b’e vunan yam andjaf suma yam andagad’ina 
pet, 

5kayam Abraham mi humun vunanu, mi ge yam kä ad’u zla manda ki vun ma he 
mana ki zla man nda an dumzid’a ki gat manda mi. 

6Isak mi nga kaka avo Gerar. 

7Suma kur azì mámina a djobom yam amamba; mam dazi ala ni wiyemba. Mi le ni 
mandarâ ala le mi dazi ala namamba ni, sum ndazina a mba tchum kla ge, kayam 
Rebeka ti djif heî. 

8Kid’a mam le burâ kua ngolid’a, bur tu Abimelek amul ma Filistê-na nga mi gol 
yina ir fenetred’a, mi we Isak nga mi lop amamba Rebeka. 

9Abimelek mi yi Isak, mi dum ala: Gagazi, ndat namanga. Ni kayam me ba, ang 
dan ala ndat ni wiyenga ge? Isak mi hulong dum ala: An djib’er ala le an dala ndat 
namanda ni, a mba tchanu. 

10Abimelek mi dum ala: Ang lami ni me hina ge? Arî hina nde á sama aduk sum 
manina mi zlap kamanga, hina ni ang mbami ni zlad’a kami d’uo zu? 

11Kayam ndata, Abimelek mi he vuna mi sum mama pet ala: Sama lara ma mi do 
sa máma d’oze amambina, gagazi, a mba tchumu. 

12Kur biza ndata Isak mi zum awuna yam andaga ndata, mi dut awuna kam kua 
kis, kayam Ma didina mi b’e vunam kamu. 

13Isak mi i avogovogo, bege mamba zul ngola, mi mbut sama ad’eng ma beged’a 
heîna. 

14Mi nga ki kangâna haho’â, kangâna hamuzleina kazungeîna ablaud’a avo hatam 
mi. 

Abimelek mi dik Isak kei avo Gerar 

Suma Filistê-na a nde le yungôra ata Isak. 

15Golongeî suma azungeîna habum Abraham-ma a kazi kur atchogoi mambina, 
suma Filistê-na a tozozi woi pet. 

16Abimelek mi de mi Isak ala: Ang iya, arami yi mamina, kayam ang mbut sama 
beged’a kalamiya. 

17Isak mi ar yi máma, mi i mi ve zlub’u mamba aduk ahuniyô suma Gerar-râ, mi 
kak sä kua. 

18Mi yo golongeîna habum Abraham-ma woyo, kayam bugol matna habuma, 
suma Filistê-na a tozozi woyo. Ni golongeî suma a kazi kur atchogoid’a 
habumbina. Mi yazi ni ki simi ma abum yazi ki na. 

19Bur tu azungeîna hi Isa’â a yo golonga aduk ahuniyôna, a fe mbiyo ma laud’a. 

20Suma pol suma Gerar-râ a nga yal tazi ki suma pola hi Isa’â ala: Mbiyo máma ni 
mamina. Isak mi yi golong ndata ala Esek , kayam azi yal ki sed’emu. 

21Azungeî mama a yo golong nga dinga kua; suma Gerar-râ a yal kat tei, mi yat ala 
Sitna . 

22Mi djok ad’umu, mi yo golong nga dinga; azi yal nga kat ti, mi yat ala Rehobot . 
Isak mi dala: Ki tchetchemba, Ma didina mi arei wa andagad’a hawa, ei mba zuli 
ngola kad’u. 

23Isak mi tchol ata yi máma, mi i Berseba. 

24Ma didina mi nde tam mbei iram kur andjege ndata, mi dum ala: An nAlona 
habung Abraham-ma; ang le mandar ri, kayam an nga ki sed’engû. An mba ni b’e 
vunan kangû, an mba ni zulung andjavang ngola yam azong mana Abraham. 

25Ata yi máma Isak mi min yima ngal ahle suma ngat buzuna kua, mi tchen ki 
simiyê Ma didina, mi ve zlub’u mamba kua; azungeî mama a ka golonga kua mi. 

Isak mi djin vunam ki Abimelek 

26Abimelek mi tcholï Gerar zlapa ki banama Ahuzat ki Pikol ma ngolâ hi azigar 
mamina, a mba gen Isak. 

27Isak mi dazi ala: Agi mbagi hatan ka hî ni kayam me ge? Agi noyônu, agi digin 
ndei adigagiya. 

28Azi hulong dum ala: Ami wami tetet ala Ma didina mi nga ki sed’engû. Ni kayam 
ndata, ami min ala ei guni tei aduk teya, ei djini vuneya. 

https://es.bibles.org/mpg-AB/Gen/27#Gen.26.20!f.1

29Ang gunumi tang ala ang mba lami tchod’a d’uo d’igi ami lang nga tchod’a d’uo 
na mi. Ami arang lovota ang i ki halasa; ki tchetchemba, angî sama Ma didina mi 
b’e vunam kangâ. 

30Mi lazi tena; azi te, a tche. 

31Azi buzuk yorogo tcholol, nge nge pî mi gun tamu. Isak mi araziya, azi i lafiya. 

32Wani kur bur máma tamba azungeîna hi Isa’â a mba, a dum ala: Ami kami 
golonga, ami fami mbina da’. 

33Mi yi golong ndata ala Siba . Ni kayam ndata ba, a nga yi azì máma simiyêm gak 
ini ala Berseba . 

Esau mi vik aropma mbà 

34Esau mi le bizad’a dok fid’i, mi vik gro Het-na mbà, Judit Beri goromba, ki 
Basmat Elon goromba mi. 

35Azi mbut ni suma b’lak hur Isak azi ki Rebekina. 

Ad’u Tinda 27 

Isak mi b’e vunam yam Jakob 

1Wani Isak mi mbut mamara, iram nga we d’i, mi yi gorom ma ngolâ Esau ala: 
Gorona! Esau mi humum ala: An huma! 

2Isak mi dum ala: An mbut ni mamara, an we nga burun ma matna d’i. 

3Ki tchetchemba, an nga ni dangû, ang yo ahle mang suma sïna, ang i nduwanda, 
ang tchanï azarâ, 

4ang lan te ma djivi ma hurun vum heîna, ang mbandjïya; an te, an b’e vunan kang 
tua ba, an ni mid’a. 

5Wani Rebeka ti hum zla d’a de d’a Isak mi dat mi Esau-d’a. Ata yima Esau mi i 
abagei á hal azureinina, 

6Rebeka ti de mi Jakob ala: An hum abung mi de mi Esau ala 

7mi i tchumï azarâ, mi lum te ma djivina, mam tumu, mam b’e vunam kam avok 
Ma didina tua ba, mi mid’a. 

8Ki tchetchemba, gorona, ang humun vunanu, ang le vama an dang kama. 

9Ang i aduk aho’â, ang yonï gro ahok suma djivina mbà, an mba ni le te ma djivina 
mabung d’igi mam min na. 

10Ang im mabungû, kayam mam tumu, mi b’e vunam kang tua ba, mi mid’a. 

11Jakob mi de masum ala: Esau ni sama anguvora, wani an tan nakulongôd’id’a. 

12Le abun laman ini tan kla ni, mba mi wala an ni lobom mi loba, mba mi b’e 
vunam kan nduo, wani mba mi gan ni vuna. 

https://es.bibles.org/mpg-AB/Gen/27#Gen.26.33!f.1

13Asum mbi dum ala: Gorona, ar vun ma ge máma mi ka’î kan anu; ang hum zla 
manda, ang i yondjï d’oü. 

14Mi i yoï ahok ndazina masumu; asum mbi le te ma djivina d’igi abum hurum 
vum na. 

15Bugola, Rebeka ti yo baru d’a djivi d’a kala hi gorot ma ngolâ d’a nga avod’a, ti 
tchugut ata Jakob, gorot ma gorâ. 

16Ti djinim bak gro ahok b’ogeina abom ki delem yima tumusa nga kua d’uo na, 

17ti he te ma djivi ma ti lum máma abo gorotna Jakob. 

18Mi im mabumu, mi yum ala: Iba! Isak mi humum ala: Gorona, an wana! Angî 
nge, gorona? 

19Jakob mi hulong dum ala: Ni an Esau gorong ma ngolâ, an le wa vama ang dan 
kama. Ang tchol akulo, ang kak kad’ungû, ang tazar ma an tchangzïna, ang b’e 
vunang kanu. 

20Isak mi djobom ala: Gorona! Ang feï azar máma ni lara atogo hina zak ke? Jakob 
mi hulong dum ala: Ma didina Alo mangâ mi handji ni mamu. 

21Isak mi de mi Jakob ala: Gorona, ang hud’ï go, an lamang tangû, kayam an we na 
ni gagazi angî gorona Esau ko zu? 

22Jakob mi hut gen abumu, abum lamam tamu, mi dala: Dela wana ni dela hi 
Jakob-pa, wani abona nabona hi Esau-na! 

23Wani mi wum nga d’ala ni Jakob-pu d’a d’i, kayam tumusa nga del abom d’igi 
wiyema na. Mi b’e vunam kamu, 

24mi djobom kua ala: Angî gorona Esau gagazi zu? Mam dum ala: Â, ni anu. 

25Isak mi dum ala: Gorona, ang hanïya, an tazar ma ang tchandjina, an b’e vunan 
kangû. Jakob mi mba ki tena mabumu, mam tumu; bugola, mi hum süm 
guguzlud’a, mi tche mi. 

26Bugola, Isak mi dum ala: Gorona, ang hud’ï go, ang van atangû. 

27Jakob mi hut gen abumu, mi vum atamu. Abum mi hizim baru mamba, mi b’e 
vunam kamu, mi dala: Gagazi, hisâ hi goronina mi ni d’igi asine ma Ma didina mi 
b’e vunam kama na. 

28Ar Alona mi ge mbad’ïd’a ei akulod’a hur asinengû, andagad’a ti wulung ahlena 
ngola, awuna ki guguzlud’a mi. 

29Ar andjaf suma a mbut ni magumei mangâ, suma yam andagad’ina a grif kä 
avorong mi. Ang ka’î ma ngolâ hi b’oziyongîna. Ar asung grotna a grif kä 
avorongû. Sama mi gang vunina, Alona mba mi gum vuna mi; sama mi b’e vunam 
kangâ, Alona mba mi b’e vunam kam mi. 

30Ata yima Isak mi b’e vunam yam Jakob b’ena, Jakob mi ar abumu, mi nde woi 
abu hina tchegem mi na, wiyema Esau mi tcholï abagei yima nduwanda, mi mba 
mi. 

31Mi le te ma djivina, mi im mabumu, mi dum ala: Iba, ang tchol akulo, ang tazar 
ma an mbangzina, kayam ang b’e vunang kanu. 

32Isak mi hulong dum ala: Ni ang nge ge? Mi hulong dum ala: Ni an gorong ma 
ngolâ Esau. 

33Isak mi nde zlaka djidjik, mi dala: Sama mban hliu azarâ adjï ni nge ge? An tum 
mbei avok mba manga pet da’, an b’e wa vunan kamu, mi arî sama b’e vuna kama 
mi. 

34Kid’a Esau mi hum zla d’a ded’a habumbid’a, hurum hat ngola, mi er ad’um 
akulo ala: Iba, an nga ni tchenengû, ang b’e vunang kan an mi. 

35Isak mi hulong dum ala: Wiyengâ mi mba, mi mbud’un iranu, mi hle wa b’e vun 
mangâ. 

36Esau mi dala: A yum Jakob nata yad’u; ni mam ba, mi mbud’un iran yam mbà. 
Avoka mi hle ngol manda; gola ki tchetchemba, mi hle wa b’e vun mana kua d’ei. 
Mi de mabum kua ala: Ang b’e vunang kan an kua d’uo zu? 

37Isak mi hulong dum ala: An tinim wa ngol manga, an hum b’oziyoma abom pet a 
mbut azungeî mama, an hum awuna ki süm guguzlud’a mi. Gorona, an lang hi ni 
me d’ei ge? 

38Esau mi de mabum ala: Iba, b’e vun máma ni tu go zu? Iba, ang b’e vunang kan 
mi. Mi nde tchina ki delem akulo. 

39Isak mi hulong de mi goroma Esau ala: Ang mba ka’î woi dei kandaga d’a wul 
ahlena, mbad’ï d’a akulod’a mba d’i ge kua d’uo mi. 

40Ang mba te vunangî ki mbigeu mang nga fiyaka, ang mba le ni sunda mi 
wiyengâ, wani ata yima ang mba iya abo hî yang ngei vangâ, ang mba kus djuk 
mama woi kelengû. 

Isak ge Jakob mi i avo hi Laban 

41Esau mi ve Jakob kurum kayam b’e vun ma abum mi b’amzi kama, mi de kurum 
ala: Bur ma matna habuna mi ar go; kur bur máma, an mba ni tchi wiyena Jakob. 

42Sana mi mba, mi de mi Rebeka zlad’a hi gorot ma ngolâ Esau-d’a. Ti yi gorot ma 
gorâ Jakob, ti dum ala: Gola! Wiyengâ Esau nga mi hal lovota á tchang á sä 
atchugulumu. 

43Ki tchetchemba, gorona, ang hum zla manda; ang tchola, ang ring avo hi wiyena 
Laban sä Haran. 

44Ang kak sä kua ndjö gak wiyengâ hurum vat tei tua, 

https://es.bibles.org/mpg-AB/Gen/27#Gen.27.36!f.1

45gak hurum b’lengâ, mi mar yam vama ang lumzina mi. Tua ba an mba ni ge 
sunda kang sä hî á halangû. Ni kayam me ba, agi djak bagi woi atan kur bur ma 
tuna ge? 

46Rebeka ti de mi Isak ala: An kau wa abo akuniyôna Het groma. Le Jakob mi 
vatchad’a aduk gro arop suma yam andaga d’a kä wandina ni, kak man nda 
adigazid’a, djivi mata ni me ge? 

Ad’u Tinda 28 

1Isak mi yi Jakob, mi b’e vunam kamu, mi gad’am ala: Ang vatchad’a aduk gro 
arop suma Kanan-na d’i. 

2Ang tchola, ang i Padan-Aram avo hasung abut Betuwel, ang veï atchad’a kua 
aduk asung wiyetna Laban groma. 

3Ar Alo ma ad’engêm kal petna mi b’e vunam kangû, ang vut grona ablaud’a, ang 
zul ndjondjoî, kayam ang mbut nandjaf ma ngolâ. 

4Alona mi b’e vunam kang kandjavang d’igi mi b’e vunam yam Abraham hina, 
kayam ang te yam andaga d’a ang nga kaka kat angeina wanda d’a Alona hat mi 
Abraham-mba. 

5Isak mi ge Jakob ala mi i Padan-Aram avo hi Laban Betuwel ma Aram-ma 
goroma; mam mi Rebeka wiyetna, ndat ni Jakob azi ki Esau asuziya. 

Esau mi vatcha d’a dinga 

6Esau mi wala Isak mi b’e vunam yam Jakob, mi sunum wa Padan-Aram ala mi veï 
atchad’a sä kua. Mi hum kua ala ata yima mi b’e vunam kama mi gad’am ala: Ang 
vatchad’a aduk gro arop suma Kanan-na d’i, 

7wani Jakob mi hum vun abum kasumu, mi i Padan-Aram. 

8Kayam ndata, Esau mi wala gro arop suma Kanan-na a nga djivi ir abum mbi, 

9mi i mi ve Ismael Abraham goroma goromba Mahalat Nebayot wiyemba 
atchad’a, mi gat aduk amiyôma. 

Alona nde tam mbei ir Jakob 

10Jakob mi tchol avo Berseba á i Haran. 

11Mi mbaza ata yima dingâ tu, mi bur kua, kayam afata nigimu. Mi hlahinad’a, mi 
d’igal yam kad’u, mi bur ata yi máma. 

12Adïd’a nga d’i dumu, mi wägu ma djak kakulona mi nga tinda kä yam andagad’a 
gak yam mbi do hur alona. Malaikana hAlonina a nga djaga akulo, a nga hulongî 
kä ata agu máma. 

13Gola! Ma didina mi nga akulo yam agu máma, mi dum ala: An ni Ma didina, 
Alona habung ngolo Abraham-ma, Alona habung Isa’â. Andaga d’a ang nga burâ 
kat wanda, an mba ni hangzi mi ang kandjavangû. 

14Andjavang mba mi zul d’igi andaga d’a gugud’upa na, mba mi b’rau woi kakä 
abo ma fladegena, abo ma yorogona, abo ma norâ kabo ma sutna. Ni kayam ang 
kandjavang ba, an mba ni b’e vunan yam suma yam andagad’ina pet. 

15An nga ki sed’engû, an mba ni ngomong ata yima lara ma ang i kuana, an mba ni 
hulongôngî yam andaga ndata, an mba ni arang ngei d’i gak an mba ni lang ahlena 
pet suma an dang kazina. 

16Jakob mi zlit akulo kur sena, mi dala: Gagazi, Ma didina mi nga ka hî, an we nga 
d’i. 

17Mi le mandarâ, mi dala: Yi máma ni yima mandarâ; gagazi, nazina hAlonina, ni 
vun azì ma akulona mi. 

18Jakob mi tchol akulo yorogo tcholol, mi hlahina d’a mam d’igal yam kata, mi 
tinit akulo kad’ut á ge humba, mi vot mbulâ kad’u, mi tinit irat vat yam Alona. 

19Mi yi yi máma ala Betel . Adjeu a yi yi máma ala Lus. 

20Jakob mi hle vunam mi dala: Le Alona mi nga ki sed’enu, mi ngomon kur tit 
manda, mi han tena, mi han baru d’a tchuka, 

21le an hulongî avo habun ki lafiya ni, ata yi máma Ma didina mba mi arî Alo 
mana. 

22Ahina d’a an tinit akulo kad’ut á ge humba wanda mba d’i mbut ni gonga 
hAlonid’a. Ahlena pet suma mam mba mi handjina, dogo an mba ni pad’am tu, 
dogo an mba ni pad’am tu. 

Ad’u Tinda 29 

Jakob mi i avo hi Laban 

1Jakob mi tchol mi i iram abo ma yorogona. 

2Bur tu mi gol iram hina wani, mi we golonga nga abagei kur asinena; ades 
tumiyôna hindi a nga burâ kä avunad’u, kayam azi tche ni golong ndata. Ahina d’a 
ngola ti nga duka avunad’u. 

3Ata yima azi mba kaho’â petna, a ligat ahinad’a woi avun golonga, a haho’â 
mbina. Bugol azi hulong ahinad’a duka avun golonga. 

4Jakob mi djop suma pola ala: B’oziyona, agi ni suma lara ge? Azi dum ala: Ami ni 
suma Haran-na. 

5Mi djobozi kua ala: Agi wagi Laban Nahor goroma ko zu? Azi dum ala: Ami 
wumu. 

6Mi djobozi kua ala: Mi nga hawa ko zu? Azi dum ala: Mi nga hawa. Gola! 
Goromba Rachel li djï ki tumiyô mama wana. 

7Jakob mi dazi ala: Gola! Afata nga tua, nga ni ler ra tok aho’â kä d’a d’i; agi hazi 
mbina, agi izi tena kua. 

https://es.bibles.org/mpg-AB/Gen/29#Gen.28.19!f.1

8Azi hulong dum ala: Ami nga imi d’i gak ades aho’â mba pet tua. Le ami ligat wa 
ahinad’a woi avun golonga ni, ami hami aho’â mbina tua. 

9Kid’a Jakob nga mi de zlad’a ki sed’ezi tua d’a, Rachel li mba ki tumiyôna 
habutna, kayam ndat ni d’a pola. 

10Ata yima Jakob mi we Rachel ndjazum ma asuma goromba kaho’îna, mi hut go 
avun golonga, mi ligat ahina d’a a dugut avun golongid’a woyo, mi haho’â hi 
ndjazuma mbina. 

11Jakob mi bet Rachel kok, mi nde tchina ki delem akulo. 

12Jakob mi de mi Rachel ala: An nabuk ndjazumu, Rebeka gorotna. Ndat ti ring 
atogo zak, ti de mabud’u. 

13Ata yima Laban mi hum zla Jakob wiyemba gorotnina, mi tchol ringâ, mi 
d’ugulomu, mi bed’em kok, mi mba ki sed’em avo hatamu. Jakob mi vum ad’u 
ahlena pet suma a lena. 

14Laban mi de mi Jakob ala: Gagazi, angî aruwad’ana, angî hliwinu. Jakob mi kak 
avo hi Laban tilâ sop. 

Jakob mi ve Lea azi ki Rachel 

15Bur tu Laban mi de mi Jakob ala: Angî gorona, wani nga ata yat tala ang lan 
sunda hawa d’a d’i. Ang dan yam wurak mang nga ang minita. 

16Wani Laban grom suma aropma nga mbà, d’a ngola a yat ala Lea, d’a gora a yat 
ala Rachel. 

17Lea irat ta gola ni ndü, wani Rachel ti djif heî. 

18Jakob hurum ve Rachel, mi de mi Laban ala: An mba ni lang sunda bizad’a 
kid’iziya yam gorong nga gora Rachel. 

19Laban mi mina, mi dala: Djivid’a ang vat tala an hat mi sama dingâ d’a; ang kak 
ki sed’enu. 

20Jakob mi le sunda mi Laban bizad’a kid’iziya yam Rachel; biza d’a kid’iziyad’a ti 
mbut ir Jakob mi d’igi bur ma kap mbàna hawa na, kayam mam hurum ve Rachel 
heî. 

21Jakob mi de mi Laban ala: Ang han amanda, kayam bur mana ndak wa; an min 
vad’u. 

22Laban mi le tena, mi yi suma ata yi mámina pet. 

23Wani kid’a afata nik dad’a, mi ve goromba Lea, mi hat mi Jakob; Jakob mi zlap ki 
sed’ed’u. 

24Laban mi he wei mamba Zilpa mi goromba Lea á kak wei mata. 

25Kid’a yina fod’a, Jakob mi gol wani, doli ni Lea! Jakob mi de mi Laban ala: Ang 
lan ni me hina ge? An lang sunda ni yam Rachel luo zu? Ni kayam me ba, ang 
mbud’un iran nge? 

26Laban mi hulong dum ala: Yam andaga mamid’a ka hî wani, sana nga mi he 
gorom mba gora ndjufâ avok ka ngola d’i. 

27Ang le burâ kid’iziya ki d’a wanda. Bugola, an hang nga hid’a, ang mba lan 
sunda kat kua bizad’a kid’iziya mi. 

28Jakob mi le hina mi, mi le burâ kid’iziya ki Lea; Laban mi hum Rachel. 

29Laban mi he wei mamba Bilha mi goromba Rachel á kak wei mata. 

30Jakob mi ge Rachel huyogomu, hurum vat ngola kal Lea. Mi le sunda mi Laban 
kua bizad’a kid’iziya. 

Jakob groma 

31Ata yima Ma didina mi wala Jakob hurum ve nga Lea d’igi Rachel hina d’uo na, 
mi malat lovota á vuta, mi b’al Rachel gendreged’a. 

32Lea ti ve wirâ, ti vut gor mandjufâ, ti yum ala Ruben, kayam ti dala: Ma didina 
mi we las manda; ki tchetchemba, ndjuvun mba mi le kanu. 

33Ti ve wirâ kua, ti vut gor mandjufâ, ti dala: Ahâ! Ma didina mi wala ndjuvun mi 
noyôn ndeyo, mi han ma wana kua. Ti yum ala Simeon. 

34Ti hulong ve wirâ kua, ti vut gor mandjufâ, ti dala: Ihî wani, ndjuvun mba mi reî 
ki sed’enu, kayam an vud’um gro andjofâ hindi. Ni kayam ndata ba, ti yum 
ala Levi. 

35Ti ve wirâ kua, ti vut gor mandjufâ, ti dala: Ihî wani, an mba ni gile Ma didina. Ni 
kayam ndata ba, ti yum ala Juda. Ti ka bei vuta. 

Ad’u Tinda 30 

1Ata yima Rachel ti wala ndat ti vut nga gor mi Jakob puo na, ti nde le yungôra ata 
wiyeta, ti de mi Jakob ala: Ang han grona! Le hina d’uo ni, an mba ni mid’a! 

2Jakob hurum zal ata Rachel ngola, mi dat ala: An mbut nAlona ba, ni d’elek bei 
vuta zu? 

3Ti hulong dum ala: Ang gol wei manda Bilha wana: Ang vad’u; ti vut gorâ, an ni 
gum adiganu, kayam an fe gorâ atad’u. 

4Ti hum wei mata Bilha atchad’a; Jakob mi bur ki sed’ed’u. 

5Ti ve wirâ, ti vud’um gor mandjufâ. 

6Rachel ti dala: Alona mi lan djivid’a, mi hum zla manda, mi han gor mandjufâ. Ni 
kayam ndata ba, ti yum ala Dan. 

7Bilha weid’a hi Rachel-la ti ve wirâ kua, ti vut gor ma mbàna mi Jakob. 

8Rachel ti dala: An deng tan ata Alona, an ndjiget ki wiyenda, an kus wa. Ti yum 
ala Neftali. 

9Ata yima Lea ti wala ndat ti ka bei vuta na, ti ve wei mata Zilpa, ti hat mi ndjuvut 
Jakob atchad’a. 

10Zilpa weid’a hi Lea-d’a, ti vut gor mandjufâ mi Jakob. 

11Lea ti dala: Ni djiviya me na ge? Ti yum ala Gad. 

12Bugola, Zilpa weid’a hi Lea-d’a, ti vut gor ma mbàna mi Jakob kua. 

13Lea ti dala: An le furîd’a, kayam gro aropma a mba de kan ala: D’a furîd’a. Ti 
yum ala Aser. 

14Kur bur ma ze gemena, Ruben mi i abagei kur asinena, mi feï vud’agu ma a yum 
ala mandragorâ na, mi mbam masum Lea. Rachel ti de mi Lea ala: An nga ni 
tchenegu, ndak hanï ni mandragorâ hi goro’îna nde. 

15Lea ti hulong dat ala: Ndak hle ndjuvun abon wani ndagak nga d’uo tua ba, ndak 
hal á hle mandragorâ hi goronina kua d’ei zu? Rachel ti dat ala: Djiviya! Jakob mi 
bur ini ki sed’ek yam mandragorâ hi goro’îna d’ang. 

16Wani fladege d’a Jakob mi tcholï hur asinena á mba avod’a, Lea ti nde woi á 
d’ugulomu, ti dum ala: Ang bur ini avo hatanu, kayam an wurak kang ki 
mandragorâ hi goronina. Jakob mi bur ki sed’et andjege ndata. 

17Alona mi hum tchenda hi Lea-d’a, ti ve wirâ, ti vut gor ma vahlâ mi Jakob. 

18Ti dala: Alona mi han wa wurak manda, kayam an he wei manda mi ndjuvunu. 
Ti yum ala Isakar. 

19Lea ti ve wirâ kua, ti vut gor ma karagayana mi Jakob. 

20Ti dala: Alona mi han he d’a hawa d’a djivid’a, ihî wani, ndjuvun mba mi lan 
ad’unu, kayam an vud’um grona karagaya. Ti yum ala Zabulon. 

21Bugola, ti vut gor atchad’a, ti yat ala Dina. 

22Bugola, Alona mi djib’er yam Rachel, mi humud’u, mi malat lovota á vuta. 

23Ti ve wirâ, ti vut gor mandjufâ, ti dala: Alona mi pad’an ndei kur zulo mana. 

24Ti yum ala Josef, ti dala: Ar Ma didina Alona mi han gor mandjufâ kua. 

Jakob mi mbut ma ndjondjoîna 

25Bugol la Rachel ti vut Josef vuta, Jakob mi de mi Laban ala: Ang aran an i avo 
hatan yam andaga manda. 

26Ang han amiyôn suma an lang sunda kazina ki grona, an iya; ang tang we sun 
nda an langzid’a. 

27Laban mi dum ala: Ang humun djiviya; Ma didina mi dan ala mam b’e vunam 
kan ni kayam angû. 

https://es.bibles.org/mpg-AB/Gen/31#Gen.30.14!f.1

28Ang ngan wurak manga, an mba ni wuragangziya. 

29Jakob mi hulong dum ala: Ang tang we ni nana ba, an lang sunda ngola, an 
polong d’uwar mangâ ge. 

30An fang ahligiyengî hina yegre go, a zul ki tchetchemba ni kayam anu; Ma 
didina mi b’e vunam kangî kayam an mi. Ki tchetchemba, ni mindja ba, an mba ni 
le sunda yam aziyan nge? 

31Laban mi dum ala: An hangî me ge? Jakob mi hulong dum ala: Ang han va d’i. Le 
ang min zla d’a an dangzid’a ni, an mba ni polong tumiyô mangâ kua. 

32An mba ni kal ini aduk ahok mangâ, an mba ni var tumiyô suma tazi d’udjod’a 
ndundub’u’â ki suma tazi tchetchefâ ki gro tumiyô suma wurana; aduk b’ogeina, 
suma tazi d’udjod’a ndundub’u’â ki suma tazi d’udjod’a tchetchefâ. Ndazina ni 
wurak manda. 

33Ndjivin nda ang mba mba á gol wurak mandid’a, ang mba wala an ni sama 
d’ingêrâ; ahok b’ogei suma tazi nga ndundub’uk kuo na, suma tazi nga tchetchef 
fuo na d’oze tumiyô suma tazi nga wurad’a d’uo na, le a nga aduk mandjiyo ni, 
ndata ni kula. 

34Laban mi dum ala: Djiviya! Ang le d’igi ang de na. 

35Kur bur máma tamba Laban mi var ahok mbekmbere suma tazi d’udjod’a 
kikringâ ki suma tazi tchetchefâ, ahok b’ogei suma aropma pet suma tazi 
ndundub’u’â ki suma tazi tchetchefâ, suma tazi b’ub’ulu’â ki gro tumiyô suma 
wurageina, mam hazi mi groma. 

36Mi wal ki Jakob adigazi ndak á tita burâ hindi. Jakob nga mi pol d’uwarâ hi 
Laban ma arâ. 

37Jakob mi yo abo agu ma arina hi peplena, amandena ki platana, mi ndalazi hapa 
b’ub’uluk. 

38Mi tchuk abo agu ma mi ndalama kä avok aho’â ata yima azi mba á tche 
mbinina, a nga vik wureina mi. 

39Azi nga ful tazi avok abo agu mi ndalam máma, azi nde vut gro suma tazi 
d’udjod’a kikringâ ki suma tazi ndundub’u’â ki suma tazi tchetchefâ. 

40Kid’a Jakob mi ka tumiyô mama irazi vazid’a, mi yo gro aho’â pet suma tazi 
d’udjod’a kikringâ ki suma tazi wurad’a suma a nga kur kangâna hi Laban-nina, 
mi mbut sama d’uwarâ heîna, mi tinizi irazi vaziya, mi zlabazi nga ki suma hi 
Laban-na d’i. 

41Ata yima lara ma ahok suma gangrangâ a ful tazina, Jakob mi tchuk abo agu 
máma kä avorozi ata yima azi nga tche mbina kuana; hina azi ful tazi avok abo 
agu máma. 

42Ata yima suma agengâ a nga ful tazina, mam nga mi tchuk abo agu máma kä 
avorozi d’i. Kayam ndata, ahok suma agengâ ni suma hi Laban-na, suma 
gangrangâ ni suma hi Jakob-ma mi. 

43Ni hina ba, Jakob mi mbut sama ndjondjoîna, mi nga kaho’â ablaud’a, 
yuguneina, azungeîna, djambala ki korona mi. 

Ad’u Tinda 31 

Jakob mi ring abo Laban 

1Wani Jakob mi hum zlad’a hi Laban groma d’a a nga dala: Jakob mi yo ahlena 
habuina pet; mi mbut sama ndjondjoîna ni kayam abuya d’a. 

2Jakob mi gol Laban mi nga d’igi azi avok dei ata tazid’a na d’i. 

3Ma didina mi de mi Jakob ala: Ang hulong yam andagad’a habuyonga, aduk 
simiyêngû; an mba ni kak ki sed’engû. 

4Jakob mi ge sunda, mi yï Rachel azi ki Lea abagei hur asinena, ata yima ahok 
mama a nga kuana. 

5Mi dazi ala: An wabugi mi nga ki sed’en d’igi avok deid’a na d’i, wani Alona 
habuna mi nga ki sed’enu. 

6Agi tagid’a wagiya, an le sunda mabugi ni kad’engên pet. 

7Wani abugi mi lan iranu, mi mbud’un wurak manda yam dogo, wani Alona mi 
aram nga á lan vama tcho d’i. 

8Ata yima mi dala: Ahok suma tazi d’udjod’a ndundub’u’â ni wurak manga na, ata 
yi máma aho’â pet a vut ni gro suma tazi d’udjod’a ndundub’u’â. Ata yima mi dala: 
Suma tazi d’udjod’a kikringâ ni wurak manga na, ata yi máma aho’â pet a vut ni 
suma tazi d’udjod’a kikringâ. 

9Alona mi yo d’uwarâ habugina, mi handjiya. 

10Wani ata yima aho’â a nga ful tazina, an we kur adïd’a mbekmbere ma nga yam 
aho’îna, tamî d’udjod’a kikring, ma hina tam d’udjod’a ndundub’uk, ma hina tam 
d’udjod’a tchetchef mi. 

11Malaikana hAlonina mi yan kur adïd’a ala: Jakob! An humum ala: An huma! 

12Mi dan ala: Ang hle irang akulo, ang gol mbekmbere suma d’udjo suma a nga 
nga yam aho’îna pet, suma tazi d’udjod’a kikringâ, suma tazi d’udjod’a 
ndundub’u’â ki suma tazi d’udjod’a tchetchefâ, kayam an we vama Laban mi 
langzina. 

13An nAlo ma ni nde tan ndei irang Betel-lâ; ni yima ang tin ahinad’a akulo kad’ut 
ang vot mbulâ katna, ni yima ang hlan vunang kuana. Ki tchetchemba, ang tchol 
akulo, ang ar andaga d’a wanda, ang hulong yam ambasa hi simiyênga. 

14Rachel azi ki Lea a hulong dum ala: B’rau mamid’a ki djo mamina ar nga avo 
habumi d’ei zu? 

15Mam golomi ni d’igi suma dingâ hina d’uo zu? Kayam mi guzumi woyo, mi te 
bege mamina mi d’uo zu? 

16D’uwar ma Alona mi yomi woi avo habumina ni mamina ki gromina; ki 
tchetchemba, ang lahlena pet suma Alona mi dangzina. 

17Jakob mi tchola, mi yo groma kamiyôma yam djambala, 

18mi yo d’uwar mama pet kahle mam suma mam fazina pet ki d’uwar ma mi fum 
Padan-Aram-ma á i avo habum Isak yam andaga d’a Kanan-nda. 

19Ata yima Laban mi i á tchau tumiyô mamina, Rachel ti kul filei mama. 

20Jakob mi le lemba mi mber gumun bei mi de Laban ma Aram-ma. 

21Mi i kahle mama pet, mi i mi djak alum ma Efrat-na, mi i iram yam ahuniyô 
suma Galät-na. 

Laban mi hal ad’u Jakob 

22Kur bur ma hindina sana mi de mi Laban ala: Jakob mi ringâ wa. 

23Laban mi yo b’oziyoma ad’umu, mi halam ad’um gak burâ kid’iziya, mi i fum sä 
yam ahuniyô suma Galät-na. 

24Alona mi mba ata Laban ma Aram-ma andjege, mi dum adïd’a ala: Ang gol tang 
djivi á de vama djivi d’oze vama tcho mi Jakob. 

25Laban mi fe Jakob mi ve wa zlub’u mamba yam ahinad’a. Laban azi ki b’oziyoma 
a ve zlub’u mazid’a yam ahina d’a Galät-ta mi. 

26Laban mi de mi Jakob ala: Ang le ni me hina ge? Ni kayam me ba, ang lan lemba, 
ang yoï grona d’igi ang yozi navun ayî ma durâ na ge? 

27Ni kayam me ba, ang lan lemba, ang ringî gumun bei dan nge? Le ni djivid’a ni, 
an tiningî ki furîd’a ki sawala ki daliyâd’a kadingâ mi d’uo zu? 

28Ang aran nga á ge grona ki gron ngolona depa d’i. Ang le hini sun nda lilid’a. 

29An ndak á lagi va, wani Alona habungâ mi dan kama andjege ala: Ang gol tang 
djiviya, ang de vama djivi d’oze vama tcho mi Jakob pi. 

30Ki tchetchemba, ang iya kayam hurung vazina habungâ, wani ni kayam me ba, 
ang kulï fileimana ge? 

31Jakob mi de mi Laban ala: An le mandarâ. An djib’er ala le an dangû ni, ang mba 
yo grongâ kä woi ad’un kla ge. 

32Sama ang fe filei mangâ avo hatama, mi ndak á tchid’a. Avok b’oziyoina va mang 
ma ang fum avo hatana, ang hlumu. Jakob mi we nga d’ala Rachel ti kulumîya d’a 
d’i. 

33Laban mi kal kur zlub’ud’a hi Jakob-pa, mi kal kur ra hi Lea-d’a, mi kal kur ra hi 
yugunei suma mbànid’a, mi fe nga va d’i. Mi nde woi kur zlub’ud’a hi Lea-d’a, mi 
kal kur ra hi Rachel-la. 

34Wani Rachel ti hle filei máma, ti kalam kä ad’u ahle suma huyok djambalina, ti 
kak kamu. Laban mi hal kur zlub’ud’a pet, mi fe nga va d’i. 

35Rachel ti de mabut ala: Iba, ar hurung zal kan ndi, an ndak á tchol akulo 
avorong ngi, kayam tan tcho. Mam hala, mi fe nga filei mama d’i. 

36Jakob mi mbut ayîna, nga mi yal Laban, mi dum ala: Vama tcho ma an langzina 
ni me ge? Tcho man nda an lata ni lara ba, ang halan ad’un hina fufut ke? 

37Ang hal aduk ahligiyen pet, ang fe va mang avo hatan tu zu? Ang mba mi kä 
avok b’oziyona ki b’oziyongâ; azi kei ir zla ndata aduk teya. 

38An le bizad’a dok mbà ki sed’engû, timi mang ngoze b’e mang hurut nde nga 
woi d’i. An mut nga gamlâ mang tu d’i, 

39an mba nga ki har ahu ma amburâ vuma d’i, an ve tan ad’enga kuru; ahu ma a 
kulum falei d’oze andjegena, ang nga djobon kamu. 

40Afata nga d’i ngalan faleya, andjege ab’lenga nga d’i lanu; an nga ni bur sen ndi. 

41An le bizad’a avo hatangî dok mbà, an lang sunda bizad’a dogo yam fid’i yam 
grong suma mbàna, bizad’a karagaya yam d’uwar mangâ, wani ang mbud’un 
wurak manda yang dodogo. 

42Ladjï Alona habuna Alona habun ngolo Abraham ma abun Isak lum mandarama 
mi nga ki sed’en nduo ni, ang aran an i nabon hawa. Wani Alona mi wan ndak 
manda ki sun nda an lat kabonda, mi kan sariya manda kama andjege. 

Jakob ki Laban a djin vunaziya 

43Laban mi hulong de mi Jakob ala: Gro aropma wana ni gron ana, gro andjofâ 
wana ni gron ana, tumiyôna wana ni tumiyô mana, ahlena pet suma ang nga wazi 
wana ni mana. An le ni me ini yam gron suma aropma ki grozi suma azi vud’uzina 
ge? 

44Ki tchetchemba, ang mbeya, ei djini vuneya, kayam vun ma djin máma mi arî 
vama glangâsâ aduk teya. 

45Jakob mi hlahinad’a, mi tcholot akulo kad’ud’u. 

46Jakob mi de mi b’oziyoma ala: Agi i yogï ahinad’a. Azi i yod’ïya, a molot yam 
tad’u, a te tena kad’u. 

47Laban mi yat ala Jegar-Sahaduta ; Jakob mi yat ala Galet . 

48Laban mi dala: Ahina d’a mol la wanda ni vama glangâsâ ini adigeya. Kayam 
ndata, Jakob mi yat ala Galet. 

https://es.bibles.org/mpg-AB/Gen/31#Gen.31.47!f.1

49A yat kua ala Mispa , kayam Laban mi dala: Ar Ma didina mi wadigeya, ata yima 
ei wal leina, ei ndak á wei tei bugol luo d’a. 

50Le ang tchol wa á le gron suma aropma ndaka, le ang vik arop suma dingâ kazi 
kua ni, ang we sama adigeina ni sa d’i, nAlona tamba ba, ni glangâs ma adigeina. 

51Laban mi de mi Jakob ala: Ang gol ahina d’a mol la an molot adigei wanda, ang 
gol ahina d’a an tinit kad’ut akulo á ge humbid’a. 

52Azi ni vama glangâsâ ala: An mba ni tchila yam mol ndata á iza atang á lang 
vama tcho d’i; ang tang ndak á tchila mba atan á lan vama tcho d’uo mi. 

53Alona hi Abraham-ma, Alona hi Nahor-râ, Alona habuyozina, mi kei sariyad’a 
adigeya. Jakob mi gun tam ki simiyê Alo ma abum Isak nga mi lum mandarama. 

54Jakob mi ngat aho’â buzuna yam ahina ndata, mi yi b’oziyoma á te tena. Kayam 
ndata, azi a te, a bur yam ahina ndata mi. 

55Laban mi tchol akulo ki yorogo tcholola, mi ge grom ngolona ki groma depa, mi 
b’e vunam kaziya, mi hulong avo hatamu. 

Ad’u Tinda 32 

1Jakob mi hle lovot mamba, mi iya. Malaikana hAlonina a ngavamu. 

2Ata yima Jakob mi wazina, mi er ad’um akulo ala: Ihî ni yina hAlonina, mi yi yi 
máma ala Mahanayim. 

Jakob mi min tam á ngaf Esau 

3Jakob mi sun suma avorom gen wiyema Esau, kur ambas sa Seir yam andaga d’a 
Edom-mba. 

4Mi hazi vuna ala: Agi dagi mi salana Esau ala: Azong mangâ Jakob mi dala: An 
kagï ngola avo hi Laban gak ini. 

5An nga kamuzleina, korona, aho’â, azungeîna ki yuguneina mi. Kayam ndata, an 
dang ang salana Esau, kayam ang van atang ki djivid’a. 

6Suma sunda a hulongî gen Jakob, a dum ala: Ami i fami wiyengâ Esau; mam nga 
mi djï ki suma kikis fid’i á d’ugulongû. 

7Jakob mi le mandarâ ngola, mi nga kur djib’era, mi wal ir suma ki sed’ema mbà, 
aho’â, amuzleina ki djambala, 

8mi dala: Le Esau mi mba mi tchi ades ma tuna woyo ni, ma hina mba mi sud’a. 

9Jakob mi tchen Alona ala: Alona habun ngolo Abraham-ma, Alona habun Isa’â, ni 
ang Ma didin ma dan ala an hulong yam andaga manda gen simiyên ang mba lan 
djivid’a na, 

https://es.bibles.org/mpg-AB/Gen/31#Gen.31.49!f.1

10an kid’ak kei ata djivi manga ki d’engzeng manga pet suma ang lazi ki an azong 
mangîna. Adjeu an djak alum ma Jurdê-na ni ki totogod’a abonu; ki tchetchemba, 
an nga kadesâ mbà. 

11An nga ni tchenengû, ang sud’un ndei abo wiyena Esau, kayam an nga ni le 
mandarâ abomu, kayam mam mba mi tchan grona kasuyoziya. 

12Ni ang ma dan ala ang mba lan djivid’a, ang mba zulun andjavan d’igi les ma 
avun alum ma ngol ma sa mi ndak á ndumum mbuo na na na. 

13Kur andjege ndata Jakob mi bur ata yi máma, mi yo ahle suma ding suma mi 
min hazi mi wiyema Esau-na, 

14nala, b’ogei suma aropma kikis mbà ki suma andjofâ dok mbà, tumiyô suma 
aropma kikis mbà ki suma andjofâ dok mbà, 

15djambala dok hindi ki grot suma tchaponina mi, amuzlei suma aropma dok fid’i 
ki suma andjofâ dogo, koro d’a aropma dok mbà ki koro ma andjofâ dogo mi. 

16Jakob mi hazi abo azungeî mama irazi vazi teteng, mi dazi ala: Agi igi sä 
avoronu, agi tid’igi adigagi woi d’ud’uluk. 

17Mi he vuna mazong ma avo’â ala: Le wiyena Esau ngavang mi djobong wa ala: 
Angî sana hi nge? d’oze, Ang i ni lara ge? d’oze, Ahle suma avorong wana ni hi nge 
ge ni, 

18ang dum ala: Ni suma hazong mangâ Jakob-ma; wana ni he d’a hawa d’a mam 
sunungzi mi ang salamid’a; mam tam nga mi djï blogomiya. 

19Jakob mi he vun máma mazong ma mbàna ki ma hindina ki suma a nga tit bugol 
d’uwarîna pet hina ala: Wana ni zla d’a agi mba dat mi salana Esau ata yima mi 
ngavaginid’a. 

20Agi dum ala: Azong mangâ Jakob tamba nga mi djï blogomiya. Jakob mi de 
kurum ala: An mba ni b’lengêm hurum ki he d’a hawa d’a sä avoronda. Bugol an 
mba ni fumu, na ni mba mi van atam ki furîd’a ko zu? 

21He d’a hawa ndata kal avoromu, mam tamba mi bur ata yima mi zlup kuana. 

Jakob mi ndjiget kAlona 

22Kur andjege ndata Jakob mi tchol mi yo arubuyom suma mbàna ki yugunei 
mazi suma mbàna ki grom suma dogo yam tuna, mi djak alum ma Jabo’â kasemu. 

23Mi yoziya, mi djagazi aluma woi kahle suma mam nga ki na. 

24Jakob mi ar vam tu, sana tu mi ndjiget ki sed’em gak yina nga ad’um fod’a. 

25Kid’a sa máma mi wala mi kal yam Jakob puo d’a, kid’a azi nga kur ndjigetid’a, 
mi tum Jakob ir tchugulumu; Jakob mi mbut dileîd’a. 

26Sa máma mi de mi Jakob ala: Ang aranu, kayam yina ar go á fod’a. Jakob mi 
hulong dum ala: An arang ngi. Ang b’e vunang kan tua. 

27Sa máma mi dum ala: Simiyêngâ na? Mi hulong dum ala: Jakob. 

28Sa máma mi hulong dum ala: A dok yang ala Jakob puo d’a, wani a mba yang 
ala Israel. Kayam ang ndjiget kAlona ki sumuna, ang kuza. 

29Jakob mi djobom ala: Ang tagan simiyêngû. Mam dum ala: Ni kayam me ba, ang 
halan simiyên nge? Ata yi máma mi b’e vunam yam Jakob. 

30Jakob mi yi yi máma ala Peniyel, kayam mi dala: An wAlona ki iranu, an nga 
karid’a mi. 

31Kid’a afata deîd’a, Jakob mi djak Peniyel, nga mi tit dileîd’a yam ir tchugulum 
mba pata. 

32Kayam ndata, gak ini Israel-lâ a nga te luluka hab’alîd’a d’i, kayam Alona mi tum 
Jakob mi ir tchugulumu. 

Ad’u Tinda 33 

Jakob azi a ngaf tazi ki Esau 

1Jakob mi hle iram akulo, mi we Esau mi mba ki suma ad’um kikis fid’i, mi ka 
kemba woi avok Lea ki Rachel ki yugunei suma mbàna mi. 

2Mi tchol yuguneina avok ki grozina, bugola, Lea ki grotna, bugola, Rachel ki 
Josef. 

3Mam tamba mi kal avoroziya, mi grif kä, andaga grigrif yam kid’iziya tua ba, mi 
fe wiyema. 

4Esau mi ring á ngavamu, mi bed’em kok, mi vum delemu; a hileû taziya, azi djak 
a nga tchiya. 

5Esau mi hle iram akulo, mi waropma ki kemba, mi de mi Jakob ala: Suma ki ang 
wana ni suma hi nge na ge? Jakob mi hulong dum ala: Ni gro suma Alona mi hazi 
mi an azong mangîna. 

6Yuguneina a hud’ï ki grozina, a grif kä; 

7Lea d’i hud’ï ki grotna mi, a grif kä; bugola, Josef azi ki Rachel a hud’ïya, a grif kä 
mi. 

8Esau mi djop ala: Ahle suma an fazi glovot pet wana, ang izi ni mi nge ge? Jakob 
mi hulong dum ala: Salana, an min ala ang van atang ki djivid’a. 

9Esau mi hulong dum ala: Wiyena, ahle mana nga ngola, ang kak ki mangziyo. 

10Jakob mi dum ala: Hawa! An nga ni tchenengû, le ang wan ala an ni sana 
avorong ko ni, ang ve he d’a hawa manda abonu, kayam an wang irangî d’igi sana 
mi we ir Alona na, ang van atang ki djivid’a mi. 

11Ang ve he d’a hawa man nda an mbangzid’a. Kayam nAlona ba, mi handjiya, an 
nga kahlena pet suma ndagana. Jakob mi lum baba; Esau mi vad’u. 

12Esau mi dum ala: Ei i asem teya, an iza avorongû. 

13Wani Jakob mi hulong dum ala: Salana, kemba a gugureid’a tua, an nga kaho’â 
kamuzlei suma grona mi; le an tid’izi atogo kur bur ma tuna go ni, suma gureina a 
mba ba woyo. 

14Salana, ar ang iza avok azong mangâ, an tit tcha blogong lalam d’igi sana mi tit 
ki d’uwarâ ki kemba na gak an mbaza avo hatang Seir. 

15Esau mi hulong dum ala: An min ar sum mana ki sed’eng hiu. Jakob mi dum ala: 
A na ge? Ang lan wa djivid’a da’. 

16Kur bur máma Esau mi hle lovot mamba, mi hulong Seir. 

17Wani Jakob mi i Sukot , mi min azina kua, mi vazangâ teteng yam ahok mama. 
Ni kayam ndata ba, mi yi yi máma ala Sukot. 

Jakob mi kak go ki Sikem 

18Jakob mi tcholï Padan-Aram, mi mba go kazì ma Sikem-ma yam andaga d’a 
Kanan-nda ki lafiya, mi ve zlub’u mamba go kazì ma ngolâ. 

19Mi gus asinena abo Hamor ma tin Sikem-ma grom ngolona ir gurzud’a kis, mi 
ve zlub’u mamba kua, 

20mi min yima ngal ahle suma ngat buzuna, mi yum ala El, Elohe Israel . 

Ad’u Tinda 34 

Hamor goroma mi b’lak Dina 

1Dina Lea azi ki Jakob gorozid’a, ti nde woi á gol yugunei suma kur azì mámina. 

2Sikem, Hamor amul ma Hef ma yam andaga ndatina goroma, mi wad’u, mi vad’u, 
mi bur ki sed’et mi b’lagad’u. 

3Mi tin hurum pet kad’u, hurum vad’u, mi dat zla d’a kurumba pet. 

4Sikem mi de mabum Hamor ala: Ang van gor ndata. 

5Jakob mi hum ala Sikem mi b’lak wa goromba Dina. Wani grom suma andjofâ a 
sä abagei kaho’â tua. Kayam ndata, mi de nga zla d’i, gak azi mba avo. 

6Hamor Sikem abum mi mba gen Jakob á dum zlad’a. 

7Kid’a Jakob groma a tcholï abagei a hum zla ndatid’a, huruzi mi zal ngola. A tchol 
kayîna ngola, kayam Sikem mi le nahle suma nga ata yazi d’uo na aduk Israel-lâ, 
mi bur ki Jakob goromba; ni vama ndak á led’a d’uo na. 

8Hamor mi dazi ala: Gorona Sikem hurum ve gorogid’a heî; agi humzi atchad’a. 

9Ei veigi teya, agi hami grogina, ami hagi mamina mi. 

10Agi kagagi ki sed’emiya, andagad’a sä avorogi wana: Agi kagagi kua. Agi 
mbud’ugi abogiya, guzugi andagad’a kazina, a mbut magina mi. 

https://es.bibles.org/mpg-AB/Gen/33#Gen.33.17!f.1
https://es.bibles.org/mpg-AB/Gen/33#Gen.33.20!f.1

11Sikem mi de mi gora abut ki b’oziyotna ala: Agi wan hohowonu; vama agi mba 
dan kama, an mba ni hagiziya. 

12Le agi ngan begena ngola ki he d’a hawad’a ngola heî pî, an mba ni hagizi d’igi 
agi dagi na; agi han gor ndata, an vad’u. 

13Jakob groma a hulong de mi Sikem kabum Hamor zlad’a ki lemba, kayam mi 
b’lak wiyezid’a Dina. 

14A dazi ala: Wana ni vama ami ndak á lum mbuo na tala ami hami wiyemid’a mi 
sama bei ngat bayâd’a d’a; le ami lami na ni, mba mbut ni vama zulona atamiya. 

15Le agi min ala ei ndjagei vunei tu, agi mbud’ugi d’igi ami na ni, vama agi luma ba 
wana: Nala, mbeî agi ngad’agi sum magina bayâd’a pet. 

16Hina wani, ami mba hagi gromina, ami mba vigimi magina; ami mba kagami ki 
sed’egiya, ei mba mbud’i suma tuna. 

17Wani le agi min hum zla mamid’a ni, agi ngad’agi bayâd’a; le d’uo ni, ami vami 
wiyemid’a, ami hulongômi ki sed’ed’u. 

18Zla mazid’a ti le Hamor azi ki goroma Sikem tazi djivid’a. 

19Gor azong máma mi le nga lilinga yam vama a dumzina d’i, kayam hurum ve 
Jakob goromba; suma avo habuma pet a nga hum ngola mi. 

20Hamor ki goroma Sikem a buzuk kei avun azina, a de mi suma kur azina ala: 

21Sum ndazina a ve wa banad’a ki sed’eya; ei arazi a kak yam andaga meid’a, ei 
arazi a mbut aboziya, kayam andagad’a nga bubud’a avoroziya. Ar ei vigi grozina, 
ar ei hazi meina mi. 

22Wani sum ndazina a min ala le ei ngad’ei sum meina bayâd’a d’igi azi na d’uo ni, 
azi min zlap darigïd’a ki ei d’i, d’oze a mbut suma tuna ki ei d’uo mi. 

23Ei vei zla mazid’a tala azi kak zlapa ki eya d’a; d’uwar mazina, ahle mazina ki 
bege mazid’a a mba mbut ni meina d’uo zu? 

24Suma a buzugï woi avun azinina pet a hum zlad’a hi Hamor azi ki goroma 
Sikem-mba; andjof suma kur azina pet a ngat bayâd’a. 

25Wani kur bur ma hindina a nga tchi abo tazid’a ted’a, Jakob groma Simeon azi 
ki Levi, Dina b’oziyotna, a yo mbuguyo suma fuyogeina aboziya, a i hur azina d’igi 
azi tit ni hawa na, a tchi andjuvei suma hur azinina woi pet, 

26a tchi Hamor azi ki goroma Sikem, a veï Dina avo hi Sikem, a i ki sed’ed’u. 

27Jakob groma a tchuk avo hi suma azi tchazina, a hurum ahle suma avo hur 
azinina pet, kayam azi b’lak wiyezid’a. 

28Azi yo ahok mazina, amuzleina, korona, ahle suma hur azinina kahle suma hur 
asinenina mi. 

29Azi yo beged’a pet, grozina pet karubuyozi pet, a hurum ahle suma avo kur 
azinina pet mi. 

30Jakob mi de mi Simeon azi ki Levi ala: Agi b’lagan wa, agi mbud’un wa 
ndjendjed’a avok suma yam andaga d’a wandina, suma Kanan-na ki suma Peris-
sâ. An nga ki suma ngol luo; azi mba tok taziya, a mba durunu, a mba tchan ndei 
ki sum meina mi. 

31Azi hulong dum ala: Sana mi ndak á lami wiyemid’a d’igi atcha d’a gaulangâ 
hina zu? 

Ad’u Tinda 35 

Jakob mi tchol Sikem mi i Betel 

1Alona mi de mi Jakob ala: Ang tchola, ang i Betel, ang kak sä kua. Ang min yima 
ngal ahle suma ngat buzuna mi an Alo ma ni nde tan ndei irang ata yima ang nga 
ring abo wiyengâ Esau-na. 

2Jakob mi de mi suma avo hatama ki suma a nga zlapa ki sed’ema ala: Agi 
tchugugi filei ma nga avo hatagina woyo, agi mbud’ugi tagi yed’et, agi tchugugi 
baru ma dingâ atagiya. 

3Ei tcholeya, ei i Betel; an i ni min yima ngal ahle suma ngat buzuna mAlo ma mi 
hulongôn humba ata yima an nga kur ndakina, ni Ma mi nga ki sed’en kur tit 
manda ata yima lara ge petna. 

4Azi he Jakob filei ma teteng ma nga abozina, ki ngangam ma nga humazina. 
Jakob mi ngeyezi kä ad’u agu ma ngolâ, go ki Sikem. 

5Azi tchol iya; mandarâ hAlonina mi ve suma kur azì ma nguyuzina; sama i bugol 
Jakob ki groma nga d’i. 

6Jakob mi mbaza Lus, nala Betel, yam andaga d’a Kanan-nda, mam ki suma zlapa 
ki sed’ema pet. 

7Mi min yima ngal ahle suma ngat buzuna kua, mi yi yi máma ala El Betel , kayam 
ni kua ba, Alona mi nde tam mbei iram ata yima mam nga mi ring abo wiyemina. 

8Debora d’a wul Rebekid’a ti mid’a; a tozot avo Betel ad’u aguna. Agu máma a 
yum ala Agu ma tchi matna ad’uma. 

9Kid’a Jakob mi tcholï Padan-Aram mi mbad’a, Alona mi nde tam mbei iram kua, 
mi b’e vunam kamu, 

10mi dum ala: Simiyêng ala Jakob; a dok yang ala Jakob puo d’a, wani a mba yang 
ala Israel. Ni hina ba, Alona mi yum ala Israel. 

11Mi dum kua ala: An nAlo ma ad’engên kal petna; ang vud’a, andjavang zul ngola; 
andjaf suma kablaud’a hi sumid’a a mba buzugï ni kurungû, amuleina a mba 
buzugï ni kurung mi. 

https://es.bibles.org/mpg-AB/Gen/35#Gen.35.7!f.1

12Andaga d’a an hat mi Abraham ki Isak-ka, an mba ni hangziya, an mba ni hat 
mandjavang ma a mba vud’um blogongâ mi. 

13Alona mi tchol mi aram ata yima mi dum zlad’a kuana. 

14Jakob mi tin ahinad’a akulo kad’ut ata yima Alona dum zlad’a kuana, mi he süm 
guguzlud’a he d’a hawad’a kat mAlona, mi vot mbulâ kat mi. 

15Jakob mi yi yima Alona mi dum zlad’a kuana ala Betel . 

Rachel ti vut Benjamin, ti mid’a 

16Jakob ki sum mama a ar Betel, a iya. Kid’a azi mba go á kal Efrata-d’a, Rachel ti 
nde vuta; vuta lat heî. 

17Wani ata yima vuta nga d’i lat heîna, atcha d’a vud’aropma, ti dat ala: Ndak le 
mandar ri, ndak vut ni gor mandjufâ d’ei. 

18Ata yima ndat ar go á matnid’a, ti yum ala Benoni , wani abum mi yum ala 
Benjamin . 

19Rachel ti mid’a; azi tozot avun lovot ta i Efrata-d’a, nala, Betelehem. 

20Jakob mi tin ahina d’a ge humba yam asuwad’u; gak ini a nga yat ala Ahina d’a 
ge hum mba yam asud’a hi Rachel-lid’a. 

21Israel mi tchol iya, mi ve zlub’u mamba huyok azì ma a yum ala Mikdal-Eder-râ. 

22Wani ata yima Israel mi nga kaka kur ambas ndata tua na, Ruben mi i mi bur ki 
Bilha amam mba gora; Israel mi hum mi. Jakob groma ni dogo yam mbà. 

23Lea grotna ni Ruben ni Jakob gorom ma ngolâ, Simeon,Levi, Juda, Isakar ki 
Zabulon. 

24Rachel grotna ni Josef ki Benjamin. 

25Bilha weid’a hi Rachel-la grotna ni Dan ki Neftali. 

26Zilpa weid’a hi Lea-d’a grotna ni Gad ki Aser. Azi pet ni Jakob grom suma mi 
vud’uzi avo Padan-Aram-ma. 

Isak mi mid’a 

27Jakob mi mba avo habum Isak avo Mamre go ki Kiriyat-Arba, nala, Hebron; ni 
yima Abraham azi ki Isak a kak kua adjeuna. 

28Bizad’a hi Isak-ka ni kis yam dok klavandi. 

29Isak mi mbut mamara kikra, bizam kal ngola mi, mi mid’a; groma Esau azi ki 
Jakob a tozomu. 

Ad’u Tinda 36 

Esau kak yam ahina d’a Seir-ra 

1Wana nandjafâ hi Esau ma a yum ala Edom-ma: 

https://es.bibles.org/mpg-AB/Gen/35#Gen.35.15!f.1
https://es.bibles.org/mpg-AB/Gen/35#Gen.35.18!f.1
https://es.bibles.org/mpg-AB/Gen/35#Gen.35.18!f.2

2Esau mi vik gro suma Kanan-na, Ada Elon ma Het-na goromba ki Oholibama Ana 
gorom mba Sibeyon ma Hef-fâ gorom ngolod’id’a. 

3Mi ve Basmat Ismael goromba mi, ni Nebayot wiyemba. 

4Ada ti vut Elifas mi Esau, Basmat ti vut Rewel, 

5Oholibama ti vut Jeus, Jalam ki Kora. Azi ni Esau grom suma mi vud’uzi kur 
ambas sa Kanan-ndina. 

6Esau mi yo arubuyom ki grom suma andjofâ ki suma aropma ki suma avo 
hatama pet ki d’uwar mama ki bege mamba kahle suma mam fazi avo Kanan-na 
pet, mi i yam andaga d’a dinga woi dei ki wiyema Jakob. 

7Kayam ahle mazina zul ngola, azi ndak á kak ata yima tuna d’i; andaga d’a azi 
kak kata ndagazi nga yam d’uwar mazina d’i. 

8Esau ma a yum ala Edom-ma, mi kak yam ahina d’a Seir-ra. 

Andjafâ hi Esau-na 

9Edom suma a kak yam ahina d’a Seir-ra abuzi ngolo ma a yum ala Esau-na 
andjavam ba wana: 

10Wana ni simiyê Esau groma: Elifas Ada atchad’a hi Esau-d’a gorotna ki Rewel 
Basmat atchad’a hi Esau-d’a gorotna. 

11Elifas groma ba wana: Teman, Omar, Sefo, Gatam ki Kenas. 

12Timna natcha d’a gora hi Elifas ma Esau goromina; ti vud’um gor mandjufâ, a 
yum ala Amalek. Azi ni Ada atchad’a hi Esau-d’a grot ngolona. 

13Wana ni Rewel groma: Nahat, Zera, Samma ki Miza. Azi ni Basmat atchad’a hi 
Esau-d’a grot ngolona. 

14Wana ni Oholibama Ana gorom mba Sibeyon gorom ngolod’id’a: Ti vut Jeus, 
Jalam ki Kora mi Esau. 

15Wana namulei suma ad’u andjafâ hi Esau-na. Wana nandjafâ hi Elifas Esau 
gorom ma ngolîna: Teman, Omar, Sefo, Kenas, 

16Kora, Gatam ki Amalek; azi namulei suma a nga ad’u andjafâ hi Elifas suma a 
nga yam ambas sa Edom-mbina. Azi ni Ada grot ngolona. 

17Wana namulei suma a nga kaka Edom-ma: Nahat, Zera, Samma ki Miza; azi ni 
Rewel groma ni Basmat atchad’a hi Esau-d’a grot ngolona. 

18Wana namuleina: Jeus, Jalam ki Kora; azi ni Esau groma ki Oholibama Ana 
atchad’a hi Esau-d’a grotna. 

19Azi namulei suma Edom-ma andjafâ hi Esau-na. 

20Wana ni Seir ma Hor-râ groma, ni suma a kak adjeu yam andaga ndatina: Lotan, 
Sobal, Sibeyon, Ana, 

21Dison, Eser ki Disan; azi namulei suma Hor-râ, azi ni suma yam andaga d’a 
Edom-mba, azi ni Seir groma. 

22Wana ni Lotan groma: Hori ki Hemam; Lotan wiyemba ni Timna. 

23Wana ni Sobal groma: Alvan, Manahat, Ebal, Sefo ki Onam. 

24Wana ni Sibeyon groma: Aya ki Ana; Ana ni ma fe mbiyo ma aku ma laud’a 
abagei hur fulâ kid’a mam nga pol korona habum Sibeyon-nina. 

25Ana groma ba wana: Dison ni mandjufâ, Oholibama ni d’a atchad’a. 

26Wana ni Dison groma: Hemdan, Esban, Jitran ki Keran. 

27Wana ni Eser groma: Bilhan, Zävan ki Akan. 

28Wana ni Disan groma: Us ki Aran. 

29Wana namulei suma Hor-râ: Lotan, Sobal, Sibeyon, Ana, 

30Dison, Eser ki Disan; azi namulei suma Hor-râ ad’u andjavazi kur ambas sa Seir-
ra. 

31Wana namulei suma a tamula yam andaga d’a Edom-mba avok bei Israel-lâ a 
tamula tua d’a: 

32Bela Beyor goroma, mi tamula avo Edom; simiyê azì mam ma ngolâ ala Dinaba. 

33Bela mi mid’a; Jobap Zera ma Bosra-na goroma, mi vrak tamula blangâmu. 

34Jobap mi mid’a; Husam ma yam andaga d’a Teman-ndina, mi vrak tamula 
blangâmu. 

35Husam mi mid’a; Hadat, Bedat goroma, mi vrak tamula blangâmu, mi dur ayîna 
ki suma Madiyan suma yam andaga d’a Mowap-pina. Azì mam ma ngolâ a yum 
ala Avit. 

36Hadat mi mid’a; Samla ma Masreka-na, mi vrak tamula blangâmu. 

37Samla mi mid’a; Saul ma Rehobot ma avun alum ma Efrat-nina, mi vrak tamula 
blangâmu. 

38Saul mi mid’a; Bäl-Hanan Akbor goroma, mi vrak tamula blangâmu. 

39Bäl-Hanan Akbor goroma mi mid’a; Hadar, mi vrak tamula blangâmu. Azì mam 
ma ngolâ a yum ala Pau. Amamba a yat ala Mehetabel Matret gorom mba 
Mezahap gorom ngolod’id’a. 

40Wana namulei suma ad’u andjafâ hi Esau-na, ad’u andjavaziya, kambas mazid’a 
ki simiyêziya: Timna, Alva, Jeter, 

41Oholibama, Ela, Pinon, 

42Kenas, Teman, Mipsar, 

43Makdiyel ki Iram. Azi namulei suma Edom-ma, kazì mazi ma kaka kur ambas 
mazid’a. Esau ni suma Edom-ma abuzi ngolo. 

Ad’u Tinda 37 

JOSEF 
(37–50) 

Adïd’a de Josef 

1Jakob mi kak yam andaga d’a Kanan-nda ata yima abum kak kuana. 

2Wana ni zla d’a ded’a yam Jakob ki gromid’a: Kid’a Josef bizamî dogo yam 
kid’iziyad’a, nga mi pol tumiyôna ki b’oziyoma, Bilha azi ki Zilpa aropma habuma 
grozina. Nga mi mba ki zla mazi d’a tchod’a mabumu. 

3Israel mi le yam Josef kal b’oziyoma pet, kayam mam vud’umî ki mamaramu; mi 
dubum baru d’a ngol la fiyak ka d’udjod’a atamu. 

4Kid’a b’oziyoma a we d’ala abuzi mi le kam kalazi ped’u d’a, a vum kuruziya, a 
nga dum zla d’a djivi d’i. 

5Adïd’a de Josef, mi vat ad’ut mi b’oziyoma; azi vum kuruzi ve d’a kala. 

6Mi dazi ala: Agi humugi ad’u adï d’a danda. 

7Gola! Ata yima ei nga djini mbugulud’a kur asinenina, mbugulu manda ar tchola 
akulo, magi d’a nguyuta ti grif kä avorod’u. 

8B’oziyoma a djobom ala: Na ni ang hal mbut tang amulâ á te kami zu? Azi vum 
kuruzi ngola kal la avoka, yam adï mam mba dumba, yam zla mam mba ded’a mi. 

9Adïd’a dum kua, mi vat ad’ut mi b’oziyoma, mi dazi ala: Gola! Adïd’a dan kua ala 
afata ki tilâ ki tchitchiud’a dogo yam tu a grif kä avoronu. 

10Mi vat ad’ut mabum d’igi mi vat ad’ut mi b’oziyoma na mi. Abum ngobomu, mi 
dum ala: Adï d’a dang ndata ad’ut nana ge? Na ni asung ki b’oziyongâ ki an ami 
mba grivimi kä avorong zu? 

11B’oziyoma huruzi zal atamu, wani abum mi ve zla ndata kurumu. 

Josef b’oziyoma a guzum mbeyo 

12Bur tu Josef b’oziyoma a i kaho’â habuzina yam andaga d’a Sikem-mba á pola. 

13Israel mi de mi Josef ala: B’oziyongâ a i wa kaho’â tena sä abo ma Sikem-ma. 
Ang mbeya, an sunung ad’uziya. Josef mi hulong dum ala: Â, an iya. 

14Israel mi dum kua ala: Ang i gol b’oziyongâ kaho’â a sä ni nana kla ni, ang mbei 
danu. Mi sunum kur hor ra Hebron-nda; Josef mi i abo ma Sikem-ma. 

15Kid’a mam nga mi hal abagei hur fulîd’a, sana mi fumu, mi djobom ala: Ang halî 
me ge? 

16Josef mi hulong dum ala: An halî b’oziyona; an nga ni djobongû, ang danu, azi 
nga pol aho’â ni lara ge? 

17Sa máma mi hulong dum ala: Azi tchol ka hî, a iya, kayam an hum a dala azi i 
Dotan. Josef mi i bugol b’oziyoma, mi fazi sä Dotan. 

18Kid’a azi wumî dei bei mi mba gevezi tua d’a, azi ndjak vunazi kam á tchid’a. 

19Azi de tazi ala: Ahâ! Ma adïd’a dum heî máma nga mi djïya. 

20Ei i tchiziya, ei gum kur golong nga adjeud’a, ei mba dei ala: Ambur ma tchona 
mi vumu, ei mba wei ad’u adï mam ndata. 

21Ruben mi hum zla mazid’a, mi min á prud’um aboziya, mi dazi ala: Ei tchum 
mbi. 

22Mi dazi kua ala: Ei voi buzuna woi d’i; agi dogi abogi atam mbi, golong nga 
adjeud’a nga abageya, ei gum kurud’u. Mi de na kayam mi min á prud’um abozi á 
hulongôm mabumu. 

23Kid’a Josef mi mba go ki b’oziyomid’a, azi vumu, a fogom baru mam mba ngol la 
fiyak ka d’udjo ndata woi atamu. 

24Azi vumu, a gum kur golong nga adjeud’a; golong ndata hurut ni sod’a, mbiyo 
nga kur ri. 

25Ata yima azi kak kä á te tenina, azi hle irazi akulo, a we suma Ismael-lâ a tcholï 
Galät ki djambal mazid’a, azi yoi mbul ma his ma afufuîna ki dubang agu bauma 
kagu mirâ á izi Ezipte. 

26Juda mi de mi b’oziyoma ala: Le ei tchï wiyeina, ei ngeyem mad’amu ni, ei mba 
fei ni me ge? 

27Ei i guzuzi woi abo suma Ismael-lâ, ei tini aboi atam mbi, kayam mam mi 
wiyeina; ni hliwi mi. B’oziyoma a humumu. 

28Wani ata yima suma mbut abozi suma Madiyan-na a nga kalâ, Josef b’oziyoma a 
hlumï woi kur golong nga adjeud’a, a guzum mbei abo suma Ismael-lâ ir gurzu d’a 
hapa dok mbà; azi i ki sed’em Ezipte. 

29Ruben mi hulong mba avun golonga, mi fe nga Josef fi, mi haû baru mamba 
woyo, 

30mi hulongî gen b’oziyoma, mi dazi ala: Gor máma nga d’i; an le ni nana ge? 

31Azi yo barud’a hi Josef-fa ngola, azi ngat mbekmberena, a tchuk baru ndata kä 
aduk buzuna. 

32Azi sun baru ndata mabuziya, a dum ala: Ami fami barud’a tchuka kä wana: Ang 
golod’u; ni hi gorongîd’a, d’oze ni ndat tuo zu? 

33Jakob mi wattcha, mi nde tchina, mi dala: Ni barud’a hi goronid’a! Ambur ma 
tchona mi kizagam wa woyo, mi mud’um wa. 

34Jakob mi haû baru ma atama woyo, mi djin ziyona furumu , mi tchi goroma burâ 
ngola. 

https://es.bibles.org/mpg-AB/Gen/37#Gen.37.34!f.1

35Ata yima grom suma andjofâ ki suma aropma pet a mba á hal á b’lengêm 
huruma, mam min nga d’i, mi dala: An mba ni i gen gorona azulei kä ni ki yor 
tad’a; nga mi tchi hora goroma. 

36Wani suma Madiyan-na a gus Josef fei Ezipte abo Potifar azong ma ngolâ hi 
Faron-na, ni ma ngolâ hi azigar suma a nga ngom amulîna mi. 

Ad’u Tinda 38 

Zla d’a yam Juda ki Tamar-ra 

1Wani ata yi máma Juda mi wal lei ki b’oziyoma, mi kal avo hi sama ding ma 
Adulam-ma, simiyêm ala Hira. 

2Sama Kanan-na simiyêm ala Suwa, mi nga kua. Juda mi we goromba, mi vat 
atchad’a, mi gat huyogomu. 

3Ti ve wirâ, ti vut gor mandjufâ, mi yum ala Er. 

4Ti ve wirâ kua, ti vut gor mandjufâ, ti yum ala Onan. 

5Ti vut gor ma dingâ kua, ti yum ala Sela. Kid’a ti vut Sela-d’a, Juda navo Kizip. 

6Juda mi vatchad’a mi gorom ma ngolâ Er, simiyêt ala Tamar. 

7Juda gorom ma ngolâ Er ni sama tchona avok Ma didina; mi tchum mbeyo. 

8Juda mi de mi Onan ala: Ang i vatchad’a hi wiyengîd’a, ang djok andjaf wiyengâ. 

9Wani Onan mi wala andjaf máma nga ni mama d’uo. Ni kayam ndata ba, ata yima 
lara ma mi zlap katchad’a hi wiyemid’ina, mi ar sumurum ti vo kä woi andaga, 
kayam mi min djok andjaf wiyema d’i. 

10Vama mi luma mi le nga Ma didina tam djivi d’i; mi tchum mbei mi. 

11Juda mi de makunomba Tamar ala: Ndak i kak modonod’a avo habuk gak 
gorona Sela mi djeng tua. Mi de hina ni kayambala goroma mba mi mit d’igi 
b’oziyoma hina d’eyu d’a. Tamar ti i kak avo habud’u. 

12Bugol la burâ kal ngolid’a, Suwa goromba atchad’a hi Juda-d’a ti mid’a. Kid’a 
Juda hurum b’leng dad’a, mi i Timna ki banama Hira ma Adulam-ma gen suma 
tchau tumiyô mama. 

13A de mi Tamar ala: Gola! Akuno’â nga mi i Timna a tchau tumiyô mama. 

14Ti fok baru d’a modonod’a woyo, ti zlup tat ki baru d’a dinga ala sa wat ti, ti i 
kak avun azì ma Enayim-ma, avun lovot ta i Timna-d’a, kayam ndat ti wala Sela 
mi djeng wa da’, wani nga bei mi vad’u. 

15Juda mi wat d’igi atcha d’a gaulangâ na, kayam ndat ti zlup irad’u. 

16Mi wat nga d’ala nakunomba d’a d’i, mi i geved’u, mi dat ala: An min bur ki 
sed’egu. Ti hulong dum ala: Ang han ni me ba, ang bur ki sed’en nge? 

17Mi hulong dat ala: An mba ni hak ahuna. Ti hulong dum ala: Djiviya! Ang dengên 
va gak bur ma ang sununï ahunina. 

18Mi dat kua ala: Ndak min an dengê’î me ge? Ti hulong dum ala: Ang han 
tampong mangâ ki ziyomu, ki totogo d’a nga abonga mi. Mi hattchiya, mi bur ki 
sed’ed’u. Ti ve wirâ ki sed’emu, 

19ti tchol ti iya, ti fok baru d’a ti zlup ki tata woyo, ti tchuk baru mat ta modonod’a 
atad’u. 

20Juda mi sunï ahuna abo banam ma Adulam ma adigazi katchad’ina ala mi yomï 
ahle mama abod’u, wani mi fat nga d’i. 

21Mi djop suma azina ala: Atcha d’a gaulangâ fata kaka avun lovot ta i Enayim-
mba ni lara ge? A dum kua ala: Atcha d’a gaulang nga ka hî d’i. 

22Mi hulong gen Juda, mi dum ala: An fat nga d’i. Suma azina a dan ala atcha d’a 
gaulang nga hatazi d’i. 

23Juda mi hulong dum ala: Ei arat ahle ndazina abot na, kayam ei mbud’i zulona 
d’i. An sunung kahuna, ang fat nga d’i. 

24Bugol til ma hindina a mba de mi Juda ala: Akunonga Tamar ti mbut wa 
gaulangâ. Gola! Ti ge wa wirâ ki gaulang matna. Juda mi dazi ala: Agi it abagei kel 
ngalat teyo. 

25Kid’a azi it sä woi kela, ndat ti ge sunda de makunotna ala: Sama gan wirîna 
ahligiyem ba wana! Ang we tampong ma wana, ziyom ki totogod’a ni hi nge ge? 

26Juda mi waziya, mi dala: Ndat ti d’ingêr kalan anu, kayam an hat nga mi gorona 
Sela d’i. Bugola, mam dok zlap nga ki sed’et ti. 

27Ata yima ti nde vutina, gola, ngoneîd’a nga kurud’u. 

28Ata yima nga d’i vutna, ma dingâ tu ndeï abom mbeyo; atcha d’a vud’aropma ti 
vumu, ti djinim baru d’a hleu d’a para del abomu, ti dala: Wana ni ma ndeï avo’â. 

29Bugola, mi hulong abom krovo, wiyema ndeya; atcha d’a vud’aropma ti dala: Ni 
kayam me ba, ang tcho azì grona woi ge? Ni kayam ndata ba, azi yum ala Peres . 

30Wiyema ndeï bugol ki ziyo ma hleuna abomu; azi yum ala Zera. 

Ad’u Tinda 39 

Josef mi nga avo hi Potifar 

1Suma Ismael-lâ a i ki Josef Ezipte. Potifar azong ma ngolâ hi Faron-na ni ma 
ngolâ hi azigar suma a nga ngom amulîna, mi guzum abo suma Ismael suma a 
mba ki sed’ema. 

2Ma didina mi nga ki Josef; sun nda mam nga mi lata pet, nga d’i labom djivid’a. 
Mi nga avo hi salam ma Ezipte-na. 

https://es.bibles.org/mpg-AB/Gen/39#Gen.38.29!f.1

3Salama Potifar mi wala Ma didina mi nga ki Josef, kayam ahle suma mi lazina 
pet, a nga le djivid’a abomu. 

4Josef mi mbut djivid’a ir salama kur sun mamba, mi tinim ngola yam suma avo 
hatama, mi hum ahle mama pet abomu. 

5Wani ata yima Potifar mi tinim yam aziyam mi hum ahle mama pet aboma, Ma 
didina mi b’e vunam kam yam Josef. Ma didina mi b’e vunam yam ahle mama pet 
kaziyam kasinem mi. 

6Kayam ndata, Potifar mi ar ahle mama pet abo Josef; vama ar rei nga d’i, ni te ma 
mam tuma hol. 

Potifar amamba nga hal Josef 

Wani Josef nazong ma djif heîna. 

7Bugol ahle ndazina, atchad’a hi salamid’a golomu, ti dum ala: Ang mbeï bur ki 
sed’enu. 

8Josef mi hulong dat ala: An min ndi. Salana mi han ahle mama pet abonu, vama 
ar rei hawa hur aziyam ma bei mi handji abona nga d’i. 

9Sama ding ma kad’enga yam azì ma wana kalana nga d’i, vama mam d’elen kam 
tu pî nga d’i; ni ndak hol, kayam nda’î amamba. Mina ni nana ba, an dok ni le sun 
nda tcho d’a ngola avok Alona na ge? 

10Wani ki burâ pet ndat nga d’i dum ala mi bur ki sed’ed’u, wani mi min bur ki 
sed’et ti. 

11Wani bur tu Josef mi kal avo á le sun mamba; sama ding nga avo d’i. 

12Atchad’a hi Potifar-ra ti vum baru mamba ndinding, ti dum ala: Ang mbeï bur ki 
sed’enu. Wani mi fogot baru mamba abod’u, mi ring ngei abua. 

13Ata yima ti we mi ring arat baru mamba abotna, 

14ti yï azungeî matna, ti dazi ala: Gola! Ma Hebre ma ndjuvun vumina nga mi lü ki 
sed’emiya, mi mba kä ala mam bur ki sed’enu, wani an tchi wulula akulo kamu. 

15Kid’a mam hum an tchi wulula akulo kamba, mi ring ngei abua, mi aran baru 
mamba abon kä wana. 

16Ti ngom barud’a hi Josef-fa abot gak ndjuvut mba avo. 

17Ndat ti dum d’igi ti davok kä na ala: Magom ma Hebre ma ang vamizina, mi mba 
kä á b’laganu. 

18Ata yima an tchi wulula, ni yi kam akulona, mi ring abua, mi aran baru mamba 
abon kä wana. 

19Ata yima salama mi hum zlad’a hamamba d’a ala: Magom mangâ mi lan hina, mi 
lan hina d’a, hurum zal ata Josef ngola. 



72 

 

 
Bible azumeina 

© 1999, Alliance Biblique du Tchad 

 

 

 

20Mi ve Josef, mi gum klavi ata yima amulâ tchuk sum mama dangeina kuana; 
Josef nga kaka kur dangeina. 

Josef mi nga kur dangeina 

21Wani Ma didina mi nga ki Josef, mi tagam djivi mamba, mi mbud’um djivid’a ir 
ma ngol ma ngom dangeina. 

22Ma ngol máma, mi hum suma dangeina abom pet; sun nda lat kur gong nga 
dangeinid’a pet, mam lat ni mamu. 

23Ma ngol máma nga mi djib’er yam ahle suma mi hazi abo Josef-fâ d’uo d’a. 
Kayam Ma didina mi nga ki Josef, ahle suma mi lazina pet nga mi faziya. 

Ad’u Tinda 40 

1Bugol ahle ndazina, azungeî suma nglona hamul ma Ezipte-na mbà, nala, ma 
ngolâ hi suma a hum sümina ki ma ngolâ hi suma a lum avungônina, a le tchod’a 
avoromu. 

2Faron hurum zal ata suma mbà ndazina, 

3mi yozi mi tchuguzi kur gonga hi ma ngol ma ngom dangeina hamulîna ata yima 
Josef mi nga kuana. 

4Ma ngolâ hi azigarîna mi hazi abo Josef á ngomoziya; a le burâ ngola kur 
dangeina. 

Josef mi väd’u adï d’a ded’a mbà 

5Kur andjege d’a dinga tu, suma mbà ndazina, adïd’a dazi kur dangei mazina, adï 
d’a lara pî kad’u mata ved’a. 

6Ki yorogod’a Josef mi mba geveziya, mi wazi wani azi tchuk susub’ok. 

7Mi djobozi ala: Ni kayam me ba, agi tchugugi ini hina susub’ok ke? 

8Azi hulong dum ala: Ami nge nge pî adïd’a dumu, sama ka hî ma vamizi ad’utna 
nga d’i. Josef mi hulong dazi ala: NAlona ba, mi ndak á vad’ud’a d’uo zu? Agi van 
ni ad’u adï magid’a. 

9Ma ngolâ hi suma a he süma mamulîna, mi dum ala: Adïd’a dan ala: Guguzlud’a 
nga avoronu, 

10abot wal hindi, mi nde d’ufa, mi b’o, mi vud’a, mi ne. 

11Kop ma tche süma hiFaron-na mi nga abonu; an yo vut guguzlud’a, an emet kur 
kopma, an i humziya. 

12Josef mi dum ala: Ad’u adï manga ba wana: Guguzlud’a abot ma hindina mi ta’î 
burâ hindi. 

13Ar burâ hindi, Faron mba mi vat hurum mbei kangû, mba mi hulongông kur sun 
manga. Ang mba hum süma d’igi ang humzi avok dei na. 

14Fata ang fe wa djivid’a ni, ang djib’er kanu, djivid’a ang ge hum Faron, mi gan 
ndei akulo kur dangeina. 

15Azi vanï kur ambas sa Hebre-d’a ni kad’enga; ka hî pî, an le nga vama ndak á 
gan dangeinina d’i. 

16Ata yima ma ngolâ hi suma a lavungôna mamulîna mi we Josef mi väd’u adïd’a 
woi djivid’a hina na, mi de mi Josef ala: An adïd’a dan mi. Adïd’a dan ala: An djak 
avungôna kan kur gogologeina hindi. 

17Wani avungô ma djivi ma lara ge ma a ilim mi Faron-na pet, mi nga kur 
gagalaga d’a yam ndrotna akulod’a, wani aluweina a nga tum kan akulo. 

18Josef mi hulong dum ala: Ad’u adï manga ba wana: Gogologei suma hindina a 
ta’î burâ hindi. 

19Ar burâ hindi, Faron mba mi ngad’ang yang ngeyo, mba mi gabang akulo ata 
aguna, aluweina a mba tangû. 

20Kid’a bur ma hindina ndaka, ni bur ma vuta hi Faron-na. Faron mi le te ma luna 
mi mam suma sunda pet. Mam ndeï ma ngolâ hi suma a hum sümina ki ma ngolâ 
hi suma a lum avungônina woi kur dangeina. 

21Mi hulong ma ngolâ hi suma a hum sümina kur sun mamba, kayam mam hum 
süma he d’a dinga, 

22wani mi gap ma ngolâ hi suma a lum avungônina akulo d’igi Josef mi dazi na mi. 

23Wani ma ngolâ hi suma a he süma mamulîna, mi mar yam Josef, mi djib’er nga 
kam mbi. 

Ad’u Tinda 41 

Adïd’a de Faron 

1Wani kur dabid’a hi biza d’a mbà d’a Josef mi väd’u adïd’a mazong 
mamid’a, Faron adïd’a dum ala: Mam nga tchola avun alum ma Nil-lâ. 

2Mi wamuzlei suma arop suma djivi suma d’orâ kid’iziya a buzugï woi kur aluma, 
a nga te hatna kel mbina. 

3Ata yi máma na wat, amuzlei suma arop suma ding suma tcho suma itna 
kid’iziya a buzugï woi kur aluma, a mba gen amuzlei suma arop suma buzugï woi 
avok kel mbinina. 

4Amuzlei suma arop suma it suma tcho ndazina a mut suma d’orâ. Ata yi 
máma Faron mi zlid’a. 

5Mi hulong bur sena kua, adïd’a ti dum kua á mbàd’a ala: Mi we yam awu ma djivi 
ma nglona kid’iziya mi tchuk kei ata akei d’a tud’a. 

6Bugola, awu ma dingâ kid’iziya, mi tchuk yam mogod’a, mi so woi abo simet ma 
tcholï abo ma yorogonina. 

7Yam awu ma mogo ma bei irîna, mi lik ma kid’iziya ma djivi ma irâ. Ata yi 
máma Faron mi zlid’a; wana nadï d’a dumba. 

8Wani ki yorogod’a, Faron djib’er mamba b’lak ngola, mi yi suma mbuta ki suma 
ne suma Ezipte-na, mi vazi ad’u adï mamba, wani sama vumzi ad’ut teina nga d’i. 

9Ata yi máma, ma ngolâ hi suma a he süma mi Faron-na, mi dum ala: Amul mana, 
ki tchetchemba, human gan yam tcho man nda an lat adjeud’a. 

10Adjeu d’a ang hurung zal atami ki ma ngolâ hi suma a lang avungônina, ang 
yomi tchugumi dangeina avo hi ma ngolâ hi azigarîd’a. 

11Kur andjege d’a tud’a ami nge nge pî adïd’a dumu, adï d’a lara pî ka ad’u mata 
ved’a. 

12Wani gor azongâ tu mi nga ki sed’emiya, ni ma Hebre-na, ni magoma hi ma 
ngolâ hi azigar suma a nga ngomongâ. Ami dum ad’u adï mamid’a, mi ve nge nge 
pî ad’u adï mamba woyo. 

13Wani ahle ndazina a mba le dedege d’igi mam dami na: Ang hulongôn kur sun 
manda, ang gap ma ngolâ hi suma a lang avungônina akulo mi. 

Josef väd’u adïd’a hi Faron-nda 

14Ata yi máma, Faron mi he vuna ala a halï Josef. A ndumî woi kur dangeina atogo 
zak; mi wel dudumam mbeyo, mi tchuk baru ma djivina atamu, mi mba 
avok Faron. 

15Faron mi de mi Josef ala: Adïd’a danu; sama ndak á vat ad’ut teina nga d’i, wani 
an hum ala ang ndak á väd’u adï d’a sana mi dangzid’a woyo. 

16Josef mi hulong dum ala: Nga ni an ndi; nAlona ba, mba mi hulong hum mba 
djivid’a mi ang Faron. 

17Wani Faron mi de mi Josef ala: Adïd’a dan ala: An nga tchola avun aluma. 

18An wamuzlei suma arop suma djivi suma d’orâ kid’iziya a buzugï kur aluma, a 
nga te hatna kel mbina. 

19Ata yi máma na wat, amuzlei suma arop suma ding suma tcho suma itna 
kid’iziya a buzugï woi blogozi kur aluma. An we nga amuzlei suma tcho suma it 
suma d’igi azi hina na yam ambas sa Ezipte-d’a d’i. 

20Amuzlei suma arop suma it suma tcho ndazina a mut suma d’or suma avo’â. 

21Ata yima azi mud’uzina, ang we d’uo ni d’igi a mud’uzi nga d’uo na, azi arî 
tchod’a d’igi avok na. Ata yi máma, an zlid’a. 

22Bugola, adïd’a dan kua ala: An we yam awu ma djivi ma irâ kid’iziya mi tchuk 
kei ata akei d’a tud’a. 

23Bugola, awu ma ding ma mogo ma bei irâ kid’iziya mi tchuk kei ata akei d’a 
tud’a mi. Mi so woi abo simet ma abo ma yorogonina. 

24Yam awu ma tcho ma bei irâ, mi lik yam awu ma djivi ma kid’iziya ma irâ. Gola! 
An väd’u adï ndata mi suma mbuta, wani sama adigazi ma ndak á vandji ad’utna 
nga d’i. 

25Josef mi de mi Faron ala: Adï mang nga dang ndata, nabo tat tu. Alona mi 
tagangî vama mam mba mi luma. 

26Amuzlei suma arop suma djivi suma kid’iziyana a ta’î bizad’a kid’iziya; yam 
awu ma djivi ma kid’iziyana mi ta’î bizad’a kid’iziya mi: adï ndata nabo tat tu. 

27Amuzlei suma tcho suma it suma kid’iziyana ni bizad’a kid’iziya hina mi; yam 
awu ma bei ir ma kid’iziya ma mi so woi abo simet ma yorogonina, mi ta’î biza d’a 
kid’iziya d’a baktarad’a. 

28D’igi an dang kä na, Alona mi tagangî vama mam mba mi luma. 

29Ang gola! Biza d’a kid’iziya d’a nga d’i mbad’a ni biza d’a tena mba mi zul ngola 
yam ambas sa Ezipte-d’a peta. 

30Bugol wani, baktarad’a mba d’i le bizad’a kid’iziya, gak suma a mba mar yam te 
mazi ma avo’â. Baktarad’a mba d’i b’lak ambasa. 

31Bugola, sa mba mi djib’er yam te ma duzî ma kur ambasina d’uo d’a, kayam 
baktara d’a mba d’i nded’a ni baktara d’a ngola. 

32Le adïd’a dang yat hina mbà ni, nala, zla ndata ndagï nabo Alona, mam mba mi 
lat atogo zak mi. 

33Wani ki tchetchemba, Faron, ar ang hal sama d’al ma ned’a. Ang tinim yam 
ambas sa Ezipte-d’a. 

34Ang man suma nglona kur ambasa, kayam azi tar awu ma kur ambas sa Ezipte-
d’ina pet, nala, vahl azi pad’ang tu, vahl azi pad’ang tu, kur biza d’a kid’iziyad’a 
tena. 

35Ar azi tok ahle suma tena kur biza d’a djivi d’a nga d’i mbad’a, azi togom kur azì 
ma nglona yam vun mang ma hed’a, kayam azi ngomomu. 

36Hina wani, ei mba fei tena yam ambas sa Ezipte-d’a kur biza d’a kid’iziya d’a 
baktarad’a nga d’i mbad’a. Hina wani, baktarad’a mba d’i tchi suma kur ambasina 
woi d’i. 

Josef mbut ma sun ma avok sumina 

37Zla ndata ti le Faron azi ki sum mam suma sunda tazi djivid’a. 

38Faron mi dazi ala: Ei ndak á fei sama nga ki Muzu’â hAlonina d’igi mam na na ko 
zu? 

39Faron mi de mi Josef ala: Kayam Alona mi tagang ahlena pet, sama d’al ma ne 
ma d’igi ang na na nga d’i. 

40An nga ni tining ngola yam leu manda; sum mana pet a mba ge yazi kä ad’u vun 
mang ma hed’a; an mba ni kalangî ki simiyên ma amula hol. 

41Gola! An tining ngola yam ambas sa Ezipte-d’a pet. 

42Faron mi pat ngangam ma amul ma aboma, mi nigim abo Josef, mi tchugum 
baru d’a djif fa luluîd’a atamu, mi tchugum vayîr ma lora kelem mi. 

43Faron mi tinim kur pusâ hakulumei mam ma mbàna, suma a nga ring avoroma 
a nga er ad’uzi akulo ala: Agi aragi lovota! Agi aragi lovota! Ni hina ba, Faron mi 
tin Josef ngola yam ambas sa Ezipte-d’a pet. 

44Faron mi de mi Josef kua ala: Ni an tan Faron ba, ni tiningû; bei ang ba ni, sana 
mi ndak á le va yam ambas sa Ezipte-d’a d’i. 

45Faron mi tin Josef simina ala Safanat-Paneya; mi hum Asenat Potifer ma ngat 
buzuna hi On-na goromba atchad’a. Ata yi máma, Josef mi nde woi á tit yam 
ambas sa Ezipte-d’a. 

46Ata yima Josef mi tchol avok Faron-na, bizamî dok hindi. Josef mi nde woi gen 
Faron, mi tit yam ambas sa Ezipte-d’a pet. 

47Kur bizad’a kid’iziya tena zul ngola yam ambasa. 

48Kur biza ndata mi tok awu ma zul yam ambas sa Ezipte-d’ina pet. Awu ma 
fed’em kur asine ma ngui azì ma ngol ma lara ge pet, mi togom kur azì máma. 

49Josef mi tok awuna ngola d’igi les ma avun alum ma ngolîna na; ngola kala, mi 
aram bei ndumba, kayam mi kal yam ndumba. 

50Avok ka bei baktarad’a nde ba d’a, Asenat Potifer ma ngat buzuna hi On-na 
goromba, ti vut gro andjofâ mbà mi Josef. 

51Mi yi ma ngolâ ala Manase , kayam mi dala: Alona mi ndjunun an mar rei yam 
ndak man nda landa pet, yam azina habuna pet mi. 

52Mi yi wiyem ma kama ala Efraim , kayam mi dala: Alona mi han grona yam 
ambas sa an nga kaka kurut ki hohoud’id’a. 

53Wani biza d’a kid’iziya d’a tena zul duzî kur ambas sa Ezipte-d’id’a daba. 

54Ata yi máma, baktara d’a biza d’a kid’iziyad’a tin ad’ud’a á led’a d’igi Josef mi de 
na. Baktarad’a ti nde yam andagad’a pepet, wani yam ambas sa Ezipte-d’a tena 
nga kua. 

55Bugola, Ezipte-na meid’a nde tchaziya, a nde djop Faron yam tena. Faron mi 
dazi ala: Agi i fagi Josef; mam mba mi dagi vama agi mba luma. 

56Baktarad’a nde yam ambas sa Ezipte-d’a pet. Kayam ndata, Josef mi mal vun 
avureina woi pet, mi nde gus awuna woi abo Ezipte-na. Baktarad’a nga d’i i 
avogovok yam ambas sa Ezipte-d’a pet. 

https://es.bibles.org/mpg-AB/Gen/41#Gen.41.51!f.1
https://es.bibles.org/mpg-AB/Gen/41#Gen.41.52!f.1


77 

 

 
Bible azumeina 

© 1999, Alliance Biblique du Tchad 

 

 

 

57Suma yam ambas sa lara ge pet a nga mbeï Ezipte á gus awuna abo Josef, kayam 
baktarad’a nde yam andagad’a pepet. 

Ad’u Tinda 42 

Jakob mi sun groma Ezipte 

1Jakob mi hum ala awuna mi nga avo Ezipte, mi de mi groma ala: Ni kayam me ba, 
agi kagagi hina ndjë á gol ir tagi ge? 

2An hum ala awuna mi nga avo Ezipte. Agi i guzugï awuna nde, kayam ei boi woi 
abo meid’a d’i. 

3Josef b’oziyom suma dogona a i Ezipte á guzï awuna. 

4Wani Jakob mi ar nga Josef wiyema Benjamin á i ki sed’ezi d’i, kayam mam nga 
ki mandarâ ala va mba mi lumu. 

5Jakob groma a mba kur Ezipte á gus awuna d’igi suma ding suma a i á gusina na 
mi, kayam baktarad’a nde yam ambas sa Kanan-nda. 

Josef mi ngaf ki b’oziyoma 

6Josef ni sama yam andaga d’a Ezipte-d’a aboma, mi nga mi gus awuna woi abo 
suma ding suma a mba kur ambas ndatina. Josef b’oziyoma a mba go, a grif kä 
avoromu, a tchok yazi kä andaga. 

7Josef mi we b’oziyoma tchä, wani mi le d’igi mi wazi nga d’uo na. Mi dazi zlad’a 
kad’enga ala: Agi tchologi ni lara ge? Azi hulong dum ala: Ami tcholomï ni yam 
ambas sa Kanan-nda, ami min á gus awuna. 

8Josef mi we b’oziyoma tchä, wani azi wum nga d’i. 

9Josef humam gum yam adï d’a dum kazid’a, mi dazi kua ala: Agi ni suma d’u yina, 
agi mbagi ka hî ná gol suma yam ambasina fed’eziya. 

10Azi hulong dum ala: Hawa yak! Sama ngolâ, ami azungeî mangâ mbami ná gus 
awuna wud’a. 

11Ami pet ni sama tuna groma, ami ni suma iratna, ami azungeî mangâ nga ni 
suma d’u yina d’i. 

12Josef mi dazi ala: Hawa yak! Agi mbagi ná gol suma yam ambasina fed’eziya. 

13Azi hulong dum ala: Ami azungeî mangâ ni dogo yam mbà, ni b’oziyo tamiya, 
sama tuna groma kur ambas sa Kanan-nda. Ma gorâ sä avo ini kabumiya, ma tuna 
mi ba woyo. 

14Josef mi dazi kua ala: Ni d’igi an dagi ka hina; agi ni suma d’u yina. 

15Wana ni kuka an mba ni kugugi ki d’a: An gun tan ki simiyê Faron; bei wiyegi 
ma gorâ mba ka hî ba ni, agi mba igi d’i. 

16Agi sunugi sa tu adigagi mi i veï wiyegina; agi tagid’a kagagi kur dangeina. Hina 
wani, an mba ni we tua ala zla d’a agi dandjid’a ni gagazi. Le ni gagazi d’uo ni, an 
gun tan ki simiyê Faron an wala agi ni suma d’u yina. 

17Josef mi tchuguzi dangeina ki zla tazi pet burâ hindi. 

18Kur bur ma hindina Josef mi dazi ala: An ni sama le mandara Alona; le agi min 
sud’ugi tagiya ni, agi lagi hina. 

19Le agi ni suma iratna ni, aragi sa tu adigagi mi kak kur dangeina; agi suma 
hiuna igi kawuna mi sum magi suma sä kur meid’ina. 

20Bugola, agi mbanï wiyegi ma gorâ. Hina wani, zla magid’a mba d’i ka’î zla d’a 
irata, an mba ni tchagi d’i. Josef b’oziyoma a le hina mi. 

21Azi de tazi ala: Gagazi, ndaka mba kei wani ni yam zlad’a hi wiyeinid’a. Ata yima 
mi tchenei ala ei vum hohowomu, ei wum ndak mamba na, ei humum nga d’i. Ni 
kayam ndata ba, ndaka mba kei wana. 

22Ruben mi de mi b’oziyoma ala: An dagi d’uo zu? An dagi ala: Agi lagi Josef 
tchod’a d’i, wani agi humun ndi. Gola! Ki tchetchemba, ei nga fei ndaka wana, ni 
yam mat mama. 

23Azi we nga d’ala Josef nga mi hum vun mazinä d’a d’i, kayam azi djok vuna ni 
djoga aduk taziya. 

24Josef mi hut tei gumun nde, mi nde tchina. 

Jakob groma a hulong avo Kanan 

Kid’a Josef mi hulongî gevezid’a, mi dazi zlad’a, mi ve Simeon adigaziya, mi djinim 
kä iraziya. 

25Bugola, mi he vuna mazong mama ala mi oyôzi awuna kur bud’omei mazina, mi 
hulong beged’a hi nge nge pî kur bid’im mamba, mi hazi te ma glovotna mi. Mi le 
hina mi. 

26Josef b’oziyoma a djin awu mazina huyok koro mazina, a iya. 

27Kid’a azi tchuk kä á burâ glovota, ma dingâ tu, mi but vun bid’im mamba á 
hawuna mi korona, mi fe bege mamba ged’a avun bid’imba. 

28Mi de mi b’oziyoma, mi dazi ala: Gola! A hulongôn bege manda ged’a kä kur 
bid’imba wana! Wani vunadigazi d’i pat fek, a le mandarâ, a nde de tazi ala: Alona 
mi lei ni me hina ge? 

29Kid’a azi mbaza avo Kanan gen abuzi Jakob-pa, a dum ahlena pet suma a le ki 
sed’ezina. 

30Azi dum ala: Sama mi te yam andaga ndatina, mi dami zla d’a ad’enga, mi 
golomi ni d’igi ami ni suma d’u yina na. 

31Ami hulong dum ala: Ami ni suma d’u yina d’i, wani ami ni suma iratna. 

32Ami b’oziyo tami ni dogo yam mbà, ni sama tuna groma; ma tuna mi ba woyo, 
ma gorâ sä avo Kanan ini kabumiya. 

33Sama te yam andaga ndatina, mi dami ala: Tala an wala agi ni suma iratna d’a, 
agi aragi wiyegi ma ding kä tu avo hatanu, agi yogi awuna agi igi ki mi sum magi 
suma sä kur meid’ina. 

34Bugola, agi vanï wiyegi ma gorâ. Hina wani, an mba ni wala agi ni suma d’u yina 
d’i, wani agi ni suma iratna. Ata yi máma, an mba ni hulongôgi wiyegina Simeon, 
an mba ni aragi agi mbud’ugi abogi kur ambas ndata. 

35Azi nde tchuk awuna kä woi kur bud’omeina, nge nge pî mi fe bege mamba 
djinda ki bid’im mata kur bid’im mam mba awuna. Kid’a azi kabuzi a we bege 
ndatid’a, azi ki zla tazi pet a le mandarâ. 

36Jakob mi dazi ala: Agi ban ndi grona woi mbà; Josef nga d’i, Simeon nga d’i. Agi 
min vagi Benjamin kua; ndak ndata pet mba ni kanu. 

37Ruben mi de mabum ala: Le an mbang nga Benjamin d’uo ni, ang tchi gron 
suma mbàna. Ang handji abonu, an mba ni hulongôngziya. 

38Jakob mi hulong dum ala: Hawa yak! Gorona nga mi i ki sed’egi d’i! Wiyema mit 
teyo, mam arî vam tu. Le vama tcho mbaza kam glovot kur tit magid’a ni, agi mba 
kalan azulei kä ki mamaran ni ki yor tad’a. 

Ad’u Tinda 43 

Jakob mi ar Benjamin mi i ki b’oziyoma 

1Baktarad’a nga d’i le suma ngola yam ambas sa Kanan-nda. 

2Kid’a awu ma Jakob groma a yomï Ezipte-na dap dad’a, abuzi mi de mi groma 
ala: Agi hulongôgi Ezipte, agi guzugï awuna nde. 

3Juda mi hulong dum ala: Sa máma mi vami humami hina kekei ala le ami imi sä 
nga ki wiyemina d’uo ni, mam mba mi vami atam mbi. 

4Le ang ar Benjamin mi i ki sed’emiya ni, ami i guzungî awuna. 

5Wani le ang aram nga d’uo ni, ami imi d’i, kayam sa máma mi dami woi ala: Agi 
le mbagi nga ki wiyegina d’uo ni, an mba ni vagi atan ndi. 

6Israel mi dazi ala: Ni kayam me ba, agi dagi mi sa máma ala wiyegi ma dingâ nga 
ge? Agi lan tchod’a! 

7Azi hulong dum ala: Sa máma mi djobomi zlad’a ngola yam ami kandjavei mi. Mi 
djobomi ala: Abugi nga ki iram tua zu? Wiyegi ma ding nga zu? Ami hulongôm zla 
d’a ded’a ni yam djop mamba hol. Ami wami nga d’ala mam mba mi dami ini ala: 
Agi mbagï ki wiyegina d’a d’i. 

8Juda mi de mabum kua ala: Iba, ang ar Benjamin mi i ki sed’enu. Ki tchetchemba, 
ami tchol imiya. Hina wani, va mba lei d’i, ami ki ang ki gureina ei mba boi d’i. 

9An hle zlad’a hi Benjamin-nda kanu. Le an mbangzi nga d’uo ni, ang djobom zlam 
natanu. Tcho ndata ar kan gak didin. 

10Ladjï yami ve d’uo ni, ki tchetchemba, ami imi wa woi yami mbà da’. 

11Abuzi Israel mi dazi ala: Le ni hina ni, agi lagi ni hina: Agi yogi vud’ahle suma 
djivi suma yam andaga meid’ina abogi kur bud’omei magina, mbul ma his ma 
afufuîna nde, ayuma nde, dubang agu bauma kagu mirâ nde, vud’agu pistasâ ki 
vud’agu amandena mi, agi hagizi mi sa máma he d’a hawad’a. 

12Agi yogi bege d’a dinga abogiya, agi yogi d’a agi fagizi avun bud’omeinid’a abogi 
mi; dam azi marî mara kla. 

13Ki tchetchemba, agi vagi wiyegina, agi hulongôgi gen sa máma. 

14Ar Alo ma ad’engêm kal petna mi le sunda, ar sa máma mi wagi hohowogiya, mi 
ar Benjamin azi ki Simeon a hulongî ki sed’egiya. Le an ka’î bei grona pî ni, an kak 
digan wüd’a. 

Josef ngaf ki b’oziyoma á mbàd’a 

15Josef b’oziyoma a yo he d’a hawad’a, a yo bege d’a dinga yam ndrata kua, a i ki 
Benjamin Ezipte, a mbaza avok Josef. 

16Ata yima Josef mi we Benjamin ki sed’ezina, mi de mi ma ngolâ hazungeî 
mamina ala: Ang i ki suma wana avo hatanu, ang tchi va tu, ang le tena, kayam azi 
te ini ki sed’en faleya. 

17Sa máma mi hum zla mamba, mi i ki sed’ezi avo hi Josef. 

18Kid’a azi kal avod’a, a le mandarâ, a de tazi ala: Ni kayam bege d’a ei fat fata kur 
bud’omei meina kid’a ei mbei avoka ba, azi kalei ka hî ná lei tchod’a, a mba yoi ki 
koro meina, a mba lei magomba. 

19Ata yima azi mbaza avun azinina, a hut gen azong ma ngolâ hi Josef máma, 

20a dum ala: Sama ngolâ, ang vat hurung ngei kamiya; ami mbami woi yami tu 
guzumi awuna. 

21Hulong mami d’a avod’a, kid’a ami tchugumi ahlena kä á burâ kä d’a, ata yi 
máma, ami bud’umi vun bud’omei mamina. Nge nge pî mi fe beged’a avun bid’im 
mamba d’igi beged’a ami guzumi kawunid’a na. Wani ami hulongômi nga ki 
sed’et abomiya. 

22Ami mbami nga ki bege d’a dinga kua á gus awuna, wani ami wami nga sama 
tchugumi bege ndata kur bud’omei maminina d’i. 

23Azong máma mi hulong dazi ala: Agi djib’eregi va d’i, agi kagagi iragi sik; Alo 
magina, Alona habugina, mi tchugugi beged’a kur bud’omei magina ni mam kla. 
An fe wa bege magid’a. Mi gazi Simeon akulo. 

24Mi i ki sed’ezi avo hi Josef pet, mi hazi mbina á mbus aseziya, mi he hatna mi 
koro mazina mi. 

25Azi min he d’a hawad’a yam mbad’a hi Josef-fa faleid’a, kayam azi hum ala mba 
mi te ini ki sed’eziya. 

26Kid’a Josef mi kalï avod’a, a hum he d’a hawad’a, a grif kä andaga avoromu. 

27Josef mi djobozi ala: Agi hawa ko zu? Abugi ma mamar ma agi dandji zlama, mi 
nga hawa ko zu? Mi nga ki iram tua zu? 

28Azi hulong dum ala: Sama ngolâ, azong mangâ abumi nga hawa, mi nga ki iram 
tua. A grif kä andaga avorom kua. 

29Josef mi hle iram akulo, mi we wiyem ma asuma Benjamin, mi djobozi ala: Ni 
wiyegi ma gor ma agi dan fata kam máma zu? Mi de mi Benjamin ala: Gorona, 
Alona mi ndjunungû! 

30Ata yima Josef mi we wiyemina, hurum hat heî, iram nde ka simina, mi ndabu 
atogo zak, mi kal kur gong mam mba burâ, mi nde tchina. 

31Bugola, mi mbus iram mbeyo, mi hulongî mi ve tamu, mi dazi ala a heï tena. 

32A he Josef tena woi vamu, a he b’oziyoma woi vazi mi; a he Ezipte suma mi yazï 
avo hatama woi vazi mi, kayam Ezipte-na a nga te ki suma Hebre-na tu d’i, kayam 
ni vama ndjendjed’a iraziya. 

33B’oziyoma a kak avorom d’ar tinï ad’ud’a yam ma ngolâ gak mba yam ma gorâ. 
Azi nga gol ir taziya, a le atchap. 

34Josef mi hazi te ma avoroma, wani mi he mi Benjamin kal yam ma hi 
b’oziyomina yam vahl; azi tche süma ki sed’em gak a nde sanda. 

Ad’u Tinda 44 

Josef mi kuk b’oziyoma 

1Bugola, Josef mi he vuna mazong mam ma ngolâ ala: Ang oî bud’omeina hi sum 
ndazina kawuna, ndak yam ad’enga hi koro mazina á zid’a, ang hulong beged’a hi 
nge nge pî kur bid’im mamba mi. 

2Ang ge kop man ma kawei ma hapma kur bid’imba hi ma gorid’a zlapa ki bege 
mam mba gus awuna. Azong máma mi le d’igi Josef mi dum na. 

3Tcha yorogod’a, a ar sum ndazina ki koro mazina a iya. 

4Azi buzuk kei huyok azina, wani a i nga dei d’i. Ata yi máma Josef mi de mazong 
mam ma ngolâ ala: Ang i ad’u sum ndazina, ang faziya, ang djobozi ala: Ni kayam 
me ba, agi hulongôgi tchod’a yam djivid’a ge? 

5Ni kayam me ba, agi kulugï kopma hi salana ma tche mbina ma nga mi we kahle 
suma a nga mbana ge? Agi lagi ni sun nda tchod’a. 

6Azong máma mi i faziya, mi dazi zla ndata. 

7Azi hulong dum ala: Sama ngolâ, ni kayam me ba, ang de zla d’a hina d’a ge? Ami 
azungeî mangâ ndak á lami sun nda tcho d’a hina d’a d’i. 

8Ami hulongôngî nga ki bege d’a ami famizi kur bud’omei mamina avo Kanan-nda 
d’uo zu? Ni nana ba, ami dok kulumi ahle suma kawei ma hapma d’oze ahle suma 
lora avo hi salangâ ge? 

9Sama adigami ma ang fe kop máma aboma, mi ndak á tchid’a; ami tamid’a arami 
ni magumei mangâ mi. 

10Azong máma mi hulong dazi ala: D’igi agi dagi na, sama an fe kop máma aboma, 
mam tu ba, mi mbut magom mana; wani agi suma dingâ zla nga kagi d’i. 

11Atogo hina zak azi tchuk bud’omei mazina kä, nge nge pî mi but vun bid’im 
mamba woyo. 

12Azong máma mi nde hal kur bud’omeina, mi tinï ad’ud’a yam ma ngolâ gak mba 
yam ma gorâ, mi fe kop máma kur bid’imba hi Benjamin-nda. 

13Ata yi máma Josef b’oziyoma a haû baru ma atazina woyo. Nge nge pî mi djin 
ahlena huyok koro mama, a hulong avo kur azina. 

Juda mi tchen Josef yam Benjamin 

14Juda ki b’oziyoma a mbaza avo hi Josef, mi nga avo tua. Azi grif kä andaga 
avoromu. 

15Josef mi dazi ala: Agi lagi ni suna me na ge? Agi wagi nga d’ala sama d’igi an na 
na ni ndak á we vama nga mbana hina d’uo zu? 

16Juda mi hulong dum ala: Sama ngolâ, ami dangî zla me d’ei ge? Zla d’a ami dat ta 
pad’ami zlad’a woi kamid’a nga zu? Alona mi ndäd’u tchod’a hi ami azungeî 
mangîd’a woi abua. Ami arami ni magumei mangâ zlapa ki ma ang fe kop mangâ 
kur bid’im mambina. 

17Josef mi dazi ala: Hawa yak! An ndak á le hina d’i! Sama an fe kopma aboma, ni 
mam ba, mi ar magom mana; wani agi suma dingâ igi gen abugi hawa. 

18Juda mi hut gevemu, mi dum ala: Salana, ang aran an azong mangâ ni dang 
zlad’a nde. Angî d’igi Faron na, ar hurung zal kan an azong mangâ d’i. 

19Salana, ang djobomi ami azungeî mangâ fata ala: Abugi nga zu? d’oze, Wiyegi 
ma ding nga zu? 

20Ami hulong dang ala: Abumi ma mamarâ nga, wiyemi ma gor ma mam vud’um 
ki mamarama nga mi. Abumi mi le kam heî, kayam mam arî abo asum vam tu; 
wiyem ma mbàna mi mid’a. 

21Ang dami ami azungeî mangâ ala: Agi mbandjïya, an min á wum ki iranu. 

22Ami dang ang salamina ala: Gor máma mi ndak á wal kabum mbi. Le mi wal 
kabumu ni, abum mba mi mid’a. 

23Ang dami ami azungeî mangâ ala le ami mbami nga ki wiyemi ma gor máma 
d’uo ni, ami mba wang irang nguo d’a. 

24Kid’a ami hulongômi gen abun azong mangîd’a, ami dum zla d’a ang damizid’a. 

25Abumi mi dami ala: Agi hulongôgi guzugï awuna nde. 

26Ami dum ala: Le wiyemi ma gorâ mi i nga ki sed’emi d’uo ni, ami imi d’i. Le mi i 
nga ki sed’emi d’uo ni, sa máma mba mi vami atam mbi. 

27Abumi mi hulong dami ala: Agi wagi ala amanda Rachel ti vud’un gro andjofâ ni 
mbà. 

28Ma hina mi ba woyo; an djib’er ala ambur ma ayîna mi vum wa, kayam an wum 
nga d’uo gak ini. 

29Le agi vagi ma wana kua, le vama tcho lum sä glovod’o ni, agi mba kalan azulei 
kä ki mamaran ni ki yor tad’a, kayam an djeng wa mamara. 

30Wani ki tchetchemba, le an hulong gen abun bei gor ma mam hurum vum heîna 
ki sed’emiya ni, 

31le mi we nga gor máma ki sed’emi d’uo ni, mam mba mi mid’a. Ami azungeî 
mangâ mba kalami abumi azong mangâ azulei kä ki mamaram ki yor tad’a. 

32Vama kalâ, an azong mangâ ni hle zlad’a hi gor mamid’a kan avok abunu, an 
dum ala: Le an hulongôngzï nga d’uo ni, tcho ndata arî kan burâ ki burâ gak didin. 

33An nga ni tchenengû, ar an mbut magom mangâ balum gor máma, ar mam i ki 
b’oziyoma. 

34Ni nana ba, an hulong gen abun bei gor máma ki sed’en nge? Ar an we ndak ka 
nga d’i mba yam abunda ki iran ndi. 

Ad’u Tinda 45 

Josef mi tak tam mi b’oziyoma 

1Josef mi ndak á ve tam avok suma pet suma a nga ki sed’ema d’i, mi de ki delem 
akulo ala: Ar suma pet a buzuk keyo! Ata yima sa tu nga gevem mbuo na, mi tak 
tam mi b’oziyoma. 

2Mi nde tchina ki delem akulo; Ezipte-na a hum tchi máma, zla tchi máma mi i gak 
avo hi Faron. 

3Josef mi de mi b’oziyoma ala: Ni an Josef! Abun nga ki iram tua zu? B’oziyoma a 
hulongôm nga zla d’a ded’a d’i, kayam vunadigazi d’i pat fek avoromu. 

4Mi dazi kua ala: Agi hud’ugï geven go. Azi hud’ï gevemu. Mi dazi kua ala: Ni an 
wiyegina Josef ma agi guzum mbei á im Ezipte-na. 

5Ki tchetchemba, agi djib’eregi ngol luo, agi had’agi hurugi d’ala agi guzun ndei ka 
hî d’a d’i. Wani nAlona ba, mi sununï avorogi ka hî á sud’ugiya. 

6Gola! Baktarad’a ti le bizad’a woi yam andagad’a ni mbà da’, wani ar bizad’a vahl, 
sa mba mi zum mbi, sa mba mi dut tuo mi. 

7Alona mi sununï ka hî avorogi kayam andjavagi mi dap pei yam andagad’a d’i; mi 
sununï ná ngomogi á sud’ugi sut ta ngola. 

8Ni agi ba, sununï ka hî d’i, wani nAlona ba, mi mbud’un ma sun ma ngolâ hi 
Faron-na, mi tinin á te yam suma avo hatama, á te yam Ezipte-na pet mi. 

9Agi igi atogo, agi dagi mabun ala wana ni zla d’a gorongâ Josef mi dangzid’a ala: 
Alona mi mbud’un wa ma te yam Ezipte-na pet; ang mbeï avo hatanu, ang le 
lilinga d’i. 

10Ang mbeya, ang mba kak yam ambas sa Gosen-nda go ki anu, ki grongâ ki grong 
ngolona, ki d’uwar mang ma gureina ki ma nglona kahle mangâ pet. 

11Ata yi máma an mba ni hang tena ki sum mangâ ki d’uwar mangâ, kayam agi 
kid’agagi va d’i, kayam baktarad’a ti ar bizad’a vahl tua. 

12Agi tagi wagi ki iragiya, ang Benjamin we ki irang mi, ni an tan ba, ni dagi zlad’a 
ki vunanu. 

13Agi i dagi mi Iba yam pat man nda an nga ki sed’et avo Ezipte-d’a, agi dum yam 
ahlena pet suma agi wagizina, agi igi atogo, agi hlumî ka hî. 

14Josef mi bet wiyema Benjamin kok, azi djak a nde tchina. 

15Mi bet b’oziyom suma dingâ ki tchina hina kokok mi. Bugola, b’oziyoma a yo 
seretna ki sed’emu. 

Faron mi de mi Josef ala mi yoï abum Ezipte 

16Suma hi Faron-na a hum ala: Josef b’oziyoma a mba wa Ezipte. Faron ki mam 
suma sunda a le furîd’a. 

17Faron mi de mi Josef ala: Ang de mi b’oziyongâ a djin ahlena huyok koro 
mazina, a hulong yam ambas sa Kanan-nda, 

18a yoï abuzi ki sum mama, a mbazï ka hî. An mba ni kagagi kur ambas sa djivi d’a 
kal la nga kur Ezipte-d’a, azi mba te te ma djivi ma yam ambasina. 

19Ang dazi ala an dala: Agi yogi pusâ hakulumei suma kur ambas sa Ezipte-d’ina, 
agi yogï grogina kamiyôgina, agi hlagï abugiya, agi hulongôgïya. 

20Ar agi djib’eregi yam ahle suma ar sä blogogina d’i, kayam ahle suma djivi suma 
kal suma kur ambas sa Ezipte-d’ina a mba arî magina. 

21Israel groma a le d’igi Josef mi dazi na. Josef mi hazi pusâ hakulumeinina d’igi 
Faron mi hum vuna na. Mi hazi te ma a tumza irazi glovotna mi. 

22Nge nge pî, mam hum baru ma djifâ tutu, wani mi he mi Benjamin bege d’a hapa 
kikis hindi ki baru ma djifâ vahl mi. 

23Mi yo korona dogo á yo ahle suma djivi suma Ezipte-na, mi yo koro d’a aropma 
dogo á yo awuna kavuna ki te ma dingâ kua, mi sunuzi mabum yam tit ta glovota. 

24Bugola, mi de mi b’oziyoma ala: Ar agi yalagi tagi glovot tuö wö, mi arazi a iya. 

25Josef b’oziyoma a buzuk kei kur ambas sa Ezipte-d’a, a mbaza Kanan gen abuzi 
Jakob. 

26Azi dum ala: Josef nga ki iramu! Mam tamba ni ma te yamba kur ambas sa 
Ezipte-d’a pet! Wani Jakob mi hle nga tam b’enek ki, kayam mi he nga gagazid’a 
yam zla mazid’a d’i. 

27Azi dum zla d’a Josef mi dazizid’a pet. Mi we pusâ hakulumei suma goroma 
Josef mi sunumï á hlum ki na; ata yi máma abuzi Jakob tam gra. 

28Israel mi dala: Zla ndata ndaga! Gorona Josef mi nga ki iram tua; an i ni wum 
tua ba, an mid’a. 

Ad’u Tinda 46 

Jakob mi mber i Ezipte ki groma 

1Israel mi nde glovot kahle mama pet. Kid’a mi mbaza Berseba-d’a, mi ngat 
buzuna mAlona habum Isa’â. 

2Kur andjege ndata Alona mi nde tam ir Israel, mi yum ala: Jakob! Jakob! Jakob 
humum ala: An huma! 

3Alona mi dum ala: An ni Alona, Alona habungâ; ang le mandarâ á i Ezipte d’i, 
kayam an mba ni zulung andjavang ngola sä hî. 

4An tan mba ni tining Ezipte, an tan mba ni hulongôngî mi, wani kur mat mangâ, 
ni Josef ba, mba mi simed’eng irang kä. 

5Jakob mi tchol Berseba. Groma a hlum kur pus ma Faron sunumïna zlapa 
kamiyôzina ki grozina mi. 

6A yo d’uwar mazina kahle mazi suma djivi suma azi fazi kur ambas sa Kanan-
ndina pet. Ni hina ba, Jakob mi i Ezipte ki sum mama pet, 

7grom suma andjofâ, grom suma aropma, grom ngolo suma andjofâ ki suma 
aropma mi. 

Andjafâ hi Israel-lâ 

8Wana ni simiyê Israel suma a mba Ezipte-na, nala Jakob ki groma: Gorom ma 
ngolâ ni Ruben. 

9Ruben groma ni Enok, Palu, Hesron ki Karmi. 

10Simeon groma ni Jemuwel, Jamin, Ohat, Jakin, Sohar ki Saul ma asum gor ra 
Kanan-ndina. 

11Levi groma ni Gerson, Kehat ki Merari. 

12Juda groma ni Er, Onan, Sela, Peres ki Zera. Wani Er ki Onan a bo woi kur ambas 
sa Kanan-nda. Peres groma ni Hesron ki Hamul. 

13Isakar groma ni Tola, Puva, Jasup ki Simron. 

14Zabulon groma ni Seret, Elon ki Jalel. 

15Azi pet ni Lea grot suma ti vud’uzi mi Jakob avo Padan-Aram-ma ki gorota Dina. 
Grozi suma andjofâ ki suma aropma pet ni dok hindi yam hindi. 

16Gad groma ni Sifiyon, Hagi, Suni, Esbon, Eri, Arodi ki Areli. 

17Aser groma ni Jimna, Jisva, Jisvi, Beriya ki wiyezid’a Sera. Beriya groma ni 
Heber ki Malkiyel. 

18Azi pet ni Zilpa d’a Laban hat mi goromba Lea-d’a grot suma ti vud’uzi mi 
Jakob-ma. Azi pet ni dogo yam karagaya. 

19Rachel atchad’a hi Jakob-pa grotna ni Josef ki Benjamin. 

20Manase ki Efraim ni Josef grom suma mi vud’uzi avo Ezipte ki Asenat 
Potifer ma ngat buzuna hi On-na gorombina. 

21Benjamin groma ni Bela, Beker, Asbel, Gera, Näman, Ehi, Ros, Mupim, Hupim ki 
Arde. 

22Wana ni Rachel grot suma ti vud’uzi mi Jakob-ma. Azi pet ni dogo yam fid’i. 

23Dan goroma ni Husim. 

24Neftali groma ni Jatsel, Guni, Jeser ki Silem. 

25Wana ni Bilha d’a Laban hat mi goromba Rachel-la grot suma ti vud’uzi mi 
Jakob-ma. Azi pet ni kid’iziya. 

26Jakob andjavam ma mba Ezipte-na pet ni dok karagaya yam karagaya bei ndum 
groma amiyôzina kua. 

27Josef grom suma vud’uzi Ezipte-na ni mbà. Jakob andjavam ma mba Ezipte-na 
pet ni dok kid’iziya. 

Jakob mi mba avo Ezipte 

28Jakob mi ge Juda avorom gen Josef ala mi ngavamî Gosen. Kid’a azi mbaza yam 
andaga d’a Gosen-ndid’a, 

29Josef djin pusâ ad’u akulumeina, mi djak kur á i Gosen á d’ugol abum Israel. Ata 
yima mi wuma, mi bed’em kelem kok, mi nde tchina. 

30Israel mi de mi Josef ala: Ki tchetchem wanda, ar an mid’a, kayam an wang 
irang da’, ang nga ki irangû. 

31Josef mi de mi b’oziyoma ki suma avo habuma ala: An i ni de mi Faron ala: 
B’oziyona ki suma avo habun suma sä Kanan-na a mba wa gevenu. 

32Sum ndazina ni suma pola, azi ni suma ngom d’uwarâ; azi mba nga ki d’uwar 
ma gureina ki ma nglona kahle mazina pet mi. 

33Wani le Faron mi yagi mi djobogi ala: Sun magid’a ni suna me ge ni, 

34agi dum ala: Ami azungeî mangâ ni suma ngom d’uwarâ ki gugurei tami dei gak 
ini d’igi abuyomi ngolo hina. Hina wani, mba mi hagi vuna á kagagi yam ambas sa 
Gosen-nda, kayam suma pol aho’â pet, Ezipte-na a golozi ni is. 

Ad’u Tinda 47 

1Josef mi mba gen Faron, mi dum ala: Abun ki b’oziyona a tcholï Kanan, a mba wa 
kahok mazina kamuzlei mazina kahle mazina pet, a nga yam andaga d’a Gosen-
nda. 

2Mi yo b’oziyoma vahl, mi tagazi mi Faron. 

3Faron mi djobozi ala: Sun magid’a ni suna me ge? Azi hulong dum ala: Ami 
azungeî mangâ ni suma pol aho’â d’igi abuyomi ngolo na. 

4Baktarad’a nde yam ambas sa Kanan-nda, hatna nga yam tumiyôna hi ami 
azungeî mangîna d’i. Kayam ndata, ami mbami á kak yam andaga manga. Ami nga 
tchenengû, ang hami lovota ami azungeî mangâ kagami yam andaga d’a Gosen-
nda. 

5Faron mi de mi Josef ala: Abung ki b’oziyongâ a mba wa geveng da’. 

6Andaga d’a Ezipte-d’a nabong angû; ang kak abung ki b’oziyongâ ata yima djivi 
ma kalâ, ar azi kak yam andaga d’a Gosen-nda. Le ang fe suma ned’a adigaziya ni, 
ang tinizi á pol d’uwar mana mi. 

7Josef mi i kabum Jakob avo hi Faron, mi tagamziya. Jakob mi ge Faron depa ki 
hud’a, mi b’e vunam kamu. 

8Faron mi djobom ala: Bizangî ga? 

9Jakob mi hulong dum ala: Bizan nda tit ta tcha ta’ abo hî tcha ta’ abo hî d’a ni kis 
yam dok hindi. Bizan ndi kal atogo, ndaka nga kua mi. Ti ndak nga ki bizad’a 
habuyon ngolo suma a tit d’igi an na na d’i. 

10Jakob mi b’e vunam yam Faron kua, mi aramu. 

11Josef mi kak abum azi ki b’oziyoma ata yima djivi ma kalâ kur andaga d’a 
Ezipte-d’a yam ambas sa Ramses-sa d’igi Faron mi hum vuna na. Josef mi hazi 
andaga ndata aboziya, 

12mi he tena mabum azi ki b’oziyoma ki suma avo hatama yam grozi suma 
gureina pet mi. 

Josef mi mbut ahle suma Ezipte-na pet mi Faron 

13Yam andagad’a pet, sa nga mi fe vama te d’i, kayam baktarad’a kal ngola heî. 
Suma yam andaga d’a Ezipte-d’a ki suma yam andaga d’a Kanan-nda, ad’engêzi 
dap pei abo baktara ndata. 

14Josef mi tok bege d’a Ezipte-d’a ki bege d’a Kanan nda mam guzut kawunid’a, 
mi i ki bege ndata avo hi Faron. 

15Ata yima bege d’a Ezipte-d’a ki d’a Kanan-nda dapma, Ezipte-na pet a mba gen 
Josef, a dum ala: Ang hami tena. Ni kayam me ba, ami bomi woi atang yam zlad’a 
hi beged’a ge? 

16Josef mi hulong dazi ala: Le bege magid’a nga d’uo ni, agi han d’uwar magina; an 
hagi tena ndak yam gusa hi d’uwar maginid’a. 

17Azi mba ki d’uwar mazina mi Josef; mi hazi tena yam akulumeina, aho’â, 
amuzleina ki korona. Kur biza ndata mi hazi tena ndak yam gusa hi d’uwar 
mazinid’a pet. 

18Tcha damad’a azi hulong gen Josef, a dum ala: Salamina, ami ndak á ngeyeng va 
d’i, kayam beged’a daba, d’uwar ma kur kangâ maminina arî mangâ. Salamina, 
hliwimi ar abong ihî ni mam ki siliu mamid’a. 

19Ni kayam me ba, ang arami ami bomi woi atang ki siliu mamid’a ge? Ang 
guzumi ki siliu mamid’a, ang hami tena. Ami mbud’umi magumeina hi Faron-na, 
siliu mamid’a ti mbut ni d’a hi Faron-nda mi. Ang hami tena kayam ami bomi woi 
d’i, ang hami andjafâ kayam siliu mamid’a b’lak ki. 

20Josef mi gus siliu d’a Ezipte-d’a pet mi Faron, kayam ma Ezipte ma lara pî, mi 
gus asinem mbei abo baktara d’a nde kazi ngolid’a. Hina andaga d’a Ezipte-d’a pet 
ti mbut ni d’a hi Faron-nda. 

21Josef mi mbut suma yam andaga d’a Ezipte-d’a abo ma lara ge pet magumeina 
hi Faron-na. 

22Josef mi gus nga d’uo ni siliud’a hi suma ngat buzunid’a hol, kayam Faron mi tin 
gata ala suma ngat buzuna a fe te mazina natamu. 

23Josef mi de mi Ezipte-na ala: Agi gologiya! An guzugi wa ini mi Faron ki siliu 
magid’a. Agi vagi andjafâ wana, agi zaragizi kä. 

24Bur ma duta, vama vahlâ, agi pad’agi tu mi Faron. Magina ar fid’i á zara ki te 
magina ki suma avo hatagina ki grogina. 

25Azi hulong dum ala: Salamina, ang sud’umi wa, ang tagami wa djivi manga; ami 
vami tami á kagami magumeina hi Faron-na. 

26Josef mi tin gata kur bur máma ala: Vama vahlâ pat tu mi Faron. Gat ndata nga 
kad’enga gak ini kur ambas sa Ezipte-d’a. Wani ni siliud’a hi suma ngat buzunid’a 
hol ba, ti nga ni hi Faron-nda d’i. 

Jakob mi de vunam mi Josef yam mad’amu 

27Israel-lâ a kak yam andaga d’a Ezipte-d’a kur ambas sa Gosen-nda. Andaga 
ndata mbut ni mazid’a. A vut grona, a zul ablaud’a. 

28Jakob mi le bizad’a dogo yam kid’iziya kur ambas sa Ezipte-d’a. Bizam pet ni kis 
yam dok fid’i yam kid’iziya. 

29Kid’a Israel mi ar go á matnid’a, mi yi goroma Josef, mi dum ala: Le ang hurung 
vanu ni, an nga ni tchenengû, ang kal abong ad’u ab’alan kä , ang le djivid’a ki 
sed’en ki d’engzenga, ang tozon ka hî Ezipte d’i. 

30Fata an mita, ang hlan ka hî Ezipte, ang i tozon gen asud’a hi simiyênda. Josef mi 
hulong dum ala: An mba ni le d’igi ang dan na. 

31Jakob mi de mi Josef ala: Ang gunun tang tua. Josef mi gunum tamu. Israel mi 
grif kä yam va mam mba d’igal yamba. 

Ad’u Tinda 48 

Jakob b’e vunam yam Josef groma 

1Bugol ahle ndazina, sana mba mi de mi Josef ala: Abung nga tugud’eid’a. Josef mi 
yo grom suma mbàna, Manase azi ki Efraim. 

2Kid’a sana mi de mi Jakob ala: Gola! Gorongâ Josef nga mi djïya d’a, Israel mi pe 
tamu, mi kak akulo yam azangâ kad’umu. 

3Jakob mi de mi Josef ala: Alo ma ad’engêm kal petna, mi nde tam mbei iran avo 
Lus kur ambas sa Kanan-nda, mi b’e vunam kanu, 

4mi dan ala: An mba ni zulung andjavang ndjondjoî, an mba ni mbud’ung 
andjavang ades suma ablauna, an mba ni hang andaga d’a wanda mandjavang ma 
blogongâ gak didin. 

5Ki tchetchemba, grong suma mbà suma ang vud’uzi ka hî kur ambas sa Ezipte-
d’a avok an bei mbad’a tua d’ina, azi ni mana. Efraim azi ki Manase ni mana d’igi 
Ruben azi ki Simeon na. 

6Wani gro suma ang mba vud’uzi bugolâ a mba arî mangâ, a mba fe yima kaka ni 
yam b’oziyozi suma nglona. 

7An nga ni le na ni yam asung Rachel. Kid’a an tcholï Padan-Aram-mba, ti mba d’i 
mit abon glovot yam ambas sa Kanan-nda, ar go a kal Efrata. An tozot sä avun 
lovot ta i Efrata-d’a. Efrata ni Betelehem. 

8Israel mi gol Josef groma, mi djobom ala: Ni nge azi ge? 

9Josef mi hulong dum ala: Ni gron suma Alona mi handji ka hina. Israel mi dum 
ala: An nga ni tchenengû, ang mbeyendjï go, an b’e vunan kaziya. 

10Wani Israel iram nga d’i we ngol luo abo mamara. Ata yima Josef mbazi gevema, 
mam vazi atamu, mi sobozi vunaziya, 

https://es.bibles.org/mpg-AB/Gen/47#Gen.47.29!f.1

11mi de mi Josef ala: An djib’er adjeu ala an mba ni wang irang ngi. Gola! Alona mi 
ndjunun gak an we wa andjavang tamba. 

12Josef mi yozi woi aduk abumu, mi grif kä andaga avoromu. 

13Bugola, mi yo grom suma mbàna aboziya, Efraim ata abom ma ndjufâ nabo ma 
gulana hi Israel-lâ, Manase ata abom ma gulana nabo ma ndjufâ hi Israel-lâ, mi 
hud’uzi gen abuzi ngolo. 

14Israel mi vrak abom kaziya, mi mat abom ma ndjufâ, mi tinim yam Efraim ma 
gorâ, mi tin abom ma gulana yam Manase; Manase ni ma ngolâ wan pî, mam 
wäd’u abom ma mi vragam kazina. 

15Jakob mi b’e vunam yam Josef, mi dala: Alo ma abun ngolo Abraham azi kabun 
Isak a tit blogoma, ar mi b’e vunam yam gro ndazina; nAlo ma nga mi ngomon 
gak ini na, ar mi b’e vunam kaziya; 

16ni Malaika ma pad’an ndei kur tcho d’a lara ge petna, ar mi b’e vunam kaziya. Ar 
a yan simiyên kazi d’igi a nga yi simiyê abun ngolo Abraham azi kabun Isak na 
mi; Ar azi zul ablaud’a yam andaga d’a Kanan-nda. 

17Ata yima Josef mi wabum mi tin abom ma ndjufâ yam Efraim-ma, tam lum nga 
djivi d’i, mi vabum abom á hlum mbei yam Efraim á djogom yam Manase, 

18mi de mabum ala: Iba, nga hina d’i, kayam ihî ni ma ngolâ; ang tin abong ma 
ndjufâ kamu. 

19Wani abum mi noyâ, mi dum ala: An we, gorona, an we. Manase andjavam mba 
mi zul mi, mba mi mbut ngola mi. Wani wiyem ma gorâ mba mi mbut ngola 
kalamu, andjavam mba mi zul andjaf suma ablaud’a. 

20Kur bur máma mi b’e vunam kazi mi dala: Ni ki simiyêgi ba, Israel-lâ a mba b’e 
vunazi yam suma, a mba dala: Ar Alona mi mbud’ung d’igi Efraim ki Manase na. 
Ni hina ba, Israel mi tin Efraim avok Manase. 

21Israel mi de mi Josef ala: Gola! An nga ni mid’a, wani Alona mba mi kak ki 
sed’egiya, mba mi hulongôgi yam ambasa habuyogi ngolod’a. 

22Josef, an hang Sikem ni b’rau d’a kala hi b’oziyongâ peta, ni d’a an hlat abo suma 
Amor-râ kad’enga hi mbigeu man nda fiyaka ki yeûd’a mi d’a. 

Ad’u Tinda 49 

Jakob mi b’e vunam yam groma 

1Jakob mi yï grom suma andjofâ gevemu, mi dazi ala: Agi togogïya! An dagi yam 
ahle suma a mba mba kagi ndjivina. 

2Agi grona, agi togogïya, agi humugiya, agi humugi zla d’a an abugi Israel nga ni 
dagizid’a. 

3Ruben, angî goron ma ngolâ. Ad’eng man nda avoka, an djogongziya. Ang kal 
b’oziyongâ ki subura ki sib’ika mi. 

4Angî d’igi mbiyo ma nga mi sulul huhubupma na, wani ang mba kak ma avo’â d’i, 
kayam ang bur kamanda, ang mbut azang man ma burâ ndjendjed’a. 

5Simeon azi ki Levi ni yogo grotna, a ndjak vunazi á dur ayî ma tchona. 

6An min ndjak vunan ki sed’ezi kur tok mazi d’a gumunda d’i, an min ndjunuzi 
kur tok mazid’a d’i. Kayam kur hur mazi ma zala azi tchi suma, kur asa’at mazid’a 
azi ka amuzleina gigilangâziya. 

7An gazi vuna kayam ayî mazina mi kal ngola heî, kayam ayî mazi ma djulula kal 
ngola mi. An mba ni walazi woi ki sum man an Jakob-ma, an mba ni b’rawazi woi 
aduk sum man an Israel-lâ mi. 

8Ni ang Juda ba, b’oziyongâ a mba suburungû. Ang mba tin abong ad’u azik mang 
suma djangûna. Abung groma a mba grif kä avorongû. 

9Ang Juda gorona, angî d’igi azlo ma azong ma tcholï ata yima nduwandina na. Mi 
tchuk guguvam mi bur kä; sama mba mi tcholom akulo ni nge ge? 

10Juda, totogo d’a amula mba d’i prut abong ngi; totogo d’a te leud’a mba d’i wal 
ki sed’eng nguo mi, gak mbad’a hi Sala totogo ndata. Ni ma suma a mba ge yazi kä 
avoroma. 

11Ni ma koro mama nga djinda ata guguzlud’ina; gor koro mama nga djinda ata 
abuwatna. Mi nga mi mbus baru mama kä aduk süm guguzlud’a, mi nga mi mbus 
baru mam mba ngola kä aduk mbiyo vut guguzlu d’a hleud’a d’igi buzuna na d’a. 

12Iram mba d’i mbut hleud’a abo süm guguzlud’a; siyam mba mi mbut hapa abo 
ambira. 

13Zabulon mba mi kak avun alum ma ngolâ, ata yima a djin batod’a kuana. Haga 
mamba mba d’i dabï ni Sidon. 

14Isakar ni d’igi koro ma ad’engâ na, mi nga burâ kä aduk kangâna hi d’uwarîna 
mbà. 

15Mi wala yi máma ni yima djivi ma tuk tad’a, nandaga d’a djivid’a heî, mi tin nga 
domndjolom á zi ahle suma ane’â, mi ge yam kä á le sun nda magomba. 

16Dan mba mi bak zlad’a aduk sum mama d’igi andjaf an Israel ma dingâ tu na mi. 

17Dan mba mi mbut ni d’igi gugui ma kur lovotina na, d’igi magei d’a avun lovota 
d’a et akuluma dodogasemba sama kama mi puk kä kazigam na. 

18Ma didina, an djib’er ala ang nga sud’unu! 

19Gad, suma kula a mba nguyum á durâ, wani mam mba mi tchol ki sed’eziya, 
mba mi b’rawazi woi yayak. 

20Andagad’a hi Aser-ra mba d’i wul ahlena heî; te mama mba mi mbut ni d’igi 
tena hamulîna na. 

21Neftali ni d’igi duk ka abagei d’a nga d’i vut gro suma djivinid’a na. 

22Josef ni d’igi agu ma vut ma nga tchola avun mbiyo ma laud’ina na; abom nga mi 
ruî gak mi tchila woi yam gulumuna. 

23Suma yet yeûd’a a mba halam ki zlad’a, azi mba dur ki sed’emu. 

24Wani agu yeû mamba nga ndira woi ad’enga, abom nga ved’a ad’enga, kayam 
ad’enga hAlo ma sib’ika hi an Jakob-ma, kayam mam mi ma pola, ahina d’a deng 
tad’a hi an Israel-lîd’a. 

25NAlona hi an abungâ ba, mba mi ndjunungû, Alo ma ad’engêm kal petna, mi b’e 
vunam kangû, mi b’e vunam kang ki mbiyo ma akulona, mi b’e vunam kang ki 
mbiyo ma kä ad’u andagad’ina mi, mi b’e vunam kang ki grona ki d’uwarâ mi. 

26B’e vun ma an b’angzi kangâ, mi kal b’e vuna habuyona, mba mi kak didin d’igi 
ahuniyô suma a nga adjeu dei gak didina na. Ar b’e vun máma pet mi kak yam 
Josef, yam ma an tinim iram vam aduk b’oziyomina. 

27Benjamin ni ngû ma ayîna, yorogod’a mam mut vama mam vumina, fladeged’a 
nga mi b’rau vama mam vumina. 

28Wana nandjafâ hi Israel ma dogo yam mbàna, wana ni zla d’a abuzi mi dazizid’a. 
Abuzi mi b’e vunam kazi tutu pet, nge nge pî, mi b’e vunam kamu. 

Jakob mi mid’a 

29Bugola, Israel mi hazi vuna, mi dazi ala: An nga ni mit ni mid’a; agi i tozon ni 
gen abuyon kur zul ahina d’a kur asinena hi Efron ma Het-nid’a, 

30ni d’a Makpela d’a avok Mamre d’ar ra kur andaga d’a Kanan-ndid’a. Abraham 
mi gus zul ahina ndata zlapa kasinena abo Efron ma Het-na, kayam ti mbut ni 
yima tos mat mama. 

31Nata yi máma ba, a tos Abraham azi kamamba Sara kua; ni kua ba, a tos Isak azi 
kamamba Rebeka mi; ni kua ba, an tos Lea mi. 

32Asinena ki zul ahina ndata, Abraham mi guzuzi nabo suma Het-na. 

33Ata yima Jakob vunam dap zla d’a ded’a mi gromina, mi hulong bur kä, mi duk 
vunamu. 

Ad’u Tinda 50 

Jakob groma a tozomu 

1Josef mi ge tam kä yam abumu, nga mi tchi kam ngola, nga mi sobom vunam mi. 

2Bugola, mi he vuna mi dokdor suma avo hatama ala azi le kumana ata abum 
kayam mi bu d’i. Azi lumzi mi. 

3Azi lum kumana ndak burâ dok fid’i d’igi azi nga ladjeu dei na. Ezipte-na a tchi 
Israel burâ dok kid’iziya. 

4Kid’a bur ma tchina dapa, Josef mi de mi suma avo hi Faron-na ala: Le agi hurugi 
vanu ni, agi i dagi mi Faron ala: 

5Ata yima abun ar go á matnina, mi gunun ala mi mit ni mid’a; an i tozomî kur zul 
la mi djugud’ot sä kur ambas sa Kanan-ndid’a. Ki tchetchemba, an min ala an i ni 
tos abun tos ba, an hulongî tua. 

6Faron mi hulong dum ala: Ang i tos abung d’igi ang gun tang avorom na. 

7Josef mi i Kanan á tos abumu. Azungeîna hi Faron-na pet ki nglo suma avo 
hatama ki nglo suma Ezipte-na pet a i ki sed’emu. 

8Suma avo hi Josef-fâ pet ki b’oziyoma ki suma avo habuma a i ki sed’em mi. Azi 
arî grozina kaho’â kamuzleina avo Gosen hol. 

9Pusâ ki suma djang akulumeina a i ki sed’emu. Tok ndata ablaud’a heî. 

10Kid’a azi mbaza ata yima to awuna hi Atat ma sä abo alum ma Jurdê-na woi 
hinid’a, azi tchim tchi ma hat hurâ kua ngola. Josef mi tchi abum kua burâ 
kid’iziya. 

11Suma a nga avo Kanan-na a we tchi ma kur yi mámina, a dala: Ni tchi ma hat 
hurâ hi Ezipte-na. Kayam ndata, a yi yima abo alum ma Jurdê-na woi hî máma ala 
Abel-Misrayim . 

12Jakob groma a le d’igi mam hazi vuna na. 

13Azi hlum a im yam ambas sa Kanan-nda, a tozom kur zul ahina d’a kur asine ma 
Makpela ma go ki Mamre-na. Nasine ma Abraham mi guzum adjeu abo Efron ma 
Het-nina, mi mbud’um yima tos mat mamina. 

14Kid’a Josef mi tos abum tosa, mi hulong Ezipte zlapa ki b’oziyoma ki suma a i á 
tos abuma pet mi. 

Josef mi b’leng hur b’oziyoma 

15Kid’a Josef b’oziyoma a wala abuzi mit dad’a, a de tazi ala: Dam Josef mba mi 
noyôya, mba mi lei tcho d’a ei lumzi adjeud’a zu? 

16Azi sun gen Josef, a dum ala: Kid’a Iba bei matnid’a, mi hami vuna ala: 

17Agi i dagi zla manda mi Josef ala: An nga ni tchenengû, ar ang vat hurung ngei 
yam tchilad’a ki tchod’a hi b’oziyongîd’a. Ki tchetchemba, ami nga tchenengû, ang 
vat hurung ngei yam tchod’a hi ami azungeîna hAlona habungîd’a. Kid’a ma 
sunda mi de zla ndata mi Josef-fa, Josef mi tchiya. 

18Ata yi máma b’oziyoma tazid’a a mba gevemu, a grif kä avoromu, a dum ala: 
Ami azungeî mangâ wana. 

19Wani Josef mi hulong dazi ala: Agi lagi mandar ri; an mbut nAlona zu? 

20Agi min á lan tchod’a, wani Alona mi mbud’ut tei djivid’a, gak mi sut ini andjaf 
suma ablaud’a d’igi agi wagi ini na. 

21Kayam ndata, agi lagi mandar ri. An mba ni hagi ahle suma kid’agagina, an mba 
ni hazi mi grogina mi. Mi b’lengêzi huruziya, mi dazi zla d’a djivid’a mi. 

https://es.bibles.org/mpg-AB/Exod/int#Gen.50.11!f.1

Josef mi mid’a 

22Josef mi kak kur ambas sa Ezipte-d’a ki suma avo habuma pet, mi le bizad’a kis 
kam dogo. 

23Josef mi we Efraim groma ki iram gak andjavam ma hindina. Makir ma Manase 
goromina, groma a vud’uzi ni ir Josef. 

24Josef mi de mi b’oziyoma ala: An nga ni mit ni mid’a; wani gagazi, Alona mba mi 
mba á ndjunugiya, mba mi yogi woi ka hî á hulongôgi kur ambas sa mam hle 
vunam kat ki gun tad’a mi Abraham, mi Isak ki Jakob-pa. 

25Josef mi gun Israel groma ala: Gagazi, Alona mba mi mba á ndjunugiya; agi yon 
ndi asogon igi ki sed’em mbei dei ki yima ka hina. 

26Josef mi le bizad’a kis kam dogo, mi mid’a. Azi lum kumana, kayam mi bu d’i, a 
gum kur kes ma tos matna kur ambas sa Ezipte-d’a. 

Buzuk ka Abud’a 

Buzuk ka Abud’a 1 

ALONA MI BUZUK ISRAEL-LÂ WOI AVO EZIPTE 
(1.1–15.21) 

A djop vun Israel-lâ avo Ezipte 

1Wana ni simiyê Israel grom suma a mba ki sed’em Ezipte-na, nge nge pî mi mba 
ki sum mama: 

2Ruben, Simeon, Levi, Juda, 

3Isakar, Zabulon, Benjamin, 

4Dan, Neftali, Gad ki Aser. 

5Andjafâ hi Jakob ma mbeï ki sed’em Ezipte-na pet ni dok kid’iziya, wani Josef mi 
sä ni Ezipte da’. 

6Josef mi mit zlapa ki b’oziyoma pet, ki suma a mba kabum kur atchogoi ndatina 
pet mi. 

7Gro Israel-lâ a nga vud’a, a nga zul avogovogo, a zul mimiyâk, a nga mbut 
ad’enga, a oî yam ambasa mi. 

8Amul ma awili ma we nga Josef fuo na, mi te yam Ezipte. 

9Mi de mi sum mama ala: Gola! Israel-lâ a zul ablaud’a, a kalei kad’enga mi. 

10Ei halei lovota á d’elezi á zula. Le hina d’uo ni, le ayîna tchola ni, a mba zlap ki 
mei suma djangûna, a mba duriya. Bugola, a mba buzuk kei kur ambasa. 

11Ata yi máma a tin suma a golozi ata yima sundina kazi á kid’eyêzi irazi ki sun 
nda aneka. Ni hina ba, a min azì ma Pitom ki Ramses-sâ á tchuk ahlena hi Faron-
na kua. 

12A nga kid’eyêzi irazi ngola hina pî wani, a nga zula, a nga i avogovogo. Ezipte-na 
huruzi nga mi zal kaziya. 

13Ni kayam ndata ba, a tin Israel-lâ ata sun nda aneka d’igi magumeina na. 

14A mbud’uzi yima kaka irazi tchod’a ki sun nda aneka, nala, a tub’ok lubuna, a 
tchi derengelâ, a nga le sun nda asined’a mi. Ni hina ba, a tinizi sun nda anek ka 
lara ge pet kaziya, a nga wazi hohowozi d’i. 

Faron mi djop vun Israel-lâ 

15Arop suma Hebre suma vud’aropma a nga mbà; d’a hid’a a yat ala Sifra, d’a 
hid’a a yat ala Puwa. Amul ma Ezipte-na mi dazi ala: 

16Le agi vud’ugi arop suma Hebre-na, le agi wagi ni gor mandjufâ ni, agi tchum 
mbeyo; le ni gor atchad’a ni, agi arat bei tchid’a. 

17Wani arop suma vud’aropma a nga ring mandara Alona, a le nga d’igi amul ma 
Ezipte-na mi hazi vuna na d’i, a nga ar gro andjofâ bei tchid’a. 

18Amul ma Ezipte-na mi yï arop suma vud’aropma, mi dazi ala: Ni kayam me ba, 
agi lagi hina ge? Agi aragi gro andjofâ bei tchid’a nana ge? 

19Arop suma vud’aropma a hulong dum ala: Arop suma Hebre-na a nga d’igi arop 
suma Ezipte-na na d’i; azi ad’enga heî; ami mbamiza ni d’igi azi vut wa da’. 

20Alona mi mun yam arop suma vud’arop ndazina. Israel-lâ a nga zul kam kua 
kam kua, a mbut ad’enga. 

21Alona mi zul andjafâ harop suma a vud’aropmina, kayam a lum mandaramu. 

22Wani Faron mi he vuna mi sum mama ala: Agi tchugugi gro andjof suma Hebre 
suma a vut awilina woi pet kur aluma. Wani agi tchugugi gro aropma woi aduk 
aluma d’i. 

Buzuk ka Abud’a 2 

Vuta hi Moise-sa 

1Sama ad’u andjafâ hi Levi-na, mi ve gor ra ad’u andjavamba. 

2Atcha ndata ti ve wirâ, ti vut gor mandjufâ, ti wum mi djif heî, ti ngeyem avo tilâ 
hindi. 

3Ata yima ndat ti wala mi ndak á ngeid’a d’uo na, ti min kes ma tchereuna, ti 
gulud’um hurum ki dubangâ, ti ge gorotna kuru, ti tinim sä kä aduk ped’eud’a 
avun aluma. 

4Gorâ wiyemba ti tchol sä woi hina nde á we vama mba mi luma. 

5Wani Faron goromba ti i á mbusa alumu. Gro arop suma a tinitna a nga valang 
tazi tita avun aluma. Ti we kes ma tchereuna mi nga tinda kä aduk ped’eud’a, ti 
sun wei mata atam á hled’a. 

6Ti malam mbeyo, ti gol gor mandjufâ nga mi tchi kuru. Hohoud’a vat ad’umu, ti 
dala: Ni gor ma Hebre-na! 

7Gorâ wiyemba ti de mi Faron goromba ala: Ndak min ala an i yagï atcha d’a 
wulumba aduk arop suma Hebre-na tala ti haksi apona d’a zu? 

8Faron goromba ti hulong dat ala: Ndak iya! Gora ti iya, ti yï gorâ asumu. 

9Faron goromba ti dat ala: Ndak hle gor ma wana, ndak handji apona; an mba ni 
wuragagu. Atcha ndata ti hlum ti wulumu. 

10Ata yima mi djengâ, ti mbam mi Faron goromba. Ndat ti mbud’um gorotna, ti 
tinim simina ala Moise, kayam ti dala: An hlumï naduk mbina. 

Moise mi ring Madiyan 

11Kur atchogoi ndata, Moise mi djeng sana, mi i gen b’oziyoma á golozi kur sun 
mazi d’a ndaka. Mi we ma Ezipte-na nga mi to ma Hebre-na aduk b’oziyoma. 

12Mi mbut iram mi gol abo hî, mi gol abo hî, mi we nga sa d’i, mi tum ma Ezipte-
na, mi tchumu, mi ngeyem kä aduk lesâ. 

13Tcha ndjivinda mi i gevezi kua, mi we Hebre-na mbà a nga to taziya, mi de mi 
ma nga mi le ndrama sulu’îna ala: Ni kayam me ba, ang to ndrangâ na ge? 

14Sa máma mi hulong dum ala: Ni nge mi tining amula ki ma ka sariyad’a kami 
ge? Ang hal á tchan d’igi ang tchi ma Ezipte-na kama na zu? Moise mi le mandarâ, 
mi dala: Gagazi, zla ndata suma humut wa da’. 

15Faron mi hum zla ndata, nga mi hal Moise á tchid’a, wani Moise mi ring ngei dei 
ki Faron, mi i yam ambas sa Madiyan-nda, mi kak sä kua. Mi i mi kak kä avun 
golonga. 

16Ma ngat buzu ma Madiyan-na grom suma yuguneina a nga kid’iziya. A mba á 
gul mbina, a oî alum mba del golonga kä d’a ki mbina á hed’a mi d’uwarâ 
habuzina. 

17Wani suma pola a mba, a digizi woyo. Ata yi máma Moise mi tchola, mi ndjun 
kaziya, mi he d’uwar mazina mbina. 

18Kid’a a hulong gen abuzi Rewel-la , mi dazi ala: Ni nana ba, agi mbagi ini atogo 
hina zak ke? 

19Azi hulong dum ala: Ma Ezipte-na mi d’el suma pola woi kamiya, mam tamba mi 
gulumi mbina, mi he d’uwar mamina mbina mi. 

20Mi de mi groma ala: Sa máma tamba mi ni lara ge? Ni kayam me ba, agi aramza 
woi ge? Agi i yagizï mi mbeï mi te tena. 

21Moise mi nga hurum á kaka avo hi Rewel; Rewel mi hum goromba Sefora 
atchad’a. 

22Ti vud’um gor mandjufâ. Moise mi yum ala Gersom, kayam mi dala: An ka’î 
angeina yam ambasa hi suma dingîd’a. 

Alona mi man Moise á pat Israel-lâ woyo 

23Bugol la biza d’a ablaud’a kala, amul ma Ezipte-na mi mid’a. Israel-lâ a nga zam 
tazi abo magom mba a nga lazizid’a, a nga tchi mi. Tchi mazi ma abo magombina 
mi i gak mi fAlona. 

24Alona mi hum zam ta mazid’a, mi djib’er yam vun mam ma djin ma mi djinim ki 
Abraham ki Isak ki Jakob-ma. 

25Alona mi we Israel-lâ, mi djib’er kaziya. 

Buzuk ka Abud’a 3 

https://es.bibles.org/mpg-AB/Exod/3#Exod.2.18!f.1


98 

 

 
Bible azumeina 

© 1999, Alliance Biblique du Tchad 

 

 

 

1Moise nga mi pol aho’â hakunoma Jetro ma ngat buzu ma Madiyan-na. Mi i 
kaho’â sä abo fulâ abo hî, mi i yam ahinad’a hAlonid’a, nala, Horep. 

2Malaikana hi Ma didinina mi nde tam mbei iram aduk sin akud’a aduk azlupa. 
Moise mi nde gola. Gol wani, azlupa vakud’a, wani ti nga d’i ngal li! 

3Moise mi dala: An d’es á we zla d’a ndandal ndata tua. Ni nana ba, azlupa nga d’i 
ngal luo ge? 

4Ma didina mi we d’ala Moise mi d’es á gola d’a, mi yumï aduk azlupa ala: Moise! 
Moise! Moise mi humum ala: An huma! 

5Alona mi dum ala: Ang hud’ï ka hî d’i, ang pat atuguruna woi asengû, kayam 
yima ang nga tchola kua wana nandaga d’a an tinit irat vata. 

6Mi dum kua ala: Ni an Alona habungâ, Alona hi Abraham-ma, Alona hi Isa’â, 
Alona hi Jakob-ma mi. Moise mi zlup ahlena iramu, kayam nga mi le mandarâ á 
gol Alona. 

7Mi dum kua ala: An we djop vuna hi man suma avo Ezipte-na, an hum tchi mazi 
ma abo suma a nga djobozi vunazina, kayam an we ta mazi d’a ted’a. 

8An tchugï asen kä á pad’azi woi abo Ezipte-na á buzuguzi woi kur ambas sa 
wanda á izi kur ambas sa djivi d’a bubu d’a ambira ki mbul ayuma a nga sor kä 
kuad’a. Nambas sa suma Kanan-na, suma Het-na, suma Amor-râ, suma Peris-sâ, 
suma Hef-fâ ki suma Jebus-sâ a nga kaka kuad’a. 

9Ki tchetchemba, tchina hi Israel-lîna mi i gak mi fan sä akulo. An we djop vun ma 
Ezipte-na a nga djobozizina. 

10Ki tchetchemba, ang mbeya, an sunung gen Faron, ang buzugunï man suma 
Israel-lâ woi avo Ezipte. 

Alona mi tak simiyêm mi Moise 

11Moise mi de mAlona ala: An ni nge ko ba, ni i gen Faron á buzugï Israel-lâ woi 
avo Ezipte ge? 

12Alona mi dum ala: An mba ni kak ki sed’engû. Wana ni vama simat ma ang mba 
wala ni an ba ni sunungû na: Fata ang buzugï sum mana woi avo Ezipte-d’a, agi 
mba kud’uron yam ahina d’a wanda. 

13Moise mi de mAlona ala: An nga ni i ata Israel-lâ, an mba ni dazi ala: Alona 
habuyogina mi sununï atagiya. Wani le azi djobon ala: Simiyêm nana ge ni, an 
dazi nana ge? 

14Alona mi de mi Moise ala: AN NI MA NGA NA. Mi dum kua ala: Wana ni zla d’a 
ang mba hulongôt ded’a mi Israel-lîd’a: Ma yi tam ala AN NGA na, mi sununï 
gevegi ni mamu. 

15Alona mi de mi Moise kua ala: Ang i de mi Israel-lâ ala: Ma didina Alona 
habuyogina, Alona hi Abraham-ma, Alona hi Isa’â, Alona hi Jakob-ma, mi sununï 
gevegi ni mamu. Wana ni simiyên ma a mba yan ki kur atchogoi d’a lara ge petna. 

16Ang i tok suma nglo suma Israel-lâ, ang dazi ala: Ma didina, Alona habuyogi ma 
nde tam mbei irana, Alona hi Abraham-ma, Alona hi Isa’â, Alona hi Jakob-ma, mi 
dan ala: An mba á ndjunugi gagazi, kayam an wahle suma suma a nga lagizi avo 
Ezipte-na. 

17Alona mi dan kua ala: An mba ni buzugugï woi avo Ezipte ata yima agi nga fagi 
ndaka kuana á i ki sed’egi yam ambasa hi suma Kanan-na, hi suma Het-na, hi 
suma Amor-râ, hi suma Peris-sâ, hi suma Hef-fâ ki d’a hi suma Jebus-sâ d’a 
ambira ki mbul ayuma a nga sor kä kuad’a. 

18Azi mba humungû. Ang dazi kua ala: Mi dan kua ala: Ang ki nglo suma Israel-lâ, 
agi igi gen amul ma Ezipte-na, agi dum ala: Ma didina, Alona hi Hebre-na, mi nde 
tam mbei iramiya. Ki tchetchemba, ang arami lovota ami i tid’imi burâ hindi 
abagei hur fulâ á hahle suma ngat buzuna mi Ma didina Alo mamina. 

19Mi dan kua ala: An wala amul ma Ezipte-na mba mi aragi á id’a d’i, wani ni 
kad’enga mbeî tua. 

20Ni kayam ndata ba, an mba ni to suma kur ambas sa Ezipte-d’ina kahle suma 
ndandalâ teteng kurud’u. Bugola, mam mba mi aragi agi igiya. 

21An mba ni mbud’ugi djivid’a ir Ezipte-na. Fata agi mba igid’a, agi mba igi abogi 
hawa d’i. 

22Atcha d’a lara pî mba d’i djop ndrat ta azina d’oze d’a kak avo hatata ahle suma 
a lazi ki kawei ma hapmina kahle suma a lazi ki lorina ki baruna mi. Agi tchuguzi 
ata grogi suma andjofâ ki grogi suma aropma. Hina wani, agi mba yogi ahlena hi 
Ezipte-na. 

Buzuk ka Abud’a 4 

Alona mi tak ad’eng mamba woi mi Moise 

1Moise mi hulong de mi Ma didina ala: A mba he gagazid’a kan ndi, a mba hum zla 
manda d’uo mi. A mba dan ala: Ma didina mi nde nga tam mbei irang ngi! 

2Ma didina mi dum ala: Ni me abong hi ge? Mi hulong dum ala: Ni totogod’a. 

3Ma didina mi dum kua ala: Ang gat kä a ndaga! Mi gat kä ndaga, ti mbut guguina! 
Moise mi nde ringâ avoromu. 

4Ma didina mi dum kua ala: Ang mat abongû, ang vum andjawamu. Mi mat 
abomu, mi vumu; guguina mi hulong mi mbut totogod’a abomu! 

5Ma didina mi dum kua ala: Ang i le hina, wani azi mba he gagazid’a kang ala an 
Ma didina Alona habuyozi ngolona, Alona hi Abraham-ma, Alona hi Isa’â, Alona hi 
Jakob-ma, ni nde tan ndei irangû. 

6Ma didina mi dum kua ala: Ang tin abong didigangû. Mi tin abom didigamu. 
Bugola, mi hlum mbeyo; abom mi zak libina hapa mbû d’igi gagarad’a na! 

7Mi dum kua ala: Ang tin abong didigang kua. Mi hulong mi tin abom didigamu. 
Bugol mi hlum mbeyo; abom hulong mbut blangâm ma adjeuna! 

8Ma didina mi dum kua ala: Le a he nga gagazid’a kang nguo, le a hum nga zla 
manga yam vama simat ma avo’â d’uo mi ni, a mba he gagazid’a yam vama simat 
ma mbàna. 

9Le a he nga gagazid’a kang nguo, le a hum nga zla manga yam ahle suma simat 
suma mbà ndazina d’uo mi ni, ang gul mbiyo ma kur alumina, ang vom kä yam 
andagad’a; mbiyo ma ang gulumî kur aluma máma mba mi mbut buzuna. 

Alona mi man Aron á djok vun Moise 

10Moise mi de mi Ma didina ala: Salad’a, an ndak ki! An ni sama nga ni de zlad’a 
atogo tchatchap puo na. Ad’u tinda ni kama d’oze ni kama hid’a d’oze nadjï dei d’a 
ang nga dan an azong mangâ zlad’id’a d’uo mi. Kayam vunan ki sinan a aneka á de 
zlad’a nadjeu dei. 

11Ma didina mi hulong dum ala: Ni nge ba, mi le vun sana ge? Ni nge ba, mi mbut 
sana ndumîd’a, d’oze ngela, d’oze ma wed’a, d’oze ma duka ge? Ni an Ma didina 
d’uo zu? 

12Ki tchetchemba, ang iya. An mba ni mbut vunangû, an mba ni had’ang vama ang 
mba duma. 

13Moise mi dum kua ala: Salad’a, an ndak ki! Ang sun sama dingâ! 

14Ata yi máma Ma didina hurum zal ata Moise, mi dum ala: Wiyengâ Aron ma hi 
Levi-na mi nga d’uo zu? An we nga mi de zlad’a atogo tchatchap. Gola! Mam tam 
nga mi djï á d’ugulongû; ata yima mi wangâ, mba mi le furîd’a kurum krovo. 

15Ang i dum zlad’a, ang vum ad’u zla d’a an dangzi wanda. An mba ni mbut 
vunang ki vunam mi, an mba ni had’agi vama agi mba luma. 

16Mam mba mi vrak blangâng á de zlad’a mi suma, mam mba mi mbut vunangû; 
ang mba vrak blangân an Alona á dum zlad’a mi. 

17Ang hle totogo ndata abongû. Ni ndat ba, ang mba le kahle suma yoyouna. 

Moise mi hulong avo Ezipte 

18Moise mi hulong avo gen akunoma Jetro, mi dum ala: Ang aran an i gen 
b’oziyona avo Ezipte á golozi na ni a nga ni hawa ko zu? Jetro mi hulong dum ala: 
Ang i lafiya. 

19Ma didina mi de mi Moise avo Madiyan ala: Ang hulong Ezipte, kayam suma pet 
suma a halang á tchid’ina a bo wa da’. 

20Moise mi vamamba ki groma, mi tinizi yam korona á hulong yam ambas sa 
Ezipte-d’a; mi hle totogod’a hAlonid’a abom mi. 

21Ma didina mi de mi Moise kua ala: Fata ang hulong Ezipte-d’a, ahle suma yoyou 
suma an hangzi abong wana, ang mba lazi avok Faron. Wani an mba ni b’alam 
hurumu, mam mba mi ar Israel-lâ á id’a d’i. 

22Ang i de mi Faron ala: Ma didina mi dala: Israel ni gorona, ni goron ma ngolâ. 

23An nga ni dangû, ang ar gorona mi iya, kayam mi lan sunda. Le ang aram mi i 
nga d’uo ni, an mba ni tchang gorong ma ngolâ woyo! 

24Kid’a Moise mi nga kur titid’a, mi mba kur yima dingâ tu, mi bur kä. Ata yi 
máma Ma didina mi mba atamu, nga mi halam á tchid’a. 

25Amamba Sefora ti hlahina d’a tena, ti ngat gorotna bayâd’a, ti do Moise asem ki 
babak d’iwamu , ti dum ala: Angî mandjuf ma buzuna kanu. 

26Ma didina mi aramu. Sefora ti dala: Ndjuf ma buzuna, ni kayam bayâ d’a ngata. 

27Ma didina mi de mi Aron ala: Ang i hur fulâ á ngaf Moise. Mi i ngaf Moise yam 
ahinad’a hAlonid’a, mi bed’em kok. 

28Moise mi väd’u zla d’a pet ta Ma didin ma sunuma mi dumzid’a mi Aron, kahle 
suma yoyou suma mi hum vuna kazi á led’ina pet mi. 

29Moise azi ki Aron a i tok suma nglo suma Israel-lâ pet. 

30Aron mi vazi ad’u zla d’a Ma didina mi dat mi Moise-sa pet, mi lahle suma 
ndandalâ kä avorozi mi. 

31Sum ndazina a he gagazid’a, a wala Ma didina mi mba wa gevezi á ndjunuziya, 
mi wazi wa ndak mazid’a. A tchuk guguvazi kä, a kud’uromu. 

Buzuk ka Abud’a 5 

Moise ki Aron a i avok Faron 

1Bugol ahle ndazina, Moise azi ki Aron a i gen Faron, a dum ala: Ma didina Alona 
hi Israel-lîna mi dala: Ang ar sum mana a iya, kayam azi i le vun tilâ á gilen 
simiyên abagei hur fulâ. 

2Faron mi hulong dazi ala: Ma didina ni nge ba, an humum vunam ba, an ar Israel-
lâ á id’a ge? An we nga Ma didina d’i, an nga ni ar Israel-lâ á id’a d’uo mi. 

3Moise azi ki Aron a dum ala: Alona hi Hebre-nina mi nde tam mbei iramiya. 
Kayam ndata, ami nga tchenengû, ang arami lovota á tita burâ hindi abagei hur 
fulâ á hahle suma ngat buzuna mi Ma didina Alo mamina, kayam mi ar tugud’ei 
d’a tcho d’a tchi matna ti tchami d’oze mi dabami woi avun ayîna d’uo mi. 

4Amul ma Ezipte-na mi dazi ala: Ang Moise ki Aron, ni kayam me ba, agi vagi 
suma yazi woi ata sun mazid’a ge? Agi igi ata sun magid’a. 

5Suma ablau suma tchotcho suma wana, agi min d’elezi avun sun mazid’a zu? 

Faron mi tin aneka yam Israel-lâ kua 

https://es.bibles.org/mpg-AB/Exod/5#Exod.4.25!f.1

6Kur bur máma tamba Faron mi he vuna mi nglo suma Ezipte suma yam Israel-
lîna ki Israel suma a gol sundina ala: 

7Ar agi hagi kuzad’a mi Israel-lâ d’igi agi nga hazizi avok dei á tchi derengelîd’a na 
d’i. Ar azi tazi i yoï kuzad’a ni aziya. 

8Ar agi pad’agi derengel ma agi ngazizi kazi avo’â woi d’i, agi pad’agi va woi tu d’i, 
kayam azi ni suma azulomba. Ni kayam ndata ba, a nga tchiya, a nga dala: Ang 
arami ami i hami ahle suma ngat buzuna mAlo mamina ni na. 

9Agi tinizi sun nda aneka kaziya, agi arazi a lat tala a djib’er yam zla d’a kad’a d’uo 
d’a. 

10Suma nglo suma yam suma ki suma gol sun ndazina a i de mi Israel-lâ ala: 
Faron mi dala: An nga ni hagi kuzad’a d’uo d’a. 

11Agi tagid’a i halagi kuzad’a ata yima lara ma agi fat kuana, kayam an nga ni 
pad’agi va woi kur sun magid’a tu d’i. 

12Kayam ndata, suma Israel-lâ a b’rau kur ambas sa Ezipte-d’a pet, a ar zla d’a yo 
kuzad’a woi ta, a yoï ni hububuna. 

13Nglo suma Ezipte suma a te kazina a tezezi akulo ped’et, a dazi ala: Agi dabagi 
sun magi d’a a ngagizi kagi á lat burâ ki burîd’a d’igi avok dei d’a a nga hagi 
kuzad’id’a na. 

14A nga to suma gol sunda hi Israel suma suma nglo suma hi Faron-na a tinizina, a 
nga dazi ala: Ni kayam me ba, agi dabagi derengel ma ngagizi á tchid’a kama ki ini 
na d’igi agi nga tchagizi avok dei na d’uo ge? 

15Suma gol sunda hi Israel-lîna a i ki tchina avok Faron, a dum ala: Ni kayam me 
ba, ang lami ami azungeî mangâ hina djeî ge? 

16A nga he kuzad’a mi ami azungeî mangâ d’uo, a nga dami ala ami tchami 
derengelâ, a nga tomiya, wani azungeî mangâ a lami ni tchod’a. 

17Faron mi hulong dazi ala: Agi ni suma azulomba! Agi ni suma azulomba! Ni 
kayam ndata ba, agi nga dagi ala: Ami i hami ahle suma ngat buzuna mi Ma 
didina. 

18Agi igi ata sun magid’a ka tchetchem! Sa nga mi hagi asu d’i; agi i tchagi 
derengel ma a ngagizi kagina. 

19Suma gol sunda hi Israel-lîna a wala azi kalî kur ndaka, kayam a dazi ala: Agi i 
pad’agi vun derengel ma a ngagizi kagi á tchid’a kur burîna woi d’i. 

20Kid’a azi buzuk kei avo hi Faron-nda, a ngaf Moise azi ki Aron suma a nga 
djubuzina. 

21Azi dazi ala: Ar Ma didina mi gologiya, mi ka ir zla ndata! Agi mbud’umi 
ndjendjed’a avok Faron ki sum mama, agi hazi mbigeud’a abozi á tchamiya. 

22Moise mi hulong gen Ma didina, mi dum ala: Salad’a, ni kayam me ba, ang le 
sum ndazina ndaka na ge? Ni kayam me ba, ang sununï ge? 

23Dedei d’a an mba gen Faron á dum zlad’a ki simiyênga, mi le ni sum ndazina 
ndaka. Wani ang sut nga sum mangâ woi d’i! 

Buzuk ka Abud’a 6 

1Ma didina mi de mi Moise ala: Ki tchetchemba, ang mba we vama an mba ni lum 
ki Faron-na. Ad’eng manda mba d’i oromom gak mam mba mi arazi á id’a. Ad’eng 
ndata mba d’i oromom gak mba mi digizi woi yam ambas mamba. 

Alona mi hle vunam mi Moise á pat Israel-lâ woyo 

2Alona mi de mi Moise kua ala: An ni Ma didina. 

3An nde tan ndei ir Abraham, ir Isak, ir Jakob ni ki simiyên ma ala Alo ma 
ad’engêm kal petna na, wani a we nga simiyên ma ala Ma didina na d’i. 

4An djin vunan ki sed’ezi á hazi ambas sa Kanan nda azi kak adjeu kat d’igi 
angoyogeina na d’a. 

5An hum zam tad’a hi Israel-lîd’a abo magom mba Ezipte-na a nga lazizid’a, an 
djib’er yam vun man ma djinda. 

6Kayam ndata, ang i de mi Israel-lâ ala: Alona mi dala: An Ma didina nga ni 
pad’agi woi kur sun nda anek ka Ezipte-na a tinigizi kagid’a, an nga ni pad’agi woi 
kur magom mba a nga lagizid’a mi. An mba ni ngobozi ngop pa tchod’a, an mba ni 
prud’ugi woi ki bigan nda zid’a kan akulo zid’a, 

7an mba ni yogi á mbud’ugi sum mana, an mba ni arî Alo magina mi. Agi mba 
wagi ala an ni Ma didina Alo magi ma pad’agi woi kur sun nda anek ka Ezipte-na 
a tinigizi kagid’ina. 

8An mba ni kalagi kur ambas sa an gun tan kat á hat mi Abraham Isak ki Jakob-pa, 
an Ma didina mba ni hagizi djona. 

9Moise mi de zla ndata mi Israel-lâ hina, wani a humum nga d’i abo djop vuna ki 
ndaka hi magom mba a nga lazizid’a. 

10Ma didina mi de mi Moise ala: 

11Ang i de mi Faron amul ma Ezipte-na ala mi ar Israel-lâ a buzuk kei yam ambas 
mamba. 

12Moise mi hulong de mi Ma didina avunam ala: Le suma Israel-lâ a humun nga 
d’uo ni, ni nana ba, Faron mba mi humun an ma nga ni de zlad’a woi yed’et tuo na 
ge? 

13Ma didina mi de zlad’a mi Moise azi ki Aron, mi hazi vuna ala a i fe Israel-lâ 
ki Faron amul ma Ezipte-na á buzuk Israel-lâ woi kur ambas sa Ezipte-d’a. 

Moise azi ki Aron abuyozi ngolo 

14Wana ni suma nglo suma yam aziyazina: Ruben Israel gorom ma ngolâ groma 
ba wana: Enok, Palu, Hesron ki Karmi. Wana nadesâ hi Ruben-na. 

15Simeon groma ba wana: Jemuwel, Jamin, Ohat, Jakin, Sohar ki Saul ma asumî 
gor ra Kanan-ndina. Wana nadesâ hi Simeon-na. 

16Wana ni simiyê Levi groma kandjavaziya: Gerson, Kehat ki Merari. Levi mi le 
bizad’a ni kis yam dok hindi yam kid’iziya, mi mid’a. 

17Gerson groma ba wana: Libini ki Simei kadeziziya. 

18Kehat groma ba wana: Amram, Isar, Hebron ki Uziyel. Kehat mi le bizad’a ni kis 
yam dok hindi yam hindi, mi mid’a. 

19Merari groma ba wana: Mali ki Musi. Wana nadesâ hi Levi-nakandjavaziya. 

20Amram mi vabam mba abumba Jokebet. Ti vud’um Aron ki Moise. Amram mi le 
bizad’a ni kis yam dok hindi yam kid’iziya, mi mid’a. 

21Isar groma ba wana: Kore, Nefek ki Zikri. 

22Uziyel groma ba wana: Misayel, Elsafan ki Sitri. 

23Aron mi ve Eliseba Aminadap gorom mba Nason wiyembid’a. Ti vud’um Nadap, 
Abihu, Elazar ki Itamar. 

24Kore groma ba wana: Asir, Elkana ki Abiyasaf. Wana nadesâ hi Kore-na. 

25Elazar Aron goroma, mi ve Putiyel goromba. Ti vud’um Fines. Wana ni suma 
nglo suma yam azina hi suma hi Levi-nina kadezeziya. 

26Ni Aron azi ki Moise ndazina ba, Ma didina mi hazi vuna ala: Agi buzugugi 
Israel-lâ woi kur Ezipte ad’u andjavaziya na. 

27Ni Moise azi ki Aron ndazina ba, ni suma a de mi Faron amul ma Ezipte-na ala 
mi ar Israel-lâ a buzuk kei kur ambas sa Ezipte-d’a na. 

Alona mi hle vunam mi Moise kua 

28Kur bur ma Ma didina mi de zlad’a mi Moise yam ambas sa Ezipte-d’ina, 

29mi dum ala: An ni Ma didina. Ang hulong de mi Faron amul ma Ezipte-na ahlena 
pet suma an hang vuna kazina. 

30Wani Moise mi de mi Ma didina avunam ala: Gola! An ni sama nga ni de zlad’a 
woi yed’et tuo na. Ni nana ba, Faron mba mi humun nge? 

Buzuk ka Abud’a 7 

1Ma didina mi de mi Moise ala: Gola! An mba ni vragang blangân avok Faron, 
wiyengâ Aronmba mi djogong vunang ngeyo. 

2Ang mba dahlena pet suma an mba ni hang vuna kazina. Wiyengâ Aron mba mi 
dugud’ozi woi ded’a mi Faron, kayam mi ar Israel-lâ a buzuk kei kur ambas 
mamba. 

3Wani an mba ni b’al hur Faron, an mba ni zul ahle man suma simata ki suma 
ndandalâ kur ambas mamba. 

4Faron mba mi humugi d’i. An mba ni ngop Ezipte-na, an mba ni buzuk man suma 
Israel-lâ woi kur ambas sa Ezipte-d’a ad’u adezezi ki ngop pa tchod’a. 

5Ata yima an mba ni ngop Ezipte-na, ni buzugï Israel-lâ woi adigazina, azi mba 
wala an ni Ma didina. 

6Moise azi ki Aron a le d’igi Ma didina mi hazi vuna na mi. 

7Ata yima Moise azi ki Aron a de zlad’a mi Faron-na, Moise bizamî dok 
klavandi, Aron bizamî dok klavandi yam hindi mi. 

Faron mi noî á hum Moise ki Aron 

8Ma didina mi de mi Moise azi ki Aron ala: 

9Le Faron mi dagi ala: Agi lagi vama yoyouna ni, ang de mi Aron ala: Ang hle 
totogo manga, ang gat kä avok Faron! Ata yi máma ndat mba d’i mbut guguina. 

10Moise azi ki Aron a i gen Faron, a le d’igi Ma didina mi hazi vuna na.Aron mi ge 
totogo mamba kä avok Faron kazungeî mama. Ata yi máma ti mbut guguina. 

11Wani Faron mi yï suma ned’a ki suma mbuta ki suma kuma suma Ezipte-na. A 
lahle mazi suma mbuta mi. 

12Azi pet a tchuk tutuguyo mazina kä; a mbut guguyona mi. Wani totogod’a hi 
Aron-nda, ti lik tutuguyo mazina! 

13Wani Faron mi b’al hurum kiki, mi hum nga Moise azi ki Aron d’igi Ma didina 
mi dazi adjeu na d’i. 

Ndak ka avoka: Mbina mi mbut buzuna 

14Ma didina mi de mi Moise ala: Faron mi b’al hurumu, mi ar nga Israel-lâ á id’a 
d’i. 

15Yorogo tcholol ang i gen Faron. Ata yima mi nde á i avun mbinina, ang mba 
ngavam avun alum ma a yum ala Nil-lâ na, ang hle totogo d’a mbut guguinid’a 
abongû. 

16Ang de mi Faron ala: Ma didina Alona hi Hebre-nina mi sununï geveng ala an 
dangû: Ang ar sum mama a iya, kayam a kud’urom abagei hur fulâ. Wani gak ini 
ang hum nga d’i. 

17Ni kayam ndata ba, Ma didina mi dala: Nata vama simat ma wana ba, ang mba 
wala an ni Ma didina. Gola! An nga ni wat mbiyo alum ma Nil-lâ ki totogo d’a 
abonda, mbina mba mi mbut buzuna! 

18Kuluf ma kur alumina mba mi bo, aluma mba mi bu mi. Ezipte-na a mba hal 
lovota á tche mbina pî, a mba fe d’i. 

19Ma didina mi de mi Moise kua ala: Ang de mi Aron ala: Ang hle totogo manga, 
ang hlabong akulo yam mbiyo ma Ezipte-na, yam toliyon mazid’a, yam apo alum 
ma Nil-lâ, yam apo mazid’a, yam golongeî mazina pet mi. Azi mba mbut buzuna. 
Buzuna mba mi oî kur ambas sa Ezipte-d’a pet, kur ahle mazi suma tche mbina 
suma aguna d’oze suma ahinad’a mi. 

20Moise azi ki Aron a le d’igi Ma didina mi hazi vuna na. Aron mi hle totogod’a 
akulo, mi wat mbiyo alum ma Nil-lâ kä ir Faron kazungeî mama. Mbiyo alum ma 
Nil-lâ pet mi mbut buzuna. 

21Kuluf ma kur alumina mi bo woyo, aluma mi bu mi. Ezipte-na a ndak á tche 
mbiyo máma d’i, kayam buzuna mi nga kur ambas sa Ezipte-d’a pet. 

22Wani Ezipte suma mbuta a le kahle mazi suma mbuta na mi. Faron mi b’al 
hurum kiki, mi hum nga Moise azi ki Aron d’igi Ma didina mi dazi adjeu na d’i. 

23Faron mi hulong avo hatamu, mi gol zla ndata ni va d’i. 

24Ezipte-na pet a ka golongeîna kel alum ma Nil-lâ teteng á hal mbiyo ma tched’a, 
kayam azi ndak á tche mbiyo alum máma d’i. 

25Bugol la Ma didina mi wat alumid’a, burâ kal lei ni kid’iziya. 

Ndak ka mbàd’a: Greneûna mi zula 

26Ma didina mi de mi Moise ala: Ang i gen Faron, ang dum ala: Ma didina mi dala: 
Ang ar sum mana a i á kud’uronu. 

27Le ang arazi a i nga d’uo ni, an mba ni b’lagang ambas manga ki greneûna pepet. 

28Alum ma Nil-lâ mba mi oî ki greneûna, mba mi tup akulo, mba mi tchuk avo 
hatangû, kur gong mang nga burâ, yam azang mangâ, avo hazungeî mangâ, avo hi 
sum mangâ, kur für mangâ, kur yima a miret afut avungôna kuana mi. 

29Greneûna mba mi djak atang akulo, ata sum mangâ kazungeî mangâ pet mi. 

Buzuk ka Abud’a 8 

1Ma didina mi de mi Moise kua ala: Ang de mi Aron ala: Ang hlabong akulo ki 
totogo manga yam toliyonda, yam apo alum ma Nil-lâ, yam golongeîna, ar 
greneûna mi buzuk akulo yam andaga d’a Ezipte-d’a. 

2Aron mi hlabom akulo yam mbiyo ma Ezipte-na. Greneûna mi buzugï woi mi, mi 
oî mbimbigi yam ambas sa Ezipte-d’a. 

3Wani suma kuma suma Ezipte-na a lahle mazi suma mbut ndazina hina mi. 
Greneûna mi buzugï woi yam ambas sa Ezipte-d’a mi. 

4Faron mi yï Moise azi ki Aron, mi dazi ala: Agi tchenegi Ma didina kayam mi dik 
greneûna woi kan ki sum mana; an mba ni ar Israel-lâ a i á hahle suma ngat 
buzuna mi Ma didina. 

5Moise mi de mi Faron ala: Sama ngolâ, ang ngan burâ, ni mindja ba, an tchen Ma 
didina kayam ang kazungeî mangâ ki sum mangâ tala greneûna mi buzuk kei avo 
hatang avo hi sum mangâ d’a ge? Mba mi arî kur alum ma Nil-lâ hol. 

6Faron mi hulong dum ala: Navini. Moise mi dum ala: Mba le na, kayam ang wala 
vama hle tam d’igi Ma didina Alo mamina na na nga d’i. 

7Greneûna mba mi buzuk kei avo hatangû, avo hazungeî mangâ ki sum mangâ mi. 
Mba mi arî kur alum ma Nil-lâ hol. 

8Moise azi ki Aron a buzuk kei avo hi Faron. Moise mi tchen Ma didina yam 
greneû ma mam mbam yam Faron-na. 

9Ma didina mi hum tchenda hi Moise-sa; greneûna mi bo woi hur gongîyona, hur 
azina, hur asinena mi. 

10A molom gubud’a gubud’a; ambasa b’ik kä ki hisâ b’ib’ik. 

11Wani kid’a Faron mi wala tam mbi tchuk simetna nde d’a, mi b’al hurum kiki, 
mi hum nga Moise azi ki Aron d’igi Ma didina mi hazi vuna na d’i. 

Ndak ka hindid’a: Vurutna 

12Ma didina mi de mi Moise ala: Ang de mi Aron ala: Ang hle totogo manga akulo, 
ang wat andaga d’a gugud’upa. Mba d’i mbut vurutna kur ambas sa Ezipte-d’a 
pet. 

13A le hina mi. Aron mi hlabom akulo ki totogo mamba, mi wat andaga d’a 
gugud’upa. Andaga d’a gugud’up ndata ti mbut vurutna kur ambas sa Ezipte-d’a 
pet yam suma ki d’uwarâ. 

14Suma kuma suma Ezipte-na a lahle mazi suma mbuta á mba ki vurutna mi, wani 
a ndak ki. Vurutna mi nga yam suma ki d’uwarâ. 

15Ata yi máma suma kumana a de mi Faron ala: Vama le wana nad’enga 
hAlonid’a! WaniFaron mi b’al hurum kiki, mi hum nga Moise azi ki Aron d’igi Ma 
didina mi dazi adjeu na d’i. 

Ndak ka fid’id’a: Azlipma 

16Ma didina mi de mi Moise ala: Ang tchol akulo ki yorogo tcholola, ang i ngaf 
Faron ata yima mi nde á i avun alumina, ang dum ala: Ma didina mi dala: Ang 
aran sum mana a i á kud’uronu. 

17Le ang ar nga sum mana á id’a d’uo ni, an mba ni tchuk azlipma atang kazungeî 
mangâ ki sum mangâ hur aziyangû. Hur azina hi Ezipte-na mba mi oî kazlipma 
yam andaga d’a azi nga kuad’a mi. 

18Wani kur bur máma an mba ni wal ir ambas sa Gosen nda sum mana a nga kaka 
kuad’a kambas sa Ezipte-d’a; azlipma mba mi tchila kua d’i, kayam ang wala an ni 
Ma didina ni nga kaka kur ambas ndata. 

19An mba ni le vama simata á wal ir sum mana ki sum mangâ avini. 

20Ma didina mi le na. Mi mba kazlip ma tchona adesâ adesâ avo hi Faron, avo 
hazungeî mama. Ambas sa Ezipte-d’a pet ti b’lak kei abo azlipma. 

21Faron mi yï Moise azi ki Aron, mi dazi ala: Agi i hagi ahle suma ngat buzuna 
mAlo magina, kur ambasa ka hî. 

22Moise mi hulong dum ala: Nga ata yat ti, kayam ahle suma ngat buzu suma ami 
hazi mi Ma didina Alo maminina nahle suma ndjendjed’a ir Ezipte-na. Le ami 
hami ahle suma ngat buzu suma ndjendje ndazina kä iraziya ni, a mba durumi 
kahinad’a á tchami woi d’uo zu? 

23Mbeî ami i tid’imi gak burâ hindi abagei hur fulâ á hami ahle suma ngat buzuna 
mi Ma didina Alo mamina d’igi mi hami vuna na. 

24Faron mi dum ala: Djiviya! An aragiya, agi i hagi ahle suma ngat buzuna mi Ma 
didina Alo magina nabagei hur fulâ go. Wani agi igi dei d’uo, agi tchenegi kan mi. 

25Moise mi hulong dum ala; Gola! An nga ni nde woi avo hatangû, an i ni tchen Ma 
didina. Ndjivin wani, azlipma mba mi buzuk kei avo hatangû, avo hazungeî 
mangâ, avo hi sum mangâ mi. Wani ang lobomi irami á d’elemi tala Israel-lâ a i 
hahle suma ngat buzuna mi Ma didina d’uo d’a d’i. 

26Moise mi nde woi avo hi Faron, mi tchen Ma didina. 

27Ma didina mi le d’igi Moise mi tchenem na. Azlipma mi buzuk kei avo hi Faron, 
avo hazungeî mama, avo hi sum mama pet mi; azlip tu pî mi ar ri. 

28Wani Faron mi b’al hurum kua kiki, mi ar nga Israel-lâ á id’a d’i. 

Buzuk ka Abud’a 9 

Ndak ka vahla: Tugud’eid’a tchi d’uwarâ 

1Ma didina mi de mi Moise ala: Ang i gen Faron, ang dum ala: Ma didina Alona hi 
Hebre-nina mi dala: Ang aran sum mana a i á kud’uronu. 

2Le ang arazi á id’a d’uo, ang le d’elezi kua d’eyu ni, 

3an Ma didina mba ni tum d’uwar mang ma abageina ki tugud’ei d’a tchod’a. 
Akulumeina, korona, djambala, amuzleina, tumiyôna ki b’ogeina ablaud’a a mba 
bo. 

4An Ma didina mba ni wal ir d’uwarâ hi Israel-lîna woi ki ma hi Ezipte-nina; 
d’uwarâ hi Israel-lîna pet mba mi mit tu d’i. 

5Ma didina mi nga burâ, mi dala: Ndjivin an mba ni le na kur ambas sa wanda. 

6Tcha ndjivinda, Ma didina mi le na. D’uwarâ hi Ezipte-nina pet mi dap bod’a, 
wani d’uwarâ hi Israel-lîna tu pî mi mit nga d’i. 

7Faron mi tchuk sunda, mi djop yam ahle suma a lena. A hulong dum ala: D’uwarâ 
hi Israel-lîna tu pî mi mit nga d’i. Hina pî, Faron mi b’al hurum kiki, mi ar nga 
Israel-lâ á id’a d’i. 

Ndak ka karagayad’a: Mbilâ 

8Ma didina mi de mi Moise azi ki Aron ala: Agi yogi butna haku d’a kur fürîd’a 
abogiya, ang Moise ang yagam akulo avok Faron. 

9Butna mba mi mbut guguma yam ambas sa Ezipte-d’a pet, mba mi rip yam 
ambas ndata pet mi. Mbilâ mba mi tchuk suma ki d’uwarâ, wulad’a mba d’i djang 
atazi kä zuzuk. 

10Moise azi ki Aron a yo butna haku d’a kur fürîd’a, a i tchol avok Faron. Moise mi 
yagam akulo hur alona. Butna mi mbut mbilâ ata suma, ata d’uwarâ mi; wulad’a 
nga d’i djang atazi kä zuzuk. 

11Suma kuma suma Ezipte-na a ndak á mba avok Moise suo kayam mbuleina nga 
atazi d’igi Ezipte suma petna na mi. 

12Ma didina mi b’al hur Faron kiki, mi hum nga Moise azi ki Aron d’igi Ma didina 
mi dazi adjeu na d’i. 

Ndak ka kid’iziyad’a: Mogoina 

13Ma didina mi de mi Moise ala: Ang tchol yorogo tcholol, ang i gen Faron, ang 
dum ala: Ma didina Alona hi Hebre-nina mi dala: Ang aran sum mana a i á 
kud’uronu. 

14Ki tchetchemba, an nga ni sun ndak man nda tetenga kang ang tanga kazungeî 
mangâ ki sum mangâ mi, kayam ang wala kur duniyad’a pepet vama hle tam d’igi 
an na na nga d’i. 

15Ki tchetchemba, ladjï an tumung ang ki sum mangâ ni ki tugud’ei d’a tcho d’a 
tchi matna ni, ang ki sum mangâ agi dabagiya wa woi yam andagad’a da’. 

16Wani an arang nga kaka ini ni yambala ang wad’eng manda ar suma a yan 
simiyên ndei yam andagad’a ped’u d’a. 

17Le ang d’el sum mana, le ang arazi a i nga d’uo ni, 

18an mba ni se mogoina avin aboina hina dedege. Ni mogoi ma tcho ma tinï ad’u 
ambas sa Ezipte-d’a dei gak ini mi se nga yam tu d’uo na. 

19Ki tchetchemba, ang tok d’uwar mangâ kahle mangâ pet avo. Mogoina mba mi 
se yam suma pet ki d’uwarâ pet suma a mba ar sä woi abagei suma a yozi nga avo 
d’uo na; a mba bo woyo. 

20Azungeîna hi Faron suma ding suma a le mandara Ma didinina a tok azungeî 
mazina ki d’uwar mazina avo atogo zak. 

21Wani suma a tin nga humazi yam zlad’a hi Ma didinid’a d’uo na, a ar azungeî 
mazina ki d’uwar mazina sä woi abageya. 

22Ma didina mi de mi Moise ala: Ang hlabong akulo hur alona, ar mogoina mi se 
yam ambas sa Ezipte-d’a pet, nala, yam suma, yam d’uwarâ, yam awu ma deî hur 
asinenina yam ambas sa Ezipte-d’a pet. 

23Moise mi hle totogo mamba akulo hur alona. Ma didina mi he vuna, alona mi 
breyâ, mi se ki mogoina, akud’a ndeï kä yam andagad’a mi. Ma didina mi sun 
mogoina mi se yam ambas sa Ezipte-d’a. 

24Mogoina kakud’a gizeîd’a a se yam ambas sa Ezipte-d’a pet. Mi se ngola heî. 
Käd’u tinda hi Ezipte-d’a dei, mi se nga hina yam tu d’i. 

25Kur ambas sa Ezipte-d’a pet, mogoina mi se yam ahlena pet suma a nga 
abageina, tin ad’ud’a yam suma gak mba yam d’uwarâ; mogoina mi rubat awu ma 
deî hur asinenina woi pet, mi kus aguna kä woi ndjondjom mi. 

26Ni yam ambas sa Gosen nda Israel-lâ a nga kaka kuad’a go ba, mogoina mi se 
nga kat ti. 

27Faron mi yï Moise azi ki Aron, mi dazi ala: Ki tchetchem mba wanda, an le 
tchod’a! Ma didina ni ma d’ingêrâ; an ki sum mana, ami lami tchod’a! 

28Agi i tchenegi Ma didina tala breîd’a ki mogoina a le d’uo d’a. An mba ni aragi 
agi igiya, an mba ni d’elegi d’uo d’a. 

29Moise mi hulong dum ala: Ata yima an mba ni nde woi hur azinina, an mba ni yo 
abon akulo avok Ma didina. Alona mba mi ar bei breîd’a, mogoina ad’um mba d’i 
ka mi. Ata yi máma ang mba wala andagad’a doli nabo Ma didina. 

30Wani an wala ang kazungeî mangâ, agi mba lagi mandara Ma didina Alona d’uo 
d’ei. 

31Baru d’a mayanga kawu orsâ a b’lak keyo, kayam awu orsâ mi tchuk yam 
mbeyo, barud’a ti b’o ni b’ö tua mi. 

32Gemena kawu ma a yum ala epotrena a b’lak nga d’i, kayam azi ni suma a ne 
bugolâ. 

33Moise mi nde woi avo hi Faron bugol azina, mi yo abom akulo avok Ma didina. 
Alona mi ar bei breîd’a, mogoina ad’um ka, alona mi yo woi mi. 

34Ata yima Faron mi wala alona mi ar bei breîd’a mogoina ad’um ka mi na, nga mi 
i avogovok ki tcho mamba, mi b’al hurum kazungeî mama kiki. 

35Faron mi b’al hurum kiki, mi ar nga Israel-lâ á id’a d’igi Ma didina mi dum zlad’a 
avun Moise na d’i. 

Buzuk ka Abud’a 10 

Ndak ka klavandid’a: Djera 

1Ma didina mi de mi Moise ala: Ang i gen Faron, kayam ni an ba ni b’alam hurum 
kazungeî mama, kayam an nde kahle man suma simata woi adigaziya. 

2Ni kayambala ang mba de zla ndata woi mi grongâ ki grong ngolona ala ni nana 
ba, an ngop Ezipte-na kahle suma simat suma an lazi adigazina ge? Ni hina ba, agi 
mba wagi ala an ni Ma didina. 

3Moise azi ki Aron a i gen Faron, a dum ala: Ma didina Alona hi Hebre-nina mi 
dala: Ang mba noî á ge yang kä avok an Ma didina hina gak mindja ge? Ang ar 
sum mana a i á kud’uronu. 

4Le ang ar nga sum mana á id’a d’uo ni, ndjivin an mba ni mba ki djera yam 
andaga manga. 

5Ti mba d’i oî yam andagad’a; sa mba mi wandagad’a woi d’i. Ti mba d’i b’lak ahle 
magi suma ar abo mogoinina, ti mba d’i b’lak agu magi ma d’uf ma abageina woi 
pet mi. 

6Ti mba d’i oî kur aziyangû, kur azina hazungeî mangîna pet, kur azina hi Ezipte-
na pet mi. Dedei d’a abuyong kabuyong ngolo azi nga yam andagad’id’a, a we nga 
vama hina na yazi tu d’i. Bugola, Moise mi nde woi avo hi Faron. 

7Azungeîna hi Faron-na a de mi Faron ala: Ni gak mindja ba, sa máma mba mi lei 
ndaka hina gagak ke? Ang ar sum ndazina a i kud’or Alo mazina. Ang we nga d’ala 
ambas meid’a ti b’la’î b’laga d’a d’uo zu? 

8A hulongî ki Moise azi ki Aron gen Faron, mi dazi ala: Agi i kud’urogi Ma didina 
Alo magina. Wani suma a ina ni nge nge azi ge? 

9Moise mi hulong dum ala; Ami imi ni kazungeî mamina ki momorogei mamina ki 
gromi suma andjofâ ki gromi suma aropma ki d’uwar mami ma gureina ki ma 
nglona, kayam ni vun til mami ma ngolâ á subur Ma didina. 

10Faron mi dazi vun ma ngolâ ala: Ar Ma didina mi i ki sed’egiya, kayam an nga ni 
aragi agi igi ki grogina! Wani ni pid’ak ala agi minigi ná le tchod’a! 

11Wani nga na d’i! Ni agi andjofâ hol ba, igiya, agi i kud’urogi Ma didina! Wana ni 
vama agi tchenegizina! A digizi woi avok Faron. 

12Ma didina mi de mi Moise ala: Ang hlabong akulo yam ambas sa Ezipte-d’a tala 
ar djera ti mba kad’u, ti b’lak asuna pet kahle suma a ar abo mogoinina woi ped’u 
d’a. 

13Moise mi hle totogo mamba akulo yam ambas sa Ezipte-d’a. Ma didina mi mbeï 
ki simet ma abo ma yorogonina yam ambasa. Simet ma abo ma yorogo máma, mi 
tin sira kur bur máma gak tcha avin yorogo, mi mba ki djera. 

14Djera ti b’rau woi yam ambas sa Ezipte-d’a pet, avun dabid’a hi haga mata mi. 
Avok dedei pî, djera mba nga hina yat tu d’i, mba d’i mba bugol hina d’uo mi. 

15Ti oî yam andaga d’a Ezipte-d’a pepet. Yina mbut nduvunda yam andagad’a. Ti 
b’lak asuna woi pet ki vud’aguna kahlena pet suma a ar abo mogoinina. Hum agu 
ma d’uf foze asu, mi ar nga kur ambas sa Ezipte-d’a d’i. 

16Faron mi yï Moise azi ki Aron atogo zak, mi dazi ala: An le tchod’a avok Ma 
didina Alo magina, an le tchod’a avogogi agi mi. 

17Wani ki tchetchemba, agi vad’agi hurugi woi kanu, agi i tchenegi Ma didina Alo 
magina, ar mi hle ndak ka tcho d’a tchi mat ndata woi kan wü d’a. 

18Moise mi nde woi avo hi Faron, mi i tchen Ma didina. 

19Ma didina mi mbeï ki simet ma ngol ma abo ma fladegenina, mi tor djera atogo 
zak, mi kottcha kä kur alum ma ngol ma Tchereuna. Kur ambas sa Ezipte-d’a pet 
djer tu pî ti ar nga d’i. 

20Ma didina mi b’al hur Faronkiki, mi ar nga Israel-lâ á id’a d’i. 

Ndak ka zlengîd’a: Nduvunda 

21Ma didina mi de mi Moise ala: Ang hlabong akulo hur alona, nduvunda mba d’i 
mba yam ambasa. Ni nduvun nda sana mi ndak á dot kabomba. 

22Moise mi hlabom akulo hur alona, nduvun nda i’îlika ti mba yam ambas sa 
Ezipte-d’a pet gak burâ hindi. 

23Sa nga mi we ndram mbi, sa nga mi djok kei ata yima mam nga kaka kuana d’uo 
mi gak burâ hindi. Wani b’od’a ti nga ni ata yima Israel-lâ a nga kaka kuana hol. 

24Faron mi yï Moise, mi dum ala: Agi i kud’urogi Ma didina, agi igi ki grogina, 
wani agi aragi d’uwar magi ma gureina ki ma nglona ka hî. 

25Moise mi hulong dum ala: Na ni ni ang tanga ba, mba hami ahle suma ngat 
buzuna kahle suma ngat buzu suma ngala á hamizi mi Ma didina Alo mamina zu? 

26Ami mba imi ki d’uwar mamina. D’uwar mami tu pî mba mi ar ka hî d’i. Kayam 
ami imi ki sed’ezi á kud’or Ma didina Alo mamina. Gak ami mbami sä hî, ami 
wami nga vama ami mba hamizi á kud’or ki Ma didinina d’i. 

27Wani Ma didina mi b’al hur Faron kiki; Faron mi min arazi á id’a d’i. 

28Faron mi de mi Moise ala: Ang nde woi avo hatanu! Gol tang djivi á hulongî 
avoron ka hî! Le ang hulongî avoron ka hî d’eyu ni, an mba ni tchangû. 

29Moise mi dum ala: D’igi ang de na, an min hulongî avorong ka hî d’uo mi. 

Buzuk ka Abud’a 11 

Ndak ka dogo d’a dabid’a 

1Ma didina mi de mi Moise ala: An nga ni sunï ndak ka bugola yam Faron ki 
Ezipte-na. Bugola, mi mba mi aragi agi igiya. Bur ma mam mba mi aragi agi igina, 
mam mba mi digigi woi ka hî ki iragi fafat! 

2Ang i de mi Israel-lâ, ar nge nge pî, mi djop ndram ma azina mandjufâ d’oze 
atchad’a ahle suma a lazi ki kawei ma hapmina d’oze a lazi ki lorina. 

3Ma didina mi mbut Israel-lâ djivid’a ir Ezipte-na. Moise tamba mi mbut ni sama 
suma Ezipte-na kazungeîna hi Faron-na ki suma pet a hum ngolina. 

4Moise mi de mi Faron ala: Ma didina mi dala: An mba ni kal andjege dangâla hur 
azì ma Ezipte-na. 

5Gro suma Ezipte suma a vut avo’â pet a mba bo, tinï ad’ud’a ni yam 
ang Faron ma nga kaka yam zlam mba amulina gorong ma ngolâ gak mba yam 
magom mba lut ahlena kahinad’id’a gorot ma vut avo’â ki d’uwar ma vut avo’â 
pet mi. 

6Ezipte-na a mba tchi tchi ma ngol ma a tchim nga yazi tu d’uo na, a mba tchi tchi 
ma ngol ma hina na bugol luo mi. 

7Wani aduk Israel-lâ adina pî mba mi ngo vunam á bu sana d’oze d’uwar ma ding 
tu d’i, kayam agi mba wagi ala an Ma didina ni ma wal ir Ezipte-na woi ki Israel-
lîna. 

8Moise mi dum kua ala: Ata yi máma azungeî mangâ pet a mba grif kä avoronu, a 
mba dan ala: Ang nde woi ki sum mangâ pet! Bugola, an mba ni nde woyo. Moise 
mi nde woi avok Faron kayîna tchitchid’ik. 

9Ma didina mi de mi Moise ala: Faron mba mi humugi d’i. Kayam ndata, an mba ni 
lahle suma ndandalâ kam kua kam kua kur ambas sa Ezipte-d’a. 

10Moise azi ki Aron a lahle suma ndandal ndazina avok Faron pet. Wani Ma didina 
mi b’al hur Faron kiki; mi ar nga Israel-lâ á buzuk kei abu kur ambas mamba d’i. 

Buzuk ka Abud’a 12 

Ad’u tinda hi vun til ma Pa’â 

1Ma didina mi de mi Moise azi ki Aron kur ambas sa Ezipte-d’a ala: 

2Til ma wana mba mi mbut ni til magi ma avo’â, mba mi mbut ni til ma avo’â hi 
biza magid’ina mi. 

3Agi dagi Israel-lâ pet ala: Kur bur ma dogona hi til ma wanina, ar nge nge pî mi 
ve gor timina yam sum mama avun azina gagang. 

4Le suma avo hur azinina a ndak nga á mut gor timina d’uo ni, mi ve ndram 
mazina, ndak yam ndumba hi sumid’a. Agi b’rawagi hliu gor timi máma ndak yam 
tena hi nge nge pî adigagiya. 

5Agi ndak á vagi gor timina d’oze gor b’ë ma bei daka ma bizam tuna. 

6Agi ngomom gak bur ma dogo yam fid’ina hi til ma wanina, toka hi Israel-lâ pet a 
ngat ahu ma a manam máma ki fladege d’a afata i nikid’a. 

7Agi vagi buzuwamu, agi yamam avun gonga abo hî abo hî, agi yamam avun bilâ 
akulo mi, avun azì ma agi mba tum kuana. 

8Kur andjege ndata, agi sorogi hliu máma, agi mud’um kavungô ma lum bei 
angufina kasu ma aglarâ mi. 

9Agi mud’um karid’a d’oze yum ki mbina d’uo mi, wani agi soromî tumbulu, 
yamba kasema karuwatna pet. 

10Agi aragi hliuna akulo gak tcha yorogo d’i. Le hliuna mi ar abogi yorogo ni, agi 
ngalam mbei kakud’a. 

11Ata yima agi mba tuma, agi djinigi d’i’â furugiya, agi tchugugi atuguru magina 
asegiya, agi yogi tutuguyo magina abogiya, agi mud’ugizi atogotogo. Ni vun til ma 
Pa’â hi an Ma didinina. 

12Kur andjege ndata, an mba ni kleû tita hur azì ma Ezipte-na, an mba ni tchi gro 
suma Ezipte suma a vut avo’â woi pet, tinï ad’ud’a yam suma gak mba yam 
d’uwarâ. An mba ni ka sariyad’a yam alona hi Ezipte-nina pet, kayam an ni Ma 
didina. 

13Buzu máma mba mi mbut ni vama taka avun gong nga agi nga kuad’a. Ata yima 
an mba ni tchi Ezipte-nina, an mba ni we buzuna, an mba ni kal kagiya. Hina 
wani, ndak ka tcho d’a tchi matna mba d’i fagi d’i. 

14Bur máma mba mi mbut ni bur ma ge humba. Agi mba lagi vun tilâ kur bur 
máma á suburun an Ma didina. Vun til máma mba mi mbut ni gat magid’a kur 
atchogoi d’a lara ge pet. 

Vun til ma a lum kavungô ma bei angufina 

15Ma didina mi de kua ala: Agi tagi avungô ma bei angufina burâ kid’iziya. Tin 
ad’ud’a kur bur ma avo’â, agi aragi angufa avo hatagi d’i, kayam sama lara ma 
tavungô ma a lum kangufa kur bur ma avo’â gak bur ma kid’iziya mámina, a mba 
pad’am mbei aduk Israel-lâ. 

16Kur bur ma avo’â agi mba togogi tok ka a tinit irat vata, kur bur ma kid’iziyana 
agi mba togogi tok ka ding nga a tinit irat vata mi. Ar sa tu pî mi le sun kur bur 
máma d’i, ar nge nge pî mi le ni te mama hol. 

17Agi mba ngomogi vun til ma a lum kavungô ma bei angufina, kayam ni kur bur 
máma tamba ba, an mba ni buzugugi ades magina woi kur ambas sa Ezipte-d’a. 
Agi ngomogi bur máma d’igi gat ta didinda na yam andjavagi kur atchogoi d’a lara 
ge pet. 

18Kur bur ma dogo yam fid’ina hi til ma avo’îna, ki fladege mata, agi mba tagi 
avungô ma bei angufina gak kur bur ma dok mbà yam tuna hi til mámina. 

19Kur bur ma kid’iziya máma agi aragi angufa avo hatagi d’i. Le nangeina d’oze 
gor vut ma yam andaga ndatina pî, sama mi tavungô ma a lum kangufina, a mba 
pad’am mbei aduk Israel-lâ. 

20Ata yima lara pet ma agi mba kagagi kuana, agi tagi avungô ma a lum kangufina 
d’i, wani agi tagi navungô ma bei angufina. 

Israel-lâ a min tazi yam vun til ma Pa’â 

21Moise mi yï suma nglo suma Israel-lâ pet, mi dazi ala: Agi yogi aho’â yam vun 
aziyagi gagang, agi ngad’azi á le vun til ma Pa’â. 

22Agi hlagi agu hisop ma djinda mugulak d’igi asimatna na na, agi nigim kä aduk 
buzu ma a vom kä kur halîna, agi yamam akulo avun bilâ, avun gonga abo hî abo 
hî mi. Agi ar sa mi nde woi avun aziyam mbi gak yima fod’a. 

23Ata yima Ma didina mba mi kal avo Ezipte á tchi sumina, mba mi we buzuna 
akulo avun bilâ, avun gonga abo hî abo hî, mba mi kal yam vun azì máma, mba mi 
ar ma tchi suma mba mi kal avo hatagi á tchagi d’i. 

24Agi kandjavagi agi mba ngomogi bur máma d’igi ni gat magid’a na gak didin. 

25Fata agi kalagi kur ambas sa Ma didina mba mi hagizi d’igi mi hlagi vunam kat 
na d’a, agi ngomogi vun til máma ped’et. 

26Le grogina a mba djobogi ala: Agi lagi vun til máma ad’uma na ge ni, 

27agi hulong dazi ala: Ni vun til ma Pak ma a ngat buzuna á he ngola mi Ma didin 
ma kal yam azina hi Israel-lâ avo Ezipte-na. Ata yi máma mi tchi Ezipte-na, mi 
ngomomi amiya. Ata yi máma Israel-lâ a grif kä andaga a kud’or Ma didina. 

28Israel-lâ a iya, a le d’igi Ma didina mi he vuna mi Moise azi ki Aron na. 

Gro suma Ezipte suma a vud’uzi avo’â a bo 

29Kur andjege d’a dangâlad’a, Ma didina mi tchi gro suma Ezipte suma a vud’uzi 
avo’â woi pepet, tinï ad’ud’a ni yam Faron ma nga kaka yam zlam mam mba 
amulina gorom ma ngolâ gak mba yam magom ma nga kur dangeinina gorom ma 
ngolâ, gak mba yam d’uwarâ grozi suma a vud’uzi avo’â pepet mi. 

30Kur andjege ndata, Faron kazungeî mama ki Ezipte-na pet a tchola, a wet tchina 
gandjau kur Ezipte, kayam hur azì ma bei fe matna kuana tu pî nga d’i. 

31Kur andjege ndata Faron mi yï Moise azi ki Aron, mi dazi ala: Agi tchologiya! Agi 
ki Israel-lâ; agi buzugugi woi aduk sum mana! Agi i kud’urogi Ma didina d’igi agi 
dagi na. 

32Agi yogi d’uwar magi ma gureina ki ma nglona d’igi agi dagi na, agi igiya, agi 
b’agi vuna kan mi. 

33Ezipte-na a djib’er ala azi pet a mba bo. Kayam ndata, a tes Israel-lâ ped’et ala a 
buzuk kei atogo yam ambas mazid’a. 

34Israel-lâ a yo afut ta azi tib’eget ta bei fak ba d’a, a gid’it kur baru mazid’a, a yot 
keleziya. 

35Israel-lâ a lahle suma Moise mi dazi kazina, a tchen Ezipte-na ahle suma a lazi 
ki kawei ma hapmina kahle suma a lazi ki lorina ki baruna mi. 

36Ma didina mi mbut Israel-lâ djivid’a ir Ezipte-na. Azi hazi ahle suma azi 
tchenezi kazina; ni hina ba, a yo ahlena hi Ezipte-na. 

Israel-lâ a buzuk kei avo Ezipte 

37Israel-lâ a tchol avo Ramses á i Sukot. Ablawazi ni go ki 600.000 ni suma ndak 
andjofîna bei ndum kemba ba. 

38Andjaf suma ablaud’a teteng a i ki sed’eziya, d’uwar ma gureina ki ma nglona 
ablaud’a mi. 

39Azi ge woî ma bei angufina kafut ta tib’ek ka azi yod’ï avo Ezipte bei faka ba 
ndata, kayam Ezipte-na a digizi woi natogo zak bei azi yo ahle suma tena abozi 
ba. 

40Israel-lâ a le bizad’a avo Ezipte ni kikis fid’i yam dok hindi. 

41Kid’a biza d’a kikis fid’i yam dok hindi ndata ndaka, kur bur máma tamba, suma 
hi Ma didinina pet a buzuk kei yam ambas sa Ezipte-d’a. 

42Andjege ndata Israel-lâ a tinit irat vat yam Ma didina, kayam mi buzuguzi woi 
kur ambas sa Ezipte-d’a. Andjege ndata, ti mbut nandjege d’a ge humba mi Israel-
lâ á he ngola mi Ma didina kur atchogoi d’a lara ge pet. 

Gat ta yam vun til ma Pa’îd’a 

43Ma didina mi de mi Moise azi ki Aron ala: Wana ni gat ta yam vun til ma Pa’îd’a: 
Ar andjaf ma ding mi tum zlapa ki sed’egi d’i. 

44Magom ma agi guzum ki beged’ina, agi ngad’amî bayâd’a tua ba, mi tum ki 
sed’egiya. 

45Sama ding ma mi nga kaka ki sed’engâ, d’oze ma ang hlum á sundina, mi nga ki 
lovota á tum zlapa ki sed’egi d’i. 

46Agi mba mud’umî krovo kur azina, agi ndagi ki hliuna woi avun azina d’i, agi 
kuzugi asok kei tu d’i. 

47Ar adesâ hi Israel-lîna pet a le vun til ma Pak máma. 

48Le sama ding ma nga kaka avo hatangâ mi min á le vun til ma Pa’â á he ngola mi 
an Ma didina ni, ar gro andjof suma avo hatama pet a ngad’azi bayâd’a. Ata yi 
máma mba mi zlap ki sed’egi á le vun tilâ; sa máma mi mbut ni gor vuta. Wani ar 
sama bei ngat bayâd’a mi te Pak máma d’i. 

49Gat ndata mba d’i arî kaka adigagi hina yam gor vuta d’oze yam angei ma mba 
mi kak adigagina. 

50Israel-lâ pet a le d’igi Ma didina mi he vuna mi Moise azi ki Aron na. 

51Kur bur máma tamba, Ma didina mi buzuk Israel-lâ woi kur ambas sa Ezipte-
d’a, ad’u adezezi ad’u adezeziya. 

Buzuk ka Abud’a 13 

Vun ma he ma dingâ yam vun til ma Pa’â 

1Ma didina mi de mi Moise ala: 

2Ang tin gro suma a vud’uzi avok aduk Israel-lîna pet irazi vaziya, kayam gro 
suma a vud’uzi avo’â pet, le ni suma d’oze d’uwarâ, a ni mana. 

3Moise mi de mi Israel-lâ ala: Agi djib’eregi yam bur ma agi buzugugï woi kur 
Ezipte kur yima a lagi magomba kuana. Kayam ni Ma didina kad’eng mamba ba, 
mi buzugugï woi kua. Ar sa mi tavungô ma a lum kangufina kur bur ma ge hum 
máma d’i. 

4Agi buzugugi ini woi ni kur til ma a yum ala Abip-ma. 

5Fata Ma didina mi kalagi kur ambasa hi suma Kanan-na, hi suma Het-na, hi suma 
Amor-râ, hi suma Hef-fâ ki d’a hi suma Jebus-sâ d’a ambira ki mbul ayuma a nga 
sor kä kua d’a mi gun tam kat mabuyogi ngolo á hagizid’a, agi lagi vun til máma 
mi Ma didina kur til máma. 

6Agi mba tagi avungô ma bei angufina gak burâ kid’iziya. Dabid’a hi bur ma 
kid’iziya máma agi mba lagi vun til ma he ngola mi Ma didina. 

7Kur bur ma kid’iziya ma agi mba tagi avungô ma bei angufina, ar sa mi we 
angufa avo hatagi d’i, ar yam andaga magid’a pet sa mi we angufa kua d’uo mi. 

8Kur bur máma agi mba dagi mi grogina ala: Ni vama ge humba yam vama Ma 
didina mi lum ki sed’emi kid’a mi buzugumï woi kur ambas sa Ezipte-d’id’a. 

9Bur máma mba mi mbut ni vama ge humba d’igi vama taka na djinda del 
abogiya, ni d’igi vama djib’era na djinda avorogi mi, kayam agi aragi gata hi Ma 
didinid’a ti wal lei ki vunagi d’i. Kayam ni Ma didina kad’eng mamba ba, mi 
buzugugï woi kur ambas sa Ezipte-d’a. 

10Agi mba ngomogi gat ndata ata yima ngama bizad’a ki bizad’a. 

11Moise mi de kua ala: Fata Ma didina mi kalagi kur ambasa hi suma Kanan-nid’a 
d’igi mi gunugi tam kat kabuyogi ngolo na ala mba mi hagiziya d’a, 

12agi mba hagi grogi suma agi vud’uzi avo’â mi Ma didina, suma d’oze d’uwarâ. 
Suma andjofâ pet ni suma hi Ma didinina. 

13Gor koro ma a vud’um avo’â agi mbud’um ki gor timina. Le agi mbud’um nga 
woi d’uo ni, agi i kuzum mogonomu. Agi mbud’ugi yam grogi suma agi vud’uzi 
avo’â pet. 

14Fata grogina a mba djobogi avin ala: Ad’u zla ndata nana ge d’a, agi mba dazi 
ala: Ni Ma didina kad’eng mamba ba, mi buzugumï woi kur Ezipte kur yima a lami 
magomba kuana. 

15Kid’a Faron mi b’al hurum ad’enga mi min á arami á id’a d’uo d’a, Ma didina mi 
tchi gro suma Ezipte suma a vud’uzi avo’â woi pet, tinï ad’ud’a yam suma gak mi 
mba yam d’uwarâ. Gola! Ni kayam ndata ba, ami nga hami ahle suma andjof suma 
a vud’uzi avo’â mi Ma didina, ami nga mbud’umi yam gromi suma a vud’uzi avo’â 
pet wan mi. 

16Bur ma ngat buzu máma mba mi mbut ni d’igi vama taka na djinda del abogiya, 
ni d’igi vama djib’era na djinda avorogi mi. Kayam ni Ma didina kad’eng mamba 
ba, mi buzugugï woi kur Ezipte. 

Alona mi tak lovot ta tita mi sum mama 

17Kid’a Faron mi ar Israel-lâ á id’id’a, Alona mi arazi nga á hle lovot ta gid’eng nga 
yam ambasa hi Filistê-nid’a d’i. Kayam Alona mi dala: Suma Israel-lâ a mba we 
ayî ma durâ, a mba le huruzi gigrit á hulong Ezipte. 

18Ni kayam ndata ba, Alona mi hulong hlazi lovot ta hur fulâ abo ma yam alum 
ma ngol ma Tchereunid’a. Israel-lâ a buzuk kei avo Ezipte ad’u adezezi ad’u 
adezeziya. 

19Moise mi yo asoga Josef abomu, kayam Josef mi gun b’oziyoma ala: Gagazi, 
Alona mba mi mba á d’ugiya. Agi mba yondi asogon ka hî, i ki sed’em mbei dei. 

20Israel-lâ a tchol Sukot, a i vanguvora avo Etam, avun dabid’a hi fulîd’a. 

21Ma didina nga mi tit avorozi falei kur d’ugul la tchola gongzonga á tagazi lovota, 
andjege nga mi tit avorozi aduk aku d’a tchola gongzonga á b’ozi yina woi 
avoroziya, kayam azi tit andjege ki faleya. 

22Ki faleid’a d’ugul ndata nga d’i tit avoroziya, kandjeged’a aku ndata nga d’i tit 
avorozi mi; a nga wal ki sed’ezi d’i. 

Buzuk ka Abud’a 14 

Faron nga mi dik ad’u Israel-lâ 

1Ma didina mi de mi Moise ala: 

2Ang de mi Israel-lâ, a hulong a vanguvora avok Pi-Hahirot aduk Mikdol kalum 
ma ngolâ ngagad’a yam Bäl-Sefon d’ar. Nata yi máma ba, agi vagi anguvora kua go 
kalum ma ngolâ. 

3Faron mba mi de yam Israel-lâ ala: A vid’a wa woi kur ambasa, fulâ mi duga wa 
abom kaziya. 

4An mba ni b’al hur Faron kiki. Mam mba mi digigi ad’ugiya, wani an mba ni mbut 
ni vama subura yam Faron ki azigar mama. Hina wani, azi mba wala an ni Ma 
didina. Israel-lâ a lahle suma Ma didina mi hazi vuna kazina. 

5Suma a mba, a de mamul ma Ezipte-na ala: Israel-lâ a ring wa. Ata yi máma 
Faron kazungeî mama djib’er mazid’a mbut kä yam Israel-lâ, a dala: Ei lei ni me 
hina ba, ei arei Israel-lâ a i ge? Ni kayam me ba, ei arazi á lei sun nda magomba 
d’uo ge! 

6Faron mi djin pus mam ma dur ayîna ad’u akulumeina, mi yo sum mama ad’um 
mi. 



119 

 

 
Bible azumeina 

© 1999, Alliance Biblique du Tchad 

 

 

 

7Mi i ki pus ma dur ayî ma djivi ma kalâ kikis karagaya ki pus ma ding ma dur ayî 
ma avo Ezipte-na pet mi, mi tin grang suma dur ayîna kam gagang mi. 

8Ma didina mi b’al hur Faron amul ma Ezipte-na kiki á dik ad’u Israel-lâ. Israel-lâ 
a buzu’î ad’u ad’enga hAlonid’a. 

9Ezipte-na kakulumeina pet ki pus ma dur ayîna hi Faron-na ki mam suma djang 
akulumeina ki azigar mama, a nga digizi ad’uziya, a tewezi ata yima azi 
vanguvora avun alum ma ngolâ abo ma Pi-Hahirot-na ngagad’a yam Bäl-Sefon 
d’arâ. 

10Kid’a Faron mi mba go ki sed’ezid’a, Israel-lâ a hle irazi akulo, a gol wani, 
Ezipte-na a nga djï blogoziya! Israel-lâ mandarâ vazi ngola, a nga tchi ki delezi 
akulo yam Ma didina. 

11A de mi Moise ala: Na ni yima tos matna nga avo Ezipte d’uo zu? Ni kayam me 
ba, ang yomï á tchid’a woi abagei hur fulâ ge? Ni kayam me ba, ang buzugumï woi 
avo Ezipte ge? 

12Gola! Wana ni zlad’a ami dangzï avo Ezipte ala: Ar ami lami sunda mi Ezipte-na. 
Ami lami sunda mi Ezipte-na hotei kal la ami bomi woi abagei hur fulâ d’a d’uo 
zu? 

13Moise mi hulong de mi Israel-lâ ala: Agi lagi mandar ri, agi kagagi ata yagi hina 
djang, agi mba wagi ini sut ta Ma didina mba mi sud’ugi inid’a. Kayam Ezipte 
suma agi wazi ini wana, agi mba wazi bugol luo d’a. 

14Ma didina mba mi dur ini kagiya, wani agi kagagi ni ki vunagi ma du’â. 

Alona ge lovota kur alum ma ngolâ 

15Ma didina mi de mi Moise ala: Ni kayam me ba, ang tchi tchi máma kan hina ge? 
Ang de mi Israel-lâ a tchuk tazi tita. 

16Wani ang hle totogo manga, ang hlabong akulo yam alum ma ngolâ, ang walam 
mbei aduk mbà. Israel-lâ a mba kal kur alum ma ngolâ kasezi sod’a tchitching. 

17Wani anu, an nga ni b’al hur suma Ezipte-na kiki tala a tchuk tazi tita kä blogogi 
kur aluma d’a. An mba ni mbut ni vama subura yam Faron ki azigar mama pet ki 
pus mam ma dur ayîna ki mam suma djang akulumeina mi. 

18Ata yima an mba ni mbut vama subura yamFaron ki pus mama ki mam suma 
djang akulumeinina, Ezipte-na a mba wala an ni Ma didina. 

19Malaikana hAlona ma nga mi tit avok kangâ hi Israel-lîna, mi ge tam mi i 
blogoziya, d’ugul la tchola gongzong nga nga d’i tit avorozid’a, ti hulong ti tchol 
blogozi mi. D’ugul ndata ti tchol aduk kangâ hi Ezipte-na ki kangâ hi Israel-lîna, 

20nga d’i rumî yina yam suma dingâ, nga d’i b’o yina kur andjeged’a yam suma 
dingâ mi. Kayam ndata, kang ma mbà máma mi fe nga lovota á ngaf tam kur 
andjege ndata d’i. 

21Ata yi máma Moise mi hlabom akulo yam alum ma ngolâ. Ma didina mi keng 
mbina woi ki simet ma ad’eng ma abo ma yorogo ma sir kur andjege ndatina; mi 
so alum ma ngolâ woyo, mi wal mbina woi aduk mbà. 

22Israel-lâ a tchuk kä kur alum ma ngolâ kasezi sod’a tchitching. Mbina mi tchol 
lei ata abozi ma ndjufâ kabozi ma gulana d’igi gulumuna na mi. 

23Azigar suma Ezipte-na a nga digizi ad’uziya. Akulumeina hi Faron-na ki pus 
mam ma dur ayîna ki mam suma djang akulumeina a tchuk kä kur alum ma ngolâ 
blogoziya. 

24Ki yorogo tcholola, Ma didin ma nga aduk d’ugul la aku d’a nga tchola 
gongzongina, mi gol kangâ hi Ezipte-na, mi mbud’um batuwak. 

25Mi d’elezi abo pus mazi ma dur ayîna á djangâ, nga mi pret ti. Ata yi máma 
Ezipte-na a dala: Ei ringî woi avok Israel-lâ, kayam Ma didina nga mi duri kaziya! 

26Ma didina mi de mi Moise ala: Ang hlabong akulo yam alum ma ngolâ. Mbina 
mba mi hulongî kusa kä yam Ezipte-na, yam pus mazi ma dur ayîna, yam mazi 
suma djang akulumeina mi. 

27Moise mi hlabom akulo yam alum ma ngolâ. Kid’a yina ar go á fod’id’a, alum ma 
ngolâ mi hulongî kusa kä blangâm kad’enga bindit! Ezipte-na a nde tcha ringâ 
tata abo hep pa mi hebezi ped’eta. Wani Ma didina mi zud’uzi kä kur alum ma 
ngolâ atogo zak. 

28Mbina mi hulongî kusa kä, mi hlup pus ma dur ayîna ki suma djang akulumeina 
ki azigarâ hi Faron-ninapet. Suma a tchuk kä kur alum ma ngolâ bugol Israel-lîna, 
sa tu pî mi ar ri. 

29Wani Israel-lâ a nga tit kur alum ma ngolâ kasezi sod’a tchitching. Mbina mi nga 
tchola woi ata abozi ma ndjufâ kabozi ma gulana d’igi gulumuna na mi. 

30Kur bur máma Ma didina mi sut Israel-lâ; azi we matna hi Ezipte-na ki irazi 
samba kä avun alum ma ngolâ mi. 

31Israel-lâ a wad’enga hi Ma didina d’a mi dur ki Ezipte-na kazid’a, a ring 
mandara Ma didina, a he gagazid’a yam Ma didina kazong mama Moise mi. 

Buzuk ka Abud’a 15 

Sawal la bangâna hi Israel-lîd’a 

1Ata yi máma Moise azi ki Israel-lâ a hle sawal la wanda mi Ma didina, a dala: An 
mba ni hle sawala á gile Ma didina, kayam me mi tak ad’eng mam mba kal teglesa 
woi abua. Mi tchuk akulumeina ki suliyozina kä kur alum ma ngolâ. 

2Ma didina nad’eng manda; ni mam ba, an ni gilemu. Ni ma sud’una; NAlo mana, 
an mba ni suburumu. Mam mi Alona habuna, an mba ni hum ngola. 

3Ma didina ni ma gangrang ma dur ayîna, simiyêm Ma didina mi ndaga. 

4Mi tchuk pus ma dur ayîna hi Faron-nina ki azigar mama kä kur alum ma ngolâ. 
Mam suma gangrang suma dur ayîna, alum ma ngol ma Tchereuna mi hlubuzi kä. 

5Abilâ mi hlubuzi kä, azi sir kä kur galileina d’igi ahinad’a na. 

6Ma didina, abong ma ndjufâ mi tak ad’eng manga woyo. Ma didina, abong ma 
ndjufâ mi hahl mang suma djangûna woyo. 

7Yam ngol mang nga kal teglesa, ang nga zut suma a kak djangûna ki sed’engâ kä; 
ang ar ayî mang ma bibiliuna nga mi ngalazi d’igi akud’a nga d’i ngal kuzad’a na. 

8Ki muzuk ka atchinanga, mbina mi tok akulo yam tamu; mbiyo ma d’id’ilima mi 
tchol akulo woi d’igi gulumuna na, abilâ mi b’al ad’enga ngingi kä kur aluma. 

9Mami suma djangûna a dala: Ei mba digiziya, ei mba faziya, ei mba b’rawei ahle 
suma ei hurumuzina, ei mba hobei kiya, ei mba pad’ei mbigeu d’a fiyaka, ei mba 
tchaziya. 

10Ma didina, ang fo simet ma avunangâ; alum ma ngolâ mi hlubuzi kä! Azi sir kä 
d’igi lomba na aduk mbiyo ma d’id’ilima. 

11Ma didina, ni nge ba, aduk alo ma tetengâ d’igi ang na ge? Ni nge ba, ma kal 
papa ma yed’et ma kal tegles ma ndak á hud’a ma lahle suma ndandalâ d’igi ang 
na na ni nge ge? 

12Ang hlabong ma ndjufâ akulo; andagad’a ti ligiziya. 

13Yam we hohou manga, ang tin mang suma ang prud’uzi woina; yam ad’eng 
manga, ang nga izi ata yi mang ma ang tinim iram vama. 

14Andjaf suma dingâ a huma, a nga zlaga; mandarâ mi ve suma Filistê-na mi. 

15Amulei suma Edom-ma, mandarâ mi vazi ngola; suma gangrang suma dur ayî 
suma Mowap-ma a nga zlaga. Suma Kanan-na pet a tchuk susub’ok. 

16Vunadigazi mba d’i pat fek, mandarâ mba mi lazi ngola. Yam ad’eng mang nga 
ang tagat teid’a, azi mba ngel lei d’igi ahinad’a na gak sum mangâ a mba kal tua, 
gak suma ang prud’uzi woina a kal tua mi. 

17Ma didina, ang mba i ki sed’ezi á tinizi yam ahina mang nga ang mba tat 
djonid’a, yam yima ang min á kaka kuana, yam yima ang tanga gäd’u yima a mba 
kud’urong kuanina. 

18Ma didina, ang mba tamula bei dabid’a gak didin! 

19Kayam akulumeina hi Faron-na ki pus mam ma dur ayîna ki mam suma djang 
akulumeina a tchuk kä hur alum ma ngolâ. Ma didina, ang kus mbiyo alum ma 
ngolâ kä kaziya, wani Israel-lâ a tit aduk alum ma ngolâ kasezi sod’a tchitching. 

20Miriyam mba djok vun Alona Aron wiyemba, ti hleï daliyâd’a abod’u; aropma 
pet a buzuk blogot ki daliyâ mazid’a, a nga lü ndjongâ. 

21Miriyam ti hulong dazi ala: Agi hlagi sawala á gilegi Ma didina, kayam me mi tak 
ad’eng mam mba kal teglesa woi abua, mi tchuk akulumeina ki suliyozina kä kur 
alum ma ngolâ. 

ISRAEL-LÂ A NGA TIT ABAGEI HUR FULÂ 
(15.22–18.27) 

Mbiyo ma Mara-na 

22Moise mi tchol ki Israel-lâ avun alum ma ngol ma Tchereuna. A hle lovot ta i 
abo ma hur ful ma Sur-rîd’a, a tit abagei hur fulâ burâ hindi bei fe mbiyo ma 
tched’a. 

23Azi mbaza Mara, wani azi ndak á tche mbiyo ma Mara-na d’i, kayam ma aglara. 
Ni kayam ndata ba, a yum ala Mara ni na. 

24Ablau suma a nde gureî yam Moise, a nga dala: Ei mba tchei hî ni me ge? 

25Moise mi nde tchina yam Ma didina; Ma didina mi tagam agu ma dingâ tu. 
Moise mi gum kä aduk mbina; mbiyo máma mi mbut adjib’eta. Ni kua ba, Ma 
didina mi hazi gata ki vun ma hed’a; ni kua ba, mi kuguziya. 

26Mi dazi ala: Le agi humugi del an Ma didina Alo magina djivid’a, le agi lagi ahle 
suma d’ingêrâ avoronu, le agi tinigi humagi yam vun man ma hed’a, le agi 
ngomogi gat manda pet mi ni, an mba ni tumugi ki tugud’ei d’a an tum ki Ezipte-
nid’a tu d’i. Kayam an ni Ma didin ma sud’ugi woina. 

27Israel-lâ a mba Elim, a kak kolâ go ki mbina, kayam ata yi máma golongeî suma 
laud’a a nga kua dogo yam mbà kamulongeîna dok kid’iziya mi. 

Buzuk ka Abud’a 16 

Manna ki tcheged’a 

1Ablaud’a hi Israel-lîd’a pet a buzuk kei Elim, a mba hur ful ma Sin ma aduk Elim 
ki Sinai-na, kur bur ma dogo yam vahlâ hi til ma mbànina bugol buzuk mazi d’a 
woi kur ambas sa Ezipte-d’id’a. 

2Ata yi máma ablaud’a hi Israel-lîd’a pet a nde gureî abagei hur fulâ yam Moise 
azi ki Aron. 

3Israel-lâ a dazi ala: Ladjï agi arami Ma didina mi tchami sä avo yam ambas sa 
Ezipte-d’a ata yima ami nga kaka avun duguyo suma hliuna ata yima ami nga 
tami avungôna hobomi ki na pî ni, kal luo zu? Gola! Agi mbami woi abagei hur 
fulâ á tchagi ablau d’a tchotcho d’a wanda woi ki meid’a wana. 

4Ma didina mi de mi Moise ala: Gola! An nga ni yagagi avungôna ei akulo. Suma a 
mba buzuk á yom burâ ki burâ ndak yam te mazi ma burâ tuna, kayam an ni 
kuguziya, an ni waziya, na ni a mba tit yam gat manda d’oze a mba tit kat tuo zu? 

5Kur bur ma karagayana, ata yima azi mba le te ma azi yoma, azi mba fumî ir burâ 
mbà, kal ma agi nga yom burâ ki burîna. 

6Moise azi ki Aron a de mi Israel-lâ pet ala: Ini fladege agi mba wagi ala ni Ma 
didina ba, mi buzugugï woi yam ambas sa Ezipte-d’a. 

7Avin yorogo agi mba wagi subura hi Ma didinid’a, kayam mi hum gureî d’a agi 
nga guruyôgi kamba, kayam ami ni nge ko ba, agi guruyôgi kami ge? 

8Moise mi dazi ala: Ma didina nga mi hagi ini fladege hliuna á mutna; avin yorogo 
mba mi hagi avungôna á hobogiya, kayam mi hum gureî magi d’a agi guruyôgi 
kamba, kayam ami ni me ko ge? Gureî d’a agi nga guruyôgid’a ni ka ami d’i; agi 
guruyôgi ni yam Ma didina. 

9Moise mi de mi Aron ala: Ang de mablaud’a hi Israel-lîd’a pet ala: Agi hud’ugï 
avok Ma didina, kayam mi hum wa gureî magid’a. 

10Kid’a Aron nga mi de zlad’a mablaud’a hi Israel-lîd’a tua d’a, a mbut irazi abo 
ma hur fulîna. Gol wani, subura hi Ma didinid’a ti ndeï woi kur d’ugula. 

11Ma didina mi de mi Moise ala: 

12An hum gureîd’a hi Israel-lîd’a. Ang dazi ala: Ini fladege d’a afata i á nikid’a, agi 
mba mud’ugi hliuna, avin yorogo agi mba hobogi kavungôna, agi mba wagi ala an 
ni Ma didina Alo magina. 

13Tcha fladeged’a Alona nde mi yagazï tcheged’a kä kur kangâ; tcha yorogod’a 
mbad’ïd’a ge ngui kangâ. 

14Kid’a mbad’ïd’a gas sei dad’a, gol wani, vana nga tchuka kä yam andagad’a 
gugureid’a hina kokod’o d’igi ir awuna na, gugureid’a d’igi mogoina na mi. 

15Israel-lâ a golomu, a de tazi ala: Ni me na ge? Kayam azi wum nga ala ni va hî 
d’i. Moise mi dazi ala; Navungô ma Ma didina mi hagizi á ted’ina. 

16Gola! Ma didina mi hagi vuna ala: Agi yogiziya, nge nge pî ndak yam te mama 
kilona mbàmbà yam sana, ndak yam ablau suma kur zlub’u mambina. 

17Israel-lâ a le hina. Suma dingâ a yo ngola kal ndrozina, suma dingâ a yo 
akid’eid’a. 

18Bugola, azi ngam kilona mbàmbà, sama mi yo ngolina, mi fe nga ngola kal li; 
sama mi yo akid’einina, mi kid’ak nga kam mbuo mi. Nge nge pî mi fe ndak yam te 
mama. 

Vun ma he ma teteng ma yam mannina 

19Moise mi de mi Israel-lâ ala: Ar sa mi aram akulo gak tcha yorogo d’i. 

20Azi hum nga vun Moise si. Suma dingâ adigazi a ar mazina akulo gak yorogo, 
wani mi tchuk ndjuvulâ, mi tchim mbeyo. Moise hurum zal ata sum ndazina. 

21Yorogo d’a lara ge pet nge nge pî mi yo ndak yam te mama. Le afata nde wa kä 
ni, mi lau woyo. 

22Kur bur ma karagayana, a yo ndak yam te ma burâ mbàna; nge nge pî mi yo 
kilona fid’i fid’i. Suma nglo suma avok ablaud’ina a mba ki zla ndata mi Moise. 

23Moise mi dazi ala: Wana ni vama Ma didina mi de kama. Avin ni bur 
ma sabat ma tuk tad’a, ni sabat ma a tinim iram vam mi Ma didinina. Agi sorogi 
vama ndak á sorina, agi yagi vama ndak á yid’ina mi. Vama arâ, agi ngomogizi gak 
yorogo. 

24Azi aram akulo gak yorogo d’igi Moise mi he vuna na; mi tchim nga d’uo mi na, 
mi tchuk nga ndjuvul luo mi. 

25Moise mi dazi ala: Agi tagizi ini, kayam ini ni bur ma sabat ma he ngola mi Ma 
didinina. Ini agi mba fum abagei d’i. 

26Agi mba yogizi gak burâ karagaya, wani bur ma kid’iziyana ni bur ma sabatna, 
agi mba fum mbi. 

27Kur bur ma kid’iziyana suma dingâ adigazi a buzuk a i á yod’a, wani azi fe nga 
d’i. 

28Ata yi máma Ma didina mi de mi Moise ala: Agi mba ngomogi vun man ma hed’a 
ki gat manda d’uo hina gak mindja ge? 

29Gola! An hagi bur ma sabatna. Ni kayam ndata ba, an hagi tena kur bur ma 
karagayana ir burâ mbà ni na. Ar nge nge pî mi kak ata yima mi nga kuana, ar sa 
mi nde woi kur bur ma kid’iziyana ata yima mam nga kaka kuana d’i. 

30Ni kayam ndata ba, Israel-lâ a tuk tazi kur bur ma kid’iziyana. 

31Israel-lâ a yi te máma ala Manna. Mi hle tamî d’igi ir vud’agu koriyandrena na, 
mi ni hapa. Adjib’et mamba ni d’igi woî ma a lum ki mbul ayumina na. 

32Moise mi dala: Wana ni vama Ma didina mi he vuna kama mi dala: Agi ngomogi 
manna kilona mbà yam andjavagi ma agi mba vud’um bugolâ, kayam azi we 
avungô ma an hagizi abagei hur fulâ ata yima an buzugugï woi kur ambas sa 
Ezipte-d’ina. 

33Moise mi de mi Aron ala: Ang hle deina, ang nga manna kilona mbà tchugum 
kuru, ang tinim kä avok Ma didina, kayam agi ngomom yam andjavagi ma agi 
mba vud’um bugolâ. 

34Aron mi tinim kä avok zandu’â hAlonina d’igi Ma didina mi he vuna mi Moise 
na, kayam a ngomom kä na. 

35Israel-lâ a te manna gak bizad’a dok fid’i, gak a mba yam ambas sa suma a nga 
kaka kata. A te manna gak a mba avun haga d’a Kanan-nda. 

36Man ma suma dogo a ndak á tum kur bur ma tunina, nala, kilona dok mbà, ni 
nga d’a Israel-lâ a tinit á nga kahlenid’a. 

Buzuk ka Abud’a 17 

Mbina mi djang ngei ata ahinad’a 

https://es.bibles.org/mpg-AB/Exod/17#Exod.16.34!f.1


125 

 

 
Bible azumeina 

© 1999, Alliance Biblique du Tchad 

 

 

 

(Gol Ndum 20.2-13) 

1Ablaud’a hi Israel-lîd’a pet a tchol hur ful ma Sin-na á id’a d’igi Ma didina mi hazi 
vuna na, a vanguvora ata yima a yum ala Refidim-ma. Ata yi máma suma a fe nga 
mbiyo ma tched’a d’i, 

2a nde yalâ ki Moise, a dum ala: Ang hamï mbiyo ma tched’a. Moise mi hulong 
dazi ala: Ni kayam me ba, agi yalandi ge? Ni kayam me ba, agi kugugi Ma didina 
ge? 

3Sum ndazina vun ma sod’a mi kal ataziya, a nga gureî yam Moise, a dum ala: Ni 
kayam me ba, ang buzugumï woi kur Ezipte á tchami woi ki vun ma sod’a ki 
gromina ki d’uwar mamina mi ge? 

4Moise mi nde tchina yam Ma didina, mi dum ala: An le ni nana ki sum ndazina 
ge? Ar hina nde tala azi durun kahinad’a d’a. 

5Ma didina mi hulong de mi Moise ala: Ang kal avok sum ndazina, ang yo suma 
nglo suma Israel-lâ ki sed’engû, ang hle totogo mang nga ang wat kalum ma Nil-
lîd’a abongû, ang kal avogo. 

6Gola! An nga ni tchol sä avorong sä hî yam ahina d’a Horep-pa. Ang mba wat 
ahinad’a, mbina mba mi djang ngei irad’u, suma a mba tchumu. Moise mi le hina 
ir suma nglo suma Israel-lâ. 

7Mi yi yi máma ala Masa, mi yum ala Meriba mi, nala, Kuka ki Yalâ, kayam Israel-
lâ a yal ki Moise, a kuk Ma didina mi, a dala: Ma didina mi nga adigei d’oze mi nga 
adigei d’uo zu? 

Amale’â a mba, a dur Israel-lâ 

8Suma Amale’â a mba, a dur Israel-lâ ata yima a yum ala Refidim-ma. 

9Ata yi máma Moise mi de mi Josue ala: Ang man suma, ang nde á dur Amale’â. 
Ndjivin an mba ni tchol yam ahinad’a akulo ki totogod’a hi Ma didinid’a abonu. 

10Josue mi le d’igi Moise mi dum na, mi i á dur Amale’â. Moise azi ki Aron ki Hur a 
djak akulo yam ahinad’a. 

11Ata yima Moise mi hlabom akulona, Israel-lâ a kal yam Amale’â, wani ata yima 
mi gabom kä na, Amale’â a hulong kal yam Israel-lâ. 

12Moise abom kawa. Aron azi ki Hur a hlahinad’a, a tinimzi ad’umu, mi kak kad’u. 
Azi vum abom akulo, sa hî abo hî, sa hî abo hî. Abom mi ar sod’a ad’enga 
ngingring gak afata niga. 

13Josue mi kal yam Amale’â, mi tchazi woyo. 

14Ma didina mi de mi Moise ala: Ang b’ir ahle ndazina kur mbaktumba d’igi vama 
ge humba na, ang de mi Josue ala an mba ni dap Amale’â woyo; sa mba mi djib’er 
kazi d’uo d’a. 

15Moise mi min yima ngal ahle suma ngat buzuna, mi yum ala: Ma didina ni Bangâ 
mana. 

16Mi dala: Ma didina mi gun tam da’, mba mi dur ayîna ki Amale’â kur atchogoi 
d’a lara ge pet, kayam azi tchol huneîd’a ki sed’emu. 

Buzuk ka Abud’a 18 

Jetro mi mba á d’u akunoma Moise 

1Jetro ma ngat buzu ma Madiyan-na, Moise akunoma, mi hum ahlena pet suma 
Alona mi lazi yam Moise ki mam suma Israel-lîna ala: Ma didina mi buzuk wa 
Israel-lâ woi kur Ezipte. 

2Jetro Moise akunoma mi ve Sefora atchad’a hi Moise sa mi sunumzi sä adjeud’a 

3zlapa ki grot suma mbàna. Ma hina a yum ala Gersom, kayam Moise mi dala: An 
ka’î angeina yam andagad’a hi suma dingîd’a. 

4Ma hina a yum ala Eliyezer, kayam Moise mi dala: NAlona habuna ba, mi 
ndjunun mi prud’un ndei abo Faron. 

5Jetro mi i ki Moise grom suma mbàna kasuziya, a i gen Moise hur fulâ ata yima 
mi zlup nga kua gen ahinad’a hAlonid’ina. 

6Jetro mi ge sunda, mi de mi Moise ala: An akunongâ Jetro, an mbang nga amanga 
ki grot suma mbàna. 

7Moise mi nde woi mi d’ugol akunoma, mi grif kä avoromu, mi bed’em kok. A nde 
djop tazi yam lafiya mazid’a. Bugola, a tchuk kur zlub’ud’a hi Moise-sa. 

8Moise mi väd’u ahle suma Ma didina mi lazi ki Faron ki Ezipte-na yam Israel-
lîna, ki ndak ka pet ta ti fazi glovot ta Ma didina mi pad’azi woi kura. 

9Jetro mi le furîd’a yam djivi d’a Ma didina mi lat ki Israel-lîd’a ki prut ta mi 
prud’uzi woi abo Ezipte-nid’a mi. 

10Jetro mi dala: Ei suburi Ma didin ma prud’ugï woi abo Ezipte-na ki Faron-na, 
ma prut Israel-lâ woi ad’u ad’enga hi Ezipte-nid’a mi na. 

11Ki tchetchemba, an wala Ma didina ni ma kal alona petna, kayam tcho d’a 
Ezipte-na a ngat kuruzi á lat mi Israel-lîd’a ti hulong kaziya. 

12Jetro Moise akunoma mi yo he d’a hawa d’a ngala ki he d’a hawa d’a ngat 
buzuna á hed’a mAlona. Aron azi ki suma nglo suma Israel-lâ pet a mba, a te tena 
ki Moise akunoma avok Alona. 

Moise mi tin suma ka sariyad’a yam Israel-lâ 

13Tcha ndjivinda, Moise mi kak kä á ka sariyad’a. Israel-lâ a nga tchola avogom á 
kazi sariyad’a ki yorogod’a dei gak fladege. 

14Moise akunoma mi wahle suma Moise nga mi le ki suma hina petna, mi dum 
ala: Ang le ni me ki sum ndazina hina ge? Ni kayam me ba, ang kak vang hina tu 
gid’eng, suma pet a nga tchola avorong ki yorogo hina dei gak fladege ge? 

15Moise mi hulong de makunoma ala: Ni kayamba suma a nga mba geven ala an 
djop Alona kaziya d’a. 

16Le zlad’a mba adigaziya ni, azi mba avoronu; an kazizi irat teyo, an tagazi vun 
ma hed’a hAlonina ki gat mamba mi. 

17Moise akunoma mi dum ala: Ahle suma ang lazi wana nga djivi d’i! 

18Ang tang mba kau mi na, suma ki sed’engâ a mba kau mi, kayam sun ndata 
aneka kang heî. Ang ndak á lat vang tu d’i! 

19Ki tchetchemba, ang huma! An nga ni dang d’alâ, ar Alona mi kak ki sed’engû! 
Ang ka’î ma djok vuna hi sumina avok Alona, ang tang i ki zla mazid’a avoromu. 

20Ang had’azi vun ma hed’a ki gata, ang tagazi lovot ta ndak azi tit kuad’a ki sun 
nda azi ndak á lata mi. 

21Ang man suma nda’â aduk suma a le mandara Alonina suma gagazi suma a nga 
ve bege d’a mbut ira abo suma d’uo na. Ang tinizi suma ka sariyad’a yam suma 
dudubuna, yam suma kikisâ, yam suma dok vahl dok vahlâ, yam suma dodogona 
mi. 

22Ar azi ka sariyad’a yam suma burâ ki burâ, ar azi mbeï ki zla d’a nglod’a 
avorongû, ar azi ka sariya d’a gureid’a. Hina wani, a mba hlaneka woi kangû, ar 
azi zit zlapa ki ang mi. 

23Le ang le na, Alona mi hang vuna hina mi ni, ang mba ndaga, ablau suma petna 
a mba hulong avo hatazi ki hur ma b’lenga. 

24Moise mi hum vun akunoma, mi lahlena pet suma mam dum kazina, 

25mi man suma nda’â aduk suma, mi tinizi yam suma dudubuna, yam suma 
kikisâ, yam suma dok vahl dok vahlâ, yam suma dodogona mi. 

26Azi nga ka sariyad’a hi sumid’a burâ ki burâ, azi nga mba ki zla d’a ad’enga avok 
Moise, azi tazid’a nga ka sariya d’a gurei d’a lara ge pet mi. 

27Moise mi ar akunoma mi hulong yam ambas mamba. 

Buzuk ka Abud’a 19 

ALONA MI DJIN VUNAM KI ISRAEL-LÂ 
(19–24) 

Alona mi de zlad’a mi Israel-lâ yam ahinad’a 

1Kur til ma hindi ma Israel-lâ a buzuk kei kur ambas sa Ezipte-d’ina, kur bur 
máma a mba hur ful ma Sinai-na. 

2Azi tchol Refidim, a mba hur ful ma Sinai-na, a vanguvora hur fulâ, a ve kang 
mazina ngagad’a yam ahinad’a d’ar. 

3Moise mi djak á i gen Alona. Ma didina mi yumï akulo yam ahinad’a, mi dum ala: 
Wana ni vama ang i dum mi Israel-lîna, nala andjafâ hi Jakob-ma: 

4Ma didina mi dala: Agi tagi wagi vama an lum ki Ezipte-na, an yogï geven d’igi 
agigilauna mi yo groma gigingâm na. 

5Ki tchetchemba, le agi humun vunanu, agi ngomogi vun man ma djinda ni, aduk 
suma yam andagad’ina pet agi mba mbud’ugi ni sum mana, kayam andagad’a pet 
ni manda. 

6Agi mba mbud’ugi ni leu man nda ngat buzuna, andjaf ma a tinim iram vama mi. 
Wana ni zla d’a ang i dat mi Israel-lîd’a. 

7Moise mi mba, mi yi suma nglona hi Israel-lîna, mi dazi zla ndata pet d’igi Ma 
didina mi hum vuna na. 

8Israel-lâ ki zla tazi pet a hulong dum ala: Ami mba lami ahlena pet suma Ma 
didina mi de kazina. Moise mi hulong zla d’a ded’a hi Israel-lîd’a mi Ma didina mi. 

9Ma didina mi de mi Moise ala: Anu, an nga ni mbeï geveng aduk d’ugul la wura 
d’a i’îlika, kayambala, ata yima an dang zlad’ina, ablaud’a pî a huma, a tin huruzi 
kang mi d’a. Moise mi hulong zla d’a ded’a hi Israel-lîd’a mi Ma didina kua. 

Alona mi ngaf ki Moise 

10Ma didina mi de mi Moise ala: Ang i gen Israel-lâ, ang tinizi irazi vazi ini kavini, 
ar azi mbus baru mazina woi yed’et mi. 

11Ar azi min tazi gak burâ hindi, kayam kur bur ma hindi máma an Ma didina 
mba ni tchugï asen kä yam ahina d’a Sinai-d’a ir Israel-lâ pet. 

12Ang nga yina mi Israel-lâ ngui ahinad’a, ang dazi ala: Agi gologi tagi djivi á 
djagagi yam ahinad’a d’oze á dod’u. Nge nge pî ma do ahinad’ina a mba tchum 
mbeyo. 

13Sa mba mi tin abom atam mbi, wani a mba durumî kahinad’a, d’oze a mba 
yed’emî ki yeûd’a. Le ni sana d’oze d’uwarâ, a mba aram bei tchid’a d’i. Ata yima 
adifa tchina, suma an manazina a djak akulo yam ahinad’a. 

14Moise mi tchugï asem kä yam ahinad’a gen Israel-lâ, mi tinizi irazi vaziya, azi 
mbus baru mazina woi yed’et mi. 

15Mi dazi ala: Agi minigi tagi gak burâ hindi, ar agi zlabagi kamiyôgina d’uo mi. 

16Kur bur ma hindina ki yorogod’a, d’ugul la wura d’a i’îlika ti nga yam ahina d’a 
Sinai-d’a, alona mi wile mi breî mi. Adifa tchi ad’enga, suma pet suma a nga kur 
kangîna a nde zlaka. 

17Moise mi buzuk suma woi kur kangâ á d’ugol Alona; azi tchol kä ad’u ahinad’a. 

18Andosâ mi rip yam ahina d’a Sinai-d’a ririp, kayam Ma didina mi tchugï asem kä 
aduk akud’a. Andos máma mi tchol akulo d’igi andosâ halam mba ngolina na, 
ahinad’a ki zla tat pet ti giget ngola. 

19Adifa tchiyat nga mi b’ik kä b’ib’ik. Moise mi de zlad’a mAlona; Alona mi hulong 
dum zlad’a ki delem akulo mi. 

20Ni hina ba, Ma didina mi tchugï asem kä yam ahina d’a Sinai-d’a yam yat ta 
ked’iwurenga. Ma didina mi yï Moise ei ata yi máma; Moise mi djak sä akulo 
gevemu. 

21Ma didina mi de mi Moise ala: Ang tchuk aseng kä, ang i ve hum Israel-lâ kekei, 
ar azi b’at tazi atogo á mba geven an Ma didina á golon tala ar suma ablaud’a 
adigazi a bo d’a d’i. 

22Ar suma ngat buzu suma nga mba avoron an Ma didinina a tin tazi irazi vazi mi 
tala an tchi suma adigazi d’uo mi d’a. 

23Moise mi de mi Ma didina ala: Suma a ndak á djak yam ahina d’a Sinai-d’a d’i, 
kayam ang hami vuna ala ami ngami yina ngui ahinad’a, ar suma a tchol sä woi 
hina dei mi. 

24Ma didina mi de mi Moise ala: Ang tchuk aseng kä, ang hulong djagï ki Aron, 
wani ar suma ngat buzuna kablaud’a a b’at tazi atogo á djagï geven an Ma didina 
tala suma a bo woi adigazi d’uo d’a. 

25Moise mi tchugï asem kä gen suma, mi dazi zla ndata. 

Buzuk ka Abud’a 20 

Vun ma he ma dogona 
(Gol Gat Mb 5.6-21) 

1Wana ni zla d’a Alona mi dat mi Israel-lîd’a: 

2An ni Ma didina Alo mang ma pad’angî woi kur ambas sa Ezipte-d’a ata yima a 
lang magomba kuana. 

3Ar ang kud’or alo ma ding ngi. 

4Ar ang tchet vama hle tam ki vama akulona d’oze ki vama yam andagad’ina d’oze 
ki vama aduk mbina kä ad’u andagad’ina d’i. 

5Ar ang grif kä avorozi d’i, ar ang kud’urozi d’i, kayam an Ma didina Alo mangâ 
nAlo ma yungôrâ. Sama kak djangûna ki sed’ena, an mba ni ngobom kandjavam 
gak andjavam ma kur atchogoi d’a hindid’ina d’oze ma kur atchogoi d’a fid’id’ina. 

6Suma a nga le kan suma a nga ngom vun ma he manina, an mba ni wazi 
hohowozi gak kur atchogoi d’a dubud’a. 

7Ar ang yi simiyê an Ma didina Alo mangâ kä hawa d’ad’ar ri, kayam an mba ni ar 
sama mi yan simiyên kä hawa d’ad’arâ bei ngopa d’i. 

8Ar ang djib’er yam bur ma sabatna, ang tinim iram vam yam anu. 

9Ar ang le sun manga gak burâ karagaya, ar ang dap sun manga kua pet. 

10Wani bur ma kid’iziyana ni bur ma sabatma ang tinim iram vam yam an Ma 
didina Alo mangîna. Ar ang le sunda kua d’i, nala, ang tanga, gorongâ, goronga, 
azong mangâ, wei manga, d’uwar mangâ d’oze angei ma nga kaka avo hatangâ. 

11Kayam kur burâ karagaya, an Ma didina ni lakulod’a kandagad’a kalum ma 
ngolâ kahlena pet suma a nga kuruma, an tuk tan kur bur ma kid’iziyana. Ni 
kayam ndata ba, an b’e vunan yam bur ma sabat máma, an tinim iram vam mi an 
mi. 

12Ar ang hu abung kasungû, kayam ang te ngola tatâ yam andaga d’a an Ma didina 
Alo mangâ mba ni hangzid’a. 

13Ar ang tchi sa d’i. 

14Ar ang le mizeuna d’i. 

15Ar ang kul li. 

16Ar ang le glangâs ma aboina yam ndrangâ d’i. 

17Ar ang le d’od’oka yam vama lara pî ma hi ndrangîna d’i, nala, gong mamba, 
d’oze amamba, d’oze azong mama, d’oze wei mamba, d’oze amuhl mama, d’oze 
koro mama. 

18Israel-lâ pet a hum breîd’a halonid’a ki tchina hadifina, a we wiled’a kandos ma 
nga mi d’us yam ahinad’ina, a nde zlaka abo ahle ndazina, a tchol sä woi hina dei. 

19A de mi Moise ala: Ang tang dami zlad’a; ami mba humumiya. Wani ar Ma 
didina mi dami zlad’a ba ami bomi woi d’i. 

20Moise mi de mi Israel-lâ ala: Agi lagi mandar ri, kayam ni vama kuka kagi ala 
Alona mi mba ni kayambala agi lum mandaram tala agi lagi tchod’a d’uo d’a. 

21Israel-lâ a tchol sä woi hina dei, wani Moise mi hud’ï gen d’ugul la wura d’a i’îlik 
ka Alona mi nga kuad’a. 

Gat ta yam yima ngal ahle suma ngat buzunid’a 

22Ma didina mi de mi Moise ala: Ang i de mi Israel-lâ ala: Ma didina mi dala: Agi 
wagi ala an dagï zlad’a nakulo. 

23Ar agi yorogi vama kawei ma hap poze vama lora á mbud’um alo ma dingâ á 
kud’urom zlapa ki an tu d’i. 

24Agi minin yima ngal ahle suma ngat buzuna kandagad’a. Agi mba han ahle suma 
ngat buzu suma ngala kahle suma ngat buzu suma zlap darigïd’a ki d’uwar magi 
ma gureina ki ma nglona kamu. Ata yima lara ma human mba d’i gan yam 
simiyêna, an mba ni mba gevegiya, an mba ni b’e vunan kagi mi. 

25Agi le minigi yima ngal ahle suma ngat buzuna kahinad’a ni, agi minim kahina 
d’a tcheta d’i, kayam le agi minim kahina d’a a tched’et ki drozlod’id’a ni, mba d’i 
mbud’um ndjendjed’a. 

26Agi minigi yima ngal ahle suma ngat buzuna ki yima djak akulona tala sama 
djak akulona suma a wum gandila mamba d’uo d’a. 

Buzuk ka Abud’a 21 

Gat ta yam magumei suma Hebre-nid’a 

1Ma didina mi de kua ala: Wana ni vun ma he ma ang mba tinizizi avorozina: 

2Le ang gus magom ma Hebre-na ni, mba mi le sunda bizad’a karagaya, wani kur 
biza d’a kid’iziyad’a mba mi nde woi hawa bei wuraka. 

3Le mi mbut magom mangâ ni kazonga ni, mba mi nde woi ni vam tu; le mi ni 
katchad’a ni, mba mi nde woi ni kamamba mi. 

4Le salama mi vum atchad’a ni mamu, ti vud’um gro andjof foze gro aropma ni, 
amamba ki grotna a mba arî hi salamina; mam tamba mba mi nde woi ni vam tu. 

5Le magoma mi de wa ala: An hurun ve salana amanda ki grona, an min nde woi 
hawa d’uo ni, 

6ata yi máma salama mi i ki sed’em avogon an Alona, mi im ata bap ma avun 
gongina d’oze ata agu ma avun gongina, mi tchom humam ki leleuna; magom 
máma mi arî kur sunda hi salamid’a ki iram fafat. 

7Le sana mi gus goromba woi á mbut magomba ni, ndat mba d’i nde woi kur 
magomba d’igi magumei suma andjofâ na d’i. 

8Le salat ma guzut á vat atchad’ina hurum vat nga d’uo ni, mi ar abut mi hulong 
mbud’ud’u. Wani ar salat máma mi guzut tei abo angeina d’i. Le mi le hina ni, mi 
lat ni tchod’a. 

9Le mi hat ni mi goroma ni, mi tinit avo d’igi sana mi tin goromba azì ndjufâ na. 

10Le mi vatcha d’a ding kad’u ni, ar mi ka va mat tei d’i, nala, tena, d’oze baruna, 
d’oze bur ma ki sed’et á atchad’ina. 

11Le mi lat nga ahle suma hindi ndazina d’uo ni, ti ndak á nde woi avo hatam 
hawa bei wurak beged’a ba. 

Tcho d’a ndak á tchi sana kata 

12Ma didina mi de kua ala: Le sana mi tum sana mi tchumu ni, mbeî a tchi sa 
máma woi mi. 

13Le mi tin nga hurum kam á tchid’a d’uo ba, mad’am mba ni mam dei ba, mi mit 
abomu ni, mi ndak á ngei tam kur azì ma an mba ni tinigizi á ngeid’ina. 

14Wani le sana mi tchi ndrama ni kur min mamba ki lemba ni, le mi ngei tam nata 
yi man ma ngal ahle suma ngat buzuna pî, agi vum tchumu. 

15Le sana mi to abum mboze asumu ni, mbeî agi tchum mbeyo. 

16Le sana mi kul sana mi guzum mbei d’oze a vum ki sed’em abomu ni, mbeî agi 
tchum mbeyo. 

17Le sana mi ngul abum mboze asumu ni, mbeî agi tchum mbei mi. 

Gat ta yam tum sana d’oze kam mbilîd’a 

18Ma didina mi de kua ala: Le suma a le tazi huneîd’a, le ma dingâ mi tum ndrama 
kahinad’a d’oze kabomu, le mi mit nga d’uo ba, mi ve tugud’eid’a, 

19bugola, mi ndabu tubala kaguna abomu ni, sama tumuma zla nga kam mbi. 
Wani mi wuragam yam bur ma mi lum kur tugud’eid’ina, mi lum dokdorâ gak mi 
tchilim mbei tetet mi. 

20Le sana mi to magom mamba d’oze magom mama kaguna, le mi mit abomu ni, a 
kam sariyad’a kamu. 

21Wani le mi le bur tu d’oze mbà mi mit tua ni, a kam sariyad’a kam mbi, kayam 
ni bege mamba. 

22Le suma a nga le tazi huneîd’a, a dap atcha d’a wirâ, hurut mi nde woi bei va lat 
ndad’u ni, ar ndjuvut mi nga wuraka; wani a wuragamzi ni avok suma ka 
sariyad’a. 

23Wani le ndak ka ngola mba yam atcha ndata ni, sariyad’a mba d’i vumu. Le d’i 
mid’a ni, a mba tchum mam mi. 

24Le mi tchot irad’u ni, a mba tchom mamba mi; le mi kuzut siyad’u ni, a mba 
kuzum mama mi; le mi kuzut abod’u ni, a mba kuzum mama mi; le mi kuzut 
ased’u ni, a mba kuzum mama mi; 

25le mi ngalat ni kakud’a ni, a mba ngalam mam mi; le mi kat mbilâ ni, a mba kam 
mam mbilâ mi; le mi tumut d’ibu ni, a mba tumum mam d’ip mi. 

26Le sana mi tum ir magom mamba d’oze ir magom mama ti tcho woyo ni, mi 
aram mi iya, kayam bege d’a a guzum ki d’a nda’î yam iram mba tcho woid’a. 

27Le mi kus sï magom mamba d’oze sï magom mama ni, aram mi iya, kayam 
siyam ma mi kuzumzina mi nda’î yam bege d’a a guzum ki d’a. 

28Le amuhlâ mi tchok atchad’a d’oze mandjufâ kadivim mi mid’a ni, a dur amuhl 
máma kahinad’a, ar sa mi mud’um hliwim mbuo mi. Sala amuhlâ zla nga kam 
mbuo mi. 

29Wani le amuhl máma mi tcho’î suma avok dei ba, a de mi salama ko ba, le mi 
ngomom nga d’uo ni, ata yima mi tchi mandjufâ d’oze atchad’ina, a dur amuhl 
máma kahinad’a, salama pî a tchum mbei mi. 

30Le a nga wuraka yam sala amuhlâ ni, mi wurak vama a ngamzi kam yam 
mad’ama pet. 

31Le amuhlâ mi tchok gor mandjuf foze gor atchad’a ni, a lum d’igi gat ndata ti de 
na mi. 

32Le amuhlâ mi tchok magoma d’oze magomba ni, ar sala amuhlâ mi wurak bege 
d’a hapa dok hindi mi sala magoma, a dur amuhl máma kahinad’a mi. 

33Le sana mi mal vun golong mamba woyo, d’oze mi djugot zula mi dugut nga 
vunat tuo, le amuhl hloze koro mi nde kuru ni, 

34sala golonga mi wurak beged’a mi sala va máma, vama mi mit máma mi arî hi 
sama mi wurak salamina mi. 

35Le amuhlâ hi sanina mi tchok amuhlâ hi ndramina mi tchumu ni, a gus amuhl 
ma mi tchi ndramina woyo, a b’rau beged’a aduk taziya, a b’rau hliu amuhl ma 
ndrama mi tchuma aduk tazi mi. 

36Wani le amuhl máma mi tcho’î ndroma avok dei ba, salama nga mi ngomom 
mbuo ni, salama mi wurak amuhlâ balum ma mi tchuma, amuhl ma ndrama mi 
tchuma mi arî hi sama mi wurak amuhlîna mi. 

Buzuk ka Abud’a 22 

Gat ta yam d’uwar ma a kulumid’a 

1Ma didina mi de kua ala: Le sana mi kul amuhl hloze timina, le mi ngad’am 
mboze mi guzum mbeyo ni, mi wurak amuzleina vahl yam amuhl ma tuna, 
tumiyôna fid’i yam timi ma tuna mi. 

2Le sama kul máma mi tcho ni kangâna andjege ba, a fum kua, a tchumu ni, sama 
tchuma zla nga kam mbi. 

3Wani le ni faleya ni, sama tchuma zlad’a nga kamu. Ar ma kul máma mi wuraga. 
Le va nga abom mbuo ni, a guzum mbei yam kul mamba. 

4Le vama mi kuluma a vum ki sed’em bei tchid’a, le namuhl hloze koro d’oze 
timina ni, mi wurak yam vama tuna mbàmbà. 

Gat ta yam b’laka hahlenid’a 

5Ma didina mi de kua ala: Le sana mi ar d’uwar mama mi b’lak asine ma awuna 
d’oze ma guguzlud’a hi ndramina ni, mba mi wurak awu ma djivi ma kur 
asinema, ki vut guguzlu d’a djivid’a yam asine ma mi b’lagama. 

6Le akud’a ti ndeï abo sana, ti djagï asuna, ti mba d’i ngal awu ma nga duta kä na 
d’oze awu ma nga akulo bei dutina d’oze asine máma woyo ni, sama aku ndata 
ndaboma, mi wurak yam awu ma ngal lei máma. 

7Le sana mi he beged’a d’oze ahle suma dingâ mi ndrama á ngeid’a, le a kul ahle 
ndazina abomu, le a ve sama kul máma ni, sama kul máma mba mi wurak yam 
vama tuna mbàmbà. 

8Le a fe nga sama kul máma d’uo ni, sama a hum ahle ndazina abom ngeid’ina, 
mba mi i tchol avogon an Alona kur gong manda, mba mi de woi ala mam kul nga 
ahle ndazina ni mam mbi. 

9Le tuguyod’a mba wa aduk suma mbà yam amuhl hloze koro d’oze timi d’oze 
baru d’oze vama lara ma ba woina, ma hina ala mamba ni na, ma hina ala mamba 
ni na ni, azi djak a i ki zla ndata avogon an Alona. Sama an Alona kam sariyad’a 
kama, mi wurak ahlena yam va máma mbàmbà. 

10Le sana mi he ni korona, d’oze amuhlâ, d’oze timina, d’oze vama lara mi ndrama 
á gola, le va máma mi mid’a d’oze mi kuza d’oze a kulum bei sa wumu ni, 

11agi tinigi gunda aduk suma mbà ndazina ki simiyên an Ma didina. Sama a hum 
vana abom á golina, mi de woi avogon an Alona ala mam do nga abom ata va 
máma d’i, wani sala va máma mi min yam gun ndata mi. Hina wani, wuraka nga 
d’i. 

12Wani le a kulumî avo hatamu ni, mi wurak sala d’uwarâ. 

13Wani le va mi vumî ve ni, sama a hum va máma abom golina, mi mba ki haram 
abom á le glangâsâ kamu. Hina wani, mam nga mi wurak ki, kayam va mi vumî 
ve. 

14Le sana mi ve vana abo ndrama á le sunda, va máma le mi kus soze mi mit bei 
salama wumu ni, sa máma mi wuraga. 

15Wani le salama mi wumu ni, sa máma nga mi wurak ki, kayam wurak ka mam 
humzid’a ndak da’. 

Gat ta tetenga 

16Ma didina mi de kua ala: Le sana mi lop vun gor atcha d’a sa mi kat nga d’uo d’a, 
mi bur ki sed’ed’u ni, mbeî mi wurak begena mabud’u, mi vat atchad’a. 

17Wani le abut mi min nga d’ala sa máma mi vat tuo d’a ni, sama mi lobot 
vunatna, mbeî mi wurak begena ir gor atchad’a sop. 

18Mbeî agi tchagi suma djop fileina woyo. 

19Sama bur ki d’uwarîna, mbeî agi tchum mbeyo. 

20Sama ar an Ma didina woi ta ba, mi hahle suma ngat buzuna malo ma dingîna, 
mbeî agi tchum mbeyo. 

21Agi lagi ir angeina d’i, agi djobom vunam mbuo mi, kayam agi tagi pî ei 
niangoyogeina yam ambas sa Ezipte-d’a mi. 

22Agi lagi atcha d’a modono d’oze gor ma hokuyo ndaka d’i. 

23Le agi lazi ndaka, azi tchi kan an Ma didina ni, an mba ni hum tchi mazina. 

24Hurun mba mi zal kagiya, an mba ni hagi woi abo suma; a mba tchagi woi avun 
ayî ma durâ; amiyôgina a mba ar modonod’a, grogina a mba ar hokuyod’a mi. 

25Le sama hohoud’a aduk sum mana, mi nde beged’a abogiya ni, agi lum d’igi 
suma he bal suma dingâ a nga le hina d’i, agi djobot mbiyot ti. 

26Le ndragina mi dengêgi baru mam mba ngola ni, agi hulongômzi bei afata nika, 

27kayam ni baru mam mba ngol la tu d’a mam zlup ki tamba. Le d’i nga abom 
mbuo ni, mam mba mi zlup tamî ki me ge? Le mi tchi kanu ni, an mba ni humumu, 
kayam an ni Ma we hohowa sumina. 

28Agi ngulugi an Alo magina d’i, agi ngulugi amul magina d’uo mi. 

29Agi lagi lilinga á han awu magina ki vud’agu magi ma ne avo’â d’i. Agi handï 
grogi suma a vut avo’â. 

30Agi lagi hina ki d’uwar magi ma nglona ki ma gurei ma mi vut avo’â. Agi aram 
mi le burâ kid’iziya kasumu; bur ma klavandina agi ngad’andji buzuna. 

31Agi mba kagagi ni suma a tinigi iragi vagi yam ana. Agi tagi vama har ri, agi 
hagizi ni madureina. 

Buzuk ka Abud’a 23 

Gat ta bei ndjun sa yima sariyad’id’a 

1Ma didina mi de kua ala: Agi tid’igi avun suma ki zlad’a aboina d’i, agi ndjagagi 
vunagi ki sama asa’atna á le glangâs ma aboina á ndjunum mbi. 

2Ar agi zlabagi tagi ki suma ablauna á le tchod’a d’i, agi zlabagi tagi ki suma 
ablauna á b’lak sariya d’a d’ingêra woi d’i, 

3ar agi wagi sama houd’a hohowom ata yima ka sariyad’a d’uo mi. 

4Le agi wagi amuhl hloze korona hi magi ma djangûnina mi vit teyo ni, agi vum 
humziya. 

5Le agi wagi korona hi magi ma djangûnina, mi puk nga kä abo aneka ni, agi 
golom tä d’i, agi hlumzi akulo. 

6Le sama houd’a mi mba ki sariya mamba avorogiya ni, agi kamzi tchod’a d’i. 

7Agi walagi woi ki zla d’a kad’a, ar agi kagi sariya d’a matna yam sama bei zlad’a 
kama d’oze yam sama d’ingêrâ d’i, kayam an mba ni ar bei ka sariyad’a yam sama 
ka sariya d’a matna yam sa mámina d’i. 

8Ar agi vagi he d’a hawa d’a mbut ira abo sa d’i, kayam he d’a hawa d’a mbut ira 
nga d’i duk ir suma wäd’u zlad’ina woyo, nga d’i b’lak zlad’a hi suma d’ingêrîd’a 
woi mi. 

9Agi lagi angeina ndaka d’i, kayam agi tagi pî wagi kaka hangeinid’a, kayam agi 
tagi kagagï angoyogeina yam ambas sa Ezipte-d’a mi. 

Gat ta yam yima tuk tad’id’a 

10Ma didina mi de kua ala: Agi zumugi awuna yam andaga magid’a, agi dud’ugizi 
mi, gak bizad’a karagaya. 

11Wani kur biza d’a kid’iziyad’a agi arat bei zuma. Magi suma houd’a a mba te 
kua, azurei suma abageina a mba te ad’um mba ara mi. Agi lagi hina ki guguzlu 
magid’a ki olif magina mi. 

12Agi lagi sunda burâ karagaya, wani kur bur ma kid’iziyana agi tugugi tagiya, 
kayam amuzlei magina ki koro magina a tuk taziya, kayam yugunei magina 
grozina kangoyogei suma adigagina a tuk tazi mi. 

13Agi ngomogi ahle suma an dagizina pet. Ar agi yagi simiyê alo ma ding ngi, ar a 
humum simiyêm avunagi d’uo mi. 

Vun til ma Israel-lâ a nga ngomoma 
(Gol Bzuk 34.18-26; Gat Mb 16.1-17) 

14Ma didina mi de kua ala: Kur biza d’a lara pî agi lagi vun til ma han ngolina yagi 
hindi. 

15Agi ngomogi vun til ma a lum kavungô ma bei angufina, agi lum gak burâ 
kid’iziya kur til ma Abip-ma d’igi an hagi vuna na. Kayam ni kur til máma ba, agi 
buzugugï woi avo Ezipte. Ar sa mi mba avoron abom hawa d’i. 

16Agi ngomogi vun til ma yam awu ma ne avok kur asine maginina, kahle suma 
agi mba zaragizi kur asine maginina mi. Agi ngomogi vun til ma dut awuna kur 
dabid’a hi bizad’a ata yima agi togogi awu ma kur asinena avo petna. 

17Kur biza d’a lara pî andjuvei magina a mba avoron an Salad’a Ma didina yazi 
hindi. 

18Ar agi mban avungô ma a lum kangufina zlapa ki vama ngat buzuna tu d’i, agi 
aragi mbul vama agi ngad’andji ata yima vun tilîna gak tcha yorogo d’i. 

19Agi mbagi kahle magi suma a ne avo’â mi an Ma didina Alo magina. Ar agi yagi 
gor ahuna kambira hasumba d’i. 

Alona mi hle vunam yam kal la avo Kanan-nda 

20Ma didina mi de kua ala: Gola! An nga ni sun malaikana tu avorogi á ngomogi 
glovot á kalagi ata yima an minima. 

21Agi gologi tagi djivi avoromu, agi humum vunamu, agi som vunam mbi, kayam 
mam mba mi vat hurum mbei yam tcho magid’a d’i. Kayam mam le sunda ni ki 
simiyên anu. 

22Wani le agi humum vunamu, le agi lagi ahlena pet suma an dagi kazina ni, an arî 
ma djangûna hi suma djangû maginina, an mba ni noî suma a noyôgina mi. 

23Malaika mana mba mi tit avorogiya, mba mi igi kur ambasa hi suma Amor-râ, hi 
suma Het-na, hi suma Peris-sâ, hi suma Kanan-na, hi suma Hef-fâ ki d’a hi suma 
Jebus-sîd’a; an mba ni dap sum ndazina woi avorogiya. 

24Ata yi máma agi grivigi kä avok alo mazina á kud’urom mbi, agi lagi fileina d’igi 
azi nga le na d’uo mi. Wani agi b’lagagi alo mazina woyo, agi tozifilei mazi ma 
tcheta woi kakaf mi. 

25Agi kud’urogi ni an Ma didina Alo magina tu. Hina wani, an mba ni b’e vunan 
yam te magina, yam mbiyo magi ma tched’a mi. An mba ni ar tugud’eid’a ti lagi 
d’i. 

26Kur ambas magid’a atcha hurut mba mi nde woi d’i, atcha mba d’i b’al gendrege 
d’uo mi; an mba ni igi burugi fiyaka avok mi. 

27An mba ni mbut suma mandarâ ngola avorogiya, an mba ni pleî suma agi mba 
kalagi avo hatazina woi yayak, an mba ni ar magi suma djangûna pet a mba ring 
avorogiya. 

28An mba ni sun azlanguru ma ahlogahlo’â avorogiya; mba mi dik suma Hef-fâ, 
suma Kanan-na ki suma Het-na woi avorogiya. 

29An mba ni digizi woi avorogi ni kur biza d’a tud’a tala ambasa mbut fula ba, 
amburei suma abageina a zul ba a vigigiya d’a d’i. 

30An mba ni digizi woi avorogi nde nde gak agi zulugi ablaud’a ngola tua ba, agi 
hlagi ambasa. 

31An mba ni tinï haga magid’a avun alum ma ngol ma Tchereuna dei gak mba 
avun alum ma ngol ma Mediterane-na, ei hur ful ma Sinai-na dei gak dap avun 
alum ma Efrat-na. Kayam an mba ni hagi suma a nga kaka kur ambas ndatina 
abogiya, agi mba digizi woi avorogi mi. 

32Agi djinigi vunagi ki sed’ezi d’oze kalo mazina d’uo mi. 

33Agi arazi a kak yam ambas magid’a tala agi mbud’ugi suma le tchod’a á kak 
djangûna ki an Alona d’a d’i. Le agi kud’urogi alo mazina ni, mam mba mi mbut ni 
dau ma vagina. 

Buzuk ka Abud’a 24 

Alona mi djin vunam ki Israel-lâ 

1Ma didina mi de mi Moise ala: Ang djagï geven yam ahinad’a akulo zlapa ki Aron, 
Nadap, Abihu ki suma nglo suma Israel suma dok kid’iziyana mi. Agi igi sä woi 
hina dei, agi grivigi kä andaga. 

2Ni ang Moise tu ba, ang hud’ï geven an Ma didina. Suma dingâ a hud’ï go d’i, 
suma ablauna a djagï yam ahinad’a ki sed’eng nguo mi. 

3Moise mi mba, mi de zla d’a Ma didina mi dumzid’a ki vun ma he ma mi humzina 
pet mi Israel-lâ. Israel-lâ ki zla tazi pet a hulongôm zla d’a ded’a ki vun ma tuna 
ala: Ami mba lami ahlena pet suma Ma didina mi dami kazina. 

4Moise mi b’ir ahle suma Ma didina mi dumzina pet. Mi tchol ki yorogo tcholola, 
mi min yima ngal ahle suma ngat buzuna ad’u ahinad’a kä, mi ndjar ahinad’a 
dogo yam mbà akulo kad’ut ngad’a yam andjafâ hi Israel ma dogo yam mbàna. 

5Mi sun gro azungeî suma Israel-lâ á hahle suma ngat buzu suma ngala mi Ma 
didina, á ngad’am amuzleina ahle suma ngat buzu suma zlap darigïd’a mi. 

6Moise mi go buzu ma mi vom kä kur halîna nus, mi yam buzu ma nus ma ar kä 
na yam yima ngal ahle suma ngat buzuna. 

7Mi hle mbaktum mba a djin vunazi kua ki Ma didinid’a, mi ndumut avok Israel-
lâ. Azi de woi ala: Ami mba lami ahlena pet suma Ma didina mi damizina, ami 
mba humum vunam mi. 

8Moise mi go buzu ma kä kur halîna, mi yamam yam Israel-lâ, mi dazi ala: Wana 
ni buzu ma Ma didina mi djin vunam kam ki sed’egi yam zla d’a pet ta mam 
dagizid’ina. 

9Bugola, Moise azi ki Aron a djak akulo zlapa ki Nadap, Abihu ki suma nglo suma 
Israel suma dok kid’iziya ndazina mi. 

10Azi wAlona hi Israel-lîna. Vana nga ad’u asem kä bebed’ed’a hle tam d’igi 
ahina safir ra botlozid’a na d’igi akulod’a tata na mi. 

11Alona mi le nga suma nglo suma Israel ndazina va d’i. Azi wumu. Bugola, azi të 
azi tchë. 

Moise mi ngaf kAlona yam ahinad’a 

12Ma didina mi de mi Moise ala: Ang djagï akulo geven ka hî yam ahinad’a, ang 
kak kua. An mba ni hang ahina d’a bebed’e d’a tchet ta an b’ir gata ki vun ma 
hed’a kuad’a, kayam ang had’aziziya. 

13Moise mi tchol kazong mama Josue, a nde djak akulo yam ahinad’a hAlonid’a. 

14Kid’a mi djak akulod’a, mi de mi suma nglo ndazina ala: Agi djubumi nga ka hî 
gak ami hulongômï gevegiya. Gola! Aron azi ki Hur a nga ki sed’egi wana. Le sa 
nga ki zla d’a sariyad’a ni, agi daziziya. 

15Ata yima Moise nga mi djak akulo yam ahinad’ina, d’ugula kulup yam ahinad’a 
b’eb’et. 

16Subura hi Ma didinid’a ti nde woi yam ahina d’a Sinai-d’a, d’ugula dugut yat 
b’eb’et gak burâ karagaya. Kur bur ma kid’iziyana Ma didina nga mi yï Moise kur 
d’ugula. 

17Subura hi Ma didinid’a ti nde woi ir Israel-lâ ni d’igi sin aku d’a nga d’i ngal 
akulo yam ahinad’id’a na. 

18Moise mi kal kur d’ugula, mi djak akulo yam ahinad’a, mi le burâ dok fid’i falei 
kandjege akulo yam ahina ndata. 

Buzuk ka Abud’a 25 

VUN MA HE MA YAM MINDA HI ZLUB’UD’INA 
(25–31) 

Abo ma zlapa hi Israel-lîna 

1Ma didina mi de mi Moise ala: 

2Ang de mi Israel-lâ ala a mban he d’a hawad’a. Agi vagi he d’a hawad’a abo nge 
nge pî ma hat ki min mambina. 

https://es.bibles.org/mpg-AB/Exod/25#Exod.24.10!f.1

3Wana ni he d’a hawa d’a agi vat abozid’a: Lora, kawei ma hapma ki kawei ma 
hleuna, 

4baru d’a botlozid’a ki d’a hleu d’a sisila ki d’a hleu d’a kekenga ki d’a luluî d’a 
lalavata, tumus b’ogeina, 

5bak gamlâ ma a tchorom hleud’ina, bak azar ma aduk mbina kä ma a yum ala 
dofênina kagu kasiyana, 

6mbul ma yam lalambina, mbul ma his ma djivi ma a tolom aduk mbul ma a vom 
yam suma á tinizi ki irazi vazina ki dubang ma his djivid’a ma ngala, 

7ahina onisa kahina d’a ding nga guzut kal teglesa yam baru d’a efod’a ki d’a didik 
ka yam ma ngol ma ngat buzunid’a. 

8Azi minin zlub’u d’a kud’ora tala an kak adigaziya d’a. 

9Agi lagizi kahle suma a le ki sunda kurutna pet d’igi an nga ni tagagizi na. 

Zandu’â hAlonina 

10Ma didina mi de kua ala: Agi lagi zandu’â kagu kasiyana; fiyagam metred’a tu ki 
nus metred’a, bubuwam ki fiyagam mba akulod’a santimetred’a dok kid’iziya 
yam vavahl. 

11Agi gulud’um hurum ki huyogom ki lor ra kal teglesa, agi tinim vunam ma 
dalalâ ki lora pet mi. 

12Agi yorogi b’alang ma lora fid’i, agi nigizi ata kengêm ma fid’ina, mbà abo hî, 
mbà abo hî mi. 

13Agi kagi agu kasiyana karangâlina mbà, agi gulud’umî ki lora. 

14Agi nigim kur b’alang ma nga keng zandu’îna á zim kiya. 

15Karangâli ma kalam kur b’alang ma keng zandu’îna, ar sa mi pad’am mbei d’i. 

16Ang tchuk ahina d’a bebed’e d’a tchet ta mbà d’a an mba ni hangzi d’a an b’ir 
vun man ma djinda kuad’a kä kur zanduk máma. 

17Agi lagi zandu’â vunam ma duka ki lor ra kal teglesa; fiyagam metred’a tu ki nus 
metred’a, bubuwam santimetred’a dok kid’iziya yam vahl. 

18Agi lagi angus tcherebê ma lora mbà akulo yam zandu’â vunam ma duka ata 
vunam ma dabi ma mbàna. Agi lagizi ni ki lor ra bed’et teid’a. 

19Agi tinigi tcherebêna tu abo hî, tu abo hî. Tcherebê suma mbà ndazina a mbut ni 
vama tuna ki zandu’â vunam ma duka. 

20Tcherebê suma mbà ndazina, agi tinizi gigingâzi iram akulo á duk yam zandu’â 
vunam ma duka, agi tinizi irazi ngrufa ir taziya, agi arazi irazi ped’a kä yam 
zandu’â vunam ma duka. 

https://es.bibles.org/mpg-AB/Exod/25#Exod.25.7!f.1

21Agi tchugugi ahina d’a bebed’e d’a tchet ta mbà d’a an mba ni hagizi d’a an b’ir 
vun man ma hed’a kuad’a kä kur zanduk máma, agi tinigi zandu’â vunam ma 
duka akulo yam zandu’â mi. 

22Nata yi máma ba, an mba ni ngavang akulo yam zandu’â vunam ma duka aduk 
tcherebê suma mbà suma agi tinizi akulo yam zanduk manina. Ni kua ba, an mba 
ni hang vun man ma hed’a pet ma yam Israel-lîna. 

Tabul ma a mba tin avungôna mAlona kama 

23Ma didina mi de kua ala: Agi minigi tabulâ kagu kasiyana; fiyagam metred’a tu, 
bubuwam nus metred’a, fiyagam mba akulod’a santimetred’a dok kid’iziya yam 
vahl mi. 

24Agi gulud’umî ki lor ra kal teglesa, agi tinim vunam ma dalalâ ki lora pet mi. 

25Agi nguyum aguna avunam akulo bubuwam santimetred’a klavandi, agi 
gulud’ugi vun agu máma ki lora pet mi. 

26Agi yorom b’alang ma lora fid’i, agi nigigizi ata kengêm ma fid’i ma go kasem 
ma fid’inina. 

27B’alang máma agi kalam ngagad’a go kasem tabulâ á ve ki karangâlina á hle ki 
tabulâ. 

28Agi kagi agu kasiyana karangâlina, agi gulud’um ki lora á hle ki tabulâ. 

29Agi minim taza mama, kop mama, angulei mama kagolongeî mam suma a vo 
süm guguzlu d’a he d’a hawad’a kuana. Agi lagi ahle ndazina pet ni ki lor ra kal 
teglesa. 

30Agi tinigi avungô ma a tinim iram vam mi ana avogon yam tabul máma burâ ki 
burâ. 

Agu ma a mba tin lalam ma gragam kid’iziyana 

31Ma didina mi de kua ala: Agi minigi agu ma a tin lalamba kama ni ki lor ra kal 
tegles sa a bed’eta, agi lum asemu, aguwamu, yam ma angal-angalâ, gazlamu, ki 
b’om pet ni kandjaf lor ra tu ndata. 

32Abom karagaya, hindi abo hî, hindi abo hî mi. 

33Ata abom ma tuna agi lagi vana kua d’igi vud’agu amandena na ki gad’am ki 
b’om mi. Ata abom ma hina, agi lagi hina dedege mi. Agu ma tin lalamba abom ma 
karagayana, mi lumî hina pet mi. 

34Ata huyok agu lalamba agi lagi vana d’igi angal-angal na fid’i ma hle tam d’igi 
vud’agu amandena na na kua ki gad’am ki b’om mi. 

35Abom ma mbàmbà ma nga ata aguwam ma ngolîna, agi tinigi vana d’igi 
gad’aguna na kua tutu pet. 

36Gad’aguna kabom ma a tin lalamba kama, agi lumî ki lor ra tu ndata; agu 
lalamba ki zlam pet agi lumî ki lor ra kal tegles sa a bed’eta. 

37Agi minigi lalamba kid’iziya, agi dot akud’a, agi ndjarat agi tinit akulo yam 
abom ma kid’iziyana á b’o yina woi avorod’u. 

38Agi lagi mangas sa ngat vun ziyo lalamba ki yima tchuk butna ni ki lor ra kal 
teglesa mi. 

39Agi yogi lor ra kal teglesa ir kilona dok hindi, agi minigi kagu lalamba kahle 
mam suma sunda pet. 

40Moise, ang gol tang djiviya, ang i lahle ndazina dedege d’igi an tagangzï akulo 
yam ahinad’a ka hî na. 

Buzuk ka Abud’a 26 

Zlub’u d’a a tinit irat vat mAlonid’a 

1Ma didina mi de kua ala: Agi vandi zlub’u d’a a tinit irat vata ki baru d’a luluî d’a 
lalavat ta dogo d’a a tchilit gizeîd’a ki baru d’a botlozid’a ki d’a hleu d’a sisila ki 
d’a hleu d’a kekengid’a. Agi ndalat ni kangus tcherebêna mi. Sun ndata ar sama 
d’alâ mi lat ni mamu. 

2Baru d’a duburok ka lara pî fiyagat metred’a dogo yam fifid’i, bubuwat metred’a 
mbàmbà, nga mata pet nabo tat tu. 

3Agi yogi baru ndata vavahl ndjagat avun tad’u. 

4Baru d’a vahl hla agi ndjagat avok avun tata, agi tchugugi ziyo ma botlozina 
angogangok ata vunat ma dabid’a; d’a vahl hla mbà d’a agi ndjagat avun tata, agi 
tchugugi ziyo ma botlozina angogangok ata vunat ma dabid’a mi. 

5Agi tchugugi ziyona ango’â avun baru d’a avoka dok vahl, agi tchugugi ziyona 
ango’â ata d’a mbàd’a ata vunat ma dabid’a dok vahl mi, agi ndjagagi ziyo ma 
angok máma avun tam tu. 

6Agi yorogi lor ra vunat gundid’a dok vahl á ndjak baru d’a walat aduk mbàd’a 
avun tat tu. Hina wani, barud’a mba d’i mbut ni zlub’u d’a tud’a. 

7Agi tchiligi baru d’a mbàd’a ki tumus b’ogeina dogo yam tu á zlup yam zlub’u d’a 
ngaf tad’a. 

8Baru d’a ki tumus b’ogeina d’a lara pî fiyagat metred’a dogo yam vavahl, 
bubuwat metred’a mbàmbà, nga mata pet nabo tat tu. 

9Agi yogi barud’a vahl ndjagat vunat abo tat tu, agi yogi d’a hid’a karagaya 
ndjagat abo tat tu mi; d’a karagayad’a agi hulongôt tcha kulupa kä woi avun 
zlub’ud’a. 

10Agi tchugugi ziyona ango’â avun baru d’a avoka dok vahl, agi tchugugi ziyona 
ango’â ata d’a mbàd’a ata vunat ma dabid’a dok vahl mi. 

11Agi yorogi kawei ma hleu ma vunam gundina dok vahl, agi nigigizi kur ziyo ma 
angok ma nga avun baru ndatina. Hina wani, baru ndata mba d’i mbut ni zlub’u 
d’a tud’a. 

12Baru ndata vunat ma kal leina agi gumza kä woi bugol zlub’ud’a. 

13Baru ndata vunat ma kalza kä woi santimetred’a dok vahl dok vahlâ, agi 
kulubugi ma hina, abo zlub’ud’a abo hî, ma hina abo zlub’ud’a abot ma hina mi. 

14Agi dubugi vama zlup yam zlub’ud’a ma hindina ki bak gamlâ ma a tchorom 
hleud’ina ki bak azar ma aduk mbina kä ma a yum ala dofênina á ged’a kam 
akulo. 

15Agi tched’egi agu kasiya ma bebed’ena yam zlub’ud’a, agi pagizi akulo. 

16Agu ma lara pî fiyagam metred’a vavahl, bubuwam santimetred’a dok kid’iziya 
yam vavahl mi. 

17Ad’u agu ma bebed’e ma lara pî agi tched’egi agu ma vunam fetina kua 
mbàmbà, agi lagi hina kagu ma bebed’e ma ata zlub’ud’ina pet mi. 

18Agi tched’egi agu ma bebed’ena dok mbà ata zlub’ud’a abot ma sutna. 

19Agi nigigi kawei ma hapma dok fid’i kä ad’u agu ma bebed’e ma dok mbà máma, 
kaweina mbàmbà kä ad’u agu ma bebed’e ma lara pî yam agu mam ma vunam 
feta mbàmbàna. 

20Agi tched’egi agu ma bebed’ena dok mbà, ata zlub’ud’a abot ma norâ 

21zlapa ki kawei ma hap ma dok fid’i máma mbàmbà yam agu ma bebed’e ma lara 
pî. 

22Agi tched’egi agu ma bebed’ena karagaya ata zlub’ud’a yat ta dabid’a abot ma 
fladegena. 

23Agi zlabagi agu ma bebed’ena mbà ata kengêt ma ata yat ta dabid’a máma. 

24Agi zlabam ata tam mbàmbà ad’u kä dei gak akulo, agi djinim yam mba akulod’a 
tu ki kawei ma b’alang b’alangâ, agi zlap ma ata keng ma mbàna ni hina mi. 

25Agu ma bebed’ena mba mi zlap ata yi máma pet naklavandi; kawei mam ma 
ad’u kä na pet ni dogo yam karagaya, kaweina mbàmbà yam agu ma bebed’e ma 
lara pet mi. 

26Agi tched’egi agu ma latana hagu kasiyana vahl á ve kagu ma bebed’ena ata 
zlub’ud’a abot ma tuna akulo, 

27vahl ata zlub’ud’a abot ma hina, vahl ata zlub’u d’a yat ta dabid’a abot ma 
fladegena mi. 

28Agu ma lata ma adu’â mba mi tchol ata zlub’ud’a abot ma tuna gak mi dabi abo 
hî mi. 

29Agi gulud’ugi agu ma bebed’ena ni ki lora, agi yorogi b’alang ma agu ma latana 
kal kurâ ni ki lora mi; agu ma lata máma agi gulud’umî ki lora mi. 

30Moise, ang ve zlub’u ndata akulo d’igi an tagangzi ka hî yam ahinad’a na. 

31Agi tchiligi baru d’a ka ir ra krovod’a ki baru d’a botlozid’a ki d’a hleu d’a sisila 
ki d’a hleu d’a kekenga ki d’a luluî d’a lalavata mi. Agi ndalat ni kangus 
tcherebêna mi. Sun ndata ar sama d’alâ mi lat ni mamu. 

32Agi vagi baru ndata akulo yam agu kasiya ma fid’i ma murguli ma a gulud’um ki 
lorina. Agi nigigi lor ra vunat gundid’a fid’i akulo yam agu ma fid’i ma nga nika kä 
kur kawei ma hap ma fid’inina. 

33Agi djinigi baru d’a ka ir ndata kä ad’u kawei ma vunam gundina. Agi tinigi 
zanduk mana sä krovo bugol baru d’a ka ira. Baru ndata mba d’i wal ir yima a 
tinim iram vama ki yima a tinim iram vam ma kal teglesâ mi. 

34Agi tinigi zandu’â vunam ma duka akulo yam zanduk man máma kur yima a 
tinim iram vam ma kal teglesâ. 

35Agi tinigi tabul ma a mba tin avungôna mi an Alona kama abu bugol baru d’a ka 
ira ata zlub’ud’a abot ma norâ, agi tinigi agu ma a mba tin lalamba kama ata 
zlub’ud’a abot ma sutna mi. 

36Agi tchiligi baru d’a avun zlub’ud’id’a gizeîd’a ki baru d’a par ra botlozid’a ki d’a 
hleu d’a sisila ki d’a hleu d’a kekenga ki d’a luluî d’a lalavata mi. Ar sama d’al ma 
we barud’a tchilina, mi tchilit ni mamu. 

37Agi tched’egi agu ma murgulina hagu kasiyana avun zlub’ud’a vahl yam baru 
d’a ka ir ra avun zlub’ud’id’a, agi yorogi lor ra vunat gundid’a vahl kam akulo ki 
kawei ma hleuna vahl ad’um kä mi. 

Buzuk ka Abud’a 27 

Yima ngal ahle suma ngat buzuna 

1Ma didina mi de mi Moise kua ala: Agi minigi yima ngal ahle suma ngat buzuna 
ni kagu kasiyana. Agi minimî abo tam tu; fiyagam metred’a mbà ki nus metred’a, 
bubuwam metred’a mbà ki nus metred’a mi, fiyagam mba akulod’a metred’a tu ki 
nus metred’a. 

2Agi pad’am kengêm ma fid’ina adivadif abo tam tu, agi gulud’umî ki kawei ma 
hleuna mi. 

3Agi lagi yi mam ma ko butna ki pel mama, hal mama, kiyor mam ma siyam 
hindina kanduru ma yo akud’a. Ahle mam suma sunda pet agi lazi ni ki kawei ma 
hleuna. 

4Agi tchiligi kawei ma hleuna iram ndjâ d’igi abeyabei na, agi nigigi b’alang ma 
kawei ma hleuna fid’i ata kengêm ma fid’i máma. 

5Agi tinigi kawei ma iram ndjâna ei kä ad’u yima ngal ahle suma ngat buzuna dei 
gak mba akulo huyogom d’ad’ar. 

6Agi kagi agu kasiyana karangâlina mbà yam yima ngal ahle suma ngat buzuna, 
agi gulud’um ki kawei ma hleuna. 

7Agi kalagi karangâlina kur b’alang ma nga keng yima ngal ahle suma ngat 
buzuna mbàmbàna á hlum kakulo. 

8Agi lagi yima ngal ahle suma ngat buzuna ni kagu ma bebed’ena, agi aram hurum 
zula kä hawa, agi lumî d’igi an tagangzi yam ahinad’a kä na. 

Baru d’a a gat gulumuna yam zlub’ud’id’a 

9Ma didina mi de kua ala: Agi gagi barud’a gulumuna ngui zlub’ud’a, agi lumî ki 
baru d’a luluî d’a lalavata. Abo ma sutna agi lum fiyagam metred’a dok vahl. 

10Agi pagi agu ma murgulina dok mbà ki kawei ma hleu ma a tinim ad’ut kä na 
dok mbà mi, kawei ma vunam gunda ma yam agu ma murgulinina ki kawei ma 
lata ma akulo katna, agi lumî ki kawei ma hapma. 

11Agi minigi ma ata abo ma norâ fiyagamî hina dedege mi; agi pagi agu ma 
murgulina dok mbà ki kawei ma hleu ma ad’um kä na dok mbà mi. Kawei ma 
vunam gunda ma yam agu ma murgulinina ki kawei ma lata ma kam akulona, agi 
lumî ki kawei ma hapma mi. 

12Gulumun máma bubuwam mba abo ma fladegenid’a, agi lat fiyagat metred’a 
dok mbà yam vahl, agi pat agu ma murgulina dogo ki kawei ma hleu ma ad’um kä 
na dogo mi. 

13Bubuwam mba abo ma yorogonid’a metred’a dok mbà yam vahl mi. 

14-15Abom ma hina, agi ngam metred’a kid’iziya ki nus metred’a, abom ma hina, 
agi ngam metred’a kid’iziya ki nus metred’a mi. Agi pagi aguna kua hindi hindi ki 
kawei ma hleu ma ad’um kä na hindi hindi mi. 

16Agi tchiligi barud’a avun gulumun ma a gum mbei yam zlub’ud’ina ki baru d’a 
par ra botlozid’a gizeîd’a ki d’a hleu d’a sisila ki d’a hleu d’a kekenga ki d’a luluî 
d’a lalavata mi. Ar sama d’al ma we barud’a tchilina, mi tchilit ni mamu, mi b’alat 
akulo ata aguwat ma fid’ina ki kawei mam ma hleu ma ad’um kä na fid’i mi. 

17Agu ma atama pet, agi djinimî ki kawei ma hapma; kawei ma vunam gundina ni 
ma hapma mi, ma ad’u kä na ni ma hleuna mi. 

18Agi ngagi fiyaka hi gulumun mámid’a metred’a dok vahl, bubuwam metred’a 
dok mbà yam vahl, fiyagam mba akulod’a metred’a mbà ki nus metred’a mi. Agi 
lumî ki baru d’a luluî d’a lalavata, agi lagi kawei ma ad’u agu ma murgulina kä na 
ni ki kawei ma hleuna. 

19Ahle suma a le sunda kur zlub’ud’ina pet ki tcheble ma b’alat ki kä na pet ki ma 
hi gulumunina pet mi, agi lagizi ni ki kawei ma hleuna. 

Mbul lalamba 

20Ma didina mi de kua ala: Moise, ang he vuna mi Israel-lâ, a yorongî mbul olif ma 
d’igila hirwilingâ, kayam lalamba ti ngal burâ ki burâ. 

21Ar Aron azi ki groma a tin lalamba kur zlub’u d’a ngaf tad’a avok baru d’a ka ir 
ra nga avok zanduk manid’a, kayam ti ngal avoron an Ma didina andjege dei gak 
yorogo. Gat ndata ti arî gat ta didinda yam Israel-lâ kur atchogoi mazid’a pet. 

Buzuk ka Abud’a 28 

Tak ka yam barud’a hi suma ngat buzunid’a 

1Ma didina mi de kua ala: Moise, ang yoï wiyengâ Aron azi ki groma, Nadap, 
Abihu, Elazar ki Itamar woi geveng aduk Israel-lâ, kayam azi lan sun nda ngat 
buzuna. 

2Ang tchil baru d’a djif fa kal teglesa mi wiyengâ Aron á tagam subur mamba ki 
ngol mamba woyo. 

3Ang de mi suma d’alâ pet suma an oyôzi ki Muzuk ma ned’ina, a tchil barud’a 
mi Aron, kayam a tinim ki iram vam á lan sun nda ngat buzuna. 

4Baru d’a azi mba tchilita ba wana: Baru d’a didi’â tu, baru d’a efod’a tu, baru d’a 
fiyaka tu, baru d’a krovo d’a d’udjod’a tu, kadamula tu ki talina tu mi, 
kayam Aron azi ki groma a lan sun nda ngat buzuna. 

5Ma tchil barud’a mi yo baru d’a par ra botlozid’a ki d’a hleu d’a sisila ki d’a hleu 
d’a kekenga ki d’a luluî d’a lalavata ki lor ra a parat baru barud’id’a mi. 

Baru d’a efod’a 

6Ma didina mi de kua ala: Sama d’alâ mi tchil baru d’a efod’a ni ki lora gizeîd’a ki 
baru d’a par ra botlozid’a ki d’a hleu d’a sisila ki d’a hleu d’a kekenga ki d’a luluî 
d’a lalavata mi. 

7Agi tchiligi barud’a d’igi galongâ na, agi b’alagizi ata barud’a vunat ma mbàna, 
agi djagam tu. 

8Tali ma djinim yam efod’ina, agi tchilimî ki baru d’a par ra a tchil ki baru d’a 
efod’id’a mi, nala, lora hlumba ki baru d’a par ra botlozi d’a hleu d’a sisila ki d’a 
hleu d’a kekenga ki d’a luluî d’a lalavata, agi mbud’uzi baru d’a efod’a tu. 

9Agi yogi ahina onisa mbà, agi b’irigi simiyê Israel groma kua, 

10karagaya ata d’a hid’a, karagaya ata d’a hid’a, ad’u vut mazid’a. 

11Agi b’irigi simiyê Israel groma kur ahina d’a mbà ndata d’igi sana mi b’ir 
simiyêm kur tampong mama na, agi lagi vama b’alat ki yatna ni ki lora. 

12Agi b’alagi ahina d’a mbà ndata yam baru d’a efo d’a hihingâ Aron-nda d’igi 
vama ge humba na yam Israel groma, ata yima Aron nga mi zizi simiyêzi akulo 
hihingâm avoron an Ma didinina. 

13Agi lagi vama b’alattchi katna ni ki lora, 

14agi yorogi vayirâ ki lor ra kal teglesa mbà d’igi ziyoziyo na, agi tchugum ata 
vama b’alattchi katna mi. 

Baru d’a didi’â 

15Ma didina mi de kua ala: Agi ar sama d’alâ mi tchil baru d’a didik ka ka 
sariyad’a ki baru d’a lora ki d’a botlozid’a ki d’a hleu d’a sisila ki d’a hleu d’a 
kekenga ki d’a par ra luluî d’a lalavata d’igi mi tchil ki d’a efod’a na. 

16Agi tchilit yam tat kakap abo tat tutu, fiyagat santimetred’a dok mbà yam vahl, 
bubuwat santimetred’a dok mbà yam vahl mi. 

17Agi lagi vama a b’alam yam ahinad’ina, agi ndjaragi ahinad’a djirdid’a fid’i. 
Djirdi d’a avoka agi tinigi ahina d’a a yat ala sarduwanda tu, d’a a yat 
ala topasa tu, d’a a yat ala emerota tu mi. 

18Djirdi d’a mbàd’a agi tinigi d’a a yat ala eskarbukled’a tu, d’a a yat ala safira tu, 
d’a a yat aladiyamanda tu mi. 

19Djirdi d’a hindid’a agi tinigi d’a a yat ala opala tu, d’a a yat ala agata tu, d’a a yat 
ala ametisted’a tu mi. 

20Djirdi d’a fid’id’a agi tinigi d’a a yat ala krisolita tu, d’a a yat ala onisa tu, d’a a 
yat ala jasped’a tu mi. Ahuniyô ndazina agi lagi vama b’alazi ki yazina ni ki lora. 

21Ahina d’a lara pî agi b’irigi simiyê Israel grom suma dogo yam mbàna kua tutu 
pet d’igi sana mi b’ir simiyêm kur tampong mama na, mba d’i mbut ni vama taka 
yam andjafâ hi Israel ma dogo yam mbàna. 

22Agi yorogi vayirâ ki lor ra kal teglesa d’igi ziyoziyo na yam baru d’a didi’â. 

23Agi b’alagi ngangam ma lora mbà yam baru d’a didi’â. Agi b’alagi ngangam ma 
mbà máma ata vunat ma b’al djararad’a. 

24Agi nigigi ziyo ma lor ma mbà máma ata ngangam ma mbà ma nga ata baru d’a 
didi’â vunat ma b’al djararad’ina. 

25Agi nigigi ziyo ma lor ma mbà ma hina kur vama b’alam yam ahlenina, agi 
kalamza woi kur vama galong galong ma a b’alam ata baru d’a efod’ina 
kayambala baru d’a didi’â ti kak abo ma avoroma djiviya d’a. 

26Agi yorogi ngangam ma lora kua mbà, agi nigim ata vun baru d’a didi’â ata 
vunat ma krovo ma nga ndjaka ki baru d’a efod’ina. 

27Agi yorogi ngangam ma lor ma dingâ kua mbà, agi nigim kä ad’u galong ma ata 
baru d’a efod’a vunat ma avok go ki vunat ma djak ma akulo yam tali ma yam 
efod’ina. 

28Agi djinigi ngangama ata baru d’a didi’â zlapa ki ngangam ma ata efod’ina ki 
ziyo ma botlozina, kayam baru d’a didi’â ar zlapa ki tali ma nga djinda yam 
efod’ina, ar a wal lei ki efod’a d’uo mi. 

29Fata Aron mba mi kal kur zlub’u d’a kud’orid’a, mba mi zi simiyê Israel groma 
ma a b’irim ata baru d’a didik ka ka sariyad’ina akulo didigam d’igi vama ge 
humba na avoron an Ma didina burâ ki burâ. 

30Fata Aron mba mi kal avogon an Ma didinid’a, Moise, ang b’al vama a yum ala 
Urima ki vama a yum ala Tumima ata baru d’a ka sariya d’a didigamba. Hina 
wani, Aron mba mi zi sariyad’a hi gro Israel-lîd’a akulo didigam avoron an Ma 
didina burâ ki burâ. 

Baru d’a ding nga a tinit irat vata 

31Ma didina mi de kua ala: Agi tchiligi baru d’a ngol la efod’a pet ni ki baru d’a par 
ra botlozid’a. 

32Agi arat vunat ma kal yamba aduk d’ad’ar, agi gat delet gimina d’igi sana mi ge 
vun baru d’a baka gimina na, kayam ti haû woi d’i. 

33Agi tchiligi vud’agu grenatna ki baru d’a par ra botlozid’a ki d’a hleu d’a sisila ki 
d’a hleu d’a kekenga, agi ndjabazi vraka kagileng ma lora ata vunat ma ad’u kä na, 
agi nguyum mbei d’uhl. 

34Agi gagi agileng ma lora tu, vud’agu grenatna tu, agileng ma lora tu, vud’agu 
grenatna tu mi, agi nguyuzi woi ata vunat ma kä andagana d’uhl. 

35Aron mi tchugut atam á le ki sun mam mba ngat buzuna, ata yima mi mba 
avogon an Ma didina kur zlub’u d’a kud’orina, d’oze ata yima mi nde woi kuana. 
Suma a mba hum tchina hagilengîna. Hina wani, mba mi mit ti. 

36Agi yorogi lor ra kal tegles sa bebed’ed’a, agi b’irigi kua d’igi sana mi b’ir 
simiyêm kur tampong mama na ala: Ma didina ni Ma bei tchod’a ba na. 

37Agi djinit ki ziyo ma botlozina ata kadamula vunat ma akulona. 

38Aron mba mi zi lor ra bebed’e ndata avorom akulo burâ ki burâ ata yima mi 
tchol avogon an Ma didinina. Kayam ndata, an mba ni ve he d’a hawa d’a a mba 
tinindji irat vata aboziya. Le azi he nga he d’a hawad’a ata lovod’ot tuo pî, an mba 
ni wazi hohowoziya. 

39Agi tchiligi baru d’a krovo kä d’a ki baru d’a par ra luluî d’a lalavata, agi tchiligi 
kadamula ni kandjaf baru d’a tu ndata. Ar sama d’al ma tchil baruna, mi tchil 
talina ni mamu. 

40Agi tchiligi baru d’a krovod’a ki talina ki kadamula mi Aron groma á tagazi 
subur mazid’a ki ngol mazid’a woyo. 

41Moise, ang tchugut ata wiyengâ Aron azi ki groma, ang vozi mbulâ kaziya, ang 
tinizi kur sunda, ang tinizi irazi vaziya. Hina wani, azi mba lan sun nda ngat 
buzuna. 

42Agi tchilizi baru d’a par ra luluî d’a lalavata ndjilana á zlup gandila mazid’a tinï 
akulo furuzi dei gak i kä avun guguvaziya. 

43Aron azi ki groma a tchugum ad’uzi ata yima a mba kal kur zlub’u d’a ngaf 
tad’ina, d’oze ata yima azi nga i ata yima ngal ahle suma ngat buzuna á le sun nda 
ngat buzuna ata yima kud’orina. Hina wani, azi mba le tchod’a d’i, a mba bo d’uo 
mi. Gat ndata arî gat ta didinda yam Aron azi kandjavam ma mba mi mba 
blogoma mi. 

Buzuk ka Abud’a 29 

Suma ngat buzu suma a tinizi irazi vazina 

1Ma didina mi de mi Moise kua ala: Wana ni vama ang mba lum á tinizi irazi vazi 
tala azi kak á lan sun nda ngat buzuna d’a: Ang vamuhl ma gorâ tu, ang yo gamlâ 
ma bei dakina mbà 

2kavungô ma bei angufina ki woî ma bei anguf ma tib’egem ki mbulîna ki fangasu 
ma a lum ki mbulîna, ang lazi ni kafut ta adiged’id’a hi gemenid’a. 

3Ang tchuguzi kur kayad’a, ang mba ki sed’ezi zlapa kamuhl ma gorâ ki gamlâ ma 
mbà máma mi á he he d’a hawad’a. 

4Ang mba kiAron azi ki groma avun zlub’u d’a ngaf tad’a, ang dazi ala a mbus 
abozi kasezi woi ki mbina. 

5Ang yo baruna, ang tchuk baru d’a krovo kä d’a ata Aron ki baru d’a ngol la 
fiyaka ki efod’a ki baru d’a didi’â, ang d’agam furum ki tali ma yam efod’ina. 

6Ang d’ud’um kadamula akulo kamu, ang hle lor ra kal teglesa bebed’ed’a, ang 
b’alamzi ata kadamul la avorom d’ara. 

7Ang hle mbul ma a tinim iram vama, ang vomzi kamu, ang tinim iram vamu. 

8Ang mba ki Arongroma, ang tchuguzi baru d’a nglod’a ataziya. 

9Ang d’ak Aron azi ki groma furuzi ki talina, ang d’ud’uzi kadamula kazi mi. Sun 
nda ngat buzuna ti arî mazid’a, ti arî gata kazi gak didin. Ni hina ba, ang 
tin Aron azi ki groma kur sun ndata. 

10Ang mba kamuhlâ avun zlub’u d’a ngaf tad’a. Aron azi ki groma a tin abozi 
kamu. 

11Ang ngat amuhl máma kä avogon an Ma didina avun zlub’u d’a ngaf tad’a. 

12Ang go buzuna hamuhlîna, ang yamam ki tchitchid’ang tu yam yima ngal ahle 
suma ngat buzuna kengêm ma djudjungûhlâ, ang vo buzu ma arâ kä ata kawei ma 
kä ad’u yima ngal ahle suma ngat buzunina pet mi. 

13Ang yo mbul ma yam aruwatnina pet, ang ngat aduduka vunat ma lelegem ma 
go ki b’orozombina ki b’orozomba zla tat djak ki mbul ma katna mi, ang ngalazi 
yam yima ngal ahle suma ngat buzuna. 

14Wani ang yo hliwa amuhlâ ki bagam ki sud’omu, ang i ngalazi woi bugol kangâ. 
Wana ni vama ngat buzu ma yam tchod’ina. 

15Ang veï gamlâ tu, Aron azi ki groma a tin abozi kamu. 

16Ang ngad’amu, ang go buzuna, ang vom abu huyok yima ngal ahle suma ngat 
buzuna pet. 

17Ang tchalam hliwim kä woi teteng, ang mbus aruwatna kasema woyo, ang 
tchuguzi yam hliu ma ang tchalam kä woi tetengâ ki yamba mi. 

18Ar ang ngalam mbei yam yima ngal ahle suma ngat buzuna ki zla tam pet. Wana 
ni vama ngat buzu ma ngala mi an Ma didina; ni vama his ma afufuîna avoronu. 

19Ang veï gamlâ ma mbàna, Aron azi ki groma a tin abozi kamu. 

20Ang ngat gamlâ máma, ang gom buzuwamu, ang dom ata Aron azi ki groma vun 
humazi d’a ndjufa, ata tchitchid’azi d’a abozi d’a modo d’a ndjufa, ki tchitchid’azi 
d’a asezi d’a modo d’a ndjufa mi, ang yam buzuna ad’um mba ara abu huyok yima 
ngal ahle suma ngat buzuna pet mi. 

21Ang go buzu ma yam yima ngal ahle suma ngat buzunina do ki mbul ma a tinim 
iram vama mi. Ang yamazi yam Aron ki baru mamba, yam groma ki baru mazina 
mi. Ni hina ba, ang mba tin Aron iram vam ki baru mamba, ang mba tin groma 
irazi vazi ki baru mazina mi. 

22Ang yo mbulâ hi gamlânina kandjawam ki mbul ma yam aruwatnina kaduduka 
vunat ma lelegem ma go ki b’orozombina, ki b’orozomba zla tat djak ki mbul ma 
katna kab’al ma ndjufâ mi, kayam ni gamlâ ma ngad’a yam tin nda a tin sana kur 
sundid’a. 

23Ang hle avungô ma a lum bei angufa ki woî ma a lum ki mbulîna ki fangasuna tu 
suma nga kur kaya d’a nga tinda avorondina. 

24Ang hazi abo Aron azi ki groma pet. A tagazi akulo abo hî abo hî avogon an Ma 
didina. Ndata ni he d’a hawa d’a taka. 

25Ang hulong vazizi aboziya, ang ngalazi yam yima ngal ahle suma ngat buzuna 
akulo yam vama hum á ngala woi petna. Wana ni vama ngat buzu ma ngala 
avogon an Ma didina; ni vama his ma afufuî ma lan tan djivid’ina mi. 

26Ang hle didik gamlâ ma mbà ma ang tin ki Aron iram vama, ang hlum abong 
akulo, ang tagam abo hî, ang tagam abo hî avogonu. Wana ni b’rau manga. 

27Ang hle didi’â kab’al gamlâ ma ang pad’am mbei adjï suma ang tagazi akulo 
suma ang tin ki Aron azi ki groma kur sundina, ang tinizi irazi vaziya. 

28Ahle ndazina a arî b’raud’a hi Aron azi ki gromid’a. Ti arî gat ta Israel-lâ a mba 
tit kat burâ ki burîd’a, kayam ni vun ahle suma pat suma Israel-lâ a mba pad’azi 
kur ahle mazi suma ngat buzu suma zlap darigï suma a mba handjï mi an Ma 
didinina. 

29Aron le mi mit wa ni, baru d’a a tinit irat vata mba d’i arî mi grom suma a mba 
vrak blangâm kur sundina. Azi mba tchugut atazi ni kur bur ma a mba tinizi irazi 
vazi á kal kur sun nda ngat buzunid’a. 

30Ma ngat buzu ma ngol ma mba mi vrak balum Aron-na mba mi tchugut atam 
gak burâ kid’iziya. Ata yi máma mam mba mi kal kur zlub’u d’a ngaf tad’a á le sun 
nda ngat buzuna ata yima kud’orina. 

31Ang yo hliu gamlâ ma a tinizi ki kur sundina, ang yum hliwim kur yima tu ma a 
tinim iram vama. 

32Aron azi ki groma a te hliu máma kavungô ma ar kur kayad’ina avun zlub’u d’a 
ngaf tad’a. 

33A tahle suma a mba ngad’azi mi an Alona á zlup yam tchod’ina kahle suma a 
mba ngad’azi á tinizi ki kur sundina, á tinizi ki irazi vazi mi. Ar sama 
nandjaf Aron nduo na mi tazi d’i, kayam nahle suma a tinizi irazi vazina. 

34Le hliu vama a ngad’am buzuna á tinizi ki kur sundina kavungôna a ar akulo 
gak yorogo ni, ang ngalazi woyo. Ar sa mi tazi d’i, kayam nahle suma a tinizi irazi 
vazina. 

35Ang le ki Aron azi ki groma d’igi an hang vuna na. Ang mba le ni burâ kid’iziya á 
tinizi kur sunda. 

36Ang mba ngat amuhlâ burâ ki burâ á zlup yam tcho magid’a. Ni hina ba, ang 
mba mbut yima ngal ahle suma ngat buzuna vama a tinim iram vama. Bugola, ang 
vo mbulâ kam á tinim iram vamu. 

37Ang mba le burâ kid’iziya á le sun ndata yam yima ngal ahle suma ngat buzuna, 
ang mba tinim iram vam mi. Yima ngal ahle suma ngat buzuna mba mi ka’î yima a 
tinim iram vam ma kal teglesâ, vama lara ma doma mba mi mbut ni vama a tinim 
iram vama mi. 

Ahle suma ngat buzu suma ngalazi burâ ki burîna 

38Ma didina mi de kua ala: Wana nahle suma ang mba hazi yam yima ngal ahle 
suma ngat buzunina: Tumiyô suma bizazi tutuna mbàmbà burâ ki burâ gak didin. 

39Ang he yorogo tu, fladege tu mi. 

40Ata yima ang mba ki timi ma yorogona á ngatina, ang mba kafut ta adiged’id’a 
kilona tu ki nusa, mbul ma d’igila hirwilingâ nus lidirâ ki süm guguzlud’a nus 
lidirâ mi. 

41Ata yima ang mba ki timi ma fladegena á ngatina, ang mba kafut ta adiged’id’a 
kilona tu ki nusa, mbul ma d’igila hirwilingâ nus lidirâ ki süm guguzlud’a nus 
lidirâ mi. Ang ngalaziya. Ni vama his ma afufuîna avogon an Ma didina. 

42Ni vama ngat buzu ma ngal ma andjavagi ma bugolâ mba mi lum gak didina. Ar 
agi handji avun zlub’u d’a ngaf tad’a mi an Ma didina. Ni kua ba, an mba ni 
ngavagiya, an mba ni dagi zlad’a mi. 

43Ni kua ba, an mba ni ngaf ki Israel-lâ; yi máma mba mi mbut ni yima a tinim 
iram vama abo wile man nda wiwilika. 

44An mba ni mbut zlub’u d’a ngaf tad’a ki yima ngal ahle suma ngat buzuna nahle 
suma an tinizi irazi vazina, an mba ni mbut Aron azi ki groma ni suma an tinizi 
irazi vazina mi, kayam azi lan sun nda ngat buzuna. 

45An mba ni kak aduk Israel-lâ, an mba ni arî Alo mazina. 

46Azi mba wala an ni Ma didina Alo mazi ma buzuguzï woi kur ambas sa Ezipte-
d’a á kak adigazina. An ni Ma didina Alo mazina. 

Buzuk ka Abud’a 30 

Yima ngal dubang ma his djivid’ina 

1Ma didina mi de mi Moise kua ala: Agi minigi yima ngal dubang ma his djivid’ina 
kagu kasiyana. 

2Agi minimî abo tam tu; fiyagam nus metred’a, bubuwam nus metred’a, fiyagam 
mba akulod’a metred’a tu mi. Agi pad’am kengêm ma fid’ina akulo adivadif abo 
tam tu. 

3Agi gulud’um yam ma halhalâ, huyogom ma abuna ki kengêm ma fid’ina ki lor ra 
kal teglesa. Agi tinim vunam ma dalalâ ki lora pepet mi. 

4Agi yorogi b’alang ma lora mbà ata vunam ma ad’u kä ma yam kengêm ma 
mbànina, agi nigigi karangâlina kua á hlum kiya. 

5Agi kagi agu kasiyana karangâlina, agi gulud’um ki lora mi. 

6Agi tinigi yima ngal dubang ma his djivid’ina avok baru d’a ka ir ra nga avok 
zanduk manid’a, avok zandu’â vunam ma duk ma nga tinda akulo yam zanduk 
man mámina. Ni yima an mba ni ngavagi kuana. 

7Yorogo d’a lara pî, Aronmba mi ngal dubang ma his djivid’ina ata yima mi min 
lalambina. 

8Fladege d’a lara pî, Aronmba mi ngal dubang ma his djivid’ina ata yima mam do 
lalamba akud’ina. Ni hina ba, mba mi ngalan dubang ma his djivid’ina kur 
atchogoi d’a lara ge pet. 

9Agi hagi dubang ma his djivi ma dingâ á ngala yam yi máma d’oze vama ngat 
buzu ma ngala d’oze he d’a hawa d’a afuta d’i. Ar agi vogi süm guguzlud’a kam 
mbuo mi. 

10Aron mba mi yam buzuna hi vama a ngad’am á zlup yam tchod’ina ata keng 
yima ngal dubang ma his djivid’ina yam tu kur bizad’a. Agi lagi hina á zlup yam 
tchod’a kur biza d’a lara ge pet kur atchogoi magid’a pet mi. Yima ngal dubang 
ma his djivid’a máma mba mi arî yima yed’et ma a tinim iram vam yam an Ma 
didinina. 

Moise mi ndum Israel-lâ 

11Ma didina mi de kua ala: 

12Ata yima ang mba ndum Israel-lîna, ar nge nge pî adigazi mi he va mi an Ma 
didina á wurak yam tam ata yima ang mba ndumuzina. Hina wani, tugud’ei d’a 
tcho d’a tchi matna mba d’i nde adigazi d’i. 

13Suma ang ndumuzina pet, nge nge pî mi he bege d’a hapa grama vavahl ndak ir 
aneka hi bege d’a a ngat á hed’a yam zlub’u d’a kud’orid’a. Bege ndata ni ir gera 
dok mbà , ni he d’a hawa d’a yam an Ma didinid’a. 

14Suma ang ndumuzina pet suma bizazi dok mbàna ki suma bizazi kal dok mbàna 
pet a han he d’a hawa ndata. 

15Ma ndjondjoîna mi wurak kal bege d’a a ngata d’i; ma houd’a mi wurak kid’ak 
grama vahl hluo mi; ni he d’a hawa d’a yam an Ma didinid’a, kayam azi wurak 
yam taziya. 

16Le ang ve wa bege ndata aboziya ni, ang le ki sunda hi zlub’u d’a ngaf tad’id’a. 
Mba d’i arî vama ge humba yam Israel-lâ avoron an Ma didina á wurak kaziya. 

Hal ma ngol ma mbusa 

17Ma didina mi de kua ala: 

18Agi yorogi hal ma ngol ma mbusa ki kawei ma hleuna, agi lagi vama ad’um kä 
na ki kawei ma hleuna mi. Agi tinim aduk zlub’u d’a ngaf tad’a ki yima ngal ahle 
suma ngat buzuna, agi oî mbina kur kä, 

19kayam Aron azi ki groma a mba mbus abozi kasezi kua. 

20Ata yima a i á kal kur zlub’u d’a ngaf tad’a, d’oze a mba ata yima ngal ahle suma 
ngat buzuna á le sun nda ngal ahle suma ngat buzuna suma ngala avorona, azi 
mbus abozi kasezi ki mbiyo máma kayam azi bo d’i. 

21Gagazi, azi mbus abozi kasezi kayam azi bo d’i. Gat ndata mba d’i arî gat ta 
didinda yam Aron kandjavam ma kur atchogoi d’a lara ge petna. 

Zla d’a yam mbul ma a tinim iram vama 

22Ma didina mi de kua ala: 

https://es.bibles.org/mpg-AB/Exod/31#Exod.30.13!f.1


153 

 

 
Bible azumeina 

© 1999, Alliance Biblique du Tchad 

 

 

 

23Agi yogi andjaf mbul ma his ma afufuî ma kal teglesâ teteng:Mir ma nga mi 
djang kä na kilona vahl, sinamoma kilona mbà ki nusa, kanelâ kilona mbà ki nusa, 

24kasâ kilona vahl ndak ir aneka hi bege d’a a ngat á hed’a yam zlub’u d’a 
kud’orid’a ki mbul olifâ lidirâ karagaya mi. 

25Ar sama le suna mbul ma his ma afufuînina mi gizeyêzi á mbut mbul ma a tinim 
iram vama á vom yam suma ata yima a mba tinizi ki kur sundina. 

26Ni mam ba, ang mba vom yam zlub’u d’a ngaf tad’a, yam zanduk mana, 

27yam tabulâ kahle mam suma sunda, yam agu lalamba kahle mam suma sunda, 
yam yima ngal dubang ma his djivid’ina, 

28yam yima ngal ahle suma ngat buzuna kahle mam suma sunda pet, yam hal ma 
ngol ma mbusa ki kawei ma ad’um kä na mi. 

29Ang tin ahle ndazina irazi vaziya, azi mba mbut nahle suma yed’et suma kal 
teglesâ. Vama lara ma mba mi dozina mba mi mbut yed’et mi. 

30Ang vo mbulâ yam Aron azi ki groma, ang tinizi irazi vazi á lan sun nda ngat 
buzuna. 

31Ang de mi Israel-lâ ala: Wana ni mbul ma yed’et ma a mba tinim iram vam kan 
an á vom yam suma ata yima a mba tinizi ki kur sundina kur atchogoi magid’a 
petna. 

32Ar sa mi lum atam mbi, ar agi yorogi andjaf mbul ma gizeîd’a d’igi mam na na 
d’uo mi. Kayam mam mi mbul ma a tinim iram vama, agi ngomomî vam hina 
baba. 

33Sama lara ma yor andjaf mbul ma d’igi mbul máma na na d’oze ma mi vom yam 
sama nandjaf Aron nduo nina, a mba pad’am mbei aduk sum mama. 

Mbul ma his ma afufuî ma a tinim iram vama 

34Ma didina mi de kua ala: Ang yo mbul ma his ma afufuîna, nala, mbul estaktena, 
mbulonisâ ki mbul galbanuma. Ang nga dubang ma his djivid’a ma d’igila 
hirwiling ma kal teglesâ dedeged’a tu, ang vom kam kua. 

35Ar sama le suna mbul ma his ma afufuînina mi gizeyêzi ki ndjuvuna á mbud’uzi 
dubang ma yed’et ma a tinim iram vama á ngala. 

36Ang bihl nde giligimu, ang tinim kä avok zanduk man ma nga kur zlub’u d’a ngaf 
tad’ina ata yima an mba ni ngavang kuana. Mam mba mi mbut ni va magi ma 
yed’et ma kal teglesâ. 

37Ar agi yorogi dubang ma his djivid’a ma gizeî ma d’igi mam na na á le ki sun 
magid’a d’i, agi golomî vama a tinim iram vam kayam an Ma didinina. 

38Sama lara ma yor dubang ma his djivid’a ma d’igi mám na na á hizima, a mba 
pad’am mbei aduk sum mama. 

Buzuk ka Abud’a 31 

Suma a le suna zlub’ud’ina 

1Ma didina mi de mi Moise kua ala: 

2Gola! An man Besalel Uri gorom ma Hur gorom ngolo ma ad’u andjafâ hi Juda-
nina. 

3An oyôm wa ki Muzuk mana ki ned’a ki d’alâ ki wad’ud’a yam sun nda lara ge pet 

4á nga ahlena, á we sun nda lora ki sun nda kawei ma hapma ki kawei ma hleuna, 

5á tchet ahina d’a guzut kal teglesa á b’alat yat kä ki lora, á tchet aguna, á le sun 
nda lara ge pet mi. 

6An hum sama ndjunuma; ni Oholiyap Ahisamak gorom ma ad’u andjafâ hi Dan-
nina. An he ned’a mi suma d’alâ pet, kayam azi lahlena pet suma an hang vuna 
kazina: 

7Zlub’u d’a ngaf tad’a kahle suma le sunda kur zlub’ud’ina pet, zanduk mana, 
zandu’â vunam ma duk ma a mba tinim akulo kama, 

8tabulâ kahle mama, agu lalam ma a lum ki lor ra kal teglesina kahle mama pet ki 
yima ngal dubang ma his djivid’ina, 

9yima ngal ahle suma ngat buzu suma ngalina kahle mam suma sunda pet, hal ma 
ngol ma mbusa ki kawei ma ad’um kä na, 

10baru d’a ngad’a yam sun nda ngat buzunid’a, baru d’a a tinit irat vat 
yam ma ngat buzuna Aron-nda ki d’a hi gromid’a á le sun nda ngat buzuna, 

11mbul ma a tinim iram vam á vom yam sumina ki dubang ma his djivid’a ma yam 
zlub’u d’a kud’orina. Azi mba lazi pet d’igi an hang vuna na. 

Vun ma he ma yam bur ma sabatna 

12Ma didina mi de kua ala: 

13Ang de mi Israel-lâ ala: Alona mi dala: Agi aragi bei ngom bur man 
ma sabatna d’i, kayam mam mba mi arî vama taka adigagi ki an kur atchogoi 
magid’a pet. Ni kayam ndata ba, agi mba wagi ala ni an Ma didina ba, ni managi ni 
tinigi iragi vagiya. 

14Agi ngomogi bur ma sabatna, kayam mam mba mi arî bur magi ma a tinim iram 
vama. Sama ngomom nga d’uo na, agi tchum mbeyo; sama lara ma le sunda kur 
bur mámina, a mba pad’am mbei aduk sum mama. 

15Agi lagi sunda burâ karagaya, wani bur ma kid’iziyana ni bur ma tuk ta ma a 
tinim iram vam yam an Ma didinina. Sama lara ma le sunda kur bur ma tuk ta 
mámina, agi tchum mbeyo. 

16Ar Israel-lâ a ngom bur ma tuk ta máma á djib’er kam kur atchogoi mazi d’a 
lara ge pet, kayam mi arî vun ma djin ma didina. 

17Bur máma mba mi arî vama taka gak didin adigami ki Israel-lâ, kayam an 
lakulod’a kandagad’a ni burâ karagaya; kur bur ma kid’iziyana, an ar sunda, an 
tuk tanu. 

18Ata yima Ma didina mi dap zla d’a ded’a mi Moise yam ahina d’a Sinai-d’a guna, 
mi hum ahina d’a bebed’e d’a tchet ta mbà d’a mam tam Alona mi b’ir vun ma 
hed’a kua ki tchitchid’amba. 

Buzuk ka Abud’a 32 

ISRAEL-LÂ A BUT VUN MA DJINDA WOI KALONA 
(32–34) 

Israel-lâ a yor lora gor amuhlâ 

1Ata yima Israel-lâ a wala Moise yam sä d’i vakulo yam ahinad’a tua na, a tok 
gen Aron, a dum ala: Ang tchol akulo, ang yoromi alo ma teteng ma mba mi tit 
avoromina, kayam Moise ma kol ma buzugumi woi kur ambas sa Ezipte-d’ina, 
ami wami nga vama luma d’i. 

2Aron mi hulong dazi ala: Agi fogogï ngangam ma lor ma nga hum amiyôginina ki 
ma hum grogi suma andjofîna ki ma hum grogi suma aropmina, agi mbeyendjïya. 

3Israel-lâ ki zla tazi pet a pad’ï ngangam ma humazina, a mbam mi Aron. 

4Mi ve ngangam ma lora aboziya, mi yoromu, mi minim gor amuhlâ. Ata yi máma 
Israel-lâ a er ad’uzi akulo ala: Gol alo mei ma pad’eï woi kur ambas sa Ezipte-
d’ina ba wana! 

5Ata yima Aron mi we hina na, mi min yima ngal ahle suma ngat buzuna avok gor 
amuhl ma a yoroma, mi tchi wala akulo ala: Ndjivin vun til ma he ngola mi Ma 
didinina mi nga! 

6Tcha ndjivin yorogo tcholol, azi tchol a hahle suma ngat buzu suma ngala kahle 
suma ngat buzu suma zlap darigïd’a, a kak kä á ted’a, á tched’a. Bugola, a tchol 
akulo á luna. 

7Ata yi máma Ma didina mi de mi Moise ala: Ang tchuk aseng kä atogo, kayam 
mang suma ang buzuguzï woi kur ambas sa Ezipte-d’ina, a b’lak wa. 

8A d’es wa woi atogo zak kur lovot ta an tagazizid’a, a yor wa gor amuhlâ, a grif 
wa kä avoromu, a hum wa ahle suma ngat buzuna, a dala: Gol alo mei ma pad’eï 
woi kur ambas sa Ezipte-d’ina ba wana! 

9Ma didina mi de mi Moise kua ala: An we sum ndazina; ni suma bei hum vuna. 

10Ki tchetchemba, an hurun zal atazi heî. Ang aran lovota, an i ni dabazi woyo, an 
mba ni mbud’ung andjaf ma ngolâ. 

11Wani Moise mi tchen Ma didina Alo mama ki hud’a, mi dum ala: Ma didina, ni 
kayam me ba, hurung zal ngola ata mang suma ang pad’azï woi kur ambas sa 
Ezipte-d’a kad’eng mang nga ngola ki sib’ik mangina ge? 

12Le ang le hina ni, Ezipte-na a mba dala: Mi buzuguzi woi kur ambas sa Ezipte-
d’a ná lazi tchod’a, ná tchazi woi yam ahinad’a, ná dabazi woi yam andagad’a 
doliyo! Ma didina, ar hurung b’lengâ, ar ang le sum mangâ tchod’a d’i. 

13Ang djib’er yam Abraham azi ki Isak ki Israel, azungeî mang suma ang dazi ala: 
An gun tan ki an tanda, an mba ni zulugi andjavagi d’igi tchitchiud’a na, an mba ni 
hazi andaga d’a pet ta an de kata, azi mba tat djona burâ ki burâ na. 

14Ma didina hurum b’lengâ, mi ar bei lazi tcho d’a mam hurum zal ala mi lat mi 
sum mama d’a woyo. 

15Moise mi tchola, mi tchugï asem kä woi yam ahinad’a kahina d’a bebed’e d’a 
tcheta abom mbà b’ira abo hî abo hî mi. 

16Ahina d’a mbà ndata ni sunda hAlonid’a; Alona mi b’ir kua ni mam mi. 

17Ata yima Josue mi hum siwel la wü d’a suma a nga siweleta, mi de mi Moise ala: 
Siwela hayî ma durâ nga kur kangâ! 

18Moise mi hulong dum ala: Nga ni siwel la bangâna d’oze ni siwela hi suma a kus 
ayîna kazina d’uo mi. An humî d’igi sawal la luna na. 

19Kid’a mi mba go ki kangîd’a, mi we amuhl ma azi yoroma ki suma a nga lü 
ndjongîna. Moise hurum ka woi kamas, mi tchuk ahina d’a tchet ta bebed’e d’a 
abomba woyo, ti to woi kä ad’u ahinad’a. 

20Mi hle amuhl ma a yoroma, mi gum aku mi ngalam mbeyo, mi lud’um mbei 
butna, mi yagam bud’um aduk mbina, mi orom Israel-lâ kad’enga ala a tche 
mbiyo máma. 

21Moise mi de mi Aron ala: Sum ndazina a langî nana ba, ang arazi a le tcho d’a 
ngol ndata hina ge? 

22Aron mi hulong dum ala: Salana, ar hurung zal kan ndi. Ang tang we sum 
ndazina; azi ni suma a tin huruzi yam tcho d’a led’ina dei. 

23Azi dan ala: Ang yoromi alo ma teteng ma mba mi tit avoromina, kayam Moise 
ma kol ma buzugumi woi kur ambas sa Ezipte-d’ina, ami wami nga vama luma d’i. 

24An dazi ala: Suma a nga ki lora humazina a pad’andjïya. A handjiya, an tchugut 
akua, amuhlâ nde wana! 

Ngop pa yam tchod’id’a 

25Moise mi wala sum ndazina a nga kur batranga. Aron mi arazi kur sun mazi d’a 
batranga tala a mbut vama lasa avok mazi suma djangûna d’a. 

26Moise mi tchol avun kangâ, mi dala: Suma huruzi ve Ma didinina, a mbeï geven 
kä hî. Ata yi máma suma ad’u andjafâ hi Levi-na a togï gevemu. 

27Moise mi dazi ala: Ma didina Alona hi Israel-lîna mi dala: Ar nge nge pî adigagi 
mi djin mbigeu mam mba fiyaka furumu, mi i tita hur kangâ gak mi ndezi woi abo 
kangâ abo hî, mi tchi wiyema, mi tchi banama, mi tchi ndram ma azina woi mi. 

28Andjafâ hi Levi-na a le d’igi Moise mi hazi vuna na. A tchi suma aduk Israel-lâ 
kur bur máma go ki dudubud’a hindi. 

29Moise mi dazi ala: Agi tinigi wa ini tagi iragi vagi mi Ma didina, kayam nge nge 
pî adigagi mi ngat wiyema d’oze goroma. Kayam ndata, ar Ma didina mi b’e 
vunam kagi ini. 

Moise tchen Alona yam Israel-lâ 

30Tcha ndjivinda Moise mi de mi Israel-lâ ala: Agi lagi tcho d’a ngola. Ki 
tchetchemba, an nga ni djak gen Ma didina. Dam mam mba mi humunu, mba mi 
zlup yam tcho magid’a kla. 

31Moise mi hulong gen Ma didina, mi dum ala: Hiye! Sum ndazina a le wa tcho d’a 
ngola, a yora wa alo ma lora yam taziya. 

32Ki tchetchemba, an nga ni tchenengû, ang vat hurung ngei yam tcho mazid’a. Le 
d’uo ni, ang tchan simiyên ma ang b’irim kä kur mbaktum mangina woyo. 

33Ma didina mi de mi Moise ala: Ni sama le tchod’a avogona ba, an mba ni tchum 
simiyêm mbei kur mbaktum manda! 

34Ki tchetchemba, ang i ki Israel-lâ ata yima an dang kama. Gola! Malaika mana 
mba mi tit avorongû, wani an mba ni mba bur tu, an mba ni ngobozi yam tcho 
mazid’a. 

35Ma didina mi ngop Israel-lâ, kayam azi orom Aron ala mi yorozi gor amuhlâ. 

Buzuk ka Abud’a 33 

Alona mi he vuna mi Moise ala a yo tita 

1Ma didina mi de mi Moise kua ala: Ang tchola, ang ki suma ang buzuguzï woi kur 
ambas sa Ezipte-d’a á i yam ambas sa an hle vunan kat mi Abraham azi ki Isak ki 
Jakob ki gun tad’a ala an mba ni hat mandjavaziya d’a. 

2An mba ni sun malaika mana avorongû, an mba ni dik suma Kanan-na, suma 
Amor-râ, suma Het-na, suma Peris-sâ, suma Hef-fâ ki suma Jebus-sâ woyo. 

3Agi igi yam ambas sa ambira ki mbul ayuma a nga sor kä kuad’a. Wani an nga ni i 
ki sed’egi tala an dabagi woi lovot tuo d’a, kayam agi ni suma bei hum vuna. 

4Ata yima suma a hum zla d’a hohou ndatina, a yor taziya, a tchuk nga ahle mazi 
suma djifâ atazi d’i. 

5Ma didina mi de mi Moise ala: Ang de mi Israel-lâ ala: Alona mi dala: Agi ni suma 
bei hum vuna. Le an nga ni tit adigagi tetewu ni, an mba ni dabagi tchid’a woyo. 
Agi yogi ahle magi suma djif suma atagina woyo. Hina wani, an mba ni we vama 
ni lum ki sed’egina. 

6Ata yima Israel-lâ a wal lei kahina d’a Horep-pina, a yo ahle mazi suma djif suma 
atazina woyo. 

Zlub’u d’a ngaf tad’a 

7Moise mi hô zlub’ud’a, mi i vattcha woi bugol kangâ dei, mi yat ala zlub’u d’a 
ngaf tad’a. Nge nge pî le mi min djop Alona ni, mi i ni kur zlub’u d’a ngaf ta d’a a 
vattcha woi bugol kangâ ndata. 

8Ata yima Moise mi nde á i kur zlub’ud’ina, suma pet a tchol akulo. Nge nge pî mi 
tchol akulo avun zlub’u mamba á gol Moise gak mi kal kur zlub’u d’a ngaf tad’a. 

9Ata yima Moise mi kal kur zlub’ud’ina, d’ugul la tchola gongzonga mba d’i duk 
vun zlub’ud’a b’eb’et. Ma didina mi de zlad’a ki Moise. 

10Suma pet a we d’ugul la tchola gongzong nga nga duka avun zlub’ud’a b’eb’eta. 
Ata yi máma suma pet a tchol akulo, nge nge pî mi grif kä avun zlub’u mamba, mi 
kud’or Alona. 

11Ma didina mi de zlad’a ki Moise avun tazi d’igi sana mi de zlad’a ki banama na. 
Bugola, Moise mi hulong kur kangâ, wani azong mama Josue Nun goroma mi ar 
kaka krovo kur zlub’ud’a. 

Ma didina mi nde tam mbei ir Moise 

12Moise mi de mi Ma didina ala: Gola! Ni ang ba, dan ala: Ang buzuk sum ndazina 
woyo, wani ang tagan nga sama ang mba sunum ki sed’ena d’i. Wani ang dan ala: 
An wang ki simiyêngû, an wang hohowongû mi. 

13Ki tchetchemba, le ang wan hohowonu ni, ang tagan lovot manga. Ata yi máma 
an mba ni wala ang wan hohowonu. Gola! Andjaf sum ndazina ni sum mangâ. 

14Ma didina mi hulong dum ala: An tanda mba ni tit ki sed’engû, an mba ni kalang 
kur yima tuk tad’a. 

15Moise mi dum ala: Le ang tang tit ki sed’emi d’uo ni, ar ang buzugumi woi ka hî 
d’i. 

16Le ang i nga ki sed’emi d’uo ni, ni nana ba, a mba wala ang wan hohowon ki 
sum mangâ ge? Ni tit ta ang tit ki sed’emid’a ba, a mba wala ang tinimi irami vami 
woi ki suma yam andagad’ina d’uo zu? 

17Ma didina mi de mi Moise ala: An mba ni ndak vun zla d’a ang data, kayam an 
wang hohowongû, an wang ki simiyêng mi. 

18Moise mi dum ala: Ang tagan subur manga. 

19Ma didina mi de mi Moise ala: An mba ni tagang djivi manda woi avorong pet, 
an mba ni yang simiyên an Ma didina woyo, an mba ni ve sumad’a ki sama an min 
vum sumad’ina, an mba ni we hohowa sama an min wum hohowoma mi. 

20Mi de kua ala: Ang ndak á wan iran ndi, kayam le sana mi wanu ni, nga mi sut ti. 

21Ma didina mi dum ala: Ang gola! Yina geven kä wan go na, ang tchol kua yam 
ahinad’a. 

22Ata yima an mba ni kal á tak subur manda woina, an mba ni ngeyeng kä kur zul 
ahinad’a. An mba ni duk abon kang gak an kal lei tua. 

23Bugola, an mba ni hlabon ndeyo, ang mba golondji ni blogonu, kayam sana mi 
ndak á wan iran ndi. 

Buzuk ka Abud’a 34 

Moise mi hulong tchet ahina d’a bebed’ed’a kua 

1Ma didina mi de mi Moise ala: Ang tchet ahina d’a bebed’e d’a dinga mbà d’igi d’a 
avoka na. An mba ni b’ir zla d’a an dangzi avok kur ra ang tot teid’a kua. 

2Ang min tang avin yorogo tcholol, ang djak akulo yam ahina d’a Sinai-d’a, ang 
tchol akulo avoron yam ahinad’a yat ta ked’iwurenga. 

3Ar sa mi djak ki sed’eng ngi, ar sa mi kal yam ahina ndata d’i, ar d’uwar ma 
gureina d’oze ma nglona mi te ngagad’a go kahina ndata d’uo mi. 

4Moise mi tchet ahina d’a bebed’ed’a mbà d’igi d’a avoka na. Moise mi tchol ki 
yorogo tcholola, mi djak akulo yam ahina d’a Sinai-d’a kahina d’a bebed’ed’a 
abom mbà d’igi Ma didina mi hum vuna na. 

5Ma didina mi tchugï asem kä kur d’ugula, mi tchol gevem go, mi yum simiyêm 
Ma didina. 

6Ma didina mi kal avoromu, nga mi yi simiyêm ala: An ni Ma didina, an ni Ma 
didina, an nAlo ma we hohoud’a, an nAlo ma sumad’a, an nga ni mbut ayîna atogo 
d’i, an ni ma djivi manda kal teglesâ, an ni ma d’engzengâ mi. 

7An ni ma nga ni ngom djivi man nda ki sumid’a gak kur atchogoi d’a dubud’ina, 
an ni ma nga ni vat hurun ndei yam tchilad’a, yam tchi matna, yam tcho d’a led’a 
hi sanid’a, wani an ni ma nga ni ar sama le tchod’a bei ka sariyad’a kam mbuo na, 
an ni ma nga ni ngop grod’a yam tchod’a habuyozid’ina, an ni ma nga ni ngop 
grozi ngolona gak kur atchogoi d’a hindid’a ki d’a fid’id’ina mi. 

8Moise mi grif kä atogo zak, mi kud’or Ma didina. 

9Mi dum ala: Salad’a, le ang wan hohowonu ni, ar ang tit adigamiya, kayam sum 
ndazina ni suma bei hum vuna, ang vat hurung ngei yam tchila mamid’a ki tcho 
mamid’a, ang mbud’umi sum mangâ mi. 

Ma didina mi djin vunam ki Israel-lâ kua 

10Ma didina mi de mi Moise ala: Gola! An nga ni djin vunan ki sed’egiya, an mba ni 
lahle suma atchap suma a lazi nga yam andagad’a d’oze aduk andjaf suma d’uo na 
ir sum mangâ. Israel suma a nguyungâ pet, a mba we sun nda ndandal la an mba 
ni ndagat vunat ki sed’enga. 



160 

 

 
Bible azumeina 

© 1999, Alliance Biblique du Tchad 

 

 

 

11Ang gol tang djivi ki vun ma he ma an nga ni hangzi inina. An mba ni dik suma 
Amor-râ, suma Kanan-na, suma Het-na, suma Peris-sâ, suma Hef-fâ ki suma 
Jebus-sâ woi avorogiya. 

12Agi gologi tagi djivi á djinigi vunagi ki suma agi mba kalagi kur ambas mazid’ina 
tala azi mbut ni dau ma vagina d’a d’i. 

13Wani agi pleyêgi yi mazi ma teteng ma ngal ahle suma ngat buzuna woyo, agi 
togi filei mazi ma teteng ma tcheta woyo, agi kuzugi filei mazi ma a lum tetengâ 
woi mi. 

14Ar agi grivigi kä avok alo ma ding ngi, kayam an Ma didina simiyên ala Yungôrâ. 
An nAlo ma yungôrâ mi. 

15Ar agi djinigi vunagi ki suma kur ambas ndatina á mbud’ugi tagi ndjendjed’a 
kalo mazina d’oze á hum ahle suma ngat buzuna d’oze á yagi á tahle suma azi 
ngad’azi mi filei mazinina d’uo mi. 

16Ar agi vigizi grozina mi grogina tala azi mbud’uzi ndjendjed’a á tuwal alo 
mazina d’oze á lobozi vunazi á mbud’uzi ndjendjed’a kalo mazina d’uo mi d’a. 

17Ar agi yorogi alo ma kaweina d’i. 

18Agi ngomogi vun til ma a lum kavungô ma bei angufina. Kur burâ kid’iziya, ata 
yima ngam kur til ma Abip-mina, agi tagi avungô ma bei angufina d’igi an hagi 
vuna na, kayam ni kur til ma Abip-ma ba, an buzugugï woi kur ambas sa Ezipte-
d’a. 

19Gro suma agi vud’uzi avo’â pet ni mana, d’uwar magi ma ndjof ma a vud’um 
avok aduk amuzleinina d’oze aduk aho’îna ni mana. 

20Gor koro ma a vud’um avo’â, agi mbud’um ki gor timina. Le sama mi mbud’um 
nga d’uo ni, agi kuzum mogonomu, agi mbud’ugi yam grogi suma a vud’uzi avo’â 
pet. Ar sa mi mba avoron abom hawa d’i. 

21Agi lagi sunda burâ karagaya, agi ngomogi bur ma kid’iziya ma sabat ma tuk 
tad’a. Le ni ata yima zuma d’oze ata yima duta pî, agi ngomomu. 

22Agi lagi vun til ma Pantekot-na ata yima agi nga vagi yam awu ma avo’â hi vun 
til ma duta ata vun dabid’a hi bizad’ina. 

23Kur bizad’a tu andjof magina pet a mba tok avoron an Ma didina Alona hi 
Israel-lîna yazi hindi. 

24Ata yima an mba ni dik andjaf suma woi avorogina, an mba ni hud’ugi id’a 
avogovogo. Sama mba mi le d’od’oka yam ambas magid’a ata yima agi mba togogi 
avoron an Ma didina Alo magina yagi hindi kur bizad’a tud’ina nga d’i. 

25Agi hagi avungô ma a lum kangufina zlapa ki buzuna hi vama agi ngad’andji 
buzunina d’i. Agi aragi hliu vama agi ngad’am á vun til ma Pa’îna akulo gak 
yorogo d’i. 

26Agi mbagi kahle suma a ne avok kur asinegina kur gonga hi an Ma didina Alo 
maginid’a, ar agi yagi gor ahuna kambira hasumba d’i. 

27Ma didina mi de mi Moise ala: Ang b’ir zla d’a an djin vunan ki sed’eng ki Israel-
lîd’a kä kur mbaktumba. 

28Moise mi kak sä hî ki Ma didina burâ dok fid’i falei kandjege, mi te nga avu d’uo, 
mi tche nga mbiyo d’uo mi. Ma didina mi b’ir zla d’a a djin vunazi kata kä kur 
ahina d’a bebed’e d’a tcheta, nala, vun ma he ma dogona. 

Moise mi hulong kur kangâ 

29Moise mi tchugï asem kä yam ahina d’a Sinai-d’a, kahina d’a bebed’e d’a tcheta 
abom mbà. Ata yima mi tchugï asem kä yam ahinad’ina, Moise mi we nga d’ala 
bugol la mam de zlad’a ki Ma didinid’a, iram nga d’i wile ni wile d’a d’i. 

30Ata yima Aron azi ki Israel-lâ pet a we Moise-sâ, gol wani, iram nga d’i wile. Azi 
le mandarâ á hut gevemu. 

31Moise mi yaziya. Aron azi ki suma nglo suma avok toka hi Israel-lîd’a pet a mba 
gevemu. Moise mi dazi zlad’a. 

32Bugola, Israel-lâ pet a hud’ï gevemu, mi vazi ad’u vun ma he ma Ma didina mi 
humzï yam ahina d’a Sinai-d’ina pet mi. 

33Kid’a mi dabazi zla d’a ded’a dapa, mi zlup barud’a woi iramu. 

34Ata yima Moise mi kal avok Ma didina á dum zlad’ina, mi yo baru d’a iramba 
woi gak mi ndabu tua. Ata yima mi nde woi abuna, mi de zla d’a Ma didina mi 
hum vuna kata mi suma Israel-lâ. 

35Israel-lâ a gol ir Moise. Gol wani, iram nga d’i wile. Moise mi hulong barud’a 
tchuka iram gak ata yima mi kal á de zlad’a ki Ma didinina tua ba, mi yot tei 
iramu. 

Buzuk ka Abud’a 35 

MIN NDA A MIN ZLUB’U D’A NGAF TAD’ID’A 
(35–40) 

Sabat ma tuk tad’a 

1Moise mi tok Israel-lâ pet, mi dazi ala: Wana ni vama Ma didina mi he vuna kam 
á led’ina: 

2Agi lagi sunda burâ karagaya, wani bur ma kid’iziyana agi tinim iram vamu; ni 
bur ma sabatma tuk tad’a. Agi tinim iram vam yam Ma didina. Sama lara pî ma le 
sunda kurâ, a mba tchum mbeyo. 

3Kur bur ma sabatna agi tchugugi akud’a kur givin magina d’i. 

He d’a hawa d’a yam minda hi zlub’ud’id’a 

4Moise mi de zlad’a mi Israel-lâ kua ala: Wana ni vama Ma didina mi he vuna 
kama: 

5Agi pad’agi vun ahle magina mi Ma didina. Suma pet suma a nga ki hur ma 
djivinina a mba ki he d’a hawa d’a teteng nga azi pad’at mi Ma didina ndata, nala, 
lora, kawei ma hapma, kawei ma hleuna, 

6baru d’a botlozid’a ki d’a hleu d’a sisila ki d’a hleu d’a kekenga ki d’a luluî d’a 
lalavata, tumus b’ogeina, 

7bak gamlâ ma a tchorom hleud’ina, bak azar ma aduk mbina kä ma a yum ala 
dofênina kagu kasiyana, 

8mbul ma yam lalambina, mbul ma his ma djivi ma a tolom aduk mbul ma a vom 
yam suma á tinizi ki irazi vazina ki dubang ma his djivid’a ma ngala, 

9ahina onisa kahina d’a ding nga guzut kal teglesa yam baru d’a efod’a ki d’a didik 
ka yam ma ngol ma ngat buzunid’a mi. 

10Ar suma d’al suma adigagina pet a mbeï le sun nda Ma didina mi he vuna kata, 

11nala, zlub’u d’a ngaf tad’a ki baru d’a tchil la teteng nga kata ki vama zlubuttchi 
katna, kawei mat ma vunam gundina, agu mat ma bebed’ena, karangâli matna, 
agu mat ma murgulina ki kawei mam ma ad’um kä na, 

12zandu’â hAlonina kagu ma murguli ma hlum ki na, zandu’â vunam ma duka, 
baru d’a ka ira, 

13tabul ma a tchuk avungôna kama ki karangâli mama kahle mam suma sunda 
pet kavungô ma a mba tinim avok Ma didinina, 

14agu lalamba kahle mam suma sunda ki lalam mamba ki mbul lalamba, 

15yima ngal dubang ma his djivid’ina ki karangâli mama, mbul ma a vom yam 
suma á tinizi ki irazi vazina ki dubang ma his djivid’a ma ngala, baru d’a ka ir ra 
avun zlub’ud’id’a, 

16yima ngal ahle suma ngat buzu suma ngala ki kawei ma iram ndjâ ma hleuna ki 
karangâli mama kahle mam suma sunda pet ki hal ma ngol ma mbusa ki kawei 
ma ad’um kä na, 

17baru d’a ka ira hi gulumun ma a gum yam zlub’ud’ina kagu mam ma murgulina 
ki kawei mam ma ad’um kä na, baru d’a a gat gulumuna yam zlub’ud’id’a, 

18tcheblena hi zlub’ud’ina ki ma hi gulumun ma katna ki ziyo mazina, baru d’a a 
le ki sunda ata yima kud’orid’a 

19ki baru d’a a tinit irat vat mi ma ngat buzuna Aron-nda ki barud’a hi groma d’a á 
le ki sun nda ngat buzunid’a. 

20Israel-lâ pet a tcholï woi gen Moise, a iya. 

21Suma pet suma a nga ki hur ma djivi suma tazi lazi djivid’ina, a mba ki he d’a 
hawa d’a a pad’at vunat mi Ma didinid’a á le ki sunda hi zlub’u d’a ngaf tad’id’a, á 
le ki sun nda kud’ora, á tchil ki baru d’a a tinit irat vata mi. 

22Andjofâ karopma pet suma huruzi djivid’ina, a mba ki ngangam ma humba ki 
ma atchina ki ma abona ki ma kela kahle suma a lazi ki lorina pet, a hazi he d’a 
hawa d’a tak ka a tinit irat vata mi Ma didina. 

23A mba ki baru d’a botlozid’a ki d’a hleu d’a sisila ki d’a hleu d’a kekenga ki d’a 
luluî d’a lalavata, tumus b’ogeina, bak gamlâ ma a tchorom hleud’ina ki bak azar 
ma aduk mbina kä ma a yum ala dofênina. 

24Suma pet suma a he kawei ma hapma ki kawei ma hleuna he d’a hawad’a mi Ma 
didinina a mba ki sed’eziya. Suma pet suma a he agu kasiyana yam sunda hi 
zlub’ud’ina a mbamzi mi. 

25Arop suma d’alâ pet a tchil baru d’a botlozid’a ki d’a hleu d’a sisila ki d’a hleu 
d’a kekenga ki d’a luluî d’a lalavata, a mba ki sed’eziya. 

26Arop suma ding suma d’al suma tazi lazi djivid’a yam zla ndatina, a tchil tumus 
b’ogeina. 

27Suma nglo suma avok Israel-lîna a mba kahinaonisa kahina d’a ding nga guzut 
kal teglesa yam baru d’a efod’a ki d’a didik ka yam ma ngolma ngat buzunid’a, 

28mbul lalamba ki mbul ma his ma afufuî ma a vom yam suma a tinizi ki irazi vazi 
kur sundina ki dubang ma his djivid’a ma a ngalama mi. 

29Israel-lâ ki zla tazi pet, andjofâ karop suma huruzi djivid’a á le sun nda Ma 
didina mi he vuna kat mi Moise-sina, a mba ki he d’a hawa d’a azi hat kur min 
mazid’id’a mi Ma didina. 

Besalel ki Oholiyap a nde le sunda 

30Moise mi de mi Israel-lâ ala: Agi wagiya, Ma didina mi man Besalel Uri gorom 
ma Hur gorom ngolo ma ad’u andjafâ hi Juda-nina. 

31Alona mi oyôm ki Muzuk ma ned’a ma d’alâ ma wad’ud’a á le sun nda lara ge 
pet, 

32á nga ahlena, á le sun nda lora ki kawei ma hapma ki kawei ma hleuna, 

33á tchet ahina d’a guzut kal teglesa á b’alat yat kä ki lora, á tchet aguna, á le sun 
nda d’al la lara ge pet. 

34Ma didina mi hum he d’a hawa d’a d’al ndata d’igi mi hat mi Oholiyap Ahisamak 
gorom ma ad’u andjafâ hi Dan-nina á had’at mi suma dingâ na. 

35Ma didina mi hazi d’alâ á le sun nda lara ge pet, á ndal ahlena, á tchil baru d’a 
botlozid’a ki d’a hleu d’a sisila ki d’a hleu d’a kekenga ki d’a luluî d’a lalavata, á 
landjaf sun nda lara ge pet, á nga ahlena mi. 

Buzuk ka Abud’a 36 

1Besalel, Oholiyap ki suma d’al suma Ma didina mi hazi ned’a ki d’alâ á le sun nda 
lara ge d’a hi zlub’u d’a kud’orina, a nde le sunda d’igi Ma didina mi he vuna na. 

2Moise mi yi Besalel, Oholiyap ki suma d’alâ pet suma Ma didina mi hazi d’alâ pet 
suma a tin huruzi á le sun ndatina. 

3Azi mba a yo he d’a hawa d’a Israel-lâ a hat á le ki sunda hi zlub’u d’a kud’orid’a 
woi avok Moise. Yorogo d’a lara ge pî suma a nga mba ki he d’a hawa d’a kur min 
mazid’id’a. 

4Ata yi máma suma d’alâ pet suma a nga le sunda hi zlub’u d’a kud’orina, a ar sun 
mazi d’a a lata, 

5a i de mi Moise ala: Suma a nga mba ki he d’a hawad’a ngola kal yam mba Ma 
didina mi he vuna kat á le ki sundid’a. 

6Moise mi he vuna ala a i kur kangâ, a tchi wala ala: Ar mandjuf foze atcha mba ki 
he d’a hawa d’a yam sunda hi zlub’u d’a kud’orid’a d’uo d’a. Ni hina ba, a d’el 
suma á mba ki he d’a hawad’a. 

7Ahle suma a minizina a ndak memet, kal lei yam sun ndata d’ö. 

Zlub’u d’a a tinit irat vat mAlonid’a 

8Suma d’al suma a le sun ndatina pet a ve zlub’u d’a a tinit irat vata ni ki baru d’a 
luluî d’a lalavat ta dogo d’a a tchilit gizeîd’a ki baru d’a botlozid’a ki d’a hleu d’a 
sisila ki d’a hleu d’a kekenga ndala kangus tcherebê ma sama d’alâ mi minima mi. 

9Baru d’a duburok ka lara pî ni metred’a dogo yam fifid’i, bubuwat ni metred’a 
mbàmbà, nga mata pet nabo tat tu. 

10Azi ndjak baru ndata vavahl avun tad’u. 

11Baru d’a vahl hla azi ndjagat avun tata, azi tchuk ziyo ma botlozina angogangok 
ata vunat ma dabid’a, d’a vahl hla mbà d’a azi ndjagat avun tata, a tchuk ziyo ma 
botlozina angogangok ata vunat ma dabid’a mi. 

12Azi tchuk ziyona ango’â avun baru d’a avoka dok vahl, a tchuk ziyona ango’â ata 
d’a mbàd’a ata vunat ma dabid’a dok vahl mi, a ndjak ziyo ma angok máma avun 
tam tu. 

13Azi yor lor ra vunat gundid’a dok vahl á ndjak baru d’a a walat aduk mbàd’a 
avun tat tu. Ni hina ba, ti mbut zlub’u d’a tud’a. 

14Azi tchil baru d’a mbàd’a ki tumus b’ogeina dogo yam tu á zlup yam zlub’u d’a 
ngaf tad’a. 

15Baru d’a ki tumus b’ogeina ndata fiyagat ni metred’a dogo yam vavahl, bubuwat 
ni metred’a mbàmbà, nga mata pet nabo tat tu. 

16Azi yo barud’a vahl a ndjagat vunat abo tat tu, a yo hi d’a karagaya a ndjagat 
abo tat tu mi. 

17Azi tchuk ziyona ango’â avun baru d’a avoka dok vahl, a tchuk ziyona ango’â ata 
d’a mbàd’a ata vunat ma dabid’a dok vahl mi. 

18Azi yor kawei ma hleu ma vunam gundina dok vahl á ndjak ki baru ndata avun 
tat tu tala ti mbut ni zlub’u d’a tud’a d’a. 

19Azi dup vama zlup yam zlub’ud’a ma hindina ki bak gamlâ ma a tchorom 
hleud’ina ki bak azar ma aduk mbina kä ma a yum ala dofênina á ged’a kam 
akulo. 

20Azi tchet agu kasiya ma bebed’ena yam zlub’ud’a, a pum akulo. 

21Agu ma lara pî fiyagam metred’a vavahl, bubuwam santimetred’a dok kid’iziya 
yam vavahl mi. 

22Ad’u agu ma bebed’e ma lara pî a tchet agu ma vunam fetina kua mbàmbà á 
b’alam ata tamu, a le hina kagu ma bebed’e ma ata zlub’ud’ina pet mi. 

23Azi tchet agu ma bebed’ena dok mbà ata zlub’ud’a abot ma sutna. 

24Azi nik kawei ma hapma dok fid’i kä ad’u agu ma bebed’e ma dok mbà máma, 
kaweina mbàmbà kä ad’u agu ma bebed’e ma lara pî yam agu mam ma vunam 
feta mbàmbàna. 

25Azi tchet agu ma bebed’ena dok mbà ata zlub’ud’a abot ma norâ 

26zlapa ki kawei ma hap ma dok fid’i máma mbàmbà yam agu ma bebed’e ma lara 
ge mi. 

27Azi tchet agu ma bebed’ena karagaya ata zlub’u d’a yat ta dabi d’a abo ma 
fladegenid’a. 

28Azi zlap agu ma bebed’ena mbà ata kengêt ma ata yat ta dabid’a máma. 

29A zlabam ata tam mbàmbà ad’u kä dei gak akulo, a djinim yam mba akulod’a tu 
ki kawei ma b’alang b’alangâ, a zlap ma ata keng ma mbàna ni hina mi. 

30Agu ma bebed’ena mba mi zlap ata yi máma pet naklavandi; kawei mam ma 
ad’u kä na pet ni dogo yam karagaya, mbàmbà yam agu ma bebed’e ma lara ge 
pet. 

31Azi tchet agu ma latana hagu kasiyana vahl á ve kagu ma bebed’ena ata 
zlub’ud’a abot ma tuna akulo, 

32vahl ata zlub’ud’a abot ma hina, vahl ata zlub’u d’a yat ta dabid’a abot ma 
fladegena mi. 

33Azi gagu ma lata ma adu’â mi kal yam agu ma bebed’e ma adu’â gak mi ndezi 
woi abo hî. 

34Azi gulut agu ma bebed’ena ni ki lora, a yor b’alang ma agu ma latana kal kurâ 
ni ki lora mi; agu ma lata máma a gulud’umî ki lora mi. 

35Azi tchil baru d’a ka ir ra botlozid’a ki d’a hleu d’a sisila ki d’a hleu d’a kekenga 
ki d’a luluî d’a lalavata ndala kangus tcherebê ma sama d’alâ mi minima mi. 

36A tchet agu kasiya ma murgulina fid’i, a gulud’um ki lora, a yor lor ra vunat 
gundid’a kam akulo mi, a b’alam kawei ma hapma ad’um kä fid’i, a ve ki baru d’a 
ka ira akulo mi. 

37Azi tchil baru d’a avun zlub’ud’id’a gizeîd’a ki baru d’a par ra botlozid’a ki d’a 
hleu d’a sisila ki d’a hleu d’a kekenga ki d’a luluî d’a lalavata mi. Sama d’al ma 
tchil barud’a, mi tchilit ni mamu. 

38Azi tchet agu ma murgulina vahl ki djumba kam ki kawei ma ve baru d’a ka ira 
akulona, a gulud’uzi ni ki lora pet, a yor lor ra vunat gundid’a yam agu ma 
murgulina akulo, a yor kawei ma hleuna vahl ad’um kä mi. 

Buzuk ka Abud’a 37 

A min zandu’â hAlonina 

1Besalel mi min zandu’â hAlonina kagu kasiyana; fiyagam metred’a tu ki nus 
metred’a, bubuwam ki fiyagam mba akulod’a santimetred’a dok kid’iziya yam 
vavahl. 

2Mi gulud’um hurum ki huyogom ma abuna ni ki lor ra kal teglesa, mi tinim 
vunam ma dalalâ ni ki lora pet mi. 

3Mi yor b’alang ma lora fid’i, mi nigim ata kengêm ma fid’ina, mbà abo hî, mbà 
abo hî mi. 

4Mi tchet agu kasiyana karangâlina mbà, mi gulud’umî ki lora. 

5Mi nigim kur b’alang ma nga keng zandu’îna á zim kiya. 

6Mi min zandu’â vunam ma duka ki lor ra kal teglesa; fiyagam metred’a tu ki nus 
metred’a, bubuwam santimetred’a dok kid’iziya yam vahl. 

7Mi min angus tcherebêna ki lora mbà akulo yam zandu’â vunam ma duka ata 
vunam ma dabi ma mbàna. Mi lazi ni ki lor ra bed’et teid’a. 

8Mi tin tcherebêna tu abo hî, tu abo hî. Tcherebê suma mbà ndazina a mbut ni 
vama tuna ki zandu’â vunam ma duka. 

9Tcherebê suma mbà ndazina, mi tinizi gigingâzi akulo á duk yam zandu’â vunam 
ma duka, mi tinizi irazi ngrufa ir taziya, mi arazi irazi ped’a kä yam zandu’â 
vunam ma duka. 

A min tabul ma a tin avungôna mAlona kama 

10Besalel mi min tabulâ kagu kasiyana; fiyagam metred’a tu, bubuwam nus 
metred’a, fiyagam mba akulod’a santimetred’a dok kid’iziya yam vahl mi. 

11Mi gulud’umî ki lor ra kal teglesa, mi tinim vunam ma dalalâ ni ki lora pet mi. 

12Mi nguyum aguna avunam akulo bubuwam santimetred’a klavandi, mi gulut 
vun agu máma ni ki lora pet mi. 

13Mi yor b’alang ma lora fid’i yam tabulâ, mi nigim ata kengêm ma fid’i ma go 
kasem ma fid’inina. 

14B’alang máma mi ni ngagad’a go kasem tabulâ á ve karangâlina á hle ki tabulâ. 

15Mi tchet agu kasiyana karangâlina, mi gulud’umî ki lora á hle ki tabulâ. 

16Mi lahle suma sunda yam tabulâ, nala, taza mama, kop mama, angulei mama, 
kagolongeî mam suma a vo süm guguzlu d’a he d’a hawad’a kuana. Mi lazi pet ni 
ki lor ra kal teglesa. 

A min agu lalam ma gragam kid’iziyana 

17Besalel mi min agu ma a tin lalamba kama ni ki lor ra kal tegles sa a bed’eta, mi 
lum asemu, aguwamu, yam ma angal-angalâ, gazlamu, ki b’om pet ni kandjaf lora 
tu ndata. 

18Abom mi karagaya, hindi abo hî, hindi abo hî mi. 

19Ata abom ma tuna mi le vana kua d’igi vud’agu amandena na ki gad’am ki b’om 
mi. Ata abom ma hî na, mi lumî hina dedege mi. Agu ma tin lalamba abom ma 
karagayana, mi lumî hina pet mi. 

20Ata huyok agu lalamba mi le vana d’igi angal-angal na fid’i ma hle tam d’igi 
vud’agu amandena na na kua ki gad’am ki b’om mi. 

21Abom ma mbàmbà ma nga ata aguwam ma ngolîna, mi tin vana d’igi gad’aguna 
na kua tutu pet. 

22Gad’aguna kabom ma a tin lalamba kama, mi lazi ni ki lora tu ndata; agu 
lalamba ki zla tam pet mi lumî ki lor ra kal tegles sa a bed’eta. 

23Mi min lalamba kid’iziya ki mangas sa ngat vun ziyotna ki va mat ma ko butna 
ni ki lor ra kal teglesa. 

24Mi yo lor ra kal teglesa kilona dok hindi, mi min kagu lalamba kahle mam suma 
sunda pet. 

A min yima ngal dubang ma his djivid’ina 

25Besalel mi min yima ngal dubang ma his ma djivid’ina ni kagu kasiyana. Mi 
minimî abo tam tu; fiyagam nus metred’a, bubuwam nus metred’a, fiyagam mba 
akulod’a metred’a tu mi. Mi pad’am kengêm ma fid’ina akulo adivadif abo tam tu. 

26Mi gulud’um yam ma halhalâ, huyogom ma abuna ki kengêm ma fid’ina ni ki lor 
ra kal teglesa. Mi tinim vunam ma dalalâ ni ki lora pepet mi. 

27Mi yor b’alang ma lora mbà ata vunam ma ad’u kä ma yam kengêm ma 
mbànina, mi nik karangâlina kua á hlum kiya. 

28Mi tchet agu kasiyana karangâlina, mi gulud’umî ki lora mi. 

29Mi gizeî mbul ma a tinim iram vam á vom yam suma ata yima a mba tinizi ki kur 
sundina ki dubang ma his djivid’a ma a tinim iram vama, mi hlumum d’igi sama 
d’al ma yor mbulâ mi hlumum na. 

Buzuk ka Abud’a 38 

A min yima ngal ahle suma ngat buzuna 

1Besalel mi min yima ngal ahle suma ngat buzuna kagu kasiyana. Mi minimî abo 
tam tu; fiyagam metred’a mbà ki nus metred’a, bubuwam metred’a mbà ki nus 
metred’a, fiyagam mba akulod’a metred’a tu ki nus metred’a mi. 

2Mi pad’am kengêm ma fid’ina akulo adivadif abo tam tu, mi gulud’umî ki kawei 
ma hleuna mi. 

3Mi lahle mam suma sunda pet, nala, yi mam ma ko butna, pel mama, hal mama, 
kiyor mam ma siyam hindina kanduru ma yo akud’a mi. Mi lahle mam suma 
sunda pet ni ki kawei ma hleuna. 

4Mi tchil kawei ma hleuna iram ndjâ d’igi abeyabei na, mi nigimî kä ad’u 
vun yima ngal ahle suma ngat buzuna dei gak mi mbam akulo huyogom d’ad’ar. 

5Mi yor b’alangâ fid’i, mi nigim ata abo kawei ma hleu ma ndjâ máma á kal 
karangâlina kua. 

6Mi tchet agu kasiyana karangâlina, mi gulud’umî ki kawei ma hleuna. 

7Mi nik karangâlina kur b’alang ma nga keng yima ngal ahle suma ngat buzuna á 
hlum kiya. Mi le yima ngal ahle suma ngat buzu máma kagu ma bebed’ena hurum 
kä zula yuruk. 

A min hal ma ngol ma mbusa 

8Mi min hal ma ngol ma mbusa kad’um mba kä d’a pet ni ki kawei ma hleuna. Mi 
lum hina pet ni ki kotroma harop suma a nga tok avun zlub’u d’a ngaf tad’ina. 

A ge gulumun ma yam zlub’u d’a ngaf tad’ina 

9Besalel mi ge barud’a gulumuna ngui zlub’ud’a, mi lumî ki baru d’a luluî d’a 
lalavata. Abo ma sutna mi lum fiyagam metred’a dok vahl. 

10Mi pe agu ma murgulina dok mbà ki kawei ma hleu ma a tinim ad’ut kä na dok 
mbà mi, kawei ma vunam gunda ma yam agu ma murgulina ki kawei ma lata ma 
akulo katna, mi lumî ki kawei ma hapma. 

11Mi min ma ata abo ma norâ fiyagamî hina dedege mi; mi pe agu ma murgulina 
dok mbà ki kawei ma hleu ma ad’um kä na dok mbà mi. Kawei ma vunam gunda 



169 

 

 
Bible azumeina 

© 1999, Alliance Biblique du Tchad 

 

 

 

ma yam agu ma murgulina ki kawei ma lata ma kam akulona, mi lumî ki kawei 
ma hapma mi. 

12Mi lum bubuwam mba abo ma fladegenid’a metred’a dok mbà yam vahl, mi pe 
agu ma murgulina dogo ki kawei ma hleu ma ad’um kä na dogo mi. Kawei ma 
vunam gunda ma yam agu ma murgulina ki kawei ma lata ma kam akulona, mi 
lumî ki kawei ma hapma mi. 

13Bubuwam mba abo ma yorogonid’a metred’a dok mbà yam vahl mi. 

14-15Abom ma hina mi ngam metred’a kid’iziya ki nus metred’a, abom ma hina mi 
ngam metred’a kid’iziya ki nus metred’a mi. Mi pe aguna kua hindi hindi ki kawei 
ma hleu ma ad’um kä na hindi hindi mi. 

16Baru d’a mi gat gulumuna yam zlub’ud’id’a, mi tchilî baru d’a par ra luluî d’a 
lalavata. 

17Kawei ma ad’u agu ma murgulina kä na pet ni ki kawei ma hleuna. Kawei ma 
vunam gunda ma kam akulona ki kawei ma lata ma kama ni ki kawei ma hapma. 
Djum mba kamba, mi gulud’ut ni ki kawei ma hapma. Agu ma murguli ma ata 
gulumunina pet, mi djinimî ki kawei ma lata ma hapma mi. 

18Baru d’a ka ir ra avun gulumunid’a, sama d’al ma tchil barud’a, mi tchilit ni 
mamu. Mi tchilit ni ki baru d’a botlozid’a hlumba ki d’a hleu d’a sisila ki d’a hleu 
d’a kekenga ki d’a luluî d’a lalavata. Fiyagat metred’a dogo, fiyagat ta akulod’a 
metred’a mbà ki nus metred’a, bubuwat ni d’igi baru d’a a gat gulumuna ndata 
na. 

19Mi djinit ni ata agu ma murgulina fid’i ma nga ped’a kä kur kawei ma hleu ma 
fid’inina. Kawei ma vunam gunda ma kam akulona ki kawei ma latana ni kawei 
ma hapma. Djum mba kamba, mi gulud’ut ni ki kawei ma hapma mi. 

20Tcheble ma b’al ki zlub’u d’a ngaf tad’a kä na pet ki ma hi gulumunina pet ni 
kawei ma hleuna. 

Ndumba hahle suma a min ki zlub’ud’ina 

21Moise mi he vuna á ndum lora ki kawei ma hapma ki kawei ma hleuna. Nahle 
suma a le ki suna zlub’u d’a ngaf ta d’a a nga ngom zanduk ma a ngom vun ma 
djinda hAlonina kuana mi nga kuad’a. Suma hi Levi-na a ndumuzi ni azi ad’u vun 
ma hed’a hi Itamar ma ngat buzuna Aron goroma. 

22Besalel Uri gorom ma Hur gorom ngolo ma ad’u andjafâ hi Juda-nina, mi lahlena 
pet d’igi Ma didina mi he vuna mi Moise na. 

23Sama ndjunuma ni Oholiyap Ahisamak gorom ma ad’u andjafâ hi Dan-nina. 
Mam mi sama d’al ma we ahina d’a tchetina, ni ma we sun nda d’alîna, ni ma 
d’udjo baru d’a botlozid’a hlumba ki d’a hleu d’a sisila ki d’a hleu d’a kekenga ki 
d’a luluî d’a lalavata mi na. 



170 

 

 
Bible azumeina 

© 1999, Alliance Biblique du Tchad 

 

 

 

24Ndumba hi lor ra Israel-lâ a hat a min ki zlub’u d’a kud’orid’a ni kilona 877 ki 
grama 300, ndak ir aneka hi bege d’a a ngat á hed’a yam zlub’u d’a kud’orid’a. 

25Ndumba hi kawei ma hap ma a hum ata yima a ndum sumina ni kilona 3017 ki 
grama 750, ndak ir aneka hi bege d’a a ngat a hed’a yam zlub’u d’a kud’orid’a. 

26Ni bege d’a suma 603.550 suma a ndumuzi suma bizazi dok mbàna d’oze a kal 
dok mbàna a hata, kayam nge nge pî mi he bege d’a hapa grama vavahl ndak ir 
aneka hi bege d’a a ngat á hed’a yam zlub’u d’a kud’orid’a. 

27Mi nga kilona hi kawei ma hapma 3000 á yor kawei ma ad’u agu ma murgulina 
kä ma yam zlub’ud’a ki ma ata baru d’a ka ir ra krovo kur zlub’ud’ina kis. Kawei 
ma ad’u kä ma lara pî ni kilona dok hindi, dok hindi. 

28Mi yo kilona hi kawei ma hapma ad’um mba ar kilona 17 ki grama 750. Mi yor 
kawei ma vunam gunda ma yam agunina ki kawei ma lata ma kam akulona, mi 
gulut kaguna ki djum mba kamba mi. 

29Kawei ma hleu ma Israel-lâ a huma pet, anegemî kilona 2124. 

30Mi yorom mi nigim kä ad’u agu ma murguli ma avun zlub’u d’a ngaf tad’ina, mi 
yor kawei ma hleu ma yam yima ngal ahle suma ngat buzuna kuana ki kawei 
mam ma iram ndjâ ma abeyabeina kahle mam suma sunda pet, 

31mi yor kawei ma kä ad’u agu ma murguli ma ata baru d’a a gat gulumuna yam 
zlub’u d’a ngaf tad’id’a kagu ma murguli ma avunatna ki tcheble ma b’al ki 
zlub’ud’a kä na ki ma b’al ki baru d’a a gat gulumuna yam zlub’ud’a kä na mi. 

Buzuk ka Abud’a 39 

Baru d’a efod’a hi suma ngat buzunid’a 

1A tchil baru d’a botlozid’a hlumba ki d’a hleu d’a sisila ki d’a hleu d’a kekenga á 
le sun nda ngat buzuna kur zlub’u d’a kud’ora, a tchil baru d’a a tinit irat vata mi 
Aron d’igi Ma didina mi he vuna mi Moise na mi. 

2A tchil baru d’a efod’a ni ki lora ki baru d’a botlozid’a hlumba ki d’a hleu d’a 
sisila ki d’a hleu d’a kekenga ki d’a luluî d’a lalavata. 

3A bet lora bebed’ed’a, a b’azat aduk kikilir d’igi baru d’a para na, a kalat aduk 
baru d’a botlozid’a ki d’a hleu d’a sisila ki d’a hleu d’a kekenga ki d’a luluî d’a 
lalavata. Sama d’alâ mi le sun ndata ni mamu. 

4Mi tchil barud’a d’igi galongâ na, mi b’alam ata vunat ma mbàna, mi ndjagam tu. 

5Tali ma djinim yam efod’ina, mi tchilimî ki baru d’a a tchil ki baru d’a par ra a 
tchil ki baru d’a efod’id’a mi, nala, lora hlumba ki baru d’a par ra botlozid’a ki d’a 
hleu d’a sisila ki d’a hleu d’a kekenga ki d’a luluî d’a lalavata. Mi mbud’uzi baru 
d’a efod’a tu d’igi Ma didina mi he vuna mi Moise na. 

6Mi yo ahina onisa mbà, mi b’ir Israel groma simiyêzi kua d’igi sana mi b’ir 
simiyêm kur tampong mama na, mi le vama b’alat ki yatna ni ki lora. 

7Mi b’al galong máma yam baru d’a efod’a d’igi vama ge humba na yam Israel 
groma d’igi Ma didina mi he vuna mi Moise na. 

Baru d’a didi’â 

8Sama d’alâ mi tchil baru d’a didi’â ki baru d’a lora ki d’a botlozid’a ki d’a hleu d’a 
sisila ki d’a hleu d’a kekenga ki d’a par ra luluî d’a lalavata d’igi mi tchil ki d’a 
efod’a na. 

9Mi tchilit yam tat kakap nabo tat tutu; fiyagat santimetred’a dok mbà yam vahl, 
bubuwat santimetred’a dok mbà yam vahl mi. 

10Mi le vama a b’alam yam ahinad’ina, mi ndjar ahinad’a djirdid’a fid’i. Djirdi d’a 
avoka mi tin ahina d’a a yat ala sarduwanda tu, d’a a yat ala topasa tu, d’a a yat 
alaemerota tu mi. 

11Djirdi d’a mbàd’a mi tin nda a yat ala eskarbukled’a tu, d’a a yat ala safiratu, d’a 
a yat ala diyamanda tu mi. 

12Djirdi d’a hindid’a mi tin nda a yat ala opala tu, d’a a yat ala agata tu, d’a a yat 
ala ametisted’a tu mi. 

13Djirdi d’a fid’id’a mi tin nda a yat ala krisolitatu, d’a a yat ala onisa tu, d’a a yat 
ala jasped’a tu mi. Ahuniyô ndazina mi le vama b’alazi ki yazina ni ki lora. 

14Ahina d’a lara pî mi b’ir simiyê Israel grom suma dogo yam mbàna kua tutu pet 
d’igi sana mi b’ir simiyêm kur tampong mama na, mba d’i mbut ni vama taka yam 
andjafâ hi Israel ma dogo yam mbàna. 

15A yor vayirâ ki lor ra kal teglesa d’igi ziyona na, yam baru d’a didi’â. 

16A le vama b’al yam ahlena mbà ki lora, a le ngangama mbà ki lora mi, a b’al 
ngangam ma mbà máma ata baru d’a didi’â vunat ma b’al djararad’ina. 

17A nik ziyo ma lor ma mbà máma ata ngangam ma mbà ma nga ata baru d’a 
didi’â vunat ma b’al djararad’ina. 

18A nik ziyo ma lor ma mbàna vunam ma mbà hina kur vama b’alam yam 
ahlenina, a kalamzi woi kur vama galong galong ma a b’alam ata baru d’a efod’ina 
kayambala baru d’a didi’â ti kak abo ma avoroma djiviya d’a. 

19A yor ngangam ma lora kua mbà, a nigim ata vun baru d’a didi’â ata vunat ma 
krovo ma nga ndjaka ki baru d’a efod’ina. 

20A yor ngangam ma lor ma dingâ kua mbà, a nigim kä ad’u galong ma ata baru 
d’a efod’a vunat ma avok ma go ki vunat ma ndjak ma akulo yam tali ma yam 
efod’ina. 

21A djin ngangama ata baru d’a didi’â zlapa ki ngangam ma ata efod’ina ki ziyo ma 
botlozina, kayam baru d’a didi’â ar zlapa ki tali ma nga djinda yam efod’ina. Ar a 
wal lei ki efod’a d’i, d’igi Ma didina mi he vuna kat mi Moise na. 

Baru d’a ding nga a tinit irat vata 

22A tchil baru d’a ngol la efod’a pet ni ki baru d’a par ra botlozid’a. 

23A arat vunat ma kal yamba aduk d’ad’ar, mi gat delet gimina d’igi sana mi ge 
vun baru d’a baka gimina na, kayam ti haû woi d’i. 

24A tchil vud’agu grenatna ki baru d’a par ra botlozid’a ki d’a hleu d’a sisila ki d’a 
hleu d’a kekenga ki d’a luluî d’a lalavata ata barud’a vunat ma ad’u kä na. 

25A zle agilengâ ki lor ra kal teglesa, a gum aduk vud’agu grenatna tutu, a ngui ki 
vun barud’a woi d’uhl. 

26A ge agilengâ tu, vud’agu grenatna tu, agilengâ tu, vud’agu grenatna tu mi, a 
nguyuzi woi ata vunat ma kä andagana d’uhl á le ki sunda d’igi Ma didina mi he 
vuna mi Moise na. 

27-28A tchil barud’a ki kadamula ki djumba ki kalsongâ mi Aron azi ki groma ni ki 
baru d’a luluî d’a lalavata. 

29A tchil d’i’â ki baru d’a luluî d’a lalavata hlumba ki baru d’a par ra botlozid’a ki 
d’a hleu d’a sisila ki d’a hleu d’a kekenga, d’igi Ma didina mi he vuna mi Moise na. 

30A yor lor ra kal tegles sa bebed’ed’a, a tinit irat vad’u, a b’ir kua d’igi sana mi b’ir 
simiyêm kur tampong mama na ala: Ma didina ni Ma bei tchod’a ba na. 

31A djinit kä ki ziyo ma botlozina ata kadamula vunat ma akulona, d’igi Ma didina 
mi he vuna mi Moise na. 

A mba kahle suma a lazina pet mi Moise 

32Ni hina ba, a dap sunda hi zlub’u d’a ngaf ta d’a a tinit irat vata. Israel-lâ a 
lahlena pet suma Ma didina mi he vuna kazi mi Moise-sâ. 

33Israel-lâ a mba kahlena hi zlub’ud’ina pet mi Moise, nala, baru d’a kata, kawei 
mat ma vunam gundina kagu mat ma bebed’ena, karangâli matna, agu mat ma 
murgulina ki kawei mam ma ad’um kä na mi. 

34A mba ki bak gamlâ ma a tchorom hleud’ina ki bak azar ma aduk mbina kä ma a 
yum ala dofênina ki baru d’a ka ir ra krovod’a mi. 

35A mba ki zandu’â hAlonina ki karangâli mama ki zandu’â vunam ma duka mi. 

36A mba ki tabulâ kahle mam suma sunda kavungô ma a tinim iram vama mi. 

37A mba kagu lalam mba lor ra kal teglesa ki lalam mam mba a tinit akulo kamba 
kahle mam suma sunda pet ki mbul lalamba mi. 

38A mba ki yima ngal dubang ma his djivid’a ma lora ki mbul ma a vom yam 
sumina ki dubang ma his djivid’a ma ngala ki baru d’a ka ir ra avun zlub’ud’id’a 
mi. 

39A mba ki yima ngal ahle suma ngat buzu ma a minim ki kawei ma hleuna ki 
kawei ma iram ndjâ ma hleuna, karangâli mama kahle mam suma sunda pet, hal 
ma ngol ma mbusa ki kawei ma ad’um kä na mi. 

40A mba ki baru d’a a gat gulumuna yam zlub’u d’a ngaf tad’id’a kagu ma atatna ki 
kawei ma ad’um kä na ki baru d’a ka ir ra avunata ki ziyo matna ki tcheble matna 
kahle suma sunda hi zlub’u d’a ngaf tad’ina pet mi. 

41A mba ki baru d’a a le ki sunda ata yima kud’orid’a ki baru d’a a tinit irat vat 
mi ma ngat buzuna Aron-nda ki barud’a hi groma d’a a le ki sun nda ngat 
buzunid’a. 

42Israel-lâ a le sun ndata pet hina dedege d’igi Ma didina mi he vuna mi Moise na. 

43Moise mi gol sun ndata pet, mi wat wani, a lat ni d’igi Ma didina mi hum vuna 
na. Ata yi máma mi b’e vunam kaziya. 

Buzuk ka Abud’a 40 

A ve zlub’ud’a akulo 

1Ma didina mi de mi Moise ala: 

2Kur bur ma avo’â hi til ma avo’îna, ang ve zlub’u d’a ngaf ta d’a a tinit irat vata 
akulo. 

3Ang tin zanduk mana kuru, ang walam iram mbei ki baru d’a ka ira. 

4Ang mba ki tabulâ, ang tin ahle mama kam ki lovod’oziya. Ang mba kagu 
lalamba, ang ndjar lalamba kam akulo mi. 

5Ang tin yima ngal dubang ma his djivid’a ma lora avok zanduk mana, ang ge 
baru d’a ka ira avun zlub’u d’a a tinit irat vata. 

6Ang tin yima ngal ahle suma ngat buzu suma ngala avun zlub’u d’a ngaf ta d’a a 
tinit irat vata. 

7Ang tin hal ma ngol ma mbusa aduk zlub’u d’a ngaf tad’a ki yima ngal ahle suma 
ngat buzuna kuana, ang vo mbina kä kur mi. 

8Ang nguyum ki gulumun ma barud’a, ang ge baru d’a ka ira avunat mi. 

9Ang hle mbul ma a vom yam sumina, ang vom yam zlub’ud’a kahle suma a nga 
kurutna pet. Hina wani, ang mba tinit irat vat zlapa kahle suma kurutna pet; ti 
mba d’i ka’î irat tinda vat hina fafat mi. 

10Ang vo mbulâ yam yima ngal ahle suma ngat buzuna kahle mam suma sunda 
pet. Hina wani, ang mba tinim iram vamu; mam mba mi ka’î iram tinda vam hina 
fafat mi. 

11Ang vo mbulâ yam hal ma ngol ma mbusa ki kawei ma ad’um kä na mi. Hina 
wani, ang mba tinim iram vamu. 

12Ang mba ki Aron azi ki groma avun zlub’u d’a ngaf tad’a, ang dazi ala a mbus 
abozi kasezi woyo. 

13Ang tchuk baru ma a tinim iram vama ata Aron, ang vom mbulâ kamu; mi mba 
mi lan sun nda ngat buzuna. 

14Ang mba ki Aron groma, ang tchuguzi baru d’a nglod’a ataziya. 

15Ang vozi mbulâ kazi d’igi ang vom yam abuzi na; azi mba lan sun nda ngat 
buzuna mi. Mbul ma ang vozizi kazina, mba mi mbud’uzi ni suma le sun nda ngat 
buzuna burâ ki burâ kur atchogoi d’a lara ge pet mi. 

Moise mi le sunda yam vun ma Ma didina humzina 

16Moise mi lahle suma Ma didina mi hum vunam kazina pet. 

17Kur bur ma avo’â hi til ma avo’â ma hi biza d’a mbà d’a bugol la azi buzuguzï 
woi Ezipte-d’ina, a ve zlub’u d’a ngaf tad’a akulo. 

18-19Moise mi nik kaweina kä, mi nik agu ma bebed’ena kam kä, mi ndjar 
karangâlina kamu, mi pe agu ma murgulina kä, mi zlup baru d’a a tchilita yam 
zlub’ud’a, mi hle d’a mbà d’a a lata, mi gat kam akulo kua. Ni hina ba, Moise mi ve 
zlub’ud’a akulo d’igi Ma didina mi hum vuna na. 

20Mi yo ahina d’a mbà d’a a b’ir vun ma he ma dogona kuad’a, mi tchuguzi kä kur 
zandu’â hAlonina; mi yo karangâlina, mi nigim ata zanduk máma; mi hle zandu’â 
vunam ma duka, mi kulubum avunam mi. 

21Mi mba ki zanduk máma kur zlub’ud’a, mi yo baru d’a ka ira, mi gat akulo á wal 
ki ir zanduk máma woi d’igi Ma didina mi hum vuna na. 

22Mi tin tabulâ kur zlub’u d’a ngaf tad’a ata abot ma norâ avok baru d’a ka ira. 

23Mi ndjar avungôna kä yam tabulâ avok Ma didina d’igi Ma didina mi hum vuna 
na. 

24Mi tin agu lalamba kur zlub’u d’a ngaf tad’a ata abot ma sutna, ngangad’a yam 
tabulâ d’ar. 

25Mi ndjar lalamba akulo mi tinit akud’a avok Ma didina d’igi mi hum vuna na. 

26Mi tin yima ngal dubang ma his djivid’a ma lora kur zlub’u d’a ngaf tad’a avok 
baru d’a ka ira d’ar. 

27Mi ngal dubang ma his djivid’ina kua d’igi Ma didina mi hum vuna na. 

28Mi ge baru d’a ka ira avun zlub’ud’a. 

29Mi tin yima ngal ahle suma ngat buzu suma ngala avun zlub’u d’a ngaf ta d’a a 
tinit irat vata, nga mi ngal ahle suma ngat buzu suma ngala ki he d’a hawa d’a 
afuta kua d’igi Ma didina mi hum vuna na. 

30Mi tin hal ma ngol ma mbusa aduk zlub’u d’a ngaf tad’a ki yima ngal ahle suma 
ngat buzuna, mi vo mbina kua á mbusa mi. 

31Moise azi ki Aron ki groma a nga mbus abozi kasezi kua mi. 

32Ata yima a kal kur zlub’ud’a d’oze a hut go ata yima ngal ahle suma ngat 
buzunina, a mbus abozi kasezi woi d’igi Ma didina mi hazi vuna na. 

33Mi ge barud’a gulumuna ngui zlub’ud’a ki yima ngal ahle suma ngat buzuna, mi 
ge baru d’a ka ira avunat mi. Ni hina ba, Moise mi dap ki sun nda mi lata. 

Subura hi Ma didinid’a ti oî kur zlub’ud’a 

34Ata yi máma d’ugula oî kur zlub’u d’a ngaf ta d’a a tinit irat vata, subura hi Ma 
didinid’a ti oî kurut mi. 

35Moise mi ndak á kal kur zlub’u ndata d’i, kayam d’ugula nga kad’u, subura hi Ma 
didinid’a ti oyôt tei mi. 

36Ata yima d’ugula tan ndeina, Israel-lâ a tchol id’a ad’u andjavazi ad’u 
andjavaziya. 

37Le d’ugula tan nga woi d’uo ni, azi nga i d’i, azi ni kaka kua hina gak bur ma ti 
tan ndeina tua. 

38Ki faleid’a d’ugula hi Ma didinid’a nga kulupa yam zlub’ud’a. Kandjeged’a akud’a 
hi Ma didinid’a nga yam Israel-lâ ad’u andjavazi tutu pet mi. 

Sunda hi suma hi Levi-nid’a 

Sunda hi suma hi Levi-nid’a 1 

GAT TA YAM SUN NDA NGAT BUZUNID’A 
(1–7) 

He d’a hawa d’a ngala 

1Ma didina mi yi Moise kur zlub’u d’a ngaf tad’a, mi dum ala: 

2Ang i de mi Israel-lâ ala: Le sa adigagi mi min he he d’a hawad’a mi an Ma didina 
ni, ar mi he ni d’uwar ma ngolâ d’oze ma gorâ. 

3Le he d’a hawa mam mba ngala ni d’uwar ma ngolâ ni, ar mi he ni va mandjuf ma 
bei daka ba na, ar mi humî avun zlub’u d’a ngaf tad’a tala an Ma didina ni vum 
abomu d’a. 

4Ar mi tin abom yam vama mam mba mi hum á ngala mi an Ma didinina, an mba 
ni vum abom á zlup yam tcho mamba. 

5Ar mi ngat gor amuhlâ kä avogon an Ma didina. Bugola, suma ngat buzuna Aron 
groma a gas buzuna avogonu, a yamam huyok yima ngal ahle suma ngat buzu ma 
nga avun zlub’ud’ina. 

6Ar sa máma mi ze vama mam hum he d’a hawa d’a ngalina woyo, mi walam 
hliwim kä woi teteng. 

7Suma ngat buzuna Aron groma a tchuk akud’a yam yima ngal ahle suma ngat 
buzuna, a ndja aguna kad’u. 

8A tchuk hliu ma a walam kä woi máma ki yamba ki mbulâ yam agu ma a vum 
akud’a yam yima ngal ahle suma ngat buzunina. 

9Ar mangat buzuna tu mi mbus aruwatna kasema woi ki mbina, mi ngalazi woi 
yam yima ngal ahle suma ngat buzuna pet. Wana ni he d’a hawa d’a ngal la his sa 
afufuî d’a avogon an Ma didinid’a. 

10Le he d’a hawa mam mba ngala ni d’uwar ma gureina, nala, gor timina d’oze gor 
b’ëna ni, ar mi he ni mandjuf ma bei daka ba na. 

11Ar mi ngad’amî abo ma norâ hi yima ngal ahle suma ngat buzunina avogon an 
Ma didina. Suma ngat buzuna Aron groma a go buzuna, a yamam huyok yima 
ngal ahle suma ngat buzuna. 

12Ar sa máma mi wal hliuna iram kä woi teteng zlapa ki yamba ki mbulâ mi. 
Ar ma ngat buzuna mi tchuguzi yam agu ma a vum akud’a yam yima ngal ahle 
suma ngat buzunina. 

13Ar sa máma mi mbus aruwatna kasema woi ki mbina, mi yozi pet. Ar ma ngat 
buzuna mi ngalazi woi yam yima ngal ahle suma ngat buzuna. Wana ni he d’a 
hawa d’a ngal la his sa afufuî d’a avogon an Ma didinid’a. 

14Le he d’a hawa mam mba ngala le naluweina ni, ar mi he gugu bed’egera d’oze 
gugu d’a avod’a. 

15Ma ngat buzuna mi hat tei yam yima ngal ahle suma ngat buzuna. Ar mi ngad’at 
yat teyo, mi ngalat tei yam yima ngal ahle suma ngat buzuna, mi ar buzuna mi 
djang kä huyok yima ngal ahle suma ngat buzuna. 

16Mi pad’at fofogot ki hlimid’it teyo, mi tchuguzi kä genyima ngal ahle suma ngat 
buzuna abo ma yorogona ata yima a nga tchuk butna kuana. 

17Ar mi wak gugu ndata aduk bei ngad’at gigingât tei ba, ar mi ngalat tei 
yam yima ngal ahle suma ngat buzuna yam agu ma a vum akud’ina. Wana ni he 
d’a hawa d’a ngal la his sa afufuî d’a avogon an Ma didinid’a. 

Sunda hi suma hi Levi-nid’a 2 

He d’a hawa d’a afuta 

1Ma didina mi de kua ala: Le sana mi he he d’a hawa d’a afuta mi an Ma didina ni, 
ar mi he ni afut ta adiged’id’a, mi vo mbulâ kat zlapa ki dubang ma his djivid’ina, 

2mi it mi suma ngat buzuna Aron groma. Ar ma ngat buzuna adigazi tu mi yo afut 
ta adiged’i d’a a vo mbulâ kat zlapa ki dubang ma his djivid’ina hur abom tu, mi 
ngalat tei yam yima ngal ahle suma ngat buzuna d’igi vama ge humba na. Wana ni 
he d’a hawa d’a ngal la his sa afufuî d’a avogon an Ma didinid’a. 

3He d’a hawad’a ad’ut ta ara ni yam Aron azi ki groma. He d’a hawad’a ad’ut ta ar 
ndata ni vama a tinim iram vam mi an Ma didinina, kayam ni vama tcholï ata he 
d’a hawa d’a ngal la a hat mi an Ma didinid’a. 

4Le ang min he he d’a hawa d’a afut ta a ilit kur fürîd’a ni, ang he ni fangasu ma a 
lum ki mbulâ bei angufina, d’oze woî ma a yamam mbulâ kam bei lum kangufina 
mi. 

5Le he d’a hawa mang nga afuta ni he d’a hawa d’a a reyêt kur halîd’a ni, ang lat ni 
kafut ta adiged’i d’a a tib’eget ki mbulâ bei angufa kuad’a, 

6ang walat kä woi teteng, ang vo mbulâ kad’u. Wana ni he d’a hawa d’a afuta. 

7Le he d’a hawa mang nga afuta ni he d’a hawa d’a a tchuvut yam kaweinid’a ni, 
ang tchuvut ni kafut ta adiged’i d’a a tib’eget ki mbulîd’a. 

8Ang i ki he d’a hawa d’a ang minit kahle ndazinid’a mi an Ma didina, ang hat 
mi ma ngat buzuna. Ma ngat buzu máma mi tchugut kä go ki yam yima ngal ahle 
suma ngat buzuna, 

9mi pat ahle suma nda’â d’igi ahle suma ge humba na, mi ngalazi yam yima ngal 
ahle suma ngat buzuna. Wana ni he d’a hawa d’a ngal la his sa afufuî d’a avogon 
an Ma didinid’a. 



178 

 

 
Bible azumeina 

© 1999, Alliance Biblique du Tchad 

 

 

 

10He d’a hawad’a ad’ut ta ara ni yam Aron azi ki groma. He d’a hawad’a adut ta ar 
ndata ni vama a tinim iram vam mi an Ma didinina, kayam ni vama tcholï ata he 
d’a hawa d’a ngal la a hat mi an Ma didinid’ina. 

11He d’a hawa d’a afut ta lara d’a agi hat mi an Ma didinid’a, agi lat kangufa d’i. Ar 
agi gagi anguf foze mbul ayuma aduk ahle suma agi minizi á hazi he d’a hawa d’a 
ngala mi an Ma didinina d’i. 

12Agi ndak á hagi ahle suma ne avo’â d’igi he d’a hawad’a na mi an Ma didina, 
wani agi ngalazi yam yima ngal ahle suma ngat buzuna d’igi he d’a hawa d’a ngal 
la his sa afufuîd’a na d’i. 

13He d’a hawa d’a afut ta lara pî, ang ar bei tchuk ndjuvuna kua d’i, kayam 
ndjuvuna ni vama taka yam vun ma djin ma an Alo mangâ ni djinim ki sed’engâ. 
Kayam ndata, ang tchuk ndjuvuna kua teteu. 

14Le ang he he d’a hawad’a hawu ma ne avo’îd’a mi an Ma didina ni, ang he ni yam 
awu ma a hawâm a lud’uma d’igi he d’a hawa manga hahle suma ne avo’îd’a na. 

15Ang vo mbulâ kat zlapa ki dubang ma his djivid’ina. Wana ni he d’a hawa d’a 
afuta. 

16Ar ma ngat buzuna mi yo awu ma a lud’uma zlapa ki dubang ma his djivid’ina 
nde, mi ngalazi yam yima ngal ahle suma ngat buzuna d’igi vama ge humba na. 
Wana ni he d’a hawa d’a ngal la avogon an Ma didinid’a. 

Sunda hi suma hi Levi-nid’a 3 

Vama ngat buzu ma zlap darigïd’a 

1Ma didina mi de kua ala: Le sana mi he vama ngat buzu ma zlap darigïd’a mi an 
Ma didina, le mi he ni d’uwar ma ngol mandjuf foze d’a atchad’a ni, mi he ni ma 
bei daka ba na. 

2Ar mi tin abom yam vama mam tchuma, mi i ngad’am avun zlub’u d’a ngaf 
tad’a; suma ngat buzuna Aron groma a yam buzuna huyok yima ngal ahle suma 
ngat buzuna, a nguyum mbei d’uhl. 

3Mi mba mi he hliu ma a tinim iram vam wana he d’a hawa d’a ngal la zlap 
darigïd’a mi an Ma didina: Mbul ma yam aruwatnina ki mbul ma atama pet, 

4b’orozomba djak ki mbul ma katna ki ma yam fefed’ema kaduduka vunat ma 
lelegem ma go ki b’orozombina mi. 

5Aron groma a ngalazi akulo yam yima ngal ahle suma ngat buzuna zlapa ki vama 
hum he d’a hawa d’a ngal ma nga yam agu ma akuna. Wana ni he d’a hawa d’a 
ngal la his sa afufuî d’a avogon an Ma didinid’a. 

6Le he d’a hawa mam mba ngat buzuna á zlap darigïd’a, le ni d’uwar ma gor 
mandjufâ d’oze d’a atchad’a ni, mi he ni ma bei daka ba na. 

7Le mi he ni gor timina ni, mi mbam avogon an Ma didina, 

8mi tin abom kamu, mi i ngad’am avun zlub’u d’a ngaf tad’a; Aron groma a yam 
buzuna huyok yima ngal ahle suma ngat buzuna, a nguyum mbei d’uhl. 

9Ata vama ngat buzu ma mam hum mi an Ma didina ma ngal ma zlap darigï 
máma, mi yo mbulâ, andjau d’a ngad’ad’ï avun angorîd’a ki zlat pet, mbul ma yam 
aruwatnina ki mbul ma atama pet, 

10b’orozomba djak ki mbul ma katna ki ma yam fefed’ema kaduduka vunat ma 
lelegem ma go ki b’orozombina mi. 

11Ma ngat buzuna mi ngalazi akulo yam yima ngal ahle suma ngat buzuna. Wana 
nahle suma te suma a ngalazi mi an Ma didinina. 

12Le he d’a hawa mam mba ngat buzuna á zlap darigïd’a ni b’ëd’a ni, mi mbat 
avogon an Ma didina, 

13mi tin abom kad’u, mi i ngad’at avun zlub’u d’a ngaf tad’a; Aron groma a yam 
buzuna huyok yima ngal ahle suma ngat buzuna, a nguyum mbei d’uhl. 

14Mi mba mi he hliu ma a tinim iram vam wana he d’a hawa d’a ngala mi an Ma 
didina: Mbul ma yam aruwatnina ki mbul ma atama pet, 

15b’orozomba djak ki mbul ma katna ki ma yam fefed’ema kaduduka vunat ma 
lelegem ma go ki b’orozombina mi. 

16Ma ngat buzuna mi ngalazi akulo yam yimangal ahle suma ngat buzuna. Wana 
nahle suma te suma a ngalazi suma his suma afufuî suma avogon an Ma didinina. 
Yima mbulâ pet, a tinim iram vam mi an Ma didina. 

17Kayam ndata, ata yima lara ma agi mba kagagi kuana, agi mba tagi mbul loze 
buzuna d’uo mi. Zla ndata ti arî gat ta didinda yam andjavagi pet. 

Sunda hi suma hi Levi-nid’a 4 

Vama ngat buzu ma zlup yam tchod’a hi ma ngol ma ngat buzunid’a 

1Ma didina mi de mi Moise ala: 

2Ang i de mi Israel-lâ ala: Le sana mi le tchod’a bei min mamba, le mi tchila yam 
vun man ma he ma ding tu, le mi le tcho d’a ndak á led’a d’uo d’a ni, ar mi le hina: 

3Le ni ma ngat buzu ma a vom mbulâ kam á tinim iram vama ba, mi le tchod’a mi 
b’lak ablaud’a ni, mi hamuhl ma azong ma bei daka ba na vama ngat buzuna mi 
an Ma didina á zlup yam tcho d’a mi lata. 

4Mi i kamuhl ma azong máma avun zlub’u d’a ngaf tad’a, mi tin abom kamu, mi 
ngad’am kä avogon an Ma didina. 

5Ma ngat buzu máma mi go buzuna hamuhlîna, mi i ki sed’em kur zlub’u d’a ngaf 
tad’a, 

6mi nik tchitchid’am tu aduk buzuna, mi yamam ata baru d’a ka ir ra nga avun 
zlub’u d’a kud’or ra avogon an Ma didinid’a yayam yam kid’iziya. 

7Mi do buzuna akulo keng yima ngal dubang ma his djivid’a ma nga avogon an Ma 
didina kur zlub’u d’a ngaf tad’ina, mi vo buzu máma kä kur kawei ma kä ad’u 
yima ngal ahle suma ngat buzuna ma nga avun zlub’u d’a ngaf tad’ina pet mi. 

8Mi yo mbul amuhl ma azong ma mam hum a zlup yam tchod’ina ki ma yam 
aruwatnina ki ma atama pet, 

9b’orozomba djak ki mbul ma katna ki ma yam fefed’ema kaduduka vunat ma 
lelegem ma go ki b’orozombina mi. 

10D’igi a yo hliu amuhl ma a hum yam vama ngat buzu ma zlap darigïd’ina hina 
dedege, ma ngat buzu máma mi ngalam yam yima ngal ahle suma ngat buzu ma a 
ngal he d’a hawa d’a ngala kuana. 

11Wani bak amuhlâ ki hliwim pet, yamu, asemu, aruwad’amu, ki sud’om mud’ok, 

12a yom ki zla tam pet, a im bugol kangâ ata yima a tinim iram vam á tchuk butna 
kuana, mi ngalam mbei yam agu ma a ndjam yam akud’ina ata yima butna nga 
mola kua ma a ngal ahlena kama. 

Vama ngat buzu ma zlup yam tchod’a hablaud’ina 

13Ma didina mi de kua ala: Le ablaud’a hi Israel-lîd’a ti le tchod’a bei min mata, le 
ti tchila yam vun man ma hed’a tu, le ti le tcho d’a ndak á led’a d’uo d’a bei 
wad’ud’a ba ni, zlad’a nga kad’u. 

14Ata yima tcho d’a ti lata ad’ut ti nde woina, ti vamuhl ma azongâ, ti i ki sed’em 
avun zlub’u d’a ngaf tad’a á zlup yam tcho mat ndata. 

15Suma nglo suma avok Israel-lîna a tin abozi yam amuhl máma avogon an Ma 
didina, a ngad’am kä avogon mi. 

16Ma ngol ma ngat buzu ma a vom mbulâ kam á tinim iram vama, mi go buzuna 
hamuhlîna dö, mi i ki sed’em kur zlub’u d’a ngaf tad’a, 

17mi nik tchitchid’am tu aduk buzuna, mi yamam ata baru d’a ka ira yayam yam 
kid’iziya avogon an Ma didina. 

18Mi yam buzuna akulo keng yima ngal dubang ma his djivid’a ma nga avogon an 
Ma didina kur zlub’u d’a ngaf tad’ina, mi vo buzu máma kä kur kawei ma ad’u 
yima ngal ahle suma ngat buzuna ma nga avun zlub’u d’a ngaf tad’ina pet mi. 

19Mi yo mbul amuhl máma pet, mi ngalam yam yima ngal ahle suma ngat buzuna, 

20mi le kamuhl máma ni d’igi mi le kamuhl ma a hum á zlup yam tchod’ina na, mi 
le ki sed’ezi hina dedege. Mi le ki sum ndazina ni hina dedege á zlup yam tcho 
mazid’a. Hina wani, an Alona mba ni vat hurun ndei yam tcho mazi d’a a lata. 

21Ma ngol ma ngat buzuna, mi i kamuhl máma bugol kangâ, mi ngalam d’igi mi 
ngal ma avo’â na. Wana ni vama ngat buzu ma zlup yam tchod’a hablau 
sumid’ina. 

Vama ngat buzu ma zlu yam tchod’a hamulîd’ina 

22Ma didina mi de kua ala: Le amulâ mi le tchod’a bei min mamba, le mi tchila 
yam vun man ma hed’a tu, le mi le tcho d’a ndak á led’a d’uo d’a bei mi wat ad’ut 
ba ni, zlad’a nga kamu. 

23Le mi we wa ad’u tcho mam mba mi lata ni, mi he mbekmbere ma bei daka ba 
na vama ngat buzuna. 

24Mi tin abom yam mbekmbere máma, mi i ngad’am kä avogon an Ma didina ata 
yima a ngat ahle suma ngala kuana. Wana ni vama ngat buzu ma zlup yam 
tchod’ina. 

25Ma ngat buzuna mi nik tchitchid’am tu aduk buzuna hi vama a hum vama ngat 
buzuna á zlup yam tchod’a máma, mi yamam akulo keng yima ngal ahle suma 
ngat buzu ma a ngal he d’a hawa d’a ngala kuana, mi vo buzu máma kä kur kawei 
ma kä ad’uma mi. 

26Mi ngal mbul amuhl máma yam yima ngal ahle suma ngat buzuna pet d’igi a 
ngal mbul amuhl ma a hum vama ngat buzu ma zlap darigïd’a na mi. Mi le kamul 
máma ni hina dedege á zlup yam tcho mamba. Hina wani, an Alona mba ni vat 
hurun ndei yam tcho d’a mi lata. 

Vama ngat buzu ma zlup yam tchod’a hi sama hawanid’a 

27Ma didina mi de kua ala: Le sama hawa ma aduk sumina mi le tchod’a bei min 
mamba, le mi tchila yam vun man ma hed’a, le mi le tcho d’a ndak á led’a d’uo d’a 
bei mi wat ad’ut ba ni, zlad’a nga kamu. 

28Le mi we wa ad’u tcho mam mba mi lata ni, mi he b’ë d’a bei daka ba d’a vama 
ngat buzuna yam tcho d’a mi lata. 

29Mi tin abom yam b’ë d’a mam hat á ngat buzuna á zlup yam tchod’id’a, mi i 
ngad’at ata yima a nga ngat ahle suma ngat buzu suma ngala kuana. 

30Ma ngat buzuna mi nik tchitchid’am tu aduk buzuna hi vama a hum vama ngat 
buzunina, mi yamam akulo keng yima ngal ahle suma ngat buzu ma a nga ngal he 
d’a hawa d’a ngala kuana, mi vo buzu máma kä kur kawei ma kä ad’uma mi. 

31Mi yo mbul amuhl máma woi yam vama ngat buzuna pet, d’igi a yo mbul amuhl 
ma a hum vama ngat buzu ma zlap darigïd’ina na mi, mi ngalam mbei 
yam yima ngal ahle suma ngat buzuna. Wana ni vama his ma afufuî ma avogon an 
Ma didinina. Mi le ki sa máma ni hina dedege á zlup yam tcho mamba. Hina wani, 
an Alona mba ni vat hurun ndei yam tcho d’a mi lata. 

32Le mi he ni timina vama ngat buzuna á zlup yam tcho mamba ni, mi he ni d’a 
atcha d’a bei daka ba d’a. 

33Ar mi tin abom yam timi d’a mam hat á ngat buzuna ndata, mi i ngad’at á zlup 
yam tcho mamba ata yima a nga ngat ahle suma ngat buzu suma ngala kuana. 

34Ma ngat buzuna mi nik tchitchid’am tu aduk buzuna hi vama a hum vama ngat 
buzuna yam tchod’ina, mi yamam akulo keng yima ngal ahle suma ngat buzu ma 
a ngal he d’a hawa d’a ngala kuana, mi vo buzu máma kä kur kawei ma kä ad’uma 
mi. 

35Mi yo mbul amuhl máma woi yam yimangal ahle suma ngat buzuna pet d’igi a 
yo mbul timi ma a hum vama ngat buzu ma zlap darigïd’a na mi, mi i ngalam mbei 
akulo yam yima ngal ahle suma ngat buzuna zlapa ki he d’a hawa d’a ngal la dinga 
avogon an Ma didina. Mi le ki sa máma ni hina dedege á zlup yam tcho d’a mi lata. 
Hina wani, an Alona mba ni vat hurun ndei yam tcho mam ndata. 

Sunda hi suma hi Levi-nid’a 5 

Vama ngat buzu ma zlup yam tcho d’a tetengid’a 

1Ma didina mi de kua ala: Le sana mi hum yi d’a sana mi yi suma glangâsâ yam 
vama mi wum ki iram mboze mi humum ki humama ko ba, le mi de nga woi kam 
mbuo ni, zlad’a nga kamu. 

2Le sana mi do hara vama ndjendjed’a bei mi wum ala ni ma ndjendjed’a, le ni 
vama avona d’oze ma abageina d’oze vama dram kä na ni, mi mbut ni tam 
ndjendjed’a, zlad’a nga kam mi. 

3Le sana mi do vama ndjendje ma tchol ata sanina bei mi wum ba, le mi wad’ud’a 
bugolo ni, zlad’a nga kamu. 

4Le sana mi de zla d’a lasa mi gun tam yam zla d’a lara d’a tchod’a d’oze d’a 
djivid’a bei mi wat ba, le mi wat ad’ut bugolo ni, zlad’a nga kamu. 

5Sama zlad’a nga kam yam zla d’a hina d’ina, ar mi de tcho mamba woyo. 

6Bugola, mi mba ki he d’a hawa d’a yam tcho mam mba mi lata avogon an Ma 
didina, mi mba ni ki timid’a d’oze b’ëd’a vama ngat buzuna á zlup yam tcho 
mamba. Ma ngat buzuna mba mi ngad’at á zlup yam tcho mamba. 

Vama ngat buzu ma zlup yam tchod’a hi suma houd’ina 

7Ma didina mi de kua ala: Le sana mi nga ki va á gus ahu d’uo ni, mi he gugu 
bed’egera d’oze gugu d’a avo d’a gureid’a mbà mi an Ma didina yam tcho d’a mam 
lata; tu á zlup yam tcho mamba, tu á ngala mi. 

8Mi mbazi mi ma ngat buzuna; ma ngat buzu máma mi he ni d’a zlup yam 
tchod’id’a avok tua, mi kat kelet tei kalivimu, bei mi ngad’at yat tei ba d’i. 

9Mi yam buzuna hi vama a hum á ngat buzuna á zlup yam tchod’ina 
huyok yima ngal ahle suma ngat buzuna. Buzuna ad’um mba ara, mi yamam ata 
kawei ma kä ad’u yima a ngal ahle suma ngat buzuna kuana. Wana ni he d’a hawa 
d’a a hat á zlup yam tchod’id’a. 

10Mi ngal gugu d’a hid’a d’igi gata ti de na. Mi le ki sama mi he vana á zlup yam 
tcho d’a mi lata. Hina wani, an Alona mba ni vat hurun ndei yam tcho mam ndata. 

11Le mi nga ki va á gus gugu bed’egera mbà d’oze gugu d’a avo d’a gureid’a mbà 
d’uo ni, mi hafut ta adiged’id’a kilona fid’i á zlup yam tcho mam mba mi lata, mi 
vo mbulâ kat tuo, mi vo dubang ma his djivid’ina kat tuo mi, kayam ni he d’a 
hawa d’a a hat á zlup yam tchod’id’a. 

12Mi mbat mi ma ngat buzuna. Ma ngat buzu máma mi yot hur abom ma tuna 
d’igi vama ge humba na, mi i ngalat tei akulo yam yima ngal ahle suma ngat 
buzuna zlapa ki he d’a hawa d’a ngal la dinga avogon an Ma didina, kayam ni he 
d’a hawa d’a a hat á zlup yam tchod’id’a. 

13Mi le ki sa máma ni hina dedege á zlup yam tcho mam mba mi lat kur ahle 
ndazinid’a. Hina wani, an Alona mba ni vat hurun ndei yam tcho mamba. Afuta 
ad’ut ta ara ti arî hi ma ngat buzunid’a. 

Vama ngat buzu ma zlup yam vama sana mi b’lagama 

14Ma didina mi de mi Moise ala: 

15Le sana mi le tchod’a bei wat ad’ut ba, mi hahle suma a tinizi irazi vazi mi an Ma 
didinina d’uo ni, mi mba ki gamlâ ma bei daka ma aduk d’uwar mamina mi an Ma 
didina, mi hum yam tchila mamba; ni gamlâ ma guzum ndak ir aneka hi bege d’a 
a ngat á hed’a yam zlub’u d’a kud’orid’a. 

16Mi hle bege d’a ding nga ndak ir gusa hi gamlâ mámid’a, mi walat kä ad’u vahl, 
mi hle tu, mi hat mi ma ngat buzuna yam gusa hi gamlâ mámid’a kua. Wani sa 
máma mi wurak va yam tugut ta mi tugut tam ki vana hi zlub’u d’a kud’orina. Ma 
ngat buzu máma mi hat zlapa ki gamlâ ma mam hum vama ngat buzuna yam 
tchila mamba á zlup yam tcho mambina. Hina wani, an Alona mba ni vat hurun 
ndei yam tcho mamba. 

17Le sana mi tchila yam vun ma hed’a hi an Ma didinina tu, mi le tchod’a bei mi 
wat ad’ut pî, zlad’a nga kamu; tcho mam ndata ti arî kam na. 

18Ar mi mba ki gamlâ ma bei daka ma aduk d’uwar mam ma guzum ndak ir aneka 
hi bege d’a a ngat á hed’a yam zlub’u d’a kud’orid’a mi ma ngat buzuna yam tchila 
mamba. Ma ngat buzu máma mi ngad’am kä á zlup yam tcho mam mba mi lat bei 
wat ad’ut ba d’a. Hina wani, an Alona mba ni vat hurun ndei yam tcho mamba. 

19Wana ni vama ngat buzu ma yam tchilad’ina, kayam sa máma zlad’a nga kam 
avogon an Ma didina gagazi. 

20Ma didina mi de zlad’a mi Moise ala: 

21Le sana mi le tchod’a avogon an Ma didina ni yam zla d’a ka d’a mi kat mi 
wiyemid’a, d’oze yam vama mam humzi á ngeid’ina, d’oze yam vama mi ndum 
balîna, d’oze yam vama kula, d’oze yam vama mi b’ad’am abo ndrama kad’engina, 

22d’oze le mi tin vunam yam vama vit teina ala mam fumî nga d’i, d’oze le mi gun 
tam ir gurzula yam vama lara ma mam mi le tchod’a kuana, 

23le mi le tchod’a hina d’a, le zlad’a vumu ni, mi hulong vama mam kuluma, d’oze 
vama mi b’ad’am abo ndrama kad’engina, d’oze vama mi humzi abom ngeid’ina, 
d’oze vama vit tei ma mam ala mam fumî nga d’uo na, 

24d’oze vama lara ma mam gun tam ir gurzula kama. Mi wurak gusa hi va 
mamid’a, mi hle bege d’a ding nga ndak ir gusa hi va mamid’a, mi walat kä ad’u 
vahl, mi hle tu, mi tinit yam bege ndata, mi hat mi sala va máma. Mi humzi ni kur 
bur ma mam he vama ngat buzuna yam tchila mambina baba. 

25Ar mi mba ki gamlâ ma bei daka ma aduk d’uwar mam ma guzum ndak ir aneka 
hi bege d’a a ngat á hed’a yam zlub’u d’a kud’orid’a mi ma ngat buzuna yam tchila 
mamba avogon an Ma didina. 

26Ma ngat buzu máma mi ngad’am avogon an Ma didina á zlup yam tchod’a. Hina 
wani, an Alona mba ni vat hurun ndei yam tcho d’a lara d’a mam lata. 

Sunda hi suma hi Levi-nid’a 6 

Gat ta yam he d’a hawa d’a ngalid’a 

1Ma didina mi de mi Moise ala: 

2Ang he vuna mi Aron azi ki groma, ang dazi ala: Wana ni gat ta yam he d’a hawa 
d’a ngalid’a: A ar he d’a hawa d’a ngal ndata akulo yamyima ngal ahle suma ngat 
buzuna gak yorogo, a ar akud’a ti ngal akulo yam yima ngal ahle suma ngat 
buzuna. 

3Ma ngat buzuna mi tchuk baru mam mba ngola atamu, mi tchuk kalsongâ ad’um 
mi, mi yo bubud’aku d’a a ngal he d’a hawa d’a ngal la yam yima ngal ahle suma 
ngat buzunid’a, mi tchugum kä gen yima ngal ahle suma ngat buzuna go. 

4Bugola, mi fok baru mama woyo, mi tchuk baru ma dingâ atam á yo butna á 
tchugum mbei bugol kangâ ata yima a tinim iram vam á tchuk butna kuana. 

5Aku d’a nga d’i ngal yam yima ngal ahle suma ngat buzunid’a mba d’i mit tei d’i. 
Yorogo d’a lara pî ma ngat buzuna mi ndja aguna kad’u, mi tchuk vama a hum he 
d’a hawa d’a ngalina akulo kad’u, mi ngal mbul vama ngat buzu ma zlap darigïd’a 
woyo. 

6Akud’a mba d’i ngal yam yima ngal ahle suma ngat buzuna hina baba bei mit tei 
ba. 

Gat ta yam he d’a hawad’a hafutid’a 

7Ma didina mi de kua ala: Wana ni gat ta yam he d’a hawad’a hafutid’a: Ar Aron 
groma a hat mi an Ma didina ni azi avok yima ngal ahle suma ngat buzuna. 

8Ma ngat buzuna mi yo afuta abom tu ki mbulâ zlapa ki dubang ma his djivid’a ma 
a vom yam he d’a hawa ndatina, mi ngalat akulo yam yima ngal ahle suma ngat 
buzuna d’igi vama ge hum ma his ma afufuî ma avogon an Ma didinina na. 

9He d’a hawad’a ad’ut ta ara, Aron azi ki groma a tad’u, wani a gangufa kua d’i. A 
tat nata yima tu ma a tinim iram vam ma kur gulumuna hi zlub’u d’a ngaf tad’ina. 

10Ar a yat kangufa d’i. Ni b’raud’a an hazizi aduk ahle suma a handji he d’a hawa 
d’a ngalina; ni vama a tinim iram vam ma kal tegles mi an Ma didinina d’igi vama 
a hum vama ngat buzuna á zlup yam tchod’ina ki vama ngat buzu ma yam 
tchilad’ina na mi. 

11Ar Aron grom suma andjofâ pet a tad’u; ti arî gat ta didinda yam andjavazi yam 
he d’a hawa d’a ngal la a hat mi an Ma didinid’a. Kayam ndata, sama lara ma mi 
dotna mba mi mbut ni vama a tinim iram vam mi an Ma didinina. 

12Ma didina mi de zlad’a mi Moise kua ala: 

13Wana ni he d’a hawa d’a afut ta Aron azi ki groma a mba hat mi an Ma didina 
kur bur ma a mba vozi mbulâ kazi á tinizi irazi vazina: Afut ta adiged’i d’a kilona 
fid’i d’a a hat burâ ki burîd’a. A walat aduk mbà, a he tu yorogo, a he tu fladege mi. 

14A tib’eged’u, a yat aku ki mbulâ kur halâ, a wizeget kä woi gegeleng á hat he d’a 
hawa d’a yid’a d’igi vama his ma afufuîna na, mi an Ma didina. 

15Ma ngat buzu ma aduk Aron groma ma a mba vom mbulâ kam á vrak blangâma 
mba mi hat ni hina. Ti arî gat ta didinda avogon an Ma didina; mi ngalat tei pet. 

16He d’a hawa d’a afuta hi ma ngat buzunid’a pet, a ngalat teyo; ar sa mi tat ti. 

Gat ta yam vama ngat buzu ma zlup yam tchod’ina 

17Ma didina mi de mi Moise ala: 

18Ang i de mi Aron azi ki groma ala: Wana ni gat ta yam vama ngat buzu ma zlup 
yam tchod’ina: Nata yima a nga ngat vama a hum he d’a hawa d’a ngala kuana ba, 
mi i ngat vama a hum vama ngat buzuna á zlup yam tchod’ina kua avogon an Ma 
didina; ni vama a tinim iram vam ma kal tegles mi an Ma didinina. 

19Ma ngat buzu ma mba mi he vama a hum vama ngat buzuna á zlup yam 
tchod’ina, mba mi mud’umu; mba mi mud’umî ata yima tu ma a tinim iram vam 
ma kur gulumuna hi zlub’u d’a ngaf tad’ina. 

20Vama lara ma mi do hliu va mámina, mba mi mbut ni vama a tinim iram vam mi 
an Ma didinina. Le buzuna hi vama a ngad’am máma mi do ata baruna ni, mi 
mbuzumî ata yima tu ma a tinim iram vam ma kal tegles mi an Ma didinina. 

21Le a yumî kur dei ma lubuna ni, a tom mbeyo. Le a yumî kur dei ma kawei ma 
hleuna ni, a hegem mbusa woi ki mbina pipit. 

22Mandjuf ma lara ma aduk suma ngat buzunina, mi mut hliu máma, kayam ni 
vama a tinim iram vam ma kal tegles mi an Ma didinina. 

23Wani vama lara ma a mba hum vama ngat buzuna yam tchod’a ma a mba mba 
ki buzuwam kur zlub’u d’a ngaf tad’a á zlup yam tchod’a ata yima kud’orina, ar sa 
mi mud’um mbi; a ngalamî woyo. 

Sunda hi suma hi Levi-nid’a 7 

Gat ta yam vama ngat buzu ma a hum yam vama sana mi b’lagama 

1Ma didina mi de kua ala: Wana ni gat ta yam vama ngat buzu ma sana mi hum 
yam vama mi b’lagamid’a; ni vama a tinim iram vam ma kal tegles mi an Ma 
didinina: 

2Nata yima a nga ngat vama a hum he d’a hawa d’a ngala kuana ba, mi i ngat 
vama ngat buzu ma sana mi hum yam vama mi b’lagama kua, mi yam buzuna 
huyok yima ngal ahle suma ngat buzuna, mi nguyum mbei d’uhl. 

3Mi he mbulâ pet, andjaud’a, mbul ma yam aruwatnina, 

4b’orozomba djak ki mbul ma katna ki mbul ma fefed’ema, kaduduka vunat ma 
lelegem ma go ki b’orozombina mi. 

5Ma ngat buzuna mi ngalazi woi yam yima ngal ahle suma ngat buzuna vama ngat 
buzuna mi an Ma didina. Wana ni vama ngat buzu ma sana mi hum yam vama mi 
b’lagama. 

6Mandjuf ma lara ma aduk suma ngat buzunina, mi mut hliu máma, mi mud’umî 
ata yima tu ma a tinim iram vam mi an Ma didinina, kayam ni vama a tinim iram 
vam ma kal tegles mi an Ma didinina. 

7Vama ngat buzu ma sana mi hum yam vama mi b’lagamina, ni d’igi vama ngat 
buzu ma a hum á zlup yam tchod’ina na mi; gat mazid’a ni tu; vama a hum vama 
ngat buzunina, mi mba mi arî hi ma ngat buzu ma mba mi ngad’am á zlup yam 
tchod’ina. 

Gat ta yam vama a hum mi ma ngat buzunina 

8Ma didina mi de kua ala: Ma ngat buzu ma mi he vama ngat buzu ma ngal ma 
sana mi mba ki sed’ema, bak va máma mi arî mama. 

9He d’a hawa d’a afut ta a ilit kur fürîd’a pet, ki d’a a tchuvut yam kaweinid’a, 
d’oze d’a a reyêt kur halîd’a, mba d’i arî hi ma ngat buzu ma mba mi hatna. 

10He d’a hawa d’a afut ta a tib’eget ki mbulîd’a, d’oze d’a a hat hawad’a, ti mba d’i 
arî mi Aron groma pet bei man sa ba. 

Gat ta yam vama ngat buzu ma zlap darigïd’ina 

11Ma didina mi de kua ala: Wana ni gat ta yam vama ngat buzu ma a mba hum mi 
an Ma didina á zlap darigïd’ina: 

12Le sana mi he he d’a hawa d’a le mersid’a ni, mi hat ni ki vama ngat buzu ma le 
mersid’a ki fangasu ma bei angufa ma a lum ki mbulîna ki woî ma a yamam 
mbulâ kama, zlapa kafut ta adiged’i d’a a lat woî ma a tib’egem ki mbulîna mi. 

13Mi he he d’a hawa mamba ki fangasu ma a lum kangufina, zlapa ki vama ngat 
buzu ma le mersi ma zlap darigïd’a. 

14Mi hle vun he d’a hawa d’a lara ge pet, mi tagat akulo mi an Ma didina; he d’a 
hawa ndata mba d’i arî mi ma ngat buzu ma mi yam buzuna hi vama mi ngad’am 
á zlap darigïd’a yam yima ngal ahle suma ngat buzunina. 

15Hliuna hi vama ngat buzu ma le mersi ma zlap darigïd’ina, a mud’umî kur bur 
ma a hum he d’a hawad’a kurâ; ar hliuna mi bur akulo d’i. 

16Le sana mi he he d’a hawad’a yam vunam ma mi hluma, d’oze mi he ni he d’a 
hawa d’a kur min mambid’a ni, mi mut hliu máma ni kur bur ma mam hum 
kuana. Le mi ar akulo ni, mi mud’um avin yorogo. 

17Le mi ar akulo kua ni, mi ngalam mbei kur bur ma hindina. 

18Le sana mi mut hliu vama mam hum vama ngat buzu ma zlap darigïd’a kur bur 
ma hindina ni, he d’a hawa mam ndata, an Alona mba ni vat abom mbi, mba ni 
ndumut ala sa máma mi he va d’uo mi, kayam ti mbut ni vama ndjendjed’a; sama 
mi mud’utna, zlad’a nga kamu. 

19Le hliu máma mi do ata vama ndjendjed’a ni, ar sa mi mud’um mbi, ar a ngalam 
mbeyo. 

20Sama lara ma zlad’a nga kam mbuo na, mi ndak á mut hliu ma a hum vama ngat 
buzu ma zlap darigïd’a mi an Ma didinina. Wani sama zlad’a nga kama, le mi 
mud’umu ni, a mba pad’am mbei aduk sum mama. 

21Le sana mi do vama ndjendjed’a, le ni vama tcholï ata sanina d’oze ata 
d’uwarîna d’oze vama ndjendje ma tcho ma lara pî ba, mi mut hliu vama mi hum 
vama ngat buzu ma zlap darigïd’a mi an Ma didinina ni, a mba pad’am mbei aduk 
sum mama. 

Gat ta yam sun nda led’a ngat buzuna hi sumid’a 

22Ma didina mi de mi Moise kua ala: 

23Ang i de mi Israel-lâ ala: Agi tagi mbul amuhl hloze hi timina d’oze hi b’ënina 
d’uo mi. 

24Mbulâ hi vama mitna d’oze hi vama vana vuma, djivid’a agi lagi ki sun nda lara 
ge pet, wani agi ngenegizi avunagi d’i. 

25Sama lara ma mi te mbul vama a hum vama ngat buzu ma ngala mi an Ma 
didinina, a mba pad’am mbei aduk sum mama. 

26Ata yima lara ma agi mba kagagi kuana, agi tagi buzuwa aleina d’oze hi 
d’uwarîna d’i. 

27Le sana mi te buzuna hi va ni, a mba pad’am mbei aduk sum mama. 

28Ma didina mi de mi Moise kua ala: 

29Ang i de mi Israel-lâ ala: Le sana mi he vama ngat buzu ma zlap darigïd’a mi an 
Ma didina ni, mi hle va aduk he d’a hawa ndata, mi handjiya. 

30Ar mi yoï vama mam hum vama ngat buzu ma ngala mi an Ma didinina ni mam 
tam kabom avogonu, nala, mbulâ ki didi’â, kayam mi gas didik máma akulo 
avogonu. 

31Ma ngat buzuna mi ngal mbul máma akulo yam yima ngal ahle suma ngat 
buzuna, didik máma mba mi arî mi Aron azi ki groma. 

32Vama agi hum vama ngat buzu ma zlap darigïd’ina, agi pad’agi ab’al ma ndjufâ 
mi ma ngat buzuna. 

33Sama aduk Aron groma ma mba mi he buzuna ki mbulâ hi vama a hum vama 
ngat buzu ma zlap darigïd’ina, ab’al ma ndjufâ hi va mámina mi arî b’rau mamba. 

34Kayam an hle didik ma a gazam akulona kab’al ma ndjufâ hi vama ngat buzu ma 
zlap darigï ma Israel-lâ a handjina, an hazi ni mi ma ngat buzuna Aron azi ki 
groma. B’rau ndata arî gat ta didin nda yam b’rau d’a Israel-lâ a mba hazizid’a. 

35Wana ni b’rau d’a yam Aron azi ki groma d’a a yot aduk ahle suma a hazi vama 
ngat buzu ma ngala mi an Ma didina kur bur ma a mba vozi mbulâ kazi á le sun 
nda ngat buzuna avogona. 

36Wana ni vama an Ma didina ni he vuna kam mi Israel-lâ á hum mi Aron azi ki 
groma kur bur ma a vozi mbulâ kazi á tinizi irazi vazi kur sundina; b’rau ndata arî 
gat ta didinda yam andjavaziya. 

37Wana ni gat ta yam ahle suma ngat buzu suma ngalina, yam he d’a hawa d’a 
afuta, yam ahle suma ngat buzu suma zlup yam tchod’ina, yam ahle suma a hazi 
yam sama zlad’a kama, yam ahle suma a tinizi irazi vazina, yam ahle suma ngat 
buzu suma zlap darigïd’ina mi. 

38Wana ni gat ta Ma didina mi hat mi Moise yam ahina d’a Sinai-d’a kur bur ma 
mi he vuna mi Israel-lâ ala a hum he d’a hawa mazid’a kur ful ma Sinai-na d’a. 

Sunda hi suma hi Levi-nid’a 8 

A TIN ARON AZI KI GROMA IRAZI VAZI YAM SUN NDA NGAT 
BUZUNA 

(8–10) 

A tin Aron azi ki groma irazi vaziya 

1Ma didina mi de mi Moise ala: 

2Ang yi Aron azi ki groma, ang yo baruna, ang hle mbul ma a vom yam sumina, 
ang vamuhl ma a hum vama ngat buzu ma zlup yam tchod’ina, ang yo gamlâna 
mbà, ang hle gagalaga d’a avungô ma a lum bei angufina nga kura, 

3ang tok ablau suma pet kä avun zlub’u d’a ngaf tad’a. 

4Moise mi le vama Ma didina mi hum vuna kama, mi tok ablau suma kä avun 
zlub’u d’a ngaf tad’a. 

5Mi de mablau suma ala: Wana ni vama Ma didina mi he vuna kam á led’ina. 

6Mi mba ki Aron azi ki groma, mi dazi ala a mbus tazi woyo. 

7Mi tchuk baru d’a ngola ata Aron, mi djinim d’i’â furumu, mi tchugum baru d’a 
dinga kam kua, mi tchugum baru d’a efod’a kad’u, mi djinim d’ik ma a djina kat 
mi. 

8Bugola, mi tchugum baru d’a didi’â atamu, mi b’al Urima ki Tumima kua. 

9Mi d’ud’um kadamula kamu, mi b’alam kawei ma lora avorom ata kadamul la 
kamba d’igi Ma didina mi hum vuna na. 

10Moise mi hle mbul ma a vom yam sumina, mi vom yam zlub’u d’a kud’ora kahle 
suma kurutna pet á tinizi irazi vaziya. 

11Mi yam mbulâ yam yima ngal ahle suma ngat buzuna kahle suma kama, yam hal 
ma ngol ma mbus abona ki kawei ma ad’um kä na yayam yam kid’iziya á tinizi 
irazi vaziya. 

12Mi vo mbul ma a vom yam sumina yam Aron á tinim iram vamu. 

13Moise mi mba ki Aron groma, mi tchuguzi baru d’a nglod’a ataziya, mi djinizi 
d’i’â furuziya, mi d’ud’uzi kadamula kazi d’igi Ma didina mi hum vuna na. 

14Moise mi mba kamuhl ma a hum vama ngat buzuna á zlup yam tchod’ina. Aron 
azi ki groma a tin abozi yam amuhl máma. 

15Moise mi ngad’amu, mi go buzuna, mi yamam akulo ki tchitchid’am tu 
keng yima ngal ahle suma ngat buzuna, mi nguyum mbei d’uhl á tinim iram 
vamu. Bugola, mi vo buzuna kä ata kawei ma kä ad’u yima ngal ahle suma ngat 
buzunina á tinim iram vam á le sun nda zlup yam tchod’id’a kua. 

16Moise mi yo mbul ma yam aruwatnina pet, kaduduka vunat ma lelegema, ki 
b’orozomba djak ki mbul ma katna, mi ngalazi woi pet akulo yam yima ngal ahle 
suma ngat buzuna. 

17Wani mi ngal amuhlâ ki bagamu, hliwim ki sud’om mbei abu huyok kangâ d’igi 
Ma didina mi hum vuna na. 

18Mi mba ki gamlâ ma a hum vama ngat buzu ma ngalina. Aron azi ki groma a tin 
abozi kamu. 

19Moise mi ngad’amu, mi yam buzuna huyok yima ngal ahle suma ngat buzuna. 

20Mi wal hliwa gamlâna kä woyo, mi ngalam yam mbei ki hliwim ki mbulum mi. 

21Mi mbuzum aruwad’am mbei kasemu, mi ngalazi woi yam yima ngal ahle suma 
ngat buzuna ki gamlâna hliwim ma arâ pet d’igi Ma didina mi hum vuna na. Wana 

ni he d’a hawa d’a ngala, ni vama ngat buzu ma his ma afufuî ma avok Ma 
didinina. 

22Mi mba ki gamlâ ma mbà ma a hum á tin ki sana kur sun nda ngat buzunid’ina; 
Aron azi ki groma a tin abozi kamu. 

23Moise mi ngad’amu, mi go buzuna, mi dom ata Aron humam mba ndjufa vunat 
ma lelegem ma ad’u kä na, mi dom ata tchitchid’am mba modo d’a abom mba 
ndjufa, ata tchitchid’am mba asem mba modo d’a ndjufa mi. 

24Mi mba ki Aron groma, mi dozi buzu máma ata humazi d’a ndjufa vunat ma 
lelegem ma ad’u kä na, mi dozizi ata tchitchid’azi d’a mudugunei d’a abozi ma 
ndjufîd’a, mi dozizi ata tchitchid’azi d’a mudugunei d’a asezi ma ndjufîd’a, mi yam 
buzuna huyok yima ngal ahle suma ngat buzuna mi nguyum mbei d’uhl mi. 

25Moise mi yo hliu ma mbulâ kandjaud’a, ki mbul ma yam aruwatnina, kaduduka 
vunat ma lelegema, ki b’orozomba djak ki mbul ma katna kab’al ma ndjufâ mi. 

26Mi hle avungô ma a lum bei angufa ma nga kur gagalaga d’a tinda kä avok Ma 
didinid’a tu, mi hle fangasu ma a lum bei angufina tu, mi hle woî ma a tib’egem ki 
mbulîna tu, ki ka’â mi, mi tchuguzi kä yam mbulâ kab’al ma ndjufâ. 

27Mi hazi abo Aron azi ki groma ala a gazazi akulo avok Ma didina. 

28Bugola, Moise mi yozi aboziya, mi ngalazi akulo yam yima ngal ahle suma ngat 
buzuna zlapa ki he d’a hawa d’a ngala. Wana ni vama ngat buzu ma a tin ki sana 
kur sun nda ngat buzunid’a, ni vama ngat buzu ma ngal ma his ma afufuî ma avok 
Ma didinina. 

29Moise mi hle didik gamlâ ma a tin ki sana kur sun nda ngat buzunid’a, mi gazam 
akulo avok Ma didina; didik máma mi arî b’raud’a hi Moise-sa d’igi Ma didina mi 
hum vuna na. 

30Moise mi hle mbul ma a vom yam sumina ki buzu ma nga yam yima ngal ahle 
suma ngat buzunina, mi yamam yam Aron ki baru mamba. Bugola, mi yamam 
yam Aron groma ki baru mazina mi. Ni hina ba, mi tinizi irazi vazi mi Ma didina ki 
baru mazina mi. 

31Moise mi de mi Aron azi ki groma ala: Agi yagi hliwa gamlâ máma avun zlub’u 
d’a ngaf tad’a, agi mud’ugizi nata yi máma zlapa kavungô ma nga kur gagalagad’a 
ma a tin ki sana kur sun nda ngat buzunid’a d’igi an hagi vuna ala: Agi 
mud’ugiziya na. 

32Avungôna ki hliuna ad’uzi d’a ara, agi ngalagizi woyo. 

33Agi lagi burâ kid’iziya avun zlub’u d’a ngaf tad’a bei buzugugi woi abu ba, gak 
bur ma a ngagizi kagi a tinigi ki kur sun nda ngat buzunid’a ndak tua, kayam a 
ngagi ni burâ kid’iziya. 

34Vama a lum inina, ni vama Ma didina mi han vuna kam á zlup yam tcho 
magid’ina. 

35Agi lagi burâ kid’iziya falei kandjege avun zlub’u d’a ngaf tad’a, agi ngomogi vun 
ma hed’a hi Ma didinina tala agi bogi d’uo d’a. Wana ni vama Ma didina mi han 
vuna kama. 

36Aron azi ki groma a le sunda yam zla d’a Ma didina mi he vuna kat mi Moise-sa 
pet mi. 

Sunda hi suma hi Levi-nid’a 9 

Aron azi ki groma a tin ad’u sunda 

1Kur bur ma klavandina Moise mi yi Aron azi ki groma zlapa ki suma nglo suma 
Israel-lâ, 

2mi de mi Aron ala: Ang i veï amuhl ma gor ma bei dakina á hum vama ngat 
buzuna á zlup yam tchod’a ki gamlâ ma bei dakina á hum vama ngat buzu ma 
ngala, ang mbazï avok Ma didina. 

3Ang de mi Israel-lâ ala: Agi vagi mbekmberena á hum vama ngat buzuna á zlup 
yam tchod’a, agi vagi amuhl ma gorâ ki timi ma gorâ suma bizazi tutu suma bei 
dakina á hazi ahle suma ngat buzu suma ngala, 

4agi vagï amuhlâ ki gamlâna á hazi vama ngat buzu ma zlap darigïd’a mi Ma 
didina zlapa ki he d’a hawa d’a afut ta a tib’eget ki mbulîd’a, kayam Ma didina nga 
mi nde tam mbei iragi ini. 

5A mba kahle suma Moise mi he vuna kazina avun zlub’u d’a ngaf tad’a: Ablau 
suma pet a hud’ïya, a tchol akulo avok Ma didina. 

6Moise mi dazi ala: Wana ni vama Ma didina mi he vuna kama; agi lagiziya. Hina 
wani, mba mi tak subur mamba woi avorogiya. 

7Moise mi de mi Aron ala: Ang hud’ï gen yima ngal ahle suma ngat buzuna go, ang 
he he d’a hawa manga á zlup yam tchod’a ki vama ngat buzu ma ngala á zlup yam 
tcho manga ki tchod’a hablau sumid’a. Bugola, ang he he d’a hawad’a hablaud’id’a 
á zlup yam tcho mata d’igi Ma didina mi he vuna na. 

8Aron mi hut gen yima ngal ahle suma ngat buzuna go, mi ngat amuhl ma gorâ á 
zlup yam tcho mamba tata. 

9Groma a mbam buzuna. Mi nik tchitchid’am tu adugu, mi yamam akulo 
keng yima ngal ahle suma ngat buzu ma djedjed’engâ, mi yamam ata kawei ma 
ad’u kä na mi. 

10Mi ngal mbulâ ki b’orozomba djak kaduduka vunat ma lelegema akulo 
yam yima ngal ahle suma ngat buzuna á zlup yam tchod’a d’igi Ma didina mi he 
vuna mi Moise na. 

11Wani mi ngal hliuna ki ba’â woi abu huyok kangâ. 

12Aron mi ngat vama a hum vama ngat buzu ma ngalina. Groma a mbam 
buzuwamu, mi yamam huyok yima ngal ahle suma ngat buzuna. 

13Groma a mbam hliuna hi vama ngat buzu ma ngal ma a walam mbeina ki yamba 
mi. Mi ngalazi akulo yam yima ngal ahle suma ngat buzuna. 

14Mi mbus aruwatna kasema woyo, mi ngalazi akulo yam yima ngal ahle suma 
ngat buzuna zlapa ki hliu vama ngat buzu ma ngala. 

15Bugola, mi he he d’a hawad’a hablau sumid’a. Nala, mi ve mbekmbere ma a hum 
á zlup yam tchod’a hablau sumid’ina, mi ngad’amu, mi hum á zlup yam tchod’a 
d’igi mi le ki vama ngat buzu ma avo’â na mi. 

16Mi he he d’a hawa d’a ngala d’igi gata ti de na. 

17Mi he he d’a hawa d’a afuta hur abom tu, mi ngalat akulo yam yima ngal ahle 
suma ngat buzuna zlapa ki he d’a hawa d’a ding nga ngal la a hat yorogod’a. 

18Mi ngat amuhlâ ki gamlâna vama ngat buzu ma ngal ma zlap darigï ma ablau 
suma a huma. Groma a mbam buzuna; mi yamam huyok yima ngal ahle suma 
ngat buzuna. 

19A mbam mbul amuhlâ ki mbul gamlâna kandjaud’a, mbul ma yam aruwatnina 
ki b’orozomba djak kaduduka vunat ma lelegema mi. 

20A tchugum ahle suma mbul ndazina kä yam didi’â. Aron mi ngalazi woi 
yam yima ngal ahle suma ngat buzuna, 

21mi gas didi’â kab’al ma ndjufâ akulo avok Ma didina d’igi mi he vuna mi Moise 
na. 

22Kid’a Aron abom dap he vama ngat buzu ma zlup yam tchod’a ki ma ngala ki ma 
zlap darigïd’a dapma, mi yo abom akulo yam suma, mi b’e vunam kaziya. Bugola, 
mi tchugï asem kä woi yam yima ngal ahle suma ngat buzuna. 

23Moise azi ki Aron a tchuk kur zlub’u d’a ngaf tad’a. Ata yima a buzuk kei abuna, 
a b’e vunazi yam suma. Ata yi máma Ma didina mi tak subur mamba woi avok 
suma pet. 

24Akud’a ti tcholï avok Ma didina, ti ngal vama ngat buzu ma ngala ki mbulâ akulo 
yam yima ngal ahle suma ngat buzuna woyo. Suma pet a wad’u, a er ad’uzi akulo, 
a le furîd’a, a grif kä, a kulup irazi kä andaga. 

Sunda hi suma hi Levi-nid’a 10 

Ma didina mi ngal Aron groma woi mbà 

1Nadap azi ki Abihu, Aron groma, nge nge pî mi hleï va mam ma yo akud’a, mi yo 
akud’a kua, mi tchuk dubang ma his djivid’ina kua, a mbam avok Ma didina. Naku 
d’a ding nga Alona mi hazi nga vuna kat tuo d’a. 

2Kayam ndata, akud’a ti tcholï avok Ma didina, ti ngalazi ti tchazi woyo. 

3Ata yi máma Moise mi de mi Aron ala: Wana ni zla d’a Ma didina mi data: Suma a 
mba go ki sed’en á lan sundina, mbeî a tak kak man nda yed’eta woi abua, mbeî a 
suburun avok suma pet mi. Wani Aron mi kak ki vunam ma du’â. 

4Moise mi yi Misayel ki Elsafan Uziyel ma Aron abum wiyemina groma, mi dazi 
ala: Agi mbeyegiya, agi yogi b’oziyogina woi avun zlub’u d’a kud’ora bugol kangâ. 

5A mba go, a yozi ki baru mazid’a tum, a izi woi bugol kangâ d’igi Moise mi dazi 
na. 

6Moise mi de mi Aron azi ki groma Elazar ki Itamar ala: Agi welegi yagi woi d’i, 
agi hawâgi baru magina woi d’uo mi tala agi bogi d’uo d’a. Ar Ma didina hurum 
zal yam ablau suma petna d’uo mi. Agi aragi Israel suma petna a tchi mad’a 
b’oziyogi suma Ma didina mi ngalazi woina. 

7Agi buzugugi woi avun zlub’u d’a ngaf tad’a d’i, kayambala agi bogi d’uo d’a. 
Kayam mbulâ hi Ma didina ma a vom yam sumina, mi nga kagiya. Azi le d’igi 
Moise mi dazi na. 

Gat ta yam süm ma tched’id’a 

8Ma didina mi de mi Aron ala: 

9Agi ki grongâ agi tchagi süm guguzlu d’oze süm ma ayîna ata yima agi kalagi kur 
zlub’u d’a ngaf tad’ina d’i, kayambala agi bogi woi d’uo d’a. Zla ndata ti arî gat ta 
didinda yam andjavagiya, 

10kayam agi walagi ir vama a tinim iram vama ki vama a he nga vuna kam á led’a 
d’uo na, ir vama ndjenjed’a ki vama yed’etna mi. 

11Agi had’agi Israel-lâ gat ta an Ma didina ni hazizi avunang ang Moise-sa. 

Gat ta yam hliu ma a hum vama ngat buzunina 

12Moise mi de mi Aron azi ki grom suma a arâ Elazar azi ki Itamar ala: Agi yogi he 
d’a hawa d’a ngal la avok Ma didinid’a ad’ut ta ara, agi tagizi bei angufa go ki yima 
ngal ahle suma ngat buzuna, kayam ni vama a tinim iram vam ma kal teglesâ. 

13Agi tagizi nata yima tu ma a tinim iram vama, ni b’raud’a kagi agi ki grongâ 
aduk ahle suma a hazi he d’a hawa d’a ngala avok Ma didinina. Wana ni vama Ma 
didina mi han vuna kama. 

14Didi’â kab’alâ suma a gazazi akulona, agi ki grong suma andjofâ ki suma 
aropma agi mud’ugizi ata yima tu ma a tinim iram vama, kayam ni b’rau d’a 
hagizi mi agi ki grongâ aduk ahle suma ngat buzu suma zlap darigïd’a hi Israel-
lîna. 

15Israel-lâ a mba mba ki mbul ma a ngalam mbeina, a mba mba kab’alâ ki didi’â 
suma a mba gazazi akulo avok Ma didinina mi. Ahle ndazina a mba arî b’rau 
magid’a agi ki grongâ; ni gat ta didinda d’igi Ma didina mi he vuna na. 

16Moise mi hal mbekmbere ma a hum vama ngat buzuna á zlup yam tchod’ina 
hahal, mi fum nga d’i. Gol wani, azi ngalam wa woyo. Ata yi máma hurum zal ata 
Elazar azi ki Itamar Aron grom suma a arâ, mi dazi ala: 

17Ni kayam me ba, agi mud’ugi vama a tchum á zlup yam tchod’ina ata yima a 
tinim iram vama d’uo ge? Ni vama a tinim iram vam ma kal tegles ma Ma didina 
mi hagizina, kayam agi zigi tchod’a hablau sumid’a á zlubuzi yam tcho mazid’a 
avogomu. 

18Gola! Agi mbagi nga ki buzuwa vama a tchuma krovo kur zlub’u d’a kud’ora d’i, 
wani agi ndak á mud’ugizi hliwim kur zlub’u ndata d’igi Ma didina mi han vuna 
na. 

19Aron mi hulong de mi Moise ala: Gola! A he va mazi ma ngat buzu ma zlup yam 
tchod’ina ki mazi ma ngat buzu ma ngalina avok Ma didina ni ini, ang we vama 
mba kana mi. Le an mut hliwa vama a tchum á zlup yam tchod’ina ini ni, Ma 
didina tam mba d’i lum djivid’a zu? 

20Moise mi hum zla ndata, tam lum djivid’a kat mi. 

Sunda hi suma hi Levi-nid’a 11 

GAT TA YAM AHLE SUMA NDJENDJED’A 
KAHLE SUMA YED’ETNID’A 

(11–16) 

Azurei suma ndak á mutna ki suma ndak á mutna d’uo na 

1Ma didina mi de mi Moise azi ki Aron ala: 

2Agi i dagi mi Israel-lâ ala: Aduk d’uwarâ kazurei suma yam andagad’ina pet 
suma agi mud’ugizina ba wana: 

3Agi mud’ugi d’uwarâ kazurei suma abozi graka suma a gihl hatnina pet. 

4Wani agi mud’ugi ni d’uwarâ kazurei suma abozi grakina go d’i, agi mud’ugi ni 
suma a gihl hatnina go d’uo mi. Suma agi mud’uzi d’uo na ba wana: Djambala: Ti 
gihl hatna, wani abot nga graka d’i; agi golot ni vama ndjendjed’a. 

5Mumuruguma: Mi gihl hatna, wani abom nga graka d’i; agi 
golomî vama ndjendjed’a. 

6Aveveta: Ti gihl hatna, wani abot nga graka d’i; agi golot ni vama ndjendjed’a. 

7Kozongâ: Abom graka, wani nga mi gihl hatna d’i; agi golomî vama ndjendjed’a. 

8Agi mud’ugi hliwa ahle ndazina d’i, agi dozi mad’azi d’uo mi, agi golozi nahle 
suma ndjendjed’a. 

9Ahle suma aduk mbina suma agi tazina ba wana: Agi tagi ni kuluf ma ki 
djedjerem ki b’logom ma nga aduk alum ma nglona kalum ma gureinina mi. 

10Wani ahle suma a nga aduk mbina suma a nga ki djedjerâ ki b’lo’â d’uo suma a 
nga tit kur alum ma nglona kalum ma gureinina, agi golozi nahle suma 
ndjendjed’a. 

11Agi golozi nahle suma ndjendjed’a, agi tazi hliwizi d’i, agi golozi mad’azi 
ni vama ndjendjed’a mi. 

12Kuluf ma lara ma nga ki djedjerâ ki b’lo’â d’uo na, agi golomî vama ndjendjed’a. 

13Aluwei suma agi mba golozi ni suma ndjendjed’a suma agi tazi d’uo na ba wana: 
B’aruna, agigilauna ki b’aru ma vik kulufâ, 

14araka, aba’â kandjavam pet, 

15gagauna kandjavam pet, 

16arigeta, atukturuna, akeketna ki bolona kandjavam pet mi, 

17tchohôd’a, madjepma, iwiud’a, 

18alei sïna , bud’ufa ki kokorona, 

19taglarâ ki garuma kandjavam pet, alei d’a hlei tat d’igi bizikorona na d’a 
kababeina mi. 

20Ahle suma giging suma asezi fifid’i suma a dram kä yam andagad’ina, agi golozi 
nahle suma ndjendjed’a. 

21Wani ahle suma giging suma asezi fifid’i suma agi mud’uzina ni suma asezi 
fuyogeid’a kal abozi suma a yet akulo woi yam andagad’ina. 

22Suma agi mud’uzina ba wana: Djera, atoyod’a, tchareina kadjangeîd’a kandjavat 
pet. 

23Ahle suma giging suma ding suma asezi fifid’i suma a dram kä yam andagad’ina, 
agi golozi nahle suma ndjendjed’a. 

Ahle suma sana ndak á dozi d’uo na 

24Ma didina mi de kua ala: Ni azi ba, mba mbud’ugi ndjendjed’a. Sama lara ma mi 
dozi harazina, mba mi mbut ndjendjed’a gak fladege. 

25Sama lara ma mi hlazi harazina, mi mbus baru mama woyo, mba mi kak ki 
ndjendjed’a gak fladege. 

26D’uwarâ kazurei suma abozi nga graka d’uo suma a nga gihl hatna d’uo na pet, 
agi golozi nahle suma ndjendjed’a; sama lara ma mi dozina, mba mi mbut 
ndjendjed’a. 

27Ahle suma asezi fifid’i suma alivazi nga graka d’igi haho’îna na d’uo na pet, agi 
golozi nahle suma ndjendjed’a; sama lara ma mi dozi harazina, mba mi kak ki 
ndjendjed’a gak fladege. 

https://es.bibles.org/mpg-AB/Lev/12#Lev.11.18!f.1

28Sama lara ma mi hlazi harazina, mi mbus baru mama woyo, mba mi kak ki 
ndjendjed’a gak fladege. 

29Ahle suma gurei suma dram kä yam andagad’a suma agi golozi nahle suma 
ndjendjed’ina ba wana: Ndora, banaka, hod’ogolâ kandjavam pet, 

30tchetchema, greneûna, ahula, kikir ma ngela ki mangalid’a. 

31Ahle ndazina pet agi golozi nahle suma ndjendjed’a; sama lara ma mi dozi 
harazina, mba mi kak ki ndjendjed’a gak fladege. 

32Vama lara ma harazi mi nde kurâ, le ni buguruna, d’oze baruna, d’oze baka, 
d’oze bid’imba, le ni vama lara pî ma sana mi le ki sundina, mba mi mbut 
ndjendjed’a; agi gum aduk mbina. Mba mi kak ki ndjendjed’a gak fladege; ni hina 
tua ba, mba mi mbut yed’et. 

33Le harazi mi nde ni kur dei ma andagad’a ni, ahle suma kuruma pet a mbut ni 
ndjendjed’a; agi togi dei máma woyo. 

34Vama te ma lara ma mbiyo máma mi yam atama, mi mbut ni ndjendjed’a; vama 
tche ma lara ma nga kur dei ma lara ma mbiyo máma mi yam atama, mi mbut ni 
ndjendjed’a mi. 

35Vama lara ma har ahle ndazina nde kuana, le ni fürâ d’oze givina pî, a mbut ni 
ndjendjed’a. Agi tozi woyo, agi golozi nahle suma ndjendjed’a mi. 

36Le har vama ndjendjed’a mi nde kur mbiyo ma laud’a d’oze golong nga mbina 
nga kuad’a ni, a mba ka’î yed’et, wani sama mi hle vama ndjendje ma nde kurâ 
woina, mba mi mbut ni ndjendjed’a. 

37Le harazi mi nde ni yam andjaf ma a zaram kä na ni, andjaf máma mba mi arî 
yed’et. 

38Wani le a vo ni mbina yam andjafâ ba, har vama ndjendje máma mi nde kamu 
ni, agi golomî vama ndjendjed’a. 

39Le vama agi tuma, mi mid’a ni, sama mi dom harama mba mi mbut ndjendjed’a 
gak fladege. 

40Sama mi mut har va mámina, mi mbus baru mama woyo, mba mi ar kaka ki 
ndjendjed’a gak fladege. Sama mi hlum harama mi mbus baru mama woyo, mba 
mi ar kaka ki ndjendjed’a gak fladege mi. 

41Ahle suma gurei suma dram kä yam andagad’ina pet nahle suma ndjendjed’a; 
agi mud’uzi d’i. 

42Ar agi mud’ugi ahle suma gurei suma dram kä yam andagad’ina d’oze suma a 
tan kä ki hayazina d’oze suma abozi fifid’ina d’oze suma abozi ablaud’ina d’uo mi, 
kayam azi nahle suma ndjendjed’a. 

43Ar agi b’lagagi tagi kahle suma a dram kä yam andagad’ina d’i. Agi mbud’ugi 
tagi ndjendjed’a ki sed’ezi d’i, ar azi mbud’ugi ndjendjed’a d’uo mi. 

44An ni Ma didina Alo magina; agi mba mbud’ugi tagi yed’et, agi mba kagagi suma 
yed’etna, kayam an ni Ma bei tchod’a ba na. Ar agi mbud’ugi tagi ndjendjed’a 
kahle suma gurei suma a dram kä yam andagad’ina d’i. 

45An ni Ma didin ma ni buzugugi woi kur ambas sa Ezipte-d’a á mbut Alo 
maginina. Agi mba kagagi ni suma yed’etna, kayam an ni Ma bei tchod’a ba na. 

46Wana ni gat ta yam d’uwarâ, yam azureina kambureina, yam ahle suma ari 
suma aduk mbinina kahle suma a dram kä yam andagad’ina, 

47kayam agi walagi ir ahle suma yed’etna kahle suma ndjendjed’a, azar ma ndak á 
mutnina kazar ma ndak á mutna d’uo na mi. 

Sunda hi suma hi Levi-nid’a 12 

Gat ta yam atcha d’a vutid’a 

1Ma didina mi de mi Moise ala: 

2Ang i de mi Israel-lâ ala: Le atchad’a ti ve wirâ ti vut gor mandjufâ ni, ti mba d’i 
mbut ndjendjed’a gak burâ kid’iziya d’igi ti mbut ndjendjed’a kur bur ma buzuna 
mi fatna na. 

3Kur bur ma klavandina, agi ngad’agi gorâ bayâd’a. 

4Atchad’a mba d’i le burâ dok hindi yam hindi á mbut tat yed’et yam buzu ma 
djang atatna, d’i do vama a tinim iram vama d’i, d’i i kur zlub’u d’a kud’ora d’uo 
mi, gak bur mat ma mbut tat yed’etna dap tua. 

5Le d’i vut ni gor atchad’a ni, ti mba d’i mbut ndjendjed’a gak burâ dogo yam fid’i 
d’igi ndat ti fe buzuna adjeu na, mba d’i le burâ dok karagaya yam karagaya á 
mbut tat yed’et yam buzu ma mi djang atatna. 

6Le burut ma mbut tat yed’etna mi dap wa ni, le ni gor mandjufâ d’oze gor 
atchad’a ni, ti ve timi ma bizam tuna á hum vama ngat buzu ma ngala, ti ve gugu 
d’a avod’a d’oze gugu bed’egera á hat vama ngat buzu ma mi zlup yam tchod’ina, 
ti izi mi ma ngat buzuna avun zlub’u d’a ngaf tad’a. 

7Ma ngat buzu máma mi i ki sed’ezi avogon an Ma didina, mi ngad’azi kä avogon 
an Ma didina, mi zlubut yam tcho mata. Ndat mba d’i mbut tei yed’et kur buzu ma 
mi djang atatna. Wana ni gat ta yam atcha d’a ti vut gor mandjuf foze gor 
atchad’id’a. 

8Le d’i nga ki timi d’uo ni, ti yo gugu bed’egera mbà d’oze gugu d’a avo d’a 
gureid’a mbà, tu yam vama ngat buzu ma ngala, tu yam vama ngat buzu ma mi 
zlup yam tchod’ina. Ma ngat buzuna mi zlubut yam tcho mata; ndat mba d’i mbut 
yed’et. 

Sunda hi suma hi Levi-nid’a 13 

Gat ta yam libinid’a 

1Ma didina mi de mi Moise azi ki Aron ala: 

2Le sana tam mbi mbrudjuk koze d’ud’ub’od’a buzuk atam mboze tam mbi ndal 
hapa, le ni mbilâ hi libinina ni, agi im mi ma ngat buzuna Aron, d’oze mi sa tu 
aduk grom suma ngat buzuna. 

3Ma ngat buzu máma mi gol mbil ma atam máma. Le tumus sa ata yima mbil 
mámid’a ti mbut hapa, le yima mbil máma mi djugot zula kä ni, ni libina. Ma ngat 
buzu máma mi gol yima mbil máma, mba mi de woi kam ala: Sama wana ni sama 
ndjendjed’a. 

4Le babak ka atamba ti ndal hapa ndringîling ba, irat ti djugot nga kä d’uo, le 
tumus sa ata yi mámid’a ti mbut nga hapa d’uo mi ni, ma ngat buzu máma mi gum 
klavi gak burâ kid’iziya. 

5Kur bur ma kid’iziya máma ma ngat buzu máma mi golomu. Le yam ma mbil 
máma vunam mi ve nga kä d’uo, mi ring nga woi avok kuo mi ni, mi hulongôm 
klavi kua burâ kid’iziya. 

6Ma ngat buzu máma mba mi golom kua yam á mbàd’a kur bur ma kid’iziya 
máma. Le yam ma mbil máma mi hapa, mi ring nga woi d’uo ni, ma ngat buzu 
máma mi de woi kam ala: Sama wana ni sama yed’etna. Tugud’ei ndata ni 
d’ud’ub’od’a; sa máma mi mbus baru mama woyo, mba mi mbut yed’et mi. 

7Wani le d’ud’ub’od’a ti ring ngei atam bugol la mam tak tam mi ma ngat buzu ma 
mi de woi kam adjeu ala: Sama wana ni sama yed’etna d’a ni, mi tak tam kua mi 
ma ngat buzu máma. 

8Ma ngat buzu máma mi golom kua. Le d’ud’ub’od’a ti ring ngeyo ni, ma ngat 
buzu máma mi de woi kam ala: Sama wana ni sama ndjendjed’a! Vama atama 
ni libina. 

9Le libina mi nde ata sana ni, agi im mi ma ngat buzuna. 

10Ma ngat buzu máma mi golomu. Le tam mba mbrudjuk ndata ti ni hapa, ti 
mbud’um tumuzum hapa, le tam mba mbrudjuk ndata ti kä hleud’a kikringû ni, 

11ni libi ma atam adjeu dedeina. Ma ngat buzu máma mi de woi kam ala: Sama 
wana ni sama ndjendjed’a. Mi gum klavit ti, kayam mi ni ndjendjed’a. 

12Le libina mi buzuk kei atam pet, tinï ad’ud’a kam akulo dei i kä asemu, ata yima 
lara ge pet ma ma ngat buzu máma 

13mba mi goloma, le libina mi dabam tam mbei ped’u ni, ma ngat buzuna mi de 
woi kam ala: Sama wana ni sama yed’etna, kayam hliwim pet mi mbut hapa. 

14Wani bur ma lara ma a mba wum tam ndala ndundub’u’â mi mbut ni 
ndjendjed’a. 

15Ata yima ma ngat buzu máma mi golom tam ndala ndundub’u’â, mi de woi kam 
ala: Sama wana ni sama ndjendjed’a. Tam mba ndala ndundub’uk ndata ti ni 
ndjendjed’a, ni libina. 

16Le tam mba hleu d’a ndundub’uk ndata, le d’i mbut hapa ni, mi i gen ma ngat 
buzuna. 

17Ma ngat buzu máma mi golomu. Le tam mba hleu ndata ti mbut hapa ni, ma 
ngat buzu máma mi de woi kam ala: Sama wana ni sama yed’etna! Tugud’ei nga 
atam mbi. 

18Le mbilâ ge sana mi tchil tchil ba, 

19bugol mi hulong ngei ba, yam máma mi mbut hapa d’oze mi mbut ndala hleud’a 
ni, sa máma mi i tak tam mi ma ngat buzuna. 

20Ma ngat buzu máma mi golomu. Le ndal la atam ndata irat ti djugot kä, 
tumuzum ti mbut hapa mi ni, mi de woi kam ala: Sama wana ni sama ndjendjed’a! 
Ni tugud’ei libina ba, mi hubuk ir mbil máma wana. 

21Le ma ngat buzu máma mi golom ba, tumus sa ata yima ndalid’a, ti mbut nga 
hapa d’uo, iram mbi djugot nga kä d’uo ba, ti mbut hapa patlazu ni, mi gum klavi 
gak burâ kid’iziya. 

22Le tam mba ndal ndata ring ngeyo ni, ma ngat buzu máma mi de woi kam ala: 
Sama wana ni sama ndjendjed’a! Ni tugud’ei libina. 

23Wani le ndal ndata ti i nga avok kuo, ti ring nga woi d’uo mi ni, doli nahura hi 
mbilîd’a, mi de woi kam ala: Sama wana ni sama yed’etna! 

24Le akud’a ngal sana ba, yam máma mi ka hapa d’oze mi mbut hapa hleuhlewe 
ni, ma ngat buzuna mi golomu. 

25Le tumuzum mba ata yima ndal mámid’a mbut hapa ba, ti djugot kä ata 
babagam ngola ni, ni libina ba, mi hubuk ata yam ma ngal máma. Ma ngat buzu 
máma mi de woi kam ala: Sama wana ni sama ndjendjed’a! Ni tugud’ei libina. 

26Le ma ngat buzu máma mi golom ba, tumus sa ata yima ndalid’a, ti mbut nga 
hapa d’uo, iram mbi djugot nga kä d’uo ba, ti mbut hapa patlazu ni, mi gum klavi 
gak burâ kid’iziya. 

27Kur bur ma kid’iziya máma mi golomu. Le yam ma ndal máma mi ring ngeyo ni, 
mi de woi kam ala: Sama wana ni sama ndjendjed’a! Ni tugud’ei libina. 

28Wani le yam ma ndal máma mi ba ata yama, mi ring nga woi d’uo, mi mbut hapa 
patlazu ni, ni hubuka hakud’id’a. Ma ngat buzu máma mi de woi kam ala: Sama 
wana ni sama yed’etna! Nahura hakud’id’a. 

29Le atchad’a d’oze mandjufâ mbilâ mi nde kam mboze dudumamu ni, 

30ma ngat buzuna mi gol mbil máma. Le iram mbi djugot kä, tumus sa kuad’a ti 
mbut grumgrum tafefeta mi ni, ma ngat buzu máma mi de woi kam ala: Sama 

wana ni sama ndjendjed’a! Mi ni bigriuna. Doli nilibi ma nde yam sanina d’oze mi 
nde dudumama. 

31Le ma ngat buzu máma mi gol bigriu máma, iram djugot nga kä d’uo, tumus sa 
kuad’a ti mbut nga wurad’a d’uo mi ni, mi ge sama bigriu máma klavi gak burâ 
kid’iziya. 

32Kur bur ma kid’iziya máma mi gol sama bigriu máma. Le bigriuna mi ring nga 
woi d’uo, le tumus sa kuad’a ti mbut nga grumgrum mbuo, iram mbi djugot nga 
kä d’uo mi ni, 

33a wel sa máma yam mbeyo, wani a wel yima bigriuna kuana woi d’i. Ma ngat 
buzu máma mi hulongôm klavi yam á mbàd’a gak burâ kid’iziya. 

34Kur bur ma kid’iziya máma mi gol bigriu máma. Le mi ring nga woi d’uo, iram le 
djugot nga kä d’uo mi ni, ma ngat buzu máma mi de woi kam ala: Sama wana ni 
sama yed’etna! Sa máma mi mbus baru mama woyo; mba mi mbut yed’et mi. 

35Le bigriu máma mi ring ngei bugol la mi de woi kam ala mi ni yed’ed’u d’a ni, 

36mi golomu. Le bigriu máma mi ring ngeyo ni, ar ma ngat buzu máma mi hal ad’u 
d’ala tumuzum ni hapa grumgrum zi ge d’a d’uo d’a, mi ni ndjendjed’a. 

37Le bigriu máma mi i nga avok kuo, tumus sa wurad’a ti dei kua ni, bigriu máma 
mi tchilî tchila, sa máma mi ni yed’et. Ma ngat buzu máma mi de woi kam ala: 
Sama wana ni sama yed’etna! 

38Le atchad’a d’oze mandjufâ tam mbi ndal hapa ni, 

39ma ngat buzuna mi golomu. Le yima ndal máma mi hapa patlazu ni, tam mbi 
ndalî hapa hawa; mi ni yed’et. 

40Le sana tumus sa kamba tor reyo ni, ni yam mba yod’a; mi ni yed’et. 

41Le yam mbi yo navoromu ni, ni yam mba yod’a; mi ni yed’et. 

42Wani le d’i yo nad’u azigam mboze avorom ba, yima yo máma mi hapa 
hleuhlewe ni, ni libina ba, mi buzuk ad’u azigam mboze avorom wana. 

43Ma ngat buzuna mi golomu. Le tugud’ei ndata ti huruguk hapa hleuhleu ad’u 
azigam mboze avorom d’igi libi ma ata sanina na ni, 

44mi ni libina, mi ni ndjendjed’a. Ma ngat buzu máma mi de woi kam ala: Sama 
wana ni sama ndjendjed’a! Tugud’eid’a ni kamu. 

45Sama libina nde atama mi tchu’î baru ma haûd’a atamu, mi ar yam mbei hawa. 
Mi d’ut dudumam mbeyo, mi er ad’um akulo ala: An mbut ndjendjed’a! An mbut 
ndjendjed’a! 

46Kid’a tugud’ei libina nga atam tatâ tua d’a, mba mi ka’î ndjendjed’a, kayam mam 
mi sama ndjendjed’a. Mba mi ka’î vam tu. Zlub’u mamba a mba vat sä ni woi 
bugol kangâ. 

Guvura hi barunid’a 

47Ma didina mi de kua ala: Ata yima baruna mi buzuk guvurina, le ni baru ma 
tumusa d’oze le ni baru ma luluîna, 

48d’oze le ni vayirâ, d’oze le ni baru ma aduburok ma tumusa d’oze ma luluîna, 
d’oze le ni ata ba’â, d’oze ata vama lara ma a lum ki ba’îna, 

49le guvur ndata ti ni avovovovo d’oze hleud’a kikring ata baruna, d’oze ata ba’â, 
d’oze ata vayirâ, d’oze ata baru ma aduburo’â, d’oze ata vama lara ma a lum ki 
ba’îna ni, ni guvur ra ndak á tagat mi ma ngat buzunid’a. 

50Mi duk vuna yam vama guvur máma gak burâ kid’iziya. 

51Kur bur ma kid’iziya máma mi gol guvur ndata. Le nga d’i i avogovok ata 
baruna, d’oze ata vayirâ, d’oze ata baru ma aduburo’â, d’oze ata ba’â, d’oze ata 
vama lara ma a lum ki ba’îna ni, ni guvur ra atam dedeid’a; va máma mi ni 
ndjendjed’a. 

52Ar ma ngat buzu máma mi ngal baruna, d’oze vayirâ, d’oze baru ma aduburo’â, 
d’oze ba’â, d’oze vama lara ma a lum ki ba’â ma guvur ndata nde atama. Kayam 
guvura natam adjeu dedei, ma ngat buzu máma mi ngalam mbei kakud’a. 

53Wani le ma ngat buzu máma mi wala guvur ndata nga d’i i avogovok ata baruna, 
d’oze ata vayirâ, d’oze ata baru ma aduburo’â, d’oze ata vama lara ma a lum ki 
ba’îna d’uo ni, 

54mi he vuna ala a mbus yima guvura kua máma woyo, mi hulong dugum klavi 
yam á mbàd’a gak burâ kid’iziya. 

55Bugol bur ma kid’iziya ma a mbuzum kuana, mi golom kua. Le guvur ndata ti 
djok nga zla d’a ding nguo, ti i nga avogovok kuo ni, va máma mi ni ndjendjed’a; 
ar a ngalam mbei kakud’a, kayam nabom ma ding ma ad’u kä na tu ba, mi b’laga. 

56Wani le ma ngat buzu máma mi wala guvur ndata ti mbut hapa patlas bugol 
mbus sa a mbuzut teid’a ni, ar mi ngat baruna, d’oze ba’â, d’oze vayirâ, d’oze baru 
ma aduburo’â yam máma woyo. 

57Le d’i hulong nde ata baruna, d’oze ata baru ma aduburo’â, d’oze ata vama lara 
ma a lum ki ba’îna ni, ni guvura ba, ti huruguk kua wana; vama guvur máma a 
ngalam mbei kakud’a. 

58Baruna d’oze vayirâ, d’oze baru ma aduburo’â, d’oze vama lara ma a lum ki ba’â 
ma a mbuzum mbei ma guvur mamba pat teina, a mbuzum mbei yang á mbàd’a; 
mba mi mbut yed’et mi. 

59Wana ni gat ta yam guvur ra ata baru ma tumusid’a, d’oze ata baru ma luluîna, 
d’oze ata vayirâ, d’oze ata baru ma aduburo’â, d’oze ata vama lara ma a lum ki 
ba’îna. Ni ndat ba, mba d’i tak kei ala nahle suma yed’etna d’oze nahle suma 
ndjendjed’a na. 

Sunda hi suma hi Levi-nid’a 14 

Gat ta mbut ta d’a yed’et yam libinid’a 

1Ma didina mi de mi Moise kua ala: 

2Wana ni gat ta yam sama libinid’a: Kur bur ma mi mbut tam yed’etna, a mbamï 
mi ma ngat buzuna. 

3Ma ngat buzu máma mi nde woi abu kur kangâ. Le mi wala ma libi máma mi 
tchil wa kur tugud’ei mam mba libina ni, 

4mi he vuna ala a yoï aluwei suma yed’etna ki irazi mbà, a hleï agu sedrena ki 
vama hleuna kagu hisopma mi sa máma á mbut ki tam yed’et. 

5Ma ngat buzu máma mi he vuna ala a ngat alei ma dingâ tu yam mbiyo ma lau 
ma a gulum kä kur dei ma lubunina. 

6Alei ma arâ ma ngat buzu máma mi vum zlapa kagu sedrena ki vama hleuna 
kagu hisopma, mi nigizi zlapa kalei ma ar máma aduk buzu alei ma a ngad’am 
yam mbiyo ma lau ma a gulumï kä kur deinina. 

7Mi yam mbiyo máma ata sama libi ma mi mbut tam yed’et máma yayam yam 
kid’iziya. Bugola, mi de woi kam ala: Sama wana ni sama yed’etna! Mi i mi galei 
ma ar ari máma woi akulo abageya. 

8Sama mbut tam yed’et máma, mi mbus baru mama woyo, mi wel tumuzum mbei 
pet, mi mbus tam aduk mbina; mba mi mbut yed’et. Bugola, mi ndak á kal kur 
kangâ, wani mba mi bur kur zlub’u mamba d’uo gak burâ kid’iziya. 

9Kur bur ma kid’iziya máma mi wel tumuzum mbei pet, yamu, dudumamu, ki ir 
gomomu, mi mbus baru mama woyo, mi mbus tam aduk mbina; mba mi mbut 
yed’et. 

10Kur bur ma klavandina, mi yo gro tumiyô suma bei dakina mbà, timi d’a bizat tu 
d’a bei dakid’a ki he d’a hawa d’a afut ta a tib’eget ki mbulîd’a kilona zlengâ, ki 
mbulâ nus lidirâ mi. 

11Ma ngat buzu ma mi mbut sana yed’etna, mi i ki sa máma ki he d’a hawa 
mamba avogon an Ma didina avun zlub’u d’a ngaf tad’a. 

12Mi ve gor timi ma ding tu, mi hum vama ngat buzu ma yam tchilad’ina zlapa ki 
mbul ma nus lidirîna, mi gazazi akulo avogon an Ma didina. 

13Mi ngat gor timina nata yima a ngat ahle suma a hazi vama ngat buzuna á zlup 
yam tchod’ina ki vama ngat buzu ma ngalina ata yima a tinim iram vama. Kayam 
vama ngat buzu ma yam tchilad’ina ni d’igi vama ngat buzu ma zlup yam 
tchod’ina na, a humî mi ma ngat buzuna. Ni vama a tinim iram vam ma kal 
teglesâ. 

14Ma ngat buzu máma mi gul buzuna hi vama a ngad’am yam tchilad’ina mi dom 
ata sama mbut tam yed’etna humam mba abom mba ndjufa vunat ma lelegema, 

ata tchitchid’am mba modo d’a abom mba ndjufid’a, ki tchitchid’am mba modo 
d’a asem ma ndjufîd’a mi. 

15Mi hle mbul ma nus lidirîna, mi vom hur abom ma gulana, 

16mi nik tchitchid’am mba ndjufa aduk mbul ma mi vom hur abom ma gulanina, 
mi yamam avogon an Ma didina yayam yam kid’iziya, 

17mi do mbulâ ad’um mba ar abomba ata sama mi mbut tam yed’et máma 
humam mba ndjufa vunat ma lelegema, ata tchitchid’am mba modo d’a abom 
mba ndjufid’a, ki tchitchid’am mba modo d’a asem ma ndjufîd’a yam buzuwa 
vama a ngad’am yam tchilad’ina. 

18Mi vo mbulâ ad’um mba ar abomba yam sama mi mbut tam yed’et máma, mi 
zlubum yam tcho mamba avogon an Ma didina. 

19Bugola, mi ndak vun vama ngat buzu ma yam tchod’ina, mi zlup yam 
ndjendjed’a hi sama mi mbut tam yed’etna. Bugola, mi ngat vama a hum vama 
ngat buzu ma ngalina, 

20mi he vama ngat buzu ma ngala ki he d’a hawa d’a afuta yam yima ngal ahle 
suma ngat buzuna, mi zlup yam tchod’a hi sa mamid’a. Hina wani, sa máma mba 
mi mbut yed’et. 

Gat ta yam sama libi ma houd’ina 

21Ma didina mi de kua ala: Le sama libina mi houd’a, ahligiyem ndak nga d’uo ni, 
mi ve gor timina tu yam vama ngat buzu ma tchilad’a, a gazam akulo avogon an 
Ma didina á zlup yam tcho mamba. Mi nga afuta kilona hindi, mi tib’eget ki mbulâ 
á hat he d’a hawad’a zlapa ki mbulâ nus lidirâ. 

22Mi yo gugu bed’egera mbà, d’oze gugu d’a avo d’a gureid’a mbà, ngad’a yam fe 
mamba, tu yam vama ngat buzu ma zlup yam tchod’a, tu yam vama ngat buzu ma 
ngala mi. 

23Kur bur ma klavandina mi mba ki he d’a hawa mam mba mbut tam yed’eta pet 
mima ngat buzuna avun zlub’u d’a ngaf tad’a avogon an Ma didina. 

24Ma ngat buzu máma mi ve gor timi ma a hum vama ngat buzuna yam 
tchilad’ina zlapa ki mbul ma nus lidirîna mi, mi gazazi akulo avogon an Ma didina. 

25Mi ngat gor timi ma a hum vama ngat buzuna yam tchilad’ina, mi gom 
buzuwam mi dom ata sama mi mbut tam yed’etna humam mba ndjufa vunat ma 
lelegema, ata tchitchid’am mba modo d’a abom ma ndjufid’a, ata tchitchid’am 
mba modo d’a asem ma ndjufîd’a mi. 

26Mi go mbulâ hur abom ma gulana, 

27mi domu, mi yamam avogon an Ma didina yayam yam kid’iziya, 

28mi dom ata sama mi mbut tam yed’etna humam mba ndjufa vunat ma lelegema, 
ata tchitchid’am mba modo d’a abom ma ndjufid’a, ata tchitchid’am mba modo 

d’a asem ma ndjufîd’a, yam yima mi do adjï buzuna hi vama mi ngad’am yam 
tchilad’ina kuana. 

29Mi vo mbulâ ad’um mba ar abomba yam sama mbut tam yed’etna á zlup yam 
tcho mamba avogon an Ma didina. 

30Bugola, mi ve gugu bed’egera d’oze gugu d’a avo d’a gor ra sa máma mi humzi 
ngad’a yam fe mambid’a, 

31mi hat vama ngat buzu ma zlup yam tchod’a. Mi he d’a dinga yam vama ngat 
buzu ma ngala zlapa ki he d’a hawa d’a afuta, mi zlup yam tchod’a hi sama mi 
mbut tam yed’et avogon an Ma didinina. 

32Wana ni gat ta yam sama mi mbut tam yed’et yam tugud’ei libina ma ahligiyem 
ndak nga d’uo na. 

Gat ta yam huruguk ka ata gongid’a 

33Ma didina mi de mi Moise azi ki Aron ala: 

34Fata agi mba mbagiza kur ambas sa Kanan nda an mba ni hagizid’a, le an tin wa 
huruguka kur gonga kur ambas sa an mba ni hagizid’a ni, 

35sala gonga mi i de mi ma ngat buzuna ala: An we vana d’igi tugud’eid’a na kur 
gong manda. 

36Ma ngat buzu máma mi he vuna a yo ahlena woi kur gong ndata avok tua ba, mi 
kal klavi á gol tugud’ei ndata. Hina wani, ahle suma kur gong ndatina pet a mba 
mbut ndjendjed’a d’i. Bugola, ma ngat buzu máma mi kal klavi á gol hur gong 
ndata, 

37mi gol tugud’ei ndata. Le mi we yima huruguk huyok gong ndatina, mi nga 
waka avovovovo, d’oze hleuhleu ba, iram mbi djugot kä ni, 

38mi nde woi kur gong ndata, mi dugut vunat akulo gak burâ kid’iziya. 

39Kur bur ma kid’iziya máma mi hulongîya. Le mi we tugud’ei ndata ring ngei 
huyok gonga ni, 

40mi he vuna a pat ahuniyô suma tugud’ei ndata nde kuana woyo, a tchuguzi woi 
kel huyok azì ma ngolâ ata yima ndjendjed’a. 

41A hurok hur gonga woi pepet, a tchuguttcha woi kel huyok azì ma ngolâ ata 
yima ndjendjed’a, 

42a yo ahuniyô suma dingâ, a kalazi balum ahuniyô suma a pad’azi woina, a 
tub’ok lubu ma dingâ á gulut ki ir gong ndata. 

43Le tugud’ei ndata ti huruguk hur gonga kua, bugol la a pat ahuniyôna woi a 
hurogot tei a gulud’uta ni, 

44ma ngat buzu máma mi hulongîya. Le mi we tugud’ei ndata ti ring ngei huyok 
gonga ni, ni huruguk ka hur gonga adjeu dedeid’a; ti mbut ni ndjendjed’a. 

45A to gong ndata kä woi pepet, a yo ahuniyô suma a tinit ki na kagu ma katna ki 
lubu ma a gulud’ut ki na, a yozi mumud’ok, a tchuguzi sä woi kel huyok azì ma 
ngolâ ata yima ndjendjed’a. 

46Sama mi kal klavi kur gong ndata kid’a a dugut vunat akulod’a mba mi mbut 
ndjendjed’a gak fladege. 

47Sama mi bur kur gong ndatina, mi mbus baru mama woyo; sama mi te tena kur 
gong ndatina, mi mbus baru mama woi mi. 

48Le ma ngat buzu ma hulong kur gong ndatina, mi we tugud’ei ndata ti i nga 
avok kuo bugol la a gulud’uta ni, mi de woi kat ala: Gong ndata ti ni yed’et, 
huruguk mata ti dap pei da. 

49Ma ngat buzu máma mi yo aluweina mbà kagu sedrena ki vama hleuna 
kagu hisopma á mbut gong ndata yed’et. 

50Mi ngat alei ma dingâ tu yam mbiyo ma lau ma a gulum nga kä kur dei ma 
lubunina. 

51Mi hlagu sedrena kagu hisopma ki vama hleuna kalei ma ar tuna, mi nigizi kä 
aduk buzuwa alei ma mi ngad’am adjï yam mbiyo ma kur deinina, mi yamam ata 
gonga yayam yam kid’iziya. 

52Mi mbut gonga yed’et ki buzuwa alei ma mi ngad’ama, zlapa ki mbiyo ma laud’a 
kalei ma arâ kagu sedrena kagu hisopma mi. 

53Mi galei ma ki irama akulo huyok azina abageya. Ni hina ba, mi mbut gonga 
yed’et; ndat mba d’i mbut yed’et mi. 

54Wana ni gat ta teteng nga yam tugud’ei libina ki d’ud’ub’od’id’a, 

55yam guvur ra ata barunid’a ki huruguk ka ata gongid’a, 

56yam mbrudjuka, yam bigriuna ki ndal la ndundub’uka. 

57Gat ndata mba d’i hat suma ata yima ndjendjed’a nga na, ata yima yed’eta nga 
na mi. Wana ni gat ta yam libinid’a. 

Sunda hi suma hi Levi-nid’a 15 

Gat ta yam mandjuf ma mbut tam ndjendjed’ina 

1Ma didina mi de mi Moise azi ki Aron ala: 

2Agi dagi mi Israel-lâ ala: Sama lara ma mi hle mbilîna, mi mbut ni ndjendjed’a. 

3Ni kayam mbil mama ba, mi mbut ndjendjed’a. Le mbil mama nga mi djang 
mbina atam mboze nga mi djang nguo pî, mi ni ndjendjed’a. 

4Azang ma lara ma mam bur kama mba mi mbut ni ndjendjed’a, vama lara ma 
mam kak kama mba mi mbut ndjendjed’a mi. 

5Sama mi do azang mámina, mi mbus baru mama woyo, mi mbus tam mbei aduk 
mbina, wani mba mi kak ki ndjendjed’a gak fladege. 

6Sama lara ma mi kak yam vama sama mbil máma mi kak kama, mi mbus baru 
mama woyo, mi mbus tam mbei aduk mbina, wani mba mi kak ki ndjendjed’a gak 
fladege. 

7Sama lara ma mi do hliwa sama mbil mámina, mi mbus baru mama woyo, mi 
mbus tam mbei aduk mbina, wani mba mi kak ki ndjendjed’a gak fladege. 

8Le sama mbil máma mi tuvo ayôna ata sama yed’etna ni, sa máma mi mbus baru 
mama woyo, mi mbus tam mbei aduk mbina, wani mba mi kak ki ndjendjed’a gak 
fladege. 

9Vama lara ma sama mbil máma mi nga kama, va máma mba mi mbut ni 
ndjendjed’a. 

10Sama lara ma mi do vama ad’um kä na, mba mi mbut ndjendjed’a gak fladege. 
Sama mi hle va mámina, mi mbus baru mama woyo, mi mbus tam mbei aduk 
mbina, wani mba mi kak ki ndjendjed’a gak fladege. 

11Sama lara ma sama mbil máma mi doma, le mi hok nga abom mbusa woi aduk 
mbina d’uo ni, mi mbus baru mama woyo, mi mbus tam mbei aduk mbina, wani 
mba mi kak ki ndjendjed’a gak fladege. 

12Dei ma lubu ma sa máma mi doma, a tom mbeyo. Le ni buguruna ni, a hegem 
mbusa woi ki mbina. 

13Le sama mbil máma mi mbut tei yed’et kur mbiyo ma djang atama ni, mi ndum 
burâ kid’iziya yam mbut ta mam mba mi mbut yed’eta, mi mbus baru mama 
woyo, mi mbus tam mbei aduk mbiyo ma laud’a; mba mi mbut yed’et. 

14Kur bur ma klavandina mi yo gugu bed’egera mbà, d’oze gugu d’a avo d’a 
gureid’a mbà, mi mba ki avogon an Ma didina avun zlub’u d’a ngaf tad’a, mi hazi 
mi ma ngat buzuna. 

15Ma ngat buzu máma mi he tu yam vama ngat buzu ma zlup yam tchod’a, mi he 
tu yam vama ngat buzu ma ngala, mi zlup yam tchod’a hi sa mámid’a avogon an 
Ma didina yam mbiyo ma mi djang atama. 

16Le sana sumurum mba vut grona djang atamu ni, mi mbus tam mbei aduk 
mbina, wani mba mi kak ki ndjendjed’a gak fladege. 

17Baruna d’oze baka suma sumur ndata do atazina, a mbuzuzi woi aduk mbina, 
wani a mba ar ndjendjed’a gak fladege. 

18Le mandjufâ mi bur katchad’a ni, azi djak a mbus tazi woyo, wani a mba kak ki 
ndjendjed’a gak fladege. 

Gat ta yam atcha d’a mbut tat ndjendjed’id’a 

19Le atchad’a buzuna fat nga mi djang atad’u ni, ti mba d’i kak ki ndjendjed’a gak 
burâ kid’iziya. Sama lara ma mi dotna, mba mi kak kur ndjendjed’a gak fladege. 

20Azang ma lara ma ndat ti bur kam ki buzu matnina, mba mi mbut ndjendjed’a; 
vama lara ma ndat ti kak kama, mba mi mbut ndjendjed’a mi. 

21Sama lara ma mi do azang matnina, mi mbus baru mama woyo, mi mbus tam 
mbei aduk mbina, wani mba mi kak ki ndjendjed’a gak fladege. 

22Sama lara ma mi do vama ndat kak kama, mi mbus baru mama woyo, mi mbus 
tam mbei aduk mbina, wani mba mi kak ki ndjendjed’a gak fladege. 

23Le va nga yam azang matna d’oze vama lara ma ndat ti kak kama, sama mi 
doma mba mi mbut ndjendjed’a gak fladege. 

24Le sana mi bur ki sed’et ba, buzu matna mi do atamu ni, mba mi mbut 
ndjendjed’a gak burâ kid’iziya; azang ma lara ma ndat bur kama, mba mi mbut 
ndjendjed’a mi. 

25Le atchad’a buzuna mi djang atat burâ ablaud’a kal lei yam yima buzuna mi ka 
kuana d’oze buzu mat ma djangâ mi kal lei yam bur ma buzuna mi fat teteuna ni, 
mba d’i kak ki ndjendjed’a ata yima buzuna nga mi djang atatna d’igi ata yima 
buzuna mi fatna na mi. 

26Azang ma lara ma ndat ti bur kam ata yima buzuna nga mi djang atatna, mba mi 
mbut ndjendjed’a d’igi azang ma buzuna mi fat ndat bur kama na; vama lara ma 
ndat kak kama, mba mi mbut ndjendjed’a d’igi kur bur ma buzuna mi fat ndat ti 
mbut ndjendjed’ina na mi. 

27Sama lara ma mi do ahle ndazinina, mi mbus baru mama woyo, mi mbus tam 
mbei aduk mbina, wani mba mi kak ki ndjendjed’a gak fladege. 

28Le buzu mat ma djangâ ka wa ni, ti ndum burâ kid’iziya. Bugol bur máma mba 
d’i mbut yed’et. 

29Kur bur ma klavandina, ti yo gugu bed’egera mbà d’oze gugu d’a avo d’a 
gureid’a mbà, ti izi mi ma ngat buzuna avun zlub’u d’a ngaf tad’a. 

30Ma ngat buzu máma mi he tu yam vama ngat buzu ma zlup yam tchod’a, mi he 
tu yam vama ngat buzu ma ngala, mi zlubut yam tcho mata yam buzu mat ma 
mbud’ut ndjendjed’ina. 

31Agi walagi Israel-lâ woi ki ndjendje mazid’a, tala azi mbut yi man ma kak ma 
adigazina ndjendjed’a mbut ba, a bo d’a d’i. 

32Wana ni gat ta yam sama mi hle mbilâ d’oze yam sama sumura djang atam ti 
mbud’um ndjendjed’ina, 

33yam atcha d’a ti fe buzunid’a, yam atcha d’a buzuna mi djang atata, yam 
mandjuf ma mi bur katchad’a ti mbud’um ndjendjed’ina mi. 

Sunda hi suma hi Levi-nid’a 16 

Bur ma ngol ma zlup yam tchod’ina 

1Bugol matna hi Aron grom suma mbà suma a i a ngal dubang ma his djivid’ina ba 
a bona, 

2Ma didina mi de mi Moise ala: Ang i de mi wiyengâ Aron, ar mi kal ata yima a 
tinim iram vam ma kal tegles ma nga bugol baru d’a ka ira ma nga avok yima we 
hohou ma nga akulo yam zandu’îna teteu tala mi mit tuo d’a. Kayam an mba ni 
nde woi kur d’ugula yam yima we hohou ma nga akulo yam zandu’îna. 

3Wana ni lovot ta Aron mba mi kal ki kur yima a tinim iram vam ma kal 
teglesid’a: Mi vamuhl ma azongâ yam vama ngat buzu ma zlup yam tchod’a, mi ve 
gamlâna yam vama ngat buzu ma ngala. 

4Mi mbus tam mbeyo, mi tchuk baru d’a ngol la luluî d’a a tinit irat vata atam ki 
kalsong ma luluîna, mi djin d’ik ma luluîna furumu, mi d’ut kadamul la luluîd’a 
kam mi. Wana ni baru ma a tinim iram vam ma mam tchugum atama. 

5Mi yo mbekmberena abo ablaud’a hi Israel-lîd’a mbà yam vama ngat buzu ma 
zlup yam tchod’a, gamlâna tu yam vama ngat buzu ma ngala mi. 

6Aron mi hamuhl máma vama ngat buzu ma zlup yam tcho mamba ki d’a hi sum 
mamid’a. 

7Mi yo mbekmbere suma mbà ndazina, mi tcholozi avogon an Ma didina avun 
zlub’u d’a ngaf tad’a. 

8Mi le togina kazi djak á we ni ma lara ba, ni hi an Ma didina, ni ma lara ba, ni hi 
Azazel-lâ ge? 

9Mi he ma togina nde kam á hum mi an Ma didinina vama ngat buzu ma zlup yam 
tchod’a. 

10Mi tchol ma togina nde kam á hum mi Azazel-lâ avogon an Ma didina á zlup 
yam tchod’a, á digim mbei abagei hur fulâ mi Azazel. 

11Aron mi hamuhl mama vama ngat buzuna á zlup yam tcho mamba ki d’a hi sum 
mamid’a, mi ngat amuhl mama yam tchod’a. 

12Mi hle vama yo akud’a, mi oyôm ki gordjo ma hîhîk ma akulo yam yima ngal 
ahle suma ngat buzuna avogon an Ma didinina, mi yo dubang ma his djivid’a ma a 
giligima hur abom tutuk mbà, mi i ki sed’em bugol baru d’a ka ira. 

13Mi tchugum yam akud’a avogon an Ma didina, kayam andozom mi d’us mi 
kulup yam yima we hohou ma akulo yam zanduk ma glangâsîna. Hina wani, mam 
mba mi mit ti. 

14Mi go buzuna hamuhlîna, mi yamam ki tchitchid’am tu ata yima we hohoud’a 
abom ma yorogona, mi yamam ki tchitchid’am yayam yam kid’iziya avok yima we 
hohoud’a. 

15Mi ngat mbekmberena á zlup yam tchod’a hablau sumid’a, mi i ki buzuna bugol 
baru d’a ka ira, mi le ki va máma d’igi mi le ki buzuna hamuhlîna na, mi yam 
buzuna yam yima we hohoud’a mi na, mi yamam ata abom ma avoroma mi. 

16Ni hina ba, mba mi mbut yima a tinim iram vam ma kal teglesâ yed’et yam 
ndjendjed’a hi Israel-lîd’a ki murud’um mazid’a ki tcho mazi d’a azi lata pet, mba 
mi le hina yam zlub’u d’a ngaf ta d’a nga adigazi azi suma ndjendjed’id’a. 

17Ar sa mi kak kur zlub’u d’a ngaf tad’a ata yima mam kal á mbut yima a tinim 
iram vam ma kal teglesâ yed’etna d’uo gak mi nde woi abu tua. Mba mi zlup yam 
tcho mamba, ki d’a hi sum mamid’a, ki d’a hablau Israel-lîd’a pet mi. 

18Ata yima mi nde woi ata yima ngal ahle suma ngat buzu ma nga avogon an Ma 
didinina, mi mbut yima ngal ahle suma ngat buzuna yed’et, mi go buzuna 
hamuhlîna ki buzuna hi mbekmberenina, mi yamam akulo keng yima ngal ahle 
suma ngat buzu ma djedjed’engâ mi nguyum mbei d’uhl. 

19Mi yamam ki tchitchid’am atayima ngal ahle suma ngat buzuna yayam yam 
kid’iziya, mi mbud’um yed’et, mi tinim iram vam yam ndjendjed’a hi Israel-lîd’a. 

20Le mi mbut wa yima a tinim iram vam ma kal teglesâ yed’et ki zlub’u d’a ngaf 
tad’a kiyima ngal ahle suma ngat buzuna da ni, a mbam mbekmbere ma arâ. 

21Mi tin abom ki zla tam djak yam mbekmbere máma, mi de woi yam tchilad’a hi 
Israel-lîd’a ki murud’um mazid’a ki tcho mazid’a pet, mi tinizi yam 
mbekmberena. Bugola, mi hum abo sama a manam yam sun ndatina, mi i ki 
sed’em mi gum sä woi abagei hur fulâ. 

22Mbekmberena mba mi hle tcho mazid’a kamu, mba mi i ki sed’et abagei hur ful 
ma sa nga kua d’uo na. Ata yima sa máma mi dik mbekmberena sä abagei hur fulâ 
dana, 

23Aron mi kal kur zlub’u d’a ngaf tad’a, mi fok baru ma luluî ma mam tchugum 
atam mi kal kadjï ata yima a tinim iram vam ma kal teglesîna woyo, mi gabam sä 
kua. 

24Mi mbus tam mbei aduk mbina ata yima ding ma a tinim iram vama, mi hulong 
tchuk baru mama atamu, mi i he va mam ma ngat buzu ma ngala ki ma hablau 
sumina, mi zlup yam tcho mamba ki d’a hi sumid’a mi. 

25Mi ngal mbul la vama mi ngad’am á zlup yam tchod’ina akulo yam yima ngal 
ahle suma ngat buzuna. 

26Sama mi i ki mbekmberena abagei mi Azazel-lâ, mi mbus baru mama woyo, mi 
mbus tam mbei aduk mbina tua ba, mi kal kur kangâ. 

27A mba kamuhlâ ki mbekmberena suma a hazi vama ngat buzuna yam tchod’a 
suma a mba ki buzuwazi ata yima a tinim iram vam ma kal teglesâ á zlup yam 
tchod’ina, a ngalazi bagazi ki hliwizi ki sud’ozi woi bugol kangâ. 

28Sama mi ngalazina, mi mbus baru mama woyo, mi mbus tam mbei aduk mbina 
tua ba, mi kal kur kangâ. 

29Wana ni gat ta didin nda kagid’a: Kur bur ma dogona hi til ma kid’iziyana, agi 
d’elegi tagi bei te tena, agi tugugi tagi bei le sunda, agi tagid’a kangei ma nga kaka 
adigagina. 

30Kayam ni bur ma a mba zlup yam tcho magid’a á mbud’ugi woi yed’et kur tcho 
magi d’a lara ge pet avogon an Ma didinina. 

31Bur máma mba mi mbut ni bur ma sabat ma tuk tagina; agi d’elegi tagi bei te 
tena kuru. Wana ni gat ta didin nda kagid’a. 

32Sama mba mi zlup yam tchod’ina, ni ma ngat buzu ma a manam a vom mbulâ 
kam á vrak balum abum á le sun nda ngat buzunid’a. Mba mi tchuk baru ma luluî 
ma a tinim iram vama atamu, 

33mba mi mbut yima a tinim iram vam ma kal teglesâ ki zlub’u d’a ngaf tad’a 
ki yimangal ahle suma ngat buzuna woi yed’et, mba mi zlup yam tchod’a 
hi suma ngat buzuna ki tchod’a hablau sumid’a pet mi. 

34Wana ni gat ta didin nda agi ngomota. Kur biza d’a lara ge pî agi lagi sun nda 
zlup yam tchod’a hi Israel-lîd’a yagi tu. Aron mi lahle suma Ma didina mi he vuna 
mi Moise kazina mi. 

Sunda hi suma hi Levi-nid’a 17 

YED’ETA HI ISRAEL-LÎD’A 
(17–27) 

Gat ta yam yima ngal ahle suma ngat buzunina 

1Ma didina mi de mi Moise ala: 

2Ang i de mi Aron azi ki groma ki Israel-lâ pet ala: Wana ni vun ma hed’a hi an Ma 
didinina: 

3Le ma Israel-lâ mi ngat amuhlâ d’oze timina d’oze b’ëd’a kur kangâ d’oze bugol 
kangâ ba, 

4le mi mbam nga avun zlub’u d’a ngaf tad’a á hum he d’a hawad’a avogon an Ma 
didina ata yima a tinim iram vama d’uo ni, an mba ni ndum buzuna hi va mámina 
ni yam sa máma. Kayam mi vo ni buzuna woyo, a mba pad’am mbei aduk sum 
mama. 

5Ni kayambala Israel-lâ a ngat ahle mazi suma ngat buzuna kä woi abagei kel luo 
a mbazi ni mi ma ngat buzuna avogon an Ma didina, avun zlub’u d’a ngaf tad’a, a 
hazi mi an Ma didina vama ngat buzu ma zlap darigïd’a d’a. 

6Ma ngat buzu máma mi yam buzuna akulo yam yima ngal ahle suma ngat 
buzuna hi an Ma didinina avun zlub’u d’a ngaf tad’a, mi ngal mbulâ d’ala mi his 
afufuîd’a avogon an Ma didina d’a. 

7Ar azi ngat ahle mazi suma ngat buzuna mi filei ma mi hle tam dedege d’igi 
mbekmberena na na d’i. Ar azi mbut tazi ndjendjed’a ki sed’em mbi. Gat ndata ti 
arî gat ta didinda kazi kandjavaziya. 

8Le ma Israel-lâ d’oze angei ma nga kak adigagina, mi he vama ngat buzu ma 
ngala d’oze vama ngat buzuna, 

9le mi im nga avun zlub’u d’a ngaf tad’a á hum vama ngat buzuna mi an Ma didina 
d’uo ni, a mba pat sa máma woi aduk sum mama. 

10Le ma Israel-lâ d’oze angei ma nga kaka adigagina, mi te buzuna hi vama lara ni, 
an mba ni mbut iran ni kak djangûna ki sama te buzu mámina, a mba pad’am 
mbei aduk sum mama. 

11Kayam arid’a hi vana ni kur buzuna, an hagizi yam yima ngal ahle suma ngat 
buzuna; ni kayambala mi zlup yam tcho magid’a d’a. Kayam ni buzu ma djang 
ngeina ba, mi zlup yam tchod’a, mi ar sana mi kak karid’a mi. 

12Ni kayam ndata ba, an de mi Israel-lâ ala: Ar sa adigagi mi te buzuna d’uo ni na, 
ar angei ma nga kaka adigagina mi te buzuna d’uo mi. 

13Le ma Israel-lâ d’oze angei ma nga kaka adigagina, mi veï azarâ d’oze alei ma 
ndak á ted’ina kur nduwan mamba ni, mi ngad’amu, ar buzuwam mi djang kä woi 
andaga, mi tok andagad’a kamu. 

14Arid’a hahlenid’a pet ni kur buzuwaziya. Ni kayam ndata ba, an de mi Israel-lâ 
ala: Ar agi tagi buzuna hi va tu d’i, kayam arid’a hahlenid’a pet ni kur buzuwaziya. 
Sama lara ma mi te buzunina, a mba pad’am mbei aduk sum mama. 

15Le ma Israel ma lara d’oze angei ma nga kaka adigagina, mi mut vama mitna 
d’oze ma vana mi vuma ni, mi mbus baru mama woyo, mi mbus tam mbei aduk 
mbina, wani mba mi kak ki ndjendjed’a gak fladege. Ni hina tua ba, mi mbut 
yed’et. 

16Le mi mbus nga baru mama ki tam mbei d’uo ni, tcho mamba arî kam na. 

Sunda hi suma hi Levi-nid’a 18 

Gat ta yam atchad’a ki mandjufîd’a 

1Ma didina mi de mi Moise ala: 

2Ang i de mi Israel-lâ ala: An ni Ma didina Alo magina. 

3Ar agi lagi ahle suma suma yam ambas sa Ezipte d’a agi kagagï kata a lazina d’i, 
d’oze agi lagi ahle suma suma yam ambas sa Kanan nda an nga ni igi kua wanda a 
nga lazina d’i. Agi tid’igi yam gat mazid’a d’uo mi. 

4Agi tid’igi yam vun man ma hed’a, agi ngomogi gat manda, agi tid’igi kaziya, 
kayam an ni Ma didina Alo magina. 

5Agi ngomogi gat manda ki vun man ma hed’a. Sama nga mi tit kazina mba mi kak 
karid’a ni kaziya, kayam an ni Ma didina. 

6Ar sa adigagi mi bur ki sumamamba d’i, kayam an ni Ma didina. 

7Ar ang bur kasung á mbut abung zulona d’i. Ang bur ki sed’et ti, kayam ndat 
nasungû. 

8Ar ang bur katchabunga d’i, kayam ang mbut nabung zulona. 

9Ar ang bur ki wiyeng nga abunga d’oze wiyeng nga asung nga a vud’ut kä avod’a 
d’oze d’a a vud’ud’ï woi yam andagad’a dingid’a d’uo mi. 

10Ar ang bur ki gorong ngolod’a hi gorongîd’a d’oze gorong ngolod’a hi gorongid’a 
d’i, kayam azi ni grongâ. 

11Ar ang bur katchabunga gorot ta a vud’ut mabunga d’i, kayam ndat ni wiyenga. 

12Ar ang bur kabang nga abunga d’i, kayam ndat nabung sum mamba. 

13Ar ang bur kabang nga asunga d’i, kayam ndat nasung sum mata. 

14Ar ang bur katchad’a habung wiyemid’a d’i, kayam ndat nasungû. 

15Ar ang bur kakunong nga gorongâ amambid’a d’i, kayam ndat natchad’a hi 
gorongîd’a. Ar ang bur ki sed’et ti. 

16Ar ang bur ki wiyengâ amamba d’i, kayam ndat natchad’a hi wiyengîd’a. 

17Ar ang bur katchad’a azi ki gorota djak ki, ar ang ve gorotna goromba d’oze 
gorota gorota d’uo mi, kayam azi ni suma taziya. Le ang le hina ni, 
ni vama ndjendjed’a. 

18Ar ang ve amanga wiyeta ata yima amanga nga ki irat tua na d’i, kayam ti tchol 
ki huneîd’a d’i. 

19Ar ang bur katchad’a ata yima buzuna fat mi mbud’ut ndjendjed’ina d’i. 

20Ar ang bur katchad’a hi ndrangâ á mbut tang ndjendjed’a ki sed’et ti. 

21Ar ang he gorongâ vama ngat buzuna malo ma a yum ala Molo’â á kud’urom á 
b’lak an Alo mangâ simiyên ndi, kayam an ni Ma didina. 

22Ar ang bur ki mandjufâ d’igi sana mi bur katchad’a na d’i, kayam ni sun nda 
ndjendje d’a kal teglesa. 

23Ar ang bur ki d’uwarâ á mbut tang ndjendjed’a ki sed’em mbi. Ar atchad’a ti bur 
ki d’uwarâ á zlap tu ki sed’em mbi, kayam ni sun nda batranga. 

24Ar agi mbud’ugi tagi ndjendjed’a kahle ndazina d’i, kayam ni kahle ndazina ba, 
andjaf suma an nga ni digizi woi avorogina, a mbut ki tazi ndjendjed’a. 

25Ambas ndata ti mbut ndjendjed’a. Ni kayam ndata ba, an ngobot yam tcho 
mata; ti noî sum matna woyo. 

26Ar agi tid’igi yam gat manda ki vun man ma hed’a, ar agi d’oze angei ma nga 
kaka adigagina sa mi lahle suma ndjendje ndazina tu d’i. 

27Kayam suma a kak yam andaga d’a wanda avorogina a lahle ndazina, ambasa ti 
mbut ki ndjendjed’a wana. 

28Ar agi lagi ahle ndazina tala ambas ndata ti noyôgi woi yam ndjendje magid’a 
d’igi ti noî suma a kak avorogi katna na d’uo d’a. 

29Kayam suma pet suma a mba le andjaf ndjendje d’a hina d’ina, a mba pad’azi 
woi aduk sum mazina. 

30Agi tid’igi yam vun man ma hed’a, agi lagi sun nda ndjendje d’a a lat avorogi 
kuad’a d’i, agi mbud’ugi tagi ndjendjed’a ki sed’et tuo mi, kayam an ni Ma didina 
Alo magina. 

Sunda hi suma hi Levi-nid’a 19 

Alona mi d’el sum mama á kud’or fileina 

1Ma didina mi de mi Moise ala: 

2Ang i de mablaud’a hi Israel-lîd’a ala: Agi kagagi ni suma yed’etna, kayam an Ma 
didina Alo magina ni Ma bei tchod’a ba na. 

3Ar nge nge pî adigagi mi hu abum kasumu, mi ngom bur man ma sabat ma tuk 
tad’a mi, kayam an ni Ma didina Alo magina. 

4Ar agi mbud’ugi iragi ata alo ma hawa ya’â d’i, agi yorogi kaweina alona d’uo mi, 
kayam an ni Ma didina Alo magina. 

5Le agi mba hagi he d’a hawa d’a ngat buzu d’a zlap darigïd’a mi an Ma didina ni, 
agi hat ni ki lovod’od’u, kayam an Ma didina ni vat abogiya. 

6Vama agi ngad’am máma agi mud’umî kur bur ma agi ngad’am kurâ ki bur ma 
avina mi. Ad’um mba ar gak i kur bur ma hindinid’a, agi ngalat tei kakud’a. 

7Le a mud’um kur bur ma hindina ni, ni vama ndjendjed’a avogon an Alona; he 
d’a hawa ndata, an nga ni vat abogi d’i. 

8Sama tuma mba mi hlaneka hi tcho mambid’a kamu, kayam mi golî vama a hum 
mi an Ma didinina is. Sama hina na a mba pad’am mbei aduk sum mama. 

9Fata agi dud’ugi awunid’a, agi aragi apei asinena kä bei duta nde nde. Awu ma 
mi ar tchuka kä blangâgi á tchum helenina, agi varam mbi. 

10Agi dud’ugi vut guguzlu d’a ar akulo blogogid’a d’i; d’a yak kä andagad’a, agi yot 
tuo mi. Agi aragizi kä mi suma houd’a kangoyogeina, kayam an ni Ma didina Alo 
magina. 

11Agi kulugi d’i, agi kagi tagi zlad’a d’i, agi lobogi ir tagi d’uo mi. 

12Agi gunugi tagi ir gurzula ki simiyên ndala agi lazan simiyên an Alo mangîna 
d’uo d’a, kayam an ni Ma didina. 

13Ar ang le ndrangâ ndaka d’i, ang kul luo mi, ang d’el wuraka hi sama lang 
sundina abong gak avin ndi. 

14Ar ang ngul sama ngela d’i, ar ang ge va kä avok sama duka á dabam asem mbi; 
ang le mandara an Alo mangâ, kayam an ni Ma didina. 

15Agi kagi sariyad’a bei gagazid’a kur sariya magi d’a kad’a d’i. Ang we hohowa 
ma houd’a ata yima ka sariyad’a d’i, ang ndjun sama ngola ata yima ka sariyad’a 
d’uo mi, wani ang ka ni sariya d’a d’ingêra mi ndrangâ. 

16Ang tchuk zla d’a aboina yam sum mangâ d’i, ang tchol ki zla d’a aboina á tchi 
ndrangâ d’uo mi, kayam an ni Ma didina. 

17Ang ve wiyengâ kurung ngi, ang ngop ndrangâ yam tcho mamba. Hina wani, 
tcho mamba mba d’i vang ngi. 

18Ang hlatchugul li, ang ve sum mangâ grozina kurung ngi, ang le yam ndrangâ 
d’igi ang tanga na, kayam an ni Ma didina. 

19Ar agi tid’igi yam gat manda. Ang tchuk andjaf d’uwar ma tetengâ ata yima tuna 
á zlap ki tazi d’i, ang zar andjaf awu ma tetengâ kur asine ma tuna d’i, ang tchuk 
baru d’a a tchilit kandjaf baru d’a tetenga atang ngi. 

20Le sana mi bur ki magom mba sana mi kat mi he nga va kat tuo mi vat nga avo 
d’uo tua d’a ni, ar a gad’aziya. Wani a tchazi d’i, kayam ndat nga ni kur magomba 
tua. 

21Ar sa máma mi mba ki gamlâna á hum vama ngat buzu ma yam tchilad’ina mi 
an Ma didina avun zlub’u d’a ngaf tad’a. 

22Ma ngat buzuna mi zlubum yam tcho mamba avogon an Ma didina yam tcho d’a 
mi lata ki gamlâ ma mi hum vama ngat buzuna yam tchilad’ina. Hina wani, tcho 
mam mba mi lata, an mba ni vat hurun ndei kad’u. 

23Fata agi mba kalagi kur ambas sa Kanan-nda, agi mba zaragi andjaf agu ma 
ted’a teteng mi d’a, agi gologizi ni d’igi vama ndjendjed’a na gak bizad’a hindi; agi 
tagizi d’i. 

24Kur biza d’a fid’id’a, agi tinizi vud’uzi pet irazi vazi á suburun an Ma didina. 

25Kur biza d’a vahla, agi tazi vud’uziya, agi tchagazi mi, kayam an ni Ma didina Alo 
magina. 

26Agi tagi va ki buzuwam mbi, agi tuwalagi fileina d’i, agi djobogi fileina d’uo mi. 

27Agi hlagi ad’u yagi didringîling d’igi suma fileina na d’i, agi welegi apei 
dudumagi woi d’uo mi. 

28Agi zagi tagi yam matna d’i, ar agi tchalagi tagi d’i, kayam an ni Ma didina. 

29Ar ang tin goronga á le gaulangâ á mbut tat ndjendjed’a tala ambasa ti mbut 
gaulangâ ti oî ki sun nda ata yat tuo d’a d’i. 

30Agi ngomogi bur man ma sabat ma tuk tad’a, agi ringîgi mandara zlub’u man 
nda kud’ora mi, kayam an ni Ma didina. 



215 

 

 
Bible azumeina 

© 1999, Alliance Biblique du Tchad 

 

 

 

31Ar agi mbud’ugi iragi ata suma a nga djop ki muzuk ma tchonina d’oze suma a 
nga djop yam ahle suma a mba le avina d’i. Ar agi halazi tala agi mbud’ugi tagi 
ndjendjed’a ki sed’eziya d’a d’i, kayam an ni Ma didina Alo magina. 

32Ang tchol akulo avok sama mamarâ, ang hum ngola, ang ring mandara an Alo 
mangâ, kayam an ni Ma didina. 

33Le angeina mba mi kak adigagi yam ambas magid’a ni, agi tum abom mbi. 

34Agi vagi angei ma nga kaka adigagina atagi d’igi gor vuta na, agi lagi kam d’igi 
agi tagid’a na, kayam agi tagid’a kagagï angoyogeina yam ambas sa Ezipte-d’a mi. 
An ni Ma didina Alo magina. 

35Ar agi lagi ira kur sariya d’a kad’a d’oze kur yima nga ahlena d’oze aneka ngad’a 
hi va d’oze kur ahle suma a ngazi ki lidirîna d’i. 

36Ar kilo magi ma nga ahlena mi ka’î d’ingêr, aneka hahlenid’a ti ka’î d’ingêr, 
ngad’a hi yinid’a ti ka’î d’ingêr, ngad’a hahle suma a ngazi ki lidirîna a ka’î d’ingêr 
mi, kayam an ni Ma didina Alo magi ma pad’agï woi kur ambas sa Ezipte-d’ina. 

37Agi ngomogi gat manda ki vun man ma he ma tetengâ pet, agi lagi sunda kazi 
mi, kayam an ni Ma didina. 

Sunda hi suma hi Levi-nid’a 20 

Alona mi d’el filei ma tuwala 

1Ma didina mi de mi Moise ala: 

2Ang i de mi Israel-lâ ala: Sama lara ma aduk Israel-lîna, d’oze le nangei ma nga 
kaka adigagina, le mi he goroma malo ma a yum ala Molo’â ni, mi ndak á tchid’a. 
Ar suma a nga kaka yam ambasina, a durum kahinad’a, a tchum mbeyo. 

3An tan mba ni mbut iran ata sa máma, mba ni pad’am mbei aduk sum mama, 
kayam mi he goroma malo ma a yum ala Molo’â, mi mbut zlub’u man nda kud’ora 
ndjendjed’a, mi lazan simiyên Ma bei tchod’ina mi. 

4Le suma yam ambasina a duk irazi woi yam sama mi he goroma malo ma a yum 
ala Molo’îna, le a tchum nga d’uo ni, 

5an mba ni mbut iran ata sa máma kadezemu, an mba ni pad’am mbei aduk sum 
mama ki suma pet suma a le tchod’a d’igi mam na á tuwal alo ma a yum 
ala Molo’îna. 

6Le sana mi i avun suma a nga djop ki suma azuleinina d’oze suma a nga de zlad’a 
yam ahle suma a nga mbana á mbut tam ndjendjed’a ki sed’eziya ni, an mba ni 
mbut iran ata sa máma, an mba ni pad’am mbei aduk sum mama. 

7Ar agi kagagi ni suma yed’etna, kayam an ni Ma didina Alo magina. 

Alona mi d’el zlap pa nga ata yat tuo d’a 

8Ma didina mi de mi Moise kua ala: Agi ngomogi vun man ma hed’a, agi lagi sunda 
kam mi, kayam an ni Ma didin ma tinigi iragi vagina. 

9Sama lara ma yahlena yam abum azi kasuma, a tchum mbeyo. Buzuwam mba mi 
hulong kamu, kayam mi yahlena yam abum azi kasumu. 

10Le sana mi le mizeuna katchad’a hi ndramid’a ni, mandjufâ katcha ndata djak, a 
tchazi woyo. 

11Le sana mi bur katchabumba ni, mi lasî abumu. Sa máma katcha ndata djak, a 
tchazi woyo. Buzuwazi mba mi hulong kaziya. 

12Le sana mi bur kakunom mba goroma amambid’a ni, azi djak, a tchazi woyo, 
kayam a le ni vama zulona. Buzuwazi mba mi hulong kaziya. 

13Le sana mi bur ki mandjufâ d’igi a bur katchad’ina ni, a le nahle suma 
ndjendjed’a; a tchazi woyo. Buzuwazi mba mi hulong kaziya. 

14Le sana mi vatchad’a ki gorota djagu ni, mi tchila ni yam gata. Mam karop 
ndazina, a ngalazi woi pet, kayam ar andjaf tcho d’a hina d’a ti kak adigagi d’i. 

15Le sana mi ful d’uwarâ ni, a tchum mbeyo, a tchi d’uwar máma woi mi. 

16Le atchad’a ti hut go gen d’uwarâ, ti zlap ki sed’emu ni, a tchat tei ki d’uwar 
máma mi. Agi tchazi woyo. Buzuwazi mba mi hulong kaziya. 

17Le sana mi ve wiyem mba abum gorombid’a d’oze wiyem mba asum gorotid’a 
atchad’a ni, azi le ni vama ndjendjed’a. A mba digizi woi aduk sum mazina. Mi 
mba mi hlaneka hi tcho mambid’a kayam mi ve ni wiyemba. 

18Le sana mi bur katcha d’a buzuna fata ni, a digizi woi aduk sum mazina, kayam 
azi djak a tchila yam gat ta d’el lovot ta á le tchod’a hina d’id’a. 

19Ar ang bur kabung wiyemba d’oze asung wiyeta d’i. Le sana mi bur ki 
sumamamba ni, azi djak a mba hlaneka hi tcho mazid’id’a. 

20Le sana mi bur katchad’a habum wiyemid’a ni, mi mbud’umî zulona. Mandjufâ 
katcha ndata djak, a mba hlaneka hi tcho mazid’a, a mba bo ni bei grona mi. 

21Le sana mi ve wiyema amamba ni, mi le ni sun nda ata yat tuo d’a, mi mbut ni 
wiyema zulona. Kayam ndata, a mba ka’î bei grona. 

22Ar agi ngomogi gat manda pet ki vun man ma he ma tetengâ mi, agi lagi sunda 
kamu, kayam ambas sa an hagizi á kaka kua wanda, ti noyôgi woi d’i. 

23Andjaf suma an nga ni digizi woi avorogi wana, agi tid’igi yam gat mazid’a d’i, 
kayam ni yam sun nda tcho d’a hina d’a ba, an mbud’uzi huyogon wana. 

24An dagi ala: Ni agi ba, mba hlagi ambas mazid’a; an mba ni hagiziya. Nambas sa 
ambira ki mbul ayuma a nga sor kä kuad’a. An ni Ma didina Alo magi ma walagi 
woi kandjaf suma dingîna. 

25Agi walagi ir d’uwarâ d’oze azureina d’oze ambureina d’oze aluweina, suma 
yed’etna ki suma ndjendjed’a tala agi mbud’ugi sum magina ndjendjed’a ki 

d’uwarâ d’oze kazureina d’oze kambureina d’oze kaluweina d’oze kahle suma a 
dram kä andaga suma ndjendje suma an noyôzi woina d’uo d’a. 

26Agi kagagi ni man suma yed’etna, kayam an Ma didina ni Ma bei tchod’ina. An 
walagi kandjaf suma dingâ ni kayambala agi kagagi ni sum mana d’a. 

27Le mandjufâ d’oze atchad’a a nga djop ki suma azuleina d’oze a djop yam vama 
nga mbana ni, agi duruzi kahinad’a, agi tchazi woyo. Buzuwazi mba mi hulong 
kaziya. 

Sunda hi suma hi Levi-nid’a 21 

Alona mi he vuna yam suma ngat buzuna 

1Ma didina mi de mi Moise ala: Ang de mi suma ngat buzuna Aron groma ala: 
Ar ma ngat buzuna mi mbut tam ndjendjed’a ki sama mi mit aduk sum mamina 
d’i. 

2Wani ni ki suma a nga go ki sed’ema hol, nala, asum mboze abumu, goroma 
d’oze goromba ki wiyema. 

3Wiyem mba atcha d’a a vat nga d’uo d’a, kayam ndat ni d’a nga ki sed’em god’a, 
kayam a vat nga d’uo, mi ndak á mbut tam ndjendjed’a kat mi. 

4Mi ni d’igi amulâ na aduk sum mama; ar mi mbut tam ndjendjed’a á mbut tam 
zulona d’i. 

5Ar suma ngat buzuna a wel yazi d’oze apei dudumazi d’oze a zi tazi á tak kei ala 
azi nga kur yor tad’a d’i. 

6Ar azi ka’î suma yed’etna yam an Alo mazina, ar azi mbud’un simiyên 
ndjendjed’a d’i, kayam azi nga han he d’a hawa d’a ngala; ni tena hi an Ma didina 
Alo mazinina. Ar azi ka’î suma yed’etna. 

7Ar azi vatcha d’a gaulang ngi, d’oze d’a mbut tat zulonid’a d’uo mi. Ar azi vatcha 
d’a a digit teid’a d’i, kayam ma ngat buzuna ni sama yed’etna yam an Alo mama. 

8Agi Israel-lâ agi gologisuma ngat buzuna ni suma yed’etna, kayam a nga he tena 
mi an Alo magina. A mba ka’î suma yed’etna kagiya, kayam an ni Ma bei 
tchod’ina, an ni Ma didin ma tinigi iragi vagina. 

9Le ma ngat buzuna goromba ti mbut tat zulona á le gaulangâ ni, ti mbut nabut 
zulona; a ngalat tei kakud’a. 

10Ma ngat buzu ma ngol ma yam b’oziyoma ma a manam a vom mbulâ kam a 
tinim iram vam yam sun ndata ma a tchugum baru ma a tinim iram vama atama, 
mi ar yam mbei hawa d’uo, mi haû baru ma atama woi d’uo mi. 

11Mam mba mi i yam mat ti, mi mbut tam ndjendjed’a yam matna habuma d’oze 
yam matna hasuma d’uo mi. 

12Mam mba mi nde woi kur zlub’u d’a kud’ora d’i, mba mi mbut zlub’u d’a 
kud’ora hi an Alo mamid’a ndjendjed’a d’uo mi, kayam a manam a vom mbulâ hi 
an Alo mamina kamu. An ni Ma didina. 

13Mam mba mi ve ni gor weid’a ba atchad’a. 

14Mam mba mi vatcha d’a modonod’a d’i, d’oze d’a ndjuvut mi digit teid’a, d’oze 
d’a gaulangâ, d’oze d’a mbut tat zulonid’a d’i, wani mba mi ve ni gor wei d’a aduk 
sum mamid’a ba atchad’a. 

15Mam mba mi mbut andjavam zulona aduk sum mama d’i, kayam an ni Ma didin 
ma tinim iram vama. 

Ahle suma a d’el suma yam sun nda ngat buzunid’a 

16Ma didina mi de mi Moise kua ala: 

17Ang de mi Aron ala: Sama ad’u andjavang ma daka kur atchogoi d’a lara pî, mba 
mi hud’ï geven go á le sun nda ngat buzuna á he tena mi an Alo mama d’i. 

18Sama lara ma da’â, le ni ma duka, le ni ma dileîd’a, le ni ma atchinam 
hengileud’ina, le ni ma ir hliu tam tu mi vut nga ata yam mbuo na ni, mi hut go á 
le sun nda ngat buzuna d’i. 

19Le ni ma abom mboze asem kusâ, 

20le ni ma do’orâ d’oze ma agengâ, le ni ma iram teud’ina d’oze ma vuyoka, le ni 
ma bigriuna, d’oze ma a pad’am hud’um mbeina ni, mi ndak á le sun nda ngat 
buzuna d’uo mi. 

21Ar sama ad’u andjafâ hi Aron ma ngat buzuna ma da’â, mi hud’ï geven an Ma 
didina go á han vama ngat buzu ma ngala d’i; ma da’â mi he tena mi an Alo mama 
d’uo mi. 

22Mi ndak á te te ma a tinim iram vam ma kal teglesâ ki ma a tinim iram vam mi 
an Alo mamina. 

23Wani mi i ata yima baru d’a ka ira d’i, mi hut go gen yima ngal ahle suma ngat 
buzuna d’uo mi, kayam mi ni daka. Ar mi mbut yi man ma a tinim 
iram vama ndjendjed’a d’i, kayam an ni Ma didin ma ni tin yi máma iram vama. 

24Moise mi de zla ndata mi Aron azi ki groma ki Israel-lâ pet mi. 

Sunda hi suma hi Levi-nid’a 22 

Gat ta yam te ma a hum mAlonina 

1Ma didina mi de mi Moise kua ala: 

2Ang de mi Aron azi ki groma, ar azi d’el tazi woi ata he d’a hawa d’a a tinit irat 
vat ta Israel-lâ a nga handjid’a, ar a mbud’un simiyên Ma bei tchod’ina 
ndjendjed’a d’i. An ni Ma didina. 

3Ang dazi ala: Sama lara ma aduk andjavagina, le ni kur atchogoi d’a lara pî, ma 
mi mbut tam ndjendjed’a mi hut go á te he d’a hawa d’a a tinit irat vat ta Israel-lâ 
a nga handji mi an Ma didinid’a ni, an mba ni digim mbei avoronu, kayam an ni 
Ma didina. 

4Sama lara ma ad’u andjafâ hi Aron ma libina mi nde atama d’oze ma hle mbilîna, 
mi te he d’a hawa d’a a tinit irat vata d’i, gak mi mbut yed’et tua. Gat ndata ti ni 
yam sama mi do sama mi mbut tam ndjendjed’a ki vama matnina, yam sama 
sumurum mba vut grona djang ngei atama, 

5yam sama mi do vama dram kä ma mi mbut ki tam ndjendjed’ina, d’oze yam 
sama vama ndjendje ma lara mi nde atam mi mbud’um ndjendjed’ina mi. 

6Sama mi do ahle suma hina na, mba mi mbut ndjendjed’a gak fladege, mi te he 
d’a hawa d’a a tinit irat vata d’i, wani mi mbus tam mbei aduk mbina. 

7Bugol nika hafatid’a, mba mi mbut yed’et. Bugola, mi te he d’a hawa d’a a tinit 
irat vata, kayam ni te mama. 

8Ar mi mut vama mitna d’oze ma vana vuma á mbut tam ndjendjed’a ki sed’em 
mbi, kayam an ni Ma didina. 

9Ar azi ngom vun man ma hed’a, ar azi mbud’um ndjendjed’a á hlaneka hi tcho 
mazid’id’a kazi ba, a bo d’i, kayam an ni Ma didin ma ni tinizi irazi vazina. 

10Ar angeina mi te he d’a hawa d’a a tinit irat vata d’i. Ma mba á kak avo 
hi ma ngat buzuna ndjöna, d’oze ma lum sunda yam beged’ina a te he d’a hawa 
d’a a tinit irat vata d’uo mi. 

11Wani le ni magom ma ma ngat buzuna mi guzum ki bege mambina, d’oze ma a 
vud’um avo hatama ni, a te te máma. 

12Ma ngat buzuna gorom mba angeina mi vata, ti te te ma a pad’am aduk he d’a 
hawa d’a a tinit irat vatina d’i. 

13Wani ma ngat buzuna gorom mba ti ar modonod’a bei vut gorîd’a, d’oze d’a 
ndjuvut mi digit tei bei vut gorîd’a, le ti hulong avo habut d’igi ndat ki weyeta na 
ni, ti te tena habutna, wani angeina mi te d’i. 

14Le sana mi te he d’a hawa d’a a tinit irat vata ir vita ni, mi wurak ahlena 
mi ma ngat buzuna ir gusa hi he d’a hawa ndatid’a, mi hle vama ding ma ndak ir 
gusa hi he d’a hawa ndatina, mi walam kä ad’u vahl, mi hle tu, mi tinim yam he 
d’a hawa ndata kua. 

15Ar suma ngat buzuna a mbut ahle suma Israel-lâ a pad’azi aduk he d’a hawa d’a 
a tinit irat vat á handji mi an Ma didinid’a ndjendjed’a d’i. 

16Le a tat nga ata lovod’ot tuo ni, a tin ni tcho d’a dinga yam Israel-lâ. A hulong he 
vama dingâ á min zla mazid’a, kayam an ni Ma didin ma ni mbut he d’a hawa 
ndata vama an tinim iram vama. 

Gat ta a man ki va ma ngat buzunina 

17Ma didina mi de mi Moise kua ala: 

18Ang de mi Aron azi ki groma ki Israel-lâ pet ala: Sama lara ma Israel-lâ d’oze 
angei ma nga kaka adigazi ma he he d’a hawa d’a ngala mi an Ma didinina, le ni 
yam vun ma hle ma mam hluma, d’oze le ni kur min mamba ni, 

19mi he ni va mam mandjuf ma bei daka ba na, aduk amuzleina, d’oze aduk 
tumiyôna, d’oze aduk b’ogeina, kayambala an ni vum abomu d’a. 

20Ar agi hagi vama daka vama ngat buzuna mi an Ma didina d’i, kayam an nga ni 
vum abogi d’i. 

21Le sana mi he d’uwar mam ma nglona, d’oze ma gureina vama ngat buzu ma 
zlap darigïd’a, le ná ndak vun vun ma hle ma mam hluma, d’oze le ni he d’a hawa 
d’a kur min mambid’a ni, mi he ni vama bei daka ma bei vama tcho atam ba na, 
kayambala an ni vum abomu d’a. 

22Ar agi hagi vama duka d’oze ma asem gundina d’oze ma yam ma dingâ kad’ina 
d’oze ma tam mbilîna d’oze ma keleûna atama d’oze ma bigriuna atama, vama 
ngat buzu ma ngala mi an Ma didina yam yima ngal ahle suma ngat buzuna d’i. 

23Ang ndak á he amuhlâ d’oze gor timi ma abom ma dingâ fiyaka kal ndramina, 
d’oze ma abom kid’ak gid’engina vama ngat buzu ma kur min mangina, wani mi 
ndak nga á ndak vun vun ma hle ma ang hluma d’i. 

24Fata agi mbagiza kur ambas magid’id’a, ar agi hagi vama hazlam hud’uma d’oze 
ma a tom hud’uma d’oze ma a pad’am hud’uma d’oze ma a ngad’am hud’um 
mbeina mi an Ma didina d’i. 

25Agi vagi vama ngat buzu ma hina na abo angeina á handji á ted’a mi an Alo 
magina d’i. Kayam azi nahle suma yazi ma dingâ kad’ina, nahle suma daka mi, an 
nga ni vazi abogi d’i. 

26Ma didina mi de mi Moise kua ala: 

27Gor amuhlâ d’oze gor timina d’oze gor b’ëna, ata yima a vud’uma, aram mi le 
burâ kasum kid’iziya. Kur bur ma klavandina ki bur ma ar avok hina, mi ndak á 
hum vama ngat buzu ma ngala mi an Ma didina. 

28Amuhla d’oze timid’a d’oze b’ëd’a, agi ngad’at kur bur ma tuna ki gorotna djak 
ki. 

29Le agi hagi vama ngat buzu ma le mersid’a mi an Ma didina ni, agi handji ni ki 
lovod’ot kayambala an vat abogiya d’a. 

30Agi tagizi ni kur bur ma tuna, agi arat gak yorogo d’i, kayam an ni Ma didina. 

31Agi ngomogi vun man ma hed’a, agi lagi sunda kam mi, kayam an ni Ma didina. 

32Ar agi mbud’un simiyên Ma bei tchod’ina ndjendjed’a d’i, kayam an ka’î Ma bei 
tchod’a ba na adigagi agi Israel-lâ, kayam an ni Ma didin ma tinigi iragi vagi 

33ma buzugugï woi kur ambas sa Ezipte-d’a á kak Alo maginina. An ni Ma didina. 

Bur ma vun til ma tetengâ 
(a) Bur ma sabatna 

Sunda hi suma hi Levi-nid’a 23 

1Ma didina mi de mi Moise kua ala: 

2Ang i de mi Israel-lâ ala: Fata agi mba tchagi wala yam vun til manid’a, agi mba 
togogi ni tok ka a tinit irat vata á kud’uronu. 

3Agi mba lagi sunda burâ karagaya, wani bur ma kid’iziyana ni bur ma sabat ma 
tuk tad’a. Agi togogi tok ka a tinit irat vata. Ata yima lara ma agi mba kagagi 
kuana, agi lagi sunda kur bur máma d’i, kayam ni bur ma sabatna hi an Ma 
didinina. 

(b) Pa’â kavungô ma bei angufina 

4Ma didina mi de kua ala: Wana ni vun til ma tetengâ hi an Ma didinina ki tok ka a 
tinit irat vat ta agi mba tchazi walazi woi kur bur ma an ngamina: 

5Kur bur ma dogo yam fid’ina hi til ma avo’îna ki fladeged’a ni vun til ma Pa’â á 
kud’uron an Ma didina. 

6Kur bur ma dogo yam vahlâ hi til mámina ni vun til ma a lum kavungô ma bei 
angufa á kud’uron an Ma didinina. Agi tagi avungô ma a lum bei angufina gak 
burâ kid’iziya. 

7Kur bur ma avo’â agi mba togogi tok ka a tinit irat vata á kud’uronu. Ar agi lagi 
sun nda kaud’a kur bur máma d’i. 

8Agi hagi ahle suma ngat buzu suma ngala mi an Ma didina gak burâ kid’iziya. Kur 
bur ma kid’iziya máma agi togogi tok ka a tinit irat vata á kud’uronu. Agi lagi sun 
nda kaud’a kur ri. 

(c) Vun til ma yam awu ma ne avo’îna 

9Ma didina mi de mi Moise kua ala: 

10Ang i de mi Israel-lâ ala: Fata agi kalagi kur ambas sa an nga ni hagizid’a, ata 
yima agi mba dud’ugi awunina, agi kagi yam awu magi ma ne avo’â mi ma ngat 
buzuna. 

11Ma ngat buzu máma mi gas yam awu máma akulo avogon an Ma didina, kayam 
an vum abogiya. Mi gazam akulo ni bugol bur ma sabatna. 

12Kur bur ma agi hagi yam awuna á gazam akulona, agi hagi gor timi ma bizam tu 
ma bei dakina he d’a hawa d’a ngala mi an Ma didina 

13zlapa ki he d’a hawa d’a afut ta adiged’i d’a a tib’eget ki mbulîd’a ir kilona 
karagaya he d’a hawa d’a ngal la his sa afufuî d’a avogon an Ma didinid’a zlapa ki 
süm guguzlud’a lidirâ tu ki nusa mi. 

14Agi tagi avungôna d’oze yam awu ma haûd’a d’oze awu ma awilina d’i, gak bur 
ma agi mban ki he d’a hawa d’a ngala mi an Alo maginina tua. Gat ndata ti arî gat 
ta didinda yam andjavagi ata yima agi mba kagagi kuana. 

(d) Vun til ma dut awuna 

15Ma didina mi de mi Moise kua ala: Ndjivin bugol bur ma sabat ma agi mba 
mbagi ki yam awuna á gazam akulona, agi ndumugi dimasa ndundum kid’iziya, 

16nala, burâ dok vahl. Bugol dimas sa kid’iziyad’a, agi hagi he d’a hawa d’a dinga. 

17Agi tchologï avo hatagi kavungô ma a lum kafut ta adiged’id’ina ir kilona hindi 
ma a yum kangufina abogi mbà mbà á gazam akulo. Wana nahle suma avo’â hi an 
Ma didinina. 

18Agi tinigi yam avungô máma tumiyô suma bizazi tutu suma bei dakina kid’iziya 
kamuhl ma azongâ tu ki gamlâna mbà mi. Agi hazi he d’a hawa d’a ngala mi an Ma 
didina, zlapa ki he d’a hawa d’a süm guguzlu d’a he d’a hawa d’a ngal la his sa 
afufuî d’a avogon an Ma didinid’a. 

19Agi hagi mbekmberena vama ngat buzu ma zlup yam tchod’a ki tumiyô suma 
bizazi tutuna mbà vama ngat buzu ma zlap darigïd’a mi. 

20Ma ngat buzuna mi gazazi akulo zlapa kavungôna hawu ma ne avo’â ki tumiyô 
suma mbàna, mi tinizi irazi vazi mi an Ma didina; a arî mama. 

21Kur bur máma agi tchagi wala yam tok ka a tinit irat vata. Agi lagi sun nda 
kaud’a kur bur máma d’i. Wana ni gat ta didinda yam andjavagi ata yima lara ge 
pet ma agi mba kagagi kuana. 

22Fata agi mba dud’ugi awu maginid’a, agi aragi apei asine magina kä bei duta 
nde nde, agi varagi awu ma yak kä blogogina d’i. Agi aragizi mi suma houd’a 
kangoyogeina, kayam an ni Ma didina Alo magina. 

(e) Bur ma ge hum ma furîd’a 

23Ma didina mi de mi Moise kua ala: 

24Ang i de mi Israel-lâ ala: Kur bur ma avo’â hi til ma kid’iziyanina, ni bur ma agi 
mba lagi vun tilâ kuana, ni bur ma agi mba gagi humba kadif fa bud’a kuana mi. 
Ni tok ka a tinit irat vat á kud’uronda. 

25Agi lagi sun nda kaud’a kur ri, agi hagi ahle suma ngat buzu suma ngala mi an 
Ma didina kua. 

(f) Bur ma ngol ma a zlup yam tchod’a kuana 

26Ma didina mi de mi Moise kua ala: 



223 

 

 
Bible azumeina 

© 1999, Alliance Biblique du Tchad 

 

 

 

27Kur bur ma dogona hi til ma kid’iziya mámina, ni bur ma a zlup yam tchod’a 
kuana. Agi togogi tok ka a tinit irat vata á kud’uronu, agi mbud’ugi tagi hohoud’a, 
agi hagi ahle suma ngat buzu suma ngala mi an Ma didina. 

28Agi lagi sunda kur bur máma d’i, kayam ni bur ma a zlup yam tchod’a kuana, ni 
bur ma mbeî a zlup yam tcho magid’a avogon an Ma didina Alo maginina. 

29Sama lara ma mbut nga tam hohoud’a kur bur máma d’uo na, a mba pad’am 
mbei aduk sum mama. 

30Sama lara ma mi le sun nda lara kur bur mámina, an mba ni bam mbei aduk 
sum mama. 

31Agi lagi sun kur bur máma tu d’i. Wana ni gat ta didin nda yam andjavagi kur 
atchogoi d’a lara ge pet ata yima agi mba kagagi kuana. 

32Bur máma mba mi mbut ni bur ma sabat ma agi mba tugugi tagi kuana. Agi 
mbud’ugi tagi hohoud’a, agi lagi vun til ma sabat magina kur fladeged’a hi bur ma 
zlengîna hi til mámina gak fladeged’a avinda. 

(g) Vun til ma yam zlub’u d’a tetengina 

33Ma didina mi de mi Moise kua ala: 

34Ang i de mi Israel-lâ ala: Kur bur ma dogo yam vahlâ hi til ma kid’iziya máma, 
agi lagi vun til ma zlub’ud’a á suburun an Ma didina gak burâ kid’iziya. 

35Kur bur ma avo’â agi mba togogi tok ka a tinit irat vata, agi lagi sun nda kaud’a 
kur bur máma d’i. 

36Agi hagi ahle suma ngat buzu suma ngala mi an Ma didina gak burâ kid’iziya. 
Kur bur ma klavandina, agi togogi tok ka a tinit irat vata, agi hagi ahle suma ngat 
buzu suma ngala mi an Ma didina. Bur máma mba mi mbut ni bur ma agi togogi 
tok ka ngol la a tinit irat vat zenenda; agi lagi sun nda kaud’a kur bur máma d’i. 

37Wana ni vun til mana ki tok ka a tinit irat vata. Agi tchagi wala a han he d’a 
hawa d’a ngala, d’a afuta, d’a ngat buzuna, d’a hi süm guguzlud’id’a, nala, he d’a 
hawa d’a lara ge pet kur bur ma an ngama, 

38zlapa ki bur man ma sabat ma lara ge pet, he d’a hawa magid’a ki vun magi ma 
hled’a, zlapa ki he d’a hawa d’a lara ge d’a agi handji kur min magid’id’a. 

39Kur bur ma dogo yam vahlâ hi til ma kid’iziyanina, fata agi dud’ugi ahle suma 
agi zumuzi yam ambasina, agi lagi vun tilâ á kud’uron an Ma didina gak burâ 
kid’iziya. Bur ma avo’â mba mi mbut ni bur ma tuk tad’a, bur ma klavandi ma 
bugol vun tilîna ni bur ma sabat ma tuk tad’a mi. 

40Kur bur ma avok máma agi yogi vud’agu ma djivina kabo amulongeîna kabo 
agu ma d’ufa kabo da’ara mi. Agi lagi furîd’a avogon an Ma didina gak burâ 
kid’iziya. 

41Agi lagi vun til máma avogon an Ma didina kur biza d’a lara ge pet burâ 
kid’iziya kid’iziya. Wana ni gat ta didin nda kagi kur atchogoi d’a lara ge peta: Agi 
lagizi ni kur til ma kid’iziyana. 

42Agi gro vut ta Israel-la pet, agi kagagi kur zlub’ud’a gak burâ kid’iziya, 

43kayam andjavagi ma bugolâ mi wala ata yima an buzugugï woi yam ambas sa 
Ezipte-d’ina, ni kagagi ni kur zlub’ud’a. An ni Ma didina Alo magina. 

44Ni hina ba, Moise mi de zlad’a mi Israel-lâ yam vun tilâ hi Ma didinina teteng. 

Sunda hi suma hi Levi-nid’a 24 

Agu ma tin lalamba kama 

1Ma didina mi de mi Moise kua ala: 

2Ang he vuna mi Israel-lâ ala a mbang ki mbul olif ma d’igila hirwilingâ yam agu 
lalamba á ngal ki lalamba teteu. 

3Ar Aron mi tinit bugol baru d’a ka ir ra ka ir zanduk ma glangâs ma kur zlub’u 
d’a ngaf tad’ina tala ti ngal burâ ki burâ avogon an Ma didina d’a, tin ad’ud’a 
fladege dei gak yorogo. Wana ni gat ta didin nda yam andjavagid’a. 

4Mi ndjar lalamba akulo yam agu lalam ma a lum ki lora bei zozota ba d’a tala ti 
ngal avogon an Ma didina burâ ki burâ d’a. 

Avungô ma a hum mAlonina 

5Ma didina mi de mi Moise kua ala: Ang yo afut ta adiged’id’a, ang gavungôna 
dogo yam mbà. Avungô ma lara pî afut mamba ni kilona karagaya karagaya. 

6Ang ndjaram djirdid’a mbà, djirdi d’a lara pî ang tin avungôna kua karagaya 
karagaya. Ang tinim yam tabul ma lor ma bei zozota ba na avogon an Ma didina. 

7Ang vo dubang ma his djivid’a ma d’igila hirwilingâ yam djirdi d’a lara ge. 
Dubang máma mi mbut ni vama ge humba d’igi he d’a hawa d’a ngala na avogon 
an Ma didina. 

8Kur bur ma sabat ma lara pî azi ndjar avungôna avogon an Ma didina teteu. 
Wana ni vun ma djin ma didin ma yam agi Israel-lîna. 

9Avungô máma mba mi arî mi Aron azi ki groma. Azi mba tum ata yima tu ma a 
tinim iram vama. Mba mi mbut ni he mazi d’a hawa d’a kal tegles sa aduk ahle 
suma azi ngalazi avogon an Ma didinina. Wana ni gat ta didinda. 

A ngop sama mi las Alona 

10Gor ma Ezipte ma asumî d’a Israel-lina, mi nga aduk Israel-lâ kur kangâ. 
Huneîd’a tchol adigazi ki ma Israel-lâ. 

11Ma abumî ma Ezipte-nina mi las simiyê Alona, mi ngulum mi. A mbamî mi 
Moise. Asum a yat ala Selomit ni Dibri ma ad’u andjafâ hi Dan-nina goromba. 

12A hum abo sama ngomba á djup zla d’a Ma didina mi dat kamba. 

13Ma didina mi de mi Moise ala: 

14Ang nde ki ma lazan simiyên máma woi kur kangâ. Suma a hum ngul ndata ki 
humazina a tin abozi kamu, ablau suma pet a durum kahinad’a, a tchumu. 

15Ang i de mi Israel-lâ ala: Sama lara ma mi ngul Alo mamina, mba mi zi aneka hi 
tcho mambid’a kamu. 

16Sama mi lazan simiyêna, ablau suma a durum kahinad’a, a tchum mbeyo. Le 
nangeina d’oze gor vuta pî, a tchum mbeyo, kayamba mi lazan an Alona 
simiyênda. 

17Sama mi tchi sanina, a tchum mbei mi. 

18Sama mi tchi d’uwarîna, mi he d’uwarâ balumu. 

19Le sana mi ka ndrama mbilâ ni, a kam mbilâ d’igi mam ka ndrama na mi. 

20Le sana mi kus ndrama asemu ni, a kuzum mama mi. Sama tcho ndrama irama 
a tchom mamba mi. Sama mi kus ndrama siyam mbeina, a kuzum mama woi mi. 
A kam mbilâ d’igi mam ka ndrama hina dedege mi. 

21Sama tchi d’uwarîna mi he d’uwarâ balumu, wani sama mi tchi sanina, agi 
tchum mbeyo. 

22Gat ndata ni yam angeina, yam gor vut ta Israel-la mi, kayam an ni Ma didina 
Alo magina. 

23Moise mi de mi Israel-lâ ala a nde woi ki sama ngul Alona máma kur kangâ, a 
durum kahinad’a, a tchumu. Israel-lâ a le d’igi Ma didina mi hazi vuna avun Moise 
na. 

Sunda hi suma hi Levi-nid’a 25 

Biza d’a sabat ta tuk ta d’a yam andagad’id’a 

1Ma didina mi de mi Moise yam ahina d’a Sinai-d’a ala: 

2Ang i de mi Israel-lâ ala: Fata agi kalagi kur ambas sa an nga ni hagizid’a, agi 
aragi andagad’a ti gumur kä; biza ndata mba d’i mbut ni biza d’a sabat ta agi mba 
suburun kuad’a. 

3Ang zum asineng gak bizad’a karagaya. Kur biza d’a karagaya ndata, ang tchau 
abo guguzlu manga, ang dud’ut vud’ut mi. 

4Wani biza d’a kid’iziyad’a mba d’i mbut ni biza d’a sabat ta tuk tad’a yam 
andagad’a. Ni biza d’a sabat ta agi mba suburun an Ma didina kuad’a. Ang zum 
asineng ngi, ang tchau abo guguzlu manga woi d’uo mi. 

5Ang dut awu ma magor ma mi deî kur biza ndatina d’i, ang dut abo guguzlu d’a 
ang arat bei tchaud’a kur biza ndatid’a d’uo mi. Biza ndata ti arî biza d’a sabat ta 
tuk tad’a yam andagad’a. 

6Ni yam tuk tad’a handaga ndatid’a ba, agi mba fagi ki tena, nala, angû, azong 
mangâ ki wei manga, sama lang sunda yam beged’ina kangei ma nga kaka ki 
sed’engâ, 

7d’uwar mangâ kazureina kamburei suma yam ambas mangina mi. Ahle suma vut 
kur biza ndatina pet a mba mbut ni te magina, a mba mbut ni te mazina mi. 

Biza d’a ngol la furîd’a 

8Ma didina mi de kua ala: Agi ndumugi biza d’a sabat ta tuk tad’a handagad’id’a 
ndundum kid’iziya, nala, bizad’a dok fid’i yam zlengâ. 

9Kur bur ma dogona hi til ma kid’iziya ma kur biza ndatina, agi mba bugi adif fa 
furîd’a. Ni bur ma ngol ma zlup yam tchod’a. Agi bugi adifa kur ambas magid’a 
pet. 

10Biza d’a dok vahla, agi tinit irat vad’u, agi tchagi wala kur ambasa á tchuk suma 
akulo. Biza ndata mba d’i mbut ni biza d’a ngol la furîd’a. Nge nge pî adigagi mba 
mi hulong hle va mama, mba mi hulong ad’u adezem mi. 

11Biza d’a dok vahl ndata, mba d’i mbut ni biza d’a ngol la furîd’a; agi zumugi 
awuna kur ri, agi dud’ugi awu ma magor ma deî kur asinenina d’i, agi dud’ugi 
guguzlu d’a agi tchawat nga abot tei d’uo d’a d’uo mi. 

12Kayam ni biza d’a ngol la furîd’a, agi tinit irat vad’u, agi tagi nawu ma magor ma 
deî kur asinenina. 

13Kur biza d’a ngol la furî ndata, ar nge nge pî adigagi mi hulong hle va mama. 

14Le agi guzugi va woi abo tagi d’oze agi guzugi va abo tagiya ni, ar agi lagi ir tagi 
d’i. 

15Le agi guzugi va abo tagiya ni, agi tinigi ad’u d’a ndumba ei ni kur biza d’a ngol 
la furîd’a, agi wuragamî kahle suma a mba vut kur biza d’a nga d’i mbad’ina. 

16Le bizad’a ar avok ngola á fe biza d’a ngol la furîd’a tua ni, agi tinigi gusa hi va 
mámid’a ngola. Le bizad’a ar akid’eid’a ni, agi tinigi gusa hi va mámid’a akid’eid’a 
mi. Kayam ni ndumba hawu ma dut ma kur asine mámina ba, agi mba guzum 
kiya. 

17Ar sa adigagi mi le ir ndrama d’i, ar agi lagi mandara an Alo magina, kayam an 
ni Ma didina Alo magina. 

18Agi tid’igi yam gat manda, agi ngomogi vun man ma hed’a, agi lagi sunda kazi 
mi. Hina wani, agi mba kagagi ki halasa kur ambas magid’a. 

19Ambas ndata mba d’i wulugi awuna, agi mba tagiya, agi mba hobogiya, agi mba 
kagagi kua ki halasa mi. 

20Dam agi mba dagi ala: Ei mba tei ni me kur biza d’a kid’iziyad’a, kayam me ei 
mba zumi kur ri, ei mba dud’i awu kur ruo mi ge ni, 

21gola! An mba ni b’e vunan kagi kur biza d’a karagayad’a, mba d’i wulugi awuna 
ndak ir bizad’a hindi. 

22Agi mba zumugi ni kur biza d’a klavandid’a, agi mba tagi nawu ma adjeuna gak 
mba kur biza d’a zlengîd’a. Agi mba tagi nawu ma adjeuna gak agi mba dud’ugi 
kawu ma awili ma kur biza d’a zlengîd’ina. 

Gat ta yam andaga d’a a guzut tei ki irat tuo d’a 

23Ma didina mi de kua ala: Agi ndak á guzugi andagad’a woi ki irat fafat ti, kayam 
andagad’a ni manda. Agi avo hatan ni d’igi angoyogeina ki suma kak ki sed’en 
ndjöna na. 

24Kur ambas sa agi mba tagi kata pet, agi tinigi gata á mbut andagad’a. 

25Le wiyengâ mbut houd’a mi gus abo siliu mamba woi nde ni, wiyem ma nga go 
ki sed’em ma nga ki lovota á mbud’utna, mi hulong mbut vama wiyema mi guzum 
mbeina. 

26Le sa máma mi nga ki sama mbut va máma d’uo, le mam tamba mi hal lovota á 
mbut yam vama mam guzum mbeina ni, 

27mi tinï ad’ud’a ndumba ni kur biza d’a mi guzum mbei kuad’a dei gak mi mba 
kur biza d’a mam min mbud’umba, mi wura’î yam biza d’a ar avok gak mba kur 
biza d’a ngol la furîd’id’a, tua ba mi hle va mama. 

28Le mi fe nga vama mi wurak kam mbuo ni, vama mi guzum mbeina, mi arî hi 
sama mi guzum aboma gak biza d’a ngol la furîd’a. Sama mam hum vanina, mba 
mi nde woi kur biza ndata; sala vana mi hulong hle va mama mi. 

29Le sana mi gus aziyam ma nga kur azì ma ngol ma a nguyum ki gulumunina 
woyo ni, lovota nga kam á mbud’um kur biza d’a tud’a. 

30Wani le sala azì máma mi mbud’um nga kur biza d’a tud’a d’uo ni, azì ma nga 
kur azì ma ngol ma a nguyum ki gulumuna máma, mi arî hi sama mi guzuma 
kandjavam ki iram fafat, mba mi nde woi kurum kur biza d’a ngol la furîd’a d’uo 
mi. 

31Wani azì ma abagei ma a nguyum nga ki gulumuna d’uo na, mba ndumumî d’igi 
andaga d’a kä hawad’a na. A mba guzum mbeyo, wani salam ma guzuma, mba mi 
nde woi kurum kur biza d’a ngol la furîd’a. 

32Wani yam azì ma nglona hi suma hi Levi-nina kazì ma azi nga ki sed’ema, a 
ndak á mbud’um yam kur atchogoi d’a lara ge pet. 

33Le sana mi gus azina abo suma hi Levi-na ni, mba mi nde woi kur azì ma sama 
hi Levi-nina mi guzum mbei máma, d’oze azì ma ngol ma mam nga kaka kuana, 

kur biza d’a ngol la furîd’a. Kayam azì ma nglona hi suma hi Levi-nina nazì 
mazina ki irazi fafat aduk Israel-lâ. 

34Asine ma huyok azì mazi ma nglonina, sa ndak á guzum mbei d’i, kayam azi arî 
suliyoma ki irazi fafat. 

Gat ta yam sama hou ma mi nde vana abongâ 

35Ma didina mi de kua ala: Le wiyengâ mi nde houd’a, va nga abom mbuo ni, le 
nangeina d’oze le ni ma mba kak ki sed’eng yam ambas manga ndjöna pî, ang 
ndjunumu, kayam mi fe lovota á kak ki sed’engû. 

36Ar ang ve va abom ki mbina d’oze ang mbud’um iram kur fe mamba d’uo mi. 
Ang le ni mandara an Alo mangâ, ar wiyengâ mi kak ki sed’engû. 

37Ar ang hum bege d’a mbina d’i, ar ang hum awuna godjined’a d’uo mi, 

38kayam an ni Ma didina Alo magi ma pad’agï woi kur ambas sa Ezipte-d’a á hagi 
ambas sa Kanan-ndina, kayam ni kak Alo magina. 

Gat ta a hat á mbut yam sanid’a 

39Ma didina mi de kua ala: Le wiyengâ mi nde houd’a, mi gus tam mbei abongû ni, 
ang tinim sun nda magomba kam mbi. 

40Ar mi kak avo hatang d’igi sama le sun nda yam beged’ina na, d’oze sama mba á 
kak yam ambas manga ndjöna na. Mam mba mi kak kur sun manga gagak biza d’a 
ngol la furîd’a. 

41Kur biza ndata, mba mi nde woi avo hatang ki groma, mba mi hulong ad’u 
adezem yam andagad’a hi simiyêmba. 

42Kayam azi ni magumei man suma an buzuguzï woi kur ambas sa Ezipte-d’ina, 
ar ang guzuzi woi d’igi a gus magumeina woi na d’i. 

43Ar ang te kam kad’enga d’i, wani ang lan mandaran an Alo mangâ. 

44Naduk andjaf ma mi nguyugina ba, ang mba fe magumei suma andjuveina ki 
suma aropma. Ni adigazi azi ba, ang mba gus magumeina. 

45Agi ndak á guzugi angoyogeina ki suma a nga kaka adigagina kandjavazi ma a 
mba vud’um yam ambas magid’ina. Azi mba arî sum magina. 

46Agi mba arazi djona mi grogi suma blogogina d’igi ahle mazina na, agi mba 
ngomoziya; azi mba arî magumei magina ki irazi fafat. Wani b’oziyogi suma 
Israel-lâ ar sa adigagi mi te yam wiyema kad’enga d’i. 

47Le angeina d’oze ma mba á kaka yam ambas manga ndjöna ni ma ndjondjoîna 
ba, le wiyengâ mi nde houd’a, mi gus tam mbei abo angei máma d’oze abo ma mi 
nga kaka yam ambas manga ndjöna d’oze abo andjaf angei máma ni, 

48lovota nga á mbud’um bugol la mi gus tam mbei dad’a. Wiyem ma dingâ mi 
ndak á mbud’umu. 

49Abum wiyema d’oze abum goroma d’oze wiyem ma nga go ki sed’ema, mi ndak 
á mbud’umu. Le mam tam nga ki va ni, mi ndak á mbut yam tamu. 

50Mam ki sama mam gus tam mbei aboma, a ndum bizad’a, a tinï ad’ud’a nata 
biza d’a mam gus tam mbei kura dei gak mba ata biza d’a ngol la furîd’a, a le gusa 
ni yam ablaud’a hi bizad’id’a, a mba ndumut ni d’igi sama mi le sunda yam 
beged’ina na. 

51Le bizad’a ar avok ngola tua ni, mi hulong beged’a yam mbut mamba ndak yam 
beged’a hi salama d’a ar kam kur biza d’a ar avokid’a. 

52Le bizad’a ar akid’eid’a á tcha ata biza d’a ngol la furîd’a ni, mi ndum bege d’a 
mbut tamba ndak yam biza d’a ar avogom ndata. 

53Mam mba mi kak avo hi salama kur biza d’a ara, ni d’igi sama le sunda yam 
beged’ina na. Salama mba mi te kam kad’enga avorogi d’i. 

54Le mi mbut nga tam hina d’uo ni, mba mi nde woi ki groma ni kur biza d’a ngol 
la furîd’a mbeî. 

55Agi Israel-lâ, agi ni magumei man suma an buzugugï woi kur ambas sa Ezipte-
d’ina, kayam an nAlo magina. 

Sunda hi suma hi Levi-nid’a 26 

B’e vuna hAlonina 

1Ma didina mi de kua ala: Agi lagi fileina d’i, agi tinigi angus va avorogi d’i, agi 
tched’egi va d’uo mi. Agi tinigi ahina d’a djif fa hle tat d’igi angus va hina d’a kur 
ambas magid’a á kud’urogizi d’i, kayam an ni Ma didina Alo magina. 

2Agi ngomogi bur man ma sabat ma tuk tad’a, agi lagi mandara zlub’u man nda 
kud’ora, kayam an ni Ma didina Alo magina. 

3Le agi nga tid’igi yam gat manda, le agi ngomogi vun man ma hed’a, le agi nga 
lagi sunda kam mi ni, 

4an mba ni sagi alona ata yamu. Andagad’a mba d’i wulugi awuna, agu magina 
mba mi vut mi. 

5Agi mba togi awuna gak mi tinigi ata yima dut guguzlud’a, agi mba dud’ugi 
guguzlud’a gak ti tchagi ata yima zuma. Agi mba tagi tena hobogiya, agi mba 
kagagi kur ambas magid’a ki halasa mi. 

6An mba ni mba ki b’lenga halasa kagiya; agi mba burugi sena bei va mbud’ugi 
mandarâ ba. An mba ni dap amburei suma ayîna woi kur ambas magid’a; sa mba 
mi mba á dur ayîna kur ambas magid’a d’i. 

7Agi mba digigi magi suma djangûna; azi mba puk kä avorogi abo mbigeu magi 
d’a fiyaka. 

8Suma vahl adigagina a mba dik suma kisâ, suma kis adigagina a mba dik suma 
10.000; magi suma djangûna a mba puk kä avorogi abo mbigeu magi d’a fiyaka. 

9An mba ni djib’er kagiya, an mba ni aragi agi vud’ugiya, agi mba zulugiya. An 
mba ni tchol yam vun ma djin ma an djinim ki sed’egina mi. 

10Agi mba tagi awu ma adjeuna gak agi mba yom mbei á vrak ma awilina 
blangâmu. 

11An mba ni min yi man ma kaka adigagiya, an mba ni gologi 
d’igi vama ndjendjed’a na d’i. 

12An mba ni tit adigagiya, an mba ni ka’î Alo magina; agi mba kagagi sum mana 
mi. 

13An ni Ma didina Alo magi ma buzugugï woi kur ambas sa Ezipte-d’ina tala agi 
kagagi magumei mazina d’uo d’a. An kus djuk ma kelegina woyo, an aragi agi 
tid’igi yagi akulo herengîleng. 

Vun ma ged’a hAlonina 

14Ma didina mi de kua ala: Wani le agi nga humun nduo, le agi nga tid’igi yam vun 
man ma hed’a pet tuo, 

15le agi nga tchilagi tid’igi kam pet tuo, le agi gologi gata d’igi vamandjendjed’a 
na, le agi bud’ugi vun man ma djinda woyo ni, 

16wana nahle suma an mba ni mbagizï kagina: An mba ni mba á mbud’ugi 
mandarâ. An mba ni tumugi ki tugud’ei d’a homozed’a ki ta d’a kumura suma a 
mba kagi iragi mbuleina gak dabagi ari magid’a woina. Agi mba fagi ndaka, agi 
mba zaragi ahlena ni hawa na; magi suma djangûna a mba tazi naziya. 

17An mba ni mbut iran kak djangûna ki sed’egiya. Agi mba tchugugi susub’ok abo 
magi suma djangûna; suma a noyôgina a mba te kagiya; agi mba tinigi tagi ringâ 
avorozi bei azi digigi ba. 

18Le an lagi ahle ndazina hina pet ba, agi humugi nga d’uo ni, an mba ni ngobogi 
ngo-ngop yan kid’iziya yam tcho magid’a. 

19Kur ad’eng magi d’a agi nga suburugi ki tagid’a, an mba ni hulongôgi yagi kä, an 
mba ni b’al alona akulo kagi kiki; andaga magid’a mba d’i sira ad’enga kiki mi. 

20Ad’eng magid’a mba d’i dap pei ni hawana, andaga magid’a mba d’i wul awuna 
d’uo d’a, agu magina mba mi vut awilid’a d’uo mi. 

21Le agi tchologi ad’enga agi min humun nduo ni, an mba ni tumugi ki tugud’ei d’a 
tcho d’a tchi matna tutum yan kid’iziya ndak yam tcho magid’a. 

22An mba ni sunï amburei suma ayîna a mba vigigi grogina, a mba vigigi d’uwar 
magina; agi mba feyêgiya, lovot magid’a mba d’i se asuna. 

23Le an lagi hina pet ba, agi humugi nga ngop manda d’uo, agi tchologi ad’enga ki 
sed’enu ni, 

24an mba ni tchol ad’enga ki sed’egi mi, an mba ni tumugi tutum yan kid’iziya 
yam tcho magid’a. 

25An mba ni mba kayî ma durâ kur ambas magid’a á hlatchugulun yam vun ma 
djin ma an djinim ki sed’egina. Fata agi mba togogi kur azì magi ma nglonid’a, an 
mba ni sunï tugud’ei djabuma adigagiya, an mba ni hagi abo magi suma djangûna. 

26Ata yima an mba ni d’el avungô maginina, aropma dogo a mba gavungôna kur 
für ma tuna, a mba ngagizi ni ngä; agi mba tumu, wani mba mi hobogi d’i. 

27Le an lagi ahle ndazina hina pet ba, agi humun nga d’i, agi tchologi ad’enga ki 
sed’enu ni, 

28an mba ni tchol ad’enga ki sed’egi ngingring mi, an mba ni ngobogi ngo-ngop 
yan kid’iziya yam tcho magid’a. 

29Agi mba mud’ugi grogi suma andjofâ ki grogi suma aropma mi. 

30An mba ni b’lagagi yi magi ma nding ma fileina woyo, an mba ni to filei magi ma 
afata woyo, an mba tchugugi mad’agi akulo kamu, an mba ni gologi 
d’igi vama ndjendjed’a na mi. 

31An mba ni mbut azì magi ma nglona azì ma gureina, djona mba mi ar gevegi 
girib’ing. An mba ni pleî yi magi ma agi tinindji iram vama woyo, an mba ni his 
ahle magi suma his suma afufuîna d’uo d’a. 

32An tanda mba ni b’lak ambas magid’a woyo; magi suma djangû suma a mba kak 
kurâ, a mba le atchap kad’u. 

33An mba ni ndjoyôgi woi vivreng kayî ma durâ; ambas magid’a mba d’i mbut 
nambas sa abageid’a, azì magi ma nglona mba mi arî djona mi. 

34Ata yi máma ambasa mba d’i mbut awilid’a yam biza mat ta sabat ta tuk tad’a 
ata yima lara ma ndat mba d’i ar djonina, ata yima agi sä kur ambasa hi magi 
suma djangûnid’ina. Ata yi máma ambasa mba d’i tuk tad’u, ti mba d’i mbut 
awilid’a yam biza mat ta sabat ta tuk tad’a. 

35Ata yima lara ma ndat mba d’i ar djonina, mba d’i tuk tat yam biza mat ta sabat 
ta tuk tad’a ti fat nga d’uo ata yima agi nga kaka katna. 

36An mba ni mbut suma ar adigagi suma a mba kak yam ambasa hi mazi suma 
djangûnina mandarâ kagilam. Ni simet ma mba mi sir hum agunina go ba, mba mi 
digiziya. Azi mba ringî d’igi suma a ring avok ayî ma durîna na, a mba puk kä bei 
sa mi digizi ba mi. 

37A mba puk kä yam tazi teteng d’igi suma a ringî avok ayî ma durâ na, bei sa mi 
digizi ba. A mba tchol avok mazi suma djangûna d’i. 

38Azi mba dap pei aduk andjaf suma dingâ; andagad’a hi mazi suma djangûnid’a 
mba d’i taziya. 

39Suma a mba ar adigagina, a mba mbut amangeîd’a yam tcho mazid’a kur 
ambasa hi mazi suma djangûnid’a, a mba mbut amangeîd’a yam tchod’a habuyozi 
ngolod’a mi. 

Alona mba mi djib’er yam vun mam ma djinda 

40Ma didina mi de kua ala: Bugol ahle ndazina, azi mba de woi yam tcho mazid’a 
ki d’a habuyozi ngolod’a ki tchila mazi d’a azi tchilat avoronda ki so vun mazi ma 
azi son vunana, 

41azi mba wala ni an ba ni tchol ad’enga ki sed’ezi ni izi yam ambasa hi mazi 
suma djangûnid’a mi, azi mba ge yazi kä yam hur mazi ma b’ala, azi mba wala azi 
le ni tchod’a mi. 

42Ata yi máma an mba ni djib’er yam vun man ma djin ma an djinim kabuyozi 
ngolona, nala, ki Jakob ki Isak ki Abraham. An mba ni djib’er yam vun ma hle ma 
an hlum yam ambas mazid’ina mi. 

43Ata yima azi mba ar ambasa blogozi djona woi deina, mba d’i mbut awilid’a 
yam biza mat ta sabat ta tuk tad’a. Ata yi máma azi mba fe ndaka kayamba azi noî 
vun man ma hed’a, a gol gat manda is mi d’a. 

44Wani fata an mba ni izi kur ambasa hi mazi suma djangûnid’a, an mba ni arazi 
woi ki iran fafat ti, an mba ni golozi is gak mba ni dabazi woi d’i, an mba ni but 
vun man ma djin ma an djinim ki sed’ezina woi d’uo mi, kayam an ni Ma didina 
Alo mazina. 

45An mba ni djib’er kazi á wazi hohowozi yam vun ma djin ma an djinim kabuyozi 
ngolo á buzuguzi woi kur ambas sa Ezipte-d’a ir andjaf suma dingâ á kak Alo 
mazinina, kayam an ni Ma didina. 

46Wana ni gata ki vun ma hed’a ki hata suma Ma didina mi tinizi adigam ki Israel-
lâ abo Moise yam ahina d’a Sinai-d’ina. 

Sunda hi suma hi Levi-nid’a 27 

Gat ta a hat yam vun ma hled’id’a 

1Ma didina mi de mi Moise kua ala: 

2Ang i de mi Israel-lâ ala: Le sana mi hle vunam á he sana mi an Ma didina, le 
bugol mi min á sut tam yam vun ma hle máma ni, mi ndumî gusa hi sa mámid’a, 
mi hat mi an Ma didina, mi sut tamu. 

3Le ni sama bizam dok mbà gak mba dok karagayana ni, ang he ni bege d’a hap pa 
ndak ir aneka hi beged’a a ngat á hed’a yam zlub’u d’a kud’orid’a dok vahl. 

4Le natchad’a ni, ang he bege d’a hapa dok hindi. 

5Le ni ma bizam vahl gak mba dok mbàna, le ni gor mandjufâ ni, ang he bege d’a 
hapa dok mbà. Le ni gor atchad’a ni, ang he bege d’a hapa dogo. 

6Le ni ma tilim tu gak mba biza d’a vahla, le ni gor mandjufâ ni, ang he bege d’a 
hapa vahl. Le ni gor atchad’a ni, ang he bege d’a hapa hindi. 

7Le ni ma bizam kal dok karagayana, le ni mandjufâ ni, ang he bege d’a hapa dogo 
yam vahl. Le natchad’a ni, ang he bege d’a hapa dogo. 

8Le sana mi hle vunama mam mi ma hou ma ndak á wurak bege d’a a ngatina 
d’uo ni, mi i ki sama mi hle vunam kama avok ma ngat buzuna. Hina ma ngat 
buzu máma mi le gusa ni yam ad’enga hi sama mi hle vunam máma. 

9Le sana mi hle vunam á he d’uwar ma mi ndak á hum vama ngat buzuna mi an 
Ma didinina ni, ma mi han ni ma a tinim iram vam da na. 

10Ar a mbud’um ki ndram ma ding ngi; le ni ma djivina d’oze ma tchona pî, a 
mbud’um mbei d’i. Le sana mi min mbud’uzi woyo ni, azi djak ni suma a tinizi 
irazi vazi da na. 

11Le sana mi hle vunam á he d’uwar ma ndjendje ma mi ndak nga á hum vama 
ngat buzuna mi an Ma didina d’uo na ni, salam ma mi huma, mi i ki sed’em 
avok ma ngat buzuna. 

12Ma ngat buzu máma mi lum guzum ndak yam djivi mamba d’oze tcho mamba, a 
mba ka’î yam gus ndata na mi. 

13Le salama mi min á mbud’um yamu ni, mi wurak gusa hi va máma d’a ma ngat 
buzuna mi ngata, mi hle bege d’a ding nga ndak ir gusa hi va mámid’a, mi walat 
kä ad’u vahl mi hle tu, mi tinit yam gusa hi va mámid’a kua. 

14Le sana mi tin aziyam iram vam á hum mi an Ma didina ni, ma ngat buzuna mi i 
lum guzum ndak yam djivi mamba d’oze yam tcho mamba; gus ndata mba d’i ka’î 
hina mi. 

15Le salama mi min á mbud’um yamu ni, mi wurak gusa hazì mámid’a, mi hle 
bege d’a ding nga ndak ir gusa hazì máma d’a ma ngat buzuna mi ngata, mi walat 
kä ad’u vahl, mi hle tu, mi tinit yam gusa hazì mámid’a kua. 

16Le sana mi tin asine mam ma dingâ iram vam á hum mi an Ma didina ni, a lum 
guzumî ki ngola handjaf awu ma mam zaram kä kur asine mámina. Mi he bege d’a 
hapa dok vahl ngad’a yam awu orsâ ir kilona kikis hindi. 

17Le mi tin asine mama iram vam mi an Ma didina ni kur biza d’a ngol la furîd’a 
ni, gus ndata ti ka’î d’igi ma ngat buzuna mi ngat na. 

18Le mi tin asine mama iram vam á hum mi an Ma didina ni bugol biza d’a ngol la 
furîd’a ni, ma ngat buzuna mi ndum beged’a, mi kat tei ngad’a yam biza d’a ar 
avoka gak mba ata biza d’a ngol la furîd’a. 

19Le sala asinena mi min á mbud’um yamu ni, mi wurak gusa hasine mámid’a, mi 
hle bege d’a ding nga ndak ir gusa hasine máma d’a ma ngat buzuna mi ngata, mi 
walat kä ad’u vahl, mi hle tu, mi tinit yam gusa hasine mámid’a kua. Asinena mba 
mi arî mama. 

20Le mi hulong mi mbut nga asine mama d’uo ba, mi guzum mbei abo sama dingâ 
ni, mi ndak á hulong mi mbud’um bugol luo d’a; 

21fata biza d’a ngol la furîd’a ndaka, asine máma mba mi arî hi an Ma didinina, 
mba mi mbut ni hi suma ngat buzunina d’igi asine ma a tinim iram vam mi an Ma 
didina ki iram fafatna na. 

22Le sana mi tin asine mam ma mi guzum akulo ma a humzi nga ni djona d’uo na 
iram vam á hum mi an Ma didina ni, 

23ma ngat buzuna mi lum guzumî ngad’a yam biza d’a ar avoka gak mba ata biza 
d’a ngol la furîd’a. Sala asinena mi he beged’a ni kur bur máma baba d’igima ngat 
buzuna mi ngat na. Bege ndata a tinit irat vat mi an Ma didina. 

24Wani fata biza d’a ngol la furîd’a ndaka, asine máma mba mi arî mi salam ma 
avok kikidjina, nala, sama a hum asinena djonina. 

25Gus sa ang mba lata pet, ang mba lat ni ki bege d’a ndak ir aneka hi bege d’a a 
ngat á hed’a yam zlub’u d’a kud’orid’a; bege d’a tud’a ni ir grama dogo dogo. 

He d’a hawa d’a tetenga 

26Ma didina mi de kua ala: Sana mi ndak á tin d’uwar mam ma vut avo’â iram vam 
á hum mi an Ma didina d’i, kayam ahle suma a vut avo’â pet, le ni gor amuhlâ 
d’oze gor b’ëna d’oze gor timina, a tinizi ni irazi vazi mi an Ma didina da’. 

27Le ni d’uwar ma ndjendjed’a, le salama mi min á hulong wurak kam kua ni, mi 
wurak gusa hi va mámid’a, mi hle bege d’a ding nga ndak ir gusa hi va máma d’a 
ma ngat buzuna mi ngata, mi walat kä ad’u vahl, mi hle tu, mi tinit yam gusa hi va 
mámid’a kua. Le mi wurak kam mbuo ni, ma ngat buzuna mi guzum mbei ki sama 
dingâ ki gus sa mam ngata. 

28Wani vama sana mi tinim iram vam mi an Ma didina ki iram fafatna, sana mi 
ndak á guzum mbei d’oze wurak kam mbei d’i. Le ni sana d’oze d’uwarâ d’oze 
asine ma a humzi djonina pî, ahle suma a tinizi irazi vazi mi an Ma didina ki irazi 
fafat ndazina pet, a mbut nahle suma a tinizi irazi vazi ki irazi fafatna. 

29Sama a tinim iram vam mi an Ma didina ki iram fafatna, sana mi ndak á wurak 
kam mbei d’i, wani a tchumî woyo. 

30Ahle suma a zumuzi yam andagad’ina pet, le nawuna d’oze vut aguna, nala, ahle 
suma a handji dimina pet, a arî ahle suma a tinizi irazi vazi mi an Ma didinina ki 
irazi fafatna. 

31Le sana mi min mi mbut vama mam handji dimina ni, mi wurak gusa hi va 
mámid’a, mi hle bege d’a ding nga ndak ir gusa hi va máma d’a ma ngat buzuna 
mi ngata, mi walat kä ad’u vahl, mi hle tu, mi tinit yam gusa hi va mámid’a kua. 

32Le ni d’uwar ma nglona d’oze ma gureina ni, ata yima a ndumuzina, a hazi dima, 
a tinizi irazi vazi mi an Ma didina ki irazi fafatna. 

33Ar a golom mbala mi ni djivid’a d’oze mi ni tchod’a zi ge d’a d’i, ar mi mbud’um 
mbei d’uo mi. Le mi mbud’um mbeyo ni, azi djak nahle suma a tinizi irazi vazina, 
sana mi ndak á hulong wurak kazi d’uo mi. 

34Wana ni vun ma he ma teteng ma Ma didina mi hum abo Moise mi Israel-lâ yam 
ahina d’a Sinai-d’ina. 

Ndumba 

Ndumba 1 

ISRAEL-LÂ A NGA ABAGEI HUR FUL MA SINAI-NA 
(1.1–10.10) 

A ndum andjaf Israel-lâ 

1Kur bur ma avo’â hi til ma mbàna kur biza d’a mbà d’a bugol buzuk ka azi buzugï 
woi kur ambas sa Ezipte-d’id’a, Ma didina mi de zlad’a mi Moise abagei hur ful 
ma Sinai-na kur zlub’u d’a ngaf tad’a ala: 

2Agi ki Aron ndumugi ablaud’a hi Israel-lîd’a, agi ndumugi andjofâ ki simiyêzi 
gagang pet, ad’u adezezi kad’u andjavaziya. 

3Agi ndumugi andjof suma bizazi dok mbà dok mbàna d’oze kal dok mbà dok 
mbàna pet suma a ndak á dur ayînina. 

4Agi hlagi sama ngolâ ad’u ades ma lara pî tutu á ndjunugiya. 

5Wana ni simiyê suma agi yozina: Ad’u andjafâ hi Ruben-na ni Elisur Sedewur 
goroma; 

6Ad’u andjafâ hi Simeon-na ni Selumiyel Surisadai goroma; 

7Ad’u andjafâ hi Juda-na ni Nason Aminadap goroma; 

8Ad’u andjafâ hi Isakar-râ ni Netanel Suwar goroma; 

9Ad’u andjafâ hi Zabulon-na ni Eliyap Helon goroma; 

10Ad’u andjafâ hi Efraim ma Josef goromina ni Elisama Amihut goroma; Ad’u 
andjafâ hi Manase ma Josef goromina ni Gamliyel Pedasur goroma; 

11Ad’u andjafâ hi Benjamin-na ni Abidan Gidoni goroma; 

12Ad’u andjafâ hi Dan-na ni Ahiyezer Amisadai goroma; 

13Ad’u andjafâ hi Aser-râ ni Pagiyel Okran goroma; 

14Ad’u andjafâ hi Gad-na ni Eliyasaf Dewel goroma; 

15Ad’u andjafâ hi Neftali-na ni Ahira Enan goroma. 

16Suma nglo suma azi manazi ad’u adesâ hi simiyêzi aduk ablaud’a hi Israel-lîd’a 
ni suma nglo suma avok azigarâ hi Israel-lîna mi. 

17Moise azi ki Aron a yo suma a yazi ki simiyêzina. 

18A tok ablau suma pet kur bur ma avo’â hi til ma mbànina, a b’irizi nad’u adezezi 
ad’u andjavaziya, a ndumuzi simiyêzi gagang tin ad’ud’a ata suma bizazi dok mbà 
dok mbàna ki suma bizazi kal dok mbà dok mbàna mi. 

19Moise mi ndumuzi ni hur ful ma Sinai-na d’igi Ma didina mi hum vuna na. 

20-43Andjafâ hi Israel ma lara pî, a ndumum nad’u adezem kandjavamu. A b’ir 
simiyê suma bizazi dok mbà dok mbàna ki suma bizazi kal dok mbà dok mbà 
suma a ndak á dur ayînina gagang. A tin ad’ud’a ni yam andjafâ hi Ruben Jakob 
gorom ma ngolîna. Wana nablau mazid’a: Suma ad’u andjafâ hi Ruben-na: 46.500 
Suma ad’u andjafâ hi Simeon-na: 59.300 Suma ad’u andjafâ hi Gad-na: 45.650 
Suma ad’u andjafâ hi Juda-na: 74.600 Suma ad’u andjafâ hi Isakar-râ: 54.400 Suma 
ad’u andjafâ hi Zabulon-na: 57.400 Suma ad’u andjafâ hi Efraim ma Josef 
goromina: 40.500 Suma ad’u andjafâ hi Manase ma Josef goromina: 32.200 Suma 
ad’u andjafâ hi Benjamin-na: 35.400 Suma ad’u andjafâ hi Dan-na: 62.700 Suma 
ad’u andjafâ hi Aser-râ: 41.500 Suma ad’u andjafâ hi Neftali-na: 53.400 

44Wana ni suma Moise azi ki Aron ki nglo suma dogo yam mbà suma avok Israel-
lâ yam andjavazi gagangâ a ndumuzina. 

45Israel-lâ pet suma a ndumuzi ad’u adezezi tin ad’ud’a ata suma bizazi dok mbà 
dok mbàna ki suma bizazi kal dok mbà dok mbà suma a ndak á dur ayînina, 

46azi pet ni 603.550. 

Sun nda Alona mi hat mi suma hi Levi-nid’a 

47A ndum nga andjafâ hi Levi-na zlapa ki Israel suma a ndumuzina tu d’i, 

48kayam Ma didina mi de mi Moise ala: 

49Ang ndum andjafâ hi Levi-na zlapa ki Israel suma a ndumuzina tu d’i. 

50Ang hazi sunda hi zlub’u d’a vun ma djinda mi nga kuad’a aboziya, kahle mat 
suma sunda kahle suma kurutna pet. Azi yo zlub’ud’a kahle suma kurutna pet, azi 
lat sunut ni aziya, azi nguyut ki kang mazina mi. 

51Fata agi djogogi zlub’ud’id’a, ni suma hi Levi-na ba, a hôt tei ni aziya. Ata yima 
agi i kagagi kuana, ni suma hi Levi-na ba, a djugud’ot akulo ni azi mi. Le sama 
ding mi hut go ki sed’ed’u ni, agi tchum mbeyo. 

52Israel-lâ nge nge pî mi ve kang mama mi kak kuru. Nge nge pî mi kak go ki 
drapo mamba ad’u ades mam ma dur ayîna. 

53Wani suma hi Levi-na a ngui zlub’u d’a vun ma djinda nga kuad’a ki kang 
mazina kayambala hurun zal yam ablaud’a hi Israel-lîd’a d’uo d’a. Suma hi Levi-
na a ngom zlub’u ndata. 

54Israel-lâ a lahlena dedege d’igi Ma didina mi he vuna mi Moise na pet mi. 

Ndumba 2 

Yima kaka handjaf Israel-lâ kur kangâ 

1Ma didina mi de mi Moise azi ki Aron ala: 

2Ar Israel-lâ nge nge pî mi ve kang mama go ki drapo mamba ad’u drapod’a hi 
simiyêmba, a ve kang mazina ngagad’a yam taziya, a ngui zlub’u d’a ngaf tad’a kä 
d’uhl: 

3Ades ma dur ayî ma zlap kades ma dur ayîna hi Juda-nina, mi ve kang mama abo 
ma yorogona hi zlub’ud’ina. Ma ngol ma avok andjafâ hi Juda-nina ni Nason 
Aminadap goroma. 

4Mam suma dur ayîna a ni 74.600. 

5Andjafâ hi Isakar-râ mi ve kang mama gevemu. Ma ngol ma avorozina ni Netanel 
Suwar goroma. 

6Mam suma dur ayîna a ni 54.400. 

7Andjafâ hi Zabulon-na mi ve kang mama geveziya. Ma ngol ma avorozina ni 
Eliyap Helon goroma. 

8Mam suma dur ayîna a ni 57.400. 

9Ades ma dur ayî ma zlap kades ma dur ayîna ki Juda-nina pet ni 186.400; ni azi 
ba, a mba tchol á id’a avogo. 

10Ades ma dur ayî ma zlap kades ma dur ayîna hi Ruben-nina mi ve kang mama 
abo ma sutna hi zlub’ud’ina. Ma ngol ma avok andjafâ hi Ruben-nina ni Elisur 
Sedewur goroma. 

11Mam suma dur ayîna a ni 46.500. 

12Andjafâ hi Simeon-na mi ve kang mama gevemu. Ma ngol ma avorozina ni 
Selumiyel Surisadai goroma. 

13Mam suma dur ayîna a ni 59.300. 

14Andjafâ hi Gad-na mi ve kang mama geveziya. Ma ngol ma avorozina ni Eliyasaf 
Dewel goroma. 

15Mam suma dur ayîna a ni 45.650 

16Ades ma dur ayî ma zlap kades ma dur ayîna hi Ruben-nina pet ni 151.450; ni azi 
ba, a mba tchol á id’a á mbàd’a. 

17Bugola, adesâ hi suma hi Levi-na a mba i ki zlub’u d’a ngaf tad’a bugol ades ma 
mbà ma mi i avo’â. A mba i nad’u adezezi adezeziya, nge nge pî ad’u adezem ki 
drapo mamba. 

18Ades ma dur ayî ma zlap kades ma dur ayîna hi Efraim-mina, mi ve kang mama 
abo ma fladegena hi zlub’ud’ina. Ma ngol ma avok andjafâ hi Efraim-mina ni 
Elisama Amihut goroma. 

19Mam suma dur ayîna a ni 40.500. 

20Andjafâ hi Manase-na mi ve kang mama gevemu. Ma ngol ma avorozina ni 
Gamliyel Pedasur goroma. 

21Mam suma dur ayîna a ni 32.200. 

22Andjafâ hi Benjamin-na mi ve kang mama geveziya. Ma ngol ma avorozina ni 
Abidan Gidoni goroma. 

23Mam suma dur ayîna a ni 35.400. 

24Ades ma dur ayî ma zlap kades ma dur ayîna hi Efraim-ma pet ni 108.100; ni azi 
ba, a mba tchol á id’a á hindid’a. 

25Ades ma dur ayî ma zlap kades ma dur ayîna hi Dan-nina, mi ve kang mama abo 
ma norâ hi zlub’ud’ina. Ma ngol ma avok andjafâ hi Dan-nina ni Ahiyezer 
Amisadai goroma. 

26Mam suma dur ayîna a ni 62.700. 

27Andjafâ hi Aser-râ mi ve kang mama gevemu. Ma ngol ma avorozina ni Pagiyel 
Okran goroma. 

28Mam suma dur ayîna a ni 41.500. 

29Andjafâ hi Neftali-na mi ve kang mama geveziya. Ma ngol ma avorozina ni Ahira 
Enan goroma. 

30Mam suma dur ayîna a ni 53.400. 

31Ades ma dur ayî ma zlap kades ma dur ayîna hi Dan-nina pet ni 157.600; ni azi 
ba, a mba tchol á id’a bugol drapo mazid’a. 

32Israel suma a ndumuzi ad’u andjavazi kadezezi ma dur ayîna suma kur kangîna 
pet a ni 603.550. 

33A ndum nga suma hi Levi-na zlapa ki Israel-lâ d’uo d’igi Ma didina mi he vuna 
mi Moise na. 

34Israel-lâ a lahlena dedege d’igi Ma didina mi he vuna mi Moise na pet mi. A ve 
kangâ ad’u drapo mazid’a, a tchol a i ad’u adezezi ad’u andjavazi d’igi a hazi vuna 
na mi. 

Ndumba 3 

Sunda hi suma hi Levi-nid’a 

1Wana nandjafâ hi Aron azi ki Moise-sâ ata yima Ma didina mi de zlad’a mi Moise 
yam ahina d’a Sinai-d’ina: 

2Wana ni simiyê Aron groma: Ma ngolâ a yum ala Nadap; b’oziyoma ni Abihu, 
Elazar ki Itamar. 

3Wana ni simiyê Aron grom suma a vozi mbulâ kazi á tinizi irazi vazi á le sun nda 
ngat buzunid’ina. 

4Nadap azi ki Abihu a bo woi avok Ma didina, ata yima a mba kaku d’a dinga 
avorom hur ful ma Sinai-nina; a vut nga gro d’i. Elazar azi ki Itamar a ar á le sun 
nda ngat buzuna avok abuzi Aron. 

5Ma didina mi de mi Moise ala: 

6Ang mbeï ki suma hi Levi-na, ang hazi abo ma ngat buzuna Aron, kayam azi le 
sunda abomu. 

7Azi mba le sunda mi Aron yam ablaud’a hi Israel-lîd’a pet avun zlub’u d’a ngaf 
tad’a. Azi mba ndak vun sun mazid’a kur yima kak ma a tinim iram vama. 

8Azi mba ngom ahle mam suma sunda, azi mba le sunda yam Israel-lâ kur yima a 
tinim iram vam máma. 

9Ang he suma hi Levi-na mi Aron azi ki groma. Ar Israel-lâ a tinizi irazi vaziya. 

10Ang de mi Aron azi ki groma a ngom sun nda ngat buzuna djiviya. Le sana 
ni mangat buzuna d’uo ba, mi dod’u ni, agi tchum mbeyo. 

11Ma didina mi de mi Moise kua ala: 

12Ni an ba ni man suma hi Levi-na aduk Israel-lâ á vrak balum gro suma a vut 
avo’â hi Israel-lîna á kak sum mana. 

13Gro suma a vut avo’â pet a ni mana. Kur bur ma an ni tchi gro suma a vut avo’â 
hi Ezipte-na woi yam ambas mazid’ina, an tin gro suma a vut avo’â hi Israel-lîna 
irazi vazi mi anu. Le ni suma d’oze d’uwarâ a ni mana. An ni Ma didina. 

A ndum suma hi Levi-na 

14Ma didina mi de mi Moise abagei hur ful ma Sinai-na ala: 

15Ang ndum suma hi Levi-naad’u andjavazi kad’u adezeziya, ang ndum gro 
andjofâ tin ad’ud’a ata suma tilizi tutuna ki suma kal tilâ tutuna mi. 

16Moise mi ge yam kä ad’u vun ma hed’a hi Ma didinina, mi ndumuzi d’igi mi hum 
vuna na. 

17Levi groma simiyêzi ba wana: Gerson, Kehat ki Merari. 

18Wana ni simiyê Gerson groma ad’u adezeziya: Libini ki Simei. 

19Wana ni simiyê Kehat groma ad’u adezeziya: Amram, Jisar, Hebron ki Uziyel. 

20Wana ni simiyê Merari groma ad’u adezeziya: Mali ki Musi. Wana nadesâ hi 
suma hi Levi-na ad’u andjavaziya. 

21Suma a tcholï ad’u adesâ hi Libini-na kadesâ hi Simei-na, abuzi ngolo ni Gerson. 

22Gro andjof suma a ndumuzi suma tilizi tutuna ki suma kal tilâ tutuna pet a ni 
7500. 

23Adesâ hi Gerson-na mi ve kang mama bugol zlub’u d’a ngaf tad’a abo ma 
fladegena. 

24Ma ngol ma avok suma hi Gerson-nina ni Eliyasaf Layel goroma. 

25Wani a he sunda hi zlub’u d’a ngaf tad’id’a nabo Gerson groma, nala, barud’a hi 
yi mat ma a tinim iram vama, baru d’a kat akulod’a pet, baru d’a ka ir ra avunata, 

26barud’a hi gulumunid’a ki baru d’a ka ir ra avunam mba ngui zlub’u d’a ngaf 
tad’id’a ki d’a ata yima ngal ahle suma ngat buzunid’a pet ki ziyo ma atatna mi. 

27Suma a tcholï ad’u adesâ hi Amram-ma, adesâ hi Jisar-râ, adesâ hi Hebron-na 
kadesâ hi Uziyel-lâ, abuzi ngolo ni Kehat. 

28Gro andjof suma a ndumuzi suma tilizi tutuna ki suma kal tilâ tutuna pet a ni 
8600. Azi ni suma a tinizi á ngom yima a tinim iram vama. 

29Adesâ hi Kehat-na mi ve kang mama bugol zlub’u d’a ngaf tad’a abo ma sutna. 

30Ma ngol ma avok suma hi Kehat-nina ni Elisafan Uziyel goroma. 

31A hazi sun nda ngom zandu’â hAlonina, tabul ma a tin avungôna kama, agu 
lalamba, yima ngal dubang ma his djivid’ina, yima ngal ahle suma ngat buzuna, 
ahle suma a le ki sunda kur yima a tinim iram vama kahle suma a lum ki sunuma 
ki baru d’a ka ir ra kurut krovod’a kahle suma a le ki sunda kurutna pet mi. 

32Elazar ma Aron goromina, ni ma ngol ma yam suma nglona hi suma hi Levi-
nina, ni ma nga mi ngom suma a nga ngom yima a tinim iram vamina mi. 

33Suma a tcholï ad’u adesâ hi Mali-na kadesâ hi Musi-na, abuzi ngolo ni Merari. 

34Gro andjof suma a ndumuzi suma tilizi tutuna ki suma kal tilâ tutuna pet a ni 
6200. 

35Ma ngol ma avok adesâ hi Merari-nina ni Suriyel Abihayil goroma. Adesâ hi 
Merari-na mi ve kang mama bugol zlub’u d’a ngaf tad’a abo ma norâ. 

36Suma hi Merari-na a hazi agu ma bebed’ena hi zlub’ud’ina ki kawei ma ad’um 
kä na, kawei ma lata ma atama, agu ma murguli matna ki kawei ma ad’um kä na 
kahle mat suma sunda kahle suma atatna pet mi. 

37A hazi agu ma murgulina hi gulumunina pepet ki kawei ma ad’um kä na ki 
tcheble mama ki ziyo mama mi. 

38Moise, Aron azi ki groma a ve zlub’u mazid’a avun zlub’u d’a ngaf tad’a abo ma 
yorogona. A nga ngom yima a tinim iram vama yam Israel-lâ. Le sama ding ma 
nga ni ma ngat buzuna d’uo ba, mi hut go á le sun ndata ni, a tchum mbeyo. 

39Gro andjof suma hi Levi-na pet suma Moise azi ki Aron a ndumuzi ad’u adezezi 
tin ad’ud’a ata suma tilizi tutuna ki suma kal tilâ tutuna d’igi Ma didina mi hazi 
vuna na na, a ni 22.000. 

Ar a mbut yam gro suma a vud’uzi avo’â 

40Ma didina mi de mi Moise ala: Ang ndum gro andjof suma a vut avo’â hi Israel-
lîna, tin ad’ud’a ata suma tilizi tutuna ki suma kal tilâ tutuna mi, ang b’irizi 
simiyêzi kur mbaktumba. 

41Ang tinin suma hi Levi-na irazi vazi mi an Ma didina balum gro Israel suma a 
vud’uzi avo’â, ang tinin d’uwarâ hi suma hi Levi-na iram vam balum d’uwarâ hi 
Israel-lâ ma vut avo’â mi. 

42Moise mi ndum gro Israel suma a vut avo’â pet d’igi Ma didina mi hum vuna na. 

43Gro andjof suma a vut avok suma a ndumuzi ki simiyêzi gagang suma a tin 
ad’ud’a ata suma tilizi tutuna ki suma kal tilâ tutuna pet a ni 22.273. 

44Ma didina mi de mi Moise ala: 

45Ang tinin suma hi Levi-na irazi vazi mi an Ma didina balum gro Israel suma a 
vud’uzi avo’â, ang tinin d’uwarâ hi suma hi Levi-nina iram vam mi an balum 
d’uwarâ hi Israel-lâ ma a vut avo’îna. Suma hi Levi-na ni sum mana, kayam an ni 
Ma didina. 

46Ang wurak yam gro Israel suma a vut avok suma 273 suma ablawazi d’a kal lei 
yam suma hi Levi-nid’a, 

47ang yo bege d’a hap pa a ngat á hed’a yam yima a tinim iram vamid’a vavahl 
kazi gagang; ni bege d’a ndak ir grama dogod’a. 

48Ang he bege d’a hap ndata mi Aron azi ki groma á mbut yam suma ablawazi d’a 
kal lei yam suma hi Levi-nid’a. 

49Moise mi yo bege d’a hap pa a hat á mbut yam suma ablawazi d’a kal lei yam 
suma hiLevi-nid’a. 

50Moise mi yo bege d’a hapa hi gro suma a vut avo’â hi Israel-lâ ndata pet ni 1365; 
ni bege d’a a ngat á hed’a yam yima a tinim iram vamid’a. 

51Moise mi he bege d’a a mbut ki yam sumid’a mi Aron azi ki groma yam vun ma 
hed’a hi Ma didinina d’igi mam hum vuna na. 

Ndumba 4 

Sun nda a hat madesâ hi suma hi Levi-nid’a (a) Nala, mandjafâ hi Kehat-na 

1Ma didina mi de mi Moise azi ki Aron ala: 

2Agi ndumugi suma hi Kehat suma aduk suma hiLevi-nina, ad’u adezezi kad’u 
andjavazi 

3suma bizazi dok hindi dok hindina ki suma bizazi kal dok hindi dok hindi gak 
mba ata biza d’a dok vahlina, suma pet suma a ndak á le sunda kur zlub’u d’a ngaf 
tad’ina. 

4Wana ni sun nda andjafâ hi Kehat-na a lat kur zlub’u d’a ngaf tad’id’a, nala, ahle 
mat suma a tinizi irazi vazi suma kal tegles suma a le ki sunda kurutna. 

5Fata agi yogi á id’id’a, Aron azi ki groma a but baru d’a ka ira woyo, a zlubut yam 
zandu’â hAlonina. 

6A tchuk baru ma duburok ma a lum ki bak azar ma aduk mbina kä ma a yum ala 
dofênina kamu, a bar baru d’a botlozid’a kam mbei mi. Bugola, a nik agu ma 
murguli ma hle ki zandu’îna ata b’alangâ. 

7A bar baru d’a botlozid’a yam tabul ma a tin avungô ma a tinim iram vama kama, 
a tin tazana, kopma, anguleina ki gugurei suma vo süm guguzlu d’a a hat he d’a 
hawad’a kuana kua; a tin avungô ma a nga tinim avogon teteuna kua mi. 

8A bar yam ahle ndazina ki baru d’a hleu d’a kekenga, a d’ud’uzi ki baru ma 
duburok ma a lum ki bak azar ma aduk mbina kä ma a yum ala dofênina, a nik 
agu ma murgulina ata b’alang ma ata tabulîna. 

9A yo baru d’a botlozid’a, a zlubut yam agu lalamba ki lalam mamba ki mangas 
mamba ki anduru ma tchuk butna ki gugur ra vo mbulâ kahle mam suma sunda 
pet. 

10A tinim kahle mam suma sunda pet kur baru ma duburok ma a lum ki bak azar 
ma aduk mbina kä ma a yum ala dofênina, a tinim kur azang ma gan ma a zi 
kahlenina. 

11A bar baru d’a botlozid’a yam yima ngal dubang ma his djivid’a ma a gulud’um 
ki lorina, a d’ud’um ki baru ma duburok ma a lum ki bak azar ma aduk mbina kä 
ma a yum ala dofênina, a nik agu mam ma murgulina ata b’alangâ. 

12A yo ahle suma a le ki sunda kur yima a tinim iram vama pet, a tchuguzi kur 
baru d’a botlozid’a, a d’ud’uzi ki baru ma duburok ma a lum ki bak azar ma aduk 
mbina kä ma a yum ala dofênina, a tinizi kur azang ma gan ma a zi kahlenina. 

13A ko but ma yam yima ngal ahle suma ngat buzunina woyo, a bar baru d’a hleu 
d’a sisila kamu, 

14a tchuk ahle suma a le ki sunda ata yima ngal ahle suma ngat buzunina kamu, 
nala, ahle suma yo akud’a, kuyor ma siyam hindina, pelâ ki angala mi, a bar baru 
ma duburok ma a lum ki bak azar ma aduk mbina kä ma a yum ala dofênina 
kaziya, a nik agu ma murgulina ata b’alangâ mi. 

15Le Aron azi ki groma a dap wa zlup yam ahle suma a tinizi irazi vazina kahle 
suma a le ki sunda ata yima a tinim iram vama da ni, ata yima agi igina, suma hi 
Kehat-na a mba, a yo ahle ndazina. Wani a do ahle suma a tinizi irazi vazina tala 
azi bö d’a d’i. Wana ni sun nda a hat mi suma hi Kehat-na kur zlub’u d’a ngaf 
tad’id’a. 

16Elazar ma ngat buzuna Aron goroma mba mi ngom mbul ma ngal akud’a, 
dubang ma his djivid’ina, he d’a hawa d’a a nga hat teteud’a ki mbul ma a vom 
yam suma á tinizi ki kur sundina. Mba mi ngom yima a tinim iram vam ma kal 
teglesâ kahle suma kuruma pet ki yima a tinim iram vama kahle suma kuruma 
pet mi. 

17Ma didina mi de mi Moise azi ki Aron kua ala: 

18Agi ngomogi andjafâ hi Kehat-na aduk suma hi Levi-na tala a dap pei d’uo d’a. 

19Ang Aron agi ki grongâ lagi ki sed’ezi ni hina. Agi tinizi kur sunda, nge nge pî 
kur sun mamba kayambala azi do yima a tinim iram vam ma kal teglesâ do ba, a 
bö d’a d’i. 

20Ar azi kal a gol ahle suma a tinizi irazi vazi suma a nga d’ud’uzina gol ba, a bo 
d’a d’i. 

(b) Nala, mandjafâ hi Gerson-na 

21Ma didina mi de mi Moise kua ala: 

22Ang ndum suma hi Gerson-na ad’u adezezi kad’u andjavazi mi. 

23Ang ndum suma bizazi dok hindi dok hindina ki suma bizazi kal dok hindi dok 
hindi gak mba ata biza d’a dok vahlina, suma pet suma a ndak á le sunda kur 
zlub’u d’a ngaf tad’ina. 

24Wana ni sun nda andjafâ hi Gerson-na a mba lata kahle suma azi mba zizina. 

25A mba zi baru d’a luluî d’a lalavat ta yam zlub’u d’a ngaf tad’id’a, nala, yima a 
tinim iram vam ma kal teglesâ ki yima a tinim iram vama djak, a mba zi ma kat 
akulona ki baru ma duburok ma a lum ki bak azar ma aduk mbina kä ma a yum 
ala dofê ma a barattchi kat akulona, ki baru d’a ka ir ra avunata, 

26baru d’a a gat gulumunid’a, ki baru d’a ka ir ra avunamba, kahlena hi 
zlub’ud’ina kahlena hi yima ngal ahle suma ngat buzunina pet ki ziyo mazina, 
kahle suma sun mazina pet kahle suma azi mba le ki sunda kurâ pet mi. 

27Sun nda andjafâ hi Gerson-na a mba lata pet, a mba lat nad’u vun ma hed’a hi 
Aron azi ki groma yam sun mazi d’a zi ahlena, yam sun mazi d’a led’a pet mi. Azi 
mba tinizi á ngom ahle suma azi zizina. 

28Wana ni sun nda andjafâ hi Gerson-na a mba lat kur zlub’u d’a ngaf tad’id’a. 
Ahle suma azi mba ngomozina pet a mba ngomozi nad’u vun ma hed’a hi 
Itamar ma ngat buzuna Aron goromina. 

(c) Nala, mandjafâ hi Merari-na 

29Ma didina mi de mi Moise kua ala: Ang ndum suma hi Merari-na ad’u adezezi 
kad’u andjavazi mi. 

30Ang ndum suma bizazi dok hindi dok hindina ki suma bizazi kal dok hindi dok 
hindi gak mba ata biza d’a dok vahlina, suma pet suma a ndak á le sunda kur 
zlub’u d’a ngaf tad’ina. 

31Wana ni sun nda ang mba hazizi abozi á led’a kur zlub’u d’a ngaf tad’id’a: Agu 
ma bebed’ena hi zlub’ud’ina, kawei mam ma latana, agu mam ma murgulina ki 
kawei mam ma ad’um kä na, 

32agu ma murguli ma ata gulumun ma katna, kawei mam ma ad’um kä na ki 
tcheble matna ki ziyo ma atatna kahle mazi suma sunda kahle suma a lazi ki 
sunuzina pet. Agi yozi ahle suma azi mba zizina woi gagang. 

33Wana ni sun nda a hat mandjafâ hi Merari-nid’a; ni sun nda azi mba lat kur 
zlub’u d’a ngaf tad’a ad’u vun ma hed’a hi Itamar ma ngat buzuna Aron 
goromid’a. 

A ndum suma hi Levi suma le sunda 

34-49Moise azi ki Aron ki suma nglo suma avok ablaud’a hi Israel-lîd’a, a ndum 
suma hi Kehat-na, suma hi Gerson-na ki suma hi Merari-na ad’u adezezi kad’u 
andjavazi mi. A ndum suma bizazi dok hindi dok hindina ki suma bizazi kal dok 
hindi dok hindi gak mba ata biza d’a dok vahlina, suma ndak á le sunda kur zlub’u 
d’a ngaf tad’ina. Moise azi ki Aron a ndumuzi ad’u vun ma hed’a hi Ma didinina 
d’igi mam de mi Moise na mi. Suma a ndumuzi ad’u adesâ hi Kehat-na pet ni 2750. 
Suma a ndumuzi ad’u adesâ hi Gerson-na pet ni 2630. Suma a ndumuzi ad’u adesâ 
hi Merari-na pet ni 3200. Ndumba hi suma hi Levi-na pet ni 8580. Sama 
hi Levi ma lara pî mi ve gat ta irat ta a dumzi yam sun nda mam mba mi ndagat 
vunat yam ahle suma mam mba mi zizina d’igi Ma didina mi he vuna mi Moise na 
mi. 

Ndumba 5 

Gat ta Alona mi hat á dik suma ndjendjed’id’a 

1Ma didina mi de mi Moise ala: 

2Ang he vuna mi Israel-lâ a dik sama lara ma libina nde atama d’oze sama hle 
mbilîna d’oze sama mbut tam ndjendjed’a ki vama matnina woi kur kangâ. 

3Le natchad’a d’oze mandjufâ, ang digim mbei kur kangâ kayambala mi mbut 
kang ma adigagi ma an nga kaka kuana ndjendjed’a d’uo d’a. 

4Israel-lâ a le hina mi, a digizi woi kur kangâ d’igi Ma didina mi he vuna mi Moise 
na mi. 

Wurak ka yam tcho d’a sana mi lat mi ndramid’a 

5Ma didina mi de mi Moise ala: 

6Ang i de mi Israel-lâ ala: Ma didina mi dala: Le atchad’a d’oze mandjufâ mi le 
tchod’a mi sana mi mbud’um tchod’a avogon an Ma didina ni, zlad’a nga kamu. 

7Mi de yam tcho mam mba mi lat ndata woyo, mi wurak gusa hi va mámid’a yam 
tchod’a mi lata, mi hle bege d’a ding nga ndak ir gusa hi va mámid’a, mi walat kä 
ad’u vahl, mi hle tu, mi tinit yam bege ndata, mi hat mi sama mam b’lagam máma. 

8Le wiyem ma go ma ve wuraka yam tcho ndatina nga d’uo ni, mi hat mi an Ma 
didina, nala, mi hat mi ma ngat buzuna. Mi he gamlâna kam kua á zlup yam tcho 

mamba; ma ngat buzuna mi le ki vama ngat buzu máma d’igi mi le sun nda zlup 
tchod’a na tala sa máma mi fe hur ma vata yam tcho mamba d’a. 

9He d’a hawa d’a a tinit irat vat ta Israel-lâ a pad’at aduk he d’a hawa d’a a nga 
hata pet ni hi ma ngat buzunid’a. 

10Vama lara ma sana mi tinim iram vam mi Ma didinina ni hi ma ngat buzunina; 
vama sana mi hum mi ma ngat buzunina, mi arî mama mi. 

Gat ta yam atcha d’a le bateid’a d’a 

11Ma didina mi de mi Moise kua ala: 

12Ang i de mi Israel-lâ ala: Ma didina mi dala: Le atchad’a ti le bateid’a nga d’i 
hum ndjuvut tuo, 

13le sama dingâ mi le mizeuna ki sed’et gumun bei ndjuvut mi we ti mbut tat 
ndjendjed’a bei sa wad’u, le sana mi vat nga kua d’uo, 

14le ndjuvut mi nga ki djib’er ra mbàmbàd’a yam amam mba ti mbut tat 
ndjendjed’id’a d’oze ti mbut nga tat ndjendjed’a d’uo pî ba, le mi nga ki djib’er ra 
mbàmbàd’a kad’u ni, 

15sa máma mi mba kamam ndata mi ma ngat buzuna zlapa ki he d’a hawa d’a 
afuta hawu orsînid’a. Mi vo mbulâ yam afut ndata d’i, mi vo dubang ma his 
djivid’ina kat tuo mi, kayam ni he d’a hawa d’a yam djib’er ra mbàmbàd’id’a, ni he 
d’a hawa d’a ge humba yam tchod’id’a. 

16Ma ngat buzuna mi mba ki sed’et avun zlub’u d’a ngaf tad’a, mi tcholot akulo 
avogon an Ma didina. 

17Mi go mbiyo ma a tinim iram vam ma nga kä kur deinina, mi yo andaga d’a 
gugud’up pa kä kur zlub’ud’id’a, mi tchugut aduk mbina. 

18Mi tchol atcha ndata akulo avogon an Ma didina, mi fogot baru ma katna woyo, 
mi hat he d’a hawa d’a ge humba abod’u, nala, he d’a hawa d’a yam djib’er ra 
mbàmbàd’id’a. Mi ve mbiyo ma aglar ma a gun ki tangâ abomu. 

19Mi gun katcha ndata, mi dat ala: Le sama ding mi bur nga ki sed’ek kuo, le ndak 
bur nga ki sa d’uo, le ndak nad’u ad’enga hi ndjuvuka hawa en, le ndak mbut nga 
tak ndjendjed’a d’uo ni, ar mbiyo ma aglar ma a gun ki sumina mi lak va d’i. 

20Wani le ndak nga ad’u ad’enga hi ndjuvuka hawa en nduo, le ndak mbut tak 
ndjendjed’a, le ndak bur ki mandjuf ma dingâ ni, 

21ar Ma didina mi ngobogu, mi b’alak gendreged’a, mi gizik keyo. Wani ndak mba 
d’i mbut ni vama taka mi sum ma’â á yi kahlena yam suma. 

22Ar mbiyo ma aglar ma a gun ki sumina, mi kal kurugu, mi gizik keyo, mi b’alak 
gendreged’a mi. Atcha ndata ti hulong zla d’a ded’a ala: Amin! Ar le hina! 

23Ma ngat buzu máma mi b’ir zla d’a gun ta ndata kä kur mbaktumba, mi nigit kä 
aduk mbiyo ma aglarâ á mbuzut teyo, 

24mi he mbiyo ma aglar máma matcha ndata á tched’a. Mbiyo máma mba mi kal 
kurud’u, mi mba ki ndaka kad’u. 

25Ma ngat buzu máma mi ve he d’a hawa d’a yam djib’er ra mbàmbà ndata 
abod’u, mi gazat akulo avogon an Ma didina mi, mi mba ki sed’et yam yima ngal 
ahle suma ngat buzuna, 

26mi yo he d’a hawa d’a ge hum ndata hur abom tu, mi ngalat tei yam yima ngal 
ahle suma ngat buzu máma. Bugola, mi he mbina matcha ndata á tched’a. 

27Ata yima ti tche mbiyo máma da na, le d’i mbut tat ndjendjed’a ti bur ki sama 
dingâ ni, vama mba katna ba wana: Mbiyo ma aglar ma gun ki sumina mba mi kal 
kurud’u, mi mba ki ndaka kad’u, mba mi b’alat gendreged’a mi. Ti mba d’i mbut ni 
vama taka mi sum matna. 

28Wani le d’i b’lak nga tat tuo, ti ni yed’ed’u ni, va mba mi lat kur gun mata d’i, ti 
mba d’i vut grona hawa mi. 

29Wana ni gat ta yam djib’er ra mbàmbàd’id’a, ata yima atchad’a ti b’lak tat ti bur 
ki sama dingîna, 

30d’oze ata yima mandjufâ mi ki djib’er ra mbàmbàd’a yam amambina. Ma ngat 
buzuna mi tchol atcha ndata akulo avogon an Ma didina, mi ndumut gat ndata ki 
zla tat pet. 

31A mba we ndjuvut ala zla nga kam mbi. Wani atcha ndata mba d’i zi aneka hi 
tcho matid’a kad’u. 

Ndumba 6 

Gat ta yam sama mi tin tam irat vatna 

1Ma didina mi de mi Moise ala: 

2Ang i de mi Israel-lâ ala: Ma didina mi dala: Le atchad’a d’oze mandjufâ mi hle 
vunam á tin tam irat vat á le sun nda a yat ala Nazir-ra ni, 

3ar mi tche süm guguzlu d’a azleîd’a d’oze süm ma azleî ma a gizeyêm ki süm ma 
ayînina d’i, ar mi te vud’a guguzlu d’a arid’a d’oze d’a sod’a d’uo mi. 

4Ata yima mi nga kur sun nda Nazir-rina, ar mi te vud’a guguzlud’a d’i, le ni d’a 
bei ned’a d’oze b’logotna pî, mi tazi d’i. 

5Ata yima mi nga kur sun ndatina, ar mi wel yam mbei ki dudumam mbuo gak 
bur ma mam ngam ata yima mam tin tam irat vatna mi ndak tua. Mam mba mi 
kak yed’et, mi ar yam ki dudumam bei wela a se. 

6Ata yima mi nga kur sun ndatina, ar mi do mad’a sana d’i. 

7Ar mi mbut tam ndjendjed’a ki mad’a abum mboze asum mboze wiyema d’oze 
wiyemba d’i, kayam tumus sa kam mba bei welet teid’a ti tak kei ala mi tin tam 
irat vat mi an Alo mama. 

8Ata yima mi nga kur sun Nazir ndatina, mi ka’î ma tin tam irat vat yam an Ma 
didinina. 

9Le sana mi mit gevem kä dumuzi ni, yam mba mi tinit irat vata ti mbut ni 
ndjendjed’a. Kur bur ma kid’iziyana, mi wel yam mbeyo, mi mbut tam yed’et 
mbut ta dinga. 

10Kur bur ma klavandina, mi mba ki gugu bed’egera mbà d’oze gugu d’a avo d’a 
gureid’a mbà mi ma ngat buzuna avun zlub’u d’a ngaf tad’a. 

11Ma ngat buzu máma mi ngat tu vama ngat buzu ma zlup yam tchod’a, mi ngat ta 
hid’a vama ngat buzu ma ngala mba mi zlubum yam tcho mamba yam mat ma mi 
doma. Hina wani, sama mi tin tam irat vat máma, yam mba d’i mbut yed’et kur 
bur máma. 

12Ar mi tin tam tin nda dinga irat vat mi an Ma didina d’igi mi tin tam avok na, ar 
mi he timi ma bizam tuna vama ngat buzuna yam tchilad’a. Bur ma kal leina sa 
mba mi ndumum mbi, kayam tin nda mam tin tam irat vata ti mbut ndjendjed’a 
da’. 

13Wana ni gat ta yam sama mi tin tam irat vat á le sun nda Nazir-rina: Kur bur ma 
burum ma mam tin tam irat vatna dapma, a mbamï avun zlub’u d’a ngaf tad’a. 

14Mi mba ki he d’a hawa mamba mi an Ma didina, nala, timi ma bizam tu ma bei 
dakina vama ngat buzu ma ngala, timi d’a bizat tu d’a bei dakid’a vama ngat buzu 
ma zlup yam tchod’a ki gamlâ ma bei dakina vama ngat buzu ma zlap darigïd’a. 

15Mi mba kavungô ma a lum bei angufina kayad’a tu, fangasu ma a lum kafut ta 
adiged’i d’a a tib’eget ki mbulîd’a, kak ma a lum bei anguf ma a yamam mbulâ 
kama, ki he d’a hawa mazi d’a afuta zlapa ki he d’a hawa mazi d’a süm guguzlud’a 
mi. 

16Ma ngat buzuna mi tak he d’a hawad’a hi sa mámid’a akulo avogon an Ma 
didina, mi he vama ngat buzu ma zlup yam tcho mambina, ki vama ngat buzu ma 
ngala. 

17Mi he gamlâna vama ngat buzu ma zlap darigïd’a mi an Ma didina zlapa 
kavungô ma a lum bei angufa ma kayad’a tuna. Bugola, mi tak he d’a hawa d’a 
afuta akulo ki he d’a hawa d’a süm guguzlud’a mi. 

18Ata yi máma sama mi tin tam irat vat á le sun nda Nazir-ra máma, mi wel yam 
mbei ki dudumam avun zlub’u d’a ngaf tad’a, mi yo tumus ndata, mi tchugut kä 
aduk aku d’a nga d’i ngal vama ngat buzu ma zlap darigïd’id’a. 

19Bugol la sa máma mi wel yam mbei da d’a, ma ngat buzu máma mi hle gamlâna 
bigam mba a yata, mi hlavungô ma a lum bei angufa ma nga kur kayad’ina tu ki 
kak ma a lum bei angufina tu mi, mi hazi abo sama mi tin tam irat vat máma. 

20Ma ngat buzu máma mi gazazi akulo avogon an Ma didina. Nahle suma a tinizi 
irazi vazina; a arî hi ma ngat buzunina zlapa kab’alâ ki didi’â suma a gazazi akulo 
ndazina. Ata yi máma ma tin tam irat vat á le sun nda Nazir-ra máma mi ndak á 
tche süm guguzlud’a. 

21Wana ni gat ta yam sama mi hle vunam á le sun nda Nazir-rina. Wana ni he d’a 
hawa d’a mam hat mi an Ma didina yam tin nda mam tin tam irat vatid’a. Le mi 
nga kahlena ni, mi ndak á hed’a kam kua, wani mbeî mi ndak vun ahle suma a he 
vuna kazi yam vun ma hle ma mam hluma d’igi gata de yam vun mam ma hled’a 
na. 

Zla d’a de d’a a b’e ki vuna yam sumid’a 

22Ma didina mi de mi Moise kua ala: 

23Ang de mi Aron azi ki groma ala: Agi b’agi vuna yam Israel-lâ ni na, agi dazi ala: 

24Ar Ma didina mi b’e vunam kagiya, mi ngomogi mi! 

25Ar Ma didina mi tin iram kagiya, mi wagi hohowogi mi! 

26Ar Ma didina mi tagagi djivi mamba, ar mi hagi b’leng nga halasa mi! 

27Ni hina ba, azi mba yan ki simiyên yam Israel-lâ; an mba ni b’e vunan kazi mi. 

Ndumba 7 

A he pusâ he d’a hawad’a mi Ma didina 

1Ata yima Moise mi dap zlub’ud’a ved’a dapma, mi vot mbulâ kad’u, mi tinit irat 
vat zlapa kahle suma sunda pet ki yima ngal ahle suma ngat buzuna kahle mam 
suma sunda pet, mi tinizi irazi vazi pet mi. 

2Ata yi máma suma nglo suma avok andjafâ hi Israel suma avok sum mazinina a 
mba ki he d’a hawa mazid’a. Azi ni suma avok suma a ndumuzina mi. 

3A mba ki he d’a hawa mazid’a avok Ma didina, nala, pus ma yam zlupina 
karagaya kamuzleina dogo yam mbà. Pusâ tu ni ngad’a yam suma nglona mbà, 
amuzleina ni ngad’a yam suma nglona gagang mi. A mba ki sed’ezi avun zlub’u 
d’a ngaf tad’a. 

4Ma didina mi de mi Moise ala: 

5Ang ve he d’a hawa ndata aboziya, ang hat mi suma hiLevi-na tala a le ki sunda 
hi zlub’u d’a ngaf tad’a ngad’a yam sunda hi nge nge pî d’a mi lata d’a. 

6Moise mi yo pusâ kamuzleina, mi hazi mi suma hi Levi-na. 

7Mi yo pusâ mbà kamuzleina fid’i, mi hazi mi Gerson groma ngad’a yam sun 
mazid’a. 

8Mi yo pusâ fid’i kamuzleina klavandi, mi hazi mi Merari grom suma a le sunda 
ad’u vun ma hed’a hi Itamar ma Aron mangat buzuna goromina ngad’a yam sun 
mazid’a mi. 

9Wani mi he nga pus soze amuhl mi Kehat groma d’i, kayam sunda hahle suma a 
tinizi irazi vazina ni mazid’a; ni azi ba a yozi keleziya. 

A tin yima ngal ahle suma ngat buzuna iram vamu 

10Suma nglona a he he d’a hawa mazid’a ni kur bur ma a vo mbulâ yam yima ngal 
ahle suma ngat buzuna á tinim iram vama. 

11Ma didina mi de mi Moise ala: Ar suma nglo suma avok sumina a mba ki he d’a 
hawa mazid’a kur burâ gagang á tin ki yima ngal ahle suma ngat buzuna iram 
vamu. 

12-83A mba ki sed’et d’igi Ma didina mi he vuna na. Kur bur ma avok kikidjina, 
Nason Aminadap gorom ma ad’u andjafâ hi Juda-nina, mi mba ki mamba. Kur bur 
ma mbàna, Netanel Suwar gorom ma ad’u andjafâ hi Isakar-rîna, mi mba ki 
mamba. Kur bur ma hindina, Eliyap Helon gorom ma ad’u andjafâ hi Zabulon-
nina, mi mba ki mamba. Kur bur ma fid’ina, Elisur Sedewur gorom ma ad’u 
andjafâ hi Ruben-nina, mi mba ki mamba. Kur bur ma vahlâ Selumiyel Surisadai 
gorom ma ad’u andjafâ hi Simeon-nina, mi mba ki mamba. Kur bur ma 
karagayana, Eliyasaf Dewel gorom ma ad’u andjafâ hi Gad-nina, mi mba ki 
mamba. Kur bur ma kid’iziyana, Elisama Amihut gorom ma ad’u andjafâ hi 
Efraim-mina, mi mba ki mamba. Kur bur ma klavandina, Gamliyel Pedasur gorom 
ma ad’u andjafâ hi Manase-nina, mi mba ki mamba. Kur bur ma zlengîna, Abidan 
Gidoni gorom ma ad’u andjafâ hi Benjamin-nina, mi mba ki mamba. Kur bur ma 
dogona, Ahiyezer Amisadai gorom ma ad’u andjafâ hi Dan-nina, mi mba ki 
mamba. Kur bur ma dogo yam tuna, Pagiyel Okran gorom ma ad’u andjafâ hi 
Aser-rîna, mi mba ki mamba. Kur bur ma dogo yam mbàna, Ahira Enan gorom ma 
ad’u andjafâ hi Neftali-nina, mi mba ki mamba. Nge nge pî mi mba ki he d’a hawa 
mamba ni na: Hal ma kawei ma hap ma anegem ndak ir grama 1300-na ki taza ma 
kawei ma hap ma halhal ma anegem ndak ir grama 700 suma anegezi ndak ir 
bege d’a a ngat á hed’a yam zlub’u d’a kud’orid’a. Ahle suma mbà ndazina a ni 
oîd’a kafut ta adiged’i d’a a tib’eget ki mbulâ yam he d’a hawa d’a afutid’a. Kop ma 
lor ma anegem ndak ir grama 100 mi ni oîd’a ki dubang ma his djivid’ina á ngala. 
Amuhlâ tu ki timi ma bizam tuna tu mi ngad’a yam vama ngat buzu ma ngala. 
Mbekmberena tu ngad’a yam vama ngat buzu ma zlup yam tchod’a. Amuzleina 
mbà, gamlâna vahl, mbekmberena vahl ki tumiyô suma bizazi tutuna vahl ngad’a 
yam vama ngat buzu ma zlap darigïd’a. 

84Wana ni ndumba hahle suma suma avok Israel-lâ a hazi á tin yima ngal ahle 
suma ngat buzuna iram vama: Hal ma kawei ma hapma dogo yam mbà, taza ma 
kawei ma hapma dogo yam mbà, kop ma lora dogo yam mbà mi. 

85Hal ma lara pî anegemî ir grama 1300, taza ma lara pî anegemî ir grama 700 mi. 
Anegezi d’a peta ni ir kilona 24, ndak ir aneka hi bege d’a a ngat á hed’a yam 
zlub’u d’a kud’orid’a. 

86Kop ma lor ma lara pî anegemî ir grama 100, ki zla tam mba dogo yam mbàd’a 
pet ni ir grama 1200, mi ni oîd’a ki dubang ma his djivid’a á ngalina. 

87Amuzleina dogo yam mbà, gamlâna dogo yam mbà, tumiyô suma bizazi tutuna 
dogo yam mbà, ngad’a yam vama ngat buzu ma ngala zlapa ki he d’a hawa d’a 
afuta, ki mbekmberena dogo yam mbà ngad’a yam vama ngat buzu ma zlup yam 
tchod’a. 

88Amuzleina pet a ni dok mbà yam fid’i, gamlâna dok karagaya, mbekmberena 
dok karagaya, tumiyô suma bizazi tutuna dok karagaya ngad’a yam vama ngat 
buzu ma zlap darigïd’a. Wana ni he d’a hawa d’a a hat á tin yima ngal ahle suma 
ngat buzuna iram vamba. 

89Ata yima Moise mi kal kur zlub’u d’a ngaf tad’a á de zlad’a ki Ma didinina, mi 
hum del la nga d’i dum zlad’a ei akulo yam yima we hohou suma ma nga tinda 
yam zandu’â hAlonina aduk tcherebêna mbà, ti dum zlad’a mi. 

Ndumba 8 

A ndjar lalamba akulo ata aguwata 

1Ma didina mi de mi Moise ala: 

2Ang i de mi Aron ala: Ata yima ang ndjar lalam mba kid’iziyad’a akulo yam 
aguwatna, ar ti b’o woi avok aguwad’u. 

3Aron mi le d’igi Ma didina mi he vuna mi Moise na, mi ndjar lalamba akulo ata 
aguwatna á b’o yina woi avok aguwad’u. 

4Aguwat máma a lumî ki lor ra a bed’eta, ei asem kä dei i ata abom ma gahl ma 
tetengâ. A lumî d’igi Ma didina mi tagam mi Moise na. 

A tin suma hi Levi-na irazi vazid’a 

5Ma didina mi de mi Moise ala: 

6Ang yo suma hi Levi-na woi aduk Israel-lâ, ang tinizi irazi vaziya. 

7Ang tinizi irazi vazi ni hina: Ang yamazi mbiyo ma a zlup ki yam tchod’ina 
kaziya, a wel tumus sa atazid’a woi pet, a mbus baru mazina woyo, a mbut tazi 
woi yed’et. 

8A vamuhl ma azongâ zlapa ki he d’a hawa d’a afut ta adiged’i d’a a tib’eget ki 
mbulîd’a. Ang tanga vamuhl ma azong ma dingâ kua ngad’a yam vama ngat buzu 
ma zlup yam tchod’a. 

9Ang mba ki suma hi Levi-na avun zlub’u d’a ngaf tad’a. Ang tok ablaud’a hi 
Israel-lîd’a pet, 

10ang mba ki suma hi Levi-na avogon an Ma didina; Israel-lâ a tin abozi kazi mi. 

11Aron mi tagazi akulo avogon an Ma didina d’igi he d’a hawad’a hi Israel-lîd’a na, 
mi tinizi irazi vazi kur sun manda. 

12Suma hi Levi-na a tin abozi yam amuzlei suma mbà ndazina. Ang he tu vama 
ngat buzu ma zlup yam tchod’a, ang he tu vama ngat buzu na ngala mi an Ma 
didina á zlup yam tcho mazid’a. 

13Ang tchol suma hi Levi-na akulo avok Aron azi ki groma, ang tagazi akulo 
avogon an Ma didina. 

14Ni hina ba, ang wal suma hi Levi-na woi ki Israel-lâ; suma hi Levi-na a arî mana. 

15Bugol ahle ndazina, suma hi Levi-na a kal kur zlub’u d’a ngaf tad’a á le sunda. Ni 
hina ba, ang tinizi irazi vaziya, ang tagazi akulo avogon an Ma didina mi. 

16Kayam a tinizi irazi vazi mi an aduk Israel-lâ ki zla tazi pet, an yozi ni balum gro 
Israel suma a vut avo’â pet mi. 

17Gro Israel suma a vut avo’â pet aduk suma d’oze d’uwarâ ni mana, kayam bur 
ma an tchi gro suma a vut avo’â hi Ezipte-nina woi kur ambas mazid’ina, an tin 
gro Israel suma a vut avo’â irazi vazi mi anu. 

18An yo suma hi Levi-na balum gro suma a vut avo’â hi Israel-lîna. 

19An ni he suma hi Levi-na ki zla tazi pet mi Aron azi ki groma aduk Israel-lâ, 
kayam azi le sunda kur zlub’u d’a ngaf tad’a mi Israel-lâ tala a zlubuzi yam tcho 
mazid’a d’a. Hina wani, tugud’ei d’a tchod’a mba d’i tum Israel-lâ ata yima azi 
mba hud’ï go ata yima a tinim iram vamina d’i. 

20Moise azi ki Aron kablaud’a hi Israel-lîd’a pet, a le ki suma hi Levi-na d’igi Ma 
didina mi he vuna kazi mi Moise na. 

21Suma hi Levi-na a mbut tazi yed’et, a mbus baru mazina woyo. Aron mi tagazi 
akulo avok Ma didina, mi zlubuzi yam tcho mazid’a á tinizi irazi vazi mi. 

22Bugol ahle ndazina, suma hi Levi-na a nde le sun mazid’a kur zlub’u d’a ngaf 
tad’a ad’u vun ma hed’a hi Aron azi ki gromina d’igi Ma didina mi he vuna kazi na. 

23Ma didina mi de mi Moise ala: 

24Wana ni zlad’a yam suma hi Levi-nid’a: Suma hi Levi-napet suma bizazi ndak 
dok mbà yam vahl hloze kal dok mbà yam vahlâ, a kal kur zlub’u d’a ngaf tad’a á 
le sunda. 

25Sama bizam ndak dok vahlâ, mba mi ar sun mamba, mi le sunda d’uo d’a. 

26Mba mi ndjun b’oziyoma kur zlub’u d’a ngaf tad’a á ngom ahle suma a mba 
humzi á ngombina. Wani mi le sunda d’i. Ang le hina ki suma hi Levi-na yam sun 
nda ngad’a kazid’a. 

Ndumba 9 

Bur ma a hum á le Pa’îna 

1Ma didina mi de zlad’a mi Moise abagei hur ful ma Sinai-na kur til ma avo’â hi 
biza d’a mbàd’a ma azi buzugï woi kur ambas sa Ezipte-d’ina ala: 

2Ar Israel-lâ a le vun til ma Pa’â kur bur ma a ngama. 

3Agi lumî kur bur ma dogo yam fid’ina hi til mamina ki fladege d’a afata i nikid’a 
d’igi gata ki vun man ma hed’a a de kam na mi. 

4Moise mi de zla ndata mi Israel-lâ, kayam a le vun til ma Pa’â. 

5A le vun til ma Pa’â kur bur ma dogo yam fid’ina hi til ma avo’îna ki fladege d’a 
afata i nikid’a hur ful ma Sinai-na. Israel-lâ a le hina dedege d’igi Ma didina mi he 
vuna mi Moise na. 

6Suma ding suma a mbut tazi ndjendjed’a ki matna suma a ndak a le vun til ma 
Pa’â kur bur máma d’uo na a nga. A mba avok Moise azi ki Aron kur bur máma 
tamba. 

7Sum ndazina a de mi Moise ala: Ami mbud’umi ndjendjed’a ni yam matna. Ni 
kayam me ba, a mba d’elemi woi kur bur ma a ngama á he he d’a hawa mamid’a 
zlapa ki Israel-lâ ge? 

8Moise mi dazi ala: Agi djubugi gak an wäd’u zla d’a Ma didina mba mi dat kagid’a 
tua. 

9Ma didina mi de mi Moise ala: 

10Ang i de mi Israel-lâ ala: Ma didina mi dala: Le sana adigagi ini d’oze kur 
atchogoi d’a nga mbad’a mi mbut tam ndjendjed’a ki matna d’oze mi i akoi d’a dei 
d’a ni, mba mi le vun til ma Pa’â á suburun an Ma didina. 

11A lumî kur til ma mbàna kur bur ma dogo yam fid’ina ki fladege d’a afata i 
nikid’a. Azi mba mut tumiyô suma a ngad’azi á Pa’îna kavungô ma a lum bei 
angufina, zlapa kahlap ma aglarâ. 

12A ar va akulo gak yorogo d’i, a kus asok kei d’uo mi; a lumî d’igi gata ti de kam 
na. 

13Le sana mi yed’et mi i nga akoid’a d’uo ba, mi d’el tam mbei á le vun til ma Pa’â 
ni, sa máma a mba pad’am mbei aduk sum mama; kayam mi he nga he d’a 
hawad’a mi an Ma didina kur bur ma a ngama d’i, sa máma mba mi zi aneka hi 
tcho mambid’a kamu. 

14Le angei ma nga kaka adigagina mi le vun til ma Pa’â hi an Ma didinina ni, mi 
lumî d’igi gata ki vun man ma hed’a a de kam na. Gat ndata ni tu kagi agi pet, yam 
gor vuta, yam angeina mi. 

D’ugula ti kulup yam zlub’u d’a ngaf tad’a 

15Kur bur ma a ve zlub’u d’a ngaf tad’a akulona, d’ugula ti kulubut yat b’eb’et. Ti 
nga kat d’igi akud’a na ki fladeged’a dei gak tcha yorogo. 

16Ti nga ni kulupa hina andjege ki faleya yam zlub’ud’a; kandjeged’a ti b’o ni d’igi 
akud’a na. 

17Ata yima d’ugula ti tan ndei yam zlub’ud’ina, Israel-lâ a tchol id’a; ata yima ti 
tchol kuana, Israel-lâ a ve kang mazina kua mi. 

18Israel-lâ a i nad’u vun ma hed’a hi Ma didinina, a ve kangâ nad’u vun ma hed’a 
hi Ma didinina mi. Le d’ugula nga tchola yam zlub’ud’a tua ni, azi ni kaka hina mi. 

19Le d’ugula nga tchola yam zlub’ud’a tatâ ni, Israel-lâ a ge yazi kä ad’u vun ma 
hed’a hi Ma didinina, a nga i d’i. 

20Le d’ugula nga tchola yam zlub’ud’a burâ tcha ni, azi ve kangâ ad’u vun ma 
hed’a hi Ma didinina a i nad’u vun ma hed’a hi Ma didinina mi. 

21Le d’ugula ti tchol yam zlub’ud’a ki fladeged’a gak yorogo ba, ti tchol tanda ni, 
azi i mi. Le d’i le ni burâ tu ba, ti tchol tanda ni, azi i mi. 

22Le d’ugula ti tchol yam zlub’ud’a ni burâ mbà d’oze tilâ sop poze bizad’a tu ni, 
Israel-lâ a ve kang mazina, a nga i d’i. Le d’i tchol tanda ni, azi i mi. 

23Azi ve kangâ nad’u vun ma hed’a hi Ma didinina, azi i nad’u vun ma hed’a hi Ma 
didinina mi. A nga ge yazi kä ad’u vun ma hed’a hi Ma didinina d’igi mi hum mi 
Moise na. 

Ndumba 10 

A yor aduveina ki kawei ma hapma 

1Ma didina mi de mi Moise ala: 

2Ang yor kawei ma hapma aduveina mbà, ang yorozi ni ki kawei ma hap ma a 
bed’ema. A mba ndjunung á yi ablaud’a hi Israel-lîd’a, á hô kangâ mi. 

3Ata yima a bu aduveina abo tazi tuna, ablaud’a hi Israel-lîd’a ti tok geveng avun 
zlub’u d’a ngaf tad’a. 

4Le a bu adifa ni tu go ni, suma nglo suma avok ablaud’a hi Israel-lîd’a a tok 
geveng ni aziya. 

5Le azi but ad’enga kikingû ni, suma a ve kangâ abo ma yorogonina a tchol id’a. 

6Le a but ad’enga yazi á mbàd’a ni, suma a ve kangâ abo ma sutnina a tchol id’a. A 
mba but ad’enga ni yam i mazid’a. 

7Wani le azi but ná tok ablaud’a ni, a but ad’enga d’i. 

8Ma ngat buzuna Aron groma a but ni aziya; ti arî gat ta didinda kagi kur atchogoi 
magi d’a lara ge pet. 

9Fata agi tchologi kur ambas magid’a á igi dur ayîna ki magi suma djangû suma a 
mba ndagi ayînina, agi mba bugi adifa ad’enga kiking. Hina wani, an Ma didina 
Alo magina mba ni djib’er kagi ni sud’ugi woi abo magi suma djangûna mi. 

10Kur bur magi ma furîd’a, kur vun til magi ma tetengâ d’oze kur deîd’a hi tilîd’a, 
agi bugi adifa ata yima agi hagi ahle suma ngat buzu suma ngala kahle suma ngat 
buzu suma zlap darigïd’ina. Hina wani, an Ma didina Alo magina mba ni djib’er 
kagiya. An ni Ma didina Alo magina. 

ISRAEL-LÂ A TCHOL HUR FUL MA SINAI-NA Á ID’A 
(10.11–21.35) 

Israel-lâ a tchuk tazi id’a 

11Kur bur ma dok mbàna hi til ma mbàna ma kur biza d’a mbà d’a azi buzugï woi 
kur Ezipte-d’ina, d’ugula tan ndei yam zlub’u d’a zandu’â hAlonina mi nga kuad’a. 

12Israel-lâ a tchol kur ful ma Sinai-na a nde id’a d’igi a hazi vuna á id’a na. D’ugula 
ti i tchol hur ful ma Paran-na. 

13Wana ni i mazi d’a avoka yam vun ma hed’a hi Ma didinina d’igi mi hazizi avun 
Moise na. 

14Ades ma dur ayî ma mi tok ad’u drapod’a hi Juda-d’ina, mi tchol id’a avo’î 
mamu. Ma ngol ma avok suma hi Juda-nina ni Nason Aminadap goroma. 

15Ma ngol ma avok suma hi Isakar-rîna ni Netanel Suwar goroma. 

16Ma ngol ma avok suma hi Zabulon-nina ni Eliyap Helon goroma. 

17A hô zlub’ud’a woyo. Suma hi Gerson-na ki suma hi Merari-na a i yo zlub’ud’a. 

18Ades ma dur ayî ma mi tok ad’u drapod’a hi Ruben-ndina, mi tchol id’a. Ma ngol 
ma avok suma hi Ruben-nina ni Elisur Sedewur goroma. 

19Ma ngol ma avok suma hi Simeon-nina ni Selumiyel Surisadai goroma. 

20Ma ngol ma avok suma hi Gad-nina ni Eliyasaf Dewel goroma. 

21Suma hi Kehat-na a tchol id’a, a yo ahle suma kur zlub’ud’a suma a tinizi irazi 
vazina. Suma hi Levi suma dingâ a ve zlub’ud’a akulo á djup mbad’a hi suma hi 
Kehat-nid’a. 

22Ades ma dur ayî ma mi tok ad’u drapod’a hi Efraim-mbina, mi tchol id’a. Ma 
ngol ma avok suma hi Efraim-mina ni Elisama Amihut goroma. 

23Ma ngol ma avok suma hi Manase-nina ni Gamliyel Pedasur goroma. 

24Ma ngol ma avok suma hi Benjamin-nina ni Abidan Gidoni goroma. 

25Ades ma dur ayî ma mi tok ad’u drapod’a hi Dan-ndina, mi tchol id’a bugol kis. 
Ma ngol ma avok suma hi Dan-nina ni Ahiyezer Amisadai goroma. 

26Ma ngol ma avok suma hi Aser-rîna ni Pagiyel Okran goroma. 

27Ma ngol ma avok suma hi Neftali-nina ni Ahira Enan goroma. 

28Wana ni id’a hi Israel-lîd’a, a i nata lovod’ot lovod’ot ad’u ades mazi ma dur 
ayîna. Ni hina ba, a iya. 

Moise mi hal sama tagazi lovota á titina 

29Moise mi de mi Hobap Rewel ma Madiyan ma akunoma goromina ala: Ami nga 
imi yam ambas sa Ma didina mi hle vunam kat ala: An mba hagiziya d’a, ang mbei 
i ki sed’emiya. Ami mba lang djivi d’a Ma didina mba mi lat mi Israel-lîd’a. 

30Hobap mi hulong dum ala: An min i d’i! An i ni yam ambas manda aduk 
simiyênu. 

31Moise mi dum ala: An nga ni tchenengû, ang wal ki sed’emi d’i, kayam ang we 
yima ami mba vami kangâ abagei hur fulîna, ang mba mbut ni sama tagami 
lovotina. 

32Le ang i ki sed’emiya ni, djivi d’a Ma didina mba mi lamizid’a, ami mba langzi mi 
ang na mi. 

33A tchol yam ahinad’a hi Ma didinid’a a i á tit burâ hindi. Zandu’â hi Ma didinina 
nga mi i avorozi á hal yima azi tuk tazi kuana. 

34Ata yima azi hô kangâ á id’ina ki faleid’a, d’ugula hi Ma didinid’a nga tchola 
avorozi gongzong. 

35Ata yima zandu’â mi tchol á id’ina, Moise mi dala: Ma didina, ang tchol akulo! Ar 
mang suma djangûna a ndjoî woyo, ar suma a noyôngâ a ring ngei avorong mi! 

36Ata yima a tinim kä na, Moise mi dala: Ma didina, ang mbeï aduk ablau Israel 
suma mimiyâk wana! 

Ndumba 11 

Israel-lâ a nga ata Tabera-na 

1Israel-lâ a nga gureî gureî d’a tchod’a yam Ma didina. Ma didina mi huma, hurum 
zal ngola, mi sunï akud’a adigaziya. Ti ngal vun kangâ woi burut. 

2Ablau suma Israel-lâ a nde tchi yam Moise; Moise mi tchen Ma didina kaziya; 
akud’a ti mit tei mi. 

3A tin yi máma simina ala Tabera, kayam akud’a hi Ma didinid’a ti fo ngala 
adigaziya. 

Israel-lâ a nga hal hliuna 

4Andjaf ma ding ma teteng ma nga aduk Israel-lîna nga ni le d’od’oka heî. Israel-lâ 
tazid’a pî a tchol tchina ala: Ni nge ba, mba mi hami hliuna á mutna ge? 

5Humami nga gami yam kulufâ, kurduna, bubud’a, poirod’a, pazara ki tumba 
suma avo Ezipte suma ami tazi bei gusa ba na. 

6Ki tchetchemba, ami id’imiyâ wa, va nga d’uo d’a; irami ti gol kä ni manna go. 

7Manna mi hle tamî d’igi ir vud’agu koriyandrena na, mi hle tamî d’igi bedeliyuma 
na. 

8Israel-lâ a b’rau woi teteng á yomu, a lud’um mboze a dum mi, a yum kur deina, 
a lum fangasuna mi. Adjib’et mamba ni d’igi woî ma a lum ki mbulîna na. 

9Ata yima mbad’ïd’a nga d’i yak kä andjege kur kangîna, manna nga mi tchugï kä 
ki sed’et mi. 

10Moise mi hum tchina hi sumina, nge nge pî ad’u adezem avun zlub’u mamba. 
Ma didina hurum zal ngola heî. Zla ndata le nga Moise tam djivi d’i, 

11mi de mi Ma didina ala: Ni kayam me ba, ang kid’eî ir an azong mangâ na ge? Ni 
kayam me ba, ang nga wan hohowon nduo ge? Ni kayam me ba, ang tinin aneka 
hi sum ndazina kan na ge? 

12Na ni sum ndazina pet an vazi wirizi ni an ndju? An vud’uzi ni anu ba ang ala an 
zizi didigan d’igi atcha d’a wul gorâ nga d’i zim adigat na gak ni izi yam ambas sa 
ang tang hat mabuyozi á haziziya d’a ge? 

13An mba ni fe hliuna ni lara ba, ni hum mi sum ndazina hina pet ke? Kayam a nga 
tchi kan ala: Ang hami hliu ma mutna. 

14An ndak nga á zi ablau sum ndazina van tu d’i, kayam a tchan aneka heî. 

15Le ang lan ni na ni, hotei ang tchanu. Le ang wan hohowonu ni, ar an we ndak 
manda ki iran ndi. 

16Ma didina mi de mi Moise ala: Ang togon suma nglo Israel-lâ dok kid’iziya, suma 
ang wazi ala ni suma nglona avok suma na, ang mba ki sed’ezi avun zlub’u d’a 
ngaf tad’a, ar a tchol akulo ata yi máma zlapa ki sed’engû. 

17An mba ni tchugï asen kä, an mba ni dang zlad’a ata yi máma, an mba ni hle 
Muzuk ma nga kaka kangâ, an mba ni tinim kaziya, kayam azi zi aneka hi sumid’a 
zlapa ki angû, tala ang zit vang tu d’uo d’a. 

18Ang de mablau suma ala: Avin agi mbud’ugi tagi yed’et, agi mba mud’ugi hliuna, 
kayam Ma didina mi hum tchi magi mala ni nge mba mi hei hliu ma mutna, 
kayam ei sä Ezipte wani djivid’a heyû na. Ma didina mba mi hagi hliuna, agi mba 
mud’ugiziya. 

19Agi mba mud’ugizi ni burâ tu d’oze burâ mbà d’oze burâ vahl hloze burâ dogo 
d’oze burâ dok mbà go d’i. 

20Wani agi mba mud’ugizi ni tilâ sop, gak mi hlagi hisâ mi kak atchinagi mi, 
kayam agi gologi Ma didin ma nga kaka adigagina is, agi tchigi avorom ala: Ni 
kayam me ba, mi buzugugï woi kur Ezipte ge? 

21Moise mi dum ala: Suma an adigazina a ni 600.000, wani ang dala ang hazi 
hliuna azi tum tilâ sobu ni! 

22Na ni a ngad’azi naho’â kamuzleina pet ba a ndagazi zu? D’oze a togozi ni kuluf 
ma hur alum ma ngolîna pet ba, ni ndagazi zu? 

23Ma didina mi hulong de mi Moise ala: Na ni an kid’ak su? Ki tchetchemba, ang 
mba we zla d’a an data mba d’i le d’oze mba d’i le d’uo, ang mba we. 

Alona he Muzu’â mi suma nglona 

24Moise mi de zlad’a hi Ma didinid’a mablau suma, mi tok suma nglo suma dok 
kid’iziya suma avok ablau sumina, mi ndjarazi kä ngui zlub’ud’a. 

25Ma didina mi tchugï asem kä kur d’ugula, mi de zlad’a mi Moise, mi hle Muzuk 
ma nga kaka kama, mi tinim yam suma nglo suma dok kid’iziya ndazina. Ata yima 
Muzu’â mi kak kazina, a nde djok vuna, wani a i nga avogovok ki. 

26Suma mbà a ar nga kä kur kangâ, ma tuna a yum ala Eldat, ma mbàna a yum ala 
Medat. Muzu’â mi kak kaziya, kayam azi ni suma a b’irizi aduk suma dok 
kid’iziyana mi, wani azi iza nga avun zlub’ud’a d’i. A nde djok vuna kur kangâ. 

27Wani gor azongâ mi ring i de mi Moise ala: Eldat azi ki Medat a nga djok vuna 
kur kangâ! 

28Josue Nun gorom ma azongâ hi Moise ma nga zlapa ki sed’em ki gogorom deina, 
mi dum ala: Salana Moise, ang d’eleziya! 

29Moise mi hulong dum ala: Ang le ni yungôra kan ndju? Ladjï Ma didina mi b’rau 
Muzuk mama mi sum mama pet á djok vuna ni, tan mba d’i lan djivid’a ngola. 

30Moise ki suma nglo suma avok Israel-lîna a buzuk a i kur kangâ. 

Ma didina mi mba ki tcheged’a 

31Ma didina mi tchol ki simet ma kur alum ma ngolîna, mi mba ki tcheged’a. Nga 
d’i yak kä yam kangâ gak ti ndezi woi keng ndak ir tit ta burâ tud’a ngui kangâ 
woi d’uhl. Molot ta kä andaga i akulod’a ndak go ki metred’a tu. 

32A nde yo tcheged’a kur bur máma yorogo kandjege gak tchavin fladege, a warat 
tei bugol kangâ. Ma mi yo akid’eid’ina, mi fe ni kilona dudubud’a tcha. 

33Ata yima hliuna mi nga ved’a avunazi tua na, Ma didina hurum zal kazi ngola, 
mi tumuzi ki tugud’ei d’a tcho d’a tchi matna. 

34A yi yi máma ala Kibrot-Hatava, nala, Yima a tos suma a le d’od’oka kuana. 

35A tchol Kibrot-Hatava á i Haserot, a kak sä kua. 

Ndumba 12 

Libina mi nde ata Miriyam 

1Miriyam azi ki Aron a nga ka ad’u Moise yam atcha d’a Etiyopi d’a mi vata, 
kayam mi vatcha d’a Etiyopi-d’a. A de tazi ala: 

2Na ni Ma didina mi de ni zlad’a ki Moise tutu zu? Nga mi de zlad’a ki ei mei d’uo 
zu? Ma didina mi hum zla ndata. 

3Wani Moise ni sama luluma ma kal suma yam andagad’ina petna. 

4Atogo hina zak Ma didina mi de mi Moise azi ki Aron ki Miriyam ala: Agi 
buzugugi ki zla tagi d’a hindid’a pet, agi igi avun zlub’u d’a ngaf tad’a. Azi i ki zla 
tazi d’a hindid’a pet. 

5Ma didina mi tchugï asem kä kur d’ugul la tchola gongzonga, mi tchol avun 
zlub’ud’a, mi yi Aron azi ki Miriyam. Azi huttcha ki zla tazi djak. 

6Mi dazi ala: Agi humugi zla manda djiviya! Ata yima sana mi mbut ma djogon 
vunana adigagina, an nde tan iramî nde, an dum zlad’a ni kur adïd’a. 

7Wani an le nga hina kazong mana Moise si. Mam mi sama d’engzengâ aduk sum 
mana pet. 

8An dum zlad’a ni vuna ki vuna, an tagam tan ni kur adïd’a d’i; nga mi golon 
tchola avoromu. Ni kayam me ba, agi nga lagi mandarâ á de zlad’a yam azong 
mana Moise suo ge? 

9Hurum zal ngola, mi ge tam mi iya. 

10D’ugula ti tan ndei yam zlub’ud’a. Gol wani, libina mi zak Miriyam; tat mbut 
hapa d’igi gagarad’a na. Aron mi mbut iram mi golod’u, mi we libina mi nga 
atad’u. 

11Aron mi de mi Moise ala: Salana, an nga ni tchenengû, ang ar aneka hi tcho d’a 
ami lat ir lilid’a ndata kami d’i, kayam ami lami tchod’a. 

12Ar Miriyam ti mbut d’igi gor ma mid’ï kur asum pang ma hliwim bol ata yima a 
vud’uma na d’i. 

13Moise mi tchi avok Ma didina ala: Alo mana, an nga ni tchenengû, ang sud’ud’u! 

14Ma didina mi de mi Moise ala: Ladjï abut mi tuvot ayôna irat ni mamu ni, mba 
d’i mbut zulona gak burâ kid’iziya d’uo zu? Ar ang walat tei ki kangâ gak burâ 
kid’iziya. Bugol tua ba, ang hulongôd’ï kur kangâ. 

15A wal Miriyam mbei ki kangâ gak burâ kid’iziya. Ablaud’a hi Israel-lîd’a ti i d’uo 
gak Miriyam ti hulong kur kangâ. 

16Bugol ahle ndazina, a tchol Haserot á i ve kang mazina hur ful ma Paran-na. 

Ndumba 13 

Moise sun suma á d’u Kanan 

1Ma didina mi de mi Moise ala: 

2Ang sun suma á d’u ambas sa Kanan nda an nga ni hat mi Israel-lîd’a. Agi sunugi 
suma ad’u andjafâ habuyozina gagang, agi sunugi ni suma nglo suma avok 
sumina. 

3Ni hur ful ma Paran-na ba, Moise mi sunuzi d’igi Ma didina mi hum vuna na. Sum 
ndazina pet ni suma avok Israel-lîna. 

4Simiyêzi ba wana: Ma ad’u andjafâ hi Ruben-nina ni Samuwa Zakur goroma; 

5Ma ad’u andjafâ hi Simeon-nina ni Safat Hori goroma; 

6Ma ad’u andjafâ hi Juda-nina ni Kalep Jefune goroma; 

7Ma ad’u andjafâ hi Isakar-rîna ni Jigal Josef goroma; 

8Ma ad’u andjafâ hi Efraim-mina ni Ose Nun goroma; 

9Ma ad’u andjafâ hi Benjamin-nina ni Palti Rafu goroma; 

10Ma ad’u andjafâ hi Zabulon-nina ni Gadiyel Sodi goroma; 

11Ma ad’u andjafâ hi Josef azi ki Manase-nina ni Gadi Susi goroma; 

12Ma ad’u andjafâ hi Dan-nina ni Amiyel Gemali goroma; 

13Ma ad’u andjafâ hi Aser-rîna ni Setur Mikayel goroma; 

14Ma ad’u andjafâ hi Neftali-nina ni Nabi Vofsi goroma; 

15Ma ad’u andjafâ hi Gad-nina ni Gewel Maki goroma. 

16Wana ni simiyê suma Moise mi sunuzi á d’u ambasina. Mi tin Ose ma Nun 
goromina simina ala Josue. 

17Moise mi sunuzi á d’u ambas sa Kanan-nda, mi dazi ala: Agi igi ni ki lovot ta abo 
ma sutnid’a. Bugola, agi djagagi akulo yam ahuniyôna. 

18Agi gologi ambasa na ni ti ni nana, suma kurutna a nad’enga d’oze a 
namangeîd’a, a nakid’eid’a d’oze a nablaud’a zu? 

19Agi i gologiziya, le nambas sa djivid’a d’oze d’a tchod’a, le suma nga kaka 
kurutna a ni kur kangâ d’oze kur gulumun ma ad’eng ma ngunguna. 

20Agi i gologiziya, nandaga d’a tub’ad’a d’oze d’a bei tub’ad’a, aguna nga kua d’oze 
mi nga kua d’uo zu? Agi igiya, agi vagi tagi ad’enga, agi mbagi ki vud’agu ma yam 
ambas ndatina abogiya. Kayam ni yima a tin ad’u dut guguzlud’ina. 

21Sum ndazina a i á d’u ambasa, a tinï ad’ud’a hur ful ma Tisin-na dei gak a mba 
Rehop go ki Hamat. 

22A hle lovot ta abo ma sutnid’a, a i gak a mbaza Hebron ata yima Ahiman, Sesai 
ki Talmai Anak groma a nga kuana. Hebron a minit ni bizad’a kid’iziya avok 
Sowan nda Ezipte-d’a. 

23Azi i gak a mbaza kur hor ra Eskol-la. Ata yi máma azi ka abo guguzlud’a 
kadezet ma vuta. Suma mbà a hlat kaguna, a yo vud’agu grenatna ki vud’a tuluma 
mi. 

24A yi yi máma ala hor ra Eskol-la, yam ades guguzlu d’a Israel-lâ a kata. 

Suma a sunuzina a mba 

25Suma Moise mi sunuzi á d’u ambasina a leï burâ dok fid’i, a mba. 

26Kur mba mazid’a, a i gen Moise azi ki Aron kablaud’a hi Israel-lîd’a avo Kades 
hur ful ma Paran-na, a dazi zlad’a yam ahle suma azi wazina pet, a tagazi vud’agu 
ma yam ambas ndatina mi. 

27Wana ni zla d’a azi dat mi Moise-sa: Ami mbamiza yam ambas sa ang sunumi 
kata. Gagazi, ambas ndata nambas sa ambira ki mbul ayuma a nga sor kä kuad’a. 
Wana ni vud’agu ma katna mi. 

28Wani suma a nga kaka katna a ni suma sib’ika, azina ni nguid’a ki gulumun ma 
ad’eng ma ngunguna, azina kal ngola heî mi. Ami wami Anak groma ki irami mi. 

29Suma Amale’â a kak nga abo ma sutna, suma Het-na ki suma Jebus-sâ ki suma 
Amor-râ a nga kaka yam ahuniyôna, suma Kanan-na a nga kaka go kalum ma 
ngolâ avun alum ma Jurdê-na mi. 

30Kalep mi seng suma a nga ka ad’u Moise-sâ, mi dala: Ei ïgiya! Ei mba hlei ambas 
ndata, kayam ei mba kuzi kad’u! 

31Wani suma a i ki sed’ema a dum ala: Ei ndak á i duri ki sum ndazina d’i, kayam 
azi ad’enga kaleya! 

32A de ki delezi akulo avok Israel-lâ yam ambas sa azi d’ud’ï d’a ala: Ambas sa ami 
tid’imi kat á d’uta nambas sa nga d’i tchi suma a nga kaka katna woid’a. Suma 
katna pet suma ami wazina ni suma fuyogeina. 

33Ami wami suma fuyogeina Anak groma nandjaf suma fuyogeina, ami golomi 
tami ni d’igi djera na avoroziya; azi tazid’a a golomi ni d’igi djera na avorozi mi. 

Ndumba 14 

Ablau suma a noî á i Kanan 

1Ablau Israel-lâ pet a nde tchina ki delezi akulo kur andjege ndata gak yina fo. 

2Ablau suma Israel-lâ pet a nde gureî yam Moise azi ki Aron, a dazi ala: Ami 
bomiza adjï navo Ezipte ni hotei, d’oze bomi nabagei hur fulâ ka hî pî ni hotei mi! 

3Ni kayam me ba, Ma didina mi buzugumï á imi kur ambas ndata á tchami woi 
kayî ma durâ ge? Ni kayam me ba, amiyômina ki gromina a mbut vama tchid’a mi 
ge? Le ei hulongeî ni Ezipte pî ni hotei d’uo zu? 

4A de tazi ala: Ei tini sa avorei tu, ei hulongeî Ezipte. 

5Moise azi ki Aron a puk kä ki irazi andaga avok ablaud’a hi Israel-lîd’a. 

6Josue Nun goroma ki Kalep Jefune goroma suma aduk suma a i d’uï ambasina, a 
haû baru mazina woyo, 

7a de mablau Israel-lâ ala: Ambas sa ami tid’imi kat á d’ud’id’a nambas sa djivi d’a 
kal papad’a. 

8Le Ma didina mi wei hohoweya ni, mi mba kalei kur ambas ndata, mba mi heizi 
mi. Ambas ndata nambas sa ambira ki mbul ayuma a nga sor kä kuad’a. 

9Wani agi sogi vuna á kak djangûna ki Ma didina d’i, agi lagi mandara suma kur 
ambas ndatina d’uo mi, kayam azi mba mbut ni te meina. Ma ndjunuzi nga d’i, 
wani Ma didina mi nga ki sed’eya. Kayam ndata, agi lazi mandarazi d’i. 

10Ablau d’a peta ti dala: Ei duruzi kahinad’a á tchazi woyo. Ata yi máma na wat 
subura hi Ma didinid’a ti b’o woi ir Israel-lâ yam zlub’u d’a ngaf tad’a. 

Moise tchen hur ma vata yam suma 

11Ma didina mi de mi Moise ala: Sum ndazina a mba son vunan hina gaga’î mindja 
ge? Ahle suma simat suma an nga ni lazi adigazina hina pet pî, azi nga he 
gagazid’a kan nduo hina gaga’î mindja ge? 

12An nga ni tumuzi ki tugud’ei d’a tcho d’a tchi matna ni dabazi woyo, an mba ni 
lang andjaf ma ngol ma kalazi kablaud’ina, ma kalazi ki sib’ikina mi. 

13Moise mi de mi Ma didina ala: Ezipte-na a wala ang yoï sum mangâ woi adigazi 
kad’eng manga, 

14a de zla ndata mi suma kur ambas ndatina. Kayam ndata, azi hum ala ang Ma 
didina nga aduk sum mangâ, ang tagazi tang ira ki ira, ang tin d’ugul manga akulo 
kaziya, ang nga tit avorozi falei kur d’ugul la tchola gongzonga, ang nga tit 
andjege avorozi aduk aku d’a tchola gongzonga mi. 

15Le ang tchi sum mangâ woi d’igi sama tuna na ni, suma a hum zla mangina a 
mba dala: 

16Ma didina ad’engêm ndak nga á kal sum ndazina kur ambas sa mi gunuzi tam 
kata d’i. Ni kayam ndata ba, mi dabazi woi abagei hur fulâ wana! 

17Ki tchetchemba, an nga ni tchenengû, ar sib’ik manga ti nde woi pid’ak d’igi ang 
de na ala: 

18An ni Ma didina! An ni ma nga ni mbut ayîna atogo d’uo na, an ni ma djivi 
manda kal teglesâ, an ni ma nga ni vat hurun ndei yam tchilad’a ki murud’umba 
hi sumid’a, wani an ni ma nga ni ar sama le tchod’a bei ka sariyad’a kam mbuo na, 
an ni ma ngop grod’a yam tchod’a habuyod’a gak kur atchogoi d’a hindid’a ki d’a 
fid’id’ina mi. 

19An nga ni tchenengû, ang vat hurung ngei yam tchod’a hi sum mangîd’a yam 
djivi mang nga ngola d’igi ang vad’ï hurung ngei kazi kur buzuk mazi d’a Ezipte-
d’a dei gak ini na. 

20Ma didina mi dum ala: An nga ni vat hurun ndei kazi d’igi ang de na. 

21Wani gagazi, an ni Ma bei matna, subur manda mba d’i oî yam andagad’a pet mi. 

22Suma pet suma a we subur manda kahle suma simat suma an lazi avo Ezipte 
kabagei hur fulâ suma a kugun ndei yazi dogo suma a humun nga vunan nduo na, 

23sum ndazina pet a mba wambas sa an gun tan kat mabuyozi ngolo á hazizid’a 
d’i. Azi pet suma a golon isâ a mba wat ti. 

24Wani azong mana Kalep ma nga oîd’a ki muzuk ma dingâ ma nga mi tit yam zla 
mandina, an mba ni kalam yam ambas sa mam d’uta, andjavam mba mi tat djona 
mi. 

25Suma Amale’â ki suma Kanan-na a nga kaka kur hora. Ndjivin wani, agi 
hulongôgi kazigagiya, agi igi hur fulâ kur lovot ta i avun alum ma ngol ma 
Tchereunid’a. 

Ma didina mi ngop sum mama 

26Ma didina mi de mi Moise azi ki Aron ala: 

27An mba ni ar ablau d’a tcho ndata a gureî kan hina gaga’î mindja ge? An hum 
gureî d’a Israel-lâ a guruyôt kanda. 

28Agi dazi ala: Ma didina mi dala: Gagazi, an ni Ma bei matna, an mba ni lagi d’igi 
agi guruyôgi human na. 

29Agi pet suma ndumugi bizagi dok mbà yam vahlâ d’oze kal dok mbà yam vahl 
suma a guruyôgi kana, mad’agi mba mi sam kä woi abagei hur fulâ ka hî. 

30An gun tanu, agi mba kalagi kur ambas sa an hle vunan kat ala agi kalagi kuad’a 
d’i. Ni Kalep Jefune goroma ki Josue Nun goroma hol ba, a mba kal kua. 

31Ni grogi suma gurei suma agi dagi kazi ala: A mba yozi magomba na ba, an mba 
ni kalazi kua; azi mba wambas sa agi golot isa. 

32Wani agiya, mad’agi mba mi sam abagei hur fulâ ka hî. 

33Grogina a mba pol aho’â abagei hur fulâ bizad’a dok fid’i. A mba zi aneka hi tcho 
magid’a kazi gak mad’agi mi dap pei abagei hur fulâ tua. 

34Agi lagi burâ á d’u ambasa ni dok fid’i, agi mba zigi aneka hi tcho magid’a 
bizad’a dok fid’i mi; bur ma lara pî ni ngad’a yam bizad’a gagang. Hina wani, agi 
mba wagi ala ni ndaka á kak djangûna ki sed’enu. 

35Ni an Ma didina ba, ni de zla ndata. An gun tanu, ni hina ba, an mba ni le kablau 
d’a tcho d’a ndjak vunat á kak djangûna ki sed’en wanda. Azi pet a mba sam mbei 
abagei hur fulâ ka hî, azi mba bo woi mi. 

36Suma Moise mi sunuzi á d’u ambasa suma kur hulong mazid’a a de zla ambasa 
tchod’a suma a zut ablaud’a á gureîd’a yam Moise-sâ, 

37sum ndazina, Ma didina mi tumuzi ki tugud’ei d’a tchod’a; a bo woyo. 

38Aduk suma a d’uï ambasina, Josue Nun goroma ki Kalep Jefune goroma a arî azi 
hol. 

Suma a hulong so vun Alona kua 

39Moise mi mba ki zla ndata mi Israel-lâ pet; azi tchi ngola. 

40A tchol ki yorogo tcholola, a djak akulo yam ahinad’a, a dala: Ami wana! Ami 
nga imi ata yima Ma didina mi de kama, kayam ami lami tchod’a. 

41Moise mi dazi ala: Ni kayam me ba, agi tchilagi yam vun ma hed’a hi Ma 
didinina ge? Agi mba ndagagi d’i. 

42Ar agi igi d’i, kayam Ma didina mi nga adigagi d’i. Ar magi suma djangûna a 
durugi a kus kagi d’i. 

43Kayam suma Amale’â ki suma Kanan-na a nga avorogiya, a mba durugi a mba 
tchagiya. Kayam agi walagi woi ki Ma didina, mam mba mi i ki sed’egi d’i. 

44Wani a so vuna, a djak akulo yam ahinad’a. Wani zandu’â hi Ma didinina ki 
Moise a buzuk nga woi kur kangâ d’i. 

45Ata yi máma suma Amale’â ki suma Kanan suma a nga kaka yam ahina ndatina, 
a duruzi a tchazi gak a tchuguzi sä Horma. 

Ndumba 15 

He d’a hawa d’a afuta, mbulâ ki süm guguzlud’a 

1Ma didina mi de mi Moise ala: 

2Ang i de mi Israel-lâ ala: Ma didina mi dala: Fata agi kalagi kur ambas sa an nga 
ni hagizi á kakid’a, 

3agi mba handi vama ngat buzu ma ngala, d’oze vama ngat buzu ma zlap 
darigïd’a, d’oze vama ngat buzu ma ndak vun vun ma hled’a, d’oze he d’a hawa 
d’a kur min magid’id’a, d’oze ata yima vun le tilâ. Le ni d’uwar ma nglona d’oze 
ma gureina á his his ma afufuîna avoronu ni, 

4sama mban ki vama ngat buzunina, mi mba ki he d’a hawa d’a afut ta adiged’id’a 
ir kilona hindi d’a a tib’eget ki mbulâ lidirâ tu ki nusid’a. 

5Agi mban ki süm guguzlud’a lidirâ tu ki nusa yam timi ma lara ma a hum vama 
ngat buzu ma ngala d’oze ma ngat buzu ma zlap darigïd’ina. 

6Le ni gamlâna ni, agi mbagi kafut ta adiged’id’a ir kilona karagaya d’a a tib’eget 
ki mbulâ lidirâ mbàd’a 

7zlapa ki süm guguzlud’a lidirâ mbà á his his ma afufuîna avoron an Ma didina. 

8Le a han namuhlâ vama ngat buzu ma ngala d’oze vama ngat buzu ma zlap 
darigïd’a d’oze á ndak vun vun ma hled’a d’oze vama ngat buzu ma hawana ni, 

9a mba kafut ta adiged’id’a ir kilona zlengâ d’a a tib’eget ki mbulâ lidirâ hindid’a 
yam amuhl máma 

10zlapa ki süm guguzlud’a lidirâ hindi. Ni he d’a hawa d’a ngal la his sa afufuîd’a 
avoron an Ma didinid’a. 

11Agi lagi hina ata yima lara ma agi hagi amuhlâ vama ngat buzuna d’oze gamlâna 
d’oze gor timina d’oze gor b’ënina. 

12Ablaud’a hahle suma agi handji vama ngat buzunina ma lara pî agi humî ki he 
d’a hawa d’a a b’irit kä kamba. 

13Ata yima Israel-lâ a han vama ngat buzu ma his ma afufuînina, a tit yam gat 
ndata. 

14Angoyogei suma a mba á kak adigagi ndjöna, d’oze suma a mba á kak adigagi ki 
irazi fafatna, le a min á han vama ngat buzu ma ngal ma his ma afufuîna ni, a tit 
yam gat ndata d’igi agi na mi. 

15Gat ndata mba d’i ka’î yam ablaud’a pet, yam agi Israel-lâ d’igi yam angoyogeina 
na mi. Mba d’i ka’î gat ta irata kur atchogoi d’a lara ge pet ta nga d’i mbad’a. An 
Ma didina nga ni le ki Israel-lâ vazi mi, ni le kangoyogeina vazi mi d’i. 

16Gata ki vun ma hed’a a ni tu kagi agiya, kazi azi mi. 

A he fangasuna mAlona avo Kanan 

17Ma didina mi de mi Moise kua ala: 

18Ang i de mi Israel-lâ ala: Ma didina mi dala: Fata agi kalagi kur ambas sa an nga 
ni igi kura, 

19ata yima agi tagi te ma kur ambas ndatina, agi pad’agi vun ahle ndazina á 
handjiya. 

20Agi han he d’a hawad’a hi fangasunid’a, ni he d’a hawa d’a avoka hafut ta agi 
tib’egeta. Agi mba handji ni d’igi agi hagi awuna avun ambid’a’â na. 

21Agi mba handi fangasu magi ma avok ma agi guma na mi. Gat ndata ti arî gat ta 
irata kagi kur atchogoi d’a nga d’i mbad’a mi. 

Ahle suma ngat buzu suma yam tcho d’a bei wat ad’uta na 

22Ma didina mi de kua ala: Le agi lagi tchod’a bei wad’ud’a, le agi tid’igi nga yam 
vun man ma he ma an Ma didina ni hum mi Moise-sâ 

23ki vun ma he ma pet ma an huma d’uo tin ad’ud’a kur bur ma an hagi vunina dei 
d’oze bugol kur atchogoi magi d’a nga d’i mbad’a, 

24le agi lagi tchod’a bei wat ad’ud’u, ablau d’a peta ti we nga d’uo ni, agi zla tagi 
pet agi hagi amuhl ma azongâ vama ngat buzu ma ngal ma his ma afufuîna 
avogon an Ma didina zlapa ki he d’a hawa d’a afuta ki d’a süm guguzlud’a d’igi a 
he vuna na. Agi hagi mbekmberena vama ngat buzuna yam tchod’a kua. 

25Hina wani, ma ngat buzuna mba mi zlup yam tchod’a hablaud’a hi Israel-lîd’a 
pet. An mba ni vat hurun ndei kaziya, kayam a le ni tcho d’a bei wat ad’uta. Azi 
mba ki he mazi d’a hawa d’a afut ta ngala á suburun an Ma didina ki vama azi 
hum á tchid’a yam tcho mazid’a avogon an Ma didina yam tcho mazi d’a azi lat bei 
wed’id’a. 

26Hina wani, an mba ni vat hurun ndei yam ablaud’a hi Israel-lîd’a kangoyogei 
suma a nga adigazina ki suma pet mi, kayam azi le ni tcho d’a bei wat ad’uta. 

27Le ni sana tu ba, mi le tchod’a bei mi wat ad’ud’u ni, mi he b’ë d’a bizat tud’a á 
zlup yam tchod’a. 

28Ma ngat buzuna mi zlup yam tcho d’a sa máma mi lat bei wat ad’ut avogon an 
Ma didinid’a. Ata yima a zlubut yatna, an mba ni vat hurun ndei kamu. 

29Gat ndata ni yam suma pet suma a mba le tcho d’a bei wat ad’utina, yam Israel-
lâ d’oze yam angei ma nga kaka adigagina mi. 

30Wani le ni ma Israel-lâ d’oze angeina, mi le tchod’a kur min mamba ni, mi golon 
ni is; a mba pad’am mbei aduk sum mama. 

31Mba mi zi tchod’a hanek ka a digim mbei kata, kayam mi golon is, mi tchila yam 
vun man ma hed’a mi. 

Sana mi b’lak bur ma sabatna 

32Ata yima Israel-lâ a nga abagei hur fulâ tua na, a fe sana nga mi yo aguna kur 
bur ma sabatna. 

33Suma a fum yo agunina, a mbamî mi Moise azi ki Aron kablaud’a pet. 

34A hum abo suma ngomba, kayam azi we nga vama azi le ki sed’ema d’uo tua. 

35Ma didina mi de mi Moise ala: Agi tchagi sa máma woyo; ablaud’a pet ti durum 
sä woi bugol kangâ. 

36Ablau d’a peta a nde ki sed’em mbei bugol kangâ, a durum kahinad’a gak a 
tchum d’igi Ma didina mi he vuna mi Moise na. 

Gimi ma avun barunina 

37Ma didina mi de mi Moise ala: 

38Ang i de mi Israel-lâ ala: Ma didina mi dala: Kur atchogoi d’a lara pî agi gagi 
gimina avun baru magina, agi gagi baru d’a botlozid’a ziyoziyo gimina avun 
baruna. 

39Le agi nga ki gimi máma avun baruna na ni, agi mba wumu, agi mba djib’eregi 
yam vun man ma hed’a pet á le ki sunda kamu, agi mba tid’igi yam djib’er ra 
kurugi krovod’a ki d’od’oka hahle suma agi wagizi ki iragi suma a igi á 
tuwal fileinina d’i. 

40Hina wani, agi mba djib’eregi yam vun man ma hed’a pet, agi mba tid’igi kamu, 
agi mba kagagi ni suma tinigi iragi vagi mi an Alo maginina. 

41An ni Ma didina Alo magi ma buzugugï woi kur Ezipte á Alo maginina. Gagazi, 
an ni Ma didina Alo magina. 

Ndumba 16 

Kore mi tchol huneîd’a 

1Ma ad’u andjafâ hi Levi ma a yum ala Kore-na ni Jisar goroma, ni ma ad’u adesâ 
hi Kehat-nina, mi yo suma hi Ruben-na ad’um hindi, nala, Datan azi ki Abiram 
Eliyap goroma ki On Pelet goroma mi. 

2A yo Israel-lâ ad’uzi kikisâ mbà yam dok vahl, ni suma nglo suma avok 
ablaud’ina, ni suma a nga yazi ata yima toka suma simiyêzi nde yinina, a tchol 
huneîd’a ki Moise. 

3A togï gen Moise azi ki Aron, a dazi ala: Ami ndagami da’, kayam ablaud’a pet ni 
suma a tinizi irazi vazi mAlonina, Ma didina mi nga adigazi mi! Ni kayam me ba, 
agi suburugi tagi yam suma hi Ma didinina ge? 

4Ata yima Moise mi hum zla ndatina, mi grif kä andaga, 

5mi de mi Kore ki sum mama ala: Ndjivin yorogo Ma didina mba mi tak sa mam 
ma mi tinim iram vam ma mam manama woyo, mba mi hud’umî gevem mi. 

6Ang Kore ki sum mangâ pet, agi yogi ahle magi suma yo akud’a abogiya. 

7Ndjivin agi tchugugi gordjona kuru, agi vogi dubang ma his djivid’ina kua avok 
Ma didina. Ei mba weya, ni nge ba, Ma didina mi manam ge? Ni nge ba, ni ma mi 
tinim iram vama ge? Agi suma hi Levi-na, agi kalagi ir zlad’a woi heî! 

8Moise mi de mi Kore ala: Agi suma hi Levi-na, agi humugiya! 

9Na ni ni vama gor iragi tala Alona hi Israel-lîna mi tinigi iragi vagi kablaud’a hi 
Israel-lîd’a, mi hud’ugi go ki sed’em á le sun nda zlub’u mamba, á tchol avok 
ablaud’a hi Israel-lîd’a á lat sundid’a zu? 

10Mi hud’ugi go ki sed’emu, ang ki b’oziyong suma hi Levi-na pet. Agi hal á hlagi 
sun nda ngat buzuna d’ei zu? 

11Ni kayam ndata ba, ang ki sum mangâ pet, agi ndjagagi vunagi kagagi djangûna 
ki Ma didina! Aron ni nge ko ba, agi guruyôgi kam ge? 

12Moise mi ge sunda, mi yi Datan azi ki Abiram Eliyap goroma. Wani azi hulong 
dum ala: Ami nga imi sä d’i. 

13Na ni ni vama gorâ irang d’a ang buzugumï woi kur ambas sa ambira ki mbul 
ayuma a nga sor kä kua d’a á tchami woi abagei hur fulâ ka hî d’a zu? Tua ba ang 
min á te kami kad’enga kua zu? 

14Ang imi nga kur ambas sa ambira ki mbul ayuma a nga sor kä kuad’a d’i! Ang 
hami nga asinena ki guguzlud’a djona d’i! Ang djib’er ala sum ndazina a ni duka 
zu? Ami min imi d’i! 

15Moise hurum zal ngola yam zla ndata, mi de mi Ma didina ala: Ang ve he d’a 
hawa mazid’a abozi d’i. An hle nga va mazi d’i, koro tu pî an ve nga d’i, an lazi nga 
vama tcho yan tu d’uo mi. 

Alona mi ngop Kore ki sum mama 

16Moise mi de mi Kore ala: Ang ki sum mangâ pet agi igi avin avok Ma didina 
zlapa ki Aron mi. 

17Ang ki sum mang suma kikis mbà yam dok vahlâ, nge nge pî mi hle va mam ma 
yo akud’a abomu, mi ge dubang ma his djivid’ina kuru, agi i tagagizi avok Ma 
didina. Ang ki Aron agi yogi magina na mi. 

18Kore ki sum mama a hum zla ndata. Nge nge pî mi hle va mam ma yo akud’a mi 
tchuk gordjona kuru, mi tchuk dubang ma his djivid’ina kad’u, a mba tchol avun 
zlub’u d’a ngaf tad’a. Moise azi ki Aron a mba mi. 

19Kore mi tok ablaud’a hi Israel-lîd’a pet kä avorozi avun zlub’ud’a. Ata yi máma 
subura hi Ma didinid’a ti nde woi ir ablaud’a pet. 

20Ma didina mi de mi Moise azi ki Aron ala: 

21Agi walagi tagi woi kablau sum ndazina, kayam an nga ni ngalazi woi ka 
tchetchem! 

22Moise azi ki Aron a grif kä andaga ki iraziya, a dala: Alo mamina, angî ma he 
arid’a mi suma petna, sama tuna mi le tchod’a ni mamu; ang hurung zal yam 
ablaud’a hina pet tchu? 

23Ma didina mi hulong de mi Moise ala: 

24Ang he vuna mablau suma a wal tazi woi dei ki yima Kore azi ki Datan ki 
Abiram a nga kaka kuana. 

25Moise mi tchol mi i ata Datan azi ki Abiram. Suma nglo suma Israel-lâ a nga i 
blogom mi. 

26Mi de mablaud’a ala: Agi walagi tagi woi dei kazina hi suma tcho ndazinina, agi 
tinigi abogi ata va mazi d’i, tala agi bogi woi zlapa tu ki sed’ezi yam tcho mazid’a 
d’a d’i. 

27Suma pet a wal tazi woi dei kazina hi Kore azi ki Datan ki Abiram-ma. Datan azi 
ki Abiram a buzuk kei avun aziyazi kamiyôzina ki grozina ki grozi ngolona mi. 

28Moise mi dazi ala: Agi mba wagi ini tetet ala ni Ma didina ba, mi sununï á ndak 
vun sunda pet wana; an nga ni lat ni yam tan van ndi. 

29Le sum ndazina a bo ni d’igi suma pet a nga bo mad’a ma zlatna na, le va mi 
mba kazi ni d’igi mba yam suma pet na ni, Ma didina mi sununï ni mam mbi. 

30Wani le Ma didina mi le vama sana humum nga zlam yam tu d’uo na, le 
andagad’a ti mal vunat ti ligizi kahle mazina pet a i azulei kä karid’a ni, ata yi 
máma agi mba wagi ala sum ndazina a golî Ma didina is. 

31Ata yima Moise vunam dap zla d’a de ndata petna, andaga d’a azi nga tchola 
kata ti ngo woyo. 

32Andagad’a ti ngo vunat tei ti ligizi ki sum mazina ki suma hi Kore-na kahle 
mazina pet mi. 

33Sum ndazina a i azulei kä ki irazi arid’a kahle mazina pet. Andagad’a ti tchine 
woi kaziya; a vit tei aduk ablaud’a hi Israel-lîd’a. 

34Israel-lâ pet suma a nga tchola gevezina, a nde ringâ abo tchi mazina, a dala: Ar 
andagad’a ti ligi d’uo! 

35Akud’a ti tcholï gen Ma didina, ti ngal suma kikis mbà yam dok vahl suma a mba 
ki dubang ma his djivid’a á ngalina woyo. 

Ahle suma yo akuna hi suma hi Kore-nina 

36Ma didina mi de mi Moise ala: 

37Ang de mi Elazar ma ngat buzuna Aron goroma, mi yo ahle suma yo aku suma 
kawei suma akud’a ngalazina, mi yak aku d’a kuruzid’a woi dei, kayam ahle 
ndazina a mbut nahle suma a tinizi irazi vazina. 

38Ahle suma yo aku suma kaweina hi suma a le tchod’a a bo ki na, a bed’ezi woyo. 
Agi b’alazi ata yima ngal ahle suma ngat buzuna. Kayam azi mba ki sed’ezi avogon 
an Ma didina, a mbut nahle suma a tinizi irazi vazina, a mba mbut nahle suma 
taka mi Israel-lâ mi. 

39Ma ngat buzuna Elazar mi yo ahle suma yo aku suma kawei suma hleu suma 
suma akud’a ti ngalazina a mba ki sed’ezi avok Ma didinina, mi bed’ezi woi á 
b’alazi ata yima ngal ahle suma ngat buzuna. 

40Zla ndata ti arî vama ge humba mi Israel-lâ tala sama ding ma nga nandjafâ hi 
Aron nduo na, mi ndak á hut go á ngal dubang ma his djivid’ina avok Ma didina 
d’uo d’a. Le sama dingâ mi le na ni, mba mi mit ni d’igi Kore ki sum mama na d’igi 
Ma didina mi de woi yam Aron avun Moise na mi. 

Suma a gureî yam Moise ki Aron 

41Tcha ndjivinda ablaud’a hi Israel-lîd’a a nde gureî yam Moise azi ki Aron, a dazi 
ala: Ni agi ba, tchagi suma hi Ma didinina woyo! 

42Ata yima ablaud’a a tok tazi á gureî yam Moise azi ki Aron-na, a mbut irazi a nga 
gol zlub’u d’a ngaf tad’a. Gol wani, d’ugula ti dugut yad’u, subura hi Ma didinid’a ti 
nde woi abua. 

43Moise azi ki Aron a mba avun zlub’ud’a. 

44Ma didina mi de mi Moise ala: 

45Agi walagi tagi sä woi dei kablau ndata, an nga ni ngalazi woi ka tchetchem. 
Moise azi ki Aron a grif kä andaga. 

46Moise mi de mi Aron ala: Ang hle vama yo aku mang ma kaweina, ang tchuk aku 
d’a nga yam yima ngal ahle suma ngat buzunid’a kuru, ang tchuk dubang ma his 
djivid’ina kad’u, ang i gen ablaud’a atogo zak á zlubut yam tcho mata, kayam Ma 
didina hurum zal wa, tugud’ei d’a tcho d’a tchi matna ti tin wa ad’ud’a da’! 

47Aron mi hle vama yo aku ma kaweina d’igi Moise mi dum na, mi ring aduk 
ablaud’a mi. Gol wani, tugud’ei d’a tcho d’a tchi matna ti tin wa ad’ud’a aduk 
suma da’. Mi ngal dubang ma his djivid’ina á zlup yam tchod’a hi sumid’a. 

48Mi tchol aduk suma matna ki suma arina. Tugud’ei d’a tchod’a ti arazi bei 
tchid’a. 

49Ablau suma a bona pet ni 14.700 bei ndum suma a bo yam zlad’a hi Kore-nid’a 
ba. 

50Ata yima tugud’ei d’a tchod’a ti arazi bei tchid’ina, Aron mi hulong gen Moise 
avun zlub’u d’a ngaf tad’a. 

Ndumba 17 

Totogod’a hi Aron-nda 

1Ma didina mi de mi Moise ala: 

2Ang i de mi Israel-lâ ala a hang totogod’a yam andjavazi gagang, nala, totogod’a 
dogo yam mbà abo mazi suma nglo suma avok andjavazina, ang b’ir simiyê nge 
nge pî ata totogo mamba. 

3Ang b’ir simiyê Aron ata totogo d’a yam andjafâ hiLevi-nid’a, kayam ang mba fe 
totogod’a tutu yam suma avok andjavazina. 

4Ang tchuk tutuguyo ndazina kä kur zlub’u d’a ngaf tad’a avok zanduk mana ata 
yima an nga ni ngavagi kuana. 

5Sama an manama, totogo mamba mba d’i d’uva. Hina wani, an mba ni d’el gureî 
d’a Israel-lâ a nga guruyôt kagid’a avogonu. 

6Moise mi de zla ndata mi Israel-lâ. Suma nglo suma avorozina, nge nge pî mi 
hum totogod’a yam andjavam gagang; tutuguyona pet ni dogo yam mbà, d’a hi 
Aron-nda nga aduk mi. 

7Moise mi tchuk tutuguyo ndazina kä avok zandu’â hi Ma didinina kur zlub’ud’a. 

8Tcha ndjivinda, ata yima Moise mi kal kur zlub’ud’ina, mi we totogod’a hi Aron 
nda yam andjafâ hiLevi-nid’a ti d’uvî d’uva go d’i, wani ti b’o, ti vut vud’agu 
amandena, mi ne mi. 

9Moise mi yo tutuguyo suma kur zlub’ud’ina pet, mi i tagazi mi Israel-lâ pet á 
waziya. Suma nglo suma avorozina nge nge pî mi hle mamba. 

10Ma didina mi de mi Moise kua ala: Ang hulong totogod’a hi Aron-nda kä avok 
zanduk mana. Ti mba d’i mbut ni vama ge humba mi Israel suma yam mba 
ad’enga. Hina wani, ang mba d’el vun gureî d’a azi nga guruyôt kanda, azi mba ar 
bei bod’a mi. 

11Moise mi lahle ndazina d’igi Ma didina mi hum vuna na mi. 

Sunda hi suma ngat buzuna ki d’a hi suma hi Levi-nid’a 

12Israel-lâ a de mi Moise ala: Ang gola! Ami bomi ni woyo, ami bami ni woyo, ami 
bami ni woi pet! 

13Sama lara pî ma mi hut go ki zlub’ud’a hi Ma didinid’ina, mi mit ni mid’a. Ami 
pet bomi ni woi hina d’ang zu? 

Ndumba 18 

1Ma didina mi de mi Aron ala: Ang ki grongâ ki b’oziyong suma ad’u andjafâ 
hi Levi-nina, agi zigi aneka hi tchod’a pet ta suma a mba lat ata yima kud’orid’a. 
Ang ki grongâ agi zigi aneka hi tcho d’a suma ngat buzuna a mba lata pet mi. 

2Ang mba hud’ï b’oziyong suma hiLevi suma ad’u andjafâ habungâ, kayam azi kak 
ki sed’eng á ndjunung ata yima agi ki grongâ agi mba igi avun zlub’u d’a zanduk 
mana nga kuad’ina. 

3Azi ngom vun mang ma hed’a, a ngom ahlena hi zlub’ud’ina pet mi. Wani azi hut 
go kahle suma a tinizi irazi vazina d’oze kiyima ngal ahle suma ngat buzuna d’uo 
kayambala agi ki azi bogi woi d’uo d’a. 

4Azi mba kak ki sed’engû, a ngom ahlena hi zlub’ud’ina, a lat sunut pet mi. Sama 
ding mi tchila gevegi d’i. 

5Agi ngomogi ahlena hi yima kud’orina kahlena hi yima ngal ahle suma ngat 
buzunina kayambala an hurun zal yam Israel-lâ d’uo d’a. 

6Gola! An man b’oziyogi suma hi Levi-na aduk Israel-lâ yam anu, an hagizi he d’a 
hawad’a á le sunda hi zlub’u d’a ngaf tad’id’a. 

7Ang ki grongâ agi ngomogi sun magi d’a ngat buzuna kahlena hiyima ngal ahle 
suma ngat buzunina kahle suma krovo bugol baru d’a ka irina pet, agi lagi sun 
magi d’a ngat buzuna. Wana ni sun nda an hagizi he d’a hawad’id’a. Sama ding ma 
mi tchila atatna, a mba tchum mbeyo. 

Ahle suma a hazi mi suma ngat buzunina 

8Ma didina mi de mi Aron ala: Gola! An hang sun nda ngom he d’a hawa d’a 
Israel-lâ a nga handjid’a, an hangzi kahlena pet suma Israel-lâ a tinizi irazi vazina 
mi ang ki grongâ. A arî b’rau manga kandjavang ki iragi fafat. 

9Ahle suma a tinizi irazi vazi suma a nga handji suma a nga ngalazi kakud’a d’uo 
suma a mba arî mangîna ba wana: He mazi d’a hawa d’a afuta pet, ahle mazi suma 

ngat buzu suma zlup yam tchod’ina kahle mazi suma ngat buzu suma yam 
tchilad’ina. Ahle suma a tinizi irazi vazi ndazina pet a mba arî mi ang ki grongâ. 

10Agi tagizi nata yima tu ma a tinim iram vama. Andjofâ pet a taziya, a arî ahle 
suma a tinizi irazi vazi mi agina. 

11He d’a hawa d’a Israel-lâ a mba gazat akulo avoronda, an hangzi mi ang ki grong 
suma andjofâ ki grong suma aropma kua; ti arî gat ta didinda. Sama lara ma avo 
hatang ma yed’etna, mi ndak á tad’u. 

12An hang ahle suma avok suma a mba handjina, nala, mbul ma djivi ma kalâ pet, 
süm guguzlu ma ayî ma kalâ kawuna mi. 

13Ahle suma navok kur asine suma a mba handji mi an Ma didinina, a mba arî 
mangâ. Sama lara ma avo hatang ma yed’etna, mi ndak á taziya. 

14Ahle suma Israel-lâ a mba tinizi irazi vazi mi an ki irazi fafatna, a mba arî 
mangâ. 

15Ahle suma a vut avo’â pet suma a mba handjina, sana d’oze d’uwarâ, a arî 
mangâ. Wani ang mbut yam gor ma a vud’um avo’â ki d’uwar ma ndjendje ma a 
vud’um avo’â mi. 

16Le a ndak tilâ tu ni, ang mbud’uzi yazi ni ki gus sa ang ngata. Ang mba mbud’uzi 
yazi ni ki bege d’a hapa grama vavahl ndak ir aneka hi bege d’a a ngat á hed’a 
yam zlub’u d’a kud’orid’a. Bege ndata ni ir gera dok mbà. 

17Wani ang mbut yam gor amuhl ma a vud’um avo’â d’oze yam gor timi ma a 
vud’um avo’â d’oze yam gor b’ë ma a vud’um avo’â d’uo mi. Azi nahle suma djivi 
suma a tinizi irazi vazina. Ang vozi buzuwazi yam yima ngal ahle suma ngat 
buzuna, ang ngalazi mbuluzi vama ngal ma his ma afufuîna avoron an Ma didina. 

18Hliuna hi va mámina mi arî mangâ d’igi didi’â kab’al ma ndjufâ suma a gazazi 
akulona na. 

19He d’a hawa d’a a tinit irat vat ta Israel-lâ a nga handjid’a, an hangzi mi ang ki 
grong suma andjofâ ki grong suma aropma ki irazi fafat. Ni vun ma djin ma didin 
ma an djinim ki ang kandjavangâ. 

20Ma didina mi de mi Aron kua ala: Ang mba fe djo ma ted’a kur ambas sa an mba 
ni hagizid’a d’i; b’rau manga nga adigazi d’uo mi. An ni b’rau manga ki djo mangâ 
adigaziya. 

Ahle suma a hazi mi suma hi Levi-nina 

21Ma didina mi de mi Aron kua ala: An he dim ma Israel-lâ a nga handjina mi 
suma hi Levi-na djona. Ni wurak ka yam sun mazid’id’a, nala, sun nda zlub’u d’a 
ngaf ta d’a azi nga lata. 

22Ar Israel suma ding a tchila atat a hle tchod’a kazi ba, a bo d’i. 

23Suma hi Levi-na a mba le sunda kur zlub’u d’a ngaf tad’a, a mba zi aneka hi tcho 
mazid’a mi. Zla ndata arî gat ta didinda kagi kur atchogoi magi d’a lara ge pet. Azi 
mba fe djo ma ted’a aduk Israel-lâ d’i. 

24An nga ni hazi djo mazina ni dim ma Israel-lâ a mba handjina. Ni kayam ndata 
ba, an de kazi ala azi nga ki djona aduk Israel-lâ d’uo ni na. 

25Ma didina mi de mi Moise ala: 

26Ang de mi suma hi Levi-na ala: Ma didina mi dala: Ata yima agi vagi dim ma 
Israel-lâ a handji mi an á hagizi djonina, agi pad’agi dima aduk ahle suma a 
handji dima ndazina á handjiya. 

27He d’a hawa magi ndata a mba ndumut ni d’igi suma a nga pat awuna kä avun 
ambid’a’â na, d’igi a pat süm guguzlud’a kä ata yima a nga mired’et kuana na mi. 

28Ni hina ba, agi tagid’a mban he d’a hawa magi d’a agi mba pad’at aduk dim ma 
agi mba vum abo b’oziyogi suma Israel-lîna, agi mba humî ma ngat buzuna Aron. 

29Aduk he d’a hawad’a pet ta agi mba vata, agi pad’agi ahle suma djivi suma kalâ, 
agi tinizi irazi vazi mi an Ma didina. 

30Fata agi pad’agi ahle suma djivi suma kalîd’a, dim ma agi mba ndumum mi 
suma hi Levi-nina ni d’igi awu ma a pad’am kä avun ambid’a’îna na, d’igi süm 
guguzlu d’a a pad’am kä ata yima mired’et kuana na mi. 

31Ata yima lara pî agi ki sum magina, agi tagiziya, kayam ni wurak magid’a yam 
sunda hi zlub’u d’a ngaf tad’a d’a agi nga lata. 

32Hina wani, agi mba lagi tchod’a ata yima agi pad’agi ahle suma djivi suma kalâ 
d’i, agi mba mbud’ugi he d’a hawa d’a a tinit irat vat ta Israel-lâ a handjid’a 
ndjendjed’a d’i, agi mba bogi d’uo mi. 

Ndumba 19 

Butna hamuhl hla hleud’ina 

1Ma didina mi de mi Moise azi ki Aron ala: 

2Wana ni gat ta an Ma didina ni he vuna kata: Ang i de mi Israel-lâ ala a vangî 
amuhl hla hleu d’a bei daka d’a bei tchod’a ta gat nga dju’â kelet tuo tua d’a. 

3Agi hat mi ma ngat buzuna Elazar. Mi nde ki sed’et tei bugol kangâ, a ngad’at kä 
iramu. 

4Ma ngat buzuna Elazar mi do buzuna ki tchitchid’amu, mi yamam avun zlub’u 
d’a ngaf tad’a yayam yam kid’iziya. 

5A ngalat tei kä iramu; a ngalat bagad’u, hliwid’u, buzuwat ki sud’ot pet mi. 

6Ma ngat buzuna mi hle agu sedrena, agu hisopma ki baru d’a hleud’a, mi 
tchuguzi aku yam amuhl hla nga d’i ngal ndata. 

7Ma ngat buzuna mi mbus baru mama ki hliwim mbei pet aduk mbina. Bugola, mi 
kal kur kangâ, wani mba mi kak ki ndjendjed’a gak fladege. 

8Sama mi ngal amuhla woina, mi mbus baru mama ki hliwim mbei pet aduk 
mbina, wani mba mi kak ki ndjendjed’a gak fladege. 

9Sama yed’etna mi tok bud’amuhl ndata, mi tchugum mbei bugol kangâ ata yima 
a tinim iram vama. A mba ngomom yam ablaud’a hi Israel-lîd’a, a lum ki mbiyo 
ma a mbut ki sana yed’etna. Wana ni vama ngat buzu ma zlup yam tchod’ina. 

10Sama mi tok bud’amuhlina, mi mbus baru mama woyo, wani mba mi kak ki 
ndjendjed’a gak fladege. Gat ndata mba d’i arî gat ta yam Israel-lâ kangoyogei 
suma a nga adigazinid’a mi. 

Gat ta mbut sana yed’eta 

11Ma didina mi de kua ala: Sama mi do mad’a sanina, mba mi mbut ndjendjed’a 
gak burâ kid’iziya. 

12Mi mbut tam yed’et ki mbiyo máma kur bur ma hindina ki ma kid’iziyana, mba 
mi mbut yed’et kuru. Wani le mi mbut nga tam yed’et kur bur ma hindina ki ma 
kid’iziyana d’uo ni, mba mi mbut yed’et ti. 

13Sama lara ma mi do mad’a sana mi mbut nga tam yed’et tuo na, mi mbut ni 
zlub’ud’a hi Ma didinid’a ndjendjed’a. Sa máma a mba pad’am mbei aduk Israel-
lâ, kayam a yamam nga mbiyo ma mbut ki suma yed’etna kam mbi. Mba mi arî 
kaka ki ndjendjed’a na, ndjendje mamba ti arî kaka hina mi. 

14Wana ni gat ta dinga: Le sana mi mit kur zlub’u mamba ni, sama kal kurutna 
d’oze ma nga kaka kä kurutna, mba mi kak ki ndjendjed’a gak burâ kid’iziya. 

15Le va mi nga kur zlub’u ndata ba, a dugum nga vunam mbuo ni, va máma mba 
mi mbut ndjendjed’a. 

16Le sana mi i abagei ba, mi do sama a tchuma d’oze ma mi mit kä na d’oze asoga 
sana d’oze asud’a ni, mba mi kak ki ndjendjed’a gak burâ kid’iziya. 

17Le a mbut sama ndjendjed’a yed’ed’u ni, a yo butna hamuhl hla a ngad’at 
buzuna á zlup yam tchod’a d’a ngalat teid’a, a tchugum aduk mbiyo ma lau ma a 
vom kur deinina. 

18Ar sama yed’etna mi hlagu hisopma, mi nigim kä aduk mbina. Bugola, mi 
yamam yam zlub’ud’a, yam ahle suma kurutna, yam suma kurutna, yam sama mi 
doï aso’îna d’oze sama a tchuma d’oze ma mi mit kä na d’oze asud’ina. 

19Sama yed’etna mi yam mbiyo máma yam sama ndjendjed’a kur bur ma hindina 
ki bur ma kid’iziyana. Hina wani, mba mi mbud’um yed’et kur bur ma kid’iziyana. 
Bugola, mi mbus baru mama woyo, mi mbus tam mbei mi. Ki fladeged’a mba mi 
mbut yed’et. 

20Sama ndjendje ma mi mbut nga tam yed’et tuo na, a mba pad’am mbei aduk 
ablaud’a, kayam mi mbut ni yima a tinim iram vam mi an Ma didinina 
ndjendjed’a. Mba mi ka’î ki ndjendjed’a hina, kayam a yamam nga mbiyo ma 
mbut sana yed’etna kam mbi. 

21Gat ndata mba d’i arî gat mazid’a hina gak didin. Sama mi yam mbiyo ma mbut 
sana yed’etna ata sanina mi mbus baru mama woyo; sama mi do mbiyo mámina 
mba mi kak ki ndjendjed’a gak fladege. 

22Vama lara ma sama ndjendjed’a mi doma mba mi mbut ndjendjed’a; sama mi 
doma mba mi kak ki ndjendjed’a gak fladege mi. 

Ndumba 20 

Mbiyo ma Meriba-na 
(Gol Bzuk 17.1-7) 

1Kur til ma avo’â, ablaud’a hi Israel-lîd’a pet ti mba hur ful ma Tisin-na, ti tchol kä 
Kades. Nata yi máma ba, Miriyam ti mid’a; a tozot ni kua mi. 

2Mbina mi nga kua yam ablau suma d’i. Kayam ndata, azi tchol djangûna ki Moise 
azi ki Aron. 

3Suma pet a nga hal Moise huneîd’a, a dum ala: Ni kayam me ba, ami bomi woi 
d’igi b’oziyomina a bo woi avok Ma didina na d’uo ge? 

4Ni kayam me ba, agi yomï ami ablaud’a hi Ma didinid’a abagei hur fulâ ka hî á 
tchami woi ki d’uwar mamina mi ge? 

5Ni kayam me ba, agi yomi woi kur Ezipte á mbami kur yima tcho ma wana ge? Ni 
yima sa nga mi zum va kua d’uo na. Tulum nga kua d’uo, guguzlu nga kua d’uo, 
agu grenatna nga kua d’uo, mbiyo ma tched’a nga kua d’uo mi. 

6Moise azi ki Aron a ar ablaud’a, a i kur zlub’u d’a ngaf tad’a, a puk kä ki irazi 
andaga. Subura hi Ma didinid’a ti nde tat tei iraziya. 

7Ma didina mi de mi Moise ala: 

8Ang hle totogo manga, ang ki wiyengâ Aron agi togogi ablaud’a hi Israel-lîd’a, agi 
dagi zlad’a mahinad’a irazi kä; mba d’i he mbina. Ang mba buzugï mbina ata 
ahina ndata, ang mba hum mablaud’a ki d’uwar matna. 

9Moise mi hle totogo mam mba nga avok Ma didinid’a d’igi Ma didina mi hum 
vuna na. 

10Moise azi ki Aron a tok ablaud’a kä gen ahinad’a. Moise mi dazi ala: Agi suma 
bei hum vuna, agi humugiya! Nata ahina ndata ba, ami mba buzugugï mbina zu? 

11Moise mi hlabom akulo, mi wat ahinad’a ki totogo mamba yam mbà. Ahinad’a ti 
buzuk ki mbina djangâ ngola; ablaud’a ki d’uwar matna a tche. 

12Ata yi máma Ma didina mi de mi Moise azi ki Aron ala: Kayamba agi hagi nga 
gagazid’a kan nduo d’a, agi suburun nga avok ablaud’a d’uo mi d’a, agi mba kalagi 
ablau ndata kur ambas sa an nga ni hattchid’a d’i. 

13Wana ni mbiyo ma Meriba-na. Ni yima Israel-lâ a yal ki Ma didina kua, mi tagazi 
subur mamba woi adigazina. 

Amul ma Edom-ma mi d’el Israel-lâ á kala 

14Ni hur ful ma Kades-sâ ba, Moise mi tchuk sunda ata amul ma Edom-ma, mi 
dum ala: Ang hum zlad’a hi ami b’oziyong Israel-lîd’a: Ang we ndak ka mba 
kamid’a pet. 

15Abuyomi ngolo a i Ezipte. Ami kagami kua bizad’a ablaud’a, wani Ezipte-na a 
lami tchod’a kabuyomi ngolo. 

16Ami tchimi yam Ma didina. Mi hum tchi mamina, mi sunï malaika mama, mi 
buzugumï woi kur Ezipte. Gola! Ami nga ka hî Kades kur azì ma ngol ma avun 
hagad’a handaga mangina. 

17Ang arami lovota ami kalami yam ambas manga. Ami mba d’ezemi woi aduk 
asinena d’oze aduk guguzlud’a d’i, ami mba tchami mbiyo golonga d’uo mi. Ami 
mba tid’imi ni kur lovot ta ngola, ami mba d’ezemi woi abo ma ndjuf foze abo ma 
gula d’uo mi, gak ami mba kalami woi yam ambas manga. 

18Amul ma Edom-ma mi hulong dum ala: Agi kalagi yam ambas manda d’i! Le agi 
kalagiya ni, an mba ni durugiya. 

19Israel-lâ a dum ala: Ami mba tid’imi ni kur lovot ta ngola teteu. Le ami halami 
mbina mi ami d’oze yam d’uwar mamina ni, ami mba wuragang beged’a kamu. 
Ami nga tchenengû, ang arami lovota ami kalami ni kasemi akulo yam ambas 
manga go. 

20Amul ma Edom-ma mi hulong dazi ala: Agi nga kalagi d’i! Suma Edom-ma 
ablaud’a a buzugï woi kahle suma sïna abozi á ngaf Israel-lâ. 

21A d’el Israel-lâ á kal yam ambas mazid’a. Ata yi máma Israel-lâ a hulong hle 
lovot ta dinga. 

Matna hi Aron-na 

22Ablaud’a pet a tchol Kades, a i yam ahina d’a Hor-ra. 

23Ma didina mi de mi Moise azi ki Aron yam ahina ndata avun hagad’a hambas sa 
Edom-mba ala: 

24Aron mba mi mid’a, kayam mam mba mi kal kur ambas sa an nga ni hat mi 
Israel-lîd’a d’i, kayam agi tchilagi yam vun man ma hed’a ata yima mbiyo ma 
Meriba-na. 

25Ang i ki Aron azi ki goroma Elazar akulo yam ahina d’a Hor-ra. 

26Ang fok baruna hi Aron-na woi atamu, ang tchugum ata goroma Elazar. Nata yi 
máma ba, Aron mba mi mid’a. 

27Moise mi le d’igi Ma didina mi hum vuna na. A djak akulo yam ahina d’a Hor-ra 
ir ablaud’a pet. 

28Moise mi fok baruna woi ata Aron, mi tchugum ata goroma Elazar. Aron mi mit 
ata yi máma akulo yam ahinad’a yat ta ked’iwurenga. Moise azi ki Elazar a tchugï 
asezi kä woi yam ahinad’a. 

29Ata yima ablaud’a ti wala Aron mi mit wa na, Israel-lâ pet a tchim gak burâ dok 
hindi. 

Ndumba 21 

Israel-lâ a kus yam suma Kanan-na 

1Amul ma Arat ma Kanan ma nga kaka abo ma sutnina, mi hum ala: Israel-lâ a 
hleï nga lovot ta Atarim-mba. Mi duruziya, mi yo suma dingâ magomba adigaziya. 

2Ata yi máma Israel-lâ a hle vunazi mi Ma didina ala: Le ang hami sum ndazina 
abomiya ni, ami mba b’lagazi aziyazi woi kakazeî. 

3Ma didina mi humuziya, mi hazi suma Kanan-na aboziya. Azi b’lagazi woi kazì 
ma nglona mi, a yi yi máma ala Horma. 

Guguyo suma ayîna 

4Israel-lâ a tchol yam ahina d’a Hor-ra, a hle lovot ta i avun alum ma ngol ma 
Tchereunid’a á ngui woi keng ambas sa Edom-mba. Suma tazi tchuk susub’ok kur 
lovota, 

5a nde gureîd’a yam Alona azi ki Moise, a dala: Ni kayam me ba, agi buzugumï woi 
kur ambas sa Ezipte-d’a á tchami woi abagei hur fulâ ka hî ge? Kayam vama te 
nga d’i, mbiyo ma tche nga d’i, avu ma tcho máma, mi mbut avunami tchod’a mi! 

6Ata yi máma Ma didina mi sunï guguyo suma ayîna ata suma. A ed’eziya, a tchazi 
ablaud’a. 

7Suma a arâ a i gen Moise, a dum ala: Ami lami tchod’a, kayam ami guruyômi yam 
Ma didina, kang ang mi. Ang tchen Ma didina, mi yo guguyo ndazina woi atamiya. 
Moise mi tchen Ma didina yam suma. 

8Ma didina mi dum ala: Ang yor kawei ma hleuna hle tam d’igi gugui ma ayîna na, 
ang gabam akulo avun aguna. Sama lara ma guguina mi ed’ema, le mi golomu ni, 
mba mi sud’a. 

9Moise mi yor kawei ma hleuna guguina, mi gabam akulo avun aguna. Le guguina 
mi et sana ba, mi gol gugui ma kawei máma ni, mi sud’a. 

Israel-lâ a i gak yam ahina d’a Pisga-d’a 

10Israel-lâ a tchol a i ve kangâ Obot. 

11A tchol Obot, a i ve kangâ Ije-Abarim hur ful ma ngagad’a ki Mowap-ma abo ma 
yorogona. 

12A tchol ata yi máma, a i ve kangâ kur hor ra Zeret-ta. 

13A tchol ata yi máma, a i ve kangâ avun alum ma Arnon-na abo hî. Ni mbiyo ma 
tchila yam andaga d’a Amor-ra ma nga mi djang hur fulîna, kayam, alum ma 
Arnon-na navun haga d’a Mowap-pa aduk Mowap azi ki Amor. 

14Kayam ndata, a de kur Mbaktum mba dur ayîna hi Ma didinid’a ala: Ambas sa 
Vahep pa kur Sufa d’a avun hora halum ma Arnon-nid’a 

15ki hor ra sulugot kä abo azì ma Ar ma avun haga d’a hi Mowap-pina... 

16A tchol ata yi máma, a i Ber. Nata yi máma ba, Ma didina mi de mi Moise ala: 
Ang tok suma kayam an hazi mbina. 

17Nata yi máma ba, Israel-lâ a hle sawal la wanda ala: Ndak golonga, ndak hoba 
akulo! 

18Golong nga suma nglo suma avok suma a kat ta suma nglona a tchota, a kat ki 
totogo d’a tamula, a tchot ki dunguru mazina mi. 

19A tchol hur fulâ, a i Matana; a tchol Matana a i Nahaliyel; a tchol Nahaliyel, a i 
Bamot. 

20A tchol Bamot, a i kur hor ra yam ambas sa Mowap pa akulo yam ahina d’a 
Pisga d’a ngagad’a yam fulâ d’ara. 

Israel-lâ a kus yam Sihon ki Ok 

21Israel-lâ a tchuk suma sunda ata Sihon amul ma Amor-râ, a dum ala: 

22Ang arami lovota ami kalami yam ambas manga. Ami mba d’ezemi woi aduk 
asinena d’oze aduk guguzlud’a d’i, ami mba tchami mbiyo golonga d’uo mi. Ami 
mba tid’imi ni kur lovot ta ngola gak ami kalami woi yam ambas manga. 

23Sihon mi ar nga Israel-lâ lovota á kal yam ambas mamba d’i, mi tok sum mama 
pet. A buzuk á dur ayîna ki Israel-lâ abagei hur fulâ, a mbaza Jahas, a dur ki suma 
Israel-lâ. 

24Israel-lâ a durumu, a hlambas mamba, tinï ad’ud’a avun alum ma Arnon-na dei 
gak mba avun alum ma Jabo’â, gak mba avun hagad’a hi suma Amon-nid’a, kayam 
hagad’a hi suma Amon-nid’a ni haga d’a ad’eng nga ngingid’a. 

25A hle azì ma nglona hi suma Amor-rîna pet ki Hesbon kazì ma gurei ma 
nguyuma pet, a kak kua mi. 

26Hesbon nazì ma ngolâ hi Sihon amul ma Amor ma dur ayîna kamul ma Mowap 
ma avo’â. Mi hleï ambas mamba pet gak mba avun alum ma Arnon-na. 

27Kayam ndata, suma a de zla d’a d’ogola a dala: Agi mbeyegï Hesbon, ar agi 
minigi azì ma ngolâ hi Sihon-na akulo. 

28Kayam akud’a ti ndeï Hesbon, sinat nga d’i trâ azì ma ngolâ hi Sihon-na, ti ngal 
azì ma Ar-Mowap-ma woi ki suliyom suma yam yima nding ma halum ma Arnon-
na woi mi. 

29Ni vama hohoud’a kang ang Mowap! Agi suma tuwalagi Kemos-sâ, agi bagi 
woyo! Mi mbut groma ni suma ring avok suma, mi he grom suma aropma mi 
Sihon amul ma Amor-râ magomba. 

30Ami yed’ezi ki yeû mamid’a, ami b’lagami azì ma Hesbon-na woi gak mbami kur 
azì ma Dibon-na, ami b’lagami yina woi gak mbami kur azì ma Nofa-na, gak 
mbami kur azì ma Medeba-na mi. 

31Israel-lâ a kak yam ambasa hi suma Amor-rîd’a. 

32Moise mi sun á d’u azì ma Jazer-râ; a hle azì máma kazì ma nguyuma, a dik 
suma Amor suma kuana woyo. 

33A ar lovot ndata, a hle lovot ta i Basan-nda. Ok amul ma Basan-na mi buzuk ki 
sum mama pet á dur ayîna ki Israel-lâ avo Edrei. 

34Ma didina mi de mi Moise ala: Ang lum mandaram mbi, kayam an hangziya wa 
abong ki sum mama kambas mamba pet mi. Ang mba lumî d’igi ang le ki Sihon 
amul ma Amor ma kak Hesbon-na na. 

35Israel-lâ a durum ki groma ki sum mama pet. Sa mam sut nga tu d’i; a hlambas 
mamba mi. 

Ndumba 22 

ISRAEL-LÂ A NGA HUR FUL LA MOWAP-PA 
(22–36) 

Balak mi yi Baläm 

1Israel-lâ a ve kangâ hur ful la Mowap-pa, sä abo alum ma Jurdê-na woi hî, 
ngagad’a yam Jeriko d’ar. 

2Balak Sipor goroma mi wahlena pet suma Israel-lâ a lazi ki suma Amor-râ. 

3Suma Mowap-ma a le mandarâ avok Israel-lâ yam ablau mazid’a, a tchuk 
susub’ok avorozi mi. 

4Suma Mowap-ma a de mi suma nglo suma Madiyan-na ala: Suma ablau ndazina 
a mba tahle meina d’igi amuhlâ mi te hatna abagei na. Kur atchogoi 
ndata Balak Sipor goroma namul ma Mowap-ma. 

5Mi tchuk suma sunda gen Baläm Beyor gorom ma nga Petor avun alum ma Efrat 
ma yam andaga mambina, mi dum ala: Ang gola! Suma a tcholï yam ambas sa 
Ezipte-d’a, a hle yina woi yam andagad’a, a kak nga ngagad’a avogon hina d’ar. 

6An nga ni tchenengû, ang mbeï gandji vuna, kayam azi kalan kad’enga. Hina 
wani, dam an mba ni duruziya, an mba ni digizi woi yam ambasa kla. Kayam an 

wala sama ang b’e vunang kama, mi ka’î sama vun ma b’ed’a kama; sama ang gum 
vunina, mi ka’î sama vun ma ged’a kama mi. 

7Suma nglo suma Mowap-ma ki suma nglo suma Madiyan-na a iya, a yo he d’a 
hawad’a abozi mi sama djopa, a mbaza gen Baläm, a dum zlad’a hi Balak-ka. 

8Baläm mi dazi ala: Agi i burugi ka hî. An mba ni hagi humba yam zla d’a Ma 
didina mba mi dandjid’a. Suma nglo suma Mowap-ma a ar kaka avo hi Baläm. 

9Alona mi mba ata Baläm, mi dum ala: Ni suma lara ba, avo hatang hina nge? 

10Baläm mi hulong de mAlona ala: Ni suma Balak Sipor goroma amul ma Mowap-
ma mi sunuzï geven á dan ala: 

11Ang gola! Suma a tcholï yam ambas sa Ezipte-d’a a hle yina woi yam andagad’a. 
Ang mbeï gandji vuna. Hina wani, dam an mba ni duruziya, an mba ni digizi woi 
yam ambasa kla na. 

12Alona mi de mi Baläm ala: Ang i ki sed’ezi d’i, ang ge sum ndazina vuna d’i, 
kayam ni suma a b’e vuna kazi dana. 

13Baläm mi nde yorogo, mi de mi suma nglona hi Bala’â ala: Agi igi yam ambas 
magid’a, kayam Ma didina mi d’elen á i ki sed’egiya. 

14Suma nglo suma Mowap-ma a tchola, a hulong gen Balak, a dum ala: Baläm mi 
min mba ki sed’emi d’i. 

15Balak mi sun suma nglo suma dingâ ablaud’a. Ni suma subur mazid’a kal suma 
mi sunuzi avo’îna. 

16A mbaza gen Baläm, a dum ala: Wana ni zla d’a ded’a hi Balak Sipor goromid’a: 
Ar sa mi d’eleng á mba geven ndi. 

17Kayam an mba ni mbud’ung sama suma a mba suburum ngola heîna, an mba ni 
lang ahlena pet suma ang mba dan kazina. An nga ni tchenengû, ang mbeï gan 
sum ndazina vuna. 

18Baläm mi hulong de mazungeîna hi Bala’â ala: Le Balak mba mi han ni gong 
mam mba oîd’a ki bege d’a hapa ki lorid’a pî, an ndak á le vama gor roze vama 
ngol á tchila yam vun ma hed’a hi Ma didina Alo manina d’i. 

19Ki tchetchemba, an nga ni tchenegiya, agi burugi ini ka hî; an mba ni we vama 
Ma didina mba mi dandji kuana. 

20Alona mi mba ata Baläm andjege, mi dum ala: D’igi sum ndazina a mba hina 
wani, ang tchol i ki sed’eziya, wani ang le ni vama an mba ni dang kama. 

21Baläm mi tchol ki yorogod’a, mi zlup koro mamba, mi i ki suma nglo suma 
Mowap-ma. 

Korod’a hi Baläm-mba 



281 

 

 
Bible azumeina 

© 1999, Alliance Biblique du Tchad 

 

 

 

22Alona hurum zal ngola yam i d’a mi i ki sed’ezid’a. Wani malaikana hi Ma 
didinina tu, mi tchol hur lovota á d’elemu. Baläm mi nga kaka akulo yam koro 
mamba, azungeî mama mbà a nga ki sed’em mi. 

23Korod’a ti we malaikana hi Ma didinina mi nga tchola hur lovota ki mbigeu 
mam mba fiyaka nga pata woi abomu. Korod’a ti d’es sei kur lovota, nga d’i i aduk 
asuna. Wani Baläm mi wad’at á gat kur lovota. 

24Malaikana hi Ma didinina mi tchol hur lovot ta gor ra aduk asine ma 
guguzlud’id’a; gulumuna nga ged’a kam abo hî abo hî. 

25Korod’a ti we malaikana hi Ma didinina, ti hep sä tat ata gulumuna, ti ket sä 
asem Baläm ata gulumuna.Baläm mi wad’at kua. 

26Malaikana hi Ma didinina mi kal sä woi hina ndei, mi tcholza ata yima hepa 
mbed’et ma yina nga tala sana mi i abo ma ndjuf foze abo ma gula d’uo na. 

27Korod’a ti we malaikana hi Ma didinina, ti bur kä ad’u Baläm. Baläm hurum zal 
ngola, mi wad’at ki totogo mamba. 

28Ma didina mi mal vun korod’a, ti de mi Baläm ala: An langî me ba, ang wad’an 
hina wawat yang hindi ge? 

29Baläm mi hulong mi dat ala: Ni kayamba ndak lan ngangatid’a! Ladjï mbigeu d’a 
fiyaka nabonu ni, an tchak wa adjï dei! 

30Korod’a ti de mi Baläm ala: An ni koro mang nga ang nga tit ki sed’en teteu gak 
inid’a d’uo zu? Na ni an lang vama hina woi yan tu zu? Mi hulong dat ala: Hawa! 

31Ma didina mi mal ir Baläm. Baläm mi we malaikana hi Ma didinina mi nga 
tchola kur lovota ki mbigeu d’a fiyaka nga pata woi abomu. Baläm mi tchok yam 
kä mi grif kä andaga ki iramu. 

32Malaikana hi Ma didinina mi dum ala: Ni kayam me ba, ang wat koro manga 
hina wawat yang hindi ge? Gola! An ndeï woi ná d’eleng lovota, kayam lovot ta 
ang hlat wanda ni lovot ta ing kur bad’id’a. 

33Korod’a ti wanu, ti d’es sei avoron d’ed’es yat hindi. Ladjï ti d’es sei avoron 
nduo ni, an tchang wa, an arat wa ndad’u. 

34Baläm mi de mi malaikana hi Ma didinina ala: An le tchod’a! Kayam an we nga 
d’ala ang nga tchola avoron kur lovota d’a d’i. Ki tchetchemba, le i manda lang 
nga tang djivi d’uo ni, an hulong avo. 

35Malaikana hi Ma didinina mi de mi Baläm ala: Ang i ki sum ndazina! Wani ang 
de ni vama an mba ni dangzina. Baläm mi i ki suma nglona hi Bala’â. 

Baläm ki Balak a ngaf taziya 

36Kid’a Balak mi hum ala: Baläm nga mi djïya d’a, mi nde á d’ugulom sä kur azì 
ma ngol ma Mowap ma avun alum ma Arnon-na ma avun dabid’a hi haga 
mambina. 

37Balak mi de miBaläm ala: An sun suma kang ala a yangîya d’uo zu? Ni kayam 
me ba, ang mbeï geven nduo ge? An ni ndak á mbud’ung sama suma a suburuma 
d’uo zu? 

38Baläm mi de mi Balak ala: Ki tchetchemba, an mba geveng wan pî, an ndak á de 
zla d’a lara pî d’a an min data d’i. An mba ni de ni zla d’a Alona mba mi tinindji 
avunan á ded’id’a hol. 

39Baläm mi i ki Balak, a mbaza Kiriyat-Husot. 

40Balak mi ngat amuzleina ki tumiyôna buzuna, mi sun hliuna mi Baläm ki suma 
nglo suma a mba ki sed’ema. 

Baläm b’e vunam yam Israel-lâ 

41Tcha yorogod’a Balak mi ve Baläm, mi djak ki sed’em akulo ata yima a yum ala 
Bamot-Bäl-lâ. Nata yima a we Israel-lâ brutna. 

Ndumba 23 

1Baläm mi de mi Balak ala: Ang minin yima ngal ahle suma ngat buzuna kid’iziya 
ka hî, ang hanï amuzleina kid’iziya ki gamlâna kid’iziya mi. 

2Balak mi le d’igi Baläm mi dum na. Balakki Baläm a hamuhlâ tu ki gamlâna tu 
yam yima ngal ahle suma ngat buzu ma lara ge gagang. 

3Baläm mi de mi Balak ala: Ang tchol gen he d’a hawa manga ngala go, an hut tei 
dei. Dam Ma didina mi mba ini á ngavan kla. Bugola, an mba ni dang zla d’a mam 
mba mi tagandjid’a. Mi i akulo yam ahinad’a yat ta ked’iwurenga. 

4Alona mi mba mi tak tam mbei mi Baläm. Baläm mi dum ala: An min 
wa yima ngal ahle suma ngat buzuna kid’iziya, an ni he amuhlâ tu ki gamlâna tu 
yam yima ngal ahle suma ngat buzu ma lara ge gagang mi. 

5Ma didina mi tin zlad’a avun Baläm, mi dum ala: Ang hulong gen Balak, ang i 
dum hina. 

6Baläm mi hulong gen Balak. Gola! Mi nga tchola go ki he d’a hawa mam mba 
ngala zlapa ki suma nglo suma Mowap-ma pet. 

7Baläm mi de zla mam mba d’ogola, mi dala: Balak mi yanï woi Aram, amul ma 
Mowap-ma mi tchugunï asen kä woi yam ahina d’a abo ma yorogonid’a ala: Ang 
mbeï gan andjafâ hi Jakob-ma vuna! Ang mbeï zal hurung yam Israel-lâ! 

8Ni nana ba, an ni ge vuna mi sama Ma didina mi gum nga vuna d’uo na ge? Ni 
nana ba, an zal hurun yam sama Ma didina mi zal nga hurum kam mbuo na ge? 

9An wazi akulo yam ahuniyôna yazi d’a ked’iwurenga. An golozi akulo yam 
ahuniyô suma djodjohlâ. Gola! Ni suma yazi ma kaka iram vama, ni suma a nga 
zlapa kandjaf ma dingâ tu d’uo na. 

10Ni nge ba, mi ndak á ndum andjafâ hi Jakob-ma ge? Ni nge ba, mi ndak á ndum 
abo Israel-lâ sop ke? Ar an mit ni matna hi suma d’ingêr sum ndazinina. Ar dabi 
manda ti dap mi d’igi mazid’a na mi. 

11Balak mi de mi Baläm ala: Ang lan ni me na ge? An yangî ala ang gan ni man 
suma djangûna vuna. Gola! Ang nga b’e ni vuna kazi zang! 

12Baläm mi hulong dum ala: An ni de ni zla d’a Ma didina mi tinindji avunanda 
d’uo zu? 

Baläm b’e vuna yam á mbàd’a 

13Balak mi dum ala: Ang mbeï i yam yima dingâ, ang mba wazi pet; ka hî wani, 
ang nga wazi pet ti; sä hî ang mba gandji vuna. 

14Mi i ki sed’em abagei hur ful ma Sofim-ma yam ahina d’a Pisga-d’a yat ta 
ked’iwurenga, mi min yima ngal ahle suma ngat buzuna kid’iziya, mi hamuhlâ tu 
ki gamlâna tu yam yima ngal ahle suma ngat buzu ma lara ge gagang. 

15Baläm mi de mi Balak ala: Ang tchol ka hî gen he mang nga hawa d’a ngala go, 
an i ni ngaf kAlona. 

16Ma didina mi nde tam mbei ir Baläm, mi tinim zlad’a avunamu, mi dum ala: Ang 
hulong gen Balak, ang dum hina. 

17Mi hulong gen Balak. Gola! Balak mi nga tchola go ki he d’a hawa mam mba 
ngala zlapa ki suma nglo suma Mowap-ma. Mi de mi Baläm ala: Ma didina mi 
dangâ na ge? 

18Baläm mi de zla mam mba d’ogola, mi dala: Balak, ang tchol akulo; Sipor 
goroma, ang tin humang humunu. 

19Alona mi nga ni sana á ka zlad’a d’i, mi nga ni sana á mbut djib’er mamba kä 
d’uo mi. Vama mi duma, mba mi lum mbuo zu? Vama mi de kama, mba mi 
ndagam vunam mbuo zu? 

20Gola! A han vuna ná b’e vuna kaziya, kayam Alona mi b’e wa vunam kazi da’. An 
ndak á hulongôm mbei d’i! 

21Mi we nga tchod’a ata andjafâ hi Jakob-ma d’i. Mi we nga bei d’ingêra ata Israel-
lâ d’uo mi. Ma didina Alo mazina mi nga ki sed’eziya. A nga hum del la subur 
amulâ nadigaziya. 

22Alona mi buzuguzï woi kur Ezipte, mam kazi ni d’igi ad’enga havündid’a na. 

23Kumana nga mi landjafâ hi Jakob-ma va d’i. Sama djop fileina nga mi le Israel-lâ 
va d’uo mi. Ata atchogoi d’a a ngata a mba de mandjafâ hi Jakob-ma nala Israel-lâ 
ala: Wana ni sunda hAlonid’a! 

24Gola! Ni suma a nga tchol akulo d’igi azlod’a na, d’igi azlona mi djiger tam akulo 
na na. Nga mi bur kä d’i gak mi kizak vama mam vuma, gak mi tche buzuwa vama 
mam vuma tua mi. 

25Balak mi de mi Baläm ala: Le ang gazi vuna d’uo ni, ang b’e vuna kazi d’uo mi! 

26Baläm mi hulong de mi Balak ala: An dang nga ala an mba ni le nahlena pet 
suma Ma didina mba mi dandjina d’uo zu? 

Baläm b’e vuna yam á hindina 

27Balak mi de mi Baläm ala: Ang mbeï an ni i ki sed’eng ata yima dingâ. Dam 
Alona tam mba d’i lum djivid’a kla, ata yi máma ang mba gan sum ndazina vuna. 

28Balak mi i ki Baläm akulo yam ahina d’a Peyor-ra yat ta ked’iwurenga ata yima 
gol sä hur fulâ woina. 

29Baläm mi de mi Balak ala: Ang minin yima ngal ahle suma ngat buzuna kid’iziya 
ka hî, ang hanï amuzleina kid’iziya ki gamlâna kid’iziya mi. 

30Balak mi le d’igi Baläm mi dum na, mi hamuhlâ tu ki gamlâna tu yam yima ngal 
ahle suma ngat buzu ma lara ge gagang. 

Ndumba 24 

1Baläm mi we d’ala Ma didina tam mbi lum djivid’a á b’e vuna yam Israel-lâ d’a. 
Kayam ndata, mi i nga á djop d’igi mam i avok dei d’a hina d’uo d’a, wani mi mbut 
iram abo ma hur fulîna. 

2Mi hle iram akulo, mi we Israel-lâ a ve nga kang mazina ad’u andjavazi ad’u 
andjavaziya. Ata yi máma Muzu’â hAlonina mi kak kamu. 

3Mi de zla d’a d’ogol mamba ala: Wana ni zlad’a hi an Baläm Beyor goromid’a, 
Wana ni zlad’a hi an sama ni we woi tetetna, 

4Wana ni zlad’a hi an ma ni hum zlad’a hAlonid’ina, hi an ma ni wahle suma Ma 
ad’engêm kal petna mi ndandji woi irana, kayam mi nde tam mbei iran ata yima 
an nga ni kud’uroma: 

5Agi Israel-lâ, zlub’u magid’a ti ni djif heî, agi andjafâ hi Jakob-ma, yi magi ma 
kaka mi ni djif heî mi. 

6Zlub’u magid’a ti ni d’igi alum ma nga mi djangâ na, ti ni d’igi asine ma avun 
alumina na, ti ni d’igi agu alowe ma Ma didina mi puma na, ti ni d’igi agu sedre 
ma avun alumina na mi. 

7Zlub’u magid’a ti ni d’igi mbiyo ma mi nga kur yam mi sulul lei ma oî ad’u ahle 
suma a pazinina na. Amulâ hi Israel-lâ mba mi kus yam Agak, leu mamba mba d’i 
tavok kad’enga. 

8Alona mi buzuguzï woi kur Ezipte, mam kazi ni d’igi ad’enga havündid’a na. A 
nga kizak andjaf mazi suma djangûna woyo, a nga kuzuzi asogozi woi ndjondjom, 
a nga yed’ezi ki yeû mazid’a mi. 

9A grif a bur kä d’igi azlona na d’igi azlod’a na mi. Ni nge ba, mba mi tcholozi 
akulo ge? B’e vuna nga yam sama b’e vuna kangâ, vun ma ged’a nga yam sama 
gang vunina mi. 

10Balak hurum zal ngola ata Baläm, mi tchi abomu, mi dum ala: An yangî ka hî ná 
ge vuna mi man suma djangûna. Gola! Ang b’e wa vuna kazi b’e b’e yang hindi! 

11Ki tchetchemba, ang ge tang i yi mangâ avo hatangû. An dang ala: An mba ni 
mbud’ung sama simiyêm yi heîna, wani Alona mi d’eleng ala simiyêng mi yi d’i. 

Baläm mi de woi yam subura hi Israel-lîd’a 

12Baläm mi hulong de mi Balak ala: An de nga mi suma ang sunuzi sä na ala: 

13Le Balak mi hanï gong mam mba oîd’a ki bege d’a hapa ki lorid’a pî, an ndak á 
so vun Ma didina á le vama djivi d’oze vama tcho d’i. An mba ni de ni vama Ma 
didina mba mi dandjina holu d’uo zu? 

14Ki tchetchemba, an nga ni i gen sum mana. Ang mbeya, an ni dang ngei yam 
vama sum ndazina a mba lum ki sum mangâ kur atchogoi d’a nga d’i mbad’ina. 

15Baläm mi de zla d’a d’ogola ala: Wana ni zlad’a hi an Baläm Beyor goromid’a, 
wana ni zlad’a hi an ma ni we woi tetetna, 

16wana ni zlad’a hi an ma ni hum zlad’a hAlonid’ina, hi an ma ni we nga hurâ hi 
Ma kal teglesâ, hi an ma ni wahle suma Ma ad’engêm kal petna mi ndandji woi 
irana, kayam mi nde tam mbei iran ata yima an nga ni kud’uroma: 

17An wumu, wani nga ni tchetchem mbi, an golomu, wani mi nga go d’i. 
Tchitchiud’a ti ndeï ad’u andjafâ hi Jakob-ma, totogo d’a tamula ti ndeï aduk 
Israel-lâ, ti to suma Mowap-ma fefed’eziya, ti to suma hi Set-na pet mi. 

18Mba mi kus yam suma Edom-ma, mba mi kus yam suma Seir sumala ni mam 
suma djangûna adjewe na. Israel-lâ a mba tak ad’eng mazid’a woyo. 

19Ma mba mi ndeï ad’u andjafâ hi Jakob-mina, mba mi te leu d’a kala, mba mi dap 
suma a ar kur azì ma ngolîna woyo. 

Baläm mi de woi yam b’laka hi suma djangûna hi Israel-lîna 

20Baläm mi we suma Amale’â, mi de zla d’a d’ogol mamba ala: Suma Amale’â 
nandjaf ma avo’â, wani dabid’a a mba b’lagam mbeyo. 

21Mi we suma Ken-na, mi de zla d’a d’ogol mamba ala: Yagi ma kaka nad’enga, 
aziyagi ni d’igi azì alei ma mi minim akulo yam ahinad’ina na. 

22Wani agi suma Ken-na, fata suma Asiri-na a mba yogi magombid’a, a mba 
ngalagi aziyagi woyo. 

23Baläm mi de zla d’a d’ogol mamba ala: Alë! Sama mba mi sut tei ni nge kur bur 
ma Alona mba mi nde tam mbeina ge? 

24Wani batod’a mba d’i tcholï kur til la Kitim-mba, suma kurutna a mba hulong 
suma Asiri-na yazi kä, a mba hulong yam andjafâ hi Heber-râ kä mi, wani suma 
kur bato ndatina a mba b’lak kei mi. 

25Bugol ahle ndazina Baläm mi tchol mi hulong avo hatamu. Balak mi ge tam mi i 
mi. 

Ndumba 25 

Israel-lâ a nde tuwal fileina 

1Israel-lâ a kak avo Sitim, a nde le sun nda batranga karop suma Mowap-ma. 

2Arop suma Mowap-ma a nde yazi á tahle suma azi ngad’azi buzuna malo 
mazinina. Israel-lâ a taziya, a grif kä avok alona hi suma Mowap-ma mi. 

3Israel-lâ a zlap tu kalo ma a yum ala Bäl-Peyor-râ. Kayam ndata, Ma didina 
hurum zal ngola ataziya. 

4Ma didina mi de mi Moise ala: Ang yo suma nglo suma avok sumina pet, ang 
tchuguzi ziyona kelezi ang gabazi akulo ir afata avogon an Ma didina tala hurun 
b’leng yam Israel-lâ d’a. 

5Moise mi de mi suma ka sariyad’a hi Israel-lîna ala: Ar nge nge pî mi tchi sa mam 
ma zlap tu kalo ma a yum ala Bäl-Peyor-râ woyo. 

6Gol wani, ma Israel-lâ mi mbeï katcha d’a Madiyan-nda gen b’oziyoma ir Moise 
azi kablaud’a hi Israel-lîd’a, ata yima azi nga tchi avun zlub’u d’a ngaf tad’ina. 

7Kid’a Fines Elazar goroma Aron ma ngat buzuna gorom ngolona mi wazi d’a, mi 
tcholï aduk ablaud’a, mi hle asapa abomu, 

8mi i ad’u ma Israel-lâ krovo kur zlub’u mamba, mi tchogom katcha ndata 
huyogozi ki zla tazi djak. Ata yi máma tugud’ei d’a tcho d’a tchi matna ti ar bei 
tchi Israel-lâ. 

9Tugud’ei d’a tcho ndata ti tchi suma ni 24.000. 

10Ma didina mi de mi Moise ala: 

11Fines Elazar gorom ma Aron ma ngat buzuna gorom ngolona, mi b’lengên 
hurun yam Israel-lâ, kayam mam nga ki yungôrâ d’igi an na adigaziya. Kayam 
ndata, an nga kur hur ma zala á ngalazi woi d’uo d’a. 

12Kayam ndata, ang dumu, an djin wa vun ma djin ma b’leng ma halasâ ki 
sed’emu. 

13Vun ma djin máma mi arî kam kandjavam ma a mba vud’um bugolâ, a mba 
ka’î suma ngat buzuna gak didin, kayam mam tak yungôr mama woi yam an Alo 
mama, kayamba mi zlup yam tchod’a hi Israel-lîd’a. 

14Ma Israel ma a tchum katcha d’a Madiyan-ndina a yum ala Zimri ni Salu 
goroma; mam ni ma ngol ma avok suma hi Simeon-nina. 

15Wani atcha d’a Madiyan nda a tchata a yat ala Kosbi, ni Sur ma avok andjaf ma 
ablau ma hi Madiyan-nina goromba. 

16Ma didina mi de mi Moise ala: 

17Agi durugi suma Madiyan-na d’igi magi suma djangûna na, agi tchazi woyo! 

18Kayam azi mbut tazi magi suma djangûna, a mbud’ugi iragi ki lem mazid’a ki 
zlad’a hi Kosbi ma ngol ma Madiyan-na goromba wiyezi d’a a tchat kur bur ma 
tugud’ei d’a tcho d’a tchi matna mi mba yam zlad’a hi Peyor-rina. 

Ndumba 26 

A ndum Israel-lâ kua yazi á mbàd’a 

1Bugol tugud’ei d’a tcho ndata, Ma didina mi de mi Moise azi ki Elazar ma ngat 
buzuna Aron goroma ala: 

2Agi ndumugi ablaud’a hi Israel-lîd’a ki zla tazi pet, tinï ad’ud’a ata suma bizazi 
dok mbà dok mbàna ki suma bizazi kal dok mbà suma a ndak á dur ayînina. 

3Moise azi ki Elazar a dazi zlad’a hur ful la Mowap pa go kalum ma Jurdê-na d’a 
ngagad’a yam Jeriko d’ara ala: 

4Agi ndumugi suma bizazi dok mbàna d’oze suma bizazi kal dok mbàna d’igi Ma 
didina mi han vuna ki Israel suma a buzugï woi kur ambas sa Ezipte-d’ina na. 

5Wana ni suma a ndumuzina: Ruben Israel gorom ma ngolâ groma ba wana: 
Suma Eno’â nandjafâ hi Eno’â, suma Palu-na nandjafâ hi Palu-na, 

6suma Hesron-na nandjafâ hi Hesron-na, suma Karmi-na nandjafâ hi Karmi-na. 

7Wana nandjafâ hi Ruben ma a ndumuma, azi pet ni 43.730. 

8Eliyap ma Palu goromina groma ba wana: 

9Eliyap groma ni Nemuwel, Datan ki Abiram. Datan azi ki Abiram ni suma avok 
ablau suma a kak djangûna ki Moise azi ki Aron zlapa ki suma hi Kore-nina, ata 
yima a tchol djangûna ki Ma didina. 

10Andagad’a ti ngo vunat ti ligizi zlapa ki Kore, ata yima sum mama a bona, 
akud’a ti ngal suma dingâ kikis mbà yam dok vahl mi. Azi mbut ni vama ge humba 
mi suma. 

11Wani Kore groma a bo nga yam zla ndata d’i. 

12Wana ni Simeon groma ad’u andjavaziya: Suma Nemuwel-lâ nandjafâ hi 
Nemuwel-lâ, suma Jamin-na nandjafâ hi Jamin-na, suma Jakin-na nandjafâ hi 
Jakin-na, 

13suma Zera-na nandjafâ hi Zera-na, suma Saul-lâ nandjafâ hi Saul-lâ. 

14Wana nandjafâ hi Simeon-na, azi pet ni 22.200. 

15Wana ni Gad groma ad’u andjavaziya: Suma Sefon-na nandjafâ hi Sefon-na, 
suma Hagi-na nandjafâ hi Hagi-na, suma Suni-na nandjafâ hi Suni-na, 

16suma Osni-na nandjafâ hi Osni-na, suma Eri-na nandjafâ hi Eri-na, 

17suma Arot-na nandjafâ hi Arot-na, suma Areli-na nandjafâ hi Areli-na. 

18Wana nandjafâ hi Gad ma a ndumuma, azi pet ni 40.500. 

19Andjafâ hi Juda-na ba wana: Er azi ki Onan. Wani Er azi ki Onan a bo woi yam 
ambas sa Kanan-nda. 

20Wana ni Juda groma ad’u andjavaziya: Suma Sela-na nandjafâ hi Sela-na, suma 
Peres-sâ nandjafâ hi Peres-sâ, suma Zera-na nandjafâ hi Zera-na. 

21Wana ni Peres groma: Suma Hesron-na nandjafâ hi Hesron-na, suma Hamul-lâ 
nandjafâ hi Hamul-lâ. 

22Wana nandjafâ hi Juda ma a ndumuma, azi pet ni 76.500. 

23Wana ni Isakar groma ad’u andjavaziya: Suma Tola-na nandjafâ hi Tola-na, 
suma Puva-na nandjafâ hi Puva-na, 

24suma Jasup-ma nandjafâ hi Jasup-ma, suma Simron-na nandjafâ hi Simron-na. 

25Wana nandjafâ hi Isakar ma a ndumuma, azi pet ni 64.300. 

26Wana ni Zabulon groma ad’u andjavaziya: Suma Seret-na nandjafâ hi Seret-na, 
suma Elon-na nandjafâ hi Elon-na, suma Jalel-lâ nandjafâ hi Jalel-lâ. 

27Wana nandjafâ hi Zabulon ma a ndumuma, azi pet ni 60.500. 

28Wana ni Josef groma ad’u andjavaziya: Manase azi ki Efraim. 

29Wana nandjafâ hi Manase-na: Suma Makir-râ nandjafâ hi Makir-râ, Makir mi 
vut Galät, suma Galät-na nandjafâ hi Galät-na. 

30Wana nandjafâ hi Galät-na: Suma Jezer-râ nandjafâ hi Jezer-râ, suma Hele’â 
nandjafâ hi Hele’â, 

31suma Asriyel-lâ nandjafâ hi Asriyel-lâ, suma Sikem-ma nandjafâ hi Sikem-ma, 

32suma Semida-na nandjafâ hi Semida-na, suma Hefer-râ nandjafâ hi Hefer-râ. 

33Selofat Hefer goroma mi vut nga gor mandjuf fi, wani mi vut ni gro aropma hol. 
Simiyê grom suma arop ndazina ba wana: Mala, Nowa, Hogla, Milka ki Tirsa. 

34Wana nandjafâ hi Manase ma a ndumuma, azi pet ni 52.700. 

35Wana ni Efraim groma ad’u andjavaziya: Suma Sutela-na nandjafâ hi Sutela-na, 
suma Beker-râ nandjafâ hi Beker-râ, suma Tahan-na nandjafâ hi Tahan-na. 

36Andjafâ hi Sutela-na ba wana: Suma Eran-na nandjafâ hi Eran-na. 

37Wana nandjafâ hi Efraim ma a ndumuma, azi pet ni 32.500. Wana ni Josef groma 
ad’u andjavaziya. 

38Wana ni Benjamin groma ad’u andjavaziya: Suma Bela-na nandjafâ hi Bela-na, 
suma Asbel-lâ nandjafâ hi Asbel-lâ, suma Ahiram-ma nandjafâ hi Ahiram-ma, 

39suma Sufam-ma nandjafâ hi Sufam-ma, suma Hufam-ma nandjafâ hi Hufam-ma. 

40Andjafâ hi Bela-na ba wana: Arde ki Näman: Suma Arde-na nandjafâ hi Arde-na, 
suma Näman-na nandjafâ hi Näman-na. 

41Wana nandjafâ hi Benjamin ma a ndumuma, azi pet ni 45.600. 

42Wana ni Dan groma ad’u andjavaziya: Suma Suham-ma nandjafâ hi Suham-ma. 
Wana nandjafâ hi Dan-na ad’u adezeziya. 

43Andjafâ hi suma Suham suma a ndumuzina pet ni 64.400. 

44Wana ni Aser groma ad’u andjavaziya: Suma Jimna-na nandjafâ hi Jimna-na, 
suma Jisvi-na nandjafâ hi Jisvi-na, suma Beriya-na nandjafâ hi Beriya-na. 

45Andjafâ hi Beriya-na ba wana: Suma Heber-râ nandjafâ hi Heber-râ, suma 
Malkiyel-lâ nandjafâ hi Malkiyel-lâ. 

46Aser goromba a yat ala Sera. 

47Wana nandjafâ hi Aser ma a ndumuma, azi pet ni 53.400. 

48Wana ni Neftali groma ad’u andjavaziya: Suma Jasel-lâ nandjafâ hi Jasel-lâ, 
suma Guni-na nandjafâ hi Guni-na, 

49suma Jeser-râ nandjafâ hi Jeser-râ, suma Silem-ma nandjafâ hi Silem-ma. 

50Wana nandjafâ hi Neftali ma a ndumuma, azi pet ni 45.400. 

51Wana ni Israel suma a ndumuzina, azi pet ni 601.730. 

Tak ka yam b’raud’a hambasid’a 

52Ma didina mi de mi Moise ala: 

53A mba b’rawazi ambasa djona adigazi nad’u ablaud’a hi sumid’a. 

54Suma ablauna, a mba hazi yina ngola yam ablau mazid’a; suma akid’eina, a mba 
hazi yina akid’eid’a yam akid’ei mazid’a. Nge nge pî, a mba hum yina nata ndum 
mba a ndumumba. 

55Wani a mba b’rawazi ambasa ni ki togina. Nge nge pî mba mi fe ambasa djona 
ni ki simi ma ad’u andjafâ habuma. 

56A mba b’rawazi ambasa djona aduk tazi nad’u ablau mazid’a kakid’ei mazid’a 
mi. 

A ndum andjafâ hi Levi-na kua yazi á mbàd’a 

57Wana nandjafâ hi Levi ma a ndumum ad’u adezema: Suma Gerson-na nandjafâ 
hi Gerson-na, suma Kehat-na nandjafâ hi Kehat-na, suma Merari-na nandjafâ hi 
Merari-na. 

58Wana nandjafâ hi Levi-na: Suma Libini-na, suma Hebron-na, suma Mali-na, 
suma Musi-na ki suma Kore-na. Kehat mi vut Amram. 

59Atchad’a hi Amram-mba a yat ala Jokebet, ni Levi gorom mba a vud’ud’ï Ezipte-
d’a. Ti vut grona mi Amram, nala, Aron, Moise ki wiyezid’a Miriyam. 

60Aron mi vut grona ni fid’i, nala, Nadap, Abihu, Elazar ki Itamar. 

61Wani Nadap azi ki Abihu a bo woi ata yima a mba kaku d’a dinga avok Ma 
didinina. 

62Wana ni suma a ndumuzina, gro andjof suma pet: Suma tilizi tutuna ki suma kal 
tilâ tutuna pet ni 23.000. A ndumuzi nga zlapa ki Israel suma dingâ d’i, kayam azi 
ndak á hazi ambasa djona ki Israel suma dingâ d’i. 

Dabid’a hi ndumbid’a 

63Wana ni Israel suma Moise azi ki Elazar ma ngat buzuna a ndumuzi hur ful la 
Mowap pa go kalum ma Jurdê-na d’a ngagad’a yam Jeriko d’ara. 

64Adigazi a nga fe suma Moise azi ki mangat buzuna Aron a ndumuzi hur ful ma 
Sinai-nina d’i. 

65Kayam Ma didina mi dala: A mba bo woi abagei hur fulâ; sa tu pî mba mi ar ri, 
ni Kalep Jefune goroma ki Josue Nun goroma hol ba, a mba ara. 

Ndumba 27 

Gat ta b’rau djona mi gro aropmid’a 

1Mala, Nowa, Hogla, Milka ki Tirsa, azi ni Selofat grom suma aropma. Mam mi 
ad’u andjafâ hi Manase ma Josef goromina, nala, Manase mi vut Makir, Makir mi 
vut Galät, Galät mi vut Hefer, Hefer mi vut Selofat máma. Gro arop suma vahl 
ndazina 

2a mba avok Moise azi ki Elazar ma ngat buzuna ki suma nglona kablau d’a pet ta 
avun zlub’u d’a ngaf tad’id’a, a dala: 

3Abumi mi mit nabagei hur fulâ, wani mi nga aduk suma a ndjak vunazi ki Kore á 
kak djangûna ki Ma didinina d’i. Mi mit ni yam tcho mamba tata. Wani mi nga ki 
gor mandjuf fi. 

4Ni kayam me ba, abumi simiyêm mi sil lei aduk sum mama ge? Ni kayambala 
gorom mandjuf nga d’uo d’a zu? Agi hami djona zlapa kabumi b’oziyoma. 

5Moise mi i ki zla mazid’a avok Ma didina. 

6Ma didina mi de mi Moise ala: 

7Selofat groma zla mazid’a nata yad’u. Ang hazi djona zlapa kabuzi b’oziyoma. Ni 
azi ba, ang hazi djona habuzina. 

8Ang de mi Israel-lâ ala: Le sana mi mit mi ar nga gorom mandjuf fuo ni, agi hagi 
djo mama mi goromba. 

9Le goromba nga d’uo ni, agi hagi djo mama mi b’oziyoma. 

10Le b’oziyoma nga d’uo ni, agi hagi djo mama mabum b’oziyoma. 

11Le abum b’oziyoma nga d’uo ni, agi hagi djo mama mi salam ma go ma ad’u 
andjavama. Ni sa máma ba, mba mi tum djomu. Zla ndata mba d’i arî gat ta 
didinda yam Israel-lâ d’igi an Ma didina ni hang vuna na. 

Alona mi man Josue á vrak balum Moise 

12Ma didina mi de mi Moise ala: Ang djak akulo yam ahina d’a Abarim mba 
wanda, ang gol ambas sa an nga ni hat mi Israel-lîd’a. 

13Ang mba golod’u, wani ang mba mit i azulei kä gen simiyêng d’igi wiyengâ Aron 
mi mit mi i azulei kä gen simiyêm na mi, 

14kayam agi tchilagi yam vun man ma hed’a abagei hur ful ma Tisin-na ata yima 
ablaud’a a yal ki sed’ena, agi suburun nga avorozi ata yima a hal mbiyo ma 
tched’ina d’uo mi. Ni mbiyo ma Kades ma abagei hur ful ma Tisin-nina. 

15Moise mi de mi Ma didina ala: 

16Ma didina, angî Alo ma he arid’a mi suma petna; ar ang tin sana yam ablaud’a. 

17Ni sama mi ndak á nde avorozi á i ki sed’ezi abuna, ni ma tit avorozi á hulongôzi 
avona, ni ma mi buzuguzi abuna, ni ma hulongôzi avona mi. Kayambala ablau 
manga ti kak d’igi tumiyô suma bei salazi ma pola ba na na d’uo d’a. 

18Ma didina mi de mi Moise ala: Ang ve Josue Nun gorom ma nga ki Muzu’îna, ang 
tin abong kamu. 

19Ang i ki sed’em avok ma ngat buzuna Elazar, avok ablaud’a mi, ang hum vuna 
avorozi kä. 

20Ang hum ngol manga kayambala ablaud’a hi Israel-lîd’a ti humumu d’a. 

21Mi tchol avok ma ngat buzuna Elazar, mi djop kam ki Urima avogon an Ma 
didina. Mam tamba zlapa kablaud’a hi Israel-lîd’a pet a mba buzuk kei nad’u vun 
ma hed’a hi Elazar-râ, a mba hulong nad’u vun mam ma hed’a mi. 

22Moise mi le d’igi Ma didina mi hum vuna na. Mi ve Josue, mi i ki sed’em 
avok ma ngat buzuna Elazar, avok ablaud’a pet mi. 

23Mi tin abom kam á vrak blangâm d’igi Ma didina mi hum vuna na mi. 

Ndumba 28 

Gat ta yam ahle suma ngat buzu suma burâ ki burîna 

1Ma didina mi de mi Moise ala: 

2Ang he vun ma wana mi Israel-lâ, ang dazi ala: Ma didina mi dala: Agi gologi tagi 
djivi á han he d’a hawa man nda ndak á handjid’a ata yima a ngama, nala, te ma a 
handji he d’a hawa d’a ngal la his sa afufuîd’ina. 

3Vama ngat buzu ma ngal ma agi handji mi an Ma didina burâ ki burîna ba wana: 
Gro tumiyô suma bizazi tutu suma bei dakina mbà, ni he d’a hawa d’a ngal la 
didinda. 

4Ang mba he gor timi ma dingâ tu yorogo, ma hîna ki fladege d’a afata i nikid’a mi. 

5Ata yi máma ang mba kafut ta adiged’id’a kilona tu ki nusa, mbul ma d’igila 
hirwilingâ nus lidirâ mi. 

6Ni he d’a hawa d’a ngala burâ ki burâ d’igi d’a a hat yam ahina d’a Sinai-d’a na 
d’a, ni he d’a hawa d’a ngal la his sa afufuîd’a avogon an Ma didinid’a mi. 

7Ata yima ang mba ki gor timi ma yorogona á ngatina, ang mba ki süm guguzlud’a 
lidirâ tu ki nusa, ang handji nata yima a tinim iram vama. 

8Ata yima ang mba ki gor timi ma mbàna ki fladege d’a afata i nikid’a, ang mba ki 
süm guguzlud’a d’igi d’a ang mbat yorogod’a na. Ni vama ngat buzu ma ngal ma 
his ma afufuîna ma avogon an Ma didinina. 

Gat ta yam bur ma sabatnid’a 

9Ma didina mi de kua ala: Kur bur ma sabatna agi hagi gro tumiyô suma bizazi 
tutu suma bei dakina mbà zlapa ki he d’a hawa d’a afut ta adiged’i d’a a tib’eget ki 
mbulîd’a kilona karagaya zlapa ki süm guguzlud’a mi. 

10Wana ni he d’a hawa d’a ngal la kur bur ma sabat ma lara ge peta, ki he d’a 
hawa d’a ngal la didinda zlapa ki süm guguzlud’a mi. 

Gat ta yam bur ma avok kikidjina hi tilîna 

11Ma didina mi de kua ala: Kur bur ma avo’â hi til ma lara ge petna agi hagi he d’a 
hawa d’a ngala mi an Ma didina amuzlei suma azungeîna mbà, gamlâna tu ki gro 
tumiyô suma bizazi tutu suma bei dakina kid’iziya mi. 

12Agi mbagi kafut ta adiged’i d’a a tib’eget ki mbulîd’a kilona zlengâ yam amuhlâ, 
agi mbagi kafut ta adiged’i d’a a tib’eget ki mbulîd’a kilona karagaya yam 
gamlâna, 

13agi mbagi kafut ta adiged’i d’a a tib’eget ki mbulîd’a kilona hindi yam gor 
timina. Wana ni he d’a hawa d’a ngal la his sa afufuîd’a avogon an Ma didina. 

14Agi hagi he d’a hawa d’a süm guguzlud’a lidirâ yam amuhlâ, lidirâ mbà yam 
gamlâna, lidirâ tu ki nusa yam gor timina mi. Wana nahle suma ngat buzu suma 
ngal suma agi mba hazi kur bur ma avok kikidjina hi til ma lara ge kur bizad’a 
petna. 

15Agi hagi mbekmberena á zlup yam tchod’a mi an Ma didina zlapa ki he d’a hawa 
d’a ngal la didinda ki süm guguzlud’a mi. 

Gat ta yam vun til ma Pa’îd’a 

16Ma didina mi de kua ala: Kur bur ma dogo yam fid’ina hi til ma avo’îna, agi lagi 
vun til ma Pa’â á suburunu. 

17Kur bur ma dogo yam vahlâ hi til mámina, ni bur ma le vun tilâ, agi tagi avungô 
ma a lum bei angufina gak burâ kid’iziya. 

18Kur bur ma avok máma agi togogi tok ka a tinit irat vata á kud’uron an Ma 
didina, agi lagi sun nda kaud’a kur ri. 

19Agi han he d’a hawa d’a ngala amuzlei suma azungeîna mbà, gamlâna tu ki gro 
tumiyô suma bizazi tutu suma bei dakina kid’iziya mi. 

20Agi mbagi kafut ta adiged’i d’a a tib’eget ki mbulîd’a kilona zlengâ yam amuhlâ, 
agi mbagi kafut ta adiged’i d’a a tib’eget ki mbulîd’a kilona karagaya yam 
gamlâna, 

21agi mbagi kafut ta adiged’i d’a a tib’eget ki mbulîd’a kilona hindi hindi yam gor 
timi ma lara ge pet mi. 

22Agi hagi mbekmberena vama ngat buzu ma zlup yam tchod’a á zlubugi yam 
tcho magid’a. 

23Agi hagi he d’a hawa d’a ngat buzu ndata zlapa ki he d’a hawa d’a ngal la yorogo 
d’a didinda. 

24Agi hagi he d’a hawa ndata burâ ki burâ gak burâ kid’iziya; ni te ma ngat buzu 
ma ngal ma his ma afufuîna avogon an Ma didina. Agi hagizi zlapa ki he d’a hawa 
d’a ngal la didinda ki süm guguzlud’a mi. 

25Kur bur ma kid’iziyana agi togogi tok ka a tinit irat vata á kud’uron an Ma 
didina, agi lagi sun nda kaud’a kur ri. 

Gat ta yam Pantekot-nid’a 

26Ma didina mi de kua ala: Kur bur ma Pantekot-na ata yima agi mbagi kawu 
magi ma navo’îna, agi mba togogi tok ka a tinit irat vata á kud’uron an Ma didina, 
agi mba lagi sun nda kaud’a kur ri. 

27Agi hagi he d’a hawa d’a ngal la his sa afufuîd’a mi an Ma didina amuzlei suma 
azungeîna mbà, gamlâna tu ki gro tumiyô suma bizazi tutuna kid’iziya, 

28agi mbagi kafut ta adiged’i d’a a tib’eget ki mbulîd’a kilona zlengâ yam amuhlâ, 
agi mbagi kafut ta adiged’i d’a a tib’eget ki mbulîd’a kilona karagaya yam 
gamlâna, 

29agi mbagi kafut ta adiged’i d’a a tib’eget ki mbulîd’a kilona hindi hindi yam gor 
timi ma lara ge pet mi. 

30Agi hagi mbekmberena á zlup yam tcho magid’a. 

31Ahle suma ngat buzu ndazina pet, agi hagizi ni zlapa ki he d’a hawa d’a ngal la 
didinda ki he d’a hawa d’a afuta mi, agi hagi nahle suma bei daka ba na zlapa ki 
süm guguzlu d’a a he vuna kat da d’a. 

Ndumba 29 

Gat ta yam bur ma aîd’id’a 

1Ma didina mi de kua ala: Kur bur ma avo’â hi til ma kid’iziyanina, agi togogi tok 
ka a tinit irat vata, agi lagi sun nda kaud’a kur ri, kayam ni bur magi ma aîd’a. 

2Agi hagi he d’a hawa d’a ngal la his sa afufuîd’a mi an Ma didina amuhlâ tu, 
gamlâna tu, gro tumiyô suma bizazi tutu suma bei dakina kid’iziya mi, 

3agi mbagi kafut ta adiged’i d’a a tib’eget ki mbulîd’a kilona zlengâ yam amuhlâ, 
agi mbagi kafut ta adiged’i d’a a tib’eget ki mbulîd’a kilona karagaya yam 
gamlâna, 

4agi mbagi kafut ta adiged’i d’a a tib’eget ki mbulîd’a kilona hindi hindi yam gor 
timi ma lara ge pet mi. 

5Agi hagi mbekmberena vama ngat buzu ma zlup yam tchod’a á zlubugi yam tcho 
magid’a. 

6Ahle suma ngat buzu ndazina pet, agi hazi ni zlapa ki he d’a hawa d’a ngal la a 
hat kur bur ma avo’â hi til ma lara ge petna zlapa ki he d’a hawa d’a ngal la 
didinda ki he d’a hawa d’a afuta ki he d’a hawa d’a süm guguzlu d’a yam vun ma 
he ma a huma. Wana ni he d’a hawa d’a ngal la his sa afufuîd’a mi an Ma didina. 

Gat ta yam bur ma ngol ma zlup yam tchod’ina 

7Ma didina mi de kua ala: Kur bur ma dogona hi til ma kid’iziyanina, agi togogi 
tok ka a tinit irat vata á kud’uron an Ma didina, agi d’elegi tagi bei te tena kur bur 
máma, agi lagi sun nda kaud’a kur ri. 

8Agi hagi he d’a hawa d’a ngal la his sa afufuîd’a mi an Ma didina amuhlâ tu, 
gamlâna tu ki gro tumiyô suma bizazi tutu suma bei dakina kid’iziya mi. 

9Agi hagi he d’a hawa d’a afut ta adiged’i d’a a tib’eget ki mbulîd’a kilona zlengâ 
yam amuhlâ, 

10kilona karagaya yam gamlâna, kilona hindi hindi yam gor timi ma lara ge pet 
mi. 

11Agi hagi mbekmberena yam tchod’a zlapa ki vama ngat buzu ma zlup yam 
tchod’a ki he d’a hawa d’a ngal la didinda, zlapa ki he d’a hawa d’a afuta ki süm 
guguzlud’a mi. 

Gat ta yam vun til ma zlub’ud’a 

12Ma didina mi de kua ala: Kur bur ma dogo yam vahlâ hi til ma kid’iziyanina, agi 
togogi tok ka a tinit irat vata, agi lagi sun nda kaud’a kur ri. Agi lagi vun tilâ á 
suburun an Ma didina gak burâ kid’iziya. 

13Kur bur ma avo’â agi hagi he d’a hawa d’a ngal la his sa afufuîd’a mi an Ma 
didina amuzlei suma azungeîna dogo yam hindi, gamlâna mbà ki gro tumiyô 
suma bizazi tutu suma bei dakina dogo yam fid’i mi. 



295 

 

 
Bible azumeina 

© 1999, Alliance Biblique du Tchad 

 

 

 

14Agi mbagi ki he d’a hawa d’a afut ta adiged’i d’a a tib’eget ki mbulîd’a kilona 
zlengâ zlengâ yam amuhl ma lara ge pet ki kilona karagaya karagaya yam gamlâ 
ma lara ge pet, 

15ki kilona hindi hindi yam gor timi ma lara ge pet mi. 

16Agi hagi mbekmberena yam tchod’a zlapa ki he d’a hawa d’a ngal la didinda, 
zlapa ki he d’a hawa d’a afuta ki süm guguzlud’a mi. 

17Kur bur ma mbàna agi hagi amuzlei suma azungeîna dogo yam mbà, gamlâna 
mbà ki gro tumiyô suma bizazi tutu suma bei dakina dogo yam fid’i 

18zlapa ki he d’a hawa d’a afuta ki süm guguzlud’a yam amuzleina, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

19Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

20Kur bur ma hindina agi hagi amuzlei suma azungeîna dogo yam tu, gamlâna 
mbà ki gro tumiyô suma bizazi tutu suma bei dakina dogo yam fid’i 

21zlapa ki he d’a hawa d’a afuta ki süm guguzlud’a yam amuzleina, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

22Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

23Kur bur ma fid’ina agi hagi amuzlei suma azungeîna dogo, gamlâna mbà ki gro 
tumiyô suma bizazi tutu suma bei dakina dogo yam fid’i 

24zlapa ki he d’a hawa d’a afuta ki süm guguzlud’a yam amuzleina, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

25Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

26Kur bur ma vahlâ agi hagi amuzlei suma azungeîna zlengâ, gamlâna mbà, gro 
tumiyô suma bizazi tutu suma bei dakina dogo yam fid’i 

27zlapa ki he d’a hawa d’a afuta ki süm guguzlud’a yam amuzleina, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

28Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

29Kur bur ma karagayana agi hagi amuzlei suma azungeîna klavandi, gamlâna 
mbà ki gro tumiyô suma bizazi tutu suma bei dakina dogo yam fid’i 

30zlapa ki he d’a hawa d’a afuta ki süm guguzlud’a yam amuzleina, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

31Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

32Kur bur ma kid’iziyana agi hagi amuzlei suma azungeîna kid’iziya, gamlâna 
mbà, gro tumiyô suma bizazi tutu suma bei dakina dogo yam fid’i 

33zlapa ki he d’a hawa d’a afuta ki süm guguzlud’a yam amuzleina, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

34Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

35Kur bur ma klavandina agi togogi tok ka ngol la kal lei teglesa, agi lagi sun nda 
kaud’a kur ri. 

36Agi hagi he d’a hawa d’a ngal la his sa afufuîd’a mi an Ma didina amuhlâ tu, 
gamlâna tu, gro tumiyô suma bizazi tutu suma bei dakina kid’iziya 

37zlapa ki he d’a hawa d’a afuta ki süm guguzlud’a yam amuhlâ, yam gamlâna, 
yam gro tumiyôna, ngad’a yam ndum mazid’a d’igi an he vuna kazi na. 

38Agi hagi mbekmberena á zlup yam tchod’a zlapa ki he d’a hawa d’a ngal la 
didinda, zlapa ki he d’a hawa d’a afuta ki süm guguzlud’a mi. 

39Wana nahle suma agi mba hagizi kur bur magi ma vun tilîna zlapa ki he d’a 
hawa d’a ngala ki he d’a hawa d’a afuta ki süm guguzlud’a kahle magi suma ngat 
buzu suma zlap darigï suma á ndak vun vun ma hled’a d’oze he magi d’a hawa d’a 
kur min magid’id’a mi. 

Ndumba 30 

1Moise mi de mi Israel-lâ ahlena pet suma Ma didina mi hum vuna kazina. 

Gat ta yam vun ma hled’id’a 

2Moise mi de mi suma avok andjafâ hi Israel-lîna ala: Wana ni vun ma he ma Ma 
didina mi huma: 

3Le sana mi hle vunam yam va mi Ma didina d’oze mi he tam yam vama mam gun 
tam kama ni, ar mi b’lak zla mamba d’i, ar mi lahlena pet suma a ndavunama. 

4Le gor atcha d’a nga avo habut tua d’a ba, ti hle vunat yam va mi Ma didina, ti he 
tat yam vama ti gun tat kama, 

5le abut mi we vun ma hle ma ndat ti hluma ki vama ndat ti gun tat kama ba, mi 
dat nga va d’uo ni, vun mat ma hle máma ki vama ndat he tat kam ma ti gun tat 
kam máma, ti le sunda kaziya. 

6Wani le bur ma abut mi hum zla ndatina mi min nga kua d’uo ni, vun mat ma 
hled’a pet kahle suma ndat ti he tat kazi suma ti gun tat kazina pet, ti le sunda 
kazi d’i, wani Ma didina mba mi vat hurum mbei kad’u, kayam nabut ba, mi min 
nga kua d’i. 

7Le d’i nga ni kur vun mat ma hled’a djang tua d’oze zla d’a ded’a ndavunata vat 
ba, ti ve ndjufâ, 

8le ndjuvut mi hum zla ndata, mi dat nga zla kur bur ma mam hum zla ndatina 
d’uo ni, vun mat ma hled’a pet kahle suma ndat ti he tat kazi suma ti gun tat 
kazina pet, ti le sunda kaziya. 

9Wani le bur ma ndjuvut mi hum zla ndatina mi min nga kua d’uo ni, mi b’la’î vun 
ma hle ma ndat ti hluma ki zla d’a de d’a ndavunat yam vama ndat ti he tat kama 
woyo, Ma didina mba mi vat hurum mbei kat mi. 

10Le atcha d’a modonod’a d’oze d’a ndjuvut digit teid’a, ti hle vunat yam vama 
lara ma ndat ti he tat kama ni, ti le sunda kamu. 

11Le atcha d’a nga ki ndjufîd’a, ti hle vunat yam va d’oze ti he tat yam vama ti gun 
tat kama, 

12le ndjuvut mi huma, mi dat nga va d’uo, mi d’elet nga d’uo mi ni, vun mat ma 
hled’a pet kahle suma ndat ti he tat kazi suma ndat gun tat kazina pet, ti le sunda 
kaziya. 

13Wani le ndjuvut mi b’lagam mbei kur bur ma mam hum zla ndatina ni, vun ma 
hled’a ki vama ndat ti he tat kama kahle suma ndavunatna, ti le sunda kazi d’i, 
kayam ndjuvut mi b’lagazi woyo, Ma didina mba mi vat hurum mbei kat mi. 

14Ndjuvut mi ndak á min ndoze mi ndak á b’lak vun ma hled’a ki vama ndat ti gun 
tat kam ma ndat mbut tat hohoud’a kama mi. 

15Le burâ ki burâ ndjuvut mi dat nga zla d’uo ni, mi min ni yam vun ma hled’a 
d’oze vama ndat ti he tat kam ma ti gun tat kama, ti le sunda yam vama mi dat 
nga zla kam mbuo kur bur ma mam hum zla ndatina. 

16Wani le mi b’lagam mbei ni bugol bur ma mi hum zla ndatina ni, tcho ndata ti 
arî kamu. 

17Wana ni gat ta Ma didina mi hat mi Moise yam zlad’a hi mandjufâ kamambid’a, 
yam abud’a ki goromba ata yima ti nga weid’a avo hatam tua na. 

Ndumba 31 

Israel-lâ a dur ayîna ki suma Madiyan-na 

1Ma didina mi de mi Moise ala: 

2Ang i dur suma Madiyan-na á hlatchugul Israel-lâ. Bugola, ang mba mit i ad’u 
simiyêng kä azuleyo. 

3Moise mi de mi suma ala: Agi yogi suma dur ayîna adigagi á dur suma Madiyan-
na á hlatchugula d’igi Ma didina mi min na. 

4Agi sunugi suma dur ayîna dudubu ad’u andjafâ hi Israel-lîna gagang. 

5A yo suma dur ayîna ad’u andjafâ hi Israel-lîna dubu dubu, nala, suma pet ni 
dudubud’a dogo yam mbà. 

6Moise mi sun suma durâ dudubu ad’u andjafâ gagang zlapa ki Fines ma ngat 
buzuna Elazar goroma, ni ma nga mi zi ahle suma a tinizi irazi vazina kadif fa a 
but á durîd’a mi. 

7A i dur ayîna ki suma Madiyan-na d’igi Ma didina mi he vuna mi Moise na, a tchi 
andjofâ woi pet. 

8A tchi amulei suma Madiyan-na vahl, nala, Evi, Rekem, Sur, Hur ki Reba, a 
tchiBaläm ma Beyor goromina ki mbigeu d’a fiyaka mi. 

9Suma a yoï arop Madiyan-na zlapa ki grozina magomba, a hurumï d’uwar 
mazina ki bege mazid’a pet mi. 

10A ngal azì mazi ma nglona woi pet, ki kang mazi ma dur ayîna mi. 

11A buzuk kei kahlena pet suma azi yozi avun ayînina, suma ki d’uwarâ mi. 

12A mba ki magumeina kahle suma a yozï avun ayînina mi Moise azi ki 
Elazar ma ngat buzuna kablaud’a hi Israel-lîd’a pet, suma a ve nga kangâ hur ful 
la Mowap pa go kalum ma Jurdê-na d’a ngagad’a yam Jeriko d’ara. 

13Moise azi ki ma ngat buzuna Elazar ki suma nglo suma avok ablaud’ina, a buzuk 
kei bugol kangâ á d’uguloziya. 

14Moise hurum zal ata suma nglo suma avok suma dur ayînina ki suma yam suma 
dudubuna ki suma yam suma kikis suma a tcholï ata yima durîna. 

15Moise mi dazi ala: Ni kayam me ba, agi aragi aropma bei tchid’a hina pet ke? 

16Ni azi ba, a ve d’alâ hi Baläm-ma, a tchuk Israel-lâ á le tchod’a avok Ma didina 
yam zlad’a hi Peyor-ra d’uo zu? Ata yi máma tugud’ei d’a tchod’a ti nde aduk 
ablaud’a hi Ma didinid’a. 

17Ki tchetchemba, agi tchagi gro andjofâ woi pet karop suma a zlap kandjofîna 
woi pet mi. 

18Wani agi aragi gro arop suma bei zlap kandjofîna hol mi agiya. 

19Agi i vagiza anguvora woi bugol kangâ gak burâ kid’iziya. Suma adigagi suma a 
tchi matnina d’oze a do matnina pet, a mbut tazi yed’et kur bur ma hindina ki ma 
kid’iziyana, agi tagid’a zlapa ki suma agi yozi magombina mi. 

20Agi mbud’ugi baruna yed’et kahle suma a lazi ki ba’îna kahle suma a lazi ki bak 
b’ëd’ina kahle suma a lazi kagunina pet mi. 

21Ma ngat buzuna Elazar mi de mi azigar suma a i dur ayînina ala: Wana ni gat ta 
Ma didina mi hat mi Moise-sa: 

22Lora, kawei ma hapma, kawei ma hleuna, kawei ma wurana, dorona ki lomba 
mi, 

23ahlena pet suma a ndak á yora kakud’ina, agi tchuguzi aduk akud’a á mbud’uzi 
yed’et. Ahlena pet suma a ndak nga á yora d’uo na, agi tchuguzi aduk mbiyo ma 
mbut suma yed’etna á mbud’uzi yed’et mi. 

24Kur bur ma kid’iziyana agi mbuzugi baru magina woyo, agi mba mbud’ugi 
yed’et. Bugola, agi ndak á tchugugi kur kangâ. 

B’raud’a hahle suma a hurumuzï avun ayînina 

25Ma didina mi de mi Moise ala: 

26Ang ki ma ngat buzuna Elazar ki suma nglo suma avok ablaud’ina, agi i 
ndumugi ahle suma a yozï avun ayînina, suma ki d’uwarâ. 

27Ang b’rau ahle suma a yozï avun ayînina aduk azigar suma a i durîna kablaud’a 
pet mi. 

28Aduk ahle suma a b’rawazi mi azigarîna ang pat aduk mi anu. Suma kikis vahl, 
ang pat tu; d’uwarâ kikis vahl, ang pat tu, nala, aduk amuzleina, aduk korona, 
aduk tumiyôna, aduk b’ogeina mi. 

29Ahle suma ang pad’azi mi an ndazina, ang yozi hazi mi ma ngat buzuna Elazar. 

30Ad’uzi d’a ar mi Israel-lîd’a, suma dok vahl, ang pat tu; d’uwarâ dok vahl, ang 
pat tu mi anu, nala, aduk amuzleina, aduk korona, aduk tumiyôna, aduk b’ogeina, 
aduk d’uwar ma dingâ pet mi, ang yozi hazi mi suma hi Levi suma a tinizi á ngom 
zlub’ud’a hi an Ma didinid’ina. 

31Moise azi ki Elazar ma ngat buzuna a le sunda yam vun ma he ma Ma didina mi 
hum mi Moise-sâ. 

32Ahle suma azigarâ a yozï avun ayînina ad’uzi d’a ara ba wana: Tumiyôna ki 
b’ogeina a ni 675.000, 

33amuzleina a ni 72.000, 

34korona mi ni 61.000, 

35gro arop suma a zlap nga kandjofâ d’uo na a ni 32.000 mi. 

36Ahle suma a b’rawazi mi suma a i dur ayînina ba wana: Tumiyôna ki b’ogeina a 
ni 337.500. 

37Suma a pad’azi mi Ma didina a ni 675. 

38Amuzleina a ni 36.000. Suma a pad’azi mi Ma didinina a ni 72. 

39Korona mi ni 30.500. Ma a pad’am mi Ma didinina mi ni 61. 

40Suma a ni 16.000. Suma a pad’azi mi Ma didinina a ni 32. 

41Ahle suma a pad’azi mi Ma didinina, Moise mi hazi mi ma ngat buzuna Elazar 
d’igi Ma didina mi hum vuna na. 

42Ahle suma a b’rawazi mablaud’a hi Israel-lîd’a nabo tazi tu ki suma hi suma a i 
dur ayînina, azi ba wana: 

43Tumiyôna ki b’ogeina a ni 337.500, 

44amuzleina a ni 36.000, 

45korona mi ni 30.500, 

46suma a ni 16.000 mi. 

47Aduk ahle suma a b’rawazi mi Israel-lîna, suma dok vahl, Moise mi pat aduk tu; 
d’uwarâ dok vahl, mi pat aduk tu mi d’igi Ma didina mi hum vuna na. Mi hazi mi 
suma hi Levi suma a nga ngom zlub’ud’a hi Ma didinid’ina. 

He d’a hawa d’a sana mi hat kur min mamba mAlonid’a 

48Suma nglo suma avok ablaud’a hi azigarîna, suma yam suma dudubuna ki suma 
yam suma kikisâ, a mba gen Moise, 

49a dum ala: Ami azungeî mangâ ndumumi azigar suma ad’u vun mami ma 
hed’ina. Sa tu adigami mi ar nga woi d’i! 

50Kayam ndata, ami mbami ki he d’a hawad’a mi Ma didina. Nge nge pî mi mba 
kahle suma lor suma ami fazina, nala, vayirâ, wulaka, ngangama, ngangam ma 
humba ki ma kela, kayambala ami zlubumi yam tcho mamid’a avok Ma didina d’a. 

51Moise azi ki ma ngat buzuna Elazar a vahle suma lora pet suma azi mbazina 
aboziya. 

52Ahle suma lora pet suma suma nglo suma yam azigar suma dudubuna ki suma 
yam suma kikisâ a mbazi mi Ma didinina, a hlazi kilona, a hle kilona go ki 170. 

53Azigar suma hawana, nge nge pî mi ngom vama mam fumî ata yima ayînina 
kam mamu. 

54Moise azi ki ma ngat buzuna Elazar a tchuk ahle suma lora pet suma azigar 
suma nglona a hazina kä kur zlub’u d’a ngaf tad’a d’igi vama ge humba na yam 
Israel-lâ avok Ma didina. 

Ndumba 32 

Andjaf ma hindi ma kak abo ma yorogona hi Jurdê-nina 

1Andjafâ hi Ruben-na kandjafâ hi Gad-na a ki d’uwarâ ablaud’a heî. A wala ambas 
sa Jazer-ra ki d’a Galät-ta nambas sa djivid’a yam d’uwarâ. 

2A i gen Moise ki ma ngat buzuna Elazar ki suma nglo suma avok ablaud’ina, a 
dazi ala: 

3Ambas sa Atarot-ta, d’a Dibon-nda, d’a Jazer-ra, d’a Nimra-d’a, d’a Hesbon-nda, 
d’a Elale-d’a, d’a Sebam-mba, d’a Nebo-d’a ki d’a Beyon-nda 



301 

 

 
Bible azumeina 

© 1999, Alliance Biblique du Tchad 

 

 

 

4nambas sa Ma didina mi hlat mablaud’a hi Israel-lîd’a, nambasa djivid’a yam 
d’uwarâ. Wani ami azungeî mangâ, ami nga ki d’uwarâ mi! 

5A dum kua ala: Le ang mina ni, ang hami ami azungeî mangâ ambas ndata djona, 
ar ami djagami sä woi abo alum ma Jurdê-na abo hî d’i. 

6Moise mi de mandjafâ hi Gad-na kandjafâ hi Ruben-na ala: B’oziyogina a i dur 
ayîna mi, agi kagagi ka hî hawa mi zu? 

7Ni kayam me ba, agi tchugugi Israel-lâ tazi susub’ok tala a djak aluma, a i yam 
ambas sa Ma didina mi hazizid’a d’uo ge? 

8Abuyogi a le ni hina dedege kid’a ami nga Kades-Barneya ata yima an sunuzi á 
d’u ambasina. 

9A i gak a mbaza kur hor ra Eskol-la, a d’uï ambasa. Kur hulong mazid’a a tchuk 
Israel-lâ tazi susub’ok tala a i kur ambas sa Ma didina mi hazizid’a d’uo d’a. 

10Kur bur máma Ma didina hurum zal ngola, mi gun tam mi dala: 

11Suma a tcholï yam ambas sa Ezipte suma bizazi dok mbà d’oze kal dok mbà 
ndazina, a mba wandaga d’a an gun tan mi Abraham mi Isak ki Jakob kata d’i, 
kayam azi tit nga kur lovot manda memet ti. 

12Ni Kalep Jefune gorom ma ad’u andjafâ hi Kenas-sâ ki Josue Nun goroma hol ba, 
a mba kala, kayam azi tit kur lovota hi an Ma didinid’a memet. 

13Ma didina hurum zal ngola ata Israel-lâ, mi tchazi tita abagei hur fulâ tata gak 
bizad’a dok fid’i gak suma a le tchod’a avoroma a dap pei pet. 

14Gola! Agi hlagi ni balum abuyogi d’igi ades ma le tchod’a na á djo ayîna hi Ma 
didinina ma bibiliuna akulo yam Israel-lâ kua. 

15Agi suma hi Ruben-na ki suma hi Gad-na, le agi lagi tchod’a avok Ma didina na 
ni, mam mba mi ar Israel-lâ a i avogovok abagei hur fulâ, ni agi ba, mbagi ki bad’a 
yam sum ndazina. 

16Sum ndazina a i gen Moise kua, a dum ala: Ami i minimi kangâna yam d’uwar 
mamina, ami i minimi azì ma ad’engâ yam gromina mi. 

17Bugola, ami mba yomi ahle suma dur ayîna abomi atogo zak, ami mba tid’imi 
avok Israel-lâ á izi kur ambas sa a mba hazizid’a. Kur yi máma gromina a mba kak 
kur azì ma ad’engâ abo suma kur azì mamina. 

18Ami mba hulongômi avo hatami bei Israel ma lara pî mi fe djo mama sä abo 
alum ma Jurdê-na abo hî d’i. 

19Le ami fami djo mamina abo alum ma Jurdê-na abom ma yorogona ka hî da ni, 
ami mba b’rawami djona ki sed’ezi sä abo alum ma Jurdê-na abo hî d’uo d’a. 

20Moise mi dazi ala: Le agi lagi sunda yam zla magi d’a ded’a, le agi yogi ahle 
suma dur ayîna agi durugi d’igi Ma didina mi he vuna na, 

21le sum magina a yo ahle suma dur ayîna, a djak alum ma Jurdê-na avok Ma 
didina gak mi dik mam suma djangûna woi avoromu, 

22le mi hle wa andagad’a da ni, bugola, agi hulongôgi avo hatagiya, hina wani, zla 
nga kagi avok Ma didina d’uo mi na, zla nga kagi avok Israel-lâ d’uo mi. Ata yi 
máma ambas sa avun alum ma Jurdê-na ka hî d’a mba d’i arî magid’a avok Ma 
didina. 

23Wani le agi lagi nga hina d’uo ni, agi lagi ni tchod’a avok Ma didina, agi wagi woi 
tetet ala tcho magid’a mba d’i hulong kagiya. 

24Agi minigi azina mi grogina, agi minigi kangâna yam ahok magina, agi lagi 
sunda yam zla d’a ndavunagid’a. 

25Andjafâ hi Gad-na kandjafâ hi Ruben-na a de mi Moise kua ala: Ami azungeî 
mangâ, ami mba lami d’igi ang salamina hami vuna na. 

26Gromina kamiyômina, d’uwar mami ma gureina ki ma nglona a mba kak ka hî 
kur azì ma Galät-na. 

27Ami azungeî mangâ, ami yomi ahle suma dur ayîna, ami i durumi ayîna yam 
vun ma hed’a hi Ma didinina d’igi ang salamina de na. 

28Moise mi he vuna kazi mi ma ngat buzuna Elazar ki Josue Nun goroma ki suma 
nglo suma avok andjafâ hi Israel ma tetengâ mi. 

29Mi dazi ala: Le andjafâ hi Gad-na kandjafâ hi Ruben-na a djak alum ma Jurdê-na 
ki sed’egi á dur ayîna yam vun ma hed’a hi Ma didinina, agi hlagi wa ambasa da 
ni, agi hazi ambas sa Galät-ta djona. 

30Wani le a i nga dur ayîna ki sed’egi d’uo ni, ar azi te djona zlapa ki sed’egi yam 
ambas sa Kanan-nda. 

31Andjafâ hi Gad-na kandjafâ hi Ruben-na a hulong dum ala: Ami mba lami vama 
Ma didina mi dum mi ami azungeî mangîna. 

32Ami mba durumi ayîna yam vun ma hed’a hi Ma didinina yam ambas sa Kanan-
nda, wani djo mami ma ted’a ni ka hî avun alum ma Jurdê-na. 

33Moise mi handjafâ hi Gad-na, andjafâ hi Ruben-na kabo andjafâ hi Manase ma 
Josef goromina leud’a hi Sihon amul ma Amor-râ ki leud’a hi Ok amul ma Basan-
nid’a, nala, ambasa kazì mat ma nglona kandaga d’a nguyumba pet mi. 

34Andjafâ hi Gad-na mi min azì ma nglo ma ad’engâ, nala, Dibon, Atarot, Arower, 

35Atrot-Sofan, Jazer, Jokbeha, 

36Bet-Nimra ki Bet-Haran ki kangâna hi d’uwarîna mi. 

37Andjafâ hi Ruben-na mi min Hesbon, Elale ki Kiriyatayim, 

38Nebo ki Bäl-Meyon suma a djogozi simiyêzina ki Sipma mi, a tin simina mi azì 
ma nglo ma a minima. 

39Andjafâ hi Makir ma Manase goromina, mi dur ayîna ki suma yam ambas sa 
Galät-ta, mi hlad’u, mi hle suma Amor suma nga kurutna djona. 

40Moise mi hambas sa Galät-ta mi Makir ma Manase goromina, mi kak kua. 

41Jair ma Manase goromina mi i dur ayîna, mi hle azì ma nglo ma tetengâ, mi yum 
ala Azì ma nglo ma Jair-râ. 

42Noba mi i dur ayîna, mi hle azì ma Kenat-na kazì ma teteng ma nguyuma, mi 
yum ki simiyêm ala Neba. 

Ndumba 33 

Tita hi Israel-lîd’a kid’a a buzugï woi Ezipte-d’a 

1Wana ni tita hi Israel-lâ kid’a a buzugï woi Ezipte ata lovod’ot ad’u Moise azi ki 
Aron-nda. 

2Moise mi b’ir tita ki kak mazi d’a a nga kagat ndje ndjed’a d’igi Ma didina mi hum 
vuna na. Wana ni kak mazi d’a ndje ndje d’a kur tit mazid’id’a. 

3Kur bur ma dogo yam vahlâ hi til ma avo’â ma bur ma bugol vun til ma pa’îna, 
Israel-lâ a tchol Ramses, a buzuk kei ir Ezipte-na, a i ki lafiya. 

4Ezipte-na a nga tos suma a vut avo’â pet suma Ma didina mi tchazi adigazina; Ma 
didina mi ka sariyad’a yam alo mazina mi. 

5Israel-lâ a tchol Ramses, a i ve kangâ Sukot. 

6A tchol Sukot, a i ve kangâ Etam mba nga avun dabid’a hi fulîd’a. 

7A tchol Etam, a hulong kazigazi abo ma Pi-Hahirot-na ngagad’a yam Bäl-Sefon, a 
i ve kangâ avok Mikdol d’ar. 

8A tchol avok Pi-Hahirot d’ar, a djak alum ma ngolâ á i abo ma hur fulîna. A le 
burâ hindi ki tita hur ful ma Etam-ma, a i ve kangâ Mara. 

9A tchol Mara, a mba Elim ata yima golongeî suma laud’a nga kua dogo yam mbà 
kamulongeîna dok kid’iziyana. Nata yi máma ba, a ve kangâ kua. 

10A tchol Elim, a i ve kangâ go kalum ma ngol ma Tchereuna. 

11A tchol ata yi máma, a i ve kangâ hur ful ma Sin-na. 

12A tchol hur ful ma Sin-na, a i ve kangâ Dofka. 

13A tchol Dofka, a i ve kangâ Alus. 

14A tchol Alus, a i ve kangâ Refidim ata yima ablaud’a a fe nga mbiyo ma tched’a 
kua d’uo na. 

15A tchol Refidim, a i ve kangâ hur ful ma Sinai-na. 

16A tchol hur ful ma Sinai-na, a i ve kangâ Kibrot-Hatava. 

17A tchol Kibrot-Hatava, a i ve kangâ Haserot. 

18A tchol Haserot, a i ve kangâ Ritma. 

19A tchol Ritma, a i ve kangâ Rimon-Peres. 

20A tchol Rimon-Peres, a i ve kangâ Libina. 

21A tchol Libina, a i ve kangâ Risa. 

22A tchol Risa, a i ve kangâ Kehelata. 

23A tchol Kehelata, a i ve kangâ yam ahina d’a Safer-ra. 

24A tchol yam ahina d’a Safer-ra, a i ve kangâ Harada. 

25A tchol Harada, a i ve kangâ Makelot. 

26A tchol Makelot, a i ve kangâ Tahat. 

27A tchol Tahat, a i ve kangâ Tara. 

28A tchol Tara, a i ve kangâ Mitka. 

29A tchol Mitka, a i ve kangâ Hasemona. 

30A tchol Hasemona, a i ve kangâ Moserot. 

31A tchol Moserot, a i ve kangâ Bene-Jakan. 

32A tchol Bene-Jakan, a i ve kangâ Hor-Gitgat. 

33A tchol Hor-Gitgat, a i ve kangâ Jotbata. 

34A tchol Jotbata, a i ve kangâ Abrona. 

35A tchol Abrona, a i ve kangâ Esiyon-Geber. 

36A tchol Esiyon-Geber, a i ve kangâ hur ful ma Tisin-na, ni Kades. 

37A tchol Kades, a i ve kangâ yam ahina d’a Hor ra avun dabid’a hambas sa Edom-
mba. 

38Ma ngat buzuna Aron mi djak akulo yam ahina d’a Hor-ra d’igi Ma didina mi 
hum vuna na. Mi mit kua kolâ kur bur ma avo’â hi til ma vahlîna kur biza d’a dok 
fid’i d’a bugol buzuk ka Israel-lâ a buzugï woi yam ambas sa Ezipte-d’id’a. 

39Ata yima Aron mi mit akulo yam ahina d’a Hor-rina, bizamî kis yam dok mbà 
yam hindi. 

40Amul ma Arat ma Kanan ma nga kaka abo ma sutna hambas sa Kanan-ndina, mi 
hum ala Israel-lâ a mba. 

41A tchol yam ahina d’a Hor-ra, a i ve kangâ Salmona. 

42A tchol Salmona, a i ve kangâ Punon. 

43A tchol Punon, a i ve kangâ Obot. 

44A tchol Obot, a i ve kangâ Ije-Abarim avun haga d’a Mowap-pa. 

45A tchol Ije-Abarim, a i ve kangâ Dibon-Gad. 

46A tchol Dibon-Gad, a i ve kangâ Almon-Diblatayim. 

47A tchol Almon-Diblatayim, a i ve kangâ yam ahuniyô suma Abarim suma avok 
Nebo d’arâ. 

48A tchol yam ahuniyô suma Abarim-ma, a i ve kangâ hur ful la Mowap pa go 
kalum ma Jurdê-na d’a ngagad’a yam Jeriko d’ara. 

49A ve kangâ avun alum ma Jurdê-na, a tinï ad’ud’a Bet-Jesimot dei gak mba Abel-
Sitim hur ful la Mowap-pa. 

Ma didina he vuna á b’rau Kanan 

50Ma didina mi de zlad’a mi Moise hur ful la Mowap pa go kalum ma Jurdê-na d’a 
ngagad’a yam Jeriko d’ara, mi dala: 

51Ang i de mi Israel-lâ ala: Ma didina mi dala: Fata agi djagagi alum ma Jurdê-na á 
kalagi yam ambas sa Kanan-ndid’a, 

52agi digigi suma a nga kaka avorogi yam ambasina woyo, agi togi filei mazi ma 
ahinad’a woyo, agi togi angus ahle suma azi yorozina woi ki yi mazi ma nding ma 
tetengâ mi. 

53Agi hlagi ambasa, agi kagagi kad’u, kayam an hagizi ti arî magid’a. 

54Agi b’rawagi ambasa ni ki togina ad’u andjavagiya. Suma ablauna, agi hazi yina 
ngola ad’u ablau mazid’a; suma akid’eina, agi hazi yina akid’eid’a ad’u akid’ei 
mazid’a. Andjaf ma lara pî, mba mi fe ni vama nde kam ki toginina. Agi mba fagizi 
djona nad’u andjafâ habuyogina. 

55Wani le agi digigi nga suma a nga kaka yam ambasina woi d’uo ni, a mba mbut 
ni d’igi awei d’a tchogogi iragid’a na d’igi leleu ma tchogogi fefed’egina na mi. Azi 
mba mbut ni magi suma djangûna yam ambas sa agi i kagagi kua wanda. 

56Ni agi ba, an mba ni lagi ndaka d’igi an nga hurun á lazi ndaka na. 

Ndumba 34 

Haga d’a Kanan-nda 

1Ma didina mi de mi Moise ala: 

2Ang he vuna mi Israel-lâ, ang dazi ala: Ma didina mi dala: Fata agi mba kalagi kur 
ambas sa Kanan-ndid’a, haga mat ta wanda mba d’i arî djo magina. 

3Andaga magi d’a abo ma sutnid’a mba d’i tinï ad’uda ni hur ful ma Tisin-na go ki 
Edom. Hina wani, haga magid’a mba d’i tchol avun dabid’a hapo d’a Matna abo 
ma yorogona. 

4Ti mba d’i kongî abo ma sut ma djak akulo aduk ahina d’a Akrabim-mbina, ti i 
Tisin, ti kal gak ti i abo ma sutna hi Kades-Barneya-na, mba d’i i Hasar-Adar gak 
Asmon. 

5Ti tchol Asmon, ti kong gak ti i avun toliyon nda Ezipte-d’a á dabï avun alum ma 
ngol ma Mediterane-na. 

6Haga magi d’a abo ma fladegenid’a nalum ma ngol ma Mediterane-na. Ni mam 
ba, mba mi ar haga magi d’a abo ma fladegenid’a. 

7Wana ni haga magi d’a abo ma norîd’a: Tinï ad’ud’a avun alum ma ngol ma 
Mediterane-na, agi wagat gak i gattcha yam ahina d’a Hor-ra. 

8Tchol yam ahina d’a Hor-ra, agi it gak Hamat, agi mbat Sedat. 

9Ti mba d’i i gak Zifron, mba d’i dabï Hasar-Enan. Wana ni haga magi d’a abo ma 
norîd’a. 

10Agi wagagi haga d’a abo ma yorogonid’a: Ti tcholï Hasar-Enan, ti mba Sefam. 

11Ti tcholï Sefam, ti i irat abo ma Ribla abo ma yorogona hi Ayin-na, ti kal gak ti 
hleï avun alum ma Kinerot-na abo ma yorogona, 

12ti kal i avun alum ma Jurdê-na á i kur apo d’a Matna. Wana nambas magid’a ki 
haga mat ta nguyuta. 

13Moise mi djok vun ma he máma mi Israel-lâ, mi dazi ala: Wana nambas sa agi 
mba b’rawat ki togina d’a Ma didina mi he vuna kat á hat mandjaf ma zlengâ 
kabona tuna, 

14kayam andjafâ hi Ruben-na kandjafâ hi Gad-na kabo andjafâ hi Manase-na a yo 
djo mazina ad’u andjafâ habuyozina da’. 

15Andjaf ma mbà kabo máma mi yo djo mama abo ma yorogona abo alum ma 
Jurdê-na woi hî ngagad’a yam Jeriko d’ar. 

16Ma didina mi de mi Moise ala: 

17Wana ni simiyê suma a mba b’rawagi ambasa adigagina: Ni ma ngat buzuna 
Elazar ki Josue Nun goroma. 

18Agi yogi suma nglona ad’u andjafâ gagang á b’rau ambasa. 

19Wana ni simiyê sum ndazina: Ma ad’u andjafâ hi Juda-nina ni Kalep Jefune 
goroma: 

20Ma ad’u andjafâ hi Simeon-nina ni Samuel Amihut goroma: 

21Ma ad’u andjafâ hi Benjamin-nina ni Elidat Kislon goroma; 

22Ma ad’u andjafâ hi Dan-nina ni Buki Jogli goroma; 

23Aduk Josef groma, ma ad’u andjafâ hi Manase-nina ni Haniyel Efot goroma; 

24Ma ad’u andjafâ hi Efraim-mina ni Kemuwel Siftan goroma; 

25Ma ad’u andjafâ hi Zabulon-nina ni Elisafan Parnak goroma; 

26Ma ad’u andjafâ hi Isakar-rîna ni Paltiyel Azan goroma; 

27Ma ad’u andjafâ hi Aser-rîna ni Ahihut Selomi goroma; 

28Ma ad’u andjafâ hi Neftali-nina ni Pedahel Amihut goroma. 

29Wana ni suma Ma didina mi hazi vuna á b’rau ambas sa Kanan-nda aduk Israel-
lîna. 

Ndumba 35 

Ambasa hi suma hi Levi-nid’a 

1Ma didina mi de mi Moise hur ful la Mowap pa go kalum ma Jurdê-na d’a 
ngagad’a yam Jeriko d’ara mi dala: 

2Ang i de mi Israel-lâ a he azì ma nglona aduk djo ma azi tuma mi suma hi Levi-
na kayambala a kak kua d’a. Ang dazi ala: Agi hazi yina bugol azì ma nglo máma 
mi. 

3Ar azi fe azì ma nglona á kak kua, huyok azina ni yam d’uwar mazina mi. 

4Yima agi mba aram huyok azina mi suma hi Levi-nina, mba mi tinï ad’ud’a ata 
gulumuna hazì ma ngolîna i iram abo ma abuna ndak metred’a kikis vahl ngui 
woi d’uhl. 

5Agi ngagi huyok azì ma ngolâ abo ma yorogona metred’a dubu, abo ma sutna 
metred’a dubu, abo ma fladegena metred’a dubu, abo ma norâ metred’a dubu mi, 
azì ma ngolâ mi arî adugu. Wana ni yima huyok aziyazina. 

6Azì ma nglo ma agi mba hum mi suma hi Levi-nina, agi hazi azina karagaya nazì 
ma le sana mi tchi matna ba mi i ngei tam kuana zlapa kazì ma nglo ma dok fid’i 
yam mbàna mi. 

7Azì ma nglo ma agi mba hum mi suma hi Levi-nina pet ni dok fid’i yam klavandi 
ki huyok azì mazina mi. 

8Azì ma agi mba hum mi suma hi Levi-na aduk djona hi Israel-lîna, suma ablau 
suma a fe yina ngolina, a hazi yina ngola, suma akid’ei suma a fe yina akid’eid’ina, 
a hazi yina akid’eid’a mi. Nge pî mba mi he azina mi suma hi Levi-na nata djo ma 
mam fuma. 

Azì ma nglo ma ngei tad’a 

9Ma didina mi de mi Moise ala: 

10Ang i de mi Israel-lâ ala: Ma didina mi dala: Fata agi djagagi alum ma Jurdê-na á 
kalagi yam ambas sa Kanan-ndid’a, 

11agi tinigi azì ma nglona kagi á ngei tagiya. Nazì ma le sana mi tchi matna bei 
min mamba ba mi ring kuana. 

12Azì máma mba mi ndjunugi á ngei tagi abo sama mi min hlatchugulina 
kayambala sama mi tchi matnina a tchum mbei avok bei im avok ablaud’a á ka 
sariyad’a kam mbuo d’a. 

13Aduk azì ma nglo ma agi mba huma, ma ngei tad’a ni karagaya. 

14Agi hagi azì ma nglona hindi abo alum ma Jurdê-na woi hî, hindi yam ambas sa 
Kanan-nda mi. Wana nazì ma nglo ma ngei tagina. 

15Azì máma mba mi ndjun Israel-lâ kangeina ki ma lara pî ma nga kaka adigagina 
á ngei tamu. Ni kur azì máma ba, sama mi tchi matna bei min mamba ba na, mba 
mi ring kua. 

16Le sana mi tum ndrama ki vama kaweina ba, mi mid’a ni, ni sama tchi matna. A 
tchi ma tchi mat máma woi mi. 

17Le mi tumumî kahinad’a ba, mi mid’a ni, ni sama tchi matna. A tchi ma tchi mat 
máma woi mi. 

18Le mi tumumî kaguna ba, mi mid’a ni, ni sama tchi matna. A tchi ma tchi mat 
máma woi mi. 

19Sama hlatchugula le mi fe sama tchi mat máma ni, mi tchum mbeyo. 

20Le sana mi ve ndrama kurumu, mi gum vana kam ir d’ugura ba, mi mid’a, 

21d’oze le mi tumum ki hur ma sulu’â ba, mi mid’a ni, sama mi tumuma a tchum 
mbeyo; ni sama tchi matna. Le sama hlatchugula mi fumu ni, mi tchum mbeyo. 

22Wani le sana mi zut ndrama kad’enga bei adigazi djangûna ba, d’oze mi gumî va 
kam bei d’ugura aduk taziya, 

23d’oze mi gumî ahinana kam bei mi we ba, mi mit bei mam vum kurum bei mi 
halam ki zla d’a tcho ba mi ni, 

24wana ni gat ta ablaud’a ti ka ki sariyad’a aduk sama mi tchi matnina ki sama 
hlatchugulina: 

25Ablaud’a mba d’i prut sama tchi mat máma woi abo sama hlatchugula, ti 
hulongôm kur azì ma ngei ta ma mi ring kuana. Mam mba mi kak sä kua gak 
matna hi ma ngol ma ngat buzuna ma a vom mbul ma a tinim iram vama kamina. 

26Le sama tchi matna mi nde woi kur ambasa hazì ma ngei tam ma mi ring kuana 
ba, 

27sama hlatchugula mi fum mbei bugol azì ma ngei tad’a ba, mi tchumu ni, zla nga 
kam yam tchid’a mi tchumba d’i, 

28kayam ma tchi matna mi ndak á kak kur azì ma ngei tad’a gak matna hi ma ngol 
ma ngat buzunina. Ni bugol mat mama tua ba, mi hulong yam andaga mamba. 

29Wana ni vun ma he ma ngad’a kagi agi kandjavagi ata yima lara ma agi mba 
kagagi kuana: 

30Le sana mi tchi sana ni, a mba tchi ma tchi mat máma ni yam glangâsâ hi suma 
tetengâ, wani glangâs ma tuna ndak nga á ka sariyad’a yam sana á tchum mbi. 

31Agi vagi wuraka yam sama tchi mat ma ndak á tchid’ina d’i, kayam mi ndak á 
tchid’a. 

32Agi vagi wuraka abom tala mi ring kur azì mam ma ngei tad’a á hulong kur 
ambas mamba bugol matna hi ma ngol ma ngat buzuna d’a d’i. 

33Ar agi mbud’ugi ambas sa agi mba kaka kata ndjendjed’a d’i, kayam buzuna mi 
mbut ambasa ndjendjed’a. Buzu ma ding ma ndak á zlup yam ambasina nga d’i, ni 
buzuna hi sama mi tchi matnina hol. 

34Ar agi mbud’ugi ambas sa agi mba kagagi kua d’a an mba ni kak adigagid’a 
ndjendjed’a d’i, kayam an ni Ma didin ma nga kaka adigagina. 

Ndumba 36 

Gat ta yam arop suma te djonina 

1Suma ad’u andjafâ hi Josef suma avok andjafâ hi Galät ma Makir gorom ma 
Manase gorom ngolonina, a mba gen Moise ki suma nglo suma avok andjafâ hi 
Israel-lîna, 

2a dazi ala: Ma didina mi hang vuna á hambasa djona mi Israel-lâ ki togina, mi 
hang vuna á he djona mi wiyemina Selofat grom suma aropma mi. 

3Le a vik andjof suma ad’u adesâ hi Israel suma nga nandjaf mazina d’uo na ni, a 
mba ka djona habumina woi á hum mandjaf ma azi vuma. Hina wani, djo ma ami 
fum ki toginina mba mi feyâ. 

4Fata biza d’a tuk tad’a hi Israel-lîd’a mbad’a, djo mazina a mba hum yam ma hi 
suma azi vigizina, mba mi wal lei ki ma habuyomina kur bur máma. 

5Moise mi djok vun ma hed’a hi Ma didinina mi Israel-lâ ala: Zlad’a handjafâ hi 
Josef-fâ nata yad’u. 

6Wana ni zla d’a Ma didina mi dat yam Selofat grom suma aropmid’a: Azi ndak á 
ve mandjuf ma lara ma azi huruzi vuma, wani a vi’î suma ad’u andjafâ habuyozina 
hol. 

7Ar djona hi Israel-lîna mi kal kur ndram mbi. Ar Israel ma lara pî mi ve tam 
ad’enga yam djona habuyoma. 

8Gor atcha d’a lara pî d’a nga ki djona aduk andjafâ hi Israel-lîd’a, ti ve ni sama 
ad’u andjafâ habutna, kayambala Israel-lâ nge nge pî mi ngom djona habuyoma 
d’a. 

9Ar djona handjaf ma ding kal kur andjaf ma ding ngi, ar Israel-lâ nge nge pî mi ve 
tam ad’enga yam djo mama. 

10Selofat grom suma aropma a tit yam vun ma he ma Ma didina mi hum mi 
Moise-sâ. 

11Mala, Nowa, Hogla, Milka ki Tirsa a vi’î abuzi b’oziyoma grozina. 

12A vik andjofâ nad’u andjafâ hi Manase ma Josef goromina. Djo mazina mi arî 
ad’u andjafâ habuzina mi. 

13Wana ni vun ma hed’a ki gat ta teteng nga Ma didina mi hat mi Israel-lâ avun 
Moise abagei hur ful la Mowap pa go kalum ma Jurdê-na d’a ngagad’a yam Jeriko 
d’ara. 

Gat ta a hat á mbàd’id’a 

Gat ta a hat á mbàd’id’a 1 

ZLA D’A DED’A HI MOISE SA AVOK KIKIDJID’A 
(1.1–4.43) 

1Wana ni zla d’a Moise mi dat mi Israel-lâ pet kid’a mam nga avun alum ma 
Jurdê-na abagei hur ful ma kikid’i’â go ki Suf aduk Paran, Tofel, Laban, Haserot ki 
Di-Zahap-pa. 

2A tcholï Horep, a hle lovot ta yam ahina d’a Seir-ra gak a mba Kades-Barneya, a 
le burâ ni dogo yam tu. 

3Kur biza d’a dok fid’id’a, kur bur ma avo’â hi til ma dogo yam tunina, Moise mi 
dahlena pet mi Israel-lâ d’igi Ma didina mi hum vuna á dazizi na. 

4Ni bugol la mi dur Sihon amul ma Amor ma nga kaka Hesbon-na ki Ok amul ma 
Basan ma nga kaka Astarot ki Edrei-nid’a. 

5Sä nabo alum ma Jurdê-na woi hî yam ambas sa Mowap-pa ba, Moise mi nde 
väd’u gat ndata. 

Alona mi he vuna mi Israel-lâ á id’a 

6Moise mi de mi Israel-lâ ala: Ma didina Alo meina mi dei zlad’a sä Horep ala: Agi 
kagagi burâ ablaud’a yam ahina d’a wanda. 

7Agi hulongôgi igi yam ahina d’a Amor-ra ki yima nguyutna, hur fulâ yam 
ahinad’a, kur hora abo ma sutna, avun alum ma ngol ma Mediterane-na, yam 
ambasa hi suma Kanan-nid’a ki d’a hi suma Liban-nid’a gak avun alum ma ngolâ, 
nala, alum ma Efrat-na. 

8Agi gologiya! An tinigi ambasa avorogi wana. Agi i hlagi ambas sa an Ma didina 
ni gun tan kat mabuyogi ngolod’a, nala, Abraham, Isak ki Jakob, á hazizi 
kandjavazi ma mba blogozina mi d’a. 

Moise mi tin suma ka sariyad’a 

9Moise mi de kua ala: Kur bur máma an dagi ala: An ndak á zigi van tu d’i. 

10Ma didina Alo magina mi zulugiya wa. Agi zulugi ini ablaud’a d’igi tchitchiu d’a 
akulod’a na. 

11Ar Ma didina Alona habuyogi ngolona, mi zulugi avogovok kam kua dudubu, mi 
b’e vunam kagi d’igi mi hlagi vunam na. 

12Ni nana ba, an mba ni zi anek magid’a ki zla magid’a ki yal magina van tu ge? 

13Agi yogi suma ned’a suma d’alâ ad’u andjavagi suma suma a wazina, an tinizi 
avorogiya. 

14Agi hulongôn ded’a ala: Zla d’a ang data ni zla d’a djivid’a. 

15Ata yi máma an yo suma avok andjavagi suma ned’a ki suma suma a wazina, an 
tinizi yam suma dudubuna, yam suma kikisâ, yam suma dok vahl dok vahlâ, yam 
suma dodogona; ni suma kad’enga yam ades maginina mi. 

16Kur bur máma tamba an he vuna mi magi suma ka sariyad’a ala: Agi humugi 
b’oziyogina, agi kagi sariyad’a mi nge nge pî aduk tam ki wiyema, d’oze kangeina. 

17Ar agi wagi hohowa sa kur sariya d’a kad’a d’i, agi humugi gogorâ d’igi ma ngolâ 
na, ar agi lagi mandara sa tu d’i, kayam Alona ni ma ka sariyad’a. Ata yima agi fagi 
sariya d’a ad’engina, agi mbeyendji avoronu, an humut ki sed’egiya. 

18Nata yi máma ba, an tagagi ahlena pet suma agi ndak á lazina. 

So vuna hi Israel-lâ avun haga d’a Kanan-nda 

19Moise mi de mi Israel-lâ kua ala: Bugol ahle ndazina, ei tcholei Horep, ei tid’i 
hur ful ma tcho ma duwa’â d’igi agi tagi wagizi na, ei hlei lovot ta yam ahina d’a 
Amor-ra d’igi Ma didina Alo meina mi hei vuna na, ei mbei Kades-Barneya. 

20An dagi ala: Ei mbei wa yam ahina d’a Amor ra Ma didina Alo meina mi heizid’a. 

21Gola! Ma didina Alo magina, mi tinigi ambasa avorogi wana. Agi i hlagizi d’igi 
Ma didina Alona habuyogi ngolona mi de na, agi lagi mandar ruo mi na, agi 
zlagagi d’uo mi. 

22Agi pet mbagi geven dan ala: Ei suni suma avorei á d’u ambasa á vei ad’ud’a 
yam lovot ta ei mba hlat á i kur azì ma nglo ma ei mba mbeiza kuana. 

23Zla ndata lan tan djivid’a, an yo suma ad’u andjafâ gagang dogo yam mbà. 

24Azi i djak yam ahinad’a gak a mbaza kur hor ra Eskol-la, a d’uï ambasa. 

25A yoï vud’agu ma yam ambas ndatina aboziya, a mba tageiziya, a dei ala: Ambas 
sa Ma didina Alo meina nga mi heizid’a nambas sa djivid’a! 

26Wani agi minigi nga á igi kua d’i, agi tchilagi yam vun ma hed’a hi Ma didina Alo 
maginina. 

27Agi guruyôgi kur zlub’u magid’a, agi dagi ala: Ni kayamba Ma didina hurum vei 
nga d’uo ba, mi buzugi woi avo Ezipte á hei abo suma Amor-râ á tchi woi wana. 

28Agi dagi ala: Ei i ni lara ge? B’oziyoina a tchugi tei susub’ok ala: Suma kur 
ambas ndatina a ad’enga kaleya, a fuyogeid’a kalei mi. Azì mazi ma nglona nazì 
ma ki gulumun ma ad’eng ma ngunguna gak i akulo hur alonina. Ami wami Anak 
groma ki irami mi. 

29An nga ni dagiya: Agi zlagagi avorozi d’uo mi na, agi lazi mandarazi d’uo mi. 

30Ma didina Alo magi ma nga mi tit avorogina, mba mi dur kagi d’igi mi le ki 
Ezipte-na kä iragi na. 

31Agi tagi wagiya, abagei hur fulâ mi zigi d’igi sana mi zi goroma na, kur tit magi 
d’a fiyaka gak mi mbagi ata yima ka hina. 

32Hina pet pî, agi tinigi nga hurugi yam Ma didina Alo magi 

33ma nga mi tit avorogi á halagi yima ve kangîna d’i. Andjege nga mi tit avorogi 
aduk aku d’a tchola gongzonga á tagagi lovot ta agi tid’igi kuad’a, falei nga mi tit 
avorogi kur d’ugul la tchola gongzonga mi. 

34Ma didina mi hum zla magid’a, hurum zala, mi gun tam ala: 

35Agi suma tcho suma kur atchogoi d’a wandina sa tu pî mba mi kal kur azì ma 
djivi ma an gun tan á hum mabuyozi ngolona d’i. 

36Ni Kalep Jefune goroma hol ba, mba mi wad’u, ni mam ki groma ba, an mba ni 
hum ambas sa mam tid’ï kata, kayam mi tit kur lovot manda memet. 

37Ni kagi agi ba, Ma didina hurum mi zal kan mi dala: Ang mba kal kur ambas 
ndata d’uo mi. 

38Josue Nun goroma, azong mangâ, mba mi kal kuru. Ang hum ad’enga, kayam ni 
mam ba, mba mi hambas ndata djona mi Israel-lâ. 

39Mi de kua ala: Ni grogi suma gurei suma agi dagi kazi ala a mba yozi magomba 
na, grogi suma a we nga djivid’a ki tchod’a ini d’uo na, ni azi ba, a mba kal kuru; ni 
azi ba, an mba ni haziziya; ni azi ba, a mba tat djona. 

40Wani agi hulongôgi kazigagiya, agi igi iragi hur fulâ abona halum ma ngol ma 
Tchereuna. 

41Ata yi máma agi hulong dan ala: Ami lami tchod’a avok Ma didina, ami mba i 
durumi ayîna d’igi Ma didina Alo mamina mi hami vuna na. Agi nge nge pî mi yo 
ahle mam suma sïna abomu, agi djib’eregi ala ni vama afefetna á djak yam 
ahinad’a. 

42Ma didina mi dan ala: Ang dazi ala: Alona mi dala: Agi igi durâ d’i, kayam an nga 
adigagi d’i. Ar agi mbud’ugi tagi amblad’a avok magi suma djangûna d’i. 

43An dagiya, wani agi humugi nga d’i. Agi tchilagi yam vun ma hed’a hi Ma 
didinina, agi djagagi akulo yam ahinad’a ki subur tad’a. 

44Ata yi máma suma Amor suma a nga kaka yam ahina ndatina a buzuk atagiya, a 
durugi yam ahina d’a Seir-ra, a digigi d’igi ayuma mi dik suma na gak a tchugugi 
sä Horma. 

45Kur hulong magid’a agi tchigi avok Ma didina. Wani mi hum nga tchi magina 
d’uo mi na, mi tin nga humam kagi d’uo mi. 

46Agi kagagi Kades-Barneya kua. Nata yi máma ba, agi kalagi yina kua ngola. 

Gat ta a hat á mbàd’id’a 2 

1Bugola, ei hulongeî kazigei i hur fulâ ki lovot ta avun alum ma ngol ma 
Tchereunid’a d’igi Ma didina mi dan na. Ei nguyui ahina d’a Seir-ra ngungui, ei lei 
burâ ngola. 

Israel-lâ a kal kur Edom, Mowap ki Amon 

2Moise mi de mi Israel-lâ kua ala: Ma didina mi dan ala: 

3Agi nguyugi yam ahina ndata ndaga; agi hulongôgi iragi abo ma norâ. 

4Ang he vuna mablau suma, ang dazi ala: Agi nga halagi ir hagad’a hi b’oziyogina 
Esau grom suma a nga kaka Seir-râ. A mba lagi mandaragiya, wani agi gologi tagi 
djivi ped’et. 

5Agi ndazi ayîna d’i, kayam an mba ni hagi ambas ndata d’oze yima tin asema nde 
pî kua d’i, kayam an hahina d’a Seir ndata djona mi Esau da’. 

6Te ma agi mba tuma, agi mba guzum abozi ni ki beged’a; mbiyo ma agi mba 
tchuma pî, agi mba guzum abozi ni ki beged’a mi. 

7Kayam Ma didina Alo magina mi b’e vunam kagi yam sun nda pet ta agi nga lata, 
mi we tit magi d’a abagei hur ful ma ngol ma wanid’a mi. Gola! Bizad’a wan dok 
fid’i Alo magina mi nga ki sed’egiya. Va tu pî kid’agagi nga d’uo mi. 

8Ei hlei woi dei ki b’oziyoina Esau grom suma a nga kaka Seir-râ woi dei ki lovot 
ta Araba-d’a ki d’a Elat-ta ki d’a Esiyon-Geber-ra mi. Bugola, ei hulongeî kazigei 
hlei lovot ta abo ma hur ful la Mowap-pid’a. 

9Ma didina mi dan ala: Ang nde suma Mowap-ma ayîna d’i, ang duruzi d’uo mi, 
kayam an mba ni hagi va yam ambas mazid’a d’i. Ni Lot groma ba, an hazi ambas 
sa Ar-ra djona. 

10(Suma Em-ma a kak kua avogo. Ni suma ad’eng suma ablauna, ni suma 
fuyogeid’a d’igi suma Ana’â na na. 

11A golozi ni d’igi suma Refa-na d’oze suma Ana’â na, wani suma Mowap-ma a 
yazi ala suma Em-ma. 

12Ambas sa Seir-ra, suma a kak kat avo’â ni suma Hor-râ. Wani Esau groma a 
mba, a digizi woi kua, a kak blangâzi d’igi Israel-lâ a hle ambas sa Ma didina mi 
hazizi djonid’a na.) 

13Ma didina mi dan kua ala: Ki tchetchemba, agi tchologi akulo, agi djagagi toliyon 
nda Zeret-ta. Ni hina ba, ei djagei toliyon nda Zeret-ta mi. 

14Kid’a ei tcholei Kades-Barneya-d’a, ei lei bizad’a ni dok hindi yam klavandi gak 
ei djagei toliyon nda Zeret-ta. Suma dur ayî suma kur atchogoi ndatina a dap 
bod’a woi kur kangâ d’igi Ma didina mi gunuzi tam na. 

15Ma didina tamba mi mbut iram irazi á dabazi woi kur kangâ. 

16Kid’a suma dur ayîna a bo woi aduk sum ndazina peta, 

17Ma didina mi dan ala: 

18Ini agi mba ndagi sä woi ir haga d’a Mowap-pa avo Ar. 

19Agi mba mbagi yam ambasa hi suma Amon-na, wani agi ndazi ayîna d’i, agi 
duruzi d’uo mi, kayam an mba ni hagi djo nde pî yam ambasa hi suma Amon-
nid’a d’i. An ni he yi máma ni mi Lot groma djona. 

20(A gol ambas ndata ni d’igi ambas sa Refa-d’a na. Suma Refa-na a kak kat avogo, 
wani suma Amon-na a yazi ala suma Zamzum-ma. 

21Ni suma ad’eng suma ablauna, ni suma fuyogeid’a d’igi suma Ana’â na na. Wani 
Ma didina mi dabazi woi avok suma Amon-na, a digizi woyo, a kak blangâziya. 

22Ma didina mi le ki Esau grom suma a nga kaka Seir-râ ni hina dedege ata yima 
mi dap suma Hor-râ woi avorozina. A digizi woyo, a kak blangâzi gak ini. 

23Suma Af suma a nga kaka kur azì ma gureina gak Gaza-na, suma tcholï Kaftor-râ 
a tchaziya, a kak blangâziya.) 

24Bugola, Ma didina mi he vuna ala: Agi tchologiya, agi igiya, agi djagagi alum ma 
Arnon-na. Gola! An hagi Sihon amul ma Hesbon ma Amor-râ kambas mamba 
abogiya; agi durumu, agi hlagiziya. 

25Ini an nga ni mbut suma yam andagad’ina mandarâ avorogiya; a mba zlak 
avorogi mi. Ata yima a mba humugi simiyêgi ma nde yinina, a mba zlak 
avorogiya, a mba tcha tata mi. 

A hle leud’a hi Sihon-nda 

26Moise mi dazi kua ala: Hur ful ma Kedemot-na, an sun suma gen Sihon amul ma 
Hesbon-na ki zla d’a halasa. An dum ala: 

27Ang arami ami kalami yam ambas manga. Ami tid’imi ni kur lovot ta ngola teteu 
bei d’ezemi abo ma ndjuf foze abo ma gula ba. 

28Avu ma ami mba tuma, ami mba guzum abogi ni ki beged’a; mbiyo ma ami mba 
tchuma, ami mba guzum abogi ni ki beged’a mi. Ami kalami ni kasemi akulo go. 

29Wana nahle suma Esau grom suma a nga kaka Seir-râ ki suma Mowap suma a 
nga kaka Ar-râ a lazi ki sed’emina. Ang lami hina mi, gak ami djagami alum ma 
Jurdê-na á kalami yam ambas sa Ma didina Alo mamina mi hamizid’a. 

30Wani Sihon amul ma Hesbon-na, mi arei nga á kala kur ambas mamba d’i, 
kayam Ma didina Alo magina mi b’alam hurum ad’enga ngingi, kayambala mi 
hagizi abogi ini d’igi agi tagi wagi na d’a. 

31Ma didina mi dan ala: Ki tchetchemba, an hang wa Sihon kambas mamba 
abongû; ang tchola, ang hlad’u. 

32Sihon ki azigar mama pet a buzugï atei á durâ avo Jahas. 

33Ma didina Alo meina mi heizi aboi ki groma ki azigar mama pet; ei kuzi kam mi. 

34Ata yi máma ei yoi azì mam ma nglona pet, ei tchi suma kurâ woi pet, nala, 
andjofâ, aropma ki kemba bei sa sut tu ba. 

35Wani ei hurumi ni d’uwarâ kahle suma kur azì ma nglo ma ei hluma hol. 

36Tinï ad’ud’a avun Arower avun alum ma Arnon-na dei gak mbei kur azì ma ngol 
ma kur horina gak mba Galät, azì ma ngol ma hlei abod’ina nga d’i. Ma didina Alo 
meina mi heizi pet aboya. 

37Wani ei tchilei nga yam ambasa hi suma Amon-nid’a ki yima avun alum ma 
Jabo’â ki azì ma nglo ma yam ahinad’ina ki yima teteng ma Alo meina mi d’elei 
kama d’i. 

Gat ta a hat á mbàd’id’a 3 

A hle leud’a hi Ok-ka 

1Moise mi dazi kua ala: Ei hulongeî kazigei hlei lovot ta Basan-nda. Ok amul ma 
Basan-na mi buzugï atei ki azigar mama pet á duri avo Edrei. 

2Ma didina mi dan ala: Ang ringîm mandaram mbi, kayam an hangzi ki azigar 
mama kambas mamba pet abongû. Ang le ki sed’em d’igi ang le ki Sihon amul ma 
Amor ma nga kaka Hesbon-na na. 

3Ata yi máma Ma didina Alo meina mi hei Ok amul ma Basan-na ki azigar mama 
pet aboi kua d’ei; ei kuzi kam bei sa mam sut tu ba. 

4Kur bur máma ei yoi azì mam ma nglona pet. Azì ma ngol tu pî ar nga aboi bei 
hled’a d’i zlapa kazì mam ma nglo ma dok karagaya ma kur Argop pa Basan nda 
mam nga mi te kata. 

5Azì ma nglo máma pet nazì ma ad’engâ, gulumun mama mi fuyogeid’a, vun agrek 
mama mi ni ki bapma mi. Azì mam ma gurei ma bei gulumunina nablaud’a mi. 

6Ei b’lagei azì ma nglona woi pet, ei tchi suma kuruma woi pet, nala, andjofâ, 
aropma ki kemba d’igi ei lei ki Sihon amul ma Hesbon-na na. 

7Wani ei hurumi ni d’uwarâ kahle suma kur azì ma nglonina hol. 

B’raud’a hambas sa Galät-ta 

8Moise mi dazi kua ala: Ni hina ba, kur atchogoi ndata ei yoi ambasa abo amulei 
suma Amor suma mbà suma sä abo alum ma Jurdê-na woi hina, tinï ad’ud’a avun 
alum ma Arnon-na dei gak mba yam ahina d’a Hermon-nda. 

9(Suma Sidon-na a yi ahina d’a Hermon-nda ala Siriyon, wani suma Amor-râ a yat 
ala Senir.) 

10Ei yoi azì ma nglo ma hur fulîna pet, Galät pet ki Basan pet gak mba Salka ki 
Edrei kur azì ma nglo ma Basan ma Ok nga mi te kama. 

11(Ok amul ma Basan-na ni ma mi ar danan ad’u andjafâ hi suma Refa-nina. 
Azang mam ma kaweina a fumî kur Raba azì ma ngolâ hi suma Amon-nina. 
Fiyagam kal metred’a fid’i, bubuwam metred’a mbà mi.) 

12Ata yi máma ei hlei ambasa. An he suma hi Ruben-na ki suma hi Gad-na ambasa 
tinï ad’ud’a Arower avun alum ma Arnon-na, kabo ahina d’a Galät-ta kazì mat ma 
nglona. 

13An he nus andjafâ hi Manase-na abo ambas sa Galät ta ara ki leud’a hi Ok ma 
Basan-na ki yima Argop-ma ki Basan pet. Ni yima a yum ala Ambas sa Refa-d’a 
na. 

14(Jayir Manase goroma, mi hle yima Argop-ma pet gak mba avun hagad’a hi 
suma Gesur-rîd’a ki hagad’a hi suma Mäka-nid’a mi, mi yi simiyêm kazì ma 
Basan-na pet. Gak ini a nga yum ala Azì ma Jayir-râ.) 

15An he Galät mi suma hi Makir ma Manase goromina. 

16Suma hi Ruben-na ki suma hi Gad-na, an hazi abo azì ma Galät-na tu gak mba 
avun alum ma Arnon ma hurumî hagad’ina gak mba avun alum ma Jabok ma 
hagad’a ki suma Amon-nina, 

17zlapa ki Araba d’a hagad’a kalum ma Jurdê-nid’a, tinï ad’ud’a avun apo d’a 
Kinerot-ta dei gak mba avun alum ma Araba-na gak mba avun apo d’a Matna ad’u 
ahina d’a Pisga-d’a abo ma yorogona. 

18Ata yi máma an hagi vun ma he ma wana ala: Ma didina Alo magina mi hagi 
ambas sa wanda abogi kayambala agi hlad’u d’a. Kayam ndata, agi suma 
gangrang suma durâ pet, agi yogi ahle suma sïna, agi kalagi avok b’oziyogi Israel-
lâ. 

19Wani amiyôgina, grogina ki d’uwar magi ma an wala agi nga ki sed’em ngola na, 
a mba ar kur azì ma nglo ma an hagizina ni azi hol, 

20gak Ma didina mi hazi yima tuk tad’a d’igi mi hagizi mi agi na, gak a hlambas sa 
Ma didina Alo mazina mi hazizi sä abo alum ma Jurdê-na woi hid’a mi. Ni hina tua 
ba, agi nge nge pî mi hulong kur ambas sa an hagizid’a tua. 

21Kur yi máma an he vuna mi Josue ala: Ang tang wahlena pet suma Ma didina mi 
lazi kamulei suma mbà ndazinina ki irangû. Ni hina ba, mba mi le ki leud’a pet ta 
agi mba igi latata. 

22Agi lazi mandarazi d’i, kayam ni Ma didina Alo magina ba, mba mi dur kagiya. 

Moise mi kal nga Kanan ndi 

23Moise mi dazi kua ala: Ata yi máma an tchen Ma didina ni dum ala: 

24Salad’a Ma didina, ang nde tagan an azong mangâ ngol manga ki sib’ik manga. 
Nalo ma lara ma kur akulod’a d’oze ma yam andagad’a ma ndak á le sunda kahle 
suma ndandalâ d’igi suma ang nga lazi wa na na ge! 

25An nga ni tchenengû, ang aran an i wambas sa djivi d’a sä abo alum ma Jurdê-na 
woi hid’a kahuniyô suma djivi ndazina ki Liban mi. 

26Wani Ma didina hurum zal kan ni kagiya, mi humun nga d’i, mi dan ala: Ndagan 
da’! Ang dan zla d’a hina d’a d’uo d’a! 

27Ang djak akulo yam ahina d’a Pisga-d’a yat ta ked’iwurenga, ang gol irang abo 
ma fladegena, abo ma norâ, abo ma sutna kabo ma yorogona, ang golî yina ki 
irang go, kayam ang mba djak sä abo alum ma Jurdê-na woi hî d’i. 

28Ang he vuna mi Josue, ang hum ad’enga, ang siramu, kayam ni mam ba, mba mi 
tit avok sum ndazina, mba mi hazi ambas sa ang wat wanda djona. 

29Ata yi máma ei arei kaka kur hor ra ngagad’a yam Bet-Peyor d’ara. 

Gat ta a hat á mbàd’id’a 4 

Agi tid’igi yam gata hAlonid’a 

1Moise mi dazi kua ala: Agi Israel-lâ, agi humugiya! Agi tid’igi yam gata ki vun ma 
he ma an nga ni hagizina, kayam agi kagagi karid’a, agi kalagi kur ambas sa Ma 
didina Alona habuyogi ngolona mi hagizid’a mi. 

2Agi tinigi zla d’a ding yam vun ma he ma an hagizina d’i, agi pad’agi va woi kua 
d’uo mi, wani agi tid’igi yam vun ma hed’a hi Ma didina Alo maginina d’igi an 
hagizi na. 

3Agi tagi wagi ahle suma Ma didina mi lazi yam zlad’a halo ma a yum ala Bäl-
Peyor-rîd’a. Ma didina Alo magina mi dap suma adigagi suma a kud’or alo ma a 
yum ala Bäl-Peyor-râ na woyo. 

4Wani agi suma zlabagi ki Ma didina Alo maginina pet, agi nga ki iragi ini. 

5Agi wagiya, an had’agi gata ki vun ma hed’a d’igi Ma didina Alo mana mi han 
vuna na kayambala fata agi kalagi kur ambas sa agi mba hlat á kagagi kura, agi 
tid’igi kaziya d’a. 

6Agi ngomoziya, agi tid’igi kazi mi. Hina wani, agi mba mbud’ugi ni suma ned’a ki 
suma wad’ud’a. Suma ding suma a mba we gat ndata ki vun ma he mama mi na, a 
mba de kagi ala: Andjaf ma ngol ma wana nandjaf ma ne ma wad’ud’a. 

7Nandjaf ma ngol ma lara ma nga kalona go ki sed’em d’igi Ma didina mi nga ki 
sed’ei ata yima lara ma ei nga yuma na ge? 

8Nandjaf ma ngol ma lara ma nga ki gata ki vun ma he ma d’ingêrâ d’igi gata pet 
ta an nga ni tagagizi ini wanda na ge? 

Alona mi nde tam mbei yam ahina d’a Horep-pa 

9Moise mi dazi kua ala: Wani agi gologi tagi djivi burâ ki burâ kur kak magi d’a 
yam andagad’id’a tala ahle suma agi wagizi ki iragi pet wana, agi maragizi d’i, ar a 
buzuk kei kurugi d’uo mi d’a. Agi had’agizi mi grogina ki grogi ngolona mi. 

10Agi djib’eregi yam bur ma agi tchologi avok Ma didina Alo magina yam ahina 
d’a Horep-pina. Ata yi máma Ma didina mi dan ala: Ang togonï suma; an min ala a 

hum zla manda tala azi hat á lan mandaran burâ ki burâ yam andagad’a ka hî, a 
had’at mi grozina mi d’a. 

11Agi hud’ugi tchologi kä ad’u ahinad’a. Ahinad’a ti vakud’a, sin akud’a nga d’i 
ngal gak i akulo hur alona. Nduvunda nga, d’ugula nga, andosâ mi tin d’ugula 
ndus mi. 

12Ma didina mi dagi zlad’a aduk akud’a; agi humum zla mam mba ded’a, wani agi 
wum nga iram mbi; agi humumî delem mba ded’a hol. 

13Mi tagagi vun mam ma djinda woyo, mi hagi vuna ala agi tid’igi kamu, agi gagi 
yagi kä ad’u vun mam ma he ma dogo ma mi b’irim kä kur ahina d’a bebed’e d’a 
tchet ta mbàd’ina. 

14Ata yi máma Ma didina mi han vuna á had’agi gata ki vun ma hed’a, kayam agi 
tid’igi kazi kur ambas sa agi nga kalagi kur á hlat djona wanda. 

Ge hum mba yam filei ma tuwalid’a 

15Moise mi dazi kua ala: D’igi agi wagi nga ir sa kur bur ma Ma didina mi dagi 
zlad’a aduk akud’a yam ahina d’a Horep-pa d’uo na na, agi gologi tagi djivi 

16tala agi mbud’ugi tagi ndjendjed’a á tched’egi fileina d’oze angus vama hle tam 
d’igi alona na na, d’oze d’igi mandjufâ d’oze atchad’a 

17d’oze amburâ d’oze azarâ d’oze d’uwarâ d’oze aleina 

18d’oze ahle suma a dram kä na d’oze kulufâ na d’a d’i. 

19Ar agi hlagi iragi akulo hur alona á gol afata tilâ ki tchitchiud’a kahle suma 
akulona pet ba, a lobogi vunagi á kud’urozi á lazi sunda d’i, kayam nahle suma Ma 
didina Alo magina mi hazi mandjaf ma ding ma nga kaka yam andagad’a petna. 

20Wani agiya, Ma didina mi yogi mi buzugugï woi kur aku d’a für ra kaweina hi 
Ezipte-nid’a kayambala agi kagagi ni sum mama d’igi agi nga ini na d’a. 

21Ma didina hurum mi zal kan ni kagi agiya, mi gun tam ala an mba ni djak alum 
ma Jurdê-na á kal kur ambas sa djivi d’a mam nga mi hagizi djona wanda d’i. 

22Kayam ndata, an nga ni mit ni kur ambas sa kä wanda, an nga ni djak alum ma 
Jurdê-na d’i. Wani agi mba i djagamu, agi mba hlagi ambas sa djivi ndata djona. 

23Agi gologi tagi djiviya, agi maragi yam vun ma djin ma Ma didina Alo magina mi 
djinim ki sed’egina d’i. Ar agi tched’egi va d’oze angus vama lara ma Ma didina 
Alo magina mi d’elegi kama d’i. 

24Kayam Ma didina Alo magina naku d’a ti ngal yinid’a, nAlo ma yungôrâ mi. 

25Fata agi kagagiya wa ngola yam ambasa tatâ, agi vud’ugi wa grona, grogina a 
vut wa grona mi d’a, le agi mbud’ugi tagi ndjendjed’a, agi tched’egi va d’oze agi 
lagi angus vama lara d’oze agi lagi vama tcho avok Ma didina á zalam hurumu ni, 

26an nga ni dagi zlad’a, akulod’a kandagad’a ni glangâs mana ini kagi ala agi mba 
bogi woi atogo zak kur ambas sa agi nga i kalagi kur sä abo alum ma Jurdê-na woi 
hid’a, agi mba tagi tatâ d’i, kayam agi mba dabagi woi pet. 

27Ma didina mba mi b’rawagi woi aduk andjaf suma, agi mba mbud’ugi nandjaf 
ma akid’eina aduk suma Ma didina nga mi igi kua wana. 

28Ata yi máma agi mba kud’urogi alo ma suma a lum kabozina, nala, aguna d’oze 
ahinad’a, nalo ma ndak á we d’oze á hum mboze á te va d’oze á his va d’uo na mi. 

29Nata yi máma ba, agi mba halagi Alo magina. Le agi halagizi ki hurugi tu ki 
djib’er magid’a ped’u ni, agi mba fumu. 

30Ahle ndazina a mba mba kagiya. Kur yor ta magid’a agi mba hulongôgi gen Ma 
didina Alo magina, agi mba humum vunam mi. 

31Kayam Ma didina Alo magina nAlo ma we hohowa sumina; mba mi aragi woi 
d’i, mba mi dabagi woi d’i, mba mi mar yam vun ma djin ma mi gun tam kam 
mabuyogi ngolona d’uo mi. 

Alona mi man Israel-lâ kal andjaf ma dingâ 

32Moise mi dazi kua ala: Agi djobogi tagi yam ahle suma a le kur atchogoi d’a kala 
ata yima Alona mi le sana yam andagad’a dei gak inina. Agi djib’eregi yam ahlena 
pet suma a le yam andagad’ina, tinï ad’ud’a avun dabid’a handagad’id’a dei gak 
nde sä woi abo hî. Agi wagi vama ndandal hina mi le woi yam tu, d’oze agi 
humugi zla vama yoyou ma hina na woi yagi tu zu? 

33Andjaf ma ding ma yam tu ma hum dela hAlonid’a aduk akud’a d’igi agi humut 
na ma kak karid’ina nga zu? 

34Alo ma ding ma mba, mi prut andjaf ma ding ma nga aduk andjaf ma dingâ á 
mbud’um sum mama kahle suma kuka, kahle suma simata, kahle suma yoyouna, 
kayî ma durâ, kabom ma ad’engâ ki bigam mba zid’a kam akulo zid’a, kahle suma 
ndandal suma mbut suma mandarâ hina pet d’igi Ma didina Alo magina mi le ki 
sed’egi avo Ezipte hina na nga zu? 

35Agi wagi ahle ndazina woi tetet, nala, agi wagi woi tetet ala Ma didina tu 
nAlona. Ma ding ma d’igi mam na na nga d’i. 

36Ei akulo mi tagagï delem mbei á had’agiya. Yam andagad’a ka hî mi tagagï aku 
mamba ngola. Agi humum zla mam mba ded’a aduk akud’a mi. 

37Mi le yam abuyogi ngolo, mi managi agi andjavazi ma bugolâ. Kayam ndata, mi 
buzugugï wa woi avo Ezipte ki sib’ik mamba. 

38Mi dik andjaf ma kalagi kablaud’a kad’engina woi avorogi á kalagi kur ambas 
mazid’a á tat djona d’igi agi wagi ini na. 

39Agi wagi ini woi tetet, agi vagi zla ndata kurugi ala Ma didina tu nAlona; sä 
akulo hur alona d’oze yam andagad’a ka hî, alo ma ding nga d’i. 

40Agi ngomogi gat mamba ki vun mam ma he ma an nga ni hagizi inina 
kayambala agi ki grogi suma blogogina, agi kagagi ki furîd’a tala agi tagi kagagi 
tatâ yam andaga d’a Ma didina Alo magina nga mi hagizi ki iragi fafat wanda d’a. 

Azì ma ngei ta ma hindi ma abo alum ma Jurdê-na woi hî 

41Ata yi máma Moise mi man azì ma nglona hindi sä abo alum ma Jurdê-na woi hî 
abo ma yorogona 

42tala mi ka’î azì ma ngei tad’a yam sama mba mi tchi ndrama bei min mamba bei 
mi vum kurum avok ba kayambala mi ring ngei kur azì ma ding tu á sut tamu d’a. 

43Azì máma ni Beser hur ful ma papana na kur yina hi suma hi Ruben-nina, azì 
ma Ramot ma Galät ma kur yina hi suma hi Gad-nina, kazì ma Golan ma kur 
Basan ma kur yina hi suma hi Manase-nina mi. 

ZLA D’A DE D’A MBÀD’A HI MOISE-SA 
(4.44–11.32) 

44Wana ni gat ta Moise mi djogot tei mi Israel-lîd’a. 

45Wana ni gata ki vun ma hed’a suma Moise mi djogozi woi mi Israel-lâ bugol 
buzuk ka a buzugï woi kur Ezipte-d’a. 

46Nabo alum ma Jurdê-na woi hî kur hor ra ngagad’a yam Bet-Peyor d’ar ra yam 
ambasa hi Sihon amul ma Amor ma nga kaka Hesbon ma Moise azi ki Israel-lâ a 
durum bugol la azi buzugï woi Ezipte-d’a. 

47A hlambas mamba ki d’a hi Ok amul ma Basan-nid’a. Amulei suma Amor suma 
mbà ndazina a ni kaka sä abo alum ma Jurdê-na woi hî abo ma yorogona. 

48A hlambas mazid’a, tinï ad’ud’a Arower avun alum ma Arnon-na dei gak mba 
yam ahina d’a Siyon nda a yat ala Hermon-nda, 

49a hleï Araba pet avun alum ma Jurdê-na woi abo ma yorogona gak mba avun 
apo d’a Matna ad’u ahina d’a Pisga-d’a kä. 

Gat ta a hat á mbàd’id’a 5 

Vun ma he ma dogona 
(Gol Bzuk 20.1-17) 

1Moise mi yi Israel-lâ pet, mi dazi ala: Agi Israel-lâ, agi humugi gata ki vun ma he 
d’a suma an nga ni dagizi inina, agi ngomogiziya, agi tid’igi kazi mi. 

2Ma didina Alo meina mi djinvunam ki sed’ei yam ahina d’a Horep-pa. 

3Ni ki abuyogi ngolo ba, Ma didina mi djin vunam ki sed’ezi hol li, wani ni ki ei 
suma nga ki irei ini pet wana mi. 

4Ma didina mi dagi zlad’a yam ahinad’a aduk akud’a ni kä iragi na. 

5Ata yi máma an tchol adigagi ki mam á dagi zla mamba, kayam agi lagi mandarâ 
abo akud’a, agi djagagi nga akulo yam ahinad’a d’i. Mi dagi ala: 

6An ni Ma didina Alo mang ma pad’angî woi kur ambas sa Ezipte-d’a ata yima a 
lang magomba kuana. 

7Ar ang kud’or alo ma ding ngi. 

8Ar ang tchet vama hle tam ki vama akulona d’oze ki vama yam andagad’ina d’oze 
ki vama aduk mbina kä ad’u andagad’ina d’i. 

9Ar ang grif kä avorozi d’i, ar ang kud’urozi d’i, kayam an Ma didina Alo mangâ 
nAlo ma yungôrâ. Sama kak djangûna ki sed’ena, an mba ni ngobom kandjavam 
gak andjavam ma kur atchogoi d’a hindid’a d’oze ma kur atchogoi d’a fid’id’ina. 

10Suma a nga le kan suma a nga ngom vun ma he manina, an nga ni wazi 
hohowozi gak kur atchogoi d’a dubud’a. 

11Ar ang yi simiyên an Ma didina Alo mangâ kä hawa d’ad’ar ri, kayam an mba ni 
ar sama yan simiyên kä hawa d’ad’arâ bei ngopa d’i. 

12Ar ang djib’er yam bur ma sabatna, ang tinim iram vam yam anu, d’igi an Ma 
didina Alo mangâ ni hang vuna na. 

13Ar ang le sun manga gak burâ karagaya, ar ang dap sun manga kua pet. 

14Wani bur ma kid’iziyana ni bur ma sabat ma an tinim iram vam yam an Ma 
didina Alo mangîna. Ar ang le sunda kua d’i, nala, ang tanga, gorongâ, goronga, 
azong mangâ, wei manga, amuhl mangâ, koro mangâ, d’uwar mang tu pî 
d’oze angei ma nga kaka avun aziyangâ a le sun ndi, kayambala azong mangâ ki 
wei manga a tuk tazi d’igi ang na d’a. 

15Ang djib’er ala ang ei ni magomba kur ambas sa Ezipte-d’a, ni an Ma didina Alo 
mangâ ba, ni ndangî woi kabon ma ad’engâ ki bigan nda zid’a kan akulo zid’a mi. 
Ni kayam ndata ba, an Ma didina Alo mangâ ni hang vuna á tuk tad’a wana. 

16Ar ang hu abung kasungû, d’igi an Ma didina Alo mangâ ni hang vuna na, kayam 
ang te ngola tatâ ki furîd’a yam andaga d’a an Ma didina Alo mangâ mba ni 
hangzid’a. 

17Ar ang tchi sa d’i. 

18Ar ang le mizeuna d’i. 

19Ar ang kul li. 

20Ar ang le glangâs ma aboina yam ndrangâ d’i. 

21Ar ang le d’od’oka yam vama lara pî ma hi ndrangîna d’i, nala, amamba, d’oze 
gong mamba, d’oze asinemu, d’oze azong mama, d’oze wei mamba, d’oze amuhl 
mama, d’oze koro mama. 

22Wana ni zla d’a Ma didina mi dat mablau magid’a ki delem akulo yam ahinad’a, 
aduk akud’a, aduk d’ugula, aduk andos ma tin d’ugula ndusâ bei mi de zla d’a ding 
kat kua ba. Mi b’irit kä kur ahina d’a bebed’e d’a tcheta mbà, mi handjiya. 

Moise mi de zlad’a hAlonid’a woyo 

23Moise mi dazi kua ala: Ata yima agi humugi dela aduk nduvunda kahinad’a nga 
d’i ngalina, agi ki suma avogogi suma ad’u andjavagina ki magi suma nglona, agi 
hud’ugï gevenu. 

24Agi dagi ala: Gola! Ma didina Alo meina mi tagei subur mamba ki ngol mamba, 
ei humum delem aduk akud’a ini, ei wei ala Alona mi ndak á de zlad’a ki sana, sa 
máma mi ar bei matna mi. 

25Ki tchetchemba, ni kayam me ba, ami bomi woi ge? Kayam aku d’a ngol la 
wanda mba d’i ngalami woyo. Le ami humumi ni dela hi Ma didina Alo meinid’a 
hina tetewu ni, ami mba bomi woyo. 

26Ni nge ba, yam tu mi hum del Alo ma arina aduk akud’a d’igi ei na, mi nga ki 
iram ge? 

27Ang tang hut go, ang humï ahlena pet suma Ma didina Alo meina mba mi 
dangzina, ang mba hulongômi ahlena pet suma Ma didina Alo meina mba mi 
dangzina ded’a. Ami mba humuziya, ami mba lami sunda kazi mi. 

28Ma didina mi hum zla d’a agi dandjid’a, mi dan ala: An ni hum zla d’a sum 
ndazina a dangzid’a. Zla d’a azi data pet ti lan tan djivid’a. 

29Djiviya! Ladjï huruzi nga ni tinda kan hina teteu á ringîn mandaran á ngom gat 
manda mi ni, azi ki grozina a mba ka’î ki djivid’a teteu. 

30Ang i dazi ala a hulong kur zlub’u mazid’a. 

31Wani ang ar ka hî ki sed’enu. An mba ni dang zlad’a yam vun ma hed’a ki gat ta 
teteng nga ang mba had’azizid’a, tala azi le sunda azi tit kazi kur ambas sa an nga 
ni hazizid’a d’a. 

32Agi ngomogiziya, agi tid’igi yam vama Ma didina Alo magina mi hagi vuna kama. 
Agi d’ezegi woi abo ma ndjuf fuo mi na, abo ma gula d’uo mi. 

33Agi tid’igi kur lovot ta Ma didina Alo magina mi tagagizid’a memet tala agi 
kagagi karid’a ki furîd’a agi tagi ngola tatâ yam ambas sa agi nga hlat wanda d’a. 

Gat ta a hat á mbàd’id’a 6 

Mbeî ang le yam Ma didina 

1Moise mi dazi kua ala: Wana ni vun ma hed’a ki gat ta teteng nga Ma didina Alo 
magina mi hagi vuna kazi á had’agizi tala agi tid’igi kazi kur ambas sa agi mba 
kalagi kur á hlagizi wanda d’a, 

2kayambala agi lagi mandara Ma didina Alo magina, agi ngomogi gat mamba kur 
kak magid’a yam andagad’a ped’u d’a, nala, agi ki grogina ki grogina grozina, agi 
ngomogi gata ki vun mam ma he ma an had’agizina tala agi tagi ngola yam 
andagad’a tatâ d’a. 

3Agi Israel-lâ, agi humugiya, agi ngomogiziya, agi tid’igi kazi mi kayambala agi 
kagagi ki furîd’a, agi zulugi ngola d’igi Ma didina Alona habuyogi ngolona mi de 
na kur ambas sa ambira ki mbul ayuma a nga sor kä kuad’a d’a. 

4Agi Israel-lâ, agi humugiya! Ma didina Alo meina ni Ma didina tu. 

5Ang le yam Ma didina Alo mangâ ki hurung pet ki tang pet kad’engêng pet mi. 

6Vun ma he ma an hangzi inina, ar mi kak kurungû. 

7Ang had’am mi grongâ, ang dum zlam ata yima ang kak kä avo hatangâ, d’oze ata 
yima ang i akoid’ina, d’oze ata yima ang bur kä na, d’oze ata yima ang tchol 
akulona mi. 

8Ang djinim del abongû, ang djinim avorong mi. 

9Ang b’irim ata vun gong manga ki vun agrek mangâ mi. 

Ar Israel-lâ a mar yam Alo mazina d’i 

10Moise mi dazi kua ala: Fata Ma didina Alo magina mi kalagi kur ambas sa mam 
hle vunam kat mabuyogi ngolo, Abraham, Isak ki Jakob á hagizid’a, agi mba fagi 
azì ma nglo ma djivi ma agi minim nga ni agi d’uo na, 

11azì ma oîd’a kahle suma djivi suma lara ge suma agi oyôzi nga ni agi d’uo na, 
golongeî suma agi kazi nga ni agi d’uo na, ki guguzlud’a kagu olif suma agi pagizi 
nga ni agi d’uo na mi, 

12fata agi tagizi agi hobogi ki sed’ezid’a, agi gologi tagi djiviya! Ar agi maragi yam 
Ma didin ma pad’agi woi kur ambas sa Ezipte-d’a kur yima a lagi magomba kuana 
d’i. 

13Agi lagi mandara Ma didina Alo magina, agi lum sunda ni mam tu go, agi gunugi 
tagi ni ki simiyêm hol mi. 

14Ar agi zlabagi kalo ma ding ma aduk alona teteng hi suma a nguyugina d’i, 

15kayam Ma didina Alo magi ma nga adigagina, nAlo ma yungôrâ. Hurum le zal 
atagiya ni, mba mi dabagi woi yam andagad’a. 

16Ar agi kugugi Ma didina Alo magina d’igi agi kugum sä Masa na d’i. 

17Wani agi ngomogi vun ma hed’a ki gat ta teteng nga Ma didina Alo magina mi 
hagizid’a djiviya. 

18Agi lagi nahle suma d’ingêrâ kahle suma djivina ir Ma didina kayambala agi 
kagagi ki furîd’a á kalagi kur ambas sa djivi d’a Ma didina mi hle vunam kat 
mabuyogi ngolo á hagizid’a, 

19á dik magi suma djangûna woi avorogi d’igi mam de na mi d’a. 

20Fata grogina a mba djobogi ala: Vun ma hed’a ki gat ta teteng nga Ma didina Alo 
meina mi hagizi ndata ad’ut nana ge d’a, 

21agi dazi ala: Adjeu ami ni magumeina hi Faron-na avo Ezipte. Ma didina mi 
buzugumï woi kad’eng mamba avo Ezipte. 

22Ma didina mi lahle suma simata, ahle suma atchapma kahle suma nglo suma 
b’lak yina ki Ezipte-na ki Faron ki sum mama pet kä iramiya. 

23Mi buzugumï woi kolâ á mbami kur ambas sa mam hle vunam kat mabuyomi 
ngolo á hamizid’a. 

24Ma didina mi hami vuna á tit yam gat ndata, á lum mandaram mam Ma didina 
Alo mamina. Le ami lami na ni, ami mba kagami ki furîd’a teteu, mam mba mi 
ngomomi karid’a d’igi mam nga mi le ini na mi. 

25Le ei ngomei vun ma he mama pet, ei tid’i kam memet avoromu ni, ei mba 
mbud’i suma d’ingêrâ d’igi zla mamba de na. 

Gat ta a hat á mbàd’id’a 7 

Israel-lâ ni suma a tinizi irazi vazina 

1Moise mi dazi kua ala: Ma didina Alo magina mba mi kalagi kur ambas sa agi 
mba hlata, mba mi dik andjaf ma ablauna woi avorogiya, nala, suma Het-na, suma 
Girgas-sâ, suma Amor-râ, suma Kanan-na, suma Peris-sâ, suma Hef-fâ ki suma 
Jebus-sâ, andjaf ma kid’iziya máma, nandjaf ma ablau ma sib’ik mamba kalagina. 

2Fata Ma didina Alo magina mba mi hagizi abogi agi duruzi dabazi woid’a, 
agi djinigi vunagi ki sed’ezi á wazi hohowozi d’i. 

3Agi ndjagagi vunagi ki sed’ezi á vigizi d’i, agi hagi grogi suma aropma mi grozina 
d’i, agi vigigi grozi suma aropma mi grogina d’uo mi. 

4Le hina d’uo ni, a mba wal grogina woi ki Ma didina, a mba kud’or alo ma dingâ. 
Ma didina hurum mba mi zal kagi ngola, mba mi dabagi woi atogo zak mi. 

5Wana ni vama agi lum ki sed’ezina: Agi pleyêzi yi mazi ma teteng ma ngal ahle 
suma ngat buzuna woyo, agi togi angus ahle mazi suma tcheta woyo, agi 
kuzugi filei mazi ma teteng ma nga tchola avun agre’îna woyo, agi 
ngalazi filei mazi ma teteng ma a tched’ema woi mi. 

6Kayam agi ni suma a tinigi iragi vagi mi Ma didina Alo maginina. Mi managi ni 
kayambala agi kagagi ni sum mama tazid’a aduk suma yam andagad’a ka hina 
ped’u d’a. 

D’engzenga hi Ma didinid’a yam vun mam ma djinda 

7Moise mi dazi kua ala: Nga ni kayambala agi kalagi ni suma kablaud’a ba, Ma 
didina mi zlap tam ki sed’egi mi managi ni na d’a d’i. Wani agi ni suma akid’eina 
kal suma dingâ pet. 

8Wani Ma didina mi le kagiya, mi ndak vun gun tad’a mi gun tam mabuyogi 
ngolod’a. Kayam ndata, mi pad’agi woi kad’eng mamba, mi tchugugi akulo woi 
kur yima a lagi magomba kuana abo Faron amul ma Ezipte-na. 

9Agi wagi ala Ma didina Alo magina nAlona, nAlo ma d’engzeng ma nga mi 
ngom vun mam ma djinda ki djivi mamba yam suma a nga le kam suma a nga 
ngom vun mam ma hed’a gak kur atchogoi d’a dubud’ina. 

10Wani nga mi ngop suma a noyôma, nga mi dabazi woi mi, nga mi le lilinga á 
ngop sama mi noyôma d’uo mi. 

11Agi ngomogi vun ma hed’a ki gat ta teteng nga an hagizi inid’a, agi tid’igi kat mi. 

12Wani ata yima agi humugi vun mam ma hed’ina, le agi ngomomu, le agi nga 
tid’igi kam mi ni, Ma didina Alo magina mba mi ngom vun mam ma djinda ki djivi 
mam mba mi hle vunam kat mabuyogi ngolod’a ki sed’egi mi. 

13Mba mi le kagiya, mba mi b’e vunam kagiya, mba mi zulugiya, mba mi zulugi 
grogina mi. Andaga magid’a mba d’i wul ahlena, nala, awuna, süm guguzlud’a ki 
mbul olifâ, mba mi zulugi amuzleina kaho’â yam ambas sa mi gun tam kat 
mabuyogi ngolo á hagizid’a. 

14Ma didina mba mi b’e vuna kagi kal andjaf ma dingâ pet. Sum magina, mandjuf 
foze atcha d’oze aduk d’uwar magina ma mba mi b’al gendreged’ina nga d’i. 

15Ma didina mba mi ngomogi woi abo tugud’ei d’a lara ge pet, mba mi kid’eyêgi 
iragi ki tugud’ei d’a tcho d’a tchi mat ta agi wad’ï avo Ezipte-d’a d’i, wani mam 
mba mi tumî ki suma a noyôgina. 

16Agi mba dabagi suma pet suma Ma didina Alo magina mba mi hagizi abogina 
bei wazi hohowozi ba. Agi kud’urogi alo mazina d’i, kayam ni mam ba, mba mi 
mbut dau ma vagina. 

Ma didina ni ma ngom sum mamina 

17Moise mi dazi kua ala: Dam agi mba dagi kurugi ala: Andjaf máma mi kalei 
kablaud’a. Ni nana ba, ei mba digim mbei ge kla. 

18Ar agi lazi mandarazi d’i. Agi djib’eregi yam vama Ma didina Alo magina, mi lum 
ki Faron ki Ezipte-na petna, 

19kahle suma nglo suma kuk suma agi wazi ki iragina, kahle suma simata, kahle 
suma atchapma, kabom ma ad’engâ ki bigam mba zid’a kam akulo zi ata yima mi 
buzugugï woina. Ma didina Alo magina mba mi le ki suma pet suma a nga avorogi 
suma agi lazi mandarazi wana ni na mi. 

20Ma didina Alo magina mba mi sun azlanguru ma ahlogahlo’â atazi gak mba mi 
dap suma a ar suma a mba ngei kä avorogina woyo. 

21Ar agi zlagagi avorozi d’i, kayam Ma didina Alo magina mi nga adigagiya. NAlo 
ma ngol ma suma a lum mandarama. 

22Ma didina Alo magina mba mi dik andjaf máma woi avorogi nde nde, ar agi 
dabazi woi atogo zak tala amburei suma abageina a zul zul ba a vigigiya d’a d’i. 

23Ma didina Alo magina mba mi hagizi abogiya, mba mi b’rawazi woi avorogi 
yayak gak a mba dap peyo. 

24Mam mba mi hagi amulei mazina abogiya; agi tchazi simiyêzi woi yam 
andagad’a ka hî. Ma mba mi tchol avorogi tu pî nga d’i gak agi dabazi woyo. 

25Agi ngalagi filei mazi ma a tched’em d’igi alona na na woyo, agi lagi d’od’oka 
yam kawei ma hapma ki lor ra a gulud’uzi ki d’a tala agi yozi yo ba á mbut dau ma 
vigigina d’a d’i. Kayam ahle ndazina nahle suma ndjendjed’a ir Ma didina Alo 
magina. 

26Ar agi kalagi vama ndjendjed’a avo hatagi tala agi mbud’ugi ndak b’laka d’igi va 
máma na d’a d’i. Ar agi b’lagam mbeyo, agi golomî vama ndjendjed’a, kayam 
nahle suma a he vuna kazi á b’lagazi woina. 

Gat ta a hat á mbàd’id’a 8 

Ma didina mi hat Israel-lâ abagei hur fulâ 

1Moise mi dazi kua ala: Agi ngomogi vun ma he ma an hagizi inina, agi tid’igi kam 
mi, tala agi kagagi karid’a, agi zulugiya, agi kalagi kur ambas sa agi nga hlat ta Ma 
didina mi gun tam kat á hat mabuyogi ngolo d’a. 

2Agi djib’eregi yam tit ta fiyak ka Ma didina Alo magina mi tinizi kagi á tita abagei 
hur fulâ gak bizad’a dok fid’id’a á hulongôgi yagi kä, á kugugi á we djib’er 
magid’a, na ni agi mba ngomogi vun mam ma hed’a d’oze ngomom mbuo zi ge 
d’a. 

3Mi hulongôgi yagi kä, mi tchagi ki meid’a, mi hagi man ma agi d’oze abuyogi 
ngolo a wum nga yazi tu d’uo na á tagagi woi ala: Sana mi kak karid’a ni yam tena 
hol li, wani ni ki zla d’a lara ge pet ta ndeï avun Ma didinid’a. 

4Kur biza d’a dok fid’i ndata baru magina mi tumus nga atagi d’i, asegi mi hop nga 
d’uo mi. 

5Agi wagi kurugi ala Ma didina Alo magina mi had’agi ni d’igi sana mi hat goroma 
na. 

6Agi ngomogi vun ma hed’a hi Ma didina Alo maginina, agi tid’igi kur lovot 
mamba á lum mandaram mi. 

Kuk ka kur ambas sa Alona mi hle vunam kata 

7Moise mi dazi kua ala: Ma didina Alo magina nga mi kalagi kur ambas sa djivi d’a 
toliyon nda nga d’i djang kuad’a, d’a golongeî suma laud’a a nga kuad’a, d’a mbiyo 
ma ad’u andagad’a kä na nga mi sulul lei kur hora akulo yam ahuniyôna mi d’a. 

8Nambas sa wul gemena, awu orsâ, guguzlud’a, tuluma kagu grenatna. Nambas sa 
mbul olifâ ki mbul ayuma a nga kuad’a. 

9Nambas sa agi mba tagi avuna kua ngola heîd’a. Va mba kid’agi kua d’i. Nambas 
sa ahuniyô matna ni kaweinid’a. Ahuniyô matna ni suma agi djugud’ogi kawei ma 
hleuna kua d’a. 

10Fata agi tagi agi hobogid’a, agi mba lagi mersi mi Ma didina Alo magina yam 
ambas sa djivi d’a mi hagizid’a. 

11Agi gologi tagi djiviya, agi maragi yam Ma didina Alo magina á ngomogi vun 
mam ma hed’a ki gat ta teteng nga an nga ni hagizi ini wanda d’i. 

12Fata agi tagi agi hobogid’a, fata agi minigi gongîyo suma djivi suma agi mba 
burugi kuruzina, 

13fata amuzleina kahok magina ki bege magid’a ki lor magid’a a mba zul kahle 
magi suma lara ge pet suma a mba i avogovo’îd’a, 

14agi gologi tagi djiviya, ar agi maragi yam Ma didina Alo magi ma buzugugï woi 
kur ambas sa Ezipte-d’a kur yima a lagi magomba kuana d’i. 

15Ni mam ma mi tid’ï ki sed’egi hur ful ma tcho ma duwak ma guguyo suma ayîna 
ki hurdud’a a nga kuana; ata yima ga’al ma bei mbina ba na, mi ndagi mbina ata 
ahina d’a ad’eng mata kal teglesa mi. 

16Ni mam ma mi hagi man ma abuyogi ngolo a wum nga yazi tu d’uo abagei hur 
fulâ á ted’a á hulongôgi yagi kä á lagi djivid’a bugolâ. 

17Agi gologi tagi djiviya! Ar agi dagi kurugi ala nad’eng magid’a ki sib’ik magid’a 
ba, ti fahle suma ndjondjoî ndazina d’i. 

18Agi djib’eregi yam Ma didina Alo magina. Ni mam ba mba mi hagi ad’enga á 
fahle suma ndjondjoî ndazina á ndak vun ahle ndazina d’igi mam lazi ini na 
yam vun ma djin ma mam djinim kabuyogi ngolona. 

19Wani le agi maragi yam Ma didina Alo magina, le agi igi bugol alo ma dingâ, le 
agi lum sunda agi grivigi kä avoromu ni, an nga ni dagi ini woi avunagiya, agi mba 
dabagi woyo. 

20Gagazi, agi mba dabagi woi d’igi andjaf ma Ma didina mba mi dabam mbei 
avorogina na kayam agi humugi nga Ma didina Alo magina vunam mbi. 

Gat ta a hat á mbàd’id’a 9 

Israel-lâ a kal nga suma dingâ d’i 

1Moise mi de kua ala: Agi Israel-lâ, agi humugiya! Ini agi nga djagagi alum ma 
Jurdê-na á hlagi andjaf ma kalagi kablaud’a ki sib’ikina, kazì ma nglo ma a minim 
ad’enga ngungu gak mi i akulona. 

2Azi ni Anak grom suma fuyogei suma agi wagizina. Ni suma agi humugi a nga de 
kazi ala: Ni nge ba, mba mi tchol avok Anak groma ge na. 

3Agi wagi ini ala ni Ma didina Alo magina ba, mba mi tit avorogi d’igi aku d’a ngal 
yinid’a na; ni mam ba, mba mi b’lagazi woyo; ni mam ba, mba mi hulongôzi yazi 
kä avorogiya. Agi mba hlagiziya, agi mba dabazi woi atogo zak d’igi mi de na mi. 

4Fata Ma didina Alo magina mi digiziya woi avorogi da ni, ar agi dagi kurugi ala: 
Ni yam d’ingêr mamid’a ba, Ma didina mi kalami kur ambas ndata wa na d’i! Ni 
kayam asa’ata handjaf sum ndazinid’a ba, Ma didina mba mi digizi woi avorogi ni 
na. 

5Nga ni kayam d’ingêr magid’a ki hur magi ma tuna ba, agi mba hlagi ambas 
mazid’a d’i, wani ni kayam asa’ata handjaf sum ndazinid’a ba, Ma didina Alo 
magina mba mi digizi woi avorogi ni na, ná ndak vun vun ma hle ma mi hlum 
mabuyogi ngolo, Abraham, Isak ki Jakob-ma. 

6Ar agi wagi woi ala ni yam d’ingêr magid’a ba, Ma didina Alo magina mba mi 
hagi ambas sa djivi ndata á tagizi djona ni na d’i, kayam agi nandjaf ma yam mba 
ad’enga! 

Gor amuhl ma lora: Tchilad’a hi Israel-lîd’a 

7Moise mi de kua ala: Agi djib’eregiya, agi maragi yam zal la agi zalagi hur Ma 
didina Alo magina abagei hur fulâ adjeud’a d’i. Tinï ad’ud’a kur bur ma agi 
buzugugï woi Ezipte-na dei gak mba magid’a ini ata yima wanid’a, agi ni suma so 
vun Ma didina. 

8Käd’u ahina d’a Horep-pa agi zalagi hur Ma didina. Ma didina hurum zal kagi gak 
mi min dabagi woyo. 

9Kid’a an djak akulo yam ahinad’a á veï ahina d’a bebed’e d’a tchet ta Ma didina 
mi djin vunam ki sed’egi kura, an le burâ akulo yam ahinad’a dok fid’i falei 
kandjege bei ni te tena, bei ni tche mbina ba mi. 

10Ma didina mi han ahina d’a bebed’e d’a tchet ta mam tamba Alona mi b’ir zlad’a 
pet ta mi dagizi yam ahinad’a aduk akud’a kur bur ma agi togogina ki 
tchitchid’amba. 

11Kur dabid’a hi burâ akulo dok fid’i falei kandjeged’a, Ma didina mi han ahina d’a 
bebed’e d’a tchet ta mbà d’a vun ma djinda mi nga kuad’a. 

12Ata yi máma Ma didina mi dan ala: Ang tchuk aseng kä atogo, kayam suma ang 
buzuguzï woi avo Ezipte-na a b’lak wa taziya. Ki tchetchemba, a d’es wa woi yam 
lovot ta an tagazizid’a, a yor wa angus vana á kud’uromu. 

13Ma didina mi dan kua ala: An we sum ndazina ni suma yam mba ad’enga! 

14Aran an i ni dabazi woyo, ni tchazi simiyêzi woi yam andagad’a, an mba ni lang 
andjaf ma kalazi ki sib’ika, ma kalazi kablaud’ina mi. 

15An hulong ni tchugï asen kä yam ahina d’a vakud’id’a kahina d’a bebed’e d’a 
tchet ta mbà d’a vun ma djinda mi nga kuad’a abonu. 

16An gol wani, agi lagi wa tchod’a avok Ma didina Alo magina, agi yorogiya wa gor 
amuhlâ, agi d’ezegi woi atogo hina zak kur lovot ta Ma didina mi tagagizid’a. 

17An yo ahina d’a bebed’e d’a tchet ta mbà d’a nga abon ma mbànid’a, an tchugut 
kä woyo, an tot kä woi iragiya. 

Gor amuhl ma lora: Moise mi tchen Ma didina yam Israel-lâ 

18Moise mi de kua ala: Bugol ahle ndazina, an grif kä avok Ma didina, an le burâ 
dok fid’i falei kandjege d’igi an ladjeu na bei ni te tena, bei ni tche mbina ba, 
kayam tcho d’a pet ta agi lata, kahle suma tcho suma agi lazi avok Ma didina á 
zalam huruma. 

19Kayam an le mandarâ yam hur ma zal ma guguluk ma Ma didina zalam kagi gak 
mi min dabagi woi na. Wani Ma didina mi hum tchen manda kua. 

20Ma didina hurum zal ngola yam Aron kur bur máma gak mi min á tchum 
mbeyo, wani an tchen yam Aron kur bur máma mi. 

21An hle gor amuhl ma lor mala ni sun nda tcho d’a agi lat kabogid’a na, an 
ngalam mbei kakud’a, an lud’um mbei gak ni mbud’um butna, ni tchugum mbei 
aduk mbiyo ma nga mi djangî kä yam ahinad’ina. 

22Adjeu d’a ei mbei Tabera, Masa ki Kibrot-Hatava-d’a, agi zalagi hur Ma didina. 

23Kid’a ei nga kur Kades-Barneya-d’a, Ma didina mi suni mi dagi ala: Agi i hlagi 
ambas sa an nga ni hagizid’a. Ata yi máma, agi gagi nga yagi kä ad’u vun ma hed’a 
hi Ma didina Alo maginina d’i. Agi hagi nga gagazid’a kam mbi, agi gagi nga yagi 
kä ad’u zla mamba d’uo mi. 

24Dedeid’a an wagi d’a, agi ni suma bei hum vun Ma didina ba na. 

25Ata yima an hum Ma didina mi dala mam min mi dabagi woyo na, an grif kä 
avoromu, an le burâ dok fid’i falei kandjege. 

26An tchen Ma didina ala: Salad’a Ma didina, ang b’lak mang suma ang tazi djona 
suma ang tchuguzi akulo kad’eng manga suma ang buzuguzï woi avo Ezipte 
kabong ma sib’ikina woi d’i. 

27Ar ang djib’er yam azungeî mangâ Abraham, Isak ki Jakob! Ar ang djib’er yam 
zlad’a hi sum ndazinid’a kasa’at mazid’a ki tcho mazid’a d’i. 

28Ar suma kur ambas sa ang buzugumï kura a dala: Ma didina ad’engêm ndak nga 
á kalazi kur ambas sa mam hlazi vunam kata d’uo d’i. Ar a dala: Ni kayamba 
hurum vazi nga d’uo d’a ba, mi buzuguzï woi á tchazi woi abagei hur fulâ wana 
d’uo mi. 

29Hina pet pî, azi ni mang suma ang tazi djonina, ni suma ang buzuguzï woi avo 
Ezipte ki sib’ik mang nga kal teglesa ki bigang nga nga zid’a kang akulo zid’ina. 

Gat ta a hat á mbàd’id’a 10 

Gor amuhl ma lora: Vat hurâ hAlonina 

1Moise mi de kua ala: Ata yi máma Ma didina mi dan ala: Ang tchet ahina d’a 
bebed’ed’a mbà d’igi d’a avoka na. Ang djagï akulo yam ahinad’a geven ka hî, ang 
min zanduk ma aguna tu mi. 

2An mba ni b’iring zlad’a kur ahina d’a bebed’e d’a tchet ta ang tot teid’a kur ra 
awilid’a, ang gat kä kur zandu’â. 

3An min agu kasiyana zandu’â, an tchet ahina d’a bebed’ed’a mbà d’igi d’a avoka 
na, an djak akulo yam ahinad’a kahina d’a bebed’e d’a tchet ta mbà ndata abonu. 

4Ma didina mi b’ir kur ahina d’a bebed’e ndata d’igi mi b’ir kur ra avoka na, nala, 
vun ma he ma dogo ma mam hagizi yam ahinad’a aduk akud’a kur bur ma agi 
togogina. Bugola, mi handjiya. 

5An hulong tchugï asen kä yam ahinad’a, an tchuk ahina d’a bebed’e d’a tcheta kä 
kur zanduk ma an luma. Ti ar tchuka kä kur d’igi Ma didina mi han vuna na. 

6(Israel-lâ a tchol Bërot-Bene-Jakan á i Mosera. Ni kua ba, Aron mi mid’a, a 
tozomî kua kolâ mi. Goroma Elazar mi vrak blangâm kur sun nda ngat buzuna. 

7A tchol ata yi máma, a i Gutgoda; a tchol Gutgoda, a i Jotbata yam ambas sa 
mbiyo ma laud’a nga kuad’a. 

8Ni kur atchogoi ndata ba, Ma didina mi tin andjafâ hi Levi-na iram vam á zi 
zanduk ma vun mam ma djinda mi nga kuana, á tchol avorom á lum sunda, á b’e 
vuna yam suma ki simiyêm mi. Wana ni sun nda a lat kur bur mamid’a, a nga lat 
gak ini mi. 

9Kayam ndata, suma hi Levi-na a nga ki b’raud’a d’oze djo ma te ki b’oziyozina d’i. 
Ma didina ni djo mazi ma ted’a d’igi Ma didina Alo magina mi dazi na.) 

10An kak yam ahinad’a akulo burâ dok fid’i faleya, dok fid’i andjege d’igi avoka na. 
Ma didina mi hum tchen manda kua, mi min nga á dabagi woi d’i. 

11Ma didina mi dan ala: Ang tchol akulo, ang tit avok andjaf suma, ar azi i hlambas 
sa an gun tan kat mabuyozi ngolo á hazizid’a. 

Gat ta od’a ki d’a ge yamba kä d’a 

12Moise mi de kua ala: Israel-lâ, ki tchetchemba, Ma didina Alo magina mi min ni 
me atagi ge? Mi min ala agi lum mandaramu, agi tid’igi kur lovot mamba, agi lum 
sunda, agi lagi kam ki hurugi pet ki tagi pet mi. 

13Mi min ala agi tid’igi yam vun mam ma hed’a ki gat mam mba teteng nga an nga 
ni hagizi inid’a kayambala agi kagagi ki furîd’a d’a. 

14Gola! Akulod’a pet, andagad’a kahle suma kurutna pet ni suma hi Ma didina Alo 
maginina. 

15Nata abuyogi ngolo hol ba, Ma didina mi reî tam ki sed’ezi á le kaziya. Bugola, ni 
kandjavaziya, nala, ni agi suma mi managi aduk andjaf suma petna d’igi agi wagi 
ini na. 

16Agi hagi hurugi pet mi Ma didina, agi lagi yam mba ad’enga d’uo d’a. 

17Kayam Ma didina Alo magina nAlo ma yam alona petna, ni Sala d’a yam 
suliyod’a peta, nAlo ma ngolâ, ni ma ad’eng ma kal papana, ni ma nga mi pat sana 
yam iram go d’uo na, ni ma nga mi ve he d’a hawa d’a mbut ira abo sa d’uo na, 

18ni ma nga mi ndjun ma hokuyod’a katcha d’a modonod’ina, ni ma nga mi le 
yam angeinina, ni ma nga mi hum tena ki baruna mi na. 

19Agi lagi yam angeina, kayam agi tagi pî, agi kagagi nangoyogeina yam ambas sa 
Ezipte-d’a mi. 

20Agi lagi mandara Ma didina Alo magina, agi lum sunda, agi reyêgi tagi ki 
sed’emu, agi gunugi tagi ni ki simiyêm mi. 

21Mam mi subur magid’a, mam nAlo magina. Ni ma mi le sun nda nglod’a kahle 
suma ndandalâ adigagi d’igi agi wagizi ki iragi na mi. 

22Abuyogi ngolo suma a i Ezipte-na ablawazi ni dok kid’iziya. Ki tchetchemba, Ma 
didina Alo magina mi zulugi andjavagi d’igi tchitchiud’a na. 

Gat ta a hat á mbàd’id’a 11 

Ge humba yam ahle suma Alona mi lazi ki Israel-lîna 

1Moise mi de kua ala: Agi lagi yam Ma didina Alo magina, agi tid’igi kur lovot 
mamba burâ ki burâ yam zla mamba, yam gat mamba, yam vun mam ma hed’a 
mi. 

2Agi wagi ini ala mi hazi nga ni mi grogi suma a wazi nga d’uo na d’i. Wani mi hazi 
ni mi agi suma wagi ngopa hAlo maginid’a ki ngol mamba kabom ma ad’engâ ki 
bigam mba nga zid’a kam akulo zid’ina. 

3Agi wagi ahle suma simata ki sun nda mi ndagat vunat avo Ezipte ki Faron 
kambas mambid’a. 

4Agi wagi sun nda mi lat yam b’ranga hi Ezipte-nid’a, yam akulumei mazina, yam 
pus mazi ma dur ayîna kid’a mi kuzuzi mbiyo alum ma ngol ma Tchereuna kazi 
kä ata yima a nga digigi blogoginid’a. Ata yi máma Ma didina mi tchazi woi ki 
irazi fafat gak ini. 

5Agi wagi ahle suma mi lazi abagei hur fulâ dei gak mba magi d’a ini ata yima 
wanid’a. 

6Agi wagi ahle suma mi lazi ki Datan azi ki Abiram Eliyap ma ad’u andjafâ hi 
Ruben-na gromina, nana ba, andagad’a ti ngo vunat ti ligizi zlapa ki sum mazina 
kahle mazina ki zlub’u mazid’a ki suma a i ad’uzina woi aduk Israel-lâ pet mi. 

7Ni agi tagid’a ba, wagi sun nda nglo d’a pet ta Ma didina mi lata ki iragiya. 

8Kayam ndata, agi tid’igi yam vun ma he ma an nga ni hagizi ini wana kayambala 
agi fagi ad’enga á hlagi ambas sa agi kalagi kurut wanda djona d’a, 

9kayambala agi tagi tatâ yam ambas sa Ma didina mi gun tam kat mabuyogi ngolo 
á hazizi kandjavaziya d’a. Nambas sa ambira ki mbul ayuma a nga sor kä kuad’a. 

Ambas sa Ma didina mi tin iram kata 

10Moise mi de kua ala: Kayam ambas sa agi i hlagizi wanda, ti nga ni d’igi ambas 
sa Ezipte d’a agi buzugugï woi kat ta agi zaragi awuna kua agi vogi mbina ad’um 
d’igi suma a zum asinena a vo mbina ad’uma na d’i. 

11Ambas sa agi i hlat wanda nambas sa ahuniyôna ki hora a nga kuad’a, nambas 
sa alona mi se kata, 

12nambas sa Ma didina Alo magina nga mi ngomota, ni d’a Ma didina Alo magina 
iram nga tinda kat burâ ki burâ ata ad’u tinda hi bizad’id’a dei gak dabi matid’a. 

13Ma didina mi dala: Le agi gagi yagi kä ad’u vun man ma he ma an nga ni hagizi 
ini wana á lagi kan an Ma didina Alo magina á lan sunda ki hurugi pet mi ni, 

14an mba ni sagi alona ata yamu, alo ma hod’ogeid’a kalo ma dabid’a mi. Agi mba 
dud’ugi awu magina ki guguzlu magid’a, agi mba yorogi mbul magina mi. 

15An mba ni se asuna mi d’uwar magina; agi mba tagiya, agi mba hobogiya. 

16Agi gologi tagi djivi á d’ezegi woi kur lovot ta d’ingêra á kud’urogi alo ma dingâ 
á grivigi kä avoromu. 

17Le agi lagi na ni, Ma didina hurum mba mi zal kagiya, mba mi duk ir akulod’a, 
alona mba mi se kagi d’i, andagad’a mba d’i wul awuna d’i, agi mba dabagi woi 
atogo zak yam ambas sa djivi d’a Ma didina Alo magina nga mi hagizid’a mi. 

18Zla d’a an nga ni dagizi wanda, agi humugiziya, agi vagizi kurugi mi. Agi djinigizi 
del abogi d’igi vama taka na, agi djinigizi avorogi d’igi vama taka na mi. 

19Agi mba had’agizi mi grogina, agi mba dagizi zlazi woi ata yima agi mba kagagi 
kä avo hur aziyagina, ata yima agi mba tchologi á igi akoid’ina, ata yima agi mba 
burugi kä na, ata yima agi mba tchologi akulona mi. 

20Agi mba b’irizi akulo avun bil magina ki vun agrek magina mi. 

21Hina wani, agi ki grogina mba tagi tatâ d’igi akulod’a ti nga kaka tatâ akulo yam 
andagad’a na, yam andaga d’a Ma didina mi gun tam kat mabuyogi ngolo á 
hazizid’a. 

22Le agi nga ngomogi vun ma he ma pet ma an hagizi wana djiviya, le agi nga 
tid’igi kazi á le yam Ma didina Alo magina, á tid’igi kur lovot mamba, á reyêgi tagi 
ki sed’em mi ni, 

23Ma didina Alo magina mba mi dik andjaf ma kalagi kablaud’a mi kalagi ki 
sib’ika mi na woi avorogiya, agi mba hlagi ambasa mi. 

24Ata yima lara ma agi mba tinigi asegi kuana pet, mba mi arî magina, haga 
magid’a mba d’i tinï ad’ud’a ni hur fulâ dei gak ti mba avo Liban, ti kal gak ti i 
avun alum ma Efrat-na ti djak gak ti i avun alum ma ngol ma Mediterane-na abo 
ma fladegena. 

25Sama mba mi tchol avorogina mi nga d’i. Kur ambas sa lara d’a agi mba igi 
kuad’a, Ma didina Alo magina mba mi mbut suma mandarâ, a mba zlak avorogi 
d’igi mam tam de na mi. 

26Gola! Ini an nga ni tinigi vun ma b’ed’a ki vun ma ged’a djak avorogiya. 

27Le agi nga tid’igi yam vun ma hed’a hi Ma didina Alo magina ma an nga ni hagizi 
ini wana ni, mam mba mi b’e vuna kagiya. 

28Le agi gagi nga yagi kä ad’u vun ma hed’a hAlo maginina d’uo, le agi d’ezegi woi 
kur lovot mam mba an tagagizi inid’a á zlabagi kalo ma ding ma agi wum nga d’uo 
na ni, mam mba mi gagi vuna. 

29Fata Ma didina Alo magina mi kalagi wa kur ambas sa agi i hlagizi wanda ni, agi 
mba dagi zla d’a yam b’e vunid’a yam ahina d’a Garizim-mba, agi mba dagi zla d’a 
yam ge vunid’a yam ahina d’a Ebal-la mi. 

30Ahuniyô ndazina a sä nabo alum ma Jurdê-na woi hî, bugol lovot ta abo ma 
fladegena yam ambasa hi suma Kanan suma a nga kaka Araba-na ngagad’a yam 
Gilgal d’ar go kagu sen ma More-na. 

31Kayam agi nga djagagi alum ma Jurdê-na á hlagi ambas sa Ma didina Alo 
magina nga mi hagizid’a, agi mba hlad’u, agi mba kagagi kat mi. 

32Gat ta tetenga ki vun ma he ma an nga ni hagizi inina, agi ngomoziya, agi lagi 
sunda kazi mi. 

Gat ta a hat á mbàd’id’a 12 

GATA HI MA DIDINID’A 
(12–26) 

1Moise mi de kua ala: Wana ni gat ta tetenga ki vun ma hed’a suma agi mba 
ngomogizi agi lagi sunda kazi kur bur ma agi mba kagagi ki iragi fafat yam ambas 
sa Ma didina Alona habuyogi ngolona nga mi hagizi agi hlat wanda. 

Yima kud’or ma tuna 

2Moise mi de kua ala: Agi pleyêgi yima andjaf suma agi nga digizi woi wana a nga 
kud’or alo mazina kuana woyo, nala, yima yam ahuniyô suma fuyogeinina, yima 
yam ahuniyô suma djodjohlîna ki yima ad’u agu ma d’ufina pet mi. 

3Agi pleyêgi yi mazi ma teteng ma ngal ahle suma ngat buzuna woyo, agi togi 
ahuniyô suma a tched’ezi a tinizi á kud’urozina woyo, agi ngalagi filei mazina woi 

kakud’a, agi tozi angus ahle mazi suma azi tched’ezi d’igi alo mazina na na woyo, 
agi blazazi simiyêzi woi yam ambas ndata. 

4Agi kud’urogi Ma didina Alo magina d’igi azi nga kud’or filei mazina na d’i. 

5Wani agi i kud’uromî ata yima mam mba mi manam aduk andjavagi á tin 
simiyêm á kak kuana hol. 

6Ni kua kolâ ba, agi mba hagi he d’a hawa magi d’a ngala, he d’a hawa magi d’a 
ngat buzuna, dim magi ma agi huma, vun ahle magi suma agi hazina, he d’a hawa 
magi d’a á ndak vun vun ma hled’id’a, he d’a hawa d’a kur minda hi sanid’a zlapa 
ki d’uwar magi ma nglona ki d’uwar magi ma gurei ma vut avo’â mi. 

7Ni kua kolâ ba, agi ki sum magina mba tagi ahle suma djivi suma Ma didina Alo 
magina mba mi b’e vunam kagi agi mba fagizi kur sun magi d’a led’ina, agi mba 
lagi furîd’a kazi mi. 

8Ar agi lagi d’igi ei nge nge pî nga mi le ini ata min mamba hina d’i. 

9Agi lagi hina, kayam agi mbagi nga ata yima tuk ta ma Ma didina Alo magina nga 
mi hagizina d’uo tua. 

10Wani agi mba djagagi alum ma Jurdê-na, agi mba kagagi yam ambas sa Ma 
didina Alo magina mba mi hagizid’a. Fata mi prud’ugi wa woi abo magi suma 
djangû suma a nguyugina ped’u ni, mba mi hagi tuk tad’a, agi mba kagagi ki 
halasa bei va lagi ba mi. 

11Nata yima Ma didina Alo magina mba mi manam á tin simiyêm á kak kua máma 
ba, agi mba igi kahlena pet suma an hagi vuna kazina, nala, he d’a hawa magi d’a 
ngala, he d’a hawa magi d’a ngat buzuna, dim magi ma agi huma, vun ahle suma 
agi hazina, ki he d’a hawa d’a agi manat á hlagi vunagi kat mi Ma didinid’a mi. 

12Agi ki grogi suma andjofâ ki grogi suma aropma kazungeî magina ki yugunei 
magina, agi mba lagi furîd’a avok Ma didina Alo magina zlapa ki ma hi Levi ma 
mba mi kak avo hatagina, kayam mam nga ki b’raud’a d’oze djo ma te ki sed’egi 
d’i. 

13Agi gologi tagi djiviya, agi hagi he d’a hawa magi d’a ngala ata yima lara ma agi 
nga wagizi wana d’i. 

14Wani agi hagi he d’a hawa magi d’a ngala nata yima Ma didina mba mi manam 
aduk andjavagina. Ni kua kolâ ba, agi mba lagi ahlena pet suma an hagi vuna 
kazina. 

15Wani kur minda hi Ma didina Alo magina d’igi mi b’e vunam kagi na, ata yima 
lara ma agi mba kagagi kuana, agi ndak á tchagi d’uwarâ ata yima lara ma agi 
minigina á mud’um hliwimu. Sama lara pî ma ndjendjed’a d’oze ma yed’etna pî, 
mi ndak á mud’um d’igi suma a mut du’â kazar ma a yum ala serfena na. 

16Wani agi tagi buzuna d’i, agi vom kä woi yam andagad’a d’igi mbina na. 

https://es.bibles.org/mpg-AB/Deut/13#Deut.12.15!f.1

17Agi ndak nga á tagi dima hawu maginina d’oze hi süm guguzlu magid’ina d’oze 
hi mbul mangîna d’oze d’uwar magi ma nglona ki ma gurei ma vut avo’â d’oze he 
d’a hawa d’a ndak vun vun ma hled’id’a d’oze he d’a hawa magi d’a kur min 
magid’id’a d’oze vun ahle magi suma agi hazina kä avo hatagi d’i. 

18Wani agi ki grogi suma andjofâ ki grogi suma aropma kazungeî magina ki 
yugunei magina zlapa ki ma hi Levi ma mba mi kak avo hatagina, agi tagizi avok 
Ma didina Alo magina ata yima mam mba mi manama, agi mba lagi furîd’a kahle 
suma djivina pet suma agi mba fazina mi. 

19Ata yima agi nga ki iragi yam andagad’a tua na, agi gologi tagi djiviya, agi 
maragi yam ma hi Levi-na d’i. 

20Wani fata Ma didina Alo magina mi igi ambas magid’a avogovok d’igi mam de 
na d’a, le adjana tchagiya, le agi min mud’ugi hliuna ni, agi ndak á mud’ugizi d’igi 
agi min na. 

21Le yima Ma didina Alo magina mba mi manam á tin simiyêm kuana mi dei ki 
sed’egiya ni, agi ndak á tchagi d’uwar magi ma nglona ki ma gurei ma Ma didina 
Alo magina mi hagizina d’igi an hagi vuna na, agi ndak á mud’ugizi ata yima agi 
mba kagagi kuana d’igi agi min na mi. 

22Agi mba mud’ugizi d’igi suma a mut du’â kazar ma a yum ala serfena na, sama 
ndjendjed’a ki ma yed’etna djak a mba mud’uziya. 

23Wani agi gologi tagi djiviya, agi tagi buzuna d’i, kayam buzuna ni arid’a hi vana. 
Ar agi tagi buzu mala arid’a hi vana ni kuana zlapa ki hliuna d’i. 

24Agi tum mbi, agi vom kä woi yam andaga d’igi mbina na. 

25Agi tum mbi, kayambala agi kandjavagi ma mba vud’um bugolâ, agi kagagi ki 
furîd’a d’a. Hina wani, agi mba lagi sun nda d’ingêra avok Ma didina. 

26Wani ahle suma agi mba tinizi irazi vazina ki he d’a hawa magi d’a á ndak vun 
vun ma hled’id’a, agi igi ki sed’ezi nata yima Ma didina mba mi manama. 

27Agi mba hagi hliuna ki buzuna he d’a hawa d’a ngala yam yima ngal ahle suma 
ngat buzuna hi Ma didina Alo maginina. Ahle magi suma ngat buzu suma dingâ, 
buzuwazi mba mi djang kä woi yam yimangal ahle suma ngat buzuna hi Ma 
didina Alo maginina. Agi mba mud’ugi hliuna. 

28Agi ngomogi ahlena pet suma agi humuzi suma an nga ni hagi vuna kazina 
kayambala agi kandjavagi ma mba vud’um bugolâ, agi kagagi ki furîd’a didinu d’a. 
Hina wani, agi mba lagi sun nda djivid’a ki sun nda d’ingêra avok Ma didina Alo 
magina. 

Alona kak djangûna kalo Kanan 

29Moise mi de kua ala: Fata Ma didina Alo magina mi dap wa andjaf suma nga 
avorogi suma agi mba digizi woi suma agi mba hlagizi wana woyo ni, agi mba 
kagagi kur ambas mazid’a. 

30Wani le mi dabaziya woi da ni, agi gologi tagi djiviya, ar agi tid’igi blogozi á 
tuwal fileimazina d’i, ar agi djobogi ad’u filei mazina ala: Andjaf sum ndazina a 
kud’or filei mazina ni nana ge, tala ami pî mba lami d’igi azi na mi d’a d’uo d’a. 

31Ar agi kud’urogi Ma didina Alo magina d’igi azi nga kud’or alo mazina na d’i, 
kayam sun nda azi nga lat malo mazinid’a pet, ni sun nda ndjendje d’a Ma didina 
tam nga d’i lum djivi kat tuo d’a, kayam andjaf sum ndazina a nga ngal grozi suma 
andjofâ ki grozi suma aropma á he ngola malo mazina. 

32Agi tid’igi yam vun ma he ma an hagizina, agi ngomogiziya, agi tinigi vama ding 
kam kua d’uo mi na, agi pad’agi va woi kua d’uo mi. 

Gat ta a hat á mbàd’id’a 13 

Alona mi kak djangûna ki kud’or ra hawa yaka 

1Moise mi de kua ala: Le sama djok vuna d’oze ma vana nde tam mbei irama, mi 
tchol adigagi mi de yam vama taka, d’oze vama yoyouna, 

2le vama taka d’oze vama yoyou ma mi dagi kam máma mi ndaga, mi le ba, mi 
dagi ala agi i zlabagi kalo ma ding ma agi wum nga yagi tu d’uo na, agi kud’uromu 
ni, 

3agi humugi zlad’a hi ma djok vun máma d’oze zlad’a hi ma vana nde tam mbei 
iram máma d’i. Kayam ni Ma didina Alo magina ba, mi kugugi ni mam á we na ni 
agi nga lagi ni kam ki hur ma tuna ki tagi pet ko zu ge d’a. 

4Agi zlabagi darigïd’a ki Ma didina Alo magina, agi lum mandaramu, agi ngomogi 
vun ma he mama, agi gagi yagi kä ad’u zla mamba. Ni mam ba, agi kud’uromu, agi 
reyêgi tagi ki sed’em mi. 

5Ma djok vun máma d’oze ma vana nde tam mbei iram máma, agi tchum mbeyo, 
kayam mi de ni zla d’a kak djangûna ki Ma didina Alo magi ma buzugugï woi kur 
ambas sa Ezipte-d’a ma mi tchugugi akulo woi kur azì ma a lagi magomba kuana. 
Sa máma mi min d’ezegi ni woi kur lovot ta Ma didina Alo magina mi hagi vuna 
kat á tid’igi kuad’a. Hina wani, agi mba d’elegi tcho d’a led’a adigagiya. 

6Le wiyeng ma asungâ d’oze gorongâ d’oze goronga d’oze amang nga nga zlapa ki 
sed’enga d’oze banang ma ang le kam d’igi ang tanga na na, mi lobong gumun ala: 
Ar ei i kud’orei alo ma ding ma tetengâ, nala, alo ma ang kabuyong ngolo wum 
nga d’uo 

7ma aduk alona hi suma a nguyugi suma go ki sed’egi d’oze suma dei ki sed’egina 
tinï ad’ud’a avun dabid’a handagad’id’a abo hî dei gak nde woi abo hî ni, 

8ang tin humang yam zla mamba d’i, ang humum mbuo mi, ang wum hohowom 
mbi, ang zlubum yam tcho mamba kä d’uo mi. 

9Wani mbeî ang tchum mbeyo, ang tanga hlabong adjeu kikidji á tchum mbei ni 
angû, ablau d’a peta ti yo abot ni bugolo. 

10Ang dur sama tcho máma kahinad’a, ang tchum mbeyo, kayam mi halî lovota á 
walang ngei dei ki Ma didina Alo mang ma mi ndangî woi kur ambas sa Ezipte-d’a 
kur yima a lagi magomba kuana. 

11Hina wani, agi Israel-lâ pet, agi mba hum zla ndata, agi mba lagi mandarâ; sa 
mba mi le andjaf tcho d’a hina d’a adigagi d’uo d’a. 

12Le agi humugi zla d’a ded’a yam azì ma ngol ma aduk azì ma Ma didina Alo 
magina mi hagizi á kakina ala: 

13Suma zlazi nga d’uo na a tchol adigagi á lop suma a nga kaka kur azì ma ngolîna 
ala: Ar ei i kud’orei alo ma ding ma tetengâ, nala, ma agi wum nga yagi tu d’uo na 
ni, 

14ar agi djobogi ad’u zla ndata, agi halat ad’ud’u, agi feget ad’ut djiviya, zla ndata 
ni gagazi zu? Zla ndata ti le nga, sun nda ndjendje ndata ti le nga adigagi gagazi ni, 

15ata yi máma agi tchagi suma a nga kaka kur azì ma ngol mámina, agi b’lagam 
mbei kahle suma kuruma ki d’uwarâ pepet bei ar va tu ba. 

16Agi togogi ahle suma agi yogizina hurazina d’ad’ar, agi ngalagi azì máma kahle 
suma agi yozina pepet woi kakud’a avok Ma didina Alo magina. Azì máma mba mi 
arî azì ma b’laka ki iram fafat; ar sa mi minim akulo d’uo d’a. 

17-18Ar agi hlagi ahle suma agi b’lagazi woina abogi d’i, kayambala Ma didina 
hurum vat tei kur ayî mam ma bibiliuna d’a. Le agi gagi yagi kä ad’u zlad’a hi Ma 
didina Alo maginid’a, le agi ngomogi vun ma he mama pet ma an hagizi inina, le 
agi lagi sun nda d’ingêra avok Ma didina Alo magina ni, mam mba mi wagi 
hohowogiya, mba mi zulugi ablaud’a d’igi mam hle vunam mabuyogi ngolo na mi. 

Gat ta a hat á mbàd’id’a 14 

Alona mi d’el tchi mat ma a tchim ata yam mbuo na 

1Moise mi de kua ala: Agi ni Ma didina Alo magina groma, agi ngad’agi tagi kahle 
suma sïna d’oze welegi yagi woi yam mat ma tchid’a d’i. 

2Kayam agi ni suma a tinigi iragi vagi mi Ma didina Alo maginina, Ma didina Alo 
magina mi managi á kak sum mama tazid’a aduk suma pet suma yam 
andagad’ina. 

Ahle suma ndak á mutna kahle suma ndak á mutna d’uo na 

3Moise mi de kua ala: Ar agi mud’ugi vama ndjendje d’i. 

4Wana nahle suma agi mud’uzina: amuhlâ, timina, b’ëna, 

5azar ma a yum ala serfena , du’â, azar ma a yum ala daima , ahu abeid’a, dewed’a, 
gayangâ ki pandrid’a mi. 

6Azurei suma abozi mi graka suma a gihl hatnina pet, agi mud’uziya. 

https://es.bibles.org/mpg-AB/Deut/15#Deut.14.5!f.1
https://es.bibles.org/mpg-AB/Deut/15#Deut.14.5!f.2

7Wani agi mud’ugi ni suma abozi grakina go d’i, suma a gihl hatnina go d’uo mi. 
Ahle suma agi gologizi nahle suma ndjendjed’ina ba wana: djambala, aveveta ki 
mumuruguma, kayam a gihl hatna, wani abozi mi nga graka d’i. 

8Ar agi mud’ugi kozongâ d’i; abom graka ko, wani nga mi gihl hatna d’i. Ar agi 
mud’ugi ahle ndazina d’i, agi dozi harazi d’uo mi. 

9Ahle suma aduk mbina suma agi tazina ba wana: Agi tagi ni kuluf ma ki 
djedjerem ki b’logom ma nga aduk alum ma nglona kalum ma gureinina mi. 

10Wani ahle suma a nga ki djedjerâ ki b’lo’â d’uo na, agi tazi d’i, agi gologizi nahle 
suma ndjendjed’a. 

11Aluwei suma yed’etna pet, agi mud’uziya. 

12Wani suma agi mud’uzi d’uo na ba wana: B’aruna, agigilauna ki b’aru ma vik 
kulufâ, 

13araka, tokseid’a, aba’â kandjavam pet mi, 

14gagauna kandjavam pet, 

15arigeta, atukturuna, akeketna ki bolona kandjavam pet mi, 

16tchohôd’a, iwiud’a, alei sïna , 

17bud’ufa, kokorona, madjepma, 

18taglarâ, garuma kandjavam pet mi, alei d’a hle tat d’igi bizikorona na d’a 
kabebeina. 

19Ahle suma giging suma a dram kä na pet, agi golozi nahle suma ndjendjed’a, ar 
agi mud’uzi d’i. 

20Aluwei suma yed’etna pet, agi mud’uziya. 

21Agi mud’ugi vama mat ti. Agi hagizi ni mangei ma nga avo hatagina, kayam mi 
mud’umu, d’oze agi guzum mbei abo angeina, kayam agi ni suma a tinigi iragi 
vagi mi Ma didina Alo maginina. Ar agi yagi gor ahuna kambira hasumba d’i. 

Gat ta hat yam dimid’a 

22Moise mi de kua ala: Kur biza d’a lara ge pet, agi pad’agi vun dima hahle suma 
agi fazi kur asinegina. 

23Agi mba tagizi avok Ma didina Alo magina ata yima mam mba mi manam á tin 
simiyêm kuana, nala, dima hawu maginina, hi süm guguzlu magid’ina, hi mbul 
maginina, gro d’uwarâ hi d’uwar magi ma nglona ki d’uwar magi ma gurei ma a 
vut avo’â mi, kayambala agi had’agi á le mandara Ma didina Alo magina burâ ki 
burâ d’a. 

https://es.bibles.org/mpg-AB/Deut/15#Deut.14.16!f.1

24Fata Ma didina Alo magina mi b’e wa vunam kagi mi zulugiya wa ahlena duzî 
ba, agi ndak á i ki dima gak ata yima mam mba mi manam á tin simiyêm kuana 
d’uo abo yagi ma deina ni, 

25agi guzugi dim máma woyo, agi igi ki bege ndata ata yima Ma didina Alo magina 
mi manam á kud’urom kuana. 

26Ni kua ba, agi mba guzugi ahle suma agi minizina, nala, d’uwar ma nglona ki ma 
gureina, süm guguzlud’a ki süm ma ding ma ayîna. Agi ki sum magina, agi tagizi 
avok Ma didina Alo magina ki furîd’a. 

27Ar agi maragi yam ma hi Levi ma mba mi kak avo hatagina d’i. Kayam mam nga 
ki b’raud’a d’oze djo ma te zlapa ki sed’egi d’i. 

28Kur dabid’a hi biza d’a hindid’a, agi mbagi ki dim ma kur biza d’a hindi ndatina, 
agi tchugum kä kur azì ma agi mba kagagi kuana. 

29Ma hi Levi ma nga ki b’raud’a d’oze djo ma te ki sed’egi d’uo na, angeina, ma 
hokuyod’a, katcha d’a modonod’a suma a mba kak avo hatagina, a mba mba, a 
tumu, a hoba, kayambala Ma didina Alo magina mi b’e vunam kagi kur sun nda 
lara ge pet ta agi mba lat kabogid’a d’a. 

Gat ta a hat á mbàd’id’a 15 

Biza d’a kid’iziya d’a hulong ahlena akulo peta 

1Moise mi de kua ala: Dabid’a hi biza d’a kid’iziya d’a lara ge pet, agi hulongôgi 
ahle suma suma a dengêgizina akulo. 

2Wana ni gat ta agi mba hulongôgi ahlena akulo mi simiyêzid’a: Le a tchi wa wala 
akulo yam biza d’a a hulong ahlena akulo mi simiyêzi á subur Ma didinid’a ni, 
suma pet suma a he balâ mi ndrozinina, a djobom mbi. Ar a tes ndrozina ki 
b’oziyozina akulo ala a wuragaziziya d’uo mi. 

3Agi ndak á tezegi angeina á wuragagiziya. Wani agi djobogi bal ma b’oziyogina á 
ndum abogina d’i. 

4-5Le agi gagi yagi kä ad’u zlad’a hi Ma didina Alo maginid’a gagazi, le agi ngomogi 
vun ma he ma an hagizi inina ni, a mba fe sama hou adigagi d’i, kayam Ma didina 
Alo magina mba mi b’e vunam yam ambas sa mam nga mi hagizi d’a agi hlat á tat 
djona wanda. 

6Ma didina Alo magina mba mi b’e vunam kagi d’igi mam hle vunam na. Andjaf 
suma a mba ndahlena abogi ngola, wani agi mba ndagi va abozi d’i. Agi mba tagi 
yam andjaf suma ablaud’a, wani azi mba te kagi d’i. 

7Le ma houd’a mi nga aduk b’oziyogina ki sed’egi kur ambas sa Ma didina Alo 
magina nga mi hagizid’a ni, agi b’alagi hurugi kiki djinigi abogi ad’enga á hum va 
d’uo d’a d’i. 

8Wani agi malagi abogi woi agi hum balâ yam vama mi kid’agama. 

9Agi gologi tagi djiviya, ar agi djib’eregi djib’er ra tchod’a kurugi ba, agi dagi ala: 
Biza d’a kid’iziya d’a hulong ahlena akulod’a ar go, agi gologi wiyegi ma houd’a is 
á wum hohowom á hum va d’uo d’a d’i. Mam mba mi tchi avok Ma didina kagiya, 
tcho ndata mba d’i arî kagiya. 

10Ar agi hum he d’a hawad’a bei gigrita. Ni kayam ndata ba, Ma didina Alo magina 
mba mi b’e vunam kagi kur sun nda lara ge pet ta agi mba lata. 

11Suma houd’a a mba ba bei kak adigagi kur ambas magid’a d’i. Ni kayam ndata 
ba, an hagi vun ma he ma wana: Agi malagi abogi woi á he va mi wiyegina, mi ma 
houd’a ki ma kid’ak ma nga kur ambas magid’ina mi. 

Tchuk ka akulod’a hi magumeinid’a 

12Moise mi de kua ala: Le wiyegi ma Hebre-na, le natchad’a d’oze mandjufâ, mi 
gus tam mbei abogi d’igi magoma na ni, ar mi lagi sunda bizad’a karagaya, wani 
kur biza d’a kid’iziyad’a agi gum akulo. 

13Ata yima agi gum akulona, ar agi gum akulo abom hawa d’i. 

14Agi hum he d’a hawa d’a aduk d’uwar magi ma gureinid’a, aduk awu magina kä 
avun ambid’a’â, aduk süm guguzlu magid’a ata yima mired’et kuana. Agi hum 
ahle magi suma djivi suma Ma didina Alo magina mba mi b’e vunam kagi ki 
sed’ezina. 

15Agi djib’eregi ala adjeu agi ei ni magomba kur ambas sa Ezipte d’a Ma didina 
Alo magina mi tchugugï woi akulo kura. Ni kayam ndata ba, an hagi ini vun ma he 
ma wana wana. 

16Wani le magom magina mi dagi ala: An min nde woi avo hatagi d’uo, kayam 
mam hurum vagi ki sum magina, mi kak avo hatagi ki halasa mi ni, 

17ata yi máma agi hlagi leleuna, agi tchom humam ata agu ma avun agre’îna. Mam 
mba mi arî magom magina ki iram fafat; agi lagi ki magom mba atchad’a ni hina 
mi. 

18Agi lagi gigrit á gum akulo d’i, kayam mi lagi sun nda bizad’a karagaya, mi zlap 
sunda hi sama le sun nda beged’ina yam mbà. Ma didina Alo magina mba mi b’e 
vunam kagi kur sunda pet ta agi mba lata. 

Gro d’uwar ma vut avo’â 

19Moise mi de kua ala: Agi tinigi gro d’uwar magi ma andjof ma mi vut avok aduk 
d’uwar magi ma nglona ki ma gureinina irazi vazi mi Ma didina Alo magina. Ar 
agi lagi sunda ki gor amuhl ma mi vut avo’â d’i, ar agi tchawagi gor timi ma mi vut 
avo’â woi d’uo mi. 

20Agi ki sum magina agi mud’ugizi avok Ma didina Alo magina bizad’a ki bizad’a 
ata yima mam mba mi manama. 

21Le mi daka nala dileîd’a d’oze duka d’oze ma b’lak tama ni, ar agi ngad’am 
buzuna mi Ma didina Alo magina d’i. 

22Agi mud’umî ata yima agi mba kagagi kuana; sama ndjendjed’a ki ma yed’etna 
djak a mba mud’um d’igi sana mi mut du’â kazar ma a yum ala serfena na. 

23Wani agi tagi buzuna d’i, agi vom kä woi andaga d’igi mbina na. 

Gat ta a hat á mbàd’id’a 16 

Vun til ma Pa’â 

1Moise mi de kua ala: Agi ngomogi til ma a yum ala Abip-ma, agi lagi vun til ma 
Pa’â á subur Ma didina Alo magina. Kayam ni kur til ma Abip-ma ba, Ma didina 
Alo magina mi buzugugï woi avo Ezipte andjege. 

2Agi ngad’agi d’uwar ma nglona ki ma gureina Pa’â mi Ma didina Alo magina ata 
yima mam mba mi manam á kak kuana. 

3Ata yima agi lagi vun tilîna, agi tagi avungô ma a lum kangufina d’i, wani agi tagi 
navungô ma a lum bei angufina gak burâ kid’iziya. Navungô ma djib’era, kayam 
agi buzugugï woi kur ambas sa Ezipte-d’a ni ki b’at tad’a. Agi mba djib’eregi yam 
bur ma agi buzugugï woi yam ambas sa Ezipte-d’ina burâ ki burâ ata yima agi nga 
ki iragi yam andagad’ina. 

4Ar sa mi wangufa avo hatagi d’oze yam ambas magid’a kur bur ma kid’iziya 
máma d’i. Hliuna hi vama agi mba ngad’am ki fladeged’a kur bur ma avo’îna, agi 
aram akulo gak tcha yorogo d’i. 

5Agi ndak nga á ngad’agi ahle suma Pa’â ata yima lara ma Ma didina mi manam 
nga á kak kua d’uo na d’i. 

6Wani nata yima Ma didina Alo magina mba mi manam á kak kuana ba, agi mba 
ngad’agi ahle suma Pa’â kua ki fladege d’a afata i nikid’a ata ler ra agi buzugugï 
woi avo Ezipte-d’a. 

7Agi mba yagi hliu va mama, agi mba tagizi ata yima Ma didina Alo magina mba 
mi manama. Yorogod’a agi hulongôgi igi kur zlub’u magid’a. 

8Agi tagi avungô ma a lum bei angufina gak burâ karagaya kur bur ma kid’iziyana, 
agi togogi tok ka ngola avok Ma didina Alo magina. Ar agi lagi sun kur bur máma 
d’i. 

Vun til ma Pantekot-na 

9Moise mi de kua ala: Agi mba ndumugi dimasa ndundum kid’iziya, agi tinigi 
ad’ud’a ndumba ni kur bur ma agi mba tinigi ad’ud’a á ze geme maginina. 

10Bugola, agi lagi vun til ma Pantekot-na á he ngola mi Ma didina Alo magina. Agi 
mbagi ki he d’a hawa d’a kur min magid’id’a, ngad’a yam b’e vun ma Ma didina 
Alo magina mba mi b’agizi kagina. 

11Agi ki grogi suma andjofâ ki grogi suma aropma kazungeî magina ki yugunei 
magina ki ma hi Levi ma mba mi kak avo hatagina zlapa kangeina ki ma 
hokuyod’a katcha d’a modonod’a suma a mba kak adigagina, agi lagi furîd’a avok 
Ma didina Alo magina ata yima mam mi manam á kak kuana. 

12Ata yi máma agi djib’eregi ala adjeu agi ei ni magomba Ezipte, agi ngomogi gat 
ndata, agi tid’igi kat mi. 

Vun til ma zlub’ud’a 

13Moise mi de kua ala: Le agi togiya wa awu magina, le agi mired’egiya wa 
guguzlu magid’a da ni, agi lagi vun til ma zlub’ud’a gak burâ kid’iziya. 

14Agi ki grogi suma andjofâ ki grogi suma aropma kazungeî magina ki yugunei 
magina ki ma hi Levi-na kangeina ki ma hokuyod’a katcha d’a modonod’a suma a 
mba kak avo hatagina, agi lagi furîd’a kur vun til máma. 

15Agi lagi vun til ma he ngola mi Ma didina Alo magina máma gak burâ kid’iziya 
ata yima mam mba mi manama. Agi lagi furî d’a ngola, kayam Ma didina Alo 
magina mba mi b’e vunam kawu magina mba mi nde duta, mba mi b’e vunam 
kagi kur sun nda lara ge pet ta agi mba lata mi. 

16Kur bizad’a tu andjuvei magina pet a i avok Ma didina Alo magina yazi hindi ata 
yima mam mba mi manam á le vun til ma a lum kavungô ma a lum bei angufina, á 
le vun til ma Pantekot-na, á le vun til ma zlub’ud’a mi. Ar sa mi i avok Ma didina 
Alo magina abom hawa d’i. 

17Ar nge nge pî mi he ni vama ndak yam b’e vun ma Alo magina mba mi b’amzi 
kama. 

Gat ta yam suma ka sariyad’id’a 

18Moise mi de kua ala: Agi tinigi suma ka sariyad’a ki suma nglo suma kazina hur 
azì ma lara ge pet ma Alo magina mba mi hagizina ad’u andjavagiya. Azi ka 
sariyad’a hi sumid’a ni ki d’ingêra. 

19Ar agi b’lagagi sariya d’a d’ingêra d’i, ar agi managi sana yam iram go d’i. Ar agi 
vagi he d’a hawa d’a mbut ira abo sa d’i, kayam he d’a hawa d’a mbut ira nga d’i 
duk ir suma ned’a woi á b’lak zlad’a hi suma d’ingêrîd’a. 

20Agi kagi sariya d’a d’ingêra, agi tid’igi kad’u, kayambala agi kagagi yam ambas 
sa Ma didina Alo magina mba mi hagizi á tat djona wanda d’a. 

Alona mi d’el suma á tuwal fileina 

21Moise mi de kua ala: Ar agi pagi agu ma fileina gen yima ngal ahle suma ngat 
buzu ma agi mba minim mi Ma didina Alo maginina d’i. 

22Agi pagi ahina d’a fileina gevem mbuo mi, kayam ni vama Ma didina Alo magina 
nga mi minim mbuo na. 

Gat ta a hat á mbàd’id’a 17 

1Ar agi hagi amuhlâ d’oze timi ma daka d’oze ma tam djivi d’uo na vama ngat 
buzuna mi Ma didina Alo magina d’i. Kayam ni vama ndjendjed’a avok Ma didina 
Alo magina. 

2Dam kur azì ma ngol ma Ma didina Alo magina mba mi hagizina, atchad’a d’oze 
mandjufâ mba mi le vama tchona avok Ma didina Alo magina á but vun mam ma 
djin ma mi djinim ki sed’egina woi 

3á kud’or alo ma tetengâ á grif kä avoromu, avok afata, d’oze avok tilâ, d’oze avok 
ahle suma lara ge suma sä kur akulod’a suma an hagi nga vuna kazi d’uo na kla ni, 

4ata yima agi humugi zla ndatina, agi halagi ad’u zla ndata djiviya, ahle ndazina ni 
gagazi zu? Na ni a nga gagazi zu? Le sun nda ndjendje ndata laduk Israel-lâ gagazi 
ni, 

5ata yi máma agi mbagi ki sa máma, atchad’a d’oze mandjuf ma mi le sun nda 
tcho ndatina woi abu avun azina, agi durum kahinad’a gak agi tchum mbeyo. 

6Sama a tchugum zlad’a kama a mba tchumî yam glangâsâ hi suma mbà d’oze 
suma hindina tua; glangâsâ hi sama tuna, mi ndak nga á tchum mbi. 

7Suma glangâsâ a yo abozi akulo avok kikidji á tchumî aziya, ablau d’a peta ti yo 
abot ni bugolo. Hina wani, agi mba d’elegi tcho d’a led’a woi adigagiya. 

Zlad’a ndak á kat irat ata yima a tinim iram vama 

8Moise mi de kua ala: Le zlad’a tchol hur aziyagi yam mat ma tchid’a, d’oze kal la 
kal yam sanid’a, d’oze dak ka sana mi dak wiyemid’a, le zla ndata agi ndak á kat 
irat tuo ni, agi igi ki zla ndata ata yima Ma didina Alo magina mba mi manama. 

9Agi igi gen suma ngat buzuna suma hi Levi-na ki ma ka sariya ma nga mi le 
sunda ata yi mámina, agi djobogiziya; azi mba dagi yam sariya d’a ka ndata. 

10Agi mba kagagi ni yam zla d’a azi dagizi ata yima Ma didina mba mi manamid’a, 
agi mba tid’igi ni yam zla d’a azi dagizid’a memet. 

11Agi tid’igi ni yam gat ta azi mba had’agizid’a ki sariya d’a azi mba dagizid’a, agi 
d’ezegi woi yam zla d’a azi mba dagizid’a á igi abo mandjuf foze abo ma gula d’uo 
mi. 

12Le sama le yam mba ad’enga, le mi hum nga zlad’a hi ma ngat buzu ma nga mi le 
sunda avok Ma didina ki ma ka sariyad’a d’uo ni, ar agi tchagi sa máma woyo. 
Hina wani, agi mba d’elegi tcho d’a led’a aduk Israel-lâ. 

13Hina wani, ablaud’a pet mba d’i le mandarâ, sa mba mi le yam mba ad’eng nga 
hina d’a bugol luo d’a. 

Gat ta yam zlad’a hamulid’a 

14Moise mi de kua ala: Fata agi kalagi yam ambas sa Ma didina Alo magina mba 
mi hagizid’a, ata yima agi hlat agi kagagi katna, dam agi mba dagi ala: Ami minimi 
amulâ kami d’igi andjaf ma ding ma nguyumina na kla ni, 

15agi tinigi ni sama Ma didina Alo magina tamba mi manama. Agi tinigi ni wiyegi 
ma Israel-lâ, agi tinigi andjaf ma ding kagi d’i. 

16Ni sama mi kakulumeina ablaud’ina d’i, ni sama mi sun suma á i Ezipte á guzï 
akulumeina ablaud’ina d’uo mi, kayam Ma didina mi dagi ala ar agi hulongôgi kur 
ambas ndata d’i. 

17Nga ni sama vik aropma ablaud’a á walam mbei kAlonina d’i, nga ni sama tok 
bege d’a hapa ki lora ngolina d’uo mi. 

18Le mi kak yam zlam mam mba amula ni, mi b’ir mbaktum mba gat ta nga ged’a 
kä avok suma ngat buzu suma hi Levi-nid’a, yam mam tamba. 

19Mi gat kä gevem ata yima mam nga ki irama, mi ndumut burâ ki burâ, kayam mi 
hat á le mandara Ma didina Alo mama, á ngom zlad’a pet ta nga kur gat ndatid’a 
ki vun ma he ma teteng ma nga kur gat ndatina, á tit kam mi. 

20Hina wani, mam mba mi hle yam akulo yam b’oziyom á wal lei ki vun ma he 
máma á i abo mandjuf foze abo ma gula d’uo mi, kayambala mam kandjavam a te 
leud’a yam Israel-lâ gak didinu d’a. 

Gat ta a hat á mbàd’id’a 18 

B’raud’a hi suma hi Levi-nid’a 

1Moise mi de kua ala: Suma ngat buzu suma hi Levi-na kandjafâ hi Levi ma dingâ 
pet, a mba fe b’raud’a d’oze djona aduk Israel-lâ d’i. Te mazina nahle suma ngat 
buzu suma ngal suma a mba hazi mi Ma didinina. 

2Azi mba fe djo ma ted’a aduk b’oziyozina d’i, kayam Ma didina mba mi arî djo 
mazina d’igi mam tamba mi dazi na. 

3Wana ni b’raud’a hi suma ngat buzuna d’a suma a hahle suma ngat buzuna a 
mba hazizid’a: Le namuhlâ d’oze timina ni, a mba he ma ngat buzuna bigid’a ki 
piplengâ ki bibirina mi. 

4Agi hum awu magi ma ne avo’â, gemena, süm guguzlud’a ki mbulâ zlapa ki 
tumus tumiyô magi suma a tchawazi avo’â mi. 

5Kayam Ma didina Alo magina mi manam aduk andjafâ pet, kayam mam 
kandjavam a tchol avorom á lum sunda burâ ki burâ. 

6Le ma hi Levi-na mi tchol kur min mamba kur yima mam nga kua aduk Israel-
lîna á i ata yima Ma didina Alo magina mba mi manam á kak kuana, 

7le mi le sunda mi Ma didina Alo magina d’igi b’oziyom suma hi Levi suma a nga 
le sunda ata yi mámina na ni, 

8ar mi fe b’raud’a yam te mama dedege d’igi mazina na bei ndum bege d’a mi fat 
kahle suma mi guzuzi woi habuma ba. 

Suma djok vun suma ka zlad’a ki suma djok vun suma gagazina 

9Moise mi de kua ala: Fata agi kalagi yam ambas sa Ma didina Alo magina mba mi 
hagizid’a, ar agi had’agi á lagi ahle suma ndjendjed’a d’igi andjaf suma kur ambas 
ndatina a nga lazi na d’i. 

10Ar a fe sama he goroma d’oze goromba á ngala kakud’ina, d’oze sama 
djop fileina, d’oze sama djop ki tchitchiud’ina, d’oze sama kuma ma mbut ir suma, 
d’oze sama ve kumana, 

11d’oze sama tin gireid’a, d’oze sama djop ki muzuk ma tchonina, d’oze sama djop 
ki suma azuleinina avo hatagi d’i. 

12Kayam suma lahle suma hina na ni suma ndjendjed’a avok Ma didina. Ni kayam 
ahle suma ndjendje suma hina na ba, Ma didina Alo magina nga mi dik andjaf 
sum ndazina woi avorogi wana. 

13Kayam ndata, agi hagi tagi pet mi Ma didina Alo magina. 

14Andjaf suma agi nga digizi woi avorogi wana: Ni suma a nga hum vun suma a 
nga djop ki tchitchiud’ina, d’oze suma djop fileina. Wani Ma didina Alo magina mi 
hagi nga lovota á lahle ndazina d’i. 

15Ma didina Alo magina mba mi tchol ki ma djogom vunama tu ma adugï 
b’oziyogina ma d’igi an na na. Agi mba humugi zla d’a mam mba mi dagizid’a. 

16Mba mi ndak vun vama agi djobom ata Ma didina ad’u ahina d’a Horep-pa kur 
bur ma agi togogina ata yima agi dagi ala: Ar ami humumi dela hi Ma didina Alo 
maminid’a ami wami aku d’a ngol ndata d’i, tala ami bomi woi d’a d’i. 

17Ma didina mi dan ala: Zla d’a sum ndazina a data ni zla d’a irata. 

18An mba ni tchol ki ma djogon vunana tu ma adugï b’oziyozina ma d’igi ang na 
na, an mba ni tinim zla manda avunamu; mam mba mi dazi ahlena pet suma an 
mba ni hum vuna kazina. 

19Le sana mi hum nga zla d’a ma djok vun máma mba mi dat ki simiyênda d’uo ni, 
an tanda mba ni ngobomu. 

20Wani ma djok vun ma yam mba ad’eng ma nga mi de zlad’a ki simiyên nda an 
dumzi nga d’uo d’a, d’oze ma nga mi de zlad’a ki simiyê alo ma dingîna, ma djok 
vun máma, an mba ni tchum mbeyo. 

21Dam agi mba dagi kurugi ala: Ni nana ba, ei mba wei ala ihî ni zlad’a hi Ma 
didinid’a d’uo ge kla ni. 

22Le ma djok vuna mi de zlad’a ki simiyê Ma didina ala: Zlad’a mba le hina, le zla 
ndata ti le nga hina d’uo ni, zla ndata ti tcholï nga nata Ma didina d’i. Ma djok vun 
máma mi de ni zla mam mba ki yamba. Agi lum mandaram mbi. 

Gat ta a hat á mbàd’id’a 19 

Azì ma nglo ma ngei tad’a 

1Moise mi de kua ala: Fata Ma didina Alo magina mi dap andjaf suma mam nga mi 
hagizi ambas mazid’a woi ata yima agi digizi woina, agi kagagi kur azì mazi ma 
nglona, agi kagagi avo hatazina mi d’a, 

2ata yi máma agi managi azì ma nglona hindi kur ambas sa Ma didina Alo magina 
nga mi hagizi agi hlat wanda. 

3Agi gagi lovota, agi walagi andaga d’a Ma didina Alo magina nga mi hagizid’a kä 
ad’u hindi kayambala sama lara ma tchi matnina, mi ring mi ngei tam kua d’a. 

4Wana ni lovot ta sama tchi matna mi ring kur azì máma á sut tam ata yima mi 
tchi ndrama bei min mamba bei mi vum kurum avok ba na: 

5Le sana mi i abagei ka aguna ki ndrama, mi nde ka aguna, wani andjetna siyam 
pat mi nde yam ndrama mi tchumu ni, sa máma mi ring kur azì ma ngol ma ding 
tu hazì mámina, mi sut tam 

6kayambala le yina dei kla ba, ma sä atchugula kur hur mam ma zala, mi digim mi 
fum mi tchum mbuo d’a, kayam ma tchi ndrama máma mi vum nga kurum avok 
ki. 

7Ni kayam ndata ba, an hagi vuna ala: Agi managi azì ma nglona hindi ni na. 

8-9Wani le agi ngomogi vun ma he ma pet ma an hagizi inina, le agi tid’igi kamu, le 
agi lagi yam Ma didina Alo magina, le agi gagi yagi kä á le min mamba teteu mi ni, 
mam mba mi igi andaga magid’a avogo, mam mba mi hagi ambasa pet ta mam hle 
vunam kat mabuyogi ngolo á hagizid’a. Ata yi máma agi mba managi azì ma 
nglona kua hindi yam ma avok ma hindi ma ngei ta máma. 

10Hina wani, a mba tchi sama bei zlad’a kama kur ambas sa Ma didina Alo magina 
nga mi hagizi agi hlat wanda d’i. Hina wani, zlad’a mba d’i vagi d’uo mi. 

11Wani le sana mi ve ndrama kurumu, mi i burum kä, mi nde kam mi tchumu ni, 
le mi ring kur azì ma ngolâ tu hazì mámina pî, 

12suma nglo suma kur azì mam ma ngolîna a sun atamu, a vumïya, a hum abo 
sama sä atchugula mi tchum mbeyo. 

13Agi dugugi iragi woi kamu, agi wum hohowom mbi. Hina wani, agi mba d’elegi 
Israel-lâ á tchi sama bei zlad’a kama, agi mba kagagi ki halasa mi. 

Ir hagad’a hi yinid’a 

14Moise mi de kua ala: Fata agi kagagiya wa yam andaga d’a a mba b’rawagizi d’a 
Ma didina Alo magina mba mi hagizi agi hlata da ni, ar agi djogogi ir haga d’a a 
ngagizi avok ki ndroginid’a d’i. 

Suma glangâsâ 

15Moise mi de kua ala: Glangâsâ hi sama tunina, mi ndak nga á ve sama le tchod’a 
ki zlad’a d’i. Le tcho d’a tchi matna d’oze tcho d’a lara pî d’a mi lata, glangâs ma ve 
sana ki zlad’ina ni suma mbà d’oze suma hindi tua. 



348 

 

 
Bible azumeina 

© 1999, Alliance Biblique du Tchad 

 

 

 

16Wani le sama glangâs ma aboina mi tchuk zlad’a yam tcho d’a sana mi lata ni, 

17suma mbà ndazina a i ki zla mazid’a avok Ma didina avok suma ngat buzuna ki 
suma ka sariya suma a nga le sunda kur bur mámina. 

18Suma ka sariyad’a a hal ad’u zla ndata djiviya. Ma glangâs máma, le mi le 
glangâs ma aboina yam ndrama ni, 

19ata yi máma agi lagi ki sed’em d’igi mam nga hurum á le ndrama na mi. Hina 
wani, agi mba d’elegi tcho d’a led’a woi adigagiya. 

20Suma dingâ a mba hum hina, wani a mba le mandarâ, sa mba mi le tcho d’a tchi 
matna adigagi d’uo d’a. 

21Agi dugugi iragi woyo, agi wagi hohowa sa d’i. Sama tchi sanina, agi tchum 
mbeyo; sama tcho ir ndramina, agi tchom mamba mi; sama kus sï ndramina, agi 
kuzum mama mi; sama kus abo ndramina, agi kuzum mama mi; sama kus asem 
ndramina, agi kuzum mama mi. 

Gat ta a hat á mbàd’id’a 20 

Gat ta yam ayî ma durîd’a 

1Moise mi de kua ala: Fata agi igi á dur ayîna ki magi suma djangûnid’a, le agi 
wagi akulumeina ablaud’a ki pus ma dur ayîna teteng ki suma ablaud’a kalagiya 
ni, agi lagi mandar ri. Kayam Ma didina Alo magi ma buzugugï woi kur ambas sa 
Ezipte-d’ina, mi nga ki sed’egiya. 

2Ata yima agi mbagi go avun ayî ma durîna, ar ma ngat buzuna mi tchol avok 
suma, 

3mi dazi ala: Agi Israel-lâ, agi humugiya, agi mbagiya wa go ini á dur magi suma 
djangûna. Ar hurugi ka mbina d’i, ar agi lagi mandar ri, ar vunadigagi pat fek ki, 
ar agi zlagagi avorozi d’uo mi. 

4Kayam Ma didina Alo magina nga mi tit ki sed’egi á dur magi suma djangûna 
kagi á sud’ugiya. 

5Bugola, suma nglo suma avok suma durîna a de zlad’a mi suma ala: Ni nge mi 
min azì ma awilina mi bur nga kur ruo tua ge? Ar mi hulong avo hatamu, tala a 
tchum avun ayîna kat ba, sama ding mi bur kur ruo d’a. 

6Ni nge ba, mi pe guguzlud’a mi tat nga vud’ut tuo tua ge? Ar mi hulong avo 
hatamu, tala a tchum avun ayîna kat ba, sama ding mi tat vud’ut tuo d’a. 

7Ni nge ba, mi ka atchad’a abagei mi nga bei mi vat ke? Ar mi hulong avo hatamu, 
tala a tchum avun ayîna kat ba, sama ding mi vat tuo d’a. 

8Suma nglo suma avok suma durîna a i avok ki zla d’a ded’a, a de kua ala: Ni nge 
ba, mi nga ki mandarâ, vunadigam pat fek ke? Ar mi hulong avo hatam tala 
b’oziyom tazi tchuk lus d’igi mam na d’uo d’a. 

9Le suma nglo suma avok suma a dap wa zla d’a ded’a mi suma da ni, a tin azigar 
suma nglona yam suma. 

10Le agi mbagi sä wa avun azina go á durâ ni, agi dagi suma hur azì mámina ki del 
la djivid’a á mba ki halasa. 

11Le azi hulongôgi zla d’a ded’a djivid’a ki halasa, a malagi vun azina mi ni, sum 
ndazina a arî magina, a mba lagi sunda mi. 

12Wani le azi min vagi atazi d’uo, le a min ni durâ ni, agi durugi azì máma. 

13Fata Ma didina Alo magina mi hagiziya wa abogiya ni, agi tchagi andjof suma 
kur azì mámina woi pet. 

14Wani aropma ki gugureina ki d’uwarâ kahlena pet suma agi mba yozi 
hurumbina, a arî magina. Agi tagi ahlena hi magi suma djangû suma Ma didina 
Alo magina mba mi hagizi abogina. 

15Agi lagi kazì ma nglo ma sä woi dei ma nga kur ambas sa agi mba kagagi kata 
d’uo na ni na. 

16Wani suma kur azì ma nglo ma kur ambas sa Ma didina Alo magina mba mi 
hagizi agi hlata, agi aragi sa tu bei tchid’a d’i. 

17Agi dabagi sum ndazina woi kakaf, nala, suma Het-na, suma Amor-râ, suma 
Kanan-na, suma Peris-sâ, suma Hef-fâ ki suma Jebus-sâ d’igi Ma didina Alo 
magina mi hagi vuna kazi na, 

18kayambala azi had’agi á tit blogozi á le sun nda ndjendje d’a azi nga lat malo 
mazinid’a d’uo d’a. Le agi lagi hina ni, agi lagi ni tchod’a avok Ma didina Alo 
magina. 

19Le agi nguyugi azì ma ngolâ á durâ á hlagizi ba, agi lagi burâ ngola ni, agi kagi 
agu ma vuta woi kandjetna d’i. Ni mam ba, agi mba tumu; ar agi kam mbei d’i. 
Agu ma abageina ni sana ba, agi nguyum á durâ zu? 

20Wani agi kagi nagu ma a nga tum mbuo na, agi minigizi kagi á ngui azì ma nga 
mi durugi ayîna máma gak agi hlagiziya. 

Gat ta a hat á mbàd’id’a 21 

Mat ma a we nga sama tchuma d’uo na 

1Moise mi de kua ala: Fata agi le kalagiya wa kur ambas sa Ma didina Alo magina 
mba mi hagizi agi hlata, le agi fagi sana mad’am ged’a kä abagei bei agi wagi sama 
tchuma ni, 

2ar magi suma nglona ki magi suma ka sariyad’a a i a nga yima aduk mad’a sa 
máma kazì ma nglo ma nguyuma 

3á we azì ma go ki mat mámina. Suma nglo suma kur azì mámina a vamuhl hla 
wei d’a a le nga sunda ki sed’et tuo d’a a gat nga dju’â kelet tuo mi d’a. 

4Suma nglo suma hur azì mámina, a i ki sed’et kur hor ra djang mbina ata yima sa 
zumum nga d’uo ma zar nga awu kua d’uo na. Go ki hor ra djang mbina ndata, a 
kuzut mogonod’u. 

5Ata yi máma suma ngat buzu suma andjafâ hi Levi-na a hud’ïya. Ni azi ba, Ma 
didina Alo magina mi manazi á le sun mamba, á b’e vuna ki simiyêmu. Ni azi ba, a 
min zla d’a tugiyo ndata ki zla d’a tchi mat ndata pet mi. 

6Suma nglo suma kur azì ma nglo ma go ki mad’a sa mámina, a mbus abozi yam 
amuhl hla a kuzut mogonot kur hor ndatid’a, 

7azi de woi ala: Abomi do nga ata sa máma d’i, irami we nga sama mi tchuma d’uo 
mi. 

8A de kua ala: Ma didina, ang vat hurung ngei yam mang Israel suma ang tchuguzi 
akulona, ang ndum matna hi sama bei zlad’a kam máma kazi d’i. Ata yi máma 
Alona mba mi vat hurum mbei kaziya. 

9Le agi lagi sun nda d’ingêra avok Ma didina hina ni, agi mba pad’agi zla matna hi 
sama bei zlad’a kama woi kagiya. 

Ved’a hatcha d’a a vad’ï ata yima hurumbid’a 

10Moise mi de kua ala: Fata agi igi á dur ayîna ki magi suma djangûnid’a, le Ma 
didina mi hagiziya wa abogiya, agi yozi wa magomba ni, 

11dam sama ding adigagi mba mi watcha d’a djifâ aduk magumei ndazina, mba mi 
le d’od’oka kat á vat atchad’a kla ni, 

12ata yi máma mi i ki sed’et avo hatamu, ti wel yat teyo, ti tal lilivat tei mi, 

13ti tchuk baru mat ma a vad’ï ki magombina woyo, ti tchuk ta dinga atad’u, ti kak 
avo hatamu, ti tchi hor ra abut kasut gak tilâ sop. Bugola, mi kal ad’ut mi vat 
atchad’a. 

14Wani le tam mbi lum nga djivi kat tuo ni, mi arat ti i yima ndat hurut minima. Ar 
mi guzut tei beged’a d’oze mi lat magomba d’uo mi, kayam mam vat atchad’a da’. 

B’raud’a hi gor ma ngolîd’a 

15Moise mi de kua ala: Le sana mi nga karopma mbà, le hurum ve d’a dinga kal la 
hid’a, le azi djak a vud’um grona, wani le d’a mam le kat ngol luo d’a ti vud’um gor 
mandjufâ avogo ni, 

16ata yima mam b’rawazi djonina, ar mi he b’raud’a hi gor ma ngolîd’a mi gorom 
ma hamam mba mam nga mi le kata balum gorom ma hamam mba mam nga mi 
le kat tuo d’a d’i. 

17Wani mi he b’raud’a hi gor ma ngolîd’a mi gorom ma hamam mba mam nga mi 
le kat tuo d’a yam mbà, kayam gor máma nad’eng mam mba avoka, b’raud’a hi 
gor ma ngolîd’a ni mamba mi. Gor ma bei hum vuna 

18Moise mi de kua ala: Le sana mi nga ki gorom ma yam mba ad’eng ma bei hum 
vuna, nga mi hum vun abum mboze asum mbuo, le azi gad’am pî nga mi humuzi 
d’uo mi ni, 

19a vum a i ki sed’em gen suma nglo suma hur azì mámina, avun agre’â hazì ma 
mam nga kaka kuana. 

20Azi de mi suma nglo suma kur azì mámina ala: Gola! Goromina ni gor ma yam 
mba ad’enga ma bei hum vuna, nga mi humumi d’i, ni gor ma batrangâ, ni gor ma 
gurut ki sümina mi. 

21Ata yi máma suma kur azì mam ma ngolîna pet a durum kahinad’a, a tchum 
mbeyo. Hina wani, agi mba d’elegi tcho d’a led’a woi adigagi kayambala Israel-
lîna pet a huma, a le mandarâ d’a. 

Mat ma a gabam akulona 

22Moise mi de kua ala: Le sama le tcho d’a ndak á matnid’a, le agi tchum agi 
tchugum ziyona kelem agi gabam akulo ata aguna ni, 

23agi aram mad’am mi bur akulo ata aguna d’i, agi tozomî kur bur máma baba, 
kayam sama a gabam akulo ata agunina ni sama Alona mi gum vunina. Agi 
mbud’ugi ambas sa Ma didina Alo magina mba mi hagizi á te kata ndjendjed’a d’i. 

Gat ta a hat á mbàd’id’a 22 

Gat ta a hat yam vana hi ndrangînid’a 

1Moise mi de kua ala: Le agi wagi amuhlâ d’oze timina hi ndraginina nga mi i á 
bad’a woyo ni, agi aram mi ba woi d’i, agi vum im mi salama. 

2Le salama mi nga go ki sed’egi d’uo, agi wum nga d’uo mi ni, agi igi ki va máma 
avo hatagiya, agi ngomom avo hatagi gak bur ma salama mba mi djobom zlama. 
Ata yi máma agi humziya. 

3Agi lagi hina ki koro mama ki baru mam mba ngola ki va mam ma lara ma mi vit 
tei ma agi fuma. Agi aram mi ba woi d’i. 

4Le agi wagi korona hi ndraginina d’oze amuhl mama, mi puk kä lovod’o ni, agi 
golom tä d’i, agi ndjunum hlumzi akulo. 

Gat ta tetenga 

5Moise mi de kua ala: Ar atchad’a ti tchuk baruna hi mandjufîna d’i, ar mandjufâ 
mi tchuk baruna hatchad’ina d’uo mi. Sama mi le hina na mi le ni vama 
ndjendjed’a avok Ma didina Alo magina. 

6Le agi fagi azì aleina glovod’o, le nata aguna akulo d’oze kä andaga grona d’oze 
asena nga kur ba, asuzi ti nga burâ kaziya ni, agi vagi asud’a ki grotna pet ti. 

7Agi aragi asud’a ti iya, agi yogi grod’a kayambala agi kagagi ki furîd’a agi tagi tatâ 
yam andagad’a d’a. 

8Le agi minigi dudur ra awilid’a ni, agi minigi gulumuna avunat akulo kayambala 
sana mi ndeï kä kua ba, buzuwam mi ar kagi d’uo d’a. 

9Ar agi zaragi andjaf ahle suma dingâ aduk asine magi ma guguzlud’a d’i. Le agi 
lagi hina ni, ahle suma kur asine maginina pet zlapa ki vud’a guguzlud’a, a mba 
tinizi irazi vazi mi Ma didina. 

10Ar agi gagi dju’â kel amuhlâ ki korona á zuma tu d’i. 

11Ar agi tchugugi baru d’a a tchilit ki tumus tumiyônid’a zlapa ki baru d’a par ra 
lalavata atagi d’i. 

12Agi djinigi baru d’a botlozi d’a bizeibizeid’a fid’i avun baru ma agi mba 
tchugugizi atagina. 

Gat ta vatchad’a 

13Moise mi de kua ala: Le sana mi vatchad’a, mi zlap ki sed’ed’u, bugol hurum vat 
nga d’uo ba, 

14nde mi tchugut zla d’a aboina kat ala: Gor ndata tit mata nga atat yat tuo. An ni 
vad’u. Kid’a an zlap ki sed’eta, an fat nga gor atchad’a d’uo ni, 

15ata yi máma gor ndata simiyêt a i ki vama tak mala gorozid’a ni gor atchad’a na 
avok suma nglo suma hur azinina. 

16Abut mi dazi woi ala: An ni he goronda mi sama wana, wani mam hurum vat 
nga d’i, 

17mi nde tchugut zlad’a kat ala mam fat nga gor atchad’a d’i. Wana ni vama tak 
ma katna. Simiyêt a tchuk baru ma azi bur kam ma buzuna tub’ak kuana kä avok 
suma nglo ndazina. 

18Suma nglo suma hur azinina a ve sa máma, a tom a gad’amu. 

19A kam sariyad’a kam mi wurak gora abut bege d’a hapa kis, kayam mam mi le 
glangâs ma aboina yam gor ra Israel-la. Bugola, mi vad’u, mi kak ki sed’et gak mat 
mama; mi nga ki lovota á digit tei ti. 

20Wani le zla ndata ni zla d’a irata, le gor atcha ndata a fat nga gor atchad’a d’uo 
ni, 

21ata yi máma a nde ki sed’et tei avun azina habutna, suma hur azinina a durut 
kahinad’a, a tchat teyo, kayam ti le ni sun nda ata yat tuo d’a aduk Israel-lâ, ti 
b’lak tat navo habud’u. Hina wani, agi mba d’elegi tcho d’a led’a woi adigagiya. 

22Le a ve sana mi bur katcha d’a a telet tei dad’a ni, mandjufâ katchad’a djak, agi 
tchazi woyo. Hina wani, agi mba d’elegi tcho d’a led’a woi aduk Israel-lâ. 

23Le sana mi ngaf ki gor atcha d’a a kat dad’a hur azina, mi bur ki sed’ed’u ni, 

24agi buzuguzi woi avun azina, agi duruzi kahinad’a zla tazi djak. Agi tchazi woyo, 
kayam gor atcha ndata ti yi nga akulo d’i, kayam ahle ndazina a le ni hur azina 

avo, kayam sa máma mi burî katcha d’a sama dingâ mi kata. Hina wani, agi mba 
d’elegi tcho d’a led’a woi adigagiya. 

25Wani le sana mi ngaf ki gor atcha d’a a kata nabagei ba, mi b’lagad’u ni, agi 
tchumî mam tu. 

26Agi lagi va ki gor atchad’a d’i, kayam ti le nga tcho d’a ndak á matnid’a d’i. Zla 
ndata ti hle tat ni d’igi sana mi bur ndrama kä, mi nde kam mi tchum na. 

27Gor atcha d’a a kat ta sa máma mi ngavat abageid’a, dam ti tchi wa wulula, wani 
sama ndjunut nga d’uo d’a. 

28Le sana mi ngaf ki gor atcha d’a a kat nga d’uo d’a, mi bed’et mi bur ki sed’et ba, 
a faziya ni, 

29sama bur ki sed’et máma mi wurak bege d’a hapa dok vahl mabud’u, kayam mi 
b’lagad’u, mi vat atchad’a mi. Mi kak ki sed’et gak mat mama; mi nga ki lovota á 
digit tei ti. 

30Ar sa mi vatchad’a habumba á we gandilad’a habumba d’i. 

Gat ta a hat á mbàd’id’a 23 

Suma a nga ndumuzi aduk tok ka d’engzenga d’uo na 

1Moise mi de kua ala: Sama a tom hud’uma d’oze ma a ngad’am d’uwam mbeina, 
mi kal kur toka hi Ma didinid’a d’i. 

2Sama a vud’um akulo aduksuna, mi ndak á kal kur toka hi Ma didinid’a d’i. Le 
nandjavam ma kur atchogoi d’a dogod’ina pî, mi ndak á kal kua d’i. 

3Suma Amon-na ki suma Mowap-ma a kal kur toka hi Ma didinid’a d’i. Le 
nandjavazi ma kur atchogoi d’a dogod’ina pî, mi ndak á kal kua d’i gak didin, 

4kayam azi d’ugulogi nga kavungôna ki mbina d’i. Azi wurak Baläm Beyor gorom 
ma nga kur azì ma Petor ma nga yam ambas sa Mesopotami-d’ina á gagi vuna. 

5Wani Ma didina Alo magina mi min hum Balämmbi, mi mbut vun ma ged’a b’e 
vuna kagiya, kayam mam hurum vagiya. 

6Ata yima agi nga ki iragi tua na, agi djib’eregi yam ndjondjoî mazid’a ki djivi 
mazid’a d’i. 

7Agi gologi Edom-ma is si, kayam azi ni b’oziyogina; agi gologi Ezipte-na is suo 
mi, kayam agi ei nangoyogeina yam ambas mazid’a. 

8Grozi ngolo suma a mba vud’uzi kur atchogoi d’a hindid’ina, a mba kal kur toka 
hi Ma didinid’a. 

Lovot ta ngom kangâ yed’eta 

9Moise mi de kua ala: Le agi buzugugi á ve kangâ á dur magi suma djangûna ni, 
agi gologi tagi djivi kahle suma tchona. 

10Le sa tu adigagi mi b’lak tam ki vama mi mba kam andjegena ni, mi nde woi kur 
kangâ mi kal kur ri 

11gak fladege, mi mbus sei ki mbina, bugol la afata nik dad’a, mi kal kur kangâ tua. 

12Agi i minigi yima o bageid’a sä ni woi bugol kangâ; ni kua ba, agi igi o bageid’a. 

13Agi ngomogi kaweid’a aduk ahle magina. Ata yima agi igi o bageid’ina, agi 
djugud’ogi zula kä, agi ogi sud’ona kua, agi tozom yam kä mi. 

14Ar kang magina mi ka’î yed’et, kayam Ma didina Alo magina nga mi tit kur 
kangâ á ngomogiya, á dik magi suma djangûna woi avorogi mi. Ar mi we vama 
ndjendjed’a avo hatagi we ba, mi hulong ngei kazigam mbi. 

Magom ma ring ngeina 

15Moise mi de kua ala: Le magoma mi ringî abo salama, mba mi ngei kur ambas 
magid’a ni, agi hulongôm mi salama d’i. 

16Agi aram mi kak adigagi ata yima mam hurum minima kur azì ma ngol ma nde 
irama; agi tinim sun nda aneka kam mbuo mi. 

Gat ta yam gaulangîd’a 

17Moise mi de kua ala: Ar mandjuf ma Israel-lâ d’oze atcha d’a Israel-la ti kak 
gaulang ngi. 

18Ar agi mbagi ki he d’a hawad’a hi gaulangîd’a d’oze bege d’a a hat yam adinid’a 
kur gong nga kud’ora hi Ma didina Alo maginid’a á ndak vun vun ma hle ma lara 
ma sana mi hluma d’i, kayam azi djak nahle suma ndjendjed’a avok Ma didina Alo 
magina. 

Gat ta yam bege d’a a hat ki mbinid’a 

19Moise mi de kua ala: Ar agi hagi vama lara ma suma a nga hum á mbinina, d’oze 
beged’a, d’oze tena, d’oze vama ding mi wiyegina ki mbina d’i. 

20Agi ndak á hagi vana mangeina ki mbina, wani agi hagi va ki mbina mi wiyegina 
d’i, kayambala Ma didina Alo magina mi b’e vunam kagi kur sun nda lara ge pet ta 
agi mba lat kur ambas sa agi nga kalagi kur á tagi kat wanda d’a. 

Gat ta yam vun ma hle ma a hlum mAlonina 

21Moise mi de kua ala: Le agi hlagi vunagi á he va mi Ma didina Alo magina ni, agi 
lagi lilinga á hagizi d’i. Le d’uo ni, Ma didina Alo magina mba mi djobogi kamu, agi 
mba mbud’ugi ni suma tchona. 

22Le agi hlagi nga vuna d’uo pî, nga tcho d’i. 

23Wani le agi hlagi vunagi yam va ni, agi tid’igi kamu, agi ndagam memet d’igi zla 
d’a ti ndavunagi kur min magid’a yam vama agi hlagi vunagi kam mi Ma didina 
Alo maginina na mi. 

Gat ta ndot vut agunid’a 

24Moise mi de kua ala: Le agi kalagi aduk asine ma guguzlu ma nga ni magina d’uo 
na ni, agi ndak á tagi vud’a guguzlu d’a agi hurugi minita, wani lovota nga kagi á 
yogizi abogi kur bud’omei magina d’i. 

25Le agi kalagi kur asine ma awu ma nga ni magina d’uo na ni, agi ndak á karagi 
yam awuna kabogi á hosa, wani lovota nga kagi á zagizi ki mbaragumba d’i. 

Gat ta a hat á mbàd’id’a 24 

Gat ta yam dika hatchad’id’a 

1Moise mi de kua ala: Le sana mi vatchad’a, bugola, tam lum nga djivi kat tuo 
kayam vama ti lum nga ata yam mbuo na ni, mi b’irit mbaktum mba dik atchad’a, 
mi hattchi abod’u, mi digit tei avo hatamu. 

2Le ti nde woi avo hatam da ni, ti ndak á ve mandjuf ma dingâ. 

3Le ndjuvut ma vat bugolâ hurum vat nga d’uo, le mi b’irit mbaktum mba dik 
atchad’a mi hattchi abod’u, mi digit tei avo hatamu, d’oze le ndjuvut ma vat 
bugolâ mi mit ni mid’a ni, 

4ndjuvut ma digit tei avo’â, mi ndak á vat ti, kayam ti mbut ndjendjed’a da’, 
kayam ni vama ndjendjed’a avok Ma didina. Ar agi mbud’ugi suma tchona kur 
ambas sa Ma didina Alo magina nga mi hagizi á tagi kat wanda d’i. 

Gat ta yam sama mi vatchad’a awilina 

5Moise mi de kua ala: Le sana mi vatchad’a awiliya ni, agi aram mi i avun ayî ma 
durâ d’i, agi tinim sun nda ding kam mbuo mi, agi aram mi le bizad’a hawa sop á 
le furîd’a kamam mba mam vat awilid’a. 

Gat ta yam vama dengid’a 

6Moise mi de kua ala: Ar agi vagi ahina d’a lutna d’oze gorotna denga abo sa d’i, 
kayam ni vama mam kak ki arid’a kama. 

Gat ta pat sana woid’a 

7Moise mi de kua ala: Le ma Israel-lâ mi ve wiyema, nga mi lum magomba d’oze 
mi guzum mbeyo ni, agi tchum mbeyo. Hina wani, agi mba d’elegi tcho d’a led’a 
woi adigagiya. 

Gat ta yam libinid’a 

8Moise mi de kua ala: Yam zlad’a hi libinid’a, agi ngomogi zlad’a pet ta suma ngat 
buzu suma hi Levi-na a had’agizid’a, agi ngomogizi djiviya, agi tid’igi yam ahlena 
pet suma an hagi vuna kazina mi. 

9Agi djib’eregi yam vama Ma didina Alo magina mi lum ki Miriyam ata yima agi 
nga kur lovota, bugol la agi buzugugï woi kur ambas sa Ezipte-d’ina. 

Gat ta yam vama dengid’a 

10Moise mi de kua ala: Le wiyegina mi nde va abogi mi dengêgi va ni, ar agi kalagi 
avo hatam á veï vama mi dengêgizina d’i. 

11Agi tchologi woi abua; sama mi nde vana abogina, mi vagï vama mi dengêgizina 
woi abua. 

12Sa máma le ni ma houd’a ba, mi dengêgi baru mam mba ngola ni, agi arat ti bur 
abogi d’i. 

13Agi hulongômzi bei afata nika, kayam ni ndat ba, mam zlubut kam kä andjege. 
Hina wani, mam mba mi b’agi vuna kagiya; wana ni sun magi d’a d’ingêr ra avok 
Ma didina Alo maginid’a. 

Gat ta a hat yam ma houd’id’a 

14Moise mi de kua ala: Ar agi kid’eyêgi ir sama hou ma le sun nda beged’ina, d’oze 
ma kid’ak ma le sun nda beged’ina d’i. Le sa máma ni wiyegina d’oze angei ma 
nga kaka yam ambas magid’ina pî, agi kid’eyêm iram mbi. 

15Agi hum bege mam mba mi le sunda kat burâ tud’a bei afata nika, kayam mam 
mi sama houd’a, nga mi le lilinga á ve bege mamba d’i. Le hina d’uo ni, mba mi 
tchi avok Ma didina kagiya, zlad’a mba d’i vagiya. 

Nge nge pî mba mi tchol avun zla mamba 

16Moise mi de kua ala: Ar agi tchagi abuyod’a yam tchod’a hi grod’id’a d’i, ar agi 
tchagi grod’a yam tchod’a habuyod’id’a d’uo mi, ar agi tchagi nge nge pî yam tcho 
mam mba mi lata. 

Gat ta yam ahle suma ndak á lazi yam sama houd’ina 

17Moise mi de kua ala: Ar agi lagi ir angeina d’oze ma hokuyod’a ata yima ka 
sariyad’a d’i, ar agi vagi barud’a hatcha d’a modonod’a denga d’uo mi. 

18Agi djib’eregi ala adjeu agi ei ni magomba kur ambas sa Ezipte-d’a, Ma didina 
Alo magina mi tchugugï woi akulo. Ni kayam ndata ba, an hagi vun ma he ma 
wana wana, agi tid’igi kamu. 

19Fata agi zagi awu maginid’a, le mbugulud’a ti mar kä blogogi kur asinena ni, agi 
hulong yot ti, agi arat ni mangeina ki ma hokuyod’a katcha d’a modonod’a 
kayambala Ma didina Alo magina mi b’e vunam kagi kur sun nda lara ge pet ta agi 
mba lat kabogid’a d’a. 

20Ata yima agi tchagi agu olif maginina, agi lagi hina mi, agi hulongôgi ata 
blangâm ma ar akulona á tchid’a d’i. Agi aragizi ni mangeina ki ma hokuyod’a 
katcha d’a modonod’a. 

21Ata yima agi ngad’agi vud’a guguzlu magid’ina, agi lagi hina mi, agi hulongôgi 
ata blangât ma ar akulona d’i, agi arat ni mangeina ki ma hokuyod’a katcha d’a 
modonod’a. 

22Agi djib’eregi ala adjeu agi ei ni magomba kur ambas sa Ezipte-d’a. Ni kayam 
ndata ba, an hagi vun ma he ma wana wana, agi tid’igi kamu. 

Gat ta a hat á mbàd’id’a 25 

Lovot ta ka sariyad’a 

1Le suma mbà zlad’a nga adigaziya ni, a it avok suma ka sariyad’a. Ma zlad’a vum 
nga d’uo na, ma ka sariyad’a mi gum akulo; ma zlad’a vuma, mi kam sariyad’a 
kamu. 

2Le ma zlad’a vuma, le mi ndak á tod’a ni, ma ka sariyad’a mi ndirim kä andaga, a 
tom avok ma ka sariyad’a ndak yam tcho d’a mi lata. 

3A tom kal blafâ dok fid’i d’i; le a tom ngola hina ni, wiyegina mba mi mbut 
hohoud’a iragiya. 

Gat ta yam amuhl ma to awunina 

4Moise mi de kua ala: Ar agi nigigi gad’id’a avun amuhlâ ata yima nga mi miret 
awuna á tod’ina d’i. 

Gat ta yam atcha d’a modono d’a bei gorîd’a 

5Moise mi de kua ala: Le b’oziyod’a mbà a nga kaka ata yima tuna, le ma tuna mi 
mit bei vut gorâ ni, amamba ti ve sama ding ngi. Wani ndjuvut wiyema mi kal 
ad’ut mi vat djona. 

6Gorot ma ti mba d’i vud’umzi avo’â a ndumum d’igi gorâ hi wiyem ma mitna na, 
kayambala simiyêm mi silei aduk Israel-lâ d’uo d’a. 

7Le sa máma mi min vat tuo ni, atcha ndata ti i gen suma nglona avun azina, ti 
dazi ala: Ndjuvun wiyema mi min ala simiyê wiyema mi yi aduk Israel-lâ d’i, mi 
min van balam wiyema d’uo. 

8Suma nglo suma kur azinina a yumu, a dum zlad’a. Le mi tchol ad’enga mi dala: 
An min vat tuo ni, 

9ata yi máma atchad’a hi wiyemid’a ti hud’ï gevem avok suma nglona, ti pat 
atuguru ma asema, ti tuvom ayôna iramu, ti dala: A mba le ki sama mi min ala 
andjaf wiyema mi djok kuo na ni na. 

10A mba yum aduk Israel-lâ ala Andjafâ hi sama a pad’am atuguruna asem 
mbeina. 

Gat ta yam yima d’el á vum mbuo na 

11Moise mi de kua ala: Le suma mbà a nga to tazi ba, ma dingâ amamba ti mba go 
á prut ndjuvut tei abo ma nga mi toma ba, ti vum d’uwamu ni, 

12agi dugugi iragi woi kad’u, agi wat hohowot ti, agi kat abot teyo. 

Gat ta yam sama d’engzeng ma mbut aboma 

13Moise mi de kua ala: Ar agi tchugugi ahle suma ngà ahlena kur bud’omei 
magina mbà d’i, nala, ma ngol tu mi, ma gor tu mi d’i. 

14Ar agi tchugugi angud’ei suma ngà ahlena avo hatagi ablaud’a d’i, nala, suma 
nglo hiu mi, suma gurei hiu mi d’i. 

15Ar agi tchugugi nahle suma ngà suma memetna avo hatagiya. Hina wani, agi 
mba tagi tatâ yam ambas sa Ma didina Alo magina nga mi hagizid’a. 

16Kayam suma a nga lahle suma mbut ira hina na, Ma didina Alo magina mi golozi 
ni suma ndjendjed’a iramu. 

Amale’â ni suma djangûna hi Israel-lîna 

17Moise mi de kua ala: Agi djib’eregi yam vama suma Amale’â a lum ki sed’egi kur 
glovota kid’a agi buzugugï woi kur ambas sa Ezipte-d’ina. 

18A le nga mandara Alona d’i. Azi a djubugi avun lovota ata yima agi seyêgina, a 
nde kagiya, a tchi suma asezi mi ar bugolâ woi ad’ugiya. 

19Wani fata Ma didina Alo magina mi prud’ugiya wa woi abo magi suma djangû 
suma á nguyugina, mi hagiya wa tuk tad’a kur ambas sa mam nga mi hagizi agi á 
tat djona á te kat wanda ni, agi tchagi simiyê suma Amale’â woi yam andagad’a. 
Ar agi maragi yam zla ndata d’i. 

Gat ta a hat á mbàd’id’a 26 

Gat ta yam awu ma ne avo’â 

1Moise mi de kua ala: Fata agi kalagi wa kur ambas sa Ma didina Alo magina mi 
hagizi á tat djonid’a, agi le hlat wa, agi kagagiya wa kat da ni, 

2nge nge pî adigagi mi yo ahle mam suma ne avok kur asine ma yam andaga d’a 
Ma didina Alo magina nga mi hagizid’a, mi tchuguzi kur gagalagad’a, mi i ki 
sed’ezi ata yima Ma didina Alo magina mba mi manam á tak tam mbei kuana. 

3Mi i ki sed’ezi avok ma ngat buzu ma nga mi le sunda kur bur mámina, mi dala: 
An nga ni de ini woi mi Ma didina Alo mangâ ala: An kal wa kur ambas sa Ma 
didina mi gun tam kat mabuyoi ngolo á heizid’a. 

4Ma ngat buzuna mi ve gagalagad’a abomu, mi tinit kä avokyima ngal ahle suma 
ngat buzuna hi Ma didinina. 

5Mi tchol mi de zlad’a avok Ma didina Alo magina kua ala: Abun ni ma Aram ma 
nga kaka ata yima tuna d’uo na, mi i Ezipte ni ki suma akid’eid’a, mi kak sä azina 
kua. Ata yi máma mi mbut andjaf ma ngol ma sib’ik ma ablauna. 

6Ezipte-na a kid’eyêi ireya, a djobi vuneya, a tini sun nda anek ka magomba kei 
mi. 

7Ei tchi yam Ma didina Alona habuyoi ngolona. Mi humi deleya, mi wei djop vun 
meina ki ndak meid’a ki hohou meid’a mi. 

8Ma didina mi buzugï woi avo Ezipte kabom ma ad’engâ ki bigam mba zid’a kam 
akulo zid’a, kahle suma yoyou suma mandarâ, kahle suma simata, kahle suma 
atchapma, kahle suma ndandalâ mi. 

9Mi tini kur yima wana, mi hei ambas sa wanda nambas sa ambira ki mbul ayuma 
a nga sor kä kuad’a. 

10Ki tchetchemba, gola! An mba wa kahle suma ne avok kur ambas sa Ma didina 
mi handjid’ina. Bugola, mi tinizi kä avok Ma didina Alo magina, mi grif kä mi 
kud’uromu. 

11Bugola, mi le furîd’a ki ma hi Levi-na kangei ma mba mi kak adigagina yam ahle 
suma djivi suma Ma didina Alo magina mba mi hagizi ki sum maginina. 

Gat ta yam dim ma kur biza d’a hindid’inid’a 

12Moise mi de kua ala: Le biza d’a hindi d’a le dima ndak wa ni, agi pad’agi vun 
ahle magina dima pepet, agi hazi mi ma hi Levi-na kangeina ki ma hokuyod’a 
katcha d’a modonod’a. A tumu, a le furîd’a ki sed’egi avun aziyagi mi. 

13Ata yi máma agi dagi woi avok Ma didina Alo magina ala: Ma didina, ami yomi 
ahle suma a tinizi irazi vazina woi avo hatamiya, ami hazi mi ma hi Levi-
na kangeina ki ma hokuyod’a katcha d’a modonod’a d’igi vun ma he ma pet ma 
ang huma na mi, ami tchilami nga d’oze marami nga vun mang ma he kä tu d’uo 
mi. 

14Kur yor ta mamid’a, ami tami nga va kur ahle ndazina d’i, ami lami nga ki 
sed’ezi vama ndjendje d’uo mi, ami hamizi nga yam zla d’a mat tuo mi, ami gami 
yami kä ad’u vun ma hed’a hi ang Ma didina Alo mamina, ami lami sunda yam 
ahlena pet suma ang hami vuna kazina. 

15Ata yang ma kak ma ang tinim iram vam ma sä akulona, ang golomiyâ, ang b’e 
vunang yam ami mang suma Israel-lâ yam andaga d’a ang hamizi d’a ang gun 
tang kat mabuyomi ngolod’a, nala, ambas sa ambira ki mbul ayuma a nga sor kä 
kuad’a. 

Israel-lâ ni suma hi Ma didinina 

16Moise mi de kua ala: Ma didina Alo magina nga mi hagi vuna ini, agi lagi sunda 
yam gata ki vun ma he máma, agi ngomomu, agi lagi sunda kam ki hurugi pet ki 
tagi pet mi. 

17Agi dagi ini woi avok Ma didina ala mi arî Alo magina kayambala agi tid’igi kur 
lovot mamba, agi ngomogi gat mamba, vun mam ma hed’a ki vun mam ma hled’a, 
agi gagi yagi kä ad’u zla mamba mi d’a. 

18Ma didina mi hlagi vuna ini ala agi mba aragi ni sum mama tata d’igi mi dagi na, 
agi ngomogi vun mam ma hed’a mi. 

19Mi min ala agi kagagi ni suma avo’â yam andjaf suma pet suma mi lazina, kur 
subura, kur simi ma yid’a, kur ndak ka memeta mi. Mi min ala agi kagagi ni sum 
mam suma mi tinigi iragi vagi yam sun mamba d’igi mam dagi na. 

Gat ta a hat á mbàd’id’a 27 

ISRAEL-LÂ A LE VUN TILÂ YAM VUN MA DJINDA 
(27–28) 

Ahina d’a a tcholot kad’ut yam Ebal-lid’a 

1Moise azi ki suma nglo suma Israel-lâ a he vuna mablau suma ala: Agi ngomogi 
vun ma hed’a pet ma an nga ni hagizi ini wana. 

2Fata agi djagagi alum ma Jurdê-na á kal yam ambas sa Ma didina Alo magina mi 
hagizid’a, agi tinigi ahuniyô suma nglona kad’uzi akulo, agi bugugizi hapa mi. 

3Fata agi djagagi alum ma Jurdê-na á kalagi yam ambas sa ambira ki mbul ayuma 
a nga sor kä kua d’a Ma didina Alo magina mi hle vunam kat mabuyogi ngolo á 
hagizid’a, agi b’irigi vun ma hed’a hi gatina ata ahuniyô ndazina. 

4Fata agi djagagi alum ma Jurdê-nid’a, agi tinigi ahuniyô suma an hagi vuna kazi 
ini wana kad’uzi akulo yam ahina d’a Ebal-la, agi bugugizi hapa mi. 

5Ata yi máma agi minigi yima ngal ahle suma ngat buzuna mi Ma didina Alo 
magina kahina d’a a tched’et nga ki kaweina d’uo d’a. 

6Agi minigi yima ngal ahle suma ngat buzuna mi Ma didina Alo magina ni kahina 
d’a bei tched’et ba d’a, agi hagi ahle suma ngat buzu suma ngala mi Ma didina Alo 
magina ni kamu. 

7Agi hagi ahle suma ngat buzu suma zlap darigïd’a ni kua mi, agi tagi ni kua, agi 
lagi furîd’a avok Ma didina kua kolâ. 

8Agi b’irigi vun ma hed’a hi gatina pet ata ahuniyô ndazina, agi b’irim djivi tetet. 

9Bugola, Moise azi ki suma ngat buzu suma hi Levi-na a de mi Israel-lâ ki zla tazi 
pet ala: Agi Israel-lâ, agi bagiya, agi humugiya! Ini agi mbud’ugiya wa suma hi Ma 
didina Alo magina. 

10Agi gagi yagi kä ad’u zla mamba, agi tid’igi yam vun mam ma hed’a ki gat 
mamba suma an hagizi inina. 

11Ni kur bur máma ba, Moise mi he vun ma wana mi suma ala: 

12Fata agi djagagi alum ma Jurdê-nid’a, andjafâ hi Simeon-na, hi Levi-na, hi Juda-
na, hi Isakar-râ, hi Josef-fâ ki ma hi Benjamin-na, a tchol yam ahina d’a Garizim-
mba á b’e vuna yam suma. 

13Wani andjafâ hi Ruben-na, hi Gad-na, hi Aser-râ, hi Zabulon-na, hi Dan-na ki ma 
hi Neftali-na, a tchol yam ahina d’a Ebal-la á ge vuna mi suma mi. 

Vun ma ge ma dogo yam mbàna 

14Moise mi de kua ala: Ata yi máma suma hi Levi-na a de zlad’a ki delezi akulo 
ala: 

15Sama mi langus vama tcheta mi yor kawei mala ni sun nda ndjendje d’a sana mi 
lat kabom kur d’al mamid’a ba, mi tinit nga gumun á kud’urod’u ni, Ma didina mi 
gum vuna! Ablau suma petna a hulong ded’a ala: Amin! 

16Sama mi gol asum azi kabum isâ, Ma didina mi gum vuna! Ablau suma petna a 
hulong ded’a ala: Amin! 

17Sama mi djok agu ma a pum ir hagad’a ki ndrama woina, Ma didina mi gum 
vuna! Ablau suma petna a hulong ded’a ala: Amin! 

18Sama mi vit sama duka woi kur tit mambina, Ma didina mi gum vuna! Ablau 
suma petna a hulong ded’a ala: Amin! 

19Sama nga mi ka sariyad’a hangeina ki d’a hi ma hokuyod’a ki d’a hatcha d’a 
modonod’a ata yat tuo na, Ma didina mi gum vuna! Ablau suma petna a hulong 
ded’a ala: Amin! 

20Sama mi bur katchad’a habumbina, Ma didina mi gum vuna, kayam mi mbut 
nabum zulona! Ablau suma petna a hulong ded’a ala: Amin! 

21Sama mi bur ki d’uwarîna, Ma didina mi gum vuna! Ablau suma petna a hulong 
ded’a ala: Amin! 

22Sama mi bur ki wiyem mba abumba d’oze wiyem mba asumbina, Ma didina mi 
gum vuna! Ablau suma petna a hulong ded’a ala: Amin! 

23Sama mi bur kakunombina, Ma didina mi gum vuna! Ablau suma petna a 
hulong ded’a ala: Amin! 

24Sama mi tchi ndrama gumuna, Ma didina mi gum vuna! Ablau suma petna a 
hulong ded’a ala: Amin! 

25Sama mi ve he d’a hawad’a abo sana á tchi sama zlad’a nga kam mbuo na, Ma 
didina mi gum vuna! Ablau suma petna a hulong ded’a ala: Amin! 

26Sama mi ndak nga vun gat ta wanda, mi le nga sunda kat tuo na, Ma didina mi 
gum vuna! Ablau suma petna a hulong ded’a ala: Amin! 

Gat ta a hat á mbàd’id’a 28 

Vun ma hle ma yam djivid’ina 

1Moise mi de kua ala: Le agi gagi yagi kä ad’u zlad’a hi Ma didina Alo maginid’a, le 
agi ngomogi zla mamba agi tid’igi yam vun mam ma he ma an hagizi inina mi ni, 
Ma didina Alo magina mba mi tinigi ngola yam andjaf suma yam andagad’ina pet. 

2Le agi gagi yagi kä ad’u vun ma hed’a hi Ma didina Alo maginina ni, wana ni vun 
ma b’e ma mam mba mi b’agizi kagina: 

3Mba mi b’e vuna yam suma a mba kak kur azì ma nglonina, yam suma a mba kak 
abagei kelâ mi. 

4Mba mi b’e vunam yam grogina, yam andaga magid’a, yam d’uwar magi ma 
gureina ki ma nglona mi. 

5Mba mi oyôgi gogologei magina kawuna, mba mi oyôgi yi magi ma lavungôna 
kafuta. 

6Mba mi b’e vunam kagi yam i magid’a, mba mi b’e vunam kagi yam hulong 
magid’a mi. 

7Fata magi suma djangûna a tchol dur ayîna ki sed’egid’a, Ma didina mba mi hagi 
ad’enga á kus kaziya. Azi a mba mba atagi á durâ ni kur lovot ta tud’a, wani azi 
mba ring avorogi ni ki lovota teteng kid’iziya. 

8Ma didina mi b’e vunam yam ahle suma kur avurei maginina, mba mi b’e vunam 
kagi kur sun nda lara ge pet ta agi mba lagizi kabogid’a, mba mi b’e vunam kagi 
kur ambas sa mam nga mi hagizid’a mi. 

9Le agi tid’igi yam vun ma hed’a hi Ma didina Alo maginina, le agi ngomomu, le 
agi gagi yagi kä avorom mi ni, agi mba mbud’ugi ni sum mam suma mi tinigi iragi 
vagina d’igi mam hlagi vunam na. 

10Suma pet a mba wala a yagi ni ki simina hAlonina, a mba lagi mandaragiya. 

11Ma didina mba mi lagi djivid’a, mba mi zulugi grogina, mba mi zulugi d’uwar 
magi ma nglona ki d’uwar magi ma gureina yam ambas sa mam gun tam kat 
mabuyogi ngolo á hagizid’a. 

12Ma didina mba mi malagi ir akulod’a woi á sagi alona ata yam kur ambas 
magid’a, mba mi b’e vunam kagi kur sun nda agi mba lat kabogid’a mi. Andjaf 
suma dingâ a mba nde balâ abogiya, wani agi mba ndagi bal abo sa d’i. 

13Le agi gagi yagi kä ad’u vun ma hed’a hi Ma didin ma an hagizi ini wana, le agi 
ngomomu, le agi tid’igi kam mi ni, Ma didina mba mi mbud’ugi ni suma avok 
suma petna, agi mba mbud’ugi suma bugolâ d’i, agi mba tagi yam suma mi. 

14Ar agi d’ezegi woi yam vun ma he ma an hagizi ini wana á tchagi ta á igi abo ma 
ndjuf foze abo ma gula á igi bugol alo ma ding á kud’urom mbuo mi. 

Ge hum mba yam ndakid’a 

15Moise mi de kua ala: Wani le agi gagi yagi kä avok Ma didina Alo magina d’uo, le 
agi ngomogi nga vun ma he mama agi tid’igi nga kam mbuo, le agi tid’igi nga yam 
gat ta pet ta an hagizi ini wanda d’uo mi ni, wana ni vun ma ge ma mam mba mi 
gagizina: 

16Mam mba mi ge vuna mi suma a mba kak kur azì ma nglonina, mi suma a mba 
kak abagei kelâ mi. 

17Mba mi ge vuna mawu magi ma kur gagalagad’ina, mba mi ge vuna mafut 
magid’a ata yima a nga lavungôna kuana, 

18mi grogina, mi andaga magid’a, mi d’uwar magi ma nglona ki d’uwar magi ma 
gureina mi. 

19Mba mi gagi vuna yam i magid’a, mba mi gagi vuna yam hulong magid’a mi. 

20Ma didina mba mi gagi vuna kur sun magi d’a lara ge pet ta agi mba lagizi 
kabogid’a. Agi mba tchagi tatâ, mba mi ngobogiya. Agi mba dabagi woi atogo hina 
zak, kayam sun nda tcho d’a agi lat noyôm mbeid’a. 

21Ma didina mba mi b’alagi tugud’ei d’a tcho d’a tchi matna kagi gak agi mba 
dabagi woi kur ambas sa agi i hlat á te kat wanda. 

22Ma didina mba mi tumugi ki tugud’ei d’a itna ki ta d’a kumura ki tugud’ei d’a 
hopma. Awu magina mba mi so woyo, mba mi tchora, tcheîd’a mba d’i tchum 
mbei mi. Ahle ndazina a mba lagi hina gagak agi mba dabagi woyo. 

23Akulod’a mba d’i mbut ad’enga kagi ni d’igi kawei ma hleuna na, andagad’a mba 
d’i mbut ad’enga asegi kä ni d’igi kaweina na mi. 

24Ma didina mba mi ar zla d’a mi sagi nalona kagid’a ta, mba mi sagi ni simetna ki 
guguma; a mba se kagi hina gagak agi mba dabagi woyo. 

25Ma didina mba mi he magi suma djangûna ad’enga á kus kagiya, agi mba igi 
atazi á durâ ni kur lovot ta tud’a, wani agi mba ringîgi avorozi ni ki lovota teteng 
kid’iziya. Agi mba mbud’ugi ni suma mandarâ avok suma yam andagad’ina pet. 

26Mad’agi mba mi mbut ni vama ted’a haluweina kamburei suma yam 
andagad’ina; sama mba mi digizi woi nga d’i. 

27Ma didina mba mi tumugi ki mbil ma Ezipte-na ki tugud’ei d’a a yat ala emerota 
ki vuyoka ki ta d’a mburdjuk ka bei tchila ba d’a. 

28Ma didina mba mi mbud’ugi suma lilid’a, suma duka, suma yazi b’la’â mi. 

29Afata falei d’ad’ar pî, agi mba lamagi ahlena kur nduvunda d’igi sama duka mi 
lam ahlena kur nduvunda na; ahle suma agi ngagi hurugi kazina, agi mba fazi d’i; 
suma a mba djobogi vunagi ki burâ pet, a mba hurumugi mi. Wani sama mba mi 
ndjunugina nga d’i. 

30Le sa adigagi mi ka atchad’a ni, sama ding mba mi bur ki sed’et ni mamu. Le 
sama ding adigagi mi min azina ni, sama ding mba mi kak kurî mamu. Le sa 
adigagi mi pe guguzlud’a ni, mba mi dud’ut vud’ut ta avoka d’i. 

31Amuzlei magina a mba ngad’azi kä iragi hina, wani agi mba mud’uzi hliwizi d’i. 
A mba yo koro magina kad’enga kä iragi hina, a mba hulongôgizi d’i. Magi suma 
djangûna a mba yo d’uwar magina, wani sama mba á ndjunugina nga d’i. 

32Grogi suma andjofâ ki grogi suma aropma, a mba yozi a hazi mandjaf suma 
dingâ kä iragiya. Iragi mba d’i kau abo gol la ala a mba hulongôzi zi ge d’a, wani 
ad’engêgi mba d’i dap pei abo gola mi. 

33Andjaf suma agi wazi nga yagi tu d’uo na, a mba tawu magina, a mba tahle suma 
agi mba fazina, a mba djobogi vunagi burâ ki burâ, a mba mired’egi kä kasezi mi. 

34Ahle suma agi mba golozi ki iragi ndazina, agi mba kagi guruta aboziya. 

35Ma didina mba mi tumugi ki mbil ma bei tchila ba na ata guguvagiya, ata 
ab’alagiya, mba mi tumugi tinï ad’ud’a ata asegi kä dei gak i kagi akulo mi. 

36Ma didina mba mi igi kamul ma agi mba tinigizi kagina aduk andjaf suma agi 
d’oze abuyogi ngolo a wazi nga yazi tu d’uo na. Ata yi máma agi mba kud’urogi 
alo ma ding ma ahinad’a ki ma aguna. 

37Agi mba mbud’ugi ni vama atchapma, vama lasa ki vama sanda aduk andjaf 
suma Ma didina mba mi igi adigazina. 

38Agi mba zaragi awuna ngola kur asinegiya, wani agi mba dud’ugi nakid’eid’a, 
kayam me djera mba d’i b’lagam mbeyo. 

39Agi mba pagi guguzlud’a, agi mba lat sunud’u, wani agi mba tchat sumut ti, agi 
mba dud’ut vud’ut tuo mi, kayam ndjuvulâ mba mi dabat ted’a. 

40Agi mba pagi agu olifâ kur ambas magid’a pet, wani agi mba fagi mbul ma lá 
atagi d’i, kayam olifâ mba mi galal lei avok bei ned’a. 

41Agi mba vud’ugi gro andjofâ ki gro aropma, wani a mba kak ki sed’egi d’i; a mba 
yozi magomba izi yam ambas sa dinga. 

42Vud’agu magina kawu magina, a mba mbut ni tena habureinina. 

43Angoyogei suma a mba kak adigagina, a mba i avogovogo, a mba kalagi 
kad’enga, wani agi mba dadagagi woi bugolo. 

44Agi mba ndagi balâ aboziya, azi mba nde va abogi d’i. Azi mba ka’î suma avo’â, 
agi mba kagagi ni suma bugolâ. 

45Ma didina mba mi gagi vuna hina baba, agi mba dabagi woyo, kayam me agi 
mba gagi yagi kä avok Ma didina Alo magina á ngom vun ma he mama ki gat mam 
mba mi hagizi ala agi tid’igi kad’u d’a d’i. 

46Gat ndata mba d’i arî d’igi vama ge humba na kagi agi kandjavagiya. 

47Le agi lagi nga sunda mi Ma didina Alo magina ki furîd’a ki hur ma tuna ata 
yima agi nga kur duzîd’ina d’uo ni, 

48agi mba lagi magomba mi magi suma djangû suma Ma didina mba mi sunuzi 
atagina ki meid’a ki vun ma sod’a ki gandilad’a. Agi mba kid’agagi woi ata ahlena 
pet. Ma didina mba mi gagi djuk ma kaweina kelegi gak agi mba dabagi woyo. 

49Ma didina mba mi tcholï kandjaf ma dei ma sä avun dabid’a handagad’a ma agi 
nga humum vunam mbuo na. Mba mi sir asem kagi kä d’igi agigilauna mi sir asem 
yam vama mi vuma na. 

50Ni suma irazi ti d’us hina gugurup suma a nga ge yazi kä avok momorogeina 
d’uo suma a nga we hohowa gogor ruo mi na. 

51Azi mba yogi d’uwar magina kawu magina; agi mba bogi woi abo meid’a. Azi 
mba aragi awu magi d’oze süm guguzlu d’oze mbul loze d’uwar magi ma nglona 
groma d’oze magi ma gureina groma d’uo mi gak agi dabagi woyo. 

52Azi mba nguyugi kur azì ma nglo ma lara ge pet ma yam ambas sa Ma didina 
Alo magina mba mi hagizid’ina, a mba durugi gak a to gulumun ma fiyak ma 
ad’eng ma agi tinigi hurugi kam ala agi mba ngeyegi kuana woyo. Azi mba 
nguyugi kur azì ma nglo ma lara ge pet ma yam ambas sa Ma didina Alo magina 
mba mi hagizid’ina. 

53Fata magi suma djangûna a mba nguyugi a mba lagi ndakid’a, agi mba mud’ugi 
grogi suma kurugina, agi mba mud’ugi hliwa grogi suma andjofâ ki hliwa grogi 
suma arop suma Ma didina Alo magina mba mi hagizina. 

54Sama adigagi ma halas ma wäd’u zlad’a heîna, mba mi d’us iram ata b’oziyoma, 
ata amam mba mi le kat heîd’a ki grom suma a mba ar aboma mi. 

55Mi min he hliwa grom suma mam nga mi mud’uzina mi sa tu adigazi d’i, kayam 
va mam ma ding ar nga d’i abo ndak ka magi suma djangûna a mba lagizi ata 
yima a mba nguyugi aziyaginid’a. 

56Atcha d’a halas sa wäd’u zlad’a heîd’a ti min tin aset kä andaga d’uo d’a, mba d’i 
d’us irat ata ndjuvut ma ndat le kam heîna ki grotna ki gorota. 

57Ti mba d’i d’el grot suma ndat ti vud’uzina á mut gor ma ndat vud’um awilina ki 
oto’oma ki sed’ed’u, kayam ndat mba d’i te te matna ni gumunu, kayam ndat nga 
ki vama te ma ding ngi abo ndak ka magi suma djangûna a mba lagizi ata yima a 
mba nguyugi aziyagina. 

58Le agi ngomogi nga vun ma hed’a hi gata pet ma a b’irim kur mbaktum mba 
wandina d’uo, le agi tid’igi nga kam mbuo, le agi lagi nga mandara simi ma subur 
ma kal papana hi Ma didina Alo maginina d’uo mi ni, 

59Ma didina mba mi tumugi agi kandjavagi ki mbil ndod’ina ki tugud’ei d’a nglo 
d’a teteng nga hagi djib’erid’a. 

60Ma didina mba mi mba ki tugud’ei d’a tcho d’a tchi mat ta Ezipte d’a agi zlagagi 
avorota; ti mba d’i arî b’ala kagi na. 

61Ma didina mba mi mba kandjaf tugud’ei d’a lara ge ki mbil ma a dum nga zlam 
kur mbaktum mba gat ta wanda d’uo na gak agi dabagi woyo. 

62Agi zulugi nablaud’a d’igi tchitchiud’a hina wan pî, agi mba aragi nakid’eid’a 
hina yegre, kayam agi mba gagi yagi kä ad’u Ma didina Alo magina d’i. 

63D’igi Ma didina tam lum djivid’a á lagi djivid’a á zulugi hina mi, tam mba lum 
djivid’a á dabagi woi á b’lagagi woi na mi. A mba yogi woi yam ambas sa agi nga 
igi á hlat á te kat wanda. 

64Ma didina mba mi b’rawagi woi yayak aduk suma dingâ tinï ad’ud’a avun 
dabid’a handagad’id’a abo hî dei gak nde woi abo hî. Agi mba kud’urogi alo ma 
ding ma agi d’oze abuyogi ngolo a wum nga yazi tu d’uo ma ahinad’a ki ma aguna. 

65Aduk andjaf sum ndazina agi mba kagagi tchugot ti, agi mba fagi yima kak ma 
djivina d’i. Ma didina mba mi pad’agi vunadigagi fek; agi mba mbud’ugi hohoud’a, 
agi mba kagagi ni ki yor tad’a mi. 

66Agi mba kagagi navun matna teteu, agi mba lagi mandarâ andjege ki faleya, agi 
mba dagi ala: Ami wani mba sud’umi d’uo. 

67Yorogo agi mba dagi ala: Ladjï ni fladege ni d’ö ge, fladege agi mba dagi ala: 
Ladjï ni yorogo ni d’ö ge, abo mandar ma mba mi oî kurugi abo ahle suma agi 
mba wagizi ki iragina. 

68Ma didina mba mi hulongôgi yod’a ki batod’a, mi igi Ezipte. Agi mba wagi lovot 
ta an dagi kat ala agi mba wat tuo d’angû d’a. Ata yi máma agi mba halagi lovota á 
guzugi tagi woi abo magi suma djangûna d’igi magumeina na, wani agi mba fagi 
sama guzugina d’i. 

Gat ta a hat á mbàd’id’a 29 

ZLA D’A DE D’A DABID’A HI MOISE-SA 
(29–30) 

Vama Alona lum yam Israel-lîna 

1Wana ni vun ma djin ma Ma didina mi he vuna mi Moise ala mi djinim ki Israel-
lâ yam ambas sa Mowap-pa na. Vun ma djin máma mi nga abo tam tu ki ma mi 
djinim ki sed’ezi adjeu yam ahina d’a Horep-pina d’i. 

2Moise mi yi Israel-lâ ki zla tazi pet, mi dazi ala: Agi tagi wagi ahle suma Ma 
didina mi lazi yam ambas sa Ezipte-d’a ki Faron ki sum mama kur ambas mamba 
petna ki iragiya. 

3Agi wagi ahle suma kuk suma nglona kahle suma simata kahle suma atchap 
suma nglona ki iragi mi. 

4Wani gak ini Ma didina mi hagi nga muzuk ma wäd’u ahle ndazina d’oze ira á 
wed’a d’oze humba á humba d’i. 

5Mi tid’ï ki sed’egi abagei hur fulâ bizad’a dok fid’i. Baru magi mi tumus nga woi 
atagi d’uo mi na, atuguru magi mi b’lak nga woi asegi d’uo mi. 

6Agi tagi nga avu d’i, agi tchagi nga süm guguzlu d’oze süm ma ayî d’i, kayam agi 
wagi ala Ma didina nAlo magina. 

7Kid’a ei mbei ka hid’a, Sihon amul ma Hesbon-na ki Ok amul ma Basan-na a 
buzugï á ndeï durâ. Ei duruziya, 

8ei hlei ambas mazid’a, ei hlat djona mandjafâ hi Ruben-na kandjafâ hi Gad-na 
kabo andjafâ hi Manase-na mi. 

9Agi ngomogi zla d’a Ma didina mi djin vunam kat ki sed’egi wanda, agi tid’igi kat 
mi. Hina wani, agi mba fagi ahlena pet suma agi mba lagizina. 

Agi lagi sunda yam vun ma djinda hAlonina djiviya 

10Moise mi de kua ala: Agi Israel-lâ pet, agi togogi ini kä avok Ma didina wana: 
Suma avok andjavagina, magi suma nglona, magi suma sunda, 

11grogina, amiyôgina, angoyogei suma a nga kaka adigagina, suma a nga ngad’agi 
agunina ki suma a nga gulugi mbinina mi. 

12Agi mbagi ka hî á djinigi vunagi ki Ma didina yam vun ma djin ma mam nga mi 
djinim ini ki sed’egi ki gun tad’a wana 

13tala agi mbud’ugi ini sum mama, mam arî Alo magina d’igi mam dagi na d’a, 
d’igi mam gun tam mabuyogi ngolo, nala, Abraham, Isak ki Jakob na mi d’a. 

14Vun ma djin ma mam nga ni djinim ki sed’egi ki gun tad’a wana nga ni yam agi 
go d’i. 

15Wani ni yam suma a nga tchola adigei ini avok Ma didina Alo meina wana mi 
na, yam andjavagi ma a vud’um nga d’uo tua na mi. 

16Agi djib’eregi yam kak meid’a avo Ezipte-d’a, ki kal la ei kalei aduk andjaf ma 
dingâ, ei kalei woi yam andaga mazid’a mi d’a. 

17Agi wagi filei mazi ma ndjendje ma azi nga kud’uroma naguna, nahinad’a, ni 
bege d’a hapa, ni lora mi. 

18Ar sa adigagi mandjuf foze atcha d’oze andjaf foze ades mi ar Alo meina ini woi 
á hulong á kud’or alona handjaf sum ndazina d’i. Ar sa adigagi mi mbut d’igi sidei 
agu ma aglarâ na d’uo mi. 

19Le agi humugi wa zlad’a hivun ma djin máma da ni, ar sa adigagi mi subur tam 
kurum krovo bugol ala: Le an tit kur min manda, le an ni tche baba ni gurut pî, va 
mba mi lan ndi d’i. 

20Ma didina mba mi vat hurum mbei kam mbi. Hurum mba mi zal kamu. Vun ma 
ge ma a b’irim kur mbaktum mba wandina pet, Ma didina mba mi gumziya, mba 
mi tchum simiyêm mbei yam andagad’a. 

21Ma didina mba mi tinim iram mbei vam aduk andjafâ hi Israel-lîna á fe ndaka 
d’igi vun ma ge ma kurvun ma djin ma a b’irim zlam kur gat ta wandina na mi. 

Ma didina mba mi ndak vun ngop mamba 



368 

 

 
Bible azumeina 

© 1999, Alliance Biblique du Tchad 

 

 

 

22Moise mi de kua ala: Kur atchogoi d’a nga d’i mbad’a hi grogi suma a mba 
vud’uzi blogoginid’a, andjaf suma dingâ a mba tcholï yam andaga d’a deid’a mi, a 
mba we tugud’ei d’a tchod’a ki b’lak ka Ma didina mba mi b’lak kambas ndatid’a, 
a mba wambasa mba d’i ngal lei abo aku d’a ngal ki sufred’a pet, mba d’i mbut 
butna, 

23a mba we sama zar awu kat ti, va mba mi deî kat ti, asu mba mi d’uf kat tuo mi, 
mba d’i hle tat ni d’igi Sodom, Gomor, Atma ki Seboyim suma Ma didina mi 
b’lagazi woi kur ayî mama ki hur mam ma zalina na. 

24Andjaf suma dingâ pet a mba dala: Ni kayam me ba, Ma didina mi le ki suma kur 
ambas ndatina na ge? Ni kayam me ba, hurum zal ngola kazi na ge? 

25A mba hulongôzi zla d’a ded’a ala: Ni kayam ba, azi but vun ma djin ma Ma 
didina Alona habuyozi ngolona mi djinim ki sed’ezi kid’a mi buzuguzï woi avo 
Ezipte-d’a woid’a. 

26Ni kayam ba, azi i á kud’or alona handjaf ma ding ma azi wum nga yazi tu d’uo 
ma Ma didina mi hazi vuna kam ala azi zlap darigïd’a ki sed’em mbuo d’a. 

27Ni kayam ndata ba, Ma didina hurum mi zal ki ngola yam suma kur ambas 
ndatina wana, mi gazi vun ma ge ma pet ma a b’irim zlam kur mbaktum mba 
wandina wana. 

28Ma didina kur ayî mama ki hur mam ma zal ma gugulu’â, mi yozi woi yam 
ambas mazid’a, mi tchuguzi woi yam ambas sa dinga d’igi ei nga weizi ini na. 

29Ahle suma nga ngeid’a gumuna, ni Ma didina Alo meina ba, mi waziya; ahle 
suma a tageizi woi pid’a’â ni mi ei ki gureina, ni suma ei nga weizi burâ ki burîna. 
Kayam ndata, ei ngomei vun ma he ma kur gat ta wandina pet, ei tid’i kam mi. 

Gat ta a hat á mbàd’id’a 30 

Israel-lâ a mba hulongî gen Ma didina 

1Moise mi de kua ala: Wani ahlena pet suma an tinigizi avorogi wana, nala, vun 
ma b’ed’a ki vun ma ged’a a mba ndaga, wani fata Ma didina mba mi ndjoyôgi woi 
yam ambasa handjaf suma dingâ vivrenga, agi mba djib’eregi yam ahle ndazina. 

2Ata yi máma le agi ki grogina gagi yagi kä avok Ma didina Alo magina ki hur ma 
tuna ki tagi pet d’igi vun ma he ma an hagizi ini na na ni, 

3ata yi máma Ma didina mba mi wagi hohowogiya, mba mi yogï woi kur 
magomba, mba mi togogï kur ambas sa lara d’a mam mba mi ndjoyôgi woi kura. 

4Le a igi navun dabid’a handagad’id’a pî, Ma didina Alo magina mba mi halagi 
kua, mba mi togogi ata yima tuna. 

5Ma didina Alo magina mba mi mbagi yam ambasa habuyogi ngolod’a; agi mba 
hlad’u. Ma didina mba mi lagi djivid’a, mba mi zulugi kal abuyogi ngolo mi. 

6Ma didina mba mi mbud’ugi agi kandjavagi hurugi yed’et, kayambala agi lagi 
kam ki hurugi ma tuna ki tagi pet mi d’a. Hina wani, agi mba kagagi ki iragi 
avoromu. 

7Vun ma ge ma an b’irigizi wana pet, Ma didina mba mi hulongôm yam magi 
suma djangûna, yam suma a mba noyôgina, yam suma a mba djobogi vunagina 
mi. 

8Wani agi mba gagi yagi kä avok Ma didina Alo magina kua, agi mba tid’igi yam 
vun ma hed’a pet ma an hagizi inina. 

9-10Le agi gagi yagi kä avok Ma didina Alo magina, le agi ngomogi vun mam ma 
hed’a ki gat mam mba teteng nga a b’irit kur mbaktumba hi gat ndatid’a, le agi 
hulongôgi gen Ma didina Alo magina ki hurugi tu ki tagi pet mi ni, Ma didina Alo 
magina mba mi b’e vunam kagi kur sun nda lara ge pet ta agi mba lagizi 
kabogid’a. Grogina a mba zula, d’uwar magina mba mi zula, asine magina mba mi 
wul awuna mi, kayam Ma didina mba mi fe djivid’a atagi kua d’igi mi fat ata 
abuyogi ngolo na mi. 

Zlad’a hAlonid’a ti nga go ki sed’egiya 

11Moise mi de kua ala: Vun ma he ma an hagizi inina ni vama ad’eng á kal kagi d’i, 
mi nga dei ki sed’egi d’uo mi. 

12Mi sä nakulo ba, agi mba dagi ala: Ni nge ba, mba mi djak akulo, mba mi veizï ei 
mba humum á lei sunda kam nge d’i. 

13Mi sä nabo alum ma ngolâ abo hî ba, agi mba dagi ala: Ni nge ba, mba mi djak 
alum ma ngolâ, mba mi veizï ei mba humum á lei sunda kam ge d’uo mi. 

14Wani zla ndata ti nga ni go ki sed’egiya, ti nga avunagiya, ti nga kurugi mi 
kayambala agi lagi sunda kad’u d’a. 

Agi managi arid’a 

15Moise mi de kua ala: Gola! An tinigi ini arid’a ki djivid’a irazi vazi avorogi wana, 
matna ki tchod’a irazi vazi avorogi wan mi. 

16An hagi ini vuna kayambala agi lagi yam Ma didina Alo magina, agi tid’igi kur 
lovot ta mam tagizid’a, agi ngomogi vun mam ma hed’a ki gat mamba ki vun mam 
ma he ma tetengâ tala agi kagagi ki arid’a, agi zulugiya, Ma didina mi b’e vunam 
kagi kur ambas sa agi nga kalagi kur á hlat wanda d’a. 

17Wani le agi walagi woi ki Ma didina, le agi gagi nga yagi kä avorom mbi, le sa mi 
lobogi agi igi á kud’or alo ma dingâ á lum sunda ni, 

18an nga ni dagi ini, agi mba dabagi woi ki iragi fafat, agi mba kagagi tatâ yam 
ambas sa agi nga djagagi alum ma Jurdê-na á hlat wanda d’i. 

19An nga ni dagi ini, akulod’a kandagad’a ni glangâs mana, an tinigi arid’a ki 
matna irazi vazi avorogi wana, b’e vuna ki ge vuna irazi vazi avorogi wan mi. Agi 
managi arid’a kayambala agi kandjavagi kagagi ki arid’a d’a. 

20Agi lagi yam Ma didina Alo magina, agi gagi yagi kä avoromu, agi kagagi ni suma 
d’engzengâ avoromu, agi zlabagi tu ki sed’emu. Hina wani, agi mba kagagi ki 
arid’a, agi mba tagi ngola tatâ yam andaga d’a mam hle vunam kat á hat 
mabuyogi ngolo Abraham, Isak ki Jakob-pa. 

Gat ta a hat á mbàd’id’a 31 

MOISE MI AR ISRAEL-LÂ, MI MID’A 
(31–34) 

A man Josue mi vrak balum Moise 

1Moise mi i mi de zla ndata mi Israel-lâ pet. 

2Mi dazi ala: Ini bizan ni kis kam dok mbà, an ndak á i ki sed’egi ni hulong ki 
sed’egi d’uo mi. Ma didina mi dan ala: Ang mba djak alum ma Jurdê-na d’i. 

3Ma didina Alo magina tamba mba mi djak aluma avorogiya, mba mi dap andjaf 
suma a nga kaka sä abo aluma woi hina woi avorogiya. Agi mba digizi woyo, agi 
mba hlagi ambas mazid’a. Ni Josue ba, mba mi tit avorogi d’igi Ma didina mi de 
na. 

4Ma didina mba mi le kandjaf sum ndazina ni d’igi mi le ki Sihon ki Ok amulei 
suma Amor-râ kambas mazi d’a mi b’lagat teid’a na mi. 

5Mam mba mi hagizi abogiya; agi mba lagi ki sed’ezi d’igi an hagi vuna pet na. 

6Agi vagi tagi ad’enga, agi sogi tagiya, agi lagi mandar ri, agi zlagagi avorozi d’uo 
mi, kayam Ma didina Alo magina tamba nga mi tit ki sed’egiya, mba mi aragi vagi 
d’i, mba mi aragi woi d’uo mi. 

7Moise mi yi Josue avok Israel-lâ pet, mi dum ala: Ang ve tang ad’enga, ang so 
tangû, kayam ni ang ba, mba kal ki suma ablau suma wana yam ambas sa Ma 
didina mi hle vunam kat mabuyozi ngolo á hazizid’a, ni ang ba, mba b’rawazizi 
djona. 

8Ma didina tamba mba mi tit avorongû, mba mi tit ki sed’engû, mba mi arang 
vang ngi, mba mi arang ngei d’uo mi. Kayam ndata, ang le mandar ri, vunadigang 
pat fek kuo mi. 

A ndum gata mi suma kur dabid’a hi biza d’a kid’iziyad’id’a 

9Moise mi b’ir gat ndata, mi hat mi suma ngat buzuna andjafâ hi Levi suma a nga 
zi zanduk ma vun ma djinda hi Ma didinina mi nga kuana ki suma nglona hi 
Israel-lîna pet. 

10Moise mi hazi vuna ala: Kur dabid’a hi biza d’a kid’iziyad’a d’a lara ge ni biza d’a 
a hulong ahle suma a dengêzina akulo mi simiyêzid’a, ni kur bur ma vun til ma 
zlub’ud’a, 

11fata Israel-lâ pet a togï avok Ma didina Alo magina ata yima mam mba mi 
manama. Ang ndum gat ndata avorozi pet, kayam azi humud’u. 

12Ang tok suma pet andjofâ karopma ki kemba kangoyogei suma a mba kak 
adigagina á humud’u, á hat á le mandara Ma didina Alo magina, á ngom zla d’a pet 
ta kur gat ndatid’a, á tit kat mi. 

13Grogi suma a wat nga d’uo na a mba humud’u, a mba hat á le mandara Ma 
didina Alo magina, ata yima lara ge pet ma agi nga ki iragi kur ambas sa agi nga 
djagagi alum ma Jurdê-na á hlat wanda. 

Israel-lâ a mba mbut suma bei d’engzengâ avok Alona 

14Ma didina mi de mi Moise ala: Gola! Bur ma ang mit kuana mi ar go. Ang yi 
Josue, agi i tchologi kur zlub’u d’a ngaf tad’a. An mba ni hum vun man ma hed’a. 
Moise azi ki Josue djak a i tchol kur zlub’u d’a ngaf tad’a. 

15Ma didina mi nde woi kur zlub’u d’a ngaf tad’a aduk d’ugul la nga tchola 
gongzonga. D’ugul la nga tchola gongzonga mba d’i tchol avun zlub’ud’a. 

16Ma didina mi de mi Moise ala: Gola! Ang nga mid’a. Sum ndazina a mba mbut 
tazi gaulangâ kalona handjaf suma ding suma kur ambas sa azi nga kal kurut 
wanda, a mba aran ndeyo, a mba but vun ma djin ma an djinim ki sed’ezina woi 
mi. 

17Kur bur máma an hurun mba mi zal atazi ngola, an mba ni arazi woyo, an mba 
ni ngei tan ndei avoroziya. Andjaf suma dingâ a mba tchaziya, ndaka teteng ki 
hohoud’a a mba mba kaziya. A mba dala: Ni kayamba Ma didina Alo meina mi nga 
adigei d’uo d’a ba, ndak ndata ti mba kei ni na zu? 

18Kur bur máma an mba ni ngei tan ndei avorozi yam tcho d’a azi mba lat á 
kud’or alo ma dingîd’a. 

19Ki tchetchemba, agi b’irigi sawal la wanda, agi had’at mi Israel-lâ, agi tinizizi 
avunaziya. Sawal ndata mba d’i le glangâs mana yam Israel-lâ. 

20Kayam an mba ni kal ki sum ndazina kur ambas sa an hle vunan kat mabuyozi 
ngolo á hazizid’a, nambas sa ambira ki mbul ayuma a nga sor kä kuad’a. Azi mba 
te, a mba hoba, a mba d’ora. Bugola, azi mba mbut irazi ata alo ma dingâ á 
kud’uromu, a mba lan tchod’a, a mba but vun ma djin ma an djinim ki sed’ezina 
woi mi. 

21Fata ndak ka tetenga ki hohoud’a a mba mba kazid’a, andjavazi mba mi mar 
yam sawal ndata d’i. Ti arî d’igi glangâs ma kazina na. An we djib’er ra kuruzid’a 
ini avok bei an kalazi kur ambas sa an hlazi vunan kat á hazizid’a. 

22Kur bur máma Moise mi b’ir sawal ndata, mi had’at mi Israel-lâ mi. 

23Bugola, Ma didina mi he vuna mi Josue Nun goroma, mi dum ala: Ang ve tang 
ad’enga, ang so tangû! Ni ang ba, mba kal Israel-lâ kur ambas sa an hlazi vunan 
kat á hazizid’a, an tanda mba ni tit ki sed’engû. 

24Ata yima Moise mi dap zlad’a hi gat ta a b’irit kur mbaktumbid’a dapma, 

25mi he vuna mi suma hi Levi suma a nga zi zanduk ma vun ma djinda hi Ma 
didinina mi nga kuana, 

26mi dazi ala: Agi vagi mbaktum mba wan nda a b’ir gata hAlonid’a kuad’a, agi gat 
kä gen zanduk mavun ma djinda hi Ma didina Alo maginina mi nga kuana; mba d’i 
ar ged’a ata yi máma d’igi glangâs ma kagina na. 

27Kayam an we agi ni suma so vuna, agi ni suma yam mba ad’enga. Le agi nga sogi 
vun Ma didina kid’a an nga ki iran adigagi tua d’a ni, bugol mat mana, agi mba lagi 
tchod’a kal luo zu? 

28Agi togogi suma nglo suma ad’u andjavagina ki suma avok sumina kä avoronu. 
An mba ni dazi zla ndata, kayam azi humud’u, an mba ni yakulod’a kandagad’a á 
le glangâsâ kaziya. 

29An we bugol mat mana, agi mba mbud’ugi ndjendjed’a, agi mba d’ezegi woi kur 
lovot ta an tagagizid’a. Ndaka mba d’i mba kagi kayam sun nda tcho d’a agi mba 
lat kabogi á b’lagagi hur Ma didina á zalam hurumba. 

Sawala hi Moise-sa 

30Bugola, Moise mi hle sawal ndata ki zla tat pet avok ablaud’a hi Israel-la ala: 

Gat ta a hat á mbàd’id’a 32 

1Ndak akulod’a, ndak tin humak ndak hum zla d’a an nga ni data. Ndak andagad’a, 
ndak hum zla d’a ndavunanda. 

2Ar d’al ma an duma mi b’rau woi d’igi alo ma sed’a na. Ar hat manda ti b’rau woi 
d’igi mbad’ïd’a na, d’igi mbiyo ma kus sei yam asu ma mi deî awilina na, d’igi 
mbiyo ma yak yam asu ma mi deî awilina na mi. 

3Kayam an nga ni tchi wala ki simiyê Ma didina. Agi Israel-lâ, agi hagi ngola mAlo 
meina! 

4Ma didina nahina d’a ndjunid’a. Sun mam mba led’a ndak memet, nga hur mama 
pet ni ma iratna, ni ma d’engzengâ burâ ki burâ, ni Ma bei tchod’a ba na, ni ma 
d’ingêrâ, ni ma gagazina mi. 

5Agi suma tcho suma bei wad’ud’a, agi tchilagi yam zlad’a hi Ma didinid’a, agi 
mbud’ugi ni tagi zulona, agi nga ni groma d’uo d’a! 

6Agi suma lilid’a, agi suma bei wad’ud’a, ni hina ba, agi tid’igi avok Ma didina zu? 
Mi nga nabugi ma lagina d’uo zu? Ni mam ba, mi lagi mi siragi mi d’uo zu? 

7Agi djib’eregi yam bur ma adjeuna, yam atchogoi d’a kal leid’a, agi djobogi 
simiyêgi ki momorogei magina; azi mba vagi ad’ud’a yam ahle suma kalâ. 

8Kid’a Ma kal teglesâ mi b’rau andagad’a mi sumid’a, mi tin ir 
hagad’a handjaf sumid’a, mi tin suma lara pî ata yazi ngad’a yam andjafâ hi Jakob-
ma. 

9Wani b’raud’a hi Ma didinid’a ni Israel-lâ, andjafâ hi Jakob-ma ni djo mama. 

10Ma didina mi feï Israel-lâ nabagei hur fulâ, aduk amburei suma tcho suma tchi 
mazina mbut suma mandarîna. Mi gahlabam kaziya, mi ngomoziya, mi ngomozi 
ni d’igi iram mba aduka na. 

11Mi le ki sed’ezi ni d’igi agigilauna nga mi gas groma kur aziyam na, nga mi dal 
akulo kaziya, nga mi tin gigingâm kä ad’uziya, nga mi yozi mi i ki sed’ezi akulo. 

12Gagazi, ni Ma didina tu ba, mi tin sum mama; alo ma ding nga ki sed’em mbi. 

13Mi djak ki sed’ezi akulo yam ambas sa ata yima ndingîd’a, mi hazi te ma 
abageina; mi hazi mbul ayum ma aduk ahinad’ina, mi hazi mbul ma aduk ahina 
d’a ad’engina mi. 

14A te mbul ambir amuhla kambir aho’â zlapa ki mbul tumiyôna ki mbul gamlâ 
ma Basan-na ki ma hi mbekmberinina. A tawu ma djivi ma kalâ, a tche süm 
guguzlu d’a gurud’unga. 

15Bugola, azi te, a hopa, a d’or gugundulî. Jesurun mi ndjabom mbei aduk asuna, 
mi ar Alo mam ma luma woyo, mi gol ahina d’a sud’umba is. 

16Azi djo Ma didina ki sun mazi d’a ndjendjed’a, a zalam hurum ki kud’or ra azi 
nga kud’or alo ma dingîd’a mi. 

17Azi nga ngat buzuna mi muzuk ma tcho ma fileina, malo mala nAlo ma gagazina 
d’uo na, malo ma a wum nga d’uo na, malo ma awili ma abuyozi ngolo a wum nga 
d’uo na mi. 

18Gagazi, agi Israel-lâ, agi maragi woi yam ahina d’a ndjunugid’a, agi maragi woi 
yam ma tchugugina, agi gologi Alo ma hagi arid’ina is mi. 

19Ata yima Ma didina mi we grom suma andjofâ ki grom suma aropma a nga 
lazama, mi noyôzi woi mi. 

20Mi dala: An mba ni ngei tan ndei avoroziya! An mba ni we vama mba mi mba 
kazina! Kayam azi ni suma tchona, ni gro suma ang tin hurung kazi d’i. 

21Azi nga tinin á le yungôra yam alo ma ka zlad’a, a nga djon ki filei ma tuwala. An 
tan mba ni tinizi á le yungôra yam suma ala nandjaf ma gagazi d’uo na, an mba ni 
djozi kandjaf ma bei ned’a mi. 

22Kayam ayî mana mba mi fo d’igi akud’a na, mba mi ngal gak mi i kä ata yima 
azuleina, mba mi ngal andagad’a kahle suma katna woyo, mba mi ngal ahinad’a 
kad’ut ta kä d’a woi mi. 

23An mba ni togozi ndaka kaziya, an mba ni yed’ezi ki yeû manda. 

24Azi mba it abo meid’a, tazi mba d’i kumuruziya, tugud’ei d’a tchod’a mba d’i 
mba kaziya; an mba ni sunï amburei suma ayîna ki guguyo suma ayîna atazi mi. 

25A mba tchazi ki mbigeu d’a fiyaka ir palumba; a mba bo avo hur azina abo 
mandarâ. Matna mba mi tchi suma pet, azungeîna, yuguneina, momorogeina, ki 
kem mba tchapona mi. 

26An djib’er kurun ala an mba ni dabazi woi pet, an mba ni mbud’uzi suma sa mba 
mi djib’er kazi yam andagad’a d’uo na. 

27Wani an nga ki mandarâ ala mazi suma djangûna a mba lazanu, a mba djib’er 
ala ni azi ba a le sun nda ndandal ndata, a mba djib’er ala ni an ba ni lat tuo. 

28Israel-lâ ni suma bei wäd’u zlad’a, azi ni suma bei d’alâ ba na mi. 

29Ladjï azi ni suma ned’a ni, a mba wäd’u ahle ndazina, a mba djib’er yam ahle 
suma a mba mba kazina. 

30Ladjï an Ahina mazi d’a suta ni guzuzi woi abo mazi suma djangûna d’uo, an Ma 
didina ni hazi abo mazi suma djangûna d’uo ni, ni nana ba, sama tuna, mi dik 
suma dubuna ge, ni nana ba, suma mbàna, a dik suma dudubu dogona ge? 

31Kayam ahina mazi d’a ndjunda nga d’igi an Ahina d’a ndjunda hi Israel-lîd’a na 
d’i, mazi suma djangû tazid’a pî, a we na mi. 

32Wani guguzlu mazid’a nandjaf guguzlu d’a Sodom-mba, asine mazina nandjaf 
andaga d’a Gomor-ra. Vut guguzlu mazid’a ni d’igi kuma ma tchona na, ades 
guguzlu mazid’a nades guguzlu d’a aglara. 

33Süm guguzlu mazi d’a ayîna ni d’igi ayî guguyona na, ni d’igi ayî mageid’a na mi. 

34Ahle ndazina pet a nga ni ngeid’a abo an nduo zu? An nga ni ngomozi kur gong 
man nda ngom ahlena mi d’uo zu? 

35Atchugul la sad’a ni manda; ni an ba mba ni sad’azi yam sun mazi d’a led’a, kur 
bur ma asezi mi ka azlard’eid’ina. Kayam bur ma ndaka mba kazina mi ar go, dabi 
mazid’a mba d’i mba kazi atogo zak mi. 

36Ma didina mba mi ka sariyad’a yam sum mama, wani mba mi we hohowa 
azungeî mama ata yima mi wazi ad’engêzi d’i nga d’uo na, ata yima sama mi vazi 
kä d’oze mi tchuguzi akulona nga d’uo na mi. 

37Ma didina mba mi dazi ala: Alo magi ma hawa yak máma, mi nga ni lara ge? 
Ahina magi d’a hawa yak ka agi ring á ngei tagi atat ndata, ti nga ni lara ge? 

38Alo magi ma hawa yak ma agi hum ahle suma ngat buzu suma mbulâ zlapa ki 
süm guguzlu d’a he d’a hawad’ina, mi nga ni lara ge? Ar mi tchol mi ndjunugiya, 
ar mi ngomogiya. 

39Ki tchetchemba, agi wagi woi ala ni an tu ba nAlona. Alo ma ding nga ki sed’en 
ndi. Ni an ba ni tchi sana; ni an ba ni ar sana karid’a; ni an ba ni ka sana mbilâ; ni 
an ba ni tchilim mbilim mi. Sama ndak á prut sana woi abona nga d’i. 

40An hlabon akulo hur alona, an gun tan ala: An ni ma nga kaka ki iran gak didina! 

41An nga ni gur mbigeu man nda fiyaka, ni ligid’et siyat mi ngal wiwilik. An 
hlabon akulo á ka sariyad’a, an mba ni hlatchugulun ki man suma djangûna, an 
mba ni wurak suma a noyôna mi. 

42Yeû manda mba d’i tchor buzuna, mbigeu man nda fiyaka mba d’i b’lak hliwa 
suma woyo. Suma nglo suma avok suma dur ayînina, sa mba mi sut tu d’i. Suma a 
duruzi mbuleinina d’oze suma a yozi magombina, an mba ni tchazi woi pet. 

43Ar andjaf suma pet a le furîd’a yam sum mama! Kayam Ma didina nga mi 
hlatchugula matna hazungeî mamina, nga mi hlatchugulum ki mam suma 
djangûna, nga mi mbut ambas mamba yed’et ki sum mama mi. 

44Moise azi ki Josue Nun goroma a mba a ndum sawal ndata ki zla tat pet kayam 
suma a humud’u. 

45Ata yima Moise mi dap sawal ndata ndumba avok Israel-lâ petna, 

46mi dazi ala: Agi vagi vun ma he ma an hagizi inina abogi ped’et, agi djogom mi 
grogina kayambala azi ngom zla d’a pet ta a b’irit kur gat ndatid’a, a tit kat mi d’a. 

47Kayam vun ma he máma ni vama hawa ya’â kagi d’i. Ni ari magid’a. Ni kayam 
mam ba, agi mba tagi tatâ yam ambas sa agi nga djagagi alum ma Jurdê-na á hlat 
wanda. 

Alona mi de woi yam matna hi Moise-sâ 

48Kur bur máma tamba Ma didina mi de Moise ala: 

49Ang i djak akulo yam ahina d’a Abarim-mba, yam ahina d’a Nebo d’a yam ambas 
sa Mowap pa ngagad’a yam Jeriko d’ara, ang gol ambas sa Kanan nda an nga ni 
hat mi Israel-lîd’a. 

50Ang mba mit akulo yam ahina d’a ang i djak kat wanda, ang mba i azulei kä ad’u 
abuyong ngolo d’igi wiyengâ Aron mi mit akulo yam ahina d’a Hor-ra, mi i azulei 
kä ad’u abuyom ngolo na mi. 

51Kayam agi lagi tchod’a ngola avoron avok Israel-lâ avun mbiyo ma Meriba ma 
Kades ma hur ful ma Tisin-nina, agi tagan nga subur manda woi aduk Israel-lâ d’i. 

52Kayam ndata, ang mba gol ambas sa an nga ni hat mi Israel-lîd’a sä woi avorong 
hina dei, wani ang tanga mba kal kur ri. 

Gat ta a hat á mbàd’id’a 33 

Moise mi b’e vunam yam andjaf ma dogo yam mbàna 

1Wana ni vun ma b’e ma Moise sana hAlonina mi b’am yam Israel-lâ avok mat 
mamina: 

2Mi dala: Ma didina mi tcholï yam ahina d’a Sinai-d’a, mi mba mi tak tam mbei 
kazi yam ahina d’a Seir-ra, mi b’o yina woi yam ahina d’a Paran-nda. Mi ndeï aduk 
malaika mam suma dudubuna, gat ta akud’a nga ved’a abom ma ndjufâ kaziya. 

3Gagazi, Ma didina mi le yam sum mama. Suma mi tinizi irazi vazina pet a nga ni 
hur abomu, azi nga kaka kä asem á ve zla mamba. 

4An Moise ni hagi gat tala ni vama djona hi agi andjafâ hi Jakob-mina d’a. 

5Kid’a suma nglo suma avok suma a tok zlapa kandjafâ hi Israel-lâ mi d’a, Ma 
didina namulâ hi Jesurun-na . 

6Ar andjafâ hi Ruben-na va mi lum mbi. Ar mi mit ti. Ar sum mama a zul ablaud’a. 

7Mi de yam andjafâ hi Juda-na ala: Ma didina, ang hum del suma hi Juda-na, ang 
mbazï gen sum mazina, ar ang ndjunuziya, ang dur mazi suma djangûna kazi mi. 

8Mi de yam andjafâ hi Levi-na ala: Ma didina, Tumim mangâ ki Urim mangâ, ang 
hazi nabo mang suma d’engzengâ. Bugola, ang kuguzi kur Masa, ang tchi 
tuguyod’a ki sed’ezi avun mbiyo ma Meriba-na. 

9Azi suma a dala azi we nga abuyozi kasuyozi d’uo na, ni sumala a we nga 
b’oziyozina ki grozina d’uo mi na, kayam suma hi Levi ndazina a ngom zla manga 
ki vun mang ma djinda mi. 

10Ni azi ba, a nga hat vun mang ma hed’a mi suma hi Jakob-ma, a nga hat gat 
manga mi Israel-lâ, a nga he dubang ma his djivid’ina kahle suma ngat buzu suma 
ngala yam yi mang ma ngal ahle suma ngat buzuna mi. 

11Ma didina, ang hazi ad’eng nga dinga, ang ve he d’a hawa d’a azi nga hangzid’a 
aboziya. Ang mbut mazi suma djangûna amangeîd’a, ar suma a noyôzina a hle 
yazi akulo bugol luo d’a. 

12Mi de yam andjafâ hi Benjamin-na ala: Andjafâ hi Benjamin-na nandjaf ma Ma 
didina mi le kam heîna. Ar mi kak ki halasa gen Ma didina. Mi ngomom burâ ki 
burâ, mi kak pepelem adigazi mi. 

13Mi de yam andjafâ hi Josef-fâ ala: Ar Ma didina mi b’e vunam yam ambas 
mamba ki mbad’ï d’a djivi d’a kal tegles sa tcholï akulod’a, ki mbiyo ma lau ei kä 
kur zul la yiyikina, 

14kahle suma afata nga d’i wuluzina, kahle suma a nga ne tilâ ki tilîna, 

15kahle suma djivi suma yam ahina d’a dedeid’ina, kahle suma djivi suma yam 
ahina d’a djodjohl hla dedeid’ina mi, 

16ki djivid’a yam andagad’id’a, kahle suma kurutna. Ar djivid’a hi Ma didin ma 
nde tam mbei aduk azlupina, ti mba yam Josef, yam ma a manam aduk 
b’oziyomina. 

17A he ngola mi Josef! Mam mi ma ad’enga d’igi gor amuhlâ na na, ma d’igi avün 
ma avok dedeina na na. Mi nga kadif ma ad’engâ kam mbà, nadif ma mam mba mi 
tchok kandjaf suma, mba mi digizi gak mi izi avun dabid’a handagad’id’a. Adif ma 
tuna nablaud’a hi Efraim-mba, adif ma dingâ ni branga hi suma dudubuna hi 
Manase-nina mi. 

18Mi de yam andjafâ hi Zabulon-na ala: Ang Zabulon, ang le furîd’a kur sun mang 
nga mbut abonga. Ang Isakar, ang le furîd’a yam kak mang nga tchugot ta kur 
zlub’u mangid’a. 

19Agi mba yagi suma akulo yam ahinad’a. Ata yi máma a mba hahle suma ngat 
buzu suma d’ingêrâ, kayam agi mba fagi ndjondjoî magid’a kä kur alum ma ngolâ, 
agi mba fagi ahle suma a nga ngeid’a kä aduk lesîna. 

20Mi de yam andjafâ hi Gad-na ala: Gilei Ma didin ma tin Gad kur halasina! Gad mi 
bur kä d’igi azlod’a ti bur kä á kizak vama ti vuma na, tinï ad’ud’a kä ata asem dei 
gak i kam akulo. 

21Mi man andaga d’a djivi d’a kala kayam b’raud’a hamulâ ti nga ngeid’a kua. Nga 
mi tit avok suma, mi ndak vun d’ingêra hi Ma didinid’a, nga mi tak gat mamba mi 
Israel-lâ mi. 

22Mi de yam andjafâ hi Dan-na ala: Dan ni d’igi azlo ma azong ma nga mi lak kur 
Basan-na na. 

23Mi de yam andjafâ hi Neftali-na ala: Neftali ni ma Ma didina mi lum djivid’a 
heîna, mi b’e vunam kam ala mi hle ambas sa abo ma fladegenid’a ki d’a abo ma 
sutnid’a. 

24Mi de yam andjafâ hi Aser-râ ala: B’e vuna yam Aser aduk Jakob groma! Ar 
b’oziyoma a lum djivid’a! Ar mi nik asem kä aduk mbulâ! 

25Ar kawei mang ma avun agre’îna mi ka’î kawei ma wurana d’oze ma hleuna! Ar 
ang ka’î sama ad’engâ ki kak mang nga ki irang ka hî yam andagad’id’a pet! 

26Moise mi de kua ala: Jesurun , alo ma ding ma d’igi Alo mangâ na na nga d’i. Nga 
mi djï kur akulod’a á ndjunungû, nga mi tit kur d’ugula ki subur mamba. 

27Alo ma ei adjeu dedeina ni yi mang ma ngeid’a; abom ma sib’ika, mi nga ki 
sed’eng ka hî yam andagad’a teteu; nga mi dik mang suma djangûna woi 
avorongû, nga mi he vuna ala: Ang dabazi woyo! 

28Israel-lâ a kak ki halasa, andjafâ hi Jakob-ma mi nga ni kaka woi vam yam 
ambas sa nga d’i wul awuna ki guguzlud’a heîd’a, akulod’a nga d’i ge mbad’ïd’a 
kazi mi. 

29Agi Israel-lâ, agi lagi furîd’a! Ni nge ba, d’igi agi suma Ma didina mi sud’ugina na 
ge? Mam mi mbarei magi d’a ndjunugid’a, ni mbigeu magi d’a kus ayîna mi. Magi 
suma djangûna a mba tchuk kä avorogiya, agi mba b’lagagi yi mazi ma ndingâ 
woyo. 

Gat ta a hat á mbàd’id’a 34 

Matna hi Moise-sâ 

1Moise mi tchol hur ful la Mowap-pa, mi djak akulo yam ahina d’a Nebo-d’a, mi i 
akulo yam ahina d’a Pisga d’a ngagad’a yam Jeriko d’ara yat ta ked’iwurenga. Ma 
didina mi tagam ambasa pet, 

2tinï ad’ud’a Galät dei gak mba Dan, ki d’a hi Neftali-d’a, ki d’a hi Efraim-mba, ki 
d’a hi Manase-d’a, ki d’a hi Juda-d’a pet gak mba avun alum ma ngol ma 
Mediterane-na, 

3ki d’a abo ma sutna kandaga d’a papana d’a avun alum ma Jurdê-nid’a, ki hor ra 
Jeriko-d’a, ki Jeriko azì ma ngol ma amulongeîna nga kua na gak mba Sowar. 

4Ma didina mi dum ala: Wana nambas sa an hle vunan kat ki gun tad’a mi 
Abraham ki Isak ki Jakob ala: An mba ni hat mandjavagiya d’a. An tagangziya wa; 
ang wat ki irangû, wani ang mba kal kur ri. 

5Moise azongâ hi Ma didinina mi mit sä kolâ yam ambas sa Mowap-pa d’igi Ma 
didina mi de na. 

6Ma didina mi tozom kur hor ra yam ambas sa Mowap pa ngagad’a yam Bet-
Peyor d’ara. Gak ini sa wum nga asuwam mbi. 

7Ata yima Moise mi mitna, bizamî kis kam dok mbà, mi mit ni kad’engêm bei iram 
mbi mbut zizimit ba. 

8Israel-lâ a tchi Moise hur ful la Mowap-pa gak burâ dok hindi. Bur ma tchina ki 
ma yor tad’a yam Moise-sâ daba. 

9Josue Nun goroma mi oî ki muzuk ma ned’a, kayam Moise mi tin abom kamu. 
Israel-lâ a ge yazi kä avorom d’igi Ma didina mi he vuna mi Moise na. 

10Ma djok vun Alona ma tchol aduk Israel-lâ d’igi Moise ma Ma didina mi wum ira 
ki ira na na nga d’i. 

11Ma didina mi sunum Ezipte á ndak vun ahle suma simata kahle suma atchapma 
avok Faron kazungeî mama ki sum mama pet. 

12Moise mi lahle suma mandarâ kad’enga avok Israel-lâ mi. 

Josue 

Josue 1 

HLED’A HAMBAS SA KANAN-NDA 
(1–12) 

Josue mi vrak balum Moise 

1Kid’a Moise azongâ hi Ma didinina mi mit da d’a, Ma didina mi de mi Josue Nun 
goroma azongâ hi Moise-sâ ala: 

2Azong mana Moise mi mit da’. Ki tchetchemba, ang tchol akulo, ang i djak alum 
ma Jurdê ma wana, ang ki sum ndazina pet, agi igi yam ambas sa an nga ni hat mi 
Israel-lîd’a. 

3Ata yima lara ma agi mba tinigi asegi kuana, an mba ni hagizi d’igi an de mi 
Moise na. 

4Haga magid’a mba d’i tinï ad’ud’a hur fulâ abo ma sutna gak ti mba yam ambas 
sa Liban-nda abo ma norâ, ti kal gak ti i avun alum ma Efrat-na yam andagad’a hi 
suma Het-nid’a pet abo ma yorogona gak ti mba avun alum ma ngol ma 
Mediterane-na abo ma fladegena. 

5Ata yima ang nga ki irang yam andagad’ina, sama mba mi tchol avorongâ nga d’i, 
kayam an nga ki sed’eng d’igi an nga ki Moise adjeu na. An mba ni arang vang ngi, 
an mba ni arang ngei d’uo mi. 

6Ang ve tang ad’enga, ang so tangû, kayam ni ang ba, mba i ki sum ndazina yam 
ambas sa an gun tan kat mabuyozi ngolo á hazizid’a. 

7Wani ang ve tang ad’enga, ang so tangû, ang ngom gat ta pet ta Moise azong 
mana mi hang vuna kata, ang tit kat mi. Ar ang i abo ma ndjuf foze abo ma gula 
d’uo mi. Hina wani, ang mba fahlena pet suma ang mba lazina. 

8Ar ang wal lei ki mbaktumba hi gatid’a d’i, ang dugud’ot ndumba á djib’er kat 
andjege ki falei á ngomot á tit yam ahlena pet suma a b’irizi kuana. Hina wani, 
ang mba ndak vun ahlena pet suma ang mba lazina, ang mba fazi mi. 

9Ni an ba ni hang vuna d’uo zu? Ang ve tang ad’enga, ang so tangû, ang le mandar 
ri, ang ar vunadigang pat tuo mi. Kayam an Ma didina Alo mangâ ni nga ki 
sed’eng ata yima lara ge pet ma ang mba i kuana. 

Josue mi min tam á djak alum ma Jurdê-na 

10Josue mi he vuna mi suma avok sumina ala: 

11Agi igi kur kangâ, agi hagi vuna mi suma, agi dazi ala: Agi minigi tagi kahle 
suma tena, kayam ar burâ hindi agi mba djagagi alum ma Jurdê ma wana á 
hlambas sa Ma didina Alo magina nga mi hagizid’a. 

12Josue mi de mandjafâ hi Ruben-na kandjafâ hi Gad-na kabo andjafâ hi Manase-
na ala: 

13Agi djib’eregi yam zla d’a Moise azongâ hi Ma didinina mi dat ata yima mi hagi 
vunina ala: Ma didina Alo magina mi hagiya wa tuk tad’a, mi hagiya wa ambas sa 
wanda da d’a. 

14Amiyôgina ki grogina ki d’uwar magina a mba ar ka hî yam ambas sa Moise mi 
hagizi abo alum ma Jurdê-na ka hid’a. Wani agi suma dur ayîna pet, agi tchugugi 
tagi avok b’oziyogina, agi ndjunuzi 

15gak Ma didina mi hazi tuk tad’a d’igi mi hagizi mi agi na mi. Ar azi hlambas sa 
Ma didina Alo magina nga mi hazizid’a tua ba, agi hulongôgi á kagagi yam ambas 
sa Moise azongâ hi Ma didinina mi hagizi abo alum ma Jurdê-na ka hî abo ma 
yorogonid’a tua. 

16Azi hulong de mi Josue ala: Ami mba lami ahlena pet suma ang hami vuna 
kazina. Ata yima lara ma ang mba sunumi kuana, ami mba imi kua mi. 

17Ami mba gami yami kä avorong d’igi ami gami yami kä avok Moise na. Ar Ma 
didina Alo mangâ mi kak ki sed’eng d’igi mi kak ki Moise adjeu na mi. 

18Sama lara ma humung nga vunang nguo, mi ge nga yam kä ad’u vun ma he ma 
ang mba huma pet tuo na, a tchum mbeyo. Wani ang ve tang ad’enga, ang so tang 
mi. 

Josue 2 

Josue mi sun suma d’u yina mbà avo Jeriko 

1Kid’a azi nga Sitim-mba, Josue Nun goroma mi sun suma d’u yina ngumun mbà, 
mi dazi ala: Agi i d’ugi ambasa kazì ma Jeriko-na. Azi iya, a mbaza, a kal avo 
hatcha d’a gaulangâ a yat ala Rahap, a bur kua. 

2Suma a mba de mamul ma Jeriko-na ala: Gola! Israel-lâ a mbeï ka andjege wana á 
we fed’a suma kur ambasina. 

3Ata yi máma amul ma Jeriko-na mi tchuk suma sunda ata Rahap, a dat ala: Ndak 
buzugumï suma a mba tchuk avo hata’â woi abua. Kayam azi mba ná we fed’a 
suma kur ambasina pet. 

4Wani atcha ndata ti yo suma mbà ndazina, ti i ngeyeziya, ti de mi suma hamulîna 
ala: Gagazi, sum ndazina a mba avo hatanu, wani an we nga yima azi tcholï kuana 
d’i. 

5Ata yima yina mi ve tam duka kid’a suma a nga duk vun agre’îd’a, sum ndazina a 
buzuga. An we nga yima a i kuana d’i. Agi b’ad’agi blogozi atogo, agi mba faziya! 

6Doli na ni d’igi ti djak wa ki sed’ezi akulo yam gonga, ti ngeyezi kä ad’u akei d’a ti 
ndjat yam gongid’a. 

7Suma amulâ mi sunuzi ndazina a i bugol sum ndazina kur lovot ta i avun alum 
ma Jurdê-nid’a, gak a mbaza ata yima suma a djak mbina kua kasezina. Kid’a a 
buzuk kei a i blogozid’a, a duk vun agre’â akulo. 



381 

 

 
Bible azumeina 

© 1999, Alliance Biblique du Tchad 

 

 

 

8Kid’a suma d’u yina a nga bei bur kä tua d’a, Rahap pi djak akulo gevezi yam 
gonga, 

9ti dazi ala: An wala Ma didina mi hagiya wa ambas sa wanda abogiya; mandaragi 
mi vamiya wa batei. Suma kur ambas sa wandina pet a tchuk wa susub’ok 
abogiya. 

10Kayam ami humumi ala kid’a agi buzugugï woi kur Ezipte-d’a, Ma didina mi so 
alum ma ngol ma Tchereuna woi avorogiya. Bugola, ami humumi zla d’a agi lat 
kamulei suma Amor suma mbà suma a nga te leud’a sä abo alum ma Jurdê-na woi 
hina, nala, Sihon azi ki Ok suma agi tchazi woi bei wazi hohowozi ba na. 

11Ata yima ami humumi zla ndatina, ad’engêmi nga d’uo d’a. Nge nge pî hurum ka 
mbina avorogiya, kayam Ma didina Alo magina nAlo ma sä kur akulod’ina ni Ma 
yam andagad’a ka hina mi. 

12Ki tchetchemba, agi gunun tagi ki simiyê Ma didina tala agi lagi djivid’a ki sum 
mana d’igi an le djivid’a ki sed’egi na mi d’a, agi tagan vama simat ma mba mi kak 
vama simat ma gagazinina. 

13Agi hlan vunagi ala agi mba aragi abun azi kasun ki b’oziyon suma andjofâ ki 
b’oziyon suma aropma kahle mazina pet bei tchid’a, agi sud’umi woi avun matna 
mi. 

14Sum ndazina a dat ala: Le ndak dami nga zlami woi d’uo ni, ami arami go á hami 
tami kagiya. Fata Ma didina mi hami ambasid’a, ami mba lak djivid’a ki 
d’engzenga mi. 

15Ti sirizi kä ir fenetred’a ki ziyona, kayam aziyat nga ni yam gulumuna hazinina 
abo ma woi abuna. 

16Ti dazi ala: Agi i ngeyegi tagi yam ahinad’a abo suma a nga digigina, agi ngeyegi 
sä kua burâ hindi gak suma a digigina a hulong avo tua ba, agi hlagi lovot magid’a, 
agi igiya. 

17Sum ndazina a dat ala: Vama ami mba lum ma gun nda ami gunuk tamid’a mba 
d’i vami d’uo d’a ba wana: 

18Gola! Fata ami mbami kur ambasid’a, ndak djin ziyo ma hleuna ir fenetre d’a 
ndak sirimi kä kuad’a, ndak tok sum ma’â pet avo hatagu, nala, abugu, asugu, ki 
b’oziyo’â. 

19Sama lara ma mi nde woi avun agrek ma’îna, buzuwamî kam mam tamba. Wani 
le sa adigami mi tin abom ata sama nga avo hata’â ni, buzuwamî kamiya. 

20Wani le ndak de woi kamiya ni, gun nda ami gunuk tamid’a mba d’i vami d’i. 

21Ndat ti dazi ala: Ar agi lagi d’igi agi hlan vunagi na. Ti arazi a iya, ndat ti djin 
ziyo ma hleuna ir fenetred’a mi. 

22Azi iya, a mbaza yam ahinad’a, a ngei tazi kua burâ hindi gak suma a digizina a 
halazi tatâ, a fazi nga d’i, a hulong avo. 

23Suma mbà ndazina a tchuk asezi kä woi yam ahinad’a, a djak alum ma Jurdê-na, 
a mbaza gen Josue Nun goroma. A vum ad’u ahlena pet suma a le ki sed’ezina. 

24Azi de mi Josue ala: Gagazi, Ma didina mi hei wa ambas ndata aboya; suma kur 
ambasina pî a nga zlak avorei mi. 

Josue 3 

A djak alum ma Jurdê-na 

1Josue ki Israel-lâ a tchol Sitim ki yorogo tcholola, a i avun alum ma Jurdê-na. A 
bur kua á djak aluma. 

2Kur bur ma hindina, suma nglo suma avok sumina a i kur kangâ, 

3a he vuna mi suma ala: Ata yima agi wagi wa suma ngat buzu suma hi Levi suma 
a nga zi zanduk ma vun ma djinda hi Ma didina Alo maginina mi nga kuana a 
tchol á id’ina, agi tchologi ata yi magi ma agi nga kuana, agi igi ad’uziya. 

4Wani agi aragi adigagi d’a ki zandu’îd’a d’igi kilometred’a tu na, agi hud’ugi go ki 
sed’em mbi. Hina wani, agi mba wagi lovot ta agi mba hlata. Kayam agi hlagi nga 
lovot ndata yagi tu d’i. 

5Josue mi de mi suma ala: Agi mbud’ugi tagi yed’et. Kayam ndjivin Ma didina mba 
mi le sun nda atchapma adigagiya. 

6Josue mi de mi suma ngat buzuna ala: Agi hlagi zanduk ma vun ma djinda hi Ma 
didinina mi nga kuana, agi kalagi avok suma. A hlumu, a nga tit avok suma mi. 

7Ma didina mi de mi Josue ala: Ini an nga ni tin ad’ud’a á tagang ngol manga woi 
avok Israel-lâ pet, kayam azi wala an nga ki sed’eng d’igi an nga ki Moise adjeu na 
mi. 

8Ang he vuna mi suma ngat buzu suma a zi zanduk ma vun ma djinda hi Ma 
didinina mi nga kuana ala: Le agi mbagiza wa avun alum ma Jurdê-na ni, agi i 
tchologi adigam mba d’ad’ara. 

9Josue mi de mi Israel-lâ ala: Agi hud’ugi ka hî go, agi humugi zlad’a hi Ma didina 
Alo maginid’a. 

10Mi dazi kua ala: Agi mba wagi woi ala Alo ma bei matna mi nga adigagiya, mba 
mi dik suma Kanan-na, suma Het-na, suma Hef-fâ, suma Peris-sâ, suma Girgas-sâ, 
suma Amor-râ ki suma Jebus-sâ woi avorogiya. 

11Gola! Zanduk ma vun ma djinda hi Ma didin ma Sala andagad’ina mi nga kuana 
sä mi djak aluma avorogi wana. 

12Agi yogi suma ad’u andjafâ hi Israel-lîna dogo yam mbà, agi hlagi sana ad’u 
andjafâ gagang. 

13Ata yima suma ngat buzu suma a nga zi zandu’â hi Ma didin ma Sala 
andagad’ina a mba tin asezi kä kur alum ma Jurdê-nina, mbiyo alum ma Jurdê-na 
mba mi wal lei aduk mbà; mbiyo ma tcholï akulo yam ahinad’ina mba mi tchol lei 
gongzong d’igi dadamana na. 

14Kid’a suma a buzuk kei kur zlub’u mazid’a á djak alum ma Jurdê-nid’a, suma 
ngat buzu suma a nga zi zanduk ma vun ma djinda hi Ma didinina mi nga kuana a 
nga tit avoroziya. 

15Yima suma a fet awuna kuana ni yima alum ma Jurdê-na nga mi kus seina. Kid’a 
suma ngat buzu suma a nga zi zandu’â a mba avun alum ma Jurdê-na a nik asezi 
aduk mbinid’a, 

16ata yi máma mbiyo ma nga mi djangî akulo yam ahinad’ina, mi tchola, mi tchol 
lei gongzong d’igi dadamana na, adigazi woi dei kazina hi Adam-ma, nazì ma ngol 
ma go ki Sartan-na. Mbiyo ma nga ni djang iram abona hapo d’a Matnid’a, mi wal 
lei aduk mbà. Israel-lâ a djak ngagad’a yam Jeriko d’ar. 

17Suma ngat buzu suma a nga zi zandu’â hi Ma didinina a nga tchola hur alum ma 
Jurdê-na asezi sod’a tching tching. Israel-lâ pet a nga djak aluma kasezi sod’a, gak 
a dap djaka woi pet mi. 

Josue 4 

Ahuniyô suma ge humba 

1Kid’a suma a djak alum ma Jurdê-na woi peta, Ma didina mi de mi Josue ala: 

2Ang yo suma dogo yam mbà aduk suma, agi hlagi sana ad’u andjafâ gagang, 

3agi hazi vuna ala: Agi igi kä kur alum ma Jurdê-na ata yima suma ngat buzuna a 
tchola kuana. Agi yogi ahuniyôna dogo yam mbà, agi i tchugugizi ata yima agi i 
vagi ini kangâ kua á burîna. 

4Josue mi yi suma dogo yam mbà suma mam manazi aduk Israel-lîna, sana ad’u 
andjafâ gagang, 

5mi dazi ala: Agi kalagi avok zandu’â hi Ma didina Alo maginina kä kur alum ma 
Jurdê-na; nge nge pî mi hlahinad’a kelemu, ngad’a yam andjafâ hi Israel ma dogo 
yam mbàna, 

6kayambala ahuniyô ndazina a ka’î vama simata adigagi ata yima grogina a mba 
djobogi ndjivin ala: Ahuniyô ndazina ad’uzi nana ge na. 

7Ata yi máma agi hulong dazi ala: Nahuniyô suma ami yozi kur bur ma alum ma 
Jurdê-na mi wal lei aduk mbà ata yima zandu’â hi Ma didina nga mi djagam 
mbeina. Ahuniyô ndazina a arî vama ge humba mi Israel-lâ gak didin. 

8Israel-lâ a le vama Josue mi hazi vuna kama. A yo ahuniyôna dogo yam mbà kur 
alum ma Jurdê-na, ngad’a yam andjafâ hi Israel ma dogo yam mbàna d’igi Ma 

didina mi de mi Josue na. Azi djak kahuniyôna, a i tchuguzi kä kur kangâ ata yima 
azi i bur kuana. 

9Josue mi tin ahuniyô suma dingâ akulo kad’uzi kur alum ma Jurdê-na, ata yima 
suma ngat buzu suma a nga zi zandu’â hi Ma didinina a tchol kuana. Ahuniyô 
ndazina a ar nga ata yi máma gak ini mi. 

10Suma ngat buzu suma a nga zi zandu’îna, a nga tchola hur alum ma Jurdê-na 
baba gak a lahlena pet suma Ma didina mi he vuna kazi mi Josue á dazi mi sumina 
d’igi Moise mi de mi Josue na mi. Israel-lâ a nde b’at tazi á djak aluma. 

11Kid’a suma pet a djak aluma woi dad’a, suma ngat buzuna a kal ki zandu’â hi Ma 
didinina avok suma. 

12Suma dur ayî suma ad’u andjafâ hi Ruben-na kandjafâ hi Gad-na kabo andjafâ hi 
Manase-nina, a kal avok Israel-lâ d’igi Moise mi hazi vuna na. 

13Suma dur ayî suma a min tazi á durâ ndazina, a ni go ki 40.000. Sum ndazina a 
kal avok Ma didina, a i irazi hur ful la Jeriko-d’a. 

14Kur bur máma Ma didina mi tin Josue ngola avok Israel-lâ pet. A nga ge yazi kä 
avorom kur kak mam mba yam andagad’id’a pet d’igi a ge yazi kä avok Moise 
adjeu na. 

15Ma didina mi de mi Josue ala: 

16Ang he vuna mi suma ngat buzu suma a nga zi zandu’â hi an Ma didinina, a 
buzuk kei kur alum ma Jurdê-na. 

17Ata yi máma Josue mi he vuna mi suma ngat buzuna ala: Agi buzugugi woi kur 
alum ma Jurdê-na. 

18Suma ngat buzu suma a nga zi zandu’â hi Ma didinina a buzuk kei kur alum ma 
Jurdê-na. Ata yima a tin asezi yam andaga d’a sod’ina, alum ma Jurdê-na mi 
hulong djangâ kä blangâma d’igi avok dei na, mi kus sei avun gongôd’id’a pupuli. 

19Israel-lâ a djak alum ma Jurdê-na ni kur bur ma dogona hi til ma avo’â, a ve 
kangâ avo Gilgal abo ma yorogona hi Jeriko-na. 

20Josue mi ndjar ahuniyô suma dogo yam mbà suma a yozï kur alum ma Jurdê-
nina akulo kad’uzi avo Gilgal. 

21Bugola, Josue mi de mi Israel-lâ ala: Le grogina a mba djobogi avin ala: Ahuniyô 
ndazina ad’uzi nana ge ni, 

22agi vagi ad’ud’a mi grogina ala: Ami Israel-lâ ami djagami alum ma Jurdê-na 
asemi sod’a tching tching. 

23Kayam Ma didina Alo meina mi so alum ma Jurdê-na woi avoromi gak ami 
djagami woi d’igi mi so alum ma ngol ma Tchereuna woi avogomi gak ami 
djagami woi na mi. 

24Mi le na kayambala suma yam andagad’ina pet a wala Ma didina ni ma sib’ika, 
kayambala agi lagi mandara Ma didina Alo magina burâ ki burâ d’a. 

Josue 5 

1Amulei suma Amor-râ pet suma sä kaka abo alum ma Jurdê-na woi abo ma 
fladegenina kamulei suma Kanan-na pet suma a nga kaka avun alum ma ngol ma 
Mediterane-na, a hum ala Ma didina mi so alum ma Jurdê-na woi avok Israel-lâ 
gak a djak keyo d’a. Huruzi ka mbina avok Israel-lâ, ad’engêzi d’a tchol avorozid’a 
nga d’uo d’a. 

A ngat Israel suma a vud’uzi bugolâ bayâd’a 

2Ata yi máma Ma didina mi de mi Josue ala: Ang tchet ahinad’a mbigeud’a, ang 
ngat andjaf Israel suma a vut danana bayâd’a. 

3Josue mi tchet ahinad’a mbigeud’a, mi ngat Israel-lâbayâd’a yam ahina d’a 
Aralot-ta . 

4D’op zla d’a Josue mi ngad’azi bayâd’a kata ba wana: Kayam Israel-lâ pet suma a 
buzugï woi avo Ezipte-na, gro andjof suma dur ayîna pet a bo woi abagei hur fulâ 
kur lovota bugol la azi buzugï woi avo Ezipte-d’a. 

5Suma pet suma a buzugï woi avo Ezipte-na ni suma a ngat bayâd’ina. Wani suma 
pet suma a vut abagei hur fulâ kur glovota bugol la azi buzugï woi avo Ezipte-
d’ina a ngat nga sa bayâ tu d’i. 

6Kayam Israel-lâ a le biza d’a abagei hur fulâ dok fid’i ki tita, gak suma dur ayî 
suma a buzugï woi avo Ezipte suma a hum nga vun Ma didina d’uo na, a dap peyo. 
Kayam Ma didina mi gunuzi tam ala azi mba kal kur ambas sa ambira ki mbul 
ayuma a nga sor kä kua d’a mi hle vunam kat mabuyozi ngolo á heizid’a d’i. 

7Ni grozina ba, Ma didina mi vragazi blangâziya. Josue mi ngad’azibayâd’a, kayam 
azi ngad’azi nga bayâd’a ata yima azi nga kur tita kur lovotina d’i. 

8Kid’a a ngad’azi bayâd’a pet dad’a, a ar kaka kur kangâ gak mbilizi mi tchila. 

9Ma didina mi de mi Josue ala: Ini an pad’agi wa zulo ma ei Ezipte-na woi kagiya. 
Ni kayam ndata ba, a nga yi yi máma gak ini ala Gilgal. 

Pak ma a lum avok kikidji avo Kanan-na 

10Israel-lâ a ve kangâ Gilgal, a le vun til ma Pa’â kur bur ma dogo yam fid’ina hi til 
mámina ki fladeged’a hur ful la Jeriko-d’a. 

11Tcha ndjivinda azi te te ma yam ambasa ma a lum kavungô ma bei angufina 
kawu ma a hawâma, kur bur máma tamba. 

12Tcha yorogod’a azi te te ma yam ambasina, manna ad’um ka; Israel-lâ a fum nga 
d’uo d’a. Kur biza ndata azi te ni te ma kur ambas sa Kanan-ndina. 

Ma ngol ma dur ayîna hi Ma didinina 

https://es.bibles.org/mpg-AB/Josh/6#Josh.5.3!f.1

13Kid’a Josue mi mba go ki Jeriko-d’a, mi hle iram akulo, mi gol yina. Gol wani, 
sana mi nga tchola avorom ki mbigeu mam mba fiyaka pata woi abomu. Josue mi 
hut gevemu, mi djobom ala: Angî sa mamina d’oze angî sana hi mami suma 
djangûnina zu? 

14Mi hulong dum ala: Hawa! An ni ma ngol ma dur ayîna hi Ma didinina, an mba 
wa da’. Josue mi grif kä andaga avoromu, mi dum ala: Salana, ang min dan an 
azong mangâ nana ge? 

15Ma ngol ma dur ayîna hi Ma didinina mi de mi Josue ala: Ang pat atuguru ma 
asengâ woyo, kayam yima ang nga tchola kua wana ni yima a tinim iram vama. 
Josue mi pat atuguruna woi mi. 

Josue 6 

Israel-lâ a hle Jeriko 

1Suma Jeriko-na a duk vun agre’â akulo abo Israel-lâ. Sa nga mi fe lovota á nde 
woi abu d’i, sa nga mi fe lovota á kal avo d’uo mi. 

2Ma didina mi de mi Josue ala: Gola! An hang wa azì ma ngol ma Jeriko-na kamul 
mama ki mam suma a we durîna abongû. 

3Ang ki suma dur ayîna pet, agi nguyugi azina. Burâ tu agi nguyugi azina yagi tu, 
hina hina, gak burâ karagaya. 

4Suma ngat buzuna kid’iziya a yo aduvei gamlâna kid’iziya aboziya, a kal avok 
zandu’â. Kur bur ma kid’iziyana, agi nguyugi azina ngungui yagi kid’iziya. Ata yi 
máma suma ngat buzuna a bu aduveina. 

5Le agi humugiya wa aduveina tchina ni, azigarâ pet a tum sora ki delezi akulo. 
Ata yi máma, gulumuna hazì ma ngolîna mba mi dris kä katamu. Azigarâ a mba 
tchuk krovo, nge nge pî ata yima mi nga vorom kama. 

6Josue Nun goroma mi yi suma ngat buzuna, mi dazi ala: Agi hlagi zanduk ma vun 
ma djinda hi Ma didinina mi nga kuana, suma ngat buzuna adigagi kid’iziya a yo 
aduvei gamlâna kid’iziya, a kal avok zandu’â hi Ma didinina. 

7Bugola, mi de mi azigarâ ala: Agi i nguyugi azì ma ngolâ. Ar suma dur ayî suma 
hiuna a kal avok zandu’â hi Ma didinina. 

8A le d’igi Josue mi hazi vuna na. Suma ngat buzu suma kid’iziya suma a yo 
aduveinina, a kal avok zandu’â hi Ma didinina, a nga bu aduveina. Zandu’â hi Ma 
didina máma nga mi tit blogoziya. 

9Suma dur ayîna a nga tit avok suma ngat buzu suma a nga bu aduveinina. Azigar 
suma hiuna a nga tit bugol zandu’â. Azigarâ a nga tit ni yam bud’a haduveinid’a. 

10Josue mi he vuna mi azigarâ ala: Agi kagagi hina silil gak bur ma an hagi vuna 
ala: Agi tumugi sora na tua mbeî. 

11Bur tu azi nga ngui azì ma ngolâ ki zandu’â hi Ma didinina yazi tu, a hulong kur 
kangâ, a bur kä. 

12Josue mi tchol ki yorogo tcholola, suma ngat buzuna a hle zandu’â hi Ma 
didinina keleziya. 

13Suma ngat buzu suma kid’iziya suma a yo aduvei gamlânina a kal avok zandu’â 
hi Ma didinina, a nde tita, a nga bu aduveina. Azigar suma durâ a nga tit 
avoroziya, azigar suma hiuna a nga tit bugol zandu’â mi. Azigarâ a nga tit ni yam 
bud’a haduveinid’a mi. 

14Kur bur ma mbàna a ngui azì ma ngol máma yazi tu, a hulong kur kangâ. A le 
hina gagak burâ karagaya. 

15Kur bur ma kid’iziyana, a tchol ki yorogo tcholola, a ngui azì ma ngol máma 
ngungui yazi kid’iziya ata lovod’oziya. Ni kur bur ma tu máma ba, a ngui azì ma 
ngol máma ngungui yazi kid’iziya. 

16Dabid’a hi ngui d’a kid’iziyad’id’a, suma ngat buzuna a bu aduveina. Bugola, 
Josue mi de mi azigarâ ala: Agi tumugi sora, kayam Ma didina mi hagi wa azì ma 
ngol máma abogi da’! 

17Agi b’lagam mbei kahle suma kuruma pet, kayam azi nahle suma a tinizi irazi 
vazi mi Ma didinina. Ni Rahap pa gaulangâ hol ba, ei mba arat bei tchid’a ki suma 
a nga avo hatatna pet, kayam ndat ti ngei suma ei sunuzi adjeu á d’u yinina. 

18Wani agi gologi tagi djiviya, agi dogi abogi ata ahle suma Ma didina mi hagi 
vuna kazi á b’lagazi woina do ba, agi mbagi ki ndaka ki b’laka yam kangâ hi 
Israel-lîna d’i. 

19Bege d’a hapa ki lora kahle suma a lazi ki kawei ma hleunina d’oze suma a lazi 
ki kawei ma wuranina nahle suma a tinizi irazi vazi mi Ma didinina, a mba 
tchuguzi ni kur yi mam ma ngom ahlena. 

20Suma ngat buzuna a bu aduveina. Ata yima azigarâ a hum tchina haduveinina, a 
tum sora guguk. Gulumuna mi dris kä, azigar suma Israel-lâ a tchuk avo hur 
azina, nge nge pî ata yima mi nga vorom kama, a hlazì ma ngolâ. 

21A tchi ahle suma hur azinina woi pepet, nala, andjofâ, aropma, kemba, 
momorogeina, amuzleina, aho’â ki korona mi. 

Josue mi ar Rahap bei tchid’a 

22Josue mi de mi suma mbà suma a i á d’u ambas sa Jeriko-d’a avo’â ala: Agi igi 
avo hi Rahap atcha d’a gaulangâ, agi ndad’ï woi abu ki sum matna pet d’igi agi 
gunut tagi na. 

23Azungeî suma mbà suma a i d’u yinina, a vei Rahap pei kabud’u, kasud’u, ki 
b’oziyotna, ki simiyêt pet tei abua, a i ngomozi woi bugol kangâ hi Israel-lîna ki 
halasa. 

24A ngal azì ma ngol máma woi kahle suma kuruma pet; a arî bege d’a hapa ki 
lora kahle suma a lazi ki kawei ma hleunina d’oze ahle suma a lazi ki kawei ma 
wuranina hol, a tchuguzi kur yima ngom ahlena hi Ma didinina. 

25Josue mi ar Rahap pa gaulangâ bei tchid’a ki sum matna pet. Ndat ti ar nga kaka 
aduk Israel-lâ gak ini, kayam ndat ti ngei suma Josue mi sunuzi á d’u Jeriko-na 
avo hatad’u. 

26Ata yi máma Josue mi dazi zlad’a kad’enga ki gun tad’a yam Jeriko ala: Ar Ma 
didina mi ge sama mi min á min azì ma ngol ma Jeriko-na akulona vuna. Mba mi 
gum ad’umî ki mad’a gorom ma ngolâ, mba mi dugum vunam akulo ni ki mad’a 
gorom ma gorâ mi. 

27Ma didina mi nga ki Josue. Ni kayam ndata ba, simiyêm mi nde yina yam 
ambasa pet wana. 

Josue 7 

Akan mi le tchod’a; Alona mi ngobomu 

1Israel-lâ a le tchod’a ngola kahle suma a d’el kazi ala a yozi d’uo na. Sana tu ad’u 
andjafâ hi Juda-na a yum ala Akan mam mi Karmi ma Zapdi goromina goroma, 
abum ngolo ni Zera, mi yo ahle suma Ma didina mi d’el kazina. Ni kayam ndata 
ba, Ma didina hurum zal ngola yam Israel-lâ. 

2Navo Jeriko ba, Josue mi sun suma Aï d’a nga go ki Betel-Aven-nda abo ma 
yorogona hi Betel-la. Mi dazi ala: Agi i d’ugi ambasa. Sum ndazina a i a d’u Aï, 

3a hulongîya, a mba de mi Josue ala: Ar azigarâ a i pet ti. Ar suma 2000 d’oze 3000 
a i á dur Aï; ar a kau suma pet ti, kayam suma djangûna a nga ngol li. 

4A sun azigarâ go ki 3000 á dur Aï, wani azi ring avok suma Aï-na. 

5Suma Aï-na a tchi suma adigazi ni go ki dok hindi yam karagaya. A tinizï dika ei 
avun azì ma ngolâ dei mba Sebarim, a tchazi ata yima azi nga b’at sulugota kä na. 
Ata yi máma suma pet tazi tchuk susub’ok, huruzi ka mbina mi. 

6Josue ki suma nglo suma Israel-lâ, a haû baru ma atazina woyo, a tchuk 
andagad’a kaziya, a grif kä andaga ki irazi avok zandu’â hi Ma didinina, a ar bur 
kä ata yi máma gak fladege. 

7Josue mi dala: A! Salad’a Alo mamina! Ni kayam me ba, ang djagami alum ma 
Jurdê-na woi á hami abo suma Amor-râ á tchami woi ge? Ladjï ami kagamiza abo 
alum ma Jurdê-na sä hî ni, hotei d’uo zu? 

8Ma didina, ki tchetchemba, ami Israel-lâ nga ringîmi avok mazi suma djangûna 
wanda; an de nana mi d’ang nge? 

9Suma Kanan-na ki suma yam ambas sa dingina pet a mba huma, a mba tok tazi 
kamiya, a mba dabami woi yam andagad’a. Ang mba le ni nana ba, simiyêng ma 
kal teglesâ mba mi yi d’ang nge? 

10Ma didina mi de mi Josue ala: Ni kayam me ba, ang ge tang kä andaga ge? Ang 
tchol akulo! 

11Israel-lâ a le tchod’a, a but vun ma djin ma an hazi vuna kama woyo, a yo ahle 
suma an d’elezi kazi ala azi yozi d’uo na, a kuluziya, a ngeyezi nga aduk ahle 
mazina. 

12Kayam ndata, Israel-lâ a ndak á tchol avok mazi suma djangûna d’i, a mba ringî 
avok mazi suma djangûna hina baba, kayam azi mbut ni d’igi ahle suma an he 
vuna kazi á b’lagazi woina na mi. Le agi b’lagagi nga ahle ndazina woi adigagi 
d’uo ni, an dok ni kak ki sed’egi d’uo d’a! 

13Ang tchola akulo, ang mbut suma yed’et, ang dazi ala: Ndjivin agi mbud’ugi tagi 
yed’et, kayam Ma didina Alona hi Israel-lâ mi dala: Ahle suma an d’el kazi ala agi 
yozi d’uo na, a nga adigagiya. Le agi yogi nga ahle ndazina woi adigagi d’uo ni, agi 
ndak á tchologi avok magi suma djangûna d’i. 

14Avin yorogo agi mba hud’ugï nad’u andjafâ ad’u andjafâ. Andjaf ma an Ma 
didina mba ni manama, mba mi hud’ï adesâ ad’u adesâ. Ades ma an Ma didina 
mba ni manama, mba mi hud’ï ki sum mama ki sum mama. Sama an Ma didina 
mba ni manama, sana mba mi hud’ï ni tutu. 

15Sama an Ma didina mba ni gum ad’um mbei ni fahle suma an Ma didina ni d’el 
kazina avo hatama, a mba ngalam mbei kakud’a kahle mama pet, kayam mi but 
vun ma djinda hi an Ma didinina woyo, mi le ni tchod’a aduk Israel-lâ mi. 

16Josue mi tchol ki yorogo tcholola, mi mba ki Israel-lâ ad’u andjafâ ad’u andjafâ. 
Ma didina mi man andjafâ hi Juda-na. 

17Mi hud’ï andjafâ hi Juda-na ad’u adesâ ad’u adesâ. Ma didina mi man adesâ hi 
Zera-na. Mi hud’ï adesâ hi Zera-na ki sum mama ki sum mama. Ma didina mi man 
Zapdi. 

18Mi hud’ï sum mama sana tutu. Akan mam mi Karmi ma Zapdi goromina 
goroma, abum ngolo ni Zera, ni ma ad’u andjafâ hi Juda-nina, Ma didina mi gum 
ad’um mbeyo. 

19Josue mi de mi Akan ala: Gorona, ang subur Ma didina Alona hi Israel-lîna, ang 
hum ngola, ang dan ndei yam vama ang luma, ang ngeyen va d’i. 

20Akan mi hulong de mi Josue ala: Gagazi, an le tchod’a avok Ma didina Alona hi 
Israel-lîna. Ang gol vama an luma ba wana: 

21An gol aduk ahle suma ei hurumuzina, an we baru d’a ngol la djif fa Sinar-ra ki 
kawei ma hapma kikis mbà ki mbuka hi lor-ra d’a aneget ndak ir grama go ki 
kikis sa klavandid’a. An le d’od’oka kaziya, an yoziya, a nga ngeid’a kä aduk 
andagad’a kur zlub’u manda; kawei ma hapma mi nga tchuka kä ad’uziya. 

22Josue mi sun suma; a ring hur zlub’ud’a hi Akan-nda, a i feï ahle ndazina ngeid’a 
kä kur zlub’u mamba; kawei ma hapma mi nga tchuka kä ad’uzi mi. 



390 

 

 
Bible azumeina 

© 1999, Alliance Biblique du Tchad 

 

 

 

23A pad’azi akulo woi kur zlub’ud’a, a mba ki sed’ezi mi Josue ki Israel-lâ pet. A 
tinizi kä avok Ma didina. 

24Josue ki Israel-lâ pet a ve Akan Zera gorom ngolona, ki kawei ma hapma ki baru 
d’a ngola, ki lor ra mbuka, ki grom suma andjofâ, ki grom suma aropma, kamuzlei 
mama, ki koro mama, ki tumiyô mama, ki b’ogei mama, ki zlub’u mamba, kahle 
mama pet. A i ki sed’ezi kur hor ra Akor-ra. 

25Josue mi de mi Akan ala: Ni ang ba, mba ki ndaka kamiya. Ki tchetchemba, Ma 
didina nga mi mba ki ndaka kang mi. Ata yi máma Israel-lâ a durum kahinad’a, a 
tchumu, a dur sum mama kahinad’a mi. Azi ngalam ahle mama woi pet mi. 

26Bugola, a mol ahinad’a kamu; ahina ndata nga gak ini. Ni kayam ndata ba, a nga 
yi yi máma ini ala hor ra Akor-ra . Bugol ahle ndazina, Ma didina hurum b’lengâ. 

Josue 8 

Hle d’a a hle Aï-d’a 

1Ma didina mi de mi Josue ala: Ang le mandar ri, ar vunadigang pat tuo mi. Ang yo 
suma dur ayîna ad’ung pet, ang tchola, ang i dur Aï. Gola! An hang wa amul ma Aï-
na ki sum mama, azì mam ma ngolâ kambas mamba pet abongû. 

2Ang mba le kazì ma Aï-na kamul mama ni d’igi ang le kazì ma Jeriko-na kamul 
mama na mi. Wani ahle suma agi mba hurumuzina, agi yoziya, ki d’uwarâ mi. 
Wani ang ka suma dingâ hiu á bur kä woi huyok azì ma ngolâ. 

3Josue mi tchol ki suma dur ayîna pet á i á dur Aï. Mi man azigar suma a we 
durîna 30.000, mi sunuzi kandjeged’a. 

4Mi hazi vuna ala: Agi gologi tagi djiviya! Ar agi burugi kä woi huyok azì ma ngolâ, 
agi walagi woi dei kazina d’uo mi, agi pet minigi tagiya. 

5Wani an ki suma ad’una ami mba hud’umi go kazì ma ngolâ. Ata yima azi mba 
buzugï atami á durîna, ami mba ringîmi avorozi d’igi avoka na. 

6Azi mba buzugï á digimiya, gak ami mba kazi ad’uzi woi kazì ma ngolâ. Azi mba 
djib’er ala ami ringîmi avorozi ni d’igi avoka na. 

7Agi tumugi akulo ata yi magi ma burâ, agi hlagi azì ma ngolâ, kayam Ma didina 
Alo magina mba mi hagizi abogiya. 

8Le agi hlagi azì ma ngolâ da ni, agi dom akud’a d’igi Ma didina mi de na. Agi 
tid’igi yam vun ma he ma an hagizina. 

9Josue mi sunuziya; a i a bur kä aduk Betel azi ki Aï abo ma fladegena hi Aï-na. 
Josue mi bur kä kur andjege ndata aduk suma. 

10Josue mi tchol ki yorogo tcholola, mi tok azigarâ, mi i ki suma nglo suma Israel-
lâ avogozi á dur Aï. 

https://es.bibles.org/mpg-AB/Josh/8#Josh.7.26!f.1

11Suma dur ayî suma ki Josue-na, a i a mbaza go kazì ma ngolâ. Kid’a a mbaza go 
kazì ma ngolîd’a, a ve kangâ abo ma norâ hi Aï-na. Hora nga adigazi ki Aï. 

12Josue mi yo suma go ki 5000, mi buruzi kä aduk Betel azi ki Aï abo ma fladegena 
hazì ma ngolîna. 

13Kid’a ablau suma a ve kangâ abo ma norâ hazì ma ngolîd’a, suma a gol bugol 
kangîna a nga abo ma fladegena hazì ma ngolîna mi d’a, Josue mi i kandjege ndata 
kur hora. 

14Ata yima amul ma Aï-na mi we hina na, mam ki sum mama pet a tchol atogo zak 
ki yorogo tcholola, a buzuk kei á dur Israel-lâ. Amulâ ki sum mama pet a nga irazi 
abo ma a nga huruzi kam avok abo ma Araba-nina. Mi we nga d’ala suma a nga 
burâ kä huyok azì ma ngolâ á durumu d’a d’i. 

15Josue ki Israel-lâ pet a wet ringâ avoroziya, a hle lovot ta i irat abagei hur 
fulîd’a. 

16Suma Aï-na a yi suma hur azì ma ngolîna pet ala a i dik Israel-lâ. Josue mi lobozi 
gak mi kazi ad’uzi woi kazina. 

17Sa ar nga avo Aï ki Betel bei nded’a woi á dik Israel-lâ d’i; a ar vun azì ma ngolâ 
woi hong mi. 

18Ma didina mi de mi Josue ala: Ang hle abong akulo kasap pa abonga yam azì ma 
ngol ma Aï-na, kayam an hangziya wa abongû. Josue mi hlabom akulo kasap pa 
abomba yam azì ma ngolâ. 

19Ata yima mi hlabom akulona, suma a nga burâ kä na a tum akulo atogo zak ata 
yima azi nga burâ kuana, a ring gak a mbaza avun azì ma ngolâ, a tchuk avo, a 
hlazina, a dom akud’a atogo zak mi. 

20Suma Aï-na a mbut irazi blogoziya, a we aziyazi ma ngolâ nga mi d’us andosâ 
dudurup, mi i akulo hur alona. A fe nga yima azi ring kuana d’i. Israel suma a ring 
irazi abagei hur fulîna, a mbut irazi á dur suma a nga digizina. 

21Ata yima Josue ki suma ad’uma pet a we d’ala suma a bur kä na a hle wa azì ma 
ngolâ, azina nga mi ngal da’ mi d’a, a mbut irazi a nga dur suma Aï-na. 

22Israel suma hiuna a buzugï woi avo kur azì ma ngolâ á dur suma Aï-na, a hebezi 
akulo aduk ped’et, a tchazi woi kakaf. Sa ring nga tu d’uo mi na, sa sut nga tu d’uo 
mi, 

23wani amul ma Aï-na, azi vumî ki arid’a, a mbamï mi Josue. 

24Israel-lâ a tchi mazi suma djangû suma a digizina woi abagei hur fulâ. Kid’a a 
tchazi woi peta, a mba avo hur azì ma ngolâ, a dap suma a ar avona woi pet mi. 

25Suma a tchazi kur bur mámina andjofâ karopma pet ni 12.000, nala, suma Aï-na 
pet. 

26Azi dap suma hur azinina kahle suma kurâ pet woi pepet tua ba, Josue mi 
gabom ma zid’a akulo kasapa zina kä tua. 

27Wani Israel-lâ a yo ahle suma azi hurumuzina, nala, d’uwar ma nglona ki ma 
gureina d’igi Ma didina mi he vuna mi Josue na. 

28Josue mi ngal azì ma Aï-na woyo, mi mbud’umî azì ma b’laka ki iram fafat, mi 
mbut ni d’igi hur fulâ na gak ini. 

29Wani amul ma Aï-na, a tchugum ziyona kelem a djinim akulo ata aguna gak tcha 
fladege. Kid’a afata i nikid’a, Josue mi he vuna ala a fogomî mad’am kä ata aguna. 
A gum kä avun azì ma ngolâ, a mol ahinad’a kam gindiu; ahina ndata nga gak ini. 

A ndum gata akulo yam ahina d’a Ebal-la 

30Josue mi min yima ngal ahle suma ngat buzuna mi Ma didina Alona hi Israel-
lîna akulo yam ahina d’a Ebal-la 

31d’igi Moise azongâ hi Ma didinina mi he vuna mi Israel-lâ na, d’igi a b’ir kur gat 
mamba na ala a minimî kahina d’a hawa d’a bei tched’et tei ba d’a. A hahle suma 
ngat buzu suma ngala kahle suma ngat buzu suma zlap darigïd’a kam mi. 

32Ata yi máma Josue mi djok gata hi Moise-sa woi b’ira ata ahinad’a avok Israel-
lâ. 

33Israel-lâ ki mazi suma nglona ki mazi suma avorozina ki mazi suma ka sariyad’a 
zlapa kangoyogeina pet, a nga tchola gen zandu’â hi Ma didinina, abo hî abo hî 
avok suma ngat buzu suma hi Levi suma a nga zi zandu’â hi Ma didinina mi. Suma 
hiuna a nga tchola gen ahina d’a Garizim-mba, suma hiuna a nga tchola gen ahina 
d’a Ebal-la, d’igi Moise azongâ hi Ma didinina mi he vuna adjeu dei á b’e vuna yam 
Israel-lâ na. 

34Bugola, Josue mi ndum zla d’a a b’irit kur gatid’a pet zlapa ki zla d’a b’e vuna ki 
zla d’a ge vuna ki delem akulo d’igi a b’irit kä kur gata na mi. 

35Josue mi ndum zla d’a Moise mi he vuna kata woi avok ablaud’a hi Israel-lîd’a, 
aropma ki kemba kangoyogei suma a nga kaka adigazina pet bei mi ar zla kä tu 
ba. 

Josue 9 

Suma Gabawon-na a mba djin vunazi ki Israel-lâ 

1Kid’a amulei suma a nga kaka kä abo alum ma Jurdê-na woi hî yam ahinad’ina ki 
suma hur ful la kikid’ikina ki suma a nga kaka avun alum ma ngol ma 
Mediterane-na gak mba Liban-na, nala, suma Het-na, ki suma Amor-râ, ki suma 
Kanan-na, ki suma Peris-sâ, ki suma Hef-fâ, ki suma Jebus-sâ, a hum zla ndatid’a, 

2a tok tazi a ndjaf vunazi tu á dur Josue ki Israel-lâ. 

3Kid’a suma a nga kaka avo Gabawon-na a hum zla d’a Josue mi lat ki suma 
Jeriko-na ki suma Aï-nid’a, 

4a nde le lemba. A mbut tazi d’igi suma a sunuzina na. A yo sak ka adjeud’a ki 
bud’omei suma adjeu suma a dubuzi irazi suma a vo süm guguzlud’a kuana, a 
djinizi huyok koro mazina. 

5A tchuk atuguru ma adjeu ma a dubuma aseziya, a tchuk baru d’a adjeud’a atazi 
mi. Avungô ma azi yom abozina pet ni bubuk avungô ma sod’a. 

6A i a fe Josue azi ki Israel-lâ pet kur kangâ avo Gilgal, a dazi ala: Ami tcholomi ni 
yam ambas sa deid’a. Ki tchetchemba, ar ei djini vuneya. 

7Israel-lâ a hulong de mi suma Hef ndazina ala: Dam agi ni suma nga kaka go ki 
sed’emina kla ni; ami djinimi vunami ki sed’egi ni nana ge? 

8Azi de mi Josue ala: Ami nazungeî mangâ. Josue mi djobozi ala: Agi ni suma lara 
ge? Agi tchologi ni lara mi ge? 

9Azi hulong dum ala: Ami azungeî mangâ tcholomi ni yam ambas sa deid’a, 
kayam simiyê Ma didina Alo mang ma zlam nde yinina, yam ami humum zlam 
kahle suma mi lazi ki Ezipte-nina pet, 

10kahle suma mi lazi kamulei suma mbà suma Amor suma a sä kaka abo alum ma 
Jurdê-na woi hî na, nala, Sihon amul ma Hesbon-na ki Ok amul ma Basan ma nga 
kaka Astarot-na mi. 

11Ni kayam ndata ba, mami suma nglona ki suma yam ambas mamid’ina pet a 
dami ala: Agi yogi te ma agi tagizi sä iragi glovotna abogiya. Agi i d’uguloziya, agi 
dazi ala: Ami azungeî magina mbamiya wa. Ki tchetchemba, ar ei djini vuneya. 

12Gola! Avungô ma ami yomizi abomi avo a mbami gevegina ni kakuwamu. Ki 
tchetchemba, mi so wa, mi mbut bubu’â wana! 

13Bud’omei suma ami oyômi süm guguzlud’a kurâ ni suma awilina. Gola! A haû 
woi wana! Baru mamina katuguru mamina a haû woi wana nabo azì ma deina! 

14Israel-lâ a ve tena abozi bei djop Ma didina ba. 

15Josue mi djin vunam ki sed’ezi yam halasa ala a lazi va d’i. Suma nglo suma avok 
sumina a gunuzi tazi mi. 

16Kur bur ma hindina bugol la azi djin vunazi ki sed’ezid’a, a hum ala azi ni ndrozi 
suma azina, ni suma a nga kaka adigazina. 

17Israel-lâ a iya. Kur bur ma hindina a mbaza kur azì mazi ma nglona, nala, 
Gabawon ki Kefira ki Bërot ki Kiriyat-Jarim. 

18Israel-lâ a tchazi nga d’i, kayam gun nda suma avorozina a gunuzi tazi ki simiyê 
Ma didina Alona hi Israel-lîd’a. Wani ablau d’a peta nga d’i gureî yam suma nglo 
suma avorozina. 

19Suma nglo suma avorozina a hulong dazi ala: Ni ami ba, gunuzi tami ki simiyê 
Ma didina Alona hi Israel-lîna. Ki tchetchemba, ei ndak á tini aboi atazi d’i. 

20Vama ei mba lum ki sed’ezina ba wana: Ei mba arazi bei tchid’a, kayam gun nda 
ei gunuzi teid’a. Le d’uo ni, Ma didina hurum mba mi zal keya. 

21Ei arazi bei tchid’a, ar azi kei aguna, a guli mbina mablaud’a hi suma d’igi suma 
avorozina a de na. 

22Josue mi yi suma Gabawon-na, mi dazi ala: Agi ni suma nga kaka adigami ka 
hina mi na. Ni kayam me ba, agi lobomi ala agi tchologï nata yima deina ge? 

23Ki tchetchemba, a gagiya wa vuna da’, agi pet mba aragi bei le magomba d’i. Agi 
mba kagi aguna, agi mba gulugi mbina kur gong nga kud’ora hAlo manid’a. 

24Sum ndazina a hulong de mi Josue ala: Ami azungeî mangâ humumi ala Ma 
didina Alo mangâ mi he vuna mazong mama Moise á hagi ambas sa wanda á tchi 
suma kurutna woi avorogi pet. Kayam ndata, mandaragi mi vami ngola, 
kayambala agi mba tchamiya d’a. Ni kayam ndata ba, ami mbami ki gevegi wana. 

25Gola! Ki tchetchemba, ami ni hur abong da’! Ang le vama djivi ma d’ingêr ma 
hurung minim á led’a ki sed’emina. 

26Wana ni vama Josue mi lum ki sed’ezina. Mi d’el Israel-lâ ala a tchazi d’i. 

27Kur bur máma Josue mi tinizi ata sun nda ka aguna ki sun nda gul mbina 
mablaud’a hi Israel-lîd’a ki yima ngal ahle suma ngat buzuna hi Ma didinina ata 
yima mam mba mi manam yam simiyêma mi. A nga le sun ndata kua gak ini. 

Josue 10 

A kus yam amulei suma Amor-râ 

1Adoni-Sedek amul ma Jerusalem-ma, mi hum ala Josue mi hle wa azì ma Aï-na, 
mi b’lagam wa woi kakazeî, mi lazì ma Aï-na ni d’igi mi le ki Jeriko kamul matna 
na. Mi hum kua ala suma Gabawon-na a ndjak wa vunazi ki Israel-lâ yam b’leng 
nga halasa, a kak wa adigazi mi d’a. 

2Ata yi máma a mbut mandarâ ngola, kayam azì ma Gabawon-na nazì ma ngolâ 
d’igi azì ma ngol ma amula na, mi ngola kal azì ma Aï-na; suma kuruma pet ni 
suma a we durîna mi. 

3Ni kayam ndata ba, Adoni-Sedek amul ma Jerusalem-ma, mi ge sunda ata Hoham 
amul ma Hebron-na, ata Piram amul ma Jarmut-na, ata Jafiya amul ma Lakis-sâ, 
ata Debir amul ma Eglon-na mi ala: 

4Agi mbeï ndjunun-ngiya, ei duri suma Gabawon-na. Kayam a ndjak wa vunazi ki 
Josue ki Israel-lâ yam b’leng nga halasa. 

5Amulei suma Amor suma vahl ndazina a ndjak vunazi tu, nala, ma Jerusalem-ma, 
ma Hebron-na, ma Jarmut-na, ma Lakis-sâ ki ma Eglon-na mi. A i ki azigar mazina 
pet, a ngui Gabawon, a ndazi durâ. 

6Suma Gabawon-na a ge sunda ata Josue kur kangâ avo Gilgal, a dum ala: Ang 
arami ami azungeî mangâ woi d’i, ang mbeï atogo zak, ang prud’umi woyo! Ang 

ndjunumiya, kayam amulei suma Amor suma a nga kaka yam ahinad’ina pet a tok 
wa tazi á durumiya! 

7Josue mi tchol avo Gilgal ki azigar mama pet ki azigar suma a we durîna pet mi. 

8Ma didina mi de mi Josue ala: Ang lazi mandarazi d’i! An hangziya wa abong da’. 
Sama adigazi ma mba mi tchol avorongâ nga d’i. 

9Josue mi tchol ki azigar mama pet, a tit andjege gagak a mba nde yam sum 
ndazina durâ dumuzi. 

10Ma didina mi ndjoyôzi woi avok Israel-lâ. A tchazi tchi d’a tchod’a avo 
Gabawon, a nga digizi kur lovot ta i akulo Bet-Horon-nda, a tchazi gak a mbaza 
Azeka ki Makeda. 

11Kid’a azi nga ring avok Israel-lâ a sulugot kä Bet-Horon-nda, Ma didina mi sazi 
mogoi ma nglona kazi ei akulo gak a mba Azeka; a bo ablaud’a. Suma a bo abo 
mogoinina ablaud’a kal suma Israel-lâ a tchazi ki mbigeu d’a fiyakina. 

12Kur bur máma Ma didina mi he suma Amor-râ abo Israel-lâ. Josue mi tchen Ma 
didina avok Israel-lâ, mi dala: Ndak afata, ndak tchol akulo yam suma Gabawon-
na hina djang! Ang tilâ, ang tchol akulo yam Hor ra Ajalon-nda hina djang mi! 

13Afata ti ar tchola ata yatna, tilâ mi ar tchola ata yam mi, gak Israel-lâ a 
hlatchuguluzi ki mazi suma djangûna. A b’ir nga zla ndata kä kur Mbaktumba hi 
Ma d’ingêrîd’a d’uo zu? Afata ti ar tchola aduk akulod’a bei d’i b’at tat á i ata yat 
ma nika gak go ki burâ tu. 

14Avok bur máma d’oze bugol bur máma Ma didina mi hum nga vun sa d’igi mi 
hum vun Josue kur bur máma na d’i, kayam ni Ma didina tamba ba, mi dur yam 
Israel-lâ. 

15Bugol ahle ndazina, Josue azi ki azigar Israel-lâ pet a hulong kur kangâ avo 
Gilgal. 

Josue mi tchamuleina woi vahl 

16Wani amulei suma vahl ndazina a ring a ngei tazi kur zul ahina d’a Makeda-d’a. 

17A mba de mi Josue ala: Amulei suma vahl ndazina a ngei nga tazi kur zul ahina 
d’a Makeda-d’a. 

18Josue mi dazi ala: Agi ligad’agi ahina d’a nglod’a avun zul ndata, agi tinigi suma 
avun á ndjola. 

19Wani agi igi avogovok á dik magi suma djangûna, agi tchagi mazi suma asezi mi 
ar bugolâ woyo, agi arazi á kal avo hatazi d’i. Kayam Ma didina mi hagiziya wa 
abogiya. 

20Bugol la Josue azi ki azigar suma Israel-lâ a tchazi tchi d’a tchod’a a lazi á dap pa 
woid’a, suma adigazi suma a sutna a ring gak a kal kur azì mazi ma ad’eng ma 
ngunguna. 

21Ata yi máma azigar suma Israel-lâ a hulong gen Josue kur kangâ avo Makeda ki 
halasa bei sa mi dazi zla d’a tcho ba. 

22Ata yi máma Josue mi dala: Agi i malagi vun zul ahinad’a, agi buzugunï amulei 
suma vahl ndazina woyo. 

23A buzugumï amulei suma vahl ndazina woyo, nala, ma Jerusalem-ma, ma 
Hebron-na, ma Jarmut-na, ma Lakis-sâ ki ma Eglon-na mi. 

24Kid’a azi buzuguzï woi avok Josue-d’a, Josue mi yi azigar suma Israel-lâ pet, mi 
de mi suma avogozi suma a nga tit ki sed’ema ala: Agi hud’ugïya, agi tinigi asegi 
kä kel amulei ndazina. A hud’ïya, a tin asezi kä keleziya. 

25Josue mi dazi ala: Agi lagi mandar ri, agi ar vunadigagi pat ti! Agi vagi tagi 
ad’enga! Agi sogi tagiya! Kayam Ma didina mba mi le ki magi suma djangû suma 
agi mba duruzina ni hina. 

26Bugola, Josue mi tchamulei ndazina, mi tchuguzi ziyona keleziya, mi djinizi 
akulo ata aguna vahl. A ar akulo ata aguna gak tcha fladege. 

27Kid’a afata i nikid’a, Josue mi he vuna ala a pad’azi mad’azi kä ata aguna. A 
tchuguzi kur zul ahina d’a azi ngei tazi kuad’a, a duk ahina d’a nglod’a avun zul 
ndata mi. Ahina ndata ti nga tchuka avun zula gak ini. 

Josue mi yo azì ma nglo ma abo ma sutnina 

28Kur bur máma tamba, Josue mi hlazì ma Makeda-na, mi tchi amul mama ki 
suma kuruma woi pet, mi ar nga sa bei tchi tu d’i. Mi le kamul ma Makeda-na ni 
d’igi mi le kamul ma Jeriko-na na mi. 

29Josue azi ki azigar suma Israel-lâ a tchol Makeda, a i Libina, a ndazì ma Libina-
na durâ. 

30Ma didina mi hazì máma kamul mama abo Israel-lâ. A tchi suma kuruma woi 
pet bei ar sa tu ba, a le kamul máma ni d’igi a le kamul ma Jeriko-na na mi. 

31Josue ki azigar suma Israel-lâ pet a tchol Libina, a i Lakis, a ve kangâ huyok 
azina, a ndum durâ. 

32Kur bur ma mbàna, Ma didina mi hazì ma Lakis-sâ abo Israel-lâ. A tchi suma 
kurâ woi pet bei ar sa tu ba, d’igi a le kazì ma Libina-na na mi. 

33Ata yi máma Horam amul ma Gezer-râ, mi tchol á ndjun suma Lakis-sâ. Wani 
Josue mi tchum mbei ki sum mama pet bei ar sa tu ba. 

34Josue azi ki azigar suma Israel-lâ a tchol Lakis, a i Eglon, a ve kangâ huyok 
azina, a ndum durâ. 

35A hlumî kur bur máma baba d’igi a hle Lakis na, a tchi suma kurâ woi pet mi. 

36Josue azi ki azigar suma Israel-lâ a tchol Eglon, a i gak Hebron, a ndazì máma 
durâ. 

37A hlazì máma, a tchi amul mama ki suma kurâ woi pet. A hlazì ma go ki sed’ema 
pet mi, a tchi suma kurâ woi pet d’igi a tchi suma Eglon-na woi na mi. Josue mi 
b’lak azina woi kakazeî. Mi tchi suma kurâ woi pepet bei ar sa tu ba. 

38Bugola, Josue azi ki Israel-lâ a hulong kazigazi, a i Debir, a ndazi durâ. 

39A hlazì máma kamul mama kazì ma go ki sed’ema pet mi. A tchi suma kurâ woi 
pet bei ar sa tu ba. Josue mi le kazì ma Debir-râ kamul mama ni d’igi mi le kazì ma 
Hebron-na na, ni d’igi mi le kazì ma Libina-na kamul mama na mi. 

40Josue mi hlambas sa abo ma sutnid’a kamulei suma a nga kaka yam ahuniyôna 
ki suma a nga kaka ata yima kikid’i’îna ki suma a nga kaka kä ata yima ligitimina 
ki suma a nga kaka ata yima ndingîna, mi ar nga sa tu d’i. Mi dap ahle suma a nga 
muzu’â woi pepet d’igi Alona hi Israel-lîna mi he vuna na mi. 

41Josue mi kus kaziya, tinï ad’ud’a Kades-Barneya dei gak a mba Gaza, a kal gak a i 
Gosen gak a mba Gabawon. 

42Josue mi hlambasa kamulei matna pet ni kur nde d’a mi ndeza durâ yam tu 
ndata, kayam Ma didina Alona hi Israel-lîna nga mi dur kaziya. 

43Bugol tua ba, Josue ki Israel-lâ a hulong avo Gilgal. 

Josue 11 

Dur ma Merom-ma 

1Kid’a Jabin ma Hasor-râ mi hum zla kus sa Josue mi kus ayînid’a, mi ge sunda ata 
Jobap amul ma Madon-na, ata amul ma Simron-na, ata amul ma Akesaf-fâ. 

2Mi ge sunda ata amulei suma a nga kaka yam ahinad’a abo ma norâ kä kur hor ra 
Jurdê-d’a abo ma sutna hapo d’a Kineret-ta kä ata yima ligitim ma go ki Dor abo 
ma fladegenina, 

3zlapa ki suma Kanan suma abo ma yorogona ki suma abo ma fladegena, ki suma 
Amor-râ, ki suma Het-na, ki suma Peris-sâ, ki suma Jebus suma a nga kaka yam 
ahinad’ina, ki suma Hef suma a nga ad’u ahina d’a Hermon-nda yam ambas sa 
Mispa-d’ina. 

4Azi buzuk kei ki azigar mazina pet, a tok tazi ablaud’a mimiyâk d’igi les ma avun 
alum ma ngolîna na, kakulumeina ki pus ma dur ayîna ablaud’a heî mi. 

5Amulei ndazina ki zla tazi pet a tok tazi a mba ve kang mazina ata yima tuna 
avun mbiyo ma teteng ma Merom-ma á dur Israel-lâ. 

6Ma didina mi de mi Josue ala: Ang lazi mandarazi d’i! Avin aboina hina dedege, 
an mba ni hangzi abong pet, an mba ni duruzi mbuleina, an mba ni tchazi avok 
Israel-lâ. Ang mba kazi gigling akulumei mazina, ang mba ngalazi pus mazi ma 
dur ayîna woi mi. 

7Josue azi ki mam suma dur ayîna a mba nde kazi durâ avun mbiyo ma teteng ma 
Merom-ma dumuzi. 

8Ma didina mi hazi abo Israel-lâ. A duruzi abo ma norâ gak a mbaza Sidon kur azì 
ma ngolâ, gak a mba Misrefot-Mayim, gak a mba kur hor ra Mispa-d’a abo ma 
yorogona. A tchazi tchi d’a tchod’a bei ar sa tu ba. 

9Josue mi le ki sed’ezi d’igi Ma didina mi hum vuna na. Mi ka gigling akulumei 
mazina, mi ngalazi pus mazi ma dur ayîna woi mi. 

Josue mi hlazì ma ngol ma Hasor-râ 

10Kid’a Josue mi hulongîd’a, mi hlazì ma ngol ma Hasor-râ. Mi tchi amul mama 
woi ki mbigeu d’a fiyaka, kayam adjeu Hasor nazì ma ngol ma kur leu ndatina. 

11Mi tchi suma kurâ woi pet, mi ar nga vama muzuk bei tchi tu d’i, mi ngal azina 
woi mi. 

12Josue mi yo azì ma nglona kamulei mama, mi tchazi woi ki mbigeu d’a fiyaka 
bei mi ar sa tu ba d’igi Moise azongâ hi Ma didinina mi hum vuna na. 

13Wani azigar suma Israel-lâ a ngal nga azì ma ngol ma a minim akulo yam 
ahuniyônina d’i; Josue mi ngalî azì ma ngol ma Hasor-râ hol. 

14Israel-lâ a yo ahle suma a hurumuzi kur azì ma nglo mamina pet ki d’uwarâ mi. 
Wani a dap suma tchid’a woi pet bei ar vama muzuk tu ba 

15d’igi Ma didina mi he vuna mazong mama Moise na. Moise mi djok vun ma he 
máma mi Josue; Josue mi ndak vun vun ma he máma, mi ar nga vama Ma didina 
mi he vuna kam mi Moise-sâ kä bei le tu d’i. 

Josue mi dap ambas sa yod’a 

16Josue mi yo ambasa pet, d’a yam ahuniyônid’a, d’a abo ma sutnid’a, d’a Gosen-
nda, d’a kä ata yima ligitimid’a, d’a kä kur hora halum ma Jurdê-nid’a ki d’a yam 
ahuniyôna, ki d’a hur fula abo ma norîd’a mi. 

17Mi tinï ad’ud’a yam ahina d’a va nga kat tuo d’a dei gak mba Seir, mi kal gak mi 
mba Bäl-Gad kur hor ra Liban-nda kä ad’u ahina d’a Hermon-nda. Mi yo amulei 
suma kur ambas ndatina pet, mi dabazi tchid’a woi pet mi. 

18Josue mi dur ayîna ngola kamulei ndazina. 

19Azì ma ngol ma sum mama a djin vunazi ki Israel-lâ yam b’leng nga halasina 
nga d’i, ni suma Hef suma a kak kur Gabawon-na hol. Azì ma pet wana mi yomî 
kayî ma durâ. 

20Kayam ni Ma didina ba, mi b’alazi huruzi á dur ayîna ki Israel-lâ kayambala 
Israel-lâ a dabazi tchid’a woi bei wazi hohowozi d’igi Ma didina mi he vuna mi 
Moise na d’a. 

21Ata yi máma Josue mi i dur suma Anak suma a nga kaka yam ahuniyônina, nala, 
suma Hebron-na, suma Debir-râ, suma Anap-ma kazì ma pet ma yam ahuniyô 
suma Juda-na ki ma yam ahuniyô suma Israel-lîna mi. Mi dabazi tchid’a woi kazì 
mazi ma nglona pepet. 

22Sama Anak mi ar nga yam ambasa hi Israel-lîd’a d’i; a arî avo Gaza ki Gat ki 
Asdot hol. 

23Josue mi yo ambasa pet d’igi Ma didina mi he vuna mi Moise na. Josue mi b’rau 
ambasa mi Israel-lâ ad’u andjavaziya, ad’u andjavaziya. Ata yi máma ambasa kak 
ki halasa bei durâ. 

Josue 12 

Ndumba hamulei suma Israel-lâ a kus kazina 

1Wana namulei suma Israel-lâ a kus kazi kambas mazid’a sä abo alum ma Jurdê-
na woi hî abo ma yorogonid’a, tinï ad’ud’a avun alum ma Arnon-na dei gak mba 
yam ahina d’a Hermon-nda ki fula abo ma yorogonid’a pet mi: 

2Sihon amul ma Amor ma nga kaka Hesbon-na. Mi te leud’a yam abo alum ma 
Arnon ma suma Arower-râ a nga kaka kuana, mi te yam abo andaga d’a Galät-ta 
gak mba kur alum ma Jabok ma hagad’a kambasa hi suma Amon-nid’a. 

3Mi te yam abo alum ma Jurdê ma abo ma yorogona tinï ad’ud’a avun apo d’a 
Kineret-ta abo ma norâ gak mba kur apo d’a Matna d’a go ki Bet-Jesimot-ta gak i 
abo ma sutna kur azì ma nga kä ad’u ahina d’a Pisga-d’ina. 

4Ok amul ma Basan-na ni ma ar tu ad’u andjafâ hi suma Refa-nina, mi nga kaka 
Astarot ki Edrei. 

5Nga mi te leud’a yam ahina d’a Hermon-nda, yam Salka, yam andaga d’a Basan-
nda pet gak mba mi tin hagad’a ki suma Gesur-râ ki suma Mäka-na. Mi hleï abo 
andaga d’a Galät-ta gak mba mi yo hagad’a ki Sihon amul ma Hesbon-na. 

6Ni suma Moise azongâ hi Ma didinina ki Israel-lâ a kus kazina. Moise mi hazi 
ambas mazid’a djona mandjafâ hi Ruben-na, mandjafâ hi Gad-na kabo andjafâ hi 
Manase-na mi. 

7Wana namulei suma yam ambas sa sä abo alum ma Jurdê-na woi hî abo ma 
fladegena suma Josue azi ki Israel-lâ a kus kazina, tinï ad’ud’a Bäl-Gad kur hor ra 
Liban-nda dei gak mba yam ahina d’a va nga kat tuo d’a go ki Seir-ra. Josue mi 
hlambas mazid’a mi Israel-lâ ad’u andjavaziya, ad’u andjavaziya. 

8Mi hazi ambas sa yam ahinad’id’a, d’a kä ata yima ligitimid’a, d’a Araba-d’a, d’a 
yam yima ndingîd’a, d’a hur fulid’a ki d’a abo ma sutnid’a mi. Wana nambasa hi 
suma Het-nid’a, hi suma Amor-rîd’a, hi suma Kanan-nid’a, hi suma Peris-sîd’a, hi 
suma Hef-fîd’a ki d’a hi suma Jebus-sîd’a mi. 

9Amulei suma a kus kazina ba wana: Amul ma Jeriko-na, amul ma Aï ma go ki 
Betel-lâ, 

10amul ma Jerusalem-ma, amul ma Hebron-na, 

11amul ma Jarmut-na, amul ma Lakis-sâ, 

12amul ma Eglon-na, amul ma Gezer-râ, 

13amul ma Debir-râ, amul ma Geder-râ, 

14amul ma Horma-na, amul ma Arat-na, 

15amul ma Libina-na, amul ma Adulam-ma, 

16amul ma Makeda-na, amul ma Betel-lâ, 

17amul ma Tapuwa-na, amul ma Hefer-râ, 

18amul ma Afe’â, amul ma Lasaron-na, 

19amul ma Madon-na, amul ma Hasor-râ, 

20amul ma Simron-Meron-na, amul ma Akesaf-fâ, 

21amul ma Täna’â, amul ma Megido-na, 

22amul ma Kedes-sâ, amul ma Jokneyam ma Karmel-lâ, 

23amul ma Dor ma nga akulo yam yima nding ma Dor-rîna, amul ma Goyim ma 
nga go ki Gilgal-lâ 

24kamul ma Tirsa-na. Ndumba hamuleinid’a pet ni dok hindi yam tu. 

Josue 13 

B’RAUD’A HAMBASID’A 
(13–21) 

Ambas sa ar bei hled’a tua d’a 

1Josue mi mbut mamara, bizam kal ngola. Ata yi máma Ma didina mi dum ala: 
Gola! Ang mbut wa mamara, bizang kal wa ngola mi. Ambas sa ar bei hled’a tua 
d’a ti ngola heî. 

2Ambas sa ar bei hled’id’a ba wana: Ambasa hi suma Filistê-nid’a pet kambasa hi 
suma Gesur-rîd’a pet, 

3tinï ad’ud’a Sihor ra nga avok Ezipte-d’a dei gak mba yo hagad’a ki Ekron. Ni 
yima suma Kanan-na a te kam adjeuna, ni yima amulei suma vahl suma Filistê-na 
a nga te kama, nala, azì ma Gaza-na, ma Asdot-na, ma Askalon-na, ma Gat-na ki 
ma Ekron-na ki suma Af-fâ. 

4Ambas sa ar bei hled’a abo ma sutnid’a ba wana: Ambasa hi suma Kanan-nid’a 
pet ki Meyara d’a hi suma Sidon-nid’a gak mba Afek, gak mba yo hagad’a ki suma 
Amor-râ, 

5kambasa hi suma Giblos-sîd’a, ki Liban nda abo ma yorogonid’a tinï ad’ud’a Bäl-
Gad ad’u ahina d’a Hermon-nda dei gak mba avun azì ma Hamat-na, 

6ki suma nga kaka yam ahinad’ina pet, tinï ad’ud’a Liban dei gak mba Misrefot-
Mayim ki suma Sidon-na pet. An mba ni digizi woi avok Israel-lâ. Ki tchetchemba, 
ang b’rau ambas ndata mi Israel-lâ ni ki togina d’igi an hang vuna na. 

7Ang b’rau ambas ndata mandjaf ma zlengîna kabo andjafâ hi Manase-na mi. 

A b’rau ambas sa sä abo Jurdê woi hid’a 

8Andjafâ hi Ruben-na, andjafâ hi Gad-na kabo andjafâ hi Manase-na, a b’rawazi 
ambas sa sä abo alum ma Jurdê-na woi hî abo ma yorogonid’a. Ni Moise azongâ hi 
Ma didinina ba, mi b’rawaziziya. 

9Ambas mazid’a tinï ad’ud’a Arower avun alum ma Arnon-na ei kur azì ma ngol 
ma kä kur horina dei gak mba hur ful la papana d’a Medeba-d’a gak mba Dibon, 

10zlapa kazì ma nglona hi Sihon amul ma Amor ma te yam Hesbon-na gak mba yo 
hagad’a ki suma Amon-na, 

11zlapa kambas sa Galät-ta, ambas hi suma Gesur-rîd’a ki d’a hi suma Mäka-nid’a 
zlapa kahina d’a Hermon-nda pet kazì ma Basan-na pet gak mba Salka, 

12zlapa ki leud’a hi Ok amul ma Basan ma mi te yam Astarot ki Edrei-na pet, ni 
ma tu ma danan ma ad’u andjafâ hi suma Refa-nina. Moise mi dur amulei ndazina 
adjeu, mi digizi woyo. 

13Wani Israel-lâ a dik nga suma Gesur-râ ki suma Mäka-na woi d’i. Sum ndazina a 
nga kaka aduk Israel-lâ gak ini. 

14Nandjafâ hi Levi-na hol ba, Moise mi hum nga andagad’a djona d’i, kayam ahle 
suma ngat buzu suma a hazi he d’a hawa d’a ngala mi Ma didina Alona hi Israel-
lîna ni djo mama d’igi Ma didina mi hlum vunam na. 

15Moise mi b’rau andagad’a djona mandjafâ hi Ruben-na nad’u adezeziya, ad’u 
adezeziya. 

16Andaga mazid’a tinï ad’ud’a ni Arower avun alum ma Arnon-na ei kur kazì ma 
kä kur horina dei gak mba hur ful la papana d’a go ki Medeba-d’a, 

17zlapa ki Hesbon kazì mam ma nglo ma hur ful la papanid’ina pet zlapa ki Dibon, 
ki Bamot-Bäl, ki Bet-Bäl-Meyon, 

18ki Jahas, ki Kedemot, ki Mefat, 

19ki Kiriyatayim, ki Sipma, ki Seret-Sahar ra yam ahina d’a kur horid’a, 

20zlapa ki Bet-Peyor, kahina d’a Pisga-d’a yat ma sulugot kä na ki Bet-Jesimot, 

21zlapa kazì ma nglo ma hur ful la papanid’ina, ki leud’a hi Sihon amul ma Amor 
ma mi te leud’a avo Hesbon-na pet mi. Ni ma Moise mi kus kam kamulei suma 
Madiyan-na, nala, Evi, Rekem, Sur, Hur ki Reba; namulei suma Sihon mi te kazi 
suma a nga kaka kur ambas ndatina. 

22Aduk suma Israel-lâ a tchazi ki mbigeu d’a fiyakina, ma djopa Baläm Beyor 
goroma mi nga adigazi mi. 

23Andjafâ hi Ruben-na haga mamba nalum ma Jurdê-na ki gongôd’i mamba. 
Wana ni djo ma a hum mandjafâ hi Ruben-nina, ad’u adezeziya, ad’u adezeziya, 
azì ma nglona kazì ma gureina mi. 

24Moise mi b’rau andagad’a djona mandjafâ hi Gad-na nad’u adezeziya, ad’u 
adezeziya. 

25Andaga mazid’a tinï ad’ud’a ni Jazer kazì ma nglo ma Galät-na pet kabo ambasa 
hi suma Amon-na gak mba Arower ra ngagad’a yam Raba-d’a. 

26Ti hleï Hesbon gak ti mba Ramat-Mispe ki Betonim, ti kal ti i Mahanayim gak 
mba yo hagad’a ki Debir. 

27Ti kal i kur hora. Azì ma kurutna ni Bet-Haram, Bet-Nimra, Sukot ki Safon; ni 
leu d’a ara hi Sihon amul ma Hesbon-nid’a. Haga mazid’a nalum ma Jurdê-na gak 
mba avun apo d’a Kineret-ta sä abo alum ma Jurdê-na woi hî abo ma yorogonid’a. 

28Wana ni djo ma a hum mandjafâ hi Gad-nina ad’u adezeziya, ad’u adezeziya, azì 
ma nglona kazì ma gureina mi. 

29Moise mi b’rau andagad’a djona mabo andjafâ hi Manase-na nad’u adezeziya, 
ad’u adezeziya. 

30Andaga mazid’a tinï ad’ud’a Mahanayim zlapa kazì ma Basan-na pet, ki leud’a hi 
Ok amul ma Basan-nid’a pet zlapa kazì ma ngol ma Jayir ma kur Basan ma dok 
karagayana mi. 

31Abo azì ma Galät-na ki Astarot ki Edrei nazì ma nglo ma kur leud’a hi Ok amul 
ma Basan-nina, azì máma a humî mabo andjafâ hi Makir ma Manase goromina. 

32Wana nandaga d’a Moise mi hat djona sä abo alum ma Jurdê-na woi hî ngagad’a 
yam Jeriko abo ma yorogona kid’a mam nga abagei hur ful la Mowap-pid’a. 

33Wani Moise mi he nga andagad’a djona mandjafâ hi Levi-na d’i, kayam Ma 
didina Alona hi Israel-lîna ni djo mazina d’igi mam dazi na. 

Josue 14 

B’raud’a hambas sa Kanan-nda 

1Wana nandaga d’a Kanan nda a b’rawat djona mi Israel-lîd’a. Ma ngat buzuna 
Elazar ki Josue Nun goroma ki suma nglo suma avok andjafâ hi Israel-lâ a b’rawat 
djona mi Israel-lîna. 

2A b’rau ambasa ni ki togina mandjaf ma zlengîna kabo andjaf ma tuna d’igi Ma 
didina mi he vuna mi Moise na. 

3Kayam Moise mi handagad’a djona mandjaf ma mbàna kabo andjaf ma tuna sä 
abo alum ma Jurdê-na woi hî da’. Wani mi he nga andagad’a djona mandjafâ hi 
Levi-na adigazi d’i. 

4Josef groma a wal lei ad’u andjafâ mbà, nala, andjafâ hi Manase-na ki ma hi 
Efraim-ma. Wani a he nga djona mi suma hi Levi-na d’i, a hazi nazì ma nglo ma 
kaka ki huyogom yam d’uwar mazina kahle mazi suma dingâ hol. 

5Israel-lâ a le d’igi Ma didina mi he vuna mi Moise na, a b’rau ambasa aduk taziya. 

6Bur tu suma hi Juda-na a mba gen Josue avo Gilgal. Kalep Jefune gorom ma ad’u 
andjafâ hi Kenas-sâ, mi dum ala: Ang tanga we vama Ma didina mi dum mi Moise 
sana hAlonina kan an ki ang avo Kades-Barneya-na. 

7Kid’a Moise azongâ hi Ma didinina mi sunun avo Kades-Barneya á d’u ambasid’a, 
bizan ni dok fid’i. An mba vum ad’u zla d’a irata ki hur ma tuna mi. 

8Suma a i ki sed’ena a tchuk suma tazi susub’ok, wani an tit yam lovota hi Ma 
didina Alo manid’a memet. 

9Kur bur máma Moise mi gunun tam ala: Ambas sa ang kureï tita kata, mba d’i arî 
mi ang kandjavang gak didin, kayam ang tit yam lovota hi Ma didina Alo manid’a 
memet. 

10Gola! Ki tchetchemba, Ma didina nga mi ngomon ki arid’a d’igi mam de na. Ini 
bizad’a nda’î dok fid’i yam vahl ata yima Ma didina mi de zla ndata mi Moise-sâ. 
Ni kid’a Israel-lâ a nga tit abagei hur fulîd’a dei. Gola! Ki tchetchemba, bizan ni 
dok klavandi yam vahl. 

11Gak ini an nga kad’eng manda d’igi bur ma Moise mi sununa na. An nga 
kad’enga á dur ayîna, an nga kad’enga á ndabua, á hulong avo mi. 

12Kayam ndata, ang han azì ma yam ahinad’a ma Ma didina mi dum zlam kur bur 
mámina. Kayam ang hum kur bur máma tamba ala suma Ana’â a nga kua, azì ma 
nglo ma ad’eng ma ngunguna, mi nga kua mi. Le Ma didina mi nga ki sed’enu ni, 
an mba ni digizi woi d’igi mam de na. 

13Josue mi b’e vunam yam Kalep Jefune goroma, mi hum azì ma Hebron-na djona. 

14Ni kayam ndata ba, azì ma Hebron-na mi arî hi Kalep Jefune gorom ma ad’u 
andjafâ hi Kenas-sâ gak ini, kayam mi tit yam lovota hi Ma didina Alona hi Israel-
lîna memet. 

15Azì ma Hebron-na a yum adjeu ala Kiriyat-Arba; Arba ni sama ngolâ aduk suma 
Ana’â. Nata yi máma ba, ambasa kak ki halasa bei dur ayîna. 

Josue 15 

Andaga d’a a b’rawat mi suma hi Juda-nid’a 

1Andaga d’a a hat djona ki togina mandjafâ hi Juda-na ad’u adezezi ad’u 
adezezid’a, ti tinï ad’ud’a ni ir haga d’a Edom mba hur ful ma Tisin-na abo ma 
sutna gak mba avun dabid’a habo ma sutnid’a. 

2Haga mazi d’a abo ma sutnid’a, ti hleï navun apo d’a vunat ma ndeza kä woi kur 
apo d’a Matna abo ma sutnid’a, 

3ti kal abo ma sut ma djak akulo aduk ahina d’a Akrabim-mbina, ti kal Tisin, ti kal 
abo ma sutna hi Kades-Barneya-na, ti djak ti i Hesron, ti djak akulo Adar, ti kongî 
ei Karka, 

4ti kal gak ti mba Asmon, ti ndeza woi kur toliyon nda Ezipte-d’a. Haga mata i 
dabï avun alum ma ngol ma Mediterane-na. Wana ni haga magi d’a abo ma 
sutnid’a. 

5Haga d’a abo ma yorogonid’a navun apo d’a Matna gak mbaza ata yima alum ma 
Jurdê-na mi ndeza kä woi kur apo d’a Matnina. Haga d’a abo ma norîd’a, ti tinï 
ad’ud’a nata yima apo d’a vunat ma ndjak kalum ma Jurdê-nina. 

6Ti djak akulo Bet-Hogla, ti kal i abo ma norâ hi Bet-Araba-na, ti djak gak ti i yam 
ahina d’a Bohan Ruben goroma mi tinita. 

7Haga mata ti i djak gak Debir, ti kal kä kur hor ra Akor-ra, ti kal i abo ma norâ go 
ki Gilgal ngagad’a yam yima djak akulo Adumim-ma abo ma sutna hi horina. Ti 
hleï go ki mbiyo ma En-Semes-sâ, ti dabï avun En-Rogel. 

8Ti kal i kur hor ra Ben-Hinom-mba abot ma sutna hi Jebus-sâ, nala, Jerusalem, ti 
kal gak ti i yam ahina d’a nga avok hor ra Hinom-mba abo ma fladegena, ti kal i 
avun dabid’a hi hor ra Refa-d’a abo ma norâ. 

9Ti hleï yam ahinad’a kolâ, ti kongî gak ti mba avun mbiyo ma lau ma Neftowa-na, 
ti kal gak ti i kur azì ma nglo ma yam ahina d’a Efron-ndina, ti kong ti mba Bäla 
d’a a yat ala Kiriyat-Jarim-mba. 

10Ti yoï hagad’a Bäla abo ma fladegena yam ahina d’a Seir-ra, ti kal gen ahina d’a 
agud’a kata abo ma norâ, nala, Kesalon, ti sulugot kä Bet-Semes, ti hleï Timna. 

11Ti ndeza woi gen Ekron abo ma norâ, ti kongî abo ma Sikron-na, ti kal i yam 
ahina d’a Bäla-d’a, ti ndeza woi Japnel, ti dabï avun alum ma ngol ma Mediterane-
na. 

12Haga mazi d’a abo ma fladegenid’a navun alum ma ngol ma Mediterane-na. 
Wana nandaga d’a a hat mandjafâ hi Juda-na ad’u adezezi ad’u adezezid’a haga 
mata. 

13A he Kalep Jefune goroma andagad’a djona aduk andjafâ hi Juda-na d’igi Ma 
didina mi he vuna mi Josue na. A hum Kiriyat-Arba d’a a yat ala Hebron-nda. Arba 
ni Anak abumu. 

14Kalep mi dik Anak groma woi hindi, nala, Sesai, Ahiman ki Talmai; azi ni Anak 
groma. 

15Ata yi máma mi i á dur suma a nga kaka kur azì ma ngol ma Debir ma a yum 
adjeu ala Kiriyat-Sefer-râ. 

16Kalep mi dala: Sama mi dur azì ma ngol ma Kiriyat-Sefer-râ mi hluma, an mba 
ni hum goronda Aksa atchad’a. 

17Kenas ma Kalep wiyemina goroma Otniyel mi hlumu. Kalep mi hum goromba 
Aksa atchad’a. 

18Ata yima ti kal avo hi Otniyel-lâ, mi zud’ut á tchen abut yam asinena. Kid’a ti 
tchuk aset kä woi yam koro matnid’a, Kalep mi djobot ala: Ndak min ni me ge? 

19Ti hulong dum ala: Ang han wa andaga d’a gangras sa abo ma sutnid’a da’. Ki 
tchetchemba, ang wan hohowonu, ang han golongeî suma laud’a mi. Mi hat 
golongeî suma lau suma akulo ata yima ndingîna ki suma lau suma kä ata yima 
ligitimina mi. 

20Wana nandaga d’a a hat djona mandjafâ hi Juda-na ad’u adezezi ad’u 
adezezid’a: 

21Azì ma nglo ma yam ambas sa abo ma sutnid’a avun dabid’a handjafâ hi Juda-
nid’a go ki Edom-mba ni Kapsel, Eder, Jagur, 

22Kina, Dimona, Adada, 

23Kedes, Hasor, Itnan, 

24Zif, Telem, Beyalot, 

25Hasor-Hadata, Kiriyat-Hesron d’a a yat ala Hasor-ra, 

26Amam, Sema, Molada, 

27Hasar-Gada, Hesmon, Bet-Palet, 

28Hasar-Suwal, Berseba, Biziyotiya, 

29Bäla, Ijim, Asem, 

30Eltolat, Kesil, Horma, 

31Siklak, Matmana, Sansana, 

32Lebawot, Silim, Ayin ki Rimon. Ndumba hazì ma nglonid’a pet ni dok mbà yam 
zlengâ kazì mazi ma gureina mi. 

33Azì mazi ma kä ata yima ligitimina ni Estawol, Sora, Asena, 

34Zanowa, En-Ganim, Tapuwa, Enam, 

35Jarmut, Adulam, Soko, Azeka, 

36Särayim, Aditayim, Gedera ki Gederotayim. Azì ma nglona ni dogo yam fid’i kazì 
mazi ma gureina mi. 

37Senan, Hadasa, Mikdal-Gad, 

38Dilan, Mispe, Joktel, 

39Lakis, Boskat, Eglon, 

40Kabon, Lamas, Kitlis, 

41Gederot, Bet-Dagon, Näma ki Makeda. Azì ma nglona ni dogo yam karagaya kazì 
mazi ma gureina mi. 

https://es.bibles.org/mpg-AB/Josh/16#Josh.15.18!f.1

42Libina, Eter, Asan, 

43Jifta, Asena, Nesip, 

44Keila, Aksip ki Maresa. Azì ma nglona ni zlengâ kazì mazi ma gureina mi. 

45Ekron kazì mat ma nglo ma nguyutna kazì mat ma gureina mi, 

46tinï ad’ud’a Ekron dei gak mba abo ma fladegena, kazì ma nglo ma go ki Asdot-
na pet kazì mat ma gureina mi, 

47Asdot kazì mat ma nglo ma nguyutna kazì mat ma gureina mi, Gaza kazì mat ma 
nglo ma nguyutna kazì mat ma gureina gak mba kur toliyon nda Ezipte-d’a gak 
mba avun alum ma ngol ma Mediterane-na gongôd’i mamba mi. 

48Azì ma yam ahinad’ina ni Samir, Jatir, Soko, 

49Dana, Kiriyat-Sana, nala, Debir, 

50Anap, Estemo, Anim, 

51Gosen, Holon ki Gilo. Azì ma nglona ni dogo yam tu kazì mazi ma gureina mi. 

52Arap, Duma, Esan, 

53Janum, Bet-Tapuwa, Afeka, 

54Humta, Kiriyat-Arba, nala, Hebron ki Siyor. Azì ma nglona ni zlengâ kazì mazi 
ma gureina mi. 

55Mawon, Karmel, Zif, Juta, 

56Jisreyel, Jakdeyam, Zanowa, 

57Kayin, Gibeya ki Timna. Azì ma nglona ni dogo kazì mazi ma gureina mi. 

58Halhul, Bet-Sur, Gedor, 

59Märat, Bet-Anot ki Eltekon. Azì ma nglona ni karagaya kazì mazi ma gureina mi. 

60Kiriyat-Bäl, nala, Kiriyat-Jarim ki Raba. Azì ma nglona ni mbà kazì mazi ma 
gureina mi. 

61Azì ma hur fulina ni Bet-Araba, Midin, Sekaka, 

62Nipsan, Ir-Hamela ki En-Gedi. Azì ma nglona ni karagaya kazì mazi ma gureina 
mi. 

63Andjafâ hi Juda-na ad’engêzi ndak nga á dik suma Jebus suma a nga kaka 
Jerusalem-ma woi d’i. Ni kayam ndata ba, suma Jebus-sâ a nga kaka aduk andjafâ 
hi Juda-na avo Jerusalem gak ini. 

Josue 16 

Andaga d’a a hat mi Efraim azi ki Manase-d’a 

1Andaga d’a a hat mandjafâ hi Josef-fâ ki toginid’a ba wana: Tinï ad’ud’a avun 
alum ma Jurdê-na go ki Jeriko avun mbiyo ma Jeriko-na abo ma yorogona, ti hleï 
hur ful ma i iram abo ma Jeriko-na yam ahina d’a Betel-lina, 

2ti tcholï Betel ti kal Lus, ti djak gak ti yoï hagad’a ki suma Arak suma a nga kaka 
Atarot-na, 

3ti sulugot kä abo ma fladegena, ti yoï hagad’a ki suma Jaflet-na gak ti mba ir haga 
d’a Bet-Horon-nda ad’u kä d’a, ti kal gak ti mba Gezer, ti dabï avun alum ma ngol 
ma Mediterane-na. 

4Wana nandaga d’a a hat djona mandjafâ hi Josef-fîd’a, nala, Manase azi ki Efraim. 

5Wana nandaga d’a a hat mandjafâ hi Efraim-ma ad’u adezezi ad’u adezezid’a 
haga mata: Haga mata tinï abo ma yorogona ata Atarot-Adar dei gak mba Bet-
Horon nda akulo ata yima ndingîd’a. 

6Haga mata ti hleï abo ma fladegena go ki Mikmetat abo ma norâ, ti kongî abo ma 
yorogona go ki Tänat-Silo, ti kal abo ma yorogona go ki Janowa. 

7Ti tchol Janowa, ti sulugot kä Atarot ki Narata, ti kal ti i Jeriko, ti i ndeza woi hur 
alum ma Jurdê-na. 

8Ti tchol Tapuwa, ti i irat abo ma fladegena hur toliyon nda Kana-d’a, ti i dabï 
avun alum ma ngol ma Mediterane-na. Wana nandaga d’a a hat djona mandjafâ hi 
Efraim-ma ad’u adezezi ad’u adezezid’a. 

9Wani azì ma nglona kazì ma gurei ma nguyuma hi Efraim-ma mi nga kur andaga 
d’a a hat djona mandjafâ hi Manase-nid’a mi. 

10Andjafâ hi Efraim-ma a dik nga suma Kanan suma a nga kaka Gezer-râ woi d’i. 
Suma Kanan ndazina a nga kaka aduk andjafâ hi Efraim-ma gak ini, wani a nga le 
sun magomba mandjafâ hi Efraim-ma. 

Josue 17 

1Wana nandaga d’a a hat mandjafâ hi Manase ma Josef gorom ma ngolâ ki 
toginid’a: Makir ni Manase gorom ma ngolâ, ni Galät abumu. Mi fambas sa Galät-
ta ki d’a Basan-nda djona mi, kayam mam mi sama dur ayîna. 

2A handagad’a djona mandjafâ hi Manase ma dingâ ad’u adezezi ad’u adezeziya, a 
he mandjafâ hi Abiyezer-râ, a he mandjafâ hi Hele’â, a he mandjafâ hi Asriyel-lâ, a 
he mandjafâ hi Sikem-ma, a he mandjafâ hi Hefer-râ, a he mandjafâ hi Semida-na. 
Azi pet ni Manase ma Josef goromina grom suma andjofâ ad’u adezezi ad’u 
adezeziya. 

3Manase mi vut Makir, Makir mi vut Galät, Galät mi vut Hefer, Hefer mi vut 
Selofat. Selofat máma mi vut nga gor mandjuf fi. Wani mi vut ni gro aropma. Gro 
arop ndazina simiyêzi ba wana: Mala, Nowa, Hogla, Milka ki Tirsa. 

4Gro arop suma vahl ndazina a mba avok ma ngat buzuna Elazar azi ki Josue ki 
suma nglona mi. A dazi ala: Ma didina mi he vuna mi Moise kami ala a b’rawami 
djona aduk b’oziyomina. Ata yi máma a hazi djona aduk abuzi b’oziyoma yam vun 
ma hed’a hi Ma didinina. 

5A he ambasa ki togina mandjafâ hi Manase-na dogo, zlapa kambas sa Galät-ta 
kambas sa Basan-nda suma sä abo alum ma Jurdê-na woi hî na mi. 

6Manase grom ngolo suma aropma a fe djona aduk b’oziyozi suma andjofâ. 
Ambas sa Galät-ta ti ar mi Manase grom ngolo suma dingâ mi. 

7Hagad’a hi Manase-d’a ti hleï Aser, ti mba Mikmetat ta ngagad’a yam Sikem-mba, 
ti kal ti i Jamin abona hi suma a nga kaka En-Tapuwa-na. 

8Ambas sa Tapuwa-d’a ni hi Manase gromid’a, wani Tapuwa d’a ir hagad’id’a ni hi 
Efraim gromid’a. 

9Haga ndata ti kal gak ti i hur toliyon nda Kana-d’a abo ma sutna. Azì ma nglo ma 
sä abo ma sutna hi toliyondina ni hi Efraim-ma, mi naduk azì ma nglona hi 
Manase-na. Hagad’a hi Manase-d’a abo ma norâ hi toliyondina, ti dabï navun 
alum ma ngol ma Mediterane-na. 

10Andaga d’a abo ma sutnid’a ni hi Efraim-mba, d’a abo ma norîd’a ni hi Manase-
d’a. Alum ma ngol ma Mediterane-na ni ir haga mazid’a. Ti tinï avun andagad’a hi 
Aser-ra abo ma norâ, ti tinï avun andagad’a hi Isakar-ra abo ma yorogona mi. 

11Andjafâ hi Manase-na mi nga kazì ma dingâ yam ambasa hi Isakar-ra ki d’a hi 
Aser-ra mi, nala, Bet-Seyan kazì ma nguyutna, Jibleyam kazì ma nguyutna, ki 
suma a nga kaka Dor-râ kazì ma nguyuzina zlapa ki suma a nga kaka En-Dor-râ 
kazì ma nguyuzina, suma a nga kaka Täna’â kazì ma nguyuzina, ki suma a nga 
kaka Megido-na kazì ma nguyuzina, kazì ma ding ma akulo yam yima ndingîna 
kua hindi mi. 

12Wani andjafâ hi Manase-na a ndak nga á dik suma kur azì ma ngol mámina woi 
d’i, kayam suma Kanan-na a min kak yam ambas ndata. 

13Kid’a Israel-lâ a mbut ad’engid’a, a mbut suma Kanan-na magumei mazina, 
wani azi ndak nga á digizi woi d’i. 

14Andjafâ hi Josef-fâ a mba de mi Josue ala: Ami suma Ma didina nga mi b’e 
vunam kami gak ini suma zulumi ablaud’ina. Ni kayam me ba, ang hami abo 
andagad’a hina tu go ge? 

15Josue mi dazi ala: Le agi ablaud’a ni, agi igi aduk agud’a, agi kagi agud’a woi yam 
ambasa hi suma Peris-sâ ki d’a hi suma Refa-nid’a á fagi yima kaka, kayam 
ahinad’a hi Efraim-mba, ti kid’agagiya. 

16Andjafâ hi Josef-fâ a hulong dum ala: Yima yam ahinad’ina mi ndagami nga d’i. 
Suma Kanan suma a nga kaka hur fulina a nga ki pus ma kawei ma dur ayîna 

zlapa ki suma Bet-Seyan-na kazì ma nguyuzina, ki suma a nga kaka kur hor ra 
Jisreyel-lina mi. 

17Josue mi de mi suma hi Josef-fâ, nala, andjafâ hi Efraim-ma kandjafâ hi Manase-
na ala: Agi nablaud’a, ad’engêgi pî ti ngola mi; agi ndak á fagi andagad’a hina tu go 
d’i. 

18Wani agi mba hlagi ahinad’a. Le agud’a kat heî pî, agi mba kat teyo, agi mba fagi 
yina. Suma Kanan-na ki pus mazi ma dur ayîna kad’eng mazid’a pet pî, agi mba 
digizi woyo. 

Josue 18 

Andaga d’a a b’rawat ki togina mandjaf ma arîd’a 

1Kid’a Israel-lâ a hlambasa dad’a, a tok tazi avo Silo, a ve zlub’u d’a ngaf tad’a kua 
kolâ. 

2Andjafâ Israel-lâ ma ar bei hum ambasa djonina ni kid’iziya. 

3Josue mi de mi Israel-lâ ala: Agi kagagi hina ndje ni, ni mindja ba, agi mba hlagi 
ambas sa Ma didina Alona habuyogi ngolona mi hagizid’a ge? 

4Agi managi suma ad’u andjafâ hindi hindi; an mba ni sunuziya. Azi mba i nguï 
tita yam ambasa, a mba ngat yam b’rau mazid’a. Bugola, a mba hulongî gevenu. 

5Azi mba b’rawat kä ad’u kid’iziya. Suma hi Juda-na a mba ar kaka abo ma sutna, 
suma hi Josef-fâ a mba ar kaka ir haga mazid’a abo ma norâ mi. 

6Agiya, agi i walagi ambasa kä ad’u kid’iziya, agi b’irigizi kä kur mbaktumba, agi 
mbeyendjï ka hî. An mba ni le togina kagi avok Ma didina Alo meina. 

7Wani suma hi Levi-na a mba fe b’raud’a adigagi d’i, kayam sun nda ngat buzuna 
hi Ma didinid’a ni djo mazina. Andjafâ hi Gad-na, andjafâ hi Ruben-na kabo 
andjafâ hi Manase-na, Moise azongâ hi Ma didinina mi haziya wa djo mazina sä 
abo alum ma Jurdê-na woi hî abo ma yorogona da’. 

8Kid’a sum ndazina a tchol á id’id’a, Josue mi hazi vuna ala: Agi igiya, agi tid’igi 
yam ambasa, agi ngagiziya, agi mbeyegï gevenu. Bugola, an mba ni le togina kagi 
avok Ma didina avo Silo. 

9Sum ndazina a tchol a i kur ambasa, a b’irid’î kä kur mbaktumba, a walat kä 
kid’iziya ad’u azì ma nglona. A hulongî gen Josue kur kangâ avo Silo. 

10Josue mi le togina kazi avo Silo avok Ma didina, mi b’rau ambasa aduk Israel-lâ, 
nge nge pî mi fe b’rau mamba. 

Andagad’a hi Benjamin-nda 

11A handagad’a mandjafâ hi Benjamin-na ad’u adezezi ad’u adezezi ki togina. 
Haga mazid’a ti hleï aduk andagad’a hi suma Juda-nid’a ki d’a hi suma hi Josef-
fîd’a. 



410 

 

 
Bible azumeina 

© 1999, Alliance Biblique du Tchad 

 

 

 

12Haga mazid’a abo ma norîd’a, ti hleï avun alum ma Jurdê-na, ti kal Jeriko abo 
ma norâ, ti djak akulo yam ahinad’a abo ma fladegena, ti i ndeza woi hur ful ma 
Bet-Aven-na. 

13Ti tcholï kolâ, ti i Lus, ti hleï gen Lus sa a yat ala Betel-la abo ma sutna, ti i 
sulugot kä Atarot-Adar yam ahina d’a Bet-Horon-nda kä ata yima ligitimid’a abot 
ma yorogona. 

14Ti hleï abo ma fladegena, ti kal ti i kongî abo ma sutna, ti i ndeza woi Kiriyat-Bäl 
la a yat ala Kiriyat-Jarim-mba, nazì ma ngolâ handjafâ hi Juda-na. Wana ni haga 
d’a abo ma fladegenid’a. 

15Haga d’a abo ma sutnid’a, ti tinï ad’ud’a ata Kiriyat-Jarim vunat ma dabid’a, ti i 
ndeza woi abo ma fladegena, ti kal gak ti ndeza woi avun mbiyo ma lau ma 
Neftowa-na. 

16Ti sulugot kä avun dabid’a hahina d’a ngagad’a yam hor ra Bet-Hinom-mba 
d’ara, ti hleï kur hor ra Refa-d’a abo ma norâ, ti kal ti i kur hor ra Hinom-mba avo 
Jebus abo ma sutna, ti kal gak ti i En-Rogel. 

17Ti kal ti i abo ma norâ, ti ndeza woi En-Semes, ti kal ti i Gelilot ta ngagad’a yam 
yima djak i Adumim-ma. Ti sulugot kä yam ahina d’a Bohan Ruben goroma mi 
tinita. 

18Ti kal ti i Araba abo ma norâ, ti sulugot kä Araba. 

19Ti kal gak ti i abo ma norâ hi Bet-Hogla-na, ti kal ndeza woi avun apo d’a Matna 
vunat ma mi ndeza kä woi kur alum ma Jurdê-na abom ma sutnina. Wana ni haga 
d’a abo ma sutnid’a. 

20Haga d’a abo ma yorogonid’a, ti dabï navun alum ma Jurdê-na. Wana nandaga 
d’a a hat djona mandjafâ hi Benjamin-na ad’u adezezi ad’u adezezi ki haga mat ta 
abo ma lara ge peta. 

21Azì ma nglo ma a hum mandjafâ hi Benjamin ma ad’u adezezi ad’u adezezina ba 
wana: Jeriko, Bet-Hogla, Emek-Kesis, 

22Bet-Araba, Semarayim, Betel, 

23Avim, Para, Ofra, 

24Kefar-Amona, Ofni ki Geba. Azì ma nglona ni dogo yam mbà kazì mazi ma 
gureina mi. 

25Gabawon, Rama, Bërot, 

26Mispe, Kefira, Mosa, 

27Rekem, Jirpel, Tarala, 

28Sela, Elef, Jebus sa a yat ala Jerusalem-mba, Gibeya ki Kiriyat. Azì ma nglona ni 
dogo yam fid’i kazì mazi ma gureina mi. Wana nandaga d’a a hat djona mandjafâ 
hi Benjamin-na ad’u adezezi ad’u adezezid’a. 

Josue 19 

Andaga d’a a hat mandjafâ hi Simeon-nid’a 

1Wana nandaga d’a a hat ki togina á mbàd’a mandjafâ hi Simeon-na ad’u adezezi 
ad’u adezezid’a: Andaga mazid’a ti kal aduka hi suma hi Juda-nid’a. 

2Azì ma nglo ma kur andaga mazid’ina ba wana: Berseba, Seba, Molada, 

3Hasar-Suwal, Bala, Asem, 

4Eltolat, Betul, Horma, 

5Siklak, Bet-Markabot, Hasar-Susa, 

6Bet-Lebawot ki Saruwen. Azì ma nglona ni dogo yam hindi kazì mazi ma gureina 
mi. 

7Ayin, Rimon, Eter ki Asan. Azì ma nglona ni fid’i kazì mazi ma gureina, 

8zlapa kazì ma gurei ma ngui azì ma nglo mámina pet gak mba Bälat-Ber-ra d’a 
abo ma sutna d’a a yat ala Ramat-ta. Wana nandaga d’a a hat mandjafâ hi Simeon-
na ad’u adezezi ad’u adezezid’a. 

9Andaga mazid’a kal kur ra hi suma hi Juda-nid’a, kayam suma hi Juda-na a 
hlandagad’a ngola. Ni kur andaga mazid’a ba, andjafâ hi Simeon-na mi fandagad’a 
djona kua. 

Andaga d’a a hat mandjafâ hi Zabulon-nid’a 

10Wana nandaga d’a a hat ki togina á hindid’a mandjafâ hi Zabulon-na ad’u 
adezezi ad’u adezezid’a: 

11Andaga mazid’a ti tinï ad’ud’a abo ma sutna gak mba Sarit, ti kal ti i abo ma 
fladegena abona hi Marala-na, ti i gak Dabeset, ti hleï hur toliyon nda djang irat 
abo ma Jokneyam-mid’a. 

12Ti kongî Sarit ti hleï abo ma yorogona, ti yoï hagad’a ki Kislot-Tabor, ti i ndeza 
woi Dabrat, ti djak ti i Jafiya. 

13Ti tchol Jafiya, ti i abo ma yorogona, ti hleï Gat-Hefer, ti kal Ita-Kasin, ti ndeza 
woi Rimon, ti kong gak ti i Neya. 

14Ti yoï hagad’a abo ma norâ hi Hanaton-na, ti i ndeza woi kur hor ra Jifta-El-la. 

15Ti kal Katat, Nahalal, Simron, Jidala ki Betelehem. Azì ma nglona ni dogo yam 
mbà kazì mazi ma gureina mi. 

16Wana nandaga d’a a hat djona mandjafâ hi Zabulon-na ad’u adezezi ad’u 
adezezi zlapa kazì ma nglona kazì mazi ma gureina mi d’a. 

Andaga d’a a hat mandjafâ hi Isakar-rîd’a 

17Wana nandaga d’a a hat ki togina á fid’id’a mandjafâ hi Isakar-râ ad’u adezezi 
ad’u adezezid’a: 

18Haga mazid’a ti hleï Jisreyel, Kesulot, Sunem, 

19Hafarayim, Siyon, Anaharat, 

20Rabat, Kisiyon, Abes, 

21Remet, En-Ganim, En-Hada ki Bet-Pases. 

22Ti tinï Tabor, Sahasima ki Bet-Semes, ti i ndeza woi kur alum ma Jurdê-na. Azì 
ma nglona ni dogo yam karagaya kazì mazi ma gureina mi. 

23Wana nandaga d’a a hat djona mandjafâ hi Isakar-râ ad’u adezezi ad’u adezezi 
zlapa kazì ma nglona kazì mazi ma gureina mi d’a. 

Andaga d’a a hat mandjafâ hi Aser-rîd’a 

24Wana nandaga d’a a hat ki togina á vahla mandjafâ hi Aser-râ ad’u adezezi ad’u 
adezezid’a: 

25Haga mazid’a ti hleï Helkat, Hali, Beten, Akesaf, 

26Alamalek, Amat ki Misal. Ti tinï Karmel ki Sihor-Libinat abo ma fladegena, 

27ti kongî abo ma yorogona, ti i Bet-Dagon, ti ndeza kur ra hi Zabulon-nda, ti hleï 
kur hor ra Jifta-El-la abo ma norâ hi Bet-Emek ki Neyel-lâ, ti i ndeza woi Kabul. 

28Ti kal abo ma Ebron-na, Rehop, Hamon ki Kana, ti kal gak ti i Sidon-nda ngola. 

29Ti yoï hagad’a abo ma Rama-na, ti kal gak ti mbaza avun azì ma ngol ma ad’eng 
ma Tir-râ, ti kal ti i Hosa, ti i dabï avun alum ma ngol ma Mediterane-na hur ful la 
Aksip-pa. 

30Ti kal gak ti i Uma, Afek ki Rehop. Azì ma nglona ni dok mbà kazì mazi ma 
gureina mi. 

31Wana nandaga d’a a hat djona mandjafâ hi Aser-râ ad’u adezezi ad’u adezezi 
zlapa kazì ma nglona kazì mazi ma gureina mi d’a. 

Andaga d’a a hat mandjafâ hi Neftali-nid’a 

32Wana nandaga d’a a hat ki togina á karagayad’a mandjafâ hi Neftali-na ad’u 
adezezi ad’u adezezid’a: 

33Haga mazid’a ti hleï Helef dei ti mba Alon, ti hleï Sänanim, Adami-Nekep ki 
Japnel, ti kal gak ti i Lakum, ti i dabï avun alum ma Jurdê-na. 

34Ti kongî abo ma fladegena, ti hleï Asnot-Tabor, ti hleï kolâ, ti ndeza woi Hukok, 
ti kal kur ra hi Zabulon-nda abo ma sutna, ti hleï kur ra hi Aser-ra abo ma 
fladegena, ki d’a hi Juda-d’a mi. Ti ar alum ma Jurdê-na abo ma yorogona. 

35Azì ma nglo ma ad’eng ma kuana ba wana: Sidim, Ser, Hamat, Rakat, Kineret, 

36Adama, Rama, Hasor, 

37Kades, Edrei, En-Hasor, 

38Jiron, Mikdal-El, Horem, Bet-Anat ki Bet-Semes. Azì ma nglona ni dogo yam 
zlengâ kazi mazi ma gureina mi. 

39Wana nandaga d’a a hat djona mandjafâ hi Neftali-na ad’u adezezi ad’u adezezi 
zlapa kazì ma nglona kazì mazi ma gureina mi d’a. 

Andaga d’a a hat mandjafâ hi Dan-nid’a 

40Wana nandaga d’a a hat ki togina á kid’iziyad’a mandjafâ hi Dan-na ad’u adezezi 
ad’u adezezid’a: 

41Haga mazid’a ti hleï Sora, Estawol, Ir-Semes, 

42Sälabin, Ajalon, Jitla, 

43Elon, Timnata, Ekron, 

44Elteke, Gibeton, Bälat, 

45Jehut, Bene-Berak, Gat-Rimon, 

46Me-Jarkon ki Rakon zlapa kambas sa ngui Jafa-d’a. 

47Andagad’a handjafâ hi Dan-nid’a ti ar avorozi tua, kayam andjafâ hi Dan-nid’a a 
i dur azì ma Lesem-ma, a hlumu, a tchi suma kurâ ki mbigeu d’a fiyaka, a kak kua. 
Azi yi azì máma ki simina habuzi ngolona ala Dan. 

48Wana nandaga d’a a hat djona mandjafâ hi Dan-na ad’u adezezi ad’u adezezid’a 
zlapa kazì ma nglona kazì mazi ma gureina mi. 

49Kid’a a b’rau andagad’a djona adigazi ki haga mata peta, a handagad’a djona mi 
Josue Nun goroma adigazi mi. 

50D’igi Ma didina mi he vuna na, a hum azì ma ngol ma mam minima, nala, 
Timnat-Sera yam ahinad’a hi Efraim-mba. Mi min azì ma ngol máma, mi kak kua. 

51Wana nandaga d’a ma ngat buzuna Elazar azi ki Josue Nun goroma ki suma nglo 
suma avok andjafâ hi Israel ma tetengâ, a b’rawat djona aduk tazi ki togina avok 
Ma didina avo Silo avun zlub’u d’a ngaf tad’id’a. Ni hina ba, a dap kambasa 
b’raud’a djona aduk taziya. 

Josue 20 

Azì ma karagaya ma ngei tad’a 

1Ma didina mi de mi Josue ala: 

2Ang i de mi Israel-lâ ala: Agi managi azì ma nglo ma ngei ta ma an dagi zlad’a 
avun Moise kama. 

3Le sana adigagi mi tchi sana bei min mamba bei mi nga hurum kam adjewe ni, 
mi ring hur azì ma dingâ hazì mámina á sut tam abo sama mi min sä atchugul la 
sama a tchum máma. 

4Ma tchi mat máma mba mi ring kur azì ma ngol ma ding tu hazì mámina, mba mi 
tchol avun agre’â hazì ma ngol máma, väd’u zla mamba mi suma nglo suma hur 
azì ma ngol mámina. Azi vum ataziya, a mba hum yima kaka zlapa ki sed’eziya. 

5Le sama min hlatchugul sama a tchum máma nga mi digimiya ni, ar azi hum 
sama tchi mat máma abom mbi. Kayam mi tchi ndrama ni kur min mamba d’i, mi 
nga ni sa mam ma djangûna adjeu d’uo mi. 

6Mi kak kur azì máma gak ablaud’a hi Israel-lîd’a ti kam sariyad’a kam tua, gak 
ma ngol ma ngat buzu ma le sunda kur biza ndatina, mi mit tua mi. Bugol tua ba, 
mi hulong kur azì ma mam tcholï ringâ kuana. 

7Israel-lâ a tin Kades sa Galile-d’a yam ahinad’a hi Neftali-d’a, Sikem mba yam 
ahinad’a hi Efraim-mba ki Kiriyat-Arba d’a a yat ala Hebron nda yam ahinad’a hi 
Juda-d’id’a irazi vaziya. 

8Sä abo alum ma Jurdê-na woi hî abo ma yorogona hi Jeriko-na, a man Beser hur 
ful la yam andaga d’a papana d’a hi suma hi Ruben-nid’a, Ramot ta Galät-na hi 
suma hi Gad-nid’a ki Golan nda kur Basan-nda hi suma hi Manase-nid’a mi. 

9Wana nazì ma nglo ma Israel-lâ a manam kazi kangoyogei suma a nga kaka 
adigazina kayambala sama tchi matna bei min mambina, mi ring kua tala sama sä 
atchugul wiyem ma a tchuma, mi tchum mbei avok bei ablaud’a hi Israel-lâ ti kam 
sariyad’a kam mbuo d’a. 

Josue 21 

Azì ma a hum mi suma hi Levi-nina 
(Gol 1 Sun hAm 6.39-66) 

1Suma nglo suma avok suma hi Levi-nina, a mba gen ma ngat buzuna Elazar azi ki 
Josue Nun goroma ki suma nglo suma avok andjafâ hi Israel-lîna 

2avo Silo yam ambas sa Kanan-nda. A dazi ala: Ma didina mi he vuna avun Moise 
kami ala a hami azì ma nglo ma kaka ki yima huyogoma yam d’uwar mamina mi. 

3Ata yi máma Israel-lâ a hazì ma nglona mi suma hi Levi-na kur djo mazina ki 
yima huyogoma d’igi Ma didina mi he vuna na. 

4Azi le togina yam adesâ hi Kehat-na, aduk suma hi Levi-na ad’u andjafâ hi ma 
ngat buzuna Aron-na. A fazì ma nglona dogo yam hindi kur yina handjafâ hi Juda-
na, kur yina handjafâ hi Simeon-na, kur yina handjafâ hi Benjamin-na mi. 

5Andjafâ hi Kehat ma dingâ a fazì ma nglona ki togina dogo kur yina handjafâ 
Efraim-ma, kur yina handjafâ hi Dan-na, kur yina habo andjafâ hi Manase-na mi. 

6Andjafâ hi Gerson-na a fazì ma nglona dogo yam hindi kur yina handjafâ hi 
Isakar-râ, kur yina handjafâ hi Aser-râ, kur yina handjafâ hi Neftali-na, kur yina 
habo andjafâ hi Manase ma kur Basan-na mi. 

7Andjafâ hi Merari-na ad’u adezezi a fazì ma nglona dogo yam mbà kur yina 
handjafâ hi Ruben-na, kur yina handjafâ hi Gad-na, kur yina handjafâ hi Zabulon-
na mi. 

8Israel-lâ a hazì ma nglona ki togina mi suma hi Levi-na ki yima huyogoma d’igi 
Ma didina mi he vuna avun Moise na. 

9Wana nazì ma nglo ma suma hi Juda-na ki suma hi Simeon-na 

10a hum mandjafâ hi Aron-na ad’u adesâ hi Kehat suma ad’u andjafâ hi Levi-nina 
ba wana, kayam togina mi nde ni kazi azi ba, adjeu kikidji: 

11A hazi Kiriyat-Arba d’a a yat ala Hebron nda yam ahinad’a hi Juda-d’id’a ki yima 
huyogotna mi. Arba ni suma Ana’â abuzi ngolo. 

12Wani a hasine ma huyok azì ma nglonina kazì ma gurei ma nguyuma mi Kalep 
Jefune goroma djona. 

13A he Hebron mandjafâ hi Aron ma ngat buzuna ki yima huyogoma, nazì ma ngol 
ma suma a tchi matna a ngei tazi kuana, kazì ma Libina-na ki yima huyogoma, 

14kazì ma Jatir-râ ki yima huyogoma, kazì ma Estemowa-na ki yima huyogoma, 

15kazì ma Holon-na ki yima huyogoma, kazì ma Debir-râ ki yima huyogoma, 

16kazì ma Ayin-na ki yima huyogoma, kazì ma Juta-na ki yima huyogoma zlapa 
kazì ma Bet-Semes-sâ ki yima huyogoma mi. Azì ma nglo ma zlengâ máma ni 
handjaf ma mbàna, nala, Juda ki Simeon. 

17Andjafâ hi Benjamin-na a hazì ma Gabawon-na ki yima huyogoma, kazì ma 
Geba-na ki yima huyogoma, 

18kazì ma Anatot-na ki yima huyogoma zlapa kazì ma Almon-na ki yima 
huyogoma mi. Azì ma nglona ni fid’i. 

19Azì ma nglo ma a hum mandjafâ hi Aron ma ngat buzunina pet ni dogo yam 
hindi ki yima huyogoma mi. 

20Suma hi Levi suma ding suma ad’u adesâ hi Kehat-nina a fazì ma nglona kur 
yina handjafâ hi Efraim-mina ki togina. 

21A hazi azì ma ngol ma suma a tchi matna a ngei tazi kuana, nala, Sikem ki yima 
huyogoma yam ahinad’a hi Efraim-mba, kazì ma Gezer-râ ki yima hugoyoma, 

22kazì ma Kipsayim-ma ki yima huyogoma zlapa kazì ma Bet-Horon-na ki yima 
huyogoma mi. Azì ma nglona ni fid’i. 

23Andjafâ hi Dan-na a hazì ma Elteke-na ki yima huyogoma, kazì ma Gibeton-na 
ki yima huyogoma, 

24kazì ma Ajalon-na ki yima huyogoma zlapa kazì ma Gat-Rimon-na ki yima 
huyogoma mi. Azì ma nglona ni fid’i mi. 

25Abo andjafâ hi Manase-na a hazì ma Täna’â ki yima huyogoma zlapa kazì ma 
Gat-Rimon-na ki yima huyogoma mi. Azì ma nglona ni mbà. 

26Azì ma nglo ma a hum mi ades ma ding ma ad’u andjafâ hi Kehat-nina ni dogo ki 
yima huyogoma mi. 

27Abo andjafâ hi Manase-na a hazina mandjafâ hi Gerson suma ad’u andjafâ hi 
Levi-nina azì ma ngol ma suma a tchi matna a ngei tazi kuana, nala, Golan nda kur 
Basan-nda ki yima huyogotna zlapa kazì ma Besetera-na ki yima huyogoma mi. 
Azì ma nglona ni mbà. 

28Andjafâ hi Isakar-râ a hazì ma Kisiyon-na ki yima huyogoma, kazì ma Dabrat-na 
ki yima huyogoma, 

29kazì ma Jarmut-na ki yima huyogoma zlapa kazì ma En-Ganim-ma ki yima 
huyogoma mi. Azì ma nglona ni fid’i. 

30Andjafâ hi Aser-râ a hazì ma Misayel-lâ ki yima huyogoma, kazì ma Apdon-na ki 
yima huyogoma, 

31kazì ma Helkat-na ki yima huyogoma zlapa kazì ma Rehop-ma ki yima 
huyogoma mi. Azì ma nglona ni fid’i. 

32Andjafâ hi Neftali-na a hazì ma ngol ma suma a tchi matna a ngei tazi kuana, 
nala, Kades sa kur Galile-d’a ki yima huyogotna, kazì ma Hamot-Dor-râ ki yima 
huyogoma, kazì ma Kartan-na ki yima huyogoma mi. Azì ma nglona ni hindi. 

33Azì ma a hum mades ma ad’u andjafâ hi Gerson-nina pet ni dogo yam hindi ki 
yima huyogoma mi. 

34Suma hi Levi suma ad’u andjafâ hi Merari-na, a hazi azina kur yina handjafâ hi 
Zabulon-na, nala, azì ma Jokneyam-ma ki yima huyogoma, kazì ma Karta-na ki 
yima huyogoma, 

35kazì ma Dimna-na ki yima huyogoma zlapa kazì ma Nahalal-lâ ki yima 
huyogoma mi. Azì ma nglona ni fid’i. 

36Andjafâ hi Ruben-na a hazì ma Beser-râ ki yima huyogoma, kazì ma Jasa-na ki 
yima huyogoma, 

37kazì ma Kedemot-na ki yima huyogoma zlapa kazì ma Mefat-na ki yima 
huyogoma mi. Azì ma nglona ni fid’i. 

38Andjafâ hi Gad-na a hazì ma ngol ma suma a tchi matna a ngei tazi kuana, nala, 
azì ma Ramot ma kur Galät-na ki yima huyogoma, kazì ma Mahanayim-ma ki 
yima huyogoma, kazì ma Hesbon-na ki yima huyogoma 

39zlapa kazì ma Jazer-râ ki yima huyogoma mi. Azì ma nglona pet ni fid’i. 

40Azì ma nglo ma a hum mandjafâ hi Merari suma ad’u andjafâ hi Levi-na ki 
toginina pet ni dogo yam mbà. 

41Azì ma nglo ma a hum mi suma hi Levi-na aduk Israel-lîna pet ni dok fid’i yam 
klavandi ki yima huyogoma pet. 

42Azì ma nglo ma lara pî mi nga ki yima nguyuma. Azì ma nglo ma lara pet ni hina 
mi. 

43Ni hina ba, Ma didina mi b’rau ambasa mi Israel-lâ pet d’igi mam gun tam 
mabuyozi ngolo á hazizi na. Azi hlad’u, a kak kad’u. 

44Ma didina mi arazi a kak ki halasa aduk suma a nguyuzina pet d’igi mi gun tam 
mabuyozi ngolo na. Sa mazi ma djangû ma ndak á tchol avorozina nga d’i. Mi hazi 
mazi suma djangûna abozi pet mi. 

45Ahle suma djivi suma Ma didina mi hle vunam kazi mi Israel-lîna pet, mi 
ndagazi vunaziya; ma ar kä bei mi ndagam vunama nga d’uo mi. 

Josue 22 

MATNA HI JOSUE-NA 
(22–24) 

Andjaf ma abo ma yorogona halum ma Jurdê-nina 

1Ata yi máma Josue mi yi suma hi Ruben-na ki suma hi Gad-na kabo andjafâ hi 
Manase-na, 

2mi dazi ala: Agi ngomogi wa vun ma he ma Moise azongâ hi Ma didinina mi 
hagizina, agi gagi yagi kä ad’u vun man ma hed’a pet mi. 

3Agi aragi nga b’oziyogina woi d’uo burâ ablaud’a gak ini, agi ngomogi vun ma he 
ma Ma didina Alo magina mi hagizina mi. 

4Ki tchetchemba, Ma didina mi he wa yima tuk tad’a mi b’oziyogina d’igi mi dazi 
na. Ki tchetchemba, agi igi ata yagi ma kaka yam ambas magi d’a Moise mi hagizi 
sä abo alum ma Jurdê-na woi hid’a. 

5Wani agi tid’igi yam vun ma hed’a ki gat ta Moise mi hagizid’a djiviya, agi lagi 
yam Ma didina Alo magina, agi tid’igi kur lovot mamba, agi ngomogi vun ma he 
mama, agi reyêgi tagi ki sed’emu, agi lum sunda ki hur ma tuna ki tagi pet mi. 

6Ata yi máma Josue mi b’e vunam kaziya, mi tchuguziya; a i ata yazi ma kaka. 

7Moise mi handaga d’a Basan-nda djona adjeu mabo andjafâ hi Manase-na, wani 
Josue mi habo andjaf ma arâ andagad’a djona gen b’oziyozina sä abo alum ma 
Jurdê-na woi hî abo ma fladegena. Ata yima mi tchuguzi á i ata yazi ma kakina, mi 
b’e vunam kaziya. 

8Mi dazi ala: Agi hulongôgi ata yagi ma kaka kahlena ngola abogiya, nala, d’uwarâ 
ablaud’a, kawei ma hapma ngola, lora, kawei ma hleuna, kawei ma wurana ki 

baruna mi. Agi b’rawagi ahle suma agi hurumuzi avun ayîna abo magi suma 
djangûnina aduk tagi ki b’oziyogina. 

Yima ngal ahle suma ngat buzu ma a minim go ki Jurdê-na 

9Suma hi Ruben-na azi ki suma hi Gad-na kabo andjafâ hi Manase-na, a tchol Silo 
yam ambas sa Kanan-nda, a ar b’oziyozi suma Israel-lâ á hulong yam ambas mazi 
d’a Galät-ta. Nambas sa a hazizi d’igi Ma didina mi he vuna mi Moise na d’a. 

10Kid’a suma hi Ruben-na, suma hi Gad-na kabo andjafâ hi Manase-na a mbaza 
avun alum ma Jurdê-na yam ambas sa Kanan-ndid’a, a min yima ngal ahle suma 
ngat buzu ma ngol mamba kal lei teglesâ avun alum ma Jurdê-na. 

11Israel-lâ a hum ala: Gola! Suma hi Ruben-na ki suma hi Gad-na kabo andjafâ hi 
Manase-na a min nga yima ngal ahle suma ngat buzuna yam ambas sa Kanan-nda 
avun alum ma Jurdê-na abo ma ei iragi ka hina. 

12Ata yima Israel-lâ a hum hina na, ablaud’a hi Israel-lîd’a ti tok avo Silo á i durâ 
ataziya. 

13Israel-lâ a sun Fines ma ngat buzuna Elazar goroma ata suma hi Ruben-na ki 
suma hi Gad-na kabo andjafâ hi Manase-na 

14zlapa ki suma nglo suma avok suma dogo ki sed’em mi. Azi ni suma nglona ad’u 
andjafâ hi Israel ma lara gagang, azi pet ni suma nglo suma avok sum mazina 
aduk ablaud’a hi Israel-lîd’a. 

15Azi i ata suma hi Ruben-na ki suma hi Gad-na kabo andjafâ hi Manase-na kur 
ambas sa Galät-ta, a dazi ala: 

16Ablaud’a hi Ma didinid’a ti dala: Ni kayam me ba, agi lagi tcho d’a ngola avok 
Alona hi Israel-lîna ge? Ni kayam me ba, agi walagi woi ki Ma didina ini agi minigi 
yima ngal ahle suma ngat buzuna yam tagi á kak djangûna ki sed’em ge? 

17Tcho d’a ei lat ki Peyor ra ei mbud’i nga tei yed’et woi kurut tuo gak ini d’a Ma 
didina mi tum ablaud’a hi Israel-lîd’a ki tugud’ei d’a tcho d’a tchi matna kata, ei 
golot ni vama yâna irei zu? 

18Gola! Ki tchetchemba, agi walagiya wa woi ki Ma didina ini! Le agi kagagi 
djangûna ki sed’em ini ni, ndjivin mam hurum mba mi zal yam ablaud’a hi Israel-
lîd’a pet! 

19Wani le agi wagi ala ambas sa a hagizid’a ti ni ndjendjed’a ni, agi igi yam 
ambasa hi Ma didina d’a mam nga kaka kuad’a, agi mba fagi yina adigamiya. Wani 
ar agi kagagi djangûna ki Ma didina á walagi woi ki sed’emi á min yima ngal ahle 
suma ngat buzuna yam ma hi Ma didina Alo meinina kua d’i. 

20Kid’a Akan Zera goroma mi le sun nda ata yat tuo d’a kahle suma Ma didina mi 
he nga vuna kazi d’uo na ni, Ma didina hurum zalî yam ablaud’a hi Israel-lîd’a pet 
tuo zu? Akan mi ba woi ni yam tcho mamba vam tu zu? 

21Suma hi Ruben-na, suma hi Gad-na kabo andjafâ hi Manase-na a hulong de 
mablaud’a hi Israel-lîd’a ala: 

22Alona, Alona, Ma didina, Alona, Alona, Ma didina! Mi we, agi Israel-lâ, agi wagi 
mi. Le ami lami ni sun nda ata yat tuo d’a, le ami tchilami ni yam gata avok Ma 
didina ni, ar mi sud’umi kur bur ma wana d’i. 

23Le ami minimi yima ngal ahle suma ngat buzuna ná walami woi ki Ma didina, ná 
hum he d’a hawa d’a ngala ki he d’a hawa d’a afuta d’oze he d’a hawa d’a ngat 
buzu d’a zlap darigïd’a ni, ar Ma didina mi djop zla ndata atamiya. 

24Nga ni na d’i! Ni yam mandar ma kurumina ba, ami lami ki wana. Ami 
djib’eremi ala bur tu grogina a mba de mi gromina ala: Vama zlabagi darigïd’a ki 
Ma didina Alona hi Israel-lîna ni me ge? 

25Ma didina mi tin alum ma Jurdê-na ni hagad’a adigei ki agiya. Agi suma hi 
Ruben-na ki suma hi Gad-na, va ndologi nga ki Ma didina d’i. Ni yam grogina ba, 
gromina a mba ar bei le mandara Ma didina. 

26Ni kayam ndata ba, ami dami ala: Ei mini yima ngal ahle suma ngat buzuna nga 
ná he he d’a hawa d’a ngala d’oze ahle suma ngat buzuna kamu d’i. 

27Wani ni vama glangâsâ adigami ki agi aduk andjavei tala ami kud’uromi Ma 
didina zlapa ki he mami d’a hawa d’a ngala kahle mami suma zlup yam tchod’a 
kahle mami suma ngat buzu suma zlap darigïd’a kayambala grogina a de avin mi 
gromina ala: Vama ndologi ki Ma didina ni me ge d’a d’i. 

28Ami dami ala: Le a mba de zla d’a hina d’a avin mi ami d’oze mandjavamiya ni, 
ami mba hulongôzi ded’a ala: Agi gologi yima ngal ahle suma ngat buzuna hi Ma 
didina ma abuyomi a minima ba wana. Wani nga ná hahle suma ngat buzu suma 
ngala d’oze ahle suma ngat buzuna kam mbi. Wani ni vama glangâsâ adigami ki 
agiya. 

29Ami nga ki djib’era á kagami djangûna ki Ma didina á walami woi ki Ma didina 
ini ba, ami minimi yima ngal ahle suma ngat buzuna yam ma hi Ma didinina kua 
ata yam ma kaka á he he d’a hawa d’a ngala d’oze he d’a hawa d’a afuta d’oze ahle 
suma ngat buzuna kam mbi. 

30Kid’a ma ngat buzuna Fines azi ki suma avok sumina ki suma nglo suma avok 
ablaud’a hi Israel suma a nga zlapa ki sed’ema a hum zla d’a suma hi Ruben-na ki 
suma hi Gad-na ki suma hi Manase-na a data, tazi lazi djivid’a, a ba mi. 

31Fines ma ngat buzuna Elazar goroma, mi hulong de mi suma hi Ruben-na, suma 
hi Gad-na ki suma hi Manase-na ala: Ami wami ini ala Ma didina mi nga adigeya! 
Agi lagi nga ni sun nda ata yat tuo d’a avok Ma didina d’i, agi pad’agi ni Israel-lâ 
woi abo Ma didina. 

32Fines ma ngat buzuna Elazar goroma azi ki suma nglo suma avok sumina a ar 
suma hi Ruben-na ki suma hi Gad-na, a hulong yam ambas sa Galät ta yam ambas 
sa Kanan-nda gen Israel-lâ, a vazi ad’u zla ndata. 

33Israel-lâ tazi lazi djivid’a, a subur Alona, a i nga durâ ata suma hi Ruben-na ki 
suma hi Gad-na á b’lak ambas sa azi nga kaka kuad’a woi d’uo d’a. 

34Suma hi Ruben-na ki suma hi Gad-na a yi yima ngal ahle suma ngat buzu máma 
ala Et, nala, Yima ngal ahle suma ngat buzu máma ni vama glangâsâ adigei ala Ma 
didina nAlona. 

Josue 23 

Zla d’a de d’a dabid’a hi Josue-d’a 

1Bugol la Ma didina mi he yima tuk tad’a mi Israel-lâ ata yima mi prud’uzi woi 
abo suma djangû suma a nguyuzina peta, bizad’a kal ngola. Josue mi djeng 
mamara kikra, bizam kal lei ablaud’a mi. 

2Ata yi máma Josue mi yi Israel-lâ pet ki mazi suma nglona ki suma avorozina ki 
mazi suma ka sariyad’a ki suma nglo suma avok azigarîna, mi dazi ala: Ki 
tchetchemba, an djeng wa mamara, bizan kal ngola heî mi. 

3Agi tagi wagi ahlena pet suma Ma didina Alo magina mi lazi kandjaf suma wana 
kagina, kayam ni Ma didina Alo magina ba, mi dur kagiya. 

4Gola! An b’rawagiya wa andagad’a handjaf suma an kus kazina ki d’a hi suma an 
ar bei kus kazina aduk alum ma Jurdê-na abo ma yorogona kalum ma ngol ma 
Mediterane-na abo ma fladegena djona ki togina ad’u andjavagi ad’u andjavagiya. 

5Ma didina Alo magina mba mi digizi woi avorogiya, mba mi pleyêzi woi yayak; 
agi mba hlagi ambas mazid’a d’igi mi hlagi vunam na. 

6Agi vagi tagi ad’enga á ngom zla mamba, á tit yam ahlena pet suma a b’irizi kä 
kur gata hi Moise-sina bei igi abo ma ndjuf foze abo ma gula ba. 

7Ar agi zlabagi tagi kandjaf ma ar kaka ki sed’egi wana d’i. Ar agi yagi 
simiyê filei mazi ma tetengâ ki vunagi d’i, ar agi gunugi tagi ki sed’ezi d’i, ar agi 
lazi sunda d’i, ar agi grivigi kä avorozi á kud’urozi d’uo mi. 

8Wani agi reyêgi ki Ma didina Alo magina d’igi agi nga lagi gak ini na. 

9Ma didina mi dik andjaf ma nglo ma sib’ika woi avorogiya. Gak ini sa mi tchol 
nga avorogi d’uo tua. 

10Sama tu ma adigagina nga mi dik suma dubuna, kayam ni Ma didina Alo magina 
ba, mi dur suma kagi d’igi mi hlagi vunam na. 

11Agi gologi tagi djivi á lagi yam Ma didina Alo magina. 

12Le agi hagi huyogogi mAlona, agi reyêgi kandjaf suma a ar kaka ki sed’egi wana, 
agi djinigi vunagi ki sed’ezi á vagi tagi ba, agi gizeyêgi ki sed’eziya ni, 

13agi wagi woi ala Ma didina Alo magina mba mi dik andjaf suma wana woi 
avorogi gagak kuo d’a. Azi mba mbut ni d’igi abeid’a d’oze dauna d’oze blaf ma 

togi ki fefed’egina d’oze awei d’a tchogogi iragid’a na, gak agi dabagi woi yam 
andaga d’a djivi d’a Ma didina Alo magina mi hagizid’a. 

14Gola! An nga ni mit ni mid’a. Agi wagi woi tetet ki hurugi pet ki tagi pet ala ahle 
suma djivi suma Ma didina Alo magina mi hlagi vunam kazina pet a ndak wa; ma 
tu ma mi ar kä ma bei mam ndagam vunama nga d’i. 

15D’igi Ma didina Alo magina mi ndak vun ahle suma djivi suma mam hle vunam 
kazina pet na, hina mi, mam mba mi ngobogi gagak, mba mi dabagi woi yam 
andaga d’a djivi d’a mam hagizid’a na mi. 

16Le agi bud’ugi vun ma djin ma Ma didina Alo magina mi djinim ki sed’egina woi 
á i grivigi kä avok alo ma dingâ á kud’uromu ni, Ma didina hurum mba mi zal kagi 
ngola, mba mi dabagi woi kur ambas sa djivi d’a mam hagizid’a woi atogo zak mi. 

Josue 24 

Israel-lâ a nga huruzi á le sunda mi Ma didina 

1Josue mi tok andjafâ hi Israel-lîna pet avo Sikem, mi yi mazi suma nglona ki 
suma avorozina ki mazi suma ka sariyad’a ki nglo suma avok azigarîna pet; a i 
avok Alona. 

2Josue mi de mablau d’a peta ala: Ma didina Alona hi Israel-lîna mi dala: Abuyogi 
ngolo adjeu dedei a kak sä nabo alum ma Efrat-na sä woi hî, nala, Tera Abraham 
azi ki Nahor abuyoziya, a kud’orî alo ma dingâ. 

3An hleï abugi ngolo Abraham abo alum ma Efrat-na abo hî, an nguyum tita kur 
ambas sa Kanan-nda pet, an zulum andjavamu, an hum Isak. 

4An he Jakob azi ki Esau mi Isak, an hahina d’a Seir-ra mi Esau djona, wani Jakob 
azi ki groma a i Ezipte. 

5An sun Moise azi ki Aron, an tum Ezipte-na ki tugud’ei d’a tchod’a teteng, an 
buzugugï woi avo Ezipte. 

6An buzugï abuyogi ngolo woi avo Ezipte, agi mbagi avun alum ma ngol ma 
Tchereuna. Ezipte-na a dik ad’u abuyogi ngolo gak avun alum ma ngol ma 
Tchereuna ki pus ma dur ayîna ki suma akulumeina mi. 

7Abuyogi ngolo a tchi kan an Ma didina. Ata yi máma an Ma didina ni mbut yina 
nduvunda adigagi ki Ezipte-na. An kuzî aluma yam Ezipte-na kä, mi hlubuzi kä 
woyo; agi wagi ahle suma an lazi ki Ezipte-na ki iragiya, agi kagagi abagei hur fulâ 
burâ ablaud’a mi. 

8An tid’ï ki sed’egi yam ambasa hi suma Amor suma sä kaka abo alum ma Jurdê-
na woi hî na. Azi ndagi ayîna, wani an hagizi abogiya, an b’lagazi woi avorogiya; 
agi hlagi ambas mazid’a. 

9Balak Sipor goroma amul ma Mowap-ma, mi ndagi durâ, mi yi Baläm Beyor 
goroma ala mi gagi vuna. 

10Wani an hum nga Baläm mbi, an zud’um ala mi b’e vuna kagiya. Hina, an 
prud’ugi woi abo Balak mi. 

11Agi djagagi alum ma Jurdê-na, agi mbagi Jeriko. Suma Jeriko-na a tchol durâ ki 
sed’egiya, nala, suma Amor-râ, suma Peris-sâ, suma Kanan-na, suma Het-na, 
suma Girgas-sâ, suma Hef-fâ ki suma Jebus-sâ. An hagizi abogiya. 

12An sun azlanguru ma ahlogahlo’â ata amulei suma Amor suma mbà ndazina 
avorogiya, mi digizi woi avorogi dei; nga ni ki mbigeu magi d’a fiyak kuo mi na, 
nga ni ki yeû magi d’uo mi. 

13An hagi ambas sa agi kawagi nga kat tuo d’a kazì ma nglo ma agi minim nga ni 
agi d’uo na; agi kagagi kua mi. An hagi guguzlud’a kagu olif ma agi pum nga ni agi 
d’uo na; agi nga tum mi. 

14Josue mi de kua ala: Ki tchetchemba, agi lagi mandara Ma didina, agi lum sunda 
ki hur ma tuna, agi kagagi ni suma d’engzengâ avoromu, agi tchugugi alo ma 
abuyogi ngolo a kud’uromï sä abo aluma abo hî na d’oze alo ma Ezipte-na woyo, 
agi lagi ni sunda mi Ma didina. 

15Le agi min á lagi sunda mi Ma didina d’uo ni, agi managi sama agi min lum 
sunda inina. Agi lagi ni sunda malo ma abuyogi ngolo a kud’uromï abo alum ma 
sä abo hî na d’oze malona hi suma Amor suma agi nga kaka yam ambas mazid’ina 
zu? Wani an ki sum mana, ami lami ni sunda mi Ma didina! 

16Suma a to’â a hulong ded’a ala: Ami nga ki djib’era á arami Ma didina woi á 
kud’uromi alo ma ding ngi. 

17Kayam Ma didina nAlo mamina; ni mam ba, mi buzugumï woi kur Ezipte 
kabuyomi ngolo kur yima a lami magomba kuana; ni mam ba, mi lahle suma 
atchapma kä iramiya; ni mam ba, mi ngomomi kur lovot ta ami hlad’ï aduk suma 
wanid’a. 

18Mi dik suma woi avoromiya, kal pet ni suma Amor suma a nga kaka yam ambas 
sa wandina pet. Ami tami pî, ami lum sunda kayam mam mi Alo mamina. 

19Josue mi de mi suma a to’â ala: Agi ndak á lagi sunda mi Ma didina d’i. Kayam 
mam mi Alo ma bei tchod’a ba na, nAlo ma yungôrâ; mam mba mi ve tam yam 
tchila magid’a ki tcho magid’a d’i. 

20Le agi aragiya wa Ma didina woi i kud’urogi wa alo ma dingâ ni, mi lagi djivid’a 
wan pî, mam mba mi mbut iram atagiya, mba mi lagi tchod’a, mba mi dabagi woi 
mi. 

21A hulong de mi Josue ala: Hawa yak! Ami lami ni sunda mi Ma didina. 

22Josue mi dazi ala: Agi tagi lagi glangâsâ yam tagi ni agi tagid’a ala agi managi ni 
Ma didina á lum sunda. A hulong dum ala: Ami tami lami glangâsâ yam tami ni 
amiya. 

23Ata yi máma Josue mi dazi ala: Ki tchetchemba, agi tchugugi alo ma ding ma nga 
adigagina woyo, agi mbud’ugi hurugi yam Ma didina Alona hi Israel-lîna. 

24A hulong de mi Josue ala: Ami mba lami sunda mi Ma didina, ami mba gami 
yami kä ad’u zla mamba mi. 

25Kur bur ma Josue mi gun ablaud’a kAlonina, mi hazi gata ki vun ma hed’a avo 
Sikem. 

26Mi b’ir zla ndata kä kur mbaktum mba gata hAlonid’a, mi hlahina d’a ngola, mi 
tinit akulo kad’ut ad’u agu ma a yum ala sen ma nga kur yima a tinim iram vam 
mi Ma didinina na. 

27Josue mi de mablau d’a peta ala: Gola! Ahina d’a wanda mba d’i le glangâsâ 
keya, kayam ndat ti hum zla d’a pet ta Ma didina mi deizid’a, ti mba d’i le glangâsâ 
kagi kayambala agi tinigi vunagi yam Alo magina d’uo d’a. 

28Bugola, Josue mi tchuk suma avo; nge nge pî mi i yam andaga mam mba a 
humzi djonid’a. 

Matna hi Josue-na 

29Bugol ahle ndazina, Josue Nun goroma azongâ hi Ma didina, mi le bizad’a ni kis 
kam dogo, mi mid’a. 

30A tozom yam andaga d’a a humzi djonid’a avo Timnat-Sera yam ahinad’a hi 
Efraim-mba abo ma norâ hahina d’a Gas-sina. 

31Israel-lâ a le sunda mi Ma didina kid’a Josue ki suma nglo suma a nga zlapa ki 
sed’ema a nga ki irazi tua d’a. Ni suma a we sunda pet ta Ma didina mi lat yam 
djivid’a hi Israel-lîd’a. 

32Israel-lâ a tos aso’â hi Josef ma azi yomï Ezipte-na avo Sikem ata yima Jakob mi 
guzum ki bege d’a hapa kis abo suma hi Hamor ma Sikem abuma. Nandaga d’a a 
hat djona mi suma hi Josef-fîd’a. 

33Elazar Aron goroma mi mit mi. Azi tozom yam ahina d’a djodjohl hla a hat mi 
goroma Fines yam ahinad’a hi Efraim-mbid’a. 

Suma ka sariyad’a 

Suma ka sariyad’a 1 

AHLE SUMA A LE GAK MATNA HI JOSUE-NINA 
(1.1–2.10) 

Israel-lâ a kak yam ambas sa Kanan-nda 

1Bugol matna hi Josue-na, Israel-lâ a djop Ma didina ala: Nandjaf ma lara adigami 
ba, mi i avok kikidji á dur suma Kanan-na ge? 

2Ma didina mi hulong dazi ala: Nandjafâ hi Juda-na ba, mi iya, kayam an hum 
ambasa abumu. 

3Suma hi Juda-na a de mi b’oziyozi suma ad’u andjafâ hi Simeon-na ala: Agi mbeï 
igi ki sed’emi á dur suma Kanan suma yam andaga d’a a hamizi djona ki 
toginid’ina. Bugola, ami imi ki sed’egi á dur suma yam ambas sa a hagizi djona ki 
toginid’ina mi. Suma hi Simeon-na a i ki sed’eziya. 

4Suma hi Juda-na ki suma hi Simeon-na a iya. Ma didina mi hazi suma Kanan-na 
ki suma Peris-sâ aboziya; a tchi suma 10.000 adigazi avo Bezek. 

5A famulâ Adoni-Bezek, a durumu, a tchi suma Kanan-na ki suma Peris-sâ. 

6Wani Adoni-Bezek mi fak ringâ. Azi digim a vumu, a ngad’am tchitchid’am mba 
mudugunei d’a abomba ki d’a asemba woyo. 

7Adoni-Bezek mi dala: Amulei suma dok kid’iziya suma an ngad’azi tchitchid’azi 
d’a mudugunei d’a abozid’a ki d’a asezid’a woina, a yo bubuk te ma yak kä ad’u 
tabul manina. Alona mi hulongôn ni wuraka yam sun man nda an lata. Azi vum a i 
ki sed’em sä Jerusalem; mi mit sä kua. 

8Suma hi Juda-na a nde Jerusalem durâ, a hlad’u, a tchi suma kurâ woi ki mbigeu 
d’a fiyaka, a ngal azina woi kakud’a mi. 

9Bugola, suma hi Juda-na a i á dur suma Kanan suma a nga kaka yam ahinad’a, 
suma a nga kaka abom ma sutnina, ki suma a nga kaka kä ata yima ligitina mi. 

10Suma hi Juda-na a i dur suma Kanan suma a nga kaka kur azì ma ngol ma 
Hebron ma a yum adjeu ala Kiriyat-Arba-na, a dur Sesai azi ki Ahiman ki Talmai 
mi. 

11Ata yi máma a djak vunazi á dur suma a nga kaka kur azì ma ngol ma Debir ma 
a yum adjeu ala Kiriyat-Sefer-râ. 

12Kalep mi dala: Sama mi dur azì ma ngol ma Kiriyat-Sefer mi hluma, an mba ni 
hum goronda Aksa atchad’a. 

13Otniyel Kenas ma Kalep wiyem ma gorâ goromina, mi durum mi hlumu. Kalep 
mi hum goromba Aksa atchad’a. 

14Ata yima ti kal avo hi Otniyel-lâ, mi zud’ut á tchen abut yam asinena. Kid’a ti 
tchuk aset kä woi yam koro matnid’a, Kalep mi djobot ala: Ndak min ni me ge? 

15Ti hulong dum ala: Ang han wa andaga d’a gangras sa abo ma sutnid’a da’. Ki 
tchetchemba, ang wan hohowonu, ang han golongeî suma laud’a mi! Kalep mi hat 
golongeî suma lau suma akulo ata yima ndingîna ki suma lau suma kä ata yima 
ligitimina mi. 

16Suma Ken suma ad’u andjafâ hi Moise akunomina, zlapa ki suma Juda-na, a 
tcholï Jeriko ma azì ma ngol ma amulongeîna nga kuana hur fulâ hi Juda-na abo 
ma sutna hi Arat-na, a i a kak aduk suma a nga kaka ata yi mámina. 

17Suma hi Juda-na a i ki b’oziyozi suma hi Simeon-na, a dur suma Kanan suma a 
nga kaka Sefat-na, a b’lak azina woi kakazeî, a yi azì ma ngol máma ala Horma. 

18Suma hi Juda-na a hlazì ma Gaza-na kandaga mamba, azì ma Askalon-na 
kandaga mamba, azì ma Ekron-na kandaga mamba mi. 

19Ma didina mi nga ki suma hi Juda-na. A hlazì ma yam ahinad’ina, wani a dik nga 
suma a nga kaka kur horina woi d’i, kayam azi nga ki pus ma kawei ma dur ayîna. 

20Azi hazì ma Hebron-na mi Kalep d’igi Moise mi de na. Mi dik Anak grom suma 
hindina woyo. 

21Suma hi Benjamin-na a dik nga suma Jebus suma a nga kaka Jerusalem-ma woi 
d’i. Suma Jebus-sâ a nga kaka Jerusalem ki suma hi Benjamin-na gak ini. 

22Suma hi Josef-fâ a i á dur Betel; Ma didina mi nga ki sed’eziya. 

23Suma hi Josef-fâ a sun suma, a d’u azì ma ngol ma Betel-lâ; azì máma a yum 
adjeu ala Lus. 

24Suma a i á d’u yinina, a we sana mi nde woi abu avun azina, a dum ala: Ang 
tagami lovot ta kal ki hur azinid’a; ami mba lang djivid’a. 

25Mi tagazi lovot ta kal kavo hur azinid’a. Azi tchi suma hur azinina woi ki mbigeu 
d’a fiyaka, wani a ar sa máma ki sum máma pet a i bei a lazi va ba. 

26Sa máma mi i yam ambasa hi suma Het-nid’a, mi min azì ma ngolâ tu, mi yum 
ala Lus. A nga yi azì máma ki simi máma gak ini. 

27Suma hi Manase-na a dik nga suma a nga kaka Bet-Seyan-na kazì ma nguyuzina, 
suma Täna’â kazì ma nguyuzina, suma Dor-râ kazì ma nguyuzina, suma Jibleyam-
ma kazì ma nguyuzina, suma Megido-na kazì ma nguyuzina woi d’uo mi. Suma 
Kanan-na a min kak kur ambas ndata mi. 

28Kid’a Israel-lâ a fad’engid’a, a tin suma Kanan-na á lazi sun nda magomba, wani 
a digizi nga woi d’i. 

29Suma hi Efraim-ma a dik nga suma Kanan suma a nga kaka Gezer-râ woi d’uo 
mi; sum ndazina a nga kaka aduk suma hi Efraim-ma avo Gezer. 

https://es.bibles.org/mpg-AB/Judg/1#Judg.1.14!f.1

30Suma hi Zabulon-na a dik nga suma Kanan suma a nga kaka Kitron-na ki suma a 
nga kaka Nahalol-lâ woi d’uo mi; sum ndazina a nga kaka aduk suma hi Zabulon-
na, wani a tinizi á lazi sun nda magomba. 

31Suma hi Aser-râ a dik nga suma a nga kaka Ako-na ki suma a nga kaka Sidon-na 
ki suma a nga kaka Alap-ma ki suma a nga kaka Aksip-ma ki suma a nga kaka 
Helba-na ki suma a nga kaka Afik ki Rehop-ma woi d’i. 

32Suma hi Aser-râ a kak aduk suma Kanan suma a nga kaka yam ambasina, 
kayam a digizi nga woi d’i. 

33Suma hi Neftali-na a dik nga suma a nga kaka Bet-Semes-sâ ki suma a nga kaka 
Bet-Anat-na woi d’i. A kak aduk suma Kanan suma a nga kaka yam ambasina, 
wani suma Bet-Semes-sâ ki suma Bet-Anat-na a nga lazi sun nda magomba. 

34Suma Amor-râ a dik suma hi Dan-na woi yam ahinad’a, a arazi nga á tchuk asezi 
kä kur hora d’uo mi. 

35Suma Amor-râ a min a kak Har-Heres, Ajalon ki Sälbim mi, wani suma hi Josef-
fâ a tinizi aneka kaziya, a tinizi á lazi sun nda magomba mi. 

36Hagad’a hi suma Amor-rîd’a ti i akulo ata yima djak akulo aduk ahina d’a 
Akrabim-mbina, ti i gak Sela, ti kal sä woi abo hî. 

Suma ka sariyad’a 2 

Ma didina mi ngop sum mama 

1Malaikana hi Ma didinina mi tcholï Gilgal mi mba Bokim, mi de mi Israel-lâ ala: 
An buzugugï woi avo Ezipte, an mba wa ki sed’egi kur ambas sa an hle vunan kat 
mabuyogi ngolo ki gun tad’id’a. An dala: An mba ni but vun ma djin ma an djinim 
ki sed’egina woi dei gak didin. 

2Wani an hagi vuna ala: Ar agi djinigi vunagi ki suma kur ambas sa wandina d’i, 
agi pleyêgi yi mazi ma teteng ma ngal ahle suma ngat buzuna woyo. Wani agi 
humun nga vunan ndi. Ni kayam me ba, agi lagi hina ge? 

3Kayam ndata, an nga ni dagiya, an mba ni digizi woi avorogi d’i. Azi mba kak ki 
sed’egiya, alo mazina mba mi mbut ni dau ma vigigina. 

4Kid’a malaikana hi Ma didinina mi de zla ndata mi Israel-lâ peta, a nde tchina ki 
delezi akulo. 

5A yi yi máma ala Bokim, a hahle suma ngat buzuna mi Ma didina kua mi. 

Matna hi Josue-na 

6Kid’a Josue mi tchuk ablaud’a hi Israel-lâ avod’a, nge nge pî mi i mi hlambas sa a 
humzi djonid’a. 

7Ablaud’a ti le sunda mi Ma didina kid’a Josue ki suma nglo suma a nga zlapa ki 
sed’ema a nga ki irazi tua d’a, ni suma a we sun nda nglo d’a Ma didina mi ndagat 
vunat yam Israel-lîd’a. 

8Josue Nun goroma azongâ hi Ma didinina, mi le bizad’a ni kis kam dogo mi mid’a. 

9A tozom yam andaga d’a a humzi djonid’a avo Timnat-Heres sa yam ahinad’a hi 
Efraim-mba abo ma norâ hahina d’a Gas-sid’a. 

10Suma kur atchogoi ndatina pet a bo, a i ad’u abuyozi ngolo suma a bona. Suma a 
vrak blogozi kur atchogoi d’a dingina, a we nga Ma didina d’oze sun nda mi 
ndagat vunat yam Israel-lîd’a d’uo mi. 

SUMA NGLO SUMA AVOK ISRAEL-LÎNA 
(2.11-16.31) 

Israel-lâ a ar Ma didina woyo 

11Israel-lâ a nde le sun nda Ma didina tam nga d’i lum djivi kat tuo d’a, a nga 
kud’or alo ma a yum ala Bäl-lâ. 

12A ar Ma didina Alona habuyozi ngolo ma buzuguzï woi kur Ezipte-na woyo, a 
zlap kalo ma tetengâ hi suma a nguyuzina, a nga grif kä avoromu. Ni hina ba, a zal 
hur Ma didina. 

13A ar Ma didina woyo, a nga kud’or alo ma a yum ala Bäl-lâ kalo d’a a yat 
alaAsera-d’a mi. 

14Ma didina hurum zal ngola ata Israel-lâ, mi hazi abo suma a hurum ahlena hi 
sumina, a hurumuziya. Mi guzuzi woi abo mazi suma djangû suma a nguyuzina. 
Kayam ndata, azi ndak nga á tchol avok mazi suma djangûna d’uo d’a. 

15Ata yima lara ma azi nga i abagei durîna, Ma didina mi arazi abo mazi suma 
djangûna á lazi tchod’a d’igi mi de na, d’igi mi gunuzi tam na mi. Kayam ndata, azi 
nga kur hohoud’a ngola. 

16Ma didina mi tinizi suma nglo suma avorozi suma a sud’uzi woi abo suma a nga 
hurumuzina. 

17Hina pet pî, azi nga hum vun mazi suma a nga avorozina d’i. Kayam azi mbut 
tazi gaulangâ kalo ma dingâ teteng, a nga grif kä avoromu, a d’es sei atogo zak kur 
lovot ta abuyozi ngolo suma a ge yazi kä ad’u vun ma hed’a hi Ma didinina a tit 
kura, a le ni sun nda dinga vaziya. 

18Ata yima Ma didina mi tinizi suma avorozina, Ma didina mi nga zlapa ki ma 
avorozi máma, nga mi pad’azi woi abo mazi suma djangûna, kid’a ma avorozi 
máma mi nga ki iramba. Kayam Ma didina mi wazi hohowozi yam zam ta d’a azi 
nga zamat abo suma a nga lazi ndaka suma a nga djobozi vunazina. 

19Wani kid’a ma avorozina mita, azi hulong a le tcho d’a ding nga kala habuyozi 
ngolod’a, a zlap kalo ma dingâ teteng, a kud’uromu, a grif kä avorom mi. A ar nga 
sun mazi d’a tcho ndata d’oze hur mazi ma b’ala ki so vun mazina woi d’i. 

Ma didina mi kuk Israel-lâ 

20Ata yi máma Ma didina hurum zal ata Israel-lâ ngola, mi dala: Kayamba andjaf 
sum ndazina a but vun ma djin ma an djinim kabuyozi ngolona woyo, a ge nga 
yazi kä ad’u zla manda d’uo d’a, 

21an tanda nga ni dik andjaf suma a ar abo Josue bei dika mi mitna woi avorozi 
d’uo mi. 

22An arazi hina á kuk Israel-lâ á we na ni a mba tit yam gat manda d’igi abuyozi 
ngolo a tit kat hina d’oze a tit kat tuo zi ge? 

23Ma didina mi ar andjaf suma mi hazi nga abo Josue d’uo ndazina a kak kur 
ambasa, mi digizi nga woi atogo zak ki. 

Suma ka sariyad’a 3 

1Wana nandjaf suma Ma didina mi arazi a kak kur ambasa á kuk ki Israel-lâ suma 
pet suma a we nga ayî ma durâ hi suma Kanan-na d’uo na. 

2Mi le hina kayam andjaf Israel suma kur atchogoi ndatina a we ayî ma durâ mi, 
kayam azi wum nga avok ki. 

3Suma a arazi kaka kur ambasina namulei suma Filistê suma vahlâ, suma Kanan-
na, suma Sidon-na ki suma Hef suma a nga kaka yam ahina d’a Liban-ndina pet, 
tinï ad’ud’a yam ahina d’a Bäl-Hermon-nda dei gak mba avun agre’â hi Hamat-na. 

4Ma didina mi ar andjaf sum ndazina hina á kuk Israel-lâ á we na ni a mba ge yazi 
kä ad’u vun ma he ma mam Ma didina mi hum mabuyozi ngolo avun Moise-sâ ko 
zi ge? 

5Israel-lâ a ar kaka aduk suma Kanan-na ki suma Het-na ki suma Amor-râ ki 
suma Peris-sâ ki suma Hef-fâ ki suma Jebus-sâ mi. 

6Azi vik grozi suma aropma, azi he grozi suma aropma mi grozi suma andjofâ, a 
nga kud’or alo mazina teteng mi. 

Ma ngol ma avok sumina Otniyel 

7Israel-lâ a le sun nda Ma didina tam nga d’i lum djivi kat tuo d’a, a nga kud’or alo 
ma a yum ala Bäl-lâ kalo d’a a yat ala Asera-d’a. 

8Ma didina hurum zal ata Israel-lâ ngola, mi hazi woi abo Kusan-Risatayim amul 
ma Mesopotami-na. Israel-lâ a le sunda mi Kusan-Risatayim gak bizad’a klavandi. 

9Israel-lâ a nde tchi yam Ma didina; Ma didina mi tchol ki ma sud’uzina Otniyel 
Kenas ma Kalep wiyem ma gorâ goroma. 

10Muzu’â hi Ma didinina mi kak kamu, mi mbut ma ngol ma avok Israel-lîna, mi i 
á dur ayîna. Ma didina mi hum Kusan-Risatayim amul ma Mesopotami-na abomu, 
mi kus kamu. 

11Ambasa ti kak ki halasa gak bizad’a dok fid’i. Bugola, Otniyel Kenas goroma mi 
mid’a. 

Ma ngol ma avok sumina Ehut 

12Israel-lâ a le sun nda ding nga Ma didina tam nga d’i lum djivi kat tuo d’a. Ma 
didina mi had’enga mi Eglon amul ma Mowap-ma; mi kak djangûna ki Israel-lâ, 
kayam azi le sun nda ata yat tuo d’a. 

13Eglon mi tok suma Amon-na ki suma Amale’â, mi i dur Israel-lâ, mi digizi woi 
kur azì ma ngol ma Jeriko ma amulongeîna a nga kuana. 

14Israel-lâ a le sunda mi Eglon amul ma Mowap-ma gak bizad’a dogo yam 
klavandi. 

15Israel-lâ a nde tchi yam Ma didina; Ma didina mi tchol ki ma sud’uzina Ehut 
Gera gorom ma ad’u andjafâ hi Benjamin-na, ni ma gulad’a. Israel-lâ a sunum ki 
he d’a hawad’a mi Eglon amul ma Mowap-ma. 

16Ehut mi zle mbigeu d’a fiyak ka siyat mbàd’a, fiyagat ni santimetred’a dok vahl, 
mi kalat ata d’ik mama kä krovo kur baru mama yam ab’alam ma ndjufâ. 

17Mi he he d’a hawad’a mi Eglon amul ma Mowap-ma. Wani Eglon ni sama nded’a 
duguzlîna. 

18Kid’a Ehut mi hum he d’a hawad’a dad’a, mi tchuk suma a mba ki he d’a 
hawad’ina abua. 

19Mam tamba mi mbeï bugol filei ma ahina ma nga tinda go ki Gilgal-la, mi de mi 
Eglon ala: Amulâ, an nga ki zla d’a nde a dangzi vangû. Ata yi máma amulâ mi de 
mazungeî mama ala: Agi bagiya! Suma pet suma a nga gevema a buzuk kei abua. 

20Eglon mi nga kaka kur gong nga ab’leng nga yam dudura akulo d’a a ngomot 
kam mam tu d’a. Ehut mi mba gevemu, mi dum ala: An nga ki zlad’a hAlonid’a á 
dangziya. Eglon mi tchol lei akulo yam zlam mamba. 

21Ata yi máma Ehut mi nik abom ma gulana, mi pat mbigeu mam mba fiyaka yam 
ab’alam ma ndjufâ, mi tchogom hurum tup. 

22Mbigeud’a kal kurum kaguwat tutum, mbulâ mi riwit tei yam siyad’u, kayam 
mam pat nga mbigeud’a woi kurum mbi, kayam ti ndeza ni woi blogom mbet. 

23Ehut mi nde woi abua, mi duk vun gong nga yam dudur ra akulod’a, mi gat 
vunat ki lakled’a. 

24Kid’a Ehut mi nde abu dad’a, azungeîna hamulîna a mba, a gol vun gong nga 
yam dudurid’a vunat nga duka, a dala: Gagazi, nga mi o ni bageid’a kur gong nga 
ab’lenga. 

25A djup tatâ, mi malazi nga vun gonga d’i. A yo lakled’a, a mal vun gonga, a gol 
wani, salazina mi nga ged’a kä matna! 

26Kid’a azi nga djup tua d’a, Ehut mi ringâ, mi kal lei bugol filei ma ahinad’a, mi 
sut tam Seir. 

27Ata yima mi mbazina, mi bu adifa yam ahinad’a hi Efraim-mba. Israel-lâ a togï 
gevem yam ahinad’a, mi ge tam avoroziya. 

28Mi dazi ala: Agi mbeyegï blogonu, kayam Ma didina mi hagiya wa Mowap magi 
suma djangûna abogiya. Azi i blogomu, a hle yima suma a djak alum ma Jurdê-na 
kasezi kuana abo ma ir Mowap-ma, a nga ar sa á kal li. 

29Kur bur máma a tchi suma Mowap suma gangrang suma a we durîna go ki 
10.000. Sa mi sut nga tu d’i. 

30Kur bur máma suma Mowap-ma a hulong yazi kä ad’u Israel-lâ. Ambasa ti kak 
ki halasa gak bizad’a dok klavandi. 

Ma ngol ma avok sumina Samgar 

31Bugol Ehut, Samgar Anat goroma mi vraga. Mi tchi suma Filistê-na kikis 
karagaya ki leleu ma a hat kamuzleinina, mi sut Israel-lâ woi mi. 

Suma ka sariyad’a 4 

Suma nglo suma avok sumina ni Debora azi ki Barak 

1Bugol matna hi Ehut-na, Israel-lâ a nde le sun nda ding nga Ma didina tam nga 
d’i lum djivi kat tuo d’a. 

2Ma didina mi hazi woi abo Jabin amul ma Kanan ma nga mi tamula avo Hasor-râ. 
Azigar mam ma ngolâ ni Sisera, yam ma kaka ni Haroset-Goyim. 

3Jabin mi nga ki pus ma kawei ma dur ayîna kikis zlengâ, mi djop vun Israel-lâ 
ngola gak bizad’a dok mbà. Ata yi máma Israel-lâ a nde tchi yam Ma didina ala mi 
ndjunuziya. 

4Kur atchogoi ndata Debora d’a djok vun Alona d’a atchad’a hi Lapidot-ta, ni d’a 
ngola nga avok Israel-lîd’a, 

5ti nga kaka ad’u amilaû ma a yum ala amilaûna hi Debora-na aduk Rama ki Betel 
yam ahinad’a hi Efraim-mba. Israel-lâ a nga i gevet kayam ti kazi sariyad’a. 

6Ti ge sunda ti yï Barak Abinowam goroma ei Kedes-Neftali, ti dum ala: Ma didina 
Alona hi Israel-lîna mi hang vuna ala: Ang i yo suma ad’u andjafâ hi Neftali-na 
kandjafâ hi Zabulon-na 10.000, ang i ki sed’ezi yam ahina d’a Tabor-ra. 

7An mba ni lobï Sisera ma ngol ma dur ayîna hi Jabin-na ki pus mam ma dur ayîna 
ki azigar mama woi geveng avun toliyon nda Kison-nda, an mba ni hangzi 
abongû. 

8Barak mi hulong dat ala: Le ndak i ki sed’enu ni, an iya; le ndak i ki sed’en nduo 
ni, an nga ni i d’i. 

9Debora ti hulong dum ala: Djiviya! An nga ni i ki sed’engû. Wani ang mba fe 
subura kur ayî ma dur máma d’i. Kayam Ma didina mba mi he Sisera nabo 
atchad’a. Bugola, Debora ti tchola, ti i ki Barak avo Kedes. 

10Barak mi yi andjafâ hi Zabulon-na kandjafâ hi Neftali-na avo Kedes. Suma 
10.000 a i blogomu; Debora ti i ki sed’em mi. 

11Heber ma ad’u andjafâ hi Ken ma wal tam mbei kandjafâ hi Ken ma dingîna, azi 
nandjafâ hi Hobap ma Moise atanamina, mi ve zlub’u mamba kur yi máma gak 
mbaza ad’u sen ma Sänanim ma go ki Kedes-sâ. 

12Suma a mba de mi Sisera ala: Barak Abinowam goroma mi mba nga yam ahina 
d’a Tabor-ra. 

13Sisera mi tok pus mam ma kawei ma dur ayî ma kikis zlengîna ki sum mama 
pet avo Haroset-Goyim, mi i ki sed’ezi avun toliyon nda Kison-nda. 

14Ata yi máma Debora ti de mi Barak ala: Ang tchol iya! Gola! Bur ma inina ni bur 
ma Ma didina mi hang Sisera abongâ; Ma didina nga mi tit avorongû! Barak mi 
tchuk asem kä woi yam ahina d’a Tabor-ra ki suma 10.000 blogom mi. 

15Ma didina mi ndjoî Sisera ki pus mama ki sum mama ki mbigeu d’a fiyaka woi 
vivreng avok Barak. Sisera mi yak asem mbei kur pus mama, mi ring kasemu. 

16Barak mi dik ad’u pusâ ki azigarâ gak a mbaza Haroset-Goyim; a tchi azigarâ hi 
Sisera-na woi ki mbigeu d’a fiyaka pepet bei sa sut tu ba. 

17Sisera mi ring kasem kur zlub’ud’a hi Jayel atchad’a hi Heber ma ad’u andjafâ hi 
Ken-nina, kayam b’leng nga halasa nga aduk Jabin amul ma Hasor-râ ki suma hi 
Heber ma ad’u andjafâ hi Ken-nina. 

18Jayel ti nde woi avok Sisera, ti dum ala: Salana, ang mbeya, ang le mandar ri. Mi 
kal kur zlub’u mata, ti ngeyem kä ad’u borogona. 

19Mi dat ala: An nga ni tchenegu, hanï mbiyo ma tche dö; vunan so heî. Ti but vun 
bid’im mba ambira, ti humzi á tched’a, ti hulong tchugum borogona kam kä. 

20Mi dat kua ala: Ndak tcholza woi avun zlub’ud’a. Le sa mba mi djobok ala: Sa 
nga ka hî zi ge ni, ndak dum ala: Hawa! Sa nga ka hî d’i. 

21Sisera mi bur sena ngola abo seîd’a. Jayel atchad’a hi Heber-ra ti hleï tcheble ma 
a b’al ki zlub’ud’a kä na, ti hleï martona abot mi, ti hud’ï lalam, ti balam tcheblena 
andei humam te’es gak mi ndeza kä woi andaga, mi mid’a. 

22Wani Barak nga mi digï ad’u Sisera. Jayel ti nde woi ti ngavamu, ti dum ala: Ang 
mbeï an tagang sama ang halama. Mi kal avo hatad’u, mi we Sisera mi nga ged’a 
kä matna ki tcheblena b’ala andei humamu. 

23Ni kur bur máma ba, Alona mi hulong Jabin amul ma Kanan-na yam kä avok 
Israel-lâ. 

24Israel-lâ a nga kus yam Jabin amul ma Kanan-na avogovogo, a lum baba, a 
tchum mbeyo. 

Suma ka sariyad’a 5 

Sawala hi Debora-d’a 

1Kur bur máma Debora azi ki Barak Abinowam goroma a hle sawala ala: 

2Suma nglona hi Israel-lîna a tchuk tazi avok suma, suma a he tazi á durâ: Agi 
gilegi Ma didina yam zla ndata! 

3Amuleina, agi humugiya! Suma nglona, agi tinigi humagiya! An nga ni hle sawala. 
Gagazi, an nga ni hle sawala mi Ma didina. An nga ni hle sawala á he ngola mi Ma 
didina Alona hi Israel-lîna. 

4Ma didina, kid’a ang nde woi Seir-ra, kid’a ang mbeï hur ful ma Edom-mid’a, 
andagad’a ti yira, akulod’a ti lau woyo, d’ugula ti tchugul mbina mi. 

5Ahuniyôna a zlak avok Ma didina, Sinai pî ti zlak avok Ma didina Alona hi Israel-
lîna mi. 

6Kur atchogoid’a hi Samgar Anat goromid’a, kur atchogoid’a hi Jayel-la, suma tita 
a ar lovot ta nglod’a woyo, suma a nga titna a tit ni kur lovot ta gurei d’a gunda. 

7Suma gangrangâ a nga aduk Israel-lâ d’uo d’a, sa nga d’uo gak an Debora ni tchol 
akulo, an tchol akulo d’igi asu suma na aduk Israel-lâ. 

8Azi man alo ma dingâ teteng. Ata yi máma ayîna mi tchola. Israel-lâ 40.000 pî, 
ang nga we mbarei d’oze asap abozi d’uo mi. 

9An hurun mi zlap tu kamuleina hi Israel-lîna, ki suma a he tazi kur min mazid’a 
aduk sumina. Agi gilegi Ma didina! 

10Agi suma ngagi yam koro d’a hobiyod’a suma nga kaka yam labrad’a suma nga 
tid’igi glovotna, agi grivigi kä avoromu! 

11Ata yima suma a gul mbina kuana, suma go mbina a mba de woi yam djivid’a hi 
Ma didinid’a, a mba de woi yam djivi mam mba mi lat ki suma nglona hi Israel-
lîd’a. Ata yi máma suma hi Ma didinina a i ndjar rei avun azina. 

12Ndak Debora, ndak tchol akulo, ndak tchol akulo, ndak i avogo, ndak hle sawala 
tu! Ang Barak Abinowam goroma, ang tchol akulo, ang yo suma magomba! 

13Israel suma a arâ a kus yam suma ad’engâ, Ma didina mi han ad’enga á te yam 
suma gangrangâ mi. 

14Suma hi Efraim suma a kus yam suma Amale’â a tcholï a mba. Suma hi 
Benjamin-na a zlap ki azigar mazina. Suma hi Makir-râ a sun mazi suma nglona á 
dur ayîna zlapa ki suma hi Zabulon suma a nga ki totogo d’a tamula abozina. 

15Suma nglo suma ad’u andjafâ hi Isakar-râ a zlap ki Debora, suma hi Isakar-râ a 
zlap ki Barak mi, a i blogom kur hora. Suma hi Ruben-na a nga huruzi yam zlad’a 
teteng sä avun toliyon mazid’a! 

16Ni kayam me ba, agi kagagi kä aduk kangâna á hum tchina hi d’uwarîna ge? 
Gagazi, suma hi Ruben-na a nga huruzi yam zlad’a teteng sä avun toliyon mazid’a! 

17Suma Galät-na a kak sä abo alum ma Jurdê-na woi hî tchugot. Ni kayam me ba, 
suma hi Dan-na a kak go ki batod’a hina ndje ge? Suma Aser-râ a nga kaka avun 
alum ma ngolâ, a nga tuk tazi ata yima batod’a tchol kuana. 



433 

 

 
Bible azumeina 

© 1999, Alliance Biblique du Tchad 

 

 

 

18Suma hi Zabulon-na a he tazi á matna, suma hi Neftali-na a le ni hina mi, a tchol 
avun ayî ma durâ. 

19Amuleina a mba, a dura. Amulei suma Kanan-na a dur suma Täna’â avun mbiyo 
ma Megido-na. Wani a fe nga va d’oze bege kur ayî mazi ma dur máma d’i. 

20Tchitchiu d’a akulod’a nga d’i dur ayîna, kur tit mata nga d’i dur ayîna ki Sisera. 

21Toliyon nda Kison nda dedeid’a, ti tor suma djangûna woyo. An nga ni miret 
suma gangrangâ kä kasenu! 

22Akulumeina abozi nga mi tchi ka hî bugol mazi suma gangrang suma a nga ring 
avorozina. 

23Malaikana hi Ma didinina mi dala: Agi gagi vuna mazì ma Meros-sâ, agi gum 
vuna, agi gagi vuna mi suma a nga kaka kuruma mi, kayam azi mba nga á ndjun 
Ma didina d’i, a mba nga á dur ayîna zlapa ki mam suma gangrangâ d’uo mi. 

24Agi b’agi vuna yam Jayel aduk aropma pet. Agi b’agi vuna yam Jayel atchad’a hi 
Heber ma ad’u andjafâ hi Ken-na. Agi b’agi vuna kat aduk arop suma a nga kaka 
kur zlub’ud’ina. 

25Sisera mi tchenet yam mbina, wani ti humî ambira, ti hum mbul ambira kur kop 
ma subura. 

26Abot tu ti hleï tcheblena, abot ma hina mi hleï martona hi suma sundina. Ti tum 
Sisera yam ti wagat teyo, ti kuzum maplengêmu, ti hulud’um andei humam mi. 

27Mi nde kä ased’u, mi puk kä, mi bur kä ased’u, mi baza kä andaga, mi nga ged’a 
kä ata yima mi puk kuana, mi mit mi so sä kä woi gizizing. 

28Sisera asum ti nga d’i gol ir fenetre d’a kaweina, ti dala: Ni kayam me ba, pus 
mam ma dur ayîna mi mba atogo d’uo ge? Ni kayam me ba, pus mam ma dur 
ayîna yam nga d’i ve na ge? 

29Arop suma ne suma aduk arop mat suma nglonina a hulongôt ded’a, ndat tat ti 
hulong de tat ala: 

30Gagazi, azigarâ a hurum wa ahlena, a nga b’rawazi naduk taziya, gor weid’a tu 
d’oze gro yuguneina mbà yam ma dur ma lara pî gagang, baru d’a d’udjo d’a 
tetenga ni yam Sisera. Gagazi, baru d’a d’udjo d’a tetenga ná tchugut kel ma kus 
ayîna. 

31Ma didina, ar mang suma djangûna a dap pei pet, ar suma a le kangâ a wile d’igi 
afata ti deî ki wile mata na! Bugol ahle ndazina, ambasa ti kak ki halasa gak 
bizad’a dok fid’i. 

Suma ka sariyad’a 6 

Madiyan-na a djop vun Israel-lâ 

1Israel-lâ a hulong le sun nda ding nga Ma didina tam nga d’i lum djivi kat tuo d’a. 
Ma didina mi hazi woi abo suma Madiyan-na gak bizad’a kid’iziya. 

2Suma Madiyan-na a nga djop vun Israel-lâ ngola. Kayam ndata, Israel-lâ a i ngei 
tazi angra ahuniyôna, kur zul ahuniyôna akulo yam ahuniyô suma fuyogeina abo 
suma Madiyan-na. 

3Ata yima Israel-lâ a zum awuna kä na, suma Madiyan-na ki suma Amale’â zlapa 
ki suma a nga kaka abo ma yorogonina, a mba atazi durâ. 

4A mba ve kang mazina abo ma irazina, a b’lak awu ma yam ambasina woi kakaf 
gak a mba abo ma ir Gaza-na, a nga ar vama te avo Israel loze tumiyôna d’oze 
amuzleina d’oze koro d’uo mi. 

5Ata yima a nga mbana, a mba ni ki d’uwar mazina ki zlub’u mazid’a, a mba 
nablaud’a d’igi djera na, a ndak nga á ndum mbi. A mba ni ki djambal mazid’a á 
b’lak ahle suma yam ambasina. 

6Israel-lâ a mbut hohoud’a abo suma Madiyan-na, a nde tchina yam Ma didina ala 
mi ndjunuziya. 

7Ata yima Israel-lâ a tchi yam Ma didina abo suma Madiyan-nina, 

8Ma didina mi sunuzi ma djogom vunama. Sa máma mi dazi ala: Ma didina Alona 
hi Israel-lîna mi dala: An ni buzugugï woi avo Ezipte kur azì ma a lagi magomba 
kuana. 

9An pad’agi woi abo Ezipte-na ki suma a nga djobogi vunagina, an digizi woi 
avorogiya, an hagi ambas mazid’a. 

10An dagi ala: An ni Ma didina Alo magina. Agi lagi mandara alo ma teteng ma hi 
suma Amor suma agi nga kaka yam ambas mazid’ina d’i. Wani agi humun nga 
vunan ndi. 

Alona mi tchol ki Zedeyon á sut Israel-lâ 

11Malaikana hi Ma didinina mba mi kak ad’u agu sena hi Jowas ma ad’u adesâ hi 
Abiyezer-râ avo Ofra. Goroma Zedeyon mi nga mi to awuna ata yima a miret 
guguzlud’a kuana á ngeyem abo suma Madiyan-na. 

12Malaikana hi Ma didinina mi nde tam mbei iramu, mi dum ala: Ma dur ma 
gangrangâ, Ma didina mi nga ki sed’engû! 

13Zedeyon mi hulong dum ala: Hawa yak! Le Ma didina mi nga ki sed’emiya ni, ni 
kayam me ba, ahle suma tchotcho ndazina a mba kami na ge? Ahle mam suma 
yoyou suma mi lazi suma abuyomi ngolo a dami kazi ala: Ni Ma didina ba, mi 
buzugumï woi kur Ezipte d’uo zi ge na, a nga ni lara ge? Ki tchetchemba, Ma 
didina mi arami woyo, mi hami wa woi abo suma Madiyan-na. 

14Ma didina mi mbut iram atam mi dum ala: Ang i kad’eng nga ang nga ki sed’eta, 
ang mba sut Israel-lâ woi abo suma Madiyan-na. Ni an ba ni sunung nguo zu? 

15Zedeyon mi hulong dum ala: Salad’a, an mba ni sut Israel-lâ woi ni ki me ge? 
Simiyên ni suma hou suma kala aduk andjafâ hi Manase-na, an ni ma gor ma 
danana aduk suma habuna mi. 

16Ma didina mi dum ala: An nga ki sed’engû; ang mba dur suma Madiyan-na ni 
d’igi ang durî sama tuna na. 

17Zedeyon mi hulong dum ala: Le ang wan hohowonu ni, ang tagan vama tak 
mala ni ang ba, nga dan zlad’a na. 

18Mi dum kua ala: An nga ni tchenengû, ang hut tei ata yima kä wana d’i, gak an 
hulongî gevengû, ar an mba ki he d’a hawa manda, ni tiningzi kä avorongû. Ma 
didina mi hulong dum ala: An mba ni kak ka hî gak ang hulongîya. 

19Zedeyon mi i mi ngat ahu ma gorâ, mi nga afuta angota tu, mi lat avungô ma a 
lum bei angufina, mi tchuk hliuna kur kayad’a, mi vo süm guguzlud’a kur agela, 
mi i ki sed’ezi ad’u agu sena, mi humziya. 

20Malaikana hAlonina mi dum ala: Ang hle hliuna kavungô ma a lum bei angufina, 
ang tchuguzi kä yam ahina d’a wanda, ang vo süm guguzlud’a kaziya. Zedeyon mi 
le hina mi. 

21Malaikana hi Ma didinina mi hle totogo d’a abomba, mi do hliuna kavungô ma a 
lum bei angufina ki vunat ma telewetna. Akud’a ti tcholï ata ahinad’a, ti ngal 
hliuna kavungôna woyo. Ata yi máma malaikana hi Ma didinina mi vit iramu. 

22Zedeyon mi we d’ala ni malaikana hi Ma didinina d’a, mi dala: Salad’a Ma 
didina, ni zla d’a hohoud’a kanu! Kayam an we malaika mangâ ki iranu! 

23Ma didina mi dum ala: Ang kak ki halasa, ang le mandar ri; ang mba mit ti. 

24Zedeyon mi min yima ngal ahle suma ngat buzuna mi Ma didina ata yi máma. 
Mi yi yi máma ala Ma didina ni halasa. Yi máma mi nga gak ini avo Ofra d’a hi 
Abiyezer-ra. 

Zedeyon mi pleî yina hi Bäl-lâ woyo 

25Kur andjege ndata, Ma didina mi de mi Zedeyon ala: Ang i vamuhlâ habungâ tu, 
ang i vamuhl ma mbàna kua ma bizam kid’iziyana. Ang i pleî yima ngal ahle suma 
ngat buzu ma abung minim malo ma a yum ala Bäl-lâ woyo, ang kus aguna halo 
d’a a yat ala Asera d’a ma nga ped’a kuana woyo. 

26Ang hulong min yima ngal ahle suma ngat buzu ma djivi ma kalâ yam yima 
nding máma mi an Ma didina Alo mangâ. Ang vamuhl ma mbàna, ang hum vama 
ngat buzu ma ngala, ang ngalam mbei kaguna hi Asera ma ang kuzum mbei 
máma. 

27Zedeyon mi yo suma aduk azungeî mama dogo, mi lahle suma Ma didina mi 
hum vuna kazina. Wani mi lazi nga ni falei d’i. Mi lazi nandjege, kayam mi nga mi 
ring mandara suma habuma ki suma kur azì ma ngolîna. 

28Ata yima suma hur azì ma ngolîna a tchol akulo ki yorogo tchololina, gol wani, 
yima ngal ahle suma ngat buzuna hi Bäl-lâ, mi nga pleîd’a kä woyo, aguna 
hi Asera ma a pum kuana nga kusa kä woi mi. Amuhl ma a hum vama ngat buzu 
ma ngalina, mi nga ged’a akulo yam yima ngal ahle suma ngat buzu ma a minim 
awilina mi. 

29Azi nde djop tazi ala: Ni nge ba, mi lahle ndazina ge? A hal ad’u zla ndata, a dazi 
ala: Ni Zedeyon Jowas goroma ba, mi lahle ndazina. 

30Ata yi máma suma kur azì ma ngolîna a de mi Jowas ala: Ang ndeï ki gorongâ 
woi abua, ami tchumu. Kayam mi pleî yima ngal ahle suma ngat buzuna hi Bäl-
lâ woyo, mi kus aguna hi Asera ma nga ped’a kuana woi mi. 

31Jowas mi hulong de mi suma a nga tchola gevem suma a nga halam ki zlad’ina 
ala: Ni agi ba, ndjunugi yam Bäl á sud’um zu? Sama lara ma mi min á ndjunuma 
mba mi mit ini avok bei yina fod’a! Le Bäl nalona ni, ar mi ndjun yam tamu, 
kayam a pleyêmï yi mam ma ngal ahle suma ngat buzuna woyo! 

32Kur bur máma a yi Zedeyon ala Jerubäl, nala, Ar Bäl mi dur ki sed’emu, kayam 
mi pleyêm yi mam ma ngal ahle suma ngat buzuna woyo! 

Zedeyon mi tchen Alona ala mi simid’am vama taka 

33Suma Madiyan-na pet ki suma Amale’â ki suma a nga kaka abo ma yorogonina a 
tok taziya, a djak alum ma Jurdê-na, a ve kang mazina kur hor ra Jisreyel-la. 

34Muzu’â hi Ma didinina mi kak yam Zedeyon. Mi bu adifa, mi yi suma hi 
Abiyezer-râ á i blogomu. 

35Mi ge sunda mi yi suma hi Manase-na á i blogomu. Mi ge sunda ata suma hi 
Aser-râ ki suma hi Zabulon-na ki suma hi Neftali-na. Sum ndazina a i ngavamu. 

36Zedeyon mi de mAlona ala: Le ang min á han ad’enga á sut Israel-lâ d’igi ang de 
na ni, 

37gola, an nga ni ge tumus timina kä kur ambid’a’â. Le tcha yorogo mbad’ïd’a ti ge 
ni tumusa go ba, andagad’a ti ar sod’a hawa ni, ata yi máma an mba ni wala ang 
han wa ad’enga á sut Israel-lâ d’igi ang de na. 

38Zedeyon mi le hina. Tcha ndjivinda mi tchol akulo ki yorogo tcholola, mi em 
mbad’ï d’a ata tumusid’a, ti oî kop ma mbina sop. 

39Zedeyon mi de mAlona kua ala: Ar hurung zal kan ndi. Zla d’a an nga ni dangzi 
wanda, an nga ni dang zla d’a ding kua hina bugol luo d’a. An min ala ang tagan 
vama simata kua ki tumus ndata. Ar tumusa ti ar sod’a, andagad’a ti ge mbad’ïd’a 
ni ndat hol. 

40Kur andjege ndata Alona mi le hina mi. Tumusa ti ar sod’a hawa, andagad’a ti ge 
mbad’ïd’a pet mi. 

Suma ka sariyad’a 7 

Suma kikis hindi suma a i ki Zedeyon-na 

1Jerubäl ma a yum ala Zedeyon-na ki suma a nga ki sed’ema pet, a tchol ki yorogo 
tcholola, a i a ve kangâ avun mbiyo ma lau ma Harot-na. Kangâ hi suma Madiyan-
na mi nga abom ma norâ, tinï ad’ud’a yam ahina d’a More-d’a dei gak mi i kä kur 
hora. 

2Ma didina mi de mi Zedeyon ala: Suma a nga ki sed’engâ a kal ablaud’a heî tala 
an hazi suma Madiyan-na aboziya d’a. Le an hazizi aboziya ni, a mba aran an bei 
subura ta, a suburî tazi ala ni azi tazid’a ba, a sut taziya. 

3Ang i tchi wala aduk ablaud’a ala: Sama nga mi le mandarâ nga mi zla’â, ar mi 
hulong avo ka hî yam ahina d’a Galät-ta go! Suma 22.000 a hulong avo; suma a ar 
10.000. 

4Ma didina mi de mi Zedeyon ala: Suma a arâ ablaud’a d’ei. Ang i ki sed’ezi kä 
avun mbina. Ata yi máma an mba ni manang suma, an mba ni dang yam suma a 
ndak á i ki sed’engâ, yam suma a ndak nga á i ki sed’eng nguo na mi. 

5Zedeyon mi i ki sed’ezi avun mbina. Ma didina mi de mi Zedeyon ala: Suma pet 
suma a zlak mbina ki sinazi d’igi adureina na na, ang tinizi irazi vazi woi ki suma 
a tchuk guguvazi kä á tched’ina. 

6Suma a zlak mbina ni zlagana, ablawazi ni kikis hindi. Suma a ar pet wana ni 
suma a tchuk guguvazi kä á tche mbinina. 

7Ma didina mi de mi Zedeyon ala: Nata suma kikis hindi suma a zlak mbinina ba, 
an mba ni sud’ugi kiya, an mba ni hang suma Madiyan-na abong mi. Ar suma pet 
wana nge nge pî, mi i avo hatamu. 

8A yo ahle suma tena kanduvei suma nga abo ablaud’ina. Zedeyon mi ar Israel-lâ 
nge nge pî, mi i avo hatamu, mi ar suma kikis hindina kä. Kangâ hi suma Madiyan-
nina, mi nga ad’um kä kur hora. 

Vama tak ma yam kusina 

9Kur andjege ndata Ma didina mi de mi Zedeyon ala: Ang tchola, ang i kur kangâ 
hi suma Madiyan-nina á durâ, kayam an hangziya wa abongû. 

10Le ang le mandarâ á i duruziya ni, ang i kazong mangâ Pura avogo. 

11Sä hî ang mba hum zla d’a azi mba data. Bugola, ang mba fad’enga á duruziya. 
Zedeyon mi i kazong mama Pura gak a mbaza avun kang ma avok kikidjina. 

12Suma Madiyan-na, suma Amale’â ki suma pet suma a nga kaka abo ma 
yorogonina, a nga oîd’a kä kur hora ni d’igi djera na. Djambal mazid’a ti ndak nga 
á ndum mbi, ti ni ablaud’a d’igi les ma avun alum ma ngolîna na. 

13Zedeyon mi mbaza avun kang ma avo’â. Gol wani, sama Madiyan-na nga väd’u 
adïd’a mi ndrama ala: Adïd’a danu. An wavungôna hawu ors ma haûd’a mi ligad’ï 
kä kur kang meina gak mi mba mi dap zlub’ud’a ti puk kä, mi kuzut zondolâ, mi 
kulubut kä mi. 

14Ndrama mi hulong dum ala: Nga ni vama ding ngi. Ni mbigeu d’a fiyaka hi 
Zedeyon ma Israel ma Jowas goromina. Alona mi hum wa suma Madiyan-na ki 
kang mazina pet abom da’! 

15Kid’a Zedeyon mi hum zlad’a hadïd’id’a kad’u mat ta ved’a peta, mi grif kä 
andaga, mi le mersi mAlona, mi hulong kur kangâ Israel-lîna, mi dazi ala: Agi 
tchologi akulo, kayam Ma didina mi hagiya wa kangâ hi suma Madiyan-nina abogi 
da’! 

Ndjoî d’a a ndjoî suma Madiyan-na woid’a 

16Zedeyon mi wal suma kikis hindina kä ad’u hindi. Mi hazi aduveina abozi tutu 
pet, kagolongeî suma va nga kuruzi d’uo na kaku d’a ganda kuruzi mi. 

17Mi dazi ala: Agi golondi ni anu, agi lagi d’igi an mba ni le hina. Ata yima an mba 
ni mbaza avun kangîna, agi lagi vama an mba ni luma. 

18Ata yima an ki suma ki sed’ena pet ami bumi adifina, agi bugi adifa huyok kangâ 
pepet, agi dagi ala: Ni yam Ma didina azi ki Zedeyon! 

19Zedeyon ki suma kis suma a nga ki sed’ema a mbaza avun kangâ kandjege 
dangâla kur ler ra azigarâ a vrak tazi á ndjolid’a. A bu adifa, a to agolongeî suma a 
nga abozina woyo. 

20Ades suma ar mbàna a le na, a bu aduveina, a to agolongeî suma a nga abozina 
woi mi. Suma pet a yo aku d’a ganda abozi ma gulana, a yo aduveina abozi ma 
ndjufâ á bud’a, a nga er ad’uzi akulo ala: Ni yam Ma didina azi ki Zedeyon! 

21Nge nge pî, mi ar tchola ata yima mam nga kuana bugol kangâ. Suma kur 
kangîna pet a wet ringâ, a nde tchina ki delezi akulo, a ringâ. 

22Suma kikis hindina a bu aduveina. Ma didina mi mbut suma kur kangîna irazi ir 
taziya; a nde tchi taziya. Suma kur kangîna a wet ringâ gak a mbaza Bet-Sita abo 
ma ir Serera-na gak a mbaza avun Abel-Mehola go ki Tabat. 

23Israel suma hi Neftali-na, suma hi Aser-râ ki suma hi Manase-na pet a tok tazi a 
nga dik ad’u suma Madiyan-na. 

24Zedeyon mi ge sunda ata suma a nga kaka yam ahinad’a hi Efraim-mbina, mi 
dazi ala: Agi pet d’ugulogi vun suma Madiyan-na, agi i hlagi yina woi avorozi ata 
yima suma a djak mbina kua kasezina gak Bet-Bara avun alum ma Jurdê-na mi. 
Suma hi Efraim-ma pet a tok taziya, a i hle yina woi ata yima a djak mbina kua 
kasezina gak Bet-Bara avun alum ma Jurdê-na. 

25A yo amulei suma Madiyan-na mbà, nala, Orep ki Zep. A tchi Orep yam ahinad’a 
hi Orep-pa, a tchi Zep ata yima miret guguzlud’a hi Zep-ma mi. A dik suma 
Madiyan-na, a mbeï ki yam Orep azi ki Zep mi Zedeyon sä abo alum ma Jurdê-na 
woi hî. 

Suma ka sariyad’a 8 

Suma hi Efraim-ma huruzi mi zal yam Zedeyon 

1Suma hi Efraim-ma a de mi Zedeyon ala: Ang lami ni me hina ge? Ni kayam me 
ba, ang i ata suma Madiyan-na durâ, ang dami d’uo ge? A yal ki sed’em ngola. 

2Zedeyon mi hulong dazi ala: Ki tchetchemba, an le ni suna me ba, ti ndjak ki 
magid’a ge? Guguzlu d’a agi suma hi Efraim-ma tchat helena wanda, ti kal nga d’a 
suma hi Abiyezer-râ a tchat vunat ma avo’îna d’uo zu? 

3Ni agi ba, Alona mi hagi amulei suma Madiyan-na abogiya, nala, Orep ki Zep. Ki 
tchetchemba, an le ni suna me ba, ti ndjak ki sun nda agi lata ge? Ata yima mi dazi 
hina na, huruzi mi b’leng ngei kamu. 

Zedeyon mi nga abo ma yorogona hi Jurdê-na 

4Zedeyon ki mam suma kikis hindina, a mba avun alum ma Jurdê-na, a djagam 
mbeyo, a seyâ, wani a nga dik ad’u mazi suma djangûna gak. 

5A mbaza avo Sukot. Zedeyon mi de mi sumazina ala: Agi hagi avungôna mi suma 
ad’una nde, kayam azi seyâ. An nga ni di’î amulei suma Madiyan-na, nala, Zeba ki 
Salmuna. 

6Amulei suma Sukot-na a hulong dum ala: Ang kuza wa yam Zeba ki Salmuna da’ 
ba, ami hang sum mangâ avungôna zu? 

7Zedeyon mi hulong dazi ala: Djiviya! Fata Ma didina mi han wa Zeba ki Salmuna 
abonu ni, an mba ni togi ki kekerezeuna kaweid’a mi. 

8Ata yi máma mi kal mi i Penuwel, mi djop suma Penuwel-lâ ni hina dedege. 
Suma Penuwel-lâ a hulongôm humba ni d’igi suma Sukot-na a hulongôm humba 
hina dedege mi. 

9Zedeyon mi hulong dazi ala: Fata an kuzî wa ayîna ni, kur hulong manda, an mba 
ni to gulumun magina kä woyo. 

10Wani Zeba azi ki Salmuna a nga Karkor ki azigar mazina go ki 15.000. Azi pet ni 
azigar suma a ar hi suma a nga kaka abo ma yorogonina. Suma 120.000, a tchazi 
woi da’. 

11Zedeyon mi hle lovot ta i avo hi suma a nga kaka kur zlub’ud’a abo ma 
yorogona hi Noba ki Jokbeha-na, mi dur azigar suma a nga kaka kur kang suma a 
djib’er ala vama lazi ni me ge na. 

12Zeba azi ki Salmuna a yo ringâ. Zedeyon mi digizi ad’uziya, mi yoziya, mi ndjoî 
azigar mazina woi vivreng mi. 

13Zedeyon Jowas goroma, kur hulong mam mba ei kur ayînid’a, mi hle lovot ta 
djak akulo aduk ahina d’a Heres-sid’a. 

14Mi ve gor azongâ tu aduk suma Sukot-na, mi djobomu; gor azong máma mi 
b’irim simiyê amuleina ki suma nglo suma hur azinina, ni suma dok kid’iziya yam 
kid’iziya. 

15Bugola, mi mba gen suma Sukot-na, mi dazi ala: Agi gologi Zeba azi ki Salmuna 
suma agi sutlon kazi ala: Ang kuza wa yam Zeba azi ki Salmuna da’ ba, ami hami 
avungôna mi mang suma a seîna zi ge na ba wana. 

16Ata yi máma mi yo suma nglo suma hur azì ma ngol ma Sukot-na, mi tozi ki 
kekerezeuna kaweid’a mi. 

17Mi to gong nga fiyak ka ndjola hi suma Penuwel-lâ kä woyo, mi tchi suma hur 
azinina woi mi. 

18Mi djop Zeba azi ki Salmuna ala: Suma agi tchazi yam ahina d’a Tabor-rina a ni 
nana ge? A hulong dum ala: A hle tazi ni d’igi ang na, nge nge pî mi ni d’igi amulâ 
goroma na. 

19Mi dazi ala: Azi ni b’oziyona, a ni b’oziyon suma asuyona. An nga ni dagi zlad’a 
ki simiyê Ma didin ma bei matnina. Ladjï agi arazi bei tchid’a ni, an nga ni tchagi 
d’uo mi. 

20Mi de mi gorom ma ngolâ Jeter ala: Ang tchol akulo, ang tchi sum ndazina. Wani 
gor azong máma mi pat nga mbigeu mam mba fiyaka woi d’i. Nga mi le mandarâ 
kayam mam mi gogor ma gorâ tua. 

21Zeba azi ki Salmuna a de mi Zedeyon ala: Ang tang tchol akulo, ang tchamiya! 
Kayam ni sama ndak mandjufîna tua ba, mi tchi sana. Zedeyon mi tchol akulo, mi 
tchi Zeba azi ki Salmuna, mi yo ahle suma djif suma kel djambal mazid’ina mi. 

Matna hi Zedeyon-na 

22Bugol ahle ndazina, Israel-lâ a de mi Zedeyon ala: Ang tamula kamiya. Bugol 
gorongâ mi vrak tamula blogongû, grong ngolona pî, mi vrak tamula kua d’ei; 
kayam ang sud’umi woi abo suma Madiyan-na. 

23Zedeyon mi hulong dazi ala: An nga ni tamula kagi d’i, gorona nga mi tamula 
kagi d’uo mi. Ni Ma didina ba, mba mi tamula kagiya. 

24Zedeyon mi dazi kua ala: An nga ni tchenegi va tu. Ar nge nge pî adigagi mi han 
ngangam ma mi hurumumina tutu. Kayam suma djangûna a nga ki ngangam ma 
lora, kayam azi ni suma hi Ismael-lâ. 

25A dum ala: Ami nga hangzi ki hur ma hapma. A bar baru d’a ngola kä, nge nge pî 
mba mi ge ngangam ma mam hurumumina kä kuru. 

26Ngangam ma lor ma Zedeyon mi tchenema, a negem ndak ir kilona dok mbà bei 
ndum ahle suma kel sumina ki ngangam ma humba ki baru d’a djif fa hleu d’a 
amulei suma Madiyan-na a tchuguta, bei ndum ahle suma djif suma kel djambal 
mazid’ina ba mi. 

27Zedeyon mi yo fileina ki ngangam ma lor máma, mi tinim kur aziyam avo Ofra. 
Israel-lâ pet a nga mba, a kud’or filei máma, mi mbut ni dauna yam Zedeyon ki 
sum mama mi. 

28Suma Madiyan-na a hulong yazi kä avok Israel-lâ, a nga hle yazi akulo d’uo d’a. 
Kid’a Zedeyon mi nga ki iramba, ambasa ti kak ki b’leng nga halasa gak bizad’a 
dok fid’i. 

29Jerubäl Jowas goroma mi hulong mi kak avo hatamu. 

30Zedeyon grom suma andjofâ ni dok kid’iziya, kayam mam karopma ablaud’a 
heî. 

31Amam mba gor ra nga kaka Sikem-mba, ti vud’um gorâ; mi yum ala Abimelek. 

32Zedeyon Jowas goroma, mi mit ki mamara ki furîd’a. A tozom kur zula habum 
Jowas sa avo Ofra-d’a hi suma hi Abiyezer-rîd’a. 

33Bugol matna hi Zedeyon-na, Israel-lâ a hulong a kud’or alo ma a yum ala Bäl-lâ, 
a mbut Bäl-Berit nalo mazina. 

34Israel-lâ a nga djib’er yam Ma didina Alo mazi ma mi prud’uzi woi abo mazi 
suma djangû suma a nguyuzina d’uo d’a. 

35Israel-lâ a nga djib’er yam suma hi Jerubäl ma a yum ala Zedeyon-na, yam djivi 
d’a mi lat ki sed’ezid’a d’uo mi. 

Suma ka sariyad’a 9 

A tin Abimelek amula avo Sikem 

1Abimelek Jerubäl goroma mi i Sikem avo hi ndjoziyom asum simiyêd’u, mi dazi 
ala: 

2Agi dagi mi suma nglo suma Sikem-ma pet ala: Na ni ni djivid’a tala Jerubäl grom 
suma dok kid’iziyana a tamula kagi ki zla tazi ped’u d’a zu? D’oze sama tuna mi 
tamula kagi ni mam zu? Agi djib’eregiya, an ni hliwigiya! 

3Ndjoziyom a i de zla mamba mi suma nglo suma Sikem-ma. Huruzi ve zlad’a hi 
Abimelek-ka, a dala: Mam mi suma meid’a. 

4Azi hum bege d’a hap pa a yod’ï kur gong nga kud’ora hi Bäl-Berit-ta. Mi wurak 
ki suma hawa ya’â ki suma bei wäd’u zlad’a ba na; a i ad’umu. 

5Mi hulong avo habum avo Ofra, mi tchi b’oziyom suma Jerubäl gromina dok 
kid’iziya yam ahina d’a tud’a. Ma gorâ tu, a yum ala Jotam, mi prut teyo, kayam mi 
ngei tamu. 

6Suma avo Sikem-ma ki suma avo Milo-na pet a tok taziya, a mba tin Abimelek 
amula go kagu sen ma nga Sikem-ma. 

Zla d’a d’ogola hi Jotam-mba 

7Jotam mi huma, mi i djak akulo yam ahina d’a Garizim-mba yat ta ked’iwurenga, 
mi er ad’um akulo, mi dazi ala: Agi suma nglo suma Sikem-ma, agi humunu, ar 
Alona mi humugi mi! 



442 

 

 
Bible azumeina 

© 1999, Alliance Biblique du Tchad 

 

 

 

8Bur tu, aguna mi i á tin ndrama amula kamu. Mi de magu olifâ ala: Ang mbeï 
tamula kamiya! 

9Wani agu olifâ mi dazi ala: An ni ar mbulun ma a he ki ngola mAlona ki sumina 
woi ta ba, ni i talal akulo yam agu ma dingâ zu? 

10Agu máma mi de mi tuluma ala: Ang mbeï tamula kamiya! 

11Wani tuluma mi hulong de magu máma ala: An ni ar adjib’et manda ki vut man 
nda djivi d’a kala woi ta ba, ni i talal akulo yam agu ma dingâ zu? 

12Agu máma mi de mi guguzlud’a ala: Ndak mbeï tamula kamiya! 

13Wani guguzlud’a ti hulong dum ala: An ni ar süm man ma le Alona ki suma tazi 
djivid’ina woi ta ba, ni i talal akulo yam agu ma dingâ zu? 

14Bugola, aguna ki zla tam pet mi de maweid’a ala: Ndak mbeï tamula kamiya! 

15Wani aweid’a ti de maguna ala: Le agi minin-ngi ni ki hur ma tuna á tinin amula 
kagiya ni, agi mbeï ngeyegi ad’u anguzanu. Le d’uo ni, akud’a mba d’i tcholï ngala 
aduk aweid’a, mba d’i ngal agu sedre ma Liban-na woyo! 

16Ki tchetchemba, agi lagi ni sunda ki hur ma tuna ki gagazid’a ba, agi tinigi 
Abimelek amula wan zu? Agi lagi ni djivid’a mi Jerubäl ki sum mama wan zu? Agi 
lagi ni sunda ndak yam sun nda mam lata wana zu? 

17Kayam abun mi dur ayîna kagiya, mi he tam mbei avun ayîna, mi prud’ugi woi 
abo suma Madiyan-na. 

18Gola! Ini agi tchologi djangûna ki suma habuna, agi tchagi grom suma dok 
kid’iziyana yam ahina d’a tud’a, agi tinigi Abimelek abun amam mba gora gorotna 
amula yam suma Sikem-ma kayambala mam mi suma magid’a d’a. 

19Le agi lagi hina kur bur máma ni ki hur ma tuna ki gagazid’a mi Jerubäl ki sum 
máma ni, Abimelek mi lagi tagi djivid’a, agi tagi pî lum tam djivid’a mi. 

20Wani le hina d’uo ni, ar akud’a ti ndeï ata Abimelek, ti ngal suma Sikem-ma ki 
suma avo Milo-na, ti ngal Abimelek kei mi. 

21Jotam mi nde mi ringâ, mi i Ber, mi i kak sä kua, kayam nga mi le mandarâ abo 
wiyema Abimelek. 

Suma Sikem-ma a tchol huneîd’a ki Abimelek 

22Abimelek mi tamula yam Israel-lâ bizad’a hindi. 

23Ata yi máma Alona mi sunï muzuk ma ka ira aduk Abimelek ki suma Sikem-ma. 
Suma Sikem-ma a nde mbut ir Abimelek. 

24A hulong ki murud’um mba mi lat ki Jerubäl grom suma dok kid’iziyana tala 
buzuwazi mi hulong yam wiyezina Abimelek ma tchazina d’a, yam suma Sikem 
suma a ndjunum á tchi b’oziyomina mi. 

25Suma Sikem-ma a tchuk suma, a burum kä yam ahinad’a yat ta ked’iwurenga, a 
nga yo ahlena hi suma a nga kal kur lovot ndatina. Wani a mba de zla ndata mi 
Abimelek. 

26Gal Ebet goroma mi mba ki b’oziyoma avo Sikem; suma Sikem-ma huruzi vumu. 

27A buzuk a i abagei a dut vut guguzlu mazid’a, a mired’ed’u, a lü vun tilâ, a tchuk 
kur gonga halo mazinid’a, a nga te, a nga tche, a nga de zla d’a tchod’a yam 
Abimelek. 

28Gal Ebet goroma mi dazi ala: Abimelek ni nge ko ba, ei suma Sikem-ma lum 
sunda ge? Mam mi Jerubäl goroma d’uo zu? Zebul ni mam ma te yamba d’uo zu? 
Agi lagi sunda ni mi Hamor Sikem abumu! Ni kayam me ba, ei lei sunda mi 
Abimelek ke? 

29Ladjï sa mi tinin ngola yam suma Sikem-ma ni tä ni! An mba ni zut Abimelek kä 
woyo! An mba ni de mi Abimelek ala: Ang min azigar mangâ! Ang ngavanï durâ! 

30Zebul ma te yamba hur azinina, mi hum zla d’a Gal Ebet goroma mi data, hurum 
zal ngola. 

31Mi ge sunda gumun ata Abimelek, mi dum ala: Ang gola! Gal Ebet goroma ki 
b’oziyoma a mba nga avo Sikem, a nga zut suma hur azinina ala a tchol djangûna 
ki sed’engû. 

32Ki tchetchemba, ang ki suma a nga zlapa ki sed’engâ, agi tchologi andjege d’a 
wanda, i burugi kä abageya. 

33Avin yorogo ata yima afata ti deîna, ang mba nde suma kur azinina durâ. Ata 
yima Gal ki sum mama a mba buzuk á durungâ, ang le vama hurung minima ki 
sed’emu. 

34Abimelek azi ki suma a nga zlapa ki sed’ema pet, a wal tazi kä ad’u adesâ fid’i, a 
i bur kä huyok azì ma Sikem-ma. 

35Gal Ebet goroma mi ndeï woi mi tchol avun azina. Abimelek azi ki suma a nga 
zlapa ki sed’ema a buzugï woi ata yima azi bur kuana. 

36Gal mi we suma, mi de mi Zebul ala: Gola! Suma a nga tchugï asezi kä yam 
ahinad’a. Zebul mi hulong dum ala: Nangus ahinad’a ba, ti lobong d’igi suma hina 
wana! 

37Gal mi dala: Gagazi, ni suma ba, a tchugï asezi kä kur azina. Adesâ hi azigarîna a 
hle lovot ta ad’u agu sen ma a tuwal fileina kuana wana! 

38Zebul mi hulong dum ala: Zla d’a ang dat fatid’a, ti nga ni lara ge? Ang dami ala: 
Abimelek ni nge ko ba, ei lum sunda ge d’uo zu? Ni suma ang golozi isâ d’uo zu? 
Ki tchetchemba, ang i atam durâ da’! 

39Gal mi ge tam avok suma Sikem-ma, mi nde dur Abimelek. 

40Abimelek mi kal kamu, mi ring avoromu. Suma ablaud’a a fe mbuleina, a bo kä 
didi, gak a mbaza avun azina. 

41Abimelek mi i kak Aruma. Zebul mi dik Gal ki b’oziyoma woi avo Sikem, kayam 
a kak kua d’uo d’a. 

42Tcha ndjivinda suma Sikem-ma a buzuk a i abageya; suma a i de zla ndata mi 
Abimelek. 

43Mi yo azigar mama, mi walazi kä ad’u adesâ hindi, a i bur kä abageya. Ata yima 
mi we suma a buzugï woi hur azinina, mi tchol mi duruzi mi tchaziya. 

44Abimelek kades suma a nga ki sed’ema a i ndjar avun azina. Ades suma a ar 
mbàna, a ndja abozi yam suma a nga abageina, a tchaziya. 

45Abimelek mi dur suma hur azina ki falei ndata baba, mi hlazina, mi tchi suma 
kurâ, mi to azina kä woyo, mi yak ndjuvuna kam mi. 

46Kid’a suma Sikem suma a nga kaka kur gong nga fiyak ka ngol la ndjola a hum 
zla ndatid’a, a i ngei tazi kur zul la a minit kä ad’u gonga hi Bäl-Berit-ta. 

47A i de mi Abimelek ala suma Sikem-ma a ngei nga tazi kä kur zul ndata. 

48Ata yi máma Abimelek ki suma a nga zlapa ki sed’ema pet, a djak akulo yam 
ahina d’a Salmon-nda. Abimelek mi hlandjetna abomu, mi ka abo aguna, mi gum 
kelemu, mi de mi suma a nga zlapa ki sed’ema ala: Agi wagi vama an luma; agi 
b’ad’agi tagi á lagi hina mi. 

49Suma pet nge nge pî mi ka abo aguna abomu, a i ad’u Abimelek. A i tchuk abo 
agu máma kä avun zul ndata, a ngal suma a nga kur zul ndatina woyo. Ni hina ba, 
a tchi suma Sikem suma a nga kaka kur gong nga fiyak ka ngol la ndjolina woyo. 
Suma ablawazi pet, andjofâ karopma a ni go ki dubu. 

Matna hi Abimele’â 

50Ata yi máma Abimelek mi i á dur azì ma Tebes-sâ. Mi nguyumu, mi hlumu. 

51Wani gong nga fiyak ka ngol la ndjola, ti nga hur azì ma ngolâ. Suma pet andjofâ 
karopma zlapa ki suma nglo suma hur azinina, a ngei tazi kua. A duk vuna, a djak 
akulo yam dudura hi gong ndatid’a. 

52Abimelek mi i gak avun gong ndata, mi ndat durâ, mi hud’ï avun gonga á dot 
akud’a. 

53Ata yi máma atchad’a ti hleî gor ahina d’a lutna, ti ge ki Abimelek yamu, ti 
wagam yam mbeyo. 

54Ata yi máma na wat, mi yi gor azong ma nga mi zi ahle mam suma sinina, mi 
dum ala: Ang pat mbigeu mang nga fiyaka, ang tchanu! Ar a davin kan ala 
atchad’a ba, ti tchanu d’i. Gor azong mama mi tchogom mi tchumu. 

55Kid’a Israel-lâ a wala a tchi wa Abimelegu d’a, nge nge pî mi hulong mi i avo 
hatamu. 

56Ni hina ba, Alona mi hulong tcho d’a Abimelek mi lat mabum mi tchi b’oziyom 
suma dok kid’iziyanid’a kamu. 

57Alona mi hulong tcho d’a suma Sikem-ma a lata kazi mi. Mi ndak vun vun ma ge 
ma Jotam Jerubäl goroma mi gazizina mi. 

Suma ka sariyad’a 10 

Suma nglo suma avok sumina: Tola azi ki Jayir 

1Bugol Abimelek, Tola Puwa gorom ma Dodo gorom ngolonina, ni ma ad’u 
andjafâ hi Isakar-râ, mi tchol á prut Israel-lâ woyo. Mi nga ni kaka avo Samir yam 
ahinad’a hi Efraim-mba. 

2Mi kak avok Israel-lâ gak bizad’a dok mbà yam hindi. Bugola, mi mid’a, a tozomî 
avo Samir mi. 

3Sama vrak blogoma ni Jayir ma Galät-na. Mi kak avok Israel-lâ gak bizad’a dok 
mbà yam mbà. 

4Mi vut gro andjofâ dok hindi, koro mazi ma a tit ki na ni dok hindi mi, a nga kazì 
ma nglona dok hindi yam ambas sa Galät-ta. A nga yum ini gak ala Azì ma nglona 
hi Jayir-râ. 

5Jayir mi mid’a; a tozomî avo Kamon. 

Amon-na a nga dur Israel-lâ 

6Israel-lâ a nde le sun nda ding nga Ma didina tam nga d’i lum djivi kat tuo d’a, a 
nga kud’or alo ma a yum ala Bäl-lâ kalo d’a a yat ala Asera-d’a, a nga kud’or alo 
ma teteng ma hi suma Siri-na, hi suma Sidon-na, hi suma Mowap-ma, hi suma 
Amon-na, hi suma Filistê-nina mi. A ar Ma didina woyo, a nga lum sunda d’uo d’a. 

7Ma didina hurum zal yam Israel-lâ ngola, mi hazi woi abo suma Filistê-na ki 
suma Amon-na. 

8A kid’eî ir Israel-lâ, a djobozi vunazi kur biza ndata gak bizad’a dogo yam 
klavandi zlapa ki Israel suma sä abo alum ma Jurdê-na woi hî yam ambasa hi 
suma Amor suma a nga kaka Galät-nid’a mi. 

9Suma Amon-na a djak alum ma Jurdê-na á dur andjafâ hi Juda-na, andjafâ hi 
Benjamin-na kandjafâ hi Efraim-ma mi. Ata yi máma Israel-lâ a nga kur hohoud’a 
ngola. 

10Israel-lâ a nde tchina yam Ma didina, a dum ala: Ami lami tchod’a avorongû, 
kayam ami arami ang Alo mamina woyo, ami nga kud’uromi alo ma a yum 
ala Bäl-lâ. 

11Ma didina mi hulong dazi ala: Kid’a suma Ezipte-na, suma Amor-râ, suma 
Amon-na, suma Filistê-na, 

12suma Sidon-na, suma Amale’â ki suma Mawon-na, a kid’eyêgi iragid’a, agi tchigi 
kan ni, an sud’ugi nga woi abozi d’uo zu? 

13Wani agi aran ndeyo, agi kud’urogi alo ma dingâ. Ni kayam ndata ba, an nga 
sud’ugi d’uo ni na. 

14Agi igiya, agi tchigi yam alo ma teteng ma agi manama, mi sud’ugi woi ata yima 
agi nga kur ndakina. 

15Israel-lâ a de mi Ma didina ala: Ami lami tchod’a avorongû. Ang le vama hurung 
minima ki sed’emiya, wani ang sud’umi ini woi sut wü d’a. 

16Israel-lâ a tchuk alo ma teteng ma hi suma ding ma nga adigazina woyo, a 
hulong a nga le sunda mi Ma didina. Ma didina nga mi hat hurum yam ndak 
mazid’a. 

17Suma Amon-na a tok tazi a ve kangâ Galät; Israel-lâ a tok tazi a ve kangâ Mispa 
mi. 

18Suma Galät-na ki mazi suma nglona a de tazi ala: Ni nge ba, mi i avok kikidji á 
dur suma Amon-na ge? Ni mam ba mba mi kak amul ma yam suma Galät-na pet. 

Suma ka sariyad’a 11 

Jefte mi mbut ma ngolâ hi suma Galät-nina 

1Jefte ma Galät-na ni sama dur ayîna heîna, asumî atcha d’a gaulangâ, abum a 
yum ala Galät. 

2Atchad’a hi Galät-ta ti vud’um gro andjofâ. Atcha ndata grotna a djengâ, a dik 
Jefte woyo, a dum ala: Ar ang te djona habumina d’i. Kayam angî atcha d’a dinga 
gorotna. 

3Jefte mi ring ngei dei ki b’oziyoma, mi i kak sä yam ambas sa Top-pa. Suma hawa 
ya’â a tok gevemu, a i ki sed’em durâ mi. 

4Bugol bizad’a tcha, suma Amon-na a nde dur ayîna ki Israel-lâ. 

5Ata yima suma Amon-na a nga dur ayîna ki Israel-lîna, suma nglo suma Galät-na 
a i á hal Jefte yam ambas sa Top-pa. 

6A de mi Jefte ala: Ang mbeï kak ma ngol ma avoromina, ei i duri suma Amon-na. 

7Jefte mi hulong mi de mi suma nglo suma Galät-na ala: Ni agi ba, noyôn digin ni 
woi avo habun nduo zu? Ni kayam me ba, agi kalagi ini kur ndaka tua ba, agi 
mbagi atan nge? 

8Suma nglo suma Galät-na a de mi Jefte ala: Djiviya! Ki tchetchemba, ami 
mbamiya wa gevengû. Ang mbeï i ki sed’emiya, ei i duri suma Amon-na, ang kak 
ma ngol mamina, ang kak amulâ hi suma Galät-nina pet mi. 

9Jefte mi hulong de mi suma nglo suma Galät-na ala: Le agi mbagi á hulongôn avo 
á dur ayîna ki suma Amon-na, le Ma didina mi handjiya wa abonu ni, ni an ba, 
mba ni kak ma ngol magina. 

10Suma nglo suma Galät-na a de mi Jefte ala: Ma didina ni glangâs meina. Ami 
mba lami ahlena pet suma ang mba dami kazina. 

11Jefte mi i ki suma nglo suma Galät-na. A tinim ma ngolâ kaziya, a tinim ngola hi 
azigarîd’a mi. Jefte mi dugot zla d’a mi data pet avok Ma didina avo Mispa. 

Jefte mi ge sunda ata suma Amon-na 

12Jefte mi ge sunda ata amul ma Amon-na, mi dum ala: Ni zla me adigei ki ang ba, 
ang mba dur ambas manda ge? 

13Amul ma Amon-na mi de mi suma Jefte mi sunuzi sä atama ala: Kid’a Israel-lâ a 
buzugï woi avo Ezipte-d’a, a hle ambas manda, tinï ad’ud’a avun alum ma Arnon-
na dei gak mba avun alum ma Jabo’â kalum ma Jurdê-na mi. Ki tchetchemba, ang 
hulongôndji ki djivid’a. 

14Jefte mi ge sunda ata amul ma Amon-na kua, 

15mi dum ala: Israel-lâ a hle nga ambasa hi suma Mowap-mid’a d’oze d’a hi suma 
Amon-nid’a d’i. 

16Kid’a Israel-lâ a buzugï woi avo Ezipte-d’a, a tit ni hur fulâ gak a mba avun alum 
ma ngol ma Tchereuna, gak a mba Kades. 

17Ata yi máma Israel-lâ a ge sunda ata amul ma Edom-ma, a dum ala: Ang ar ami 
kalami kur ambas manga, wani mi min humuzi d’i. A ge sunda ata amul ma 
Mowap-ma hina mi, mi humuzi nga d’uo mi. Azi ar kaka Kades. 

18Bugola, a hle lovot ta hur fulîd’a, a ngui woi gen ambas sa Edom-mba ki d’a 
Mowap-pa, a mbeï abo ma yorogona hambas sa Mowap-pina, a ve kangâ sä abo 
alum ma Arnon-na woi hî bei kal yam andagad’a hi suma Mowap-mid’a ba, kayam 
alum ma Arnon-na ni hagad’a hi suma Mowap-mid’a. 

19Ata yi máma Israel-lâ a ge sunda ata Sihon amul ma Amor ma nga kaka Hesbon-
na, a dum ala: Ang arami ami kalami kur ambas manga gak ami i ata yima ami imi 
kuana. 

20Wani mi min ar Israel-lâ á kal yam ambas mamba d’i. Mi tok sum mama pet, a 
ve kangâ Jahas, a dur Israel-lâ. 

21Ma didina Alona hi Israel-lîna, mi he Sihon ki sum mama pet abo Israel-lâ. A 
duruziya, a hle ambasa hi suma Amor-rîd’a pet, a kak kad’u. 

22Azi hlambasa hi suma Amor-rîd’a pet, tinï ad’ud’a avun alum ma Arnon-na dei 
gak mba avun alum ma Jabo’â, tinï ad’ud’a hur fulâ dei gak mba avun alum ma 
Jurdê-na mi. 

23Ki tchetchemba, Ma didina Alona hi Israel-lîna mi dik wa suma Amor-râ woi 
avok mam suma Israel-lâ. Ang min digizi woi zu? 

24Ang ndak á ve vama alo mangâ Kemos mi hangzina d’uo zu? Ahlena pet suma 
Ma didina Alo mamina mi hamizina, ami ndak á vamizi mi d’uo zu? 

25Na ni ang kal Balak Sipor gorom ma amul ma Mowap-ma mi tchi nga tuguyod’a 
ki Israel-lâ d’oze mi duruzi nga d’uo mi na kad’enga zu? 

26Gola! Ini ni biza d’a kikis hindid’a Israel-lâ a nga kaka avo Hesbon kazì ma 
nguyuma, avo Arower kazì ma nguyuma, kur azì ma nglona pet ma nga avun 
alum ma Arnon-nina. Ni kayam me ba, agi hlagizi kur atchogoi ndata d’uo ge? 

27An lang nga tcho d’i. Ni ang ba, lan tchod’a, ang ndan ayîna. Ar Ma didin ma ka 
sariyad’a mi ka sariyad’a ini aduk Israel-lâ ki suma Amon-na. 

28Wani amul ma Amon-na mi hum nga zla d’a Jefte mi dumzid’a d’i. 

Vun ma hle ma Jefte mi hluma 

29Muzu’â hi Ma didinina mi kak yam Jefte. Mi i yam andaga d’a Galät-ta 
kandagad’a hi Manase-d’a, mi kal mi i Mispe d’a kur andaga d’a Galät-tid’a á i yam 
andagad’a hi suma Amon-nid’a. 

30Jefte mi hle vunam mi Ma didina, mi dum ala: Le ang han ad’enga an kus yam 
suma Amon-na ni, 

31kur hulong man nda avo ki furîd’id’a, sama lara ma mi ndeï avo hatan avok 
kikidji á d’ugulona, an mba ni tinim iram vam mi ang Ma didina, an ni hangzi 
vama ngat buzu ma ngala. 

32Jefte mi i ata suma á duruziya; Ma didina mi humzi abomu. 

33Mi duruzi tinï ad’ud’a Arower dei gak mi mba abo ma Minit-na. Mi hlazì ma 
nglona dok mbà gak mi mba Abel-Keramim, mi kus suma Amon-na; a hulong yazi 
kä ad’u Israel-lâ. 

34Jefte mi hulongî mi mba avo hatam Mispa. Gol wani, goromba ti ndeï á d’ugulom 
ki daliyâd’a abod’u, ti nga d’i lü djongâ. Ndat nabom vat tu, gorom ma ding nga 
d’i. 

35Ata yima mi watna, mi haû baru ma atama woyo, mi dala: Alë! Goronda! Ndak 
mban wa ndak ka ngola kanu, nda’î aduk suma a nga b’lagan djib’er mandina! An 
hle vunan mi Ma didina da’, an ndak á hulong bugol li! 

36Ti dum ala: Iba, le ang hle vunang mi Ma didina da ni, ang le ki sed’en d’igi ang 
hle vunang hina. Ki tchetchemba, Ma didina mi hang wa ad’enga, ang hle wa 
atchugulung ki mang suma djangû suma Amon-na da’. 

37Ti de mabut kua ala: Ang humunu, ang han tilâ mbà, an i yam ahinad’a, an tchi 
hora weyen ki buniyôn gro aropma. 

38Mi dat ala: Ndak iya! Mi hat tilâ mbà. Ndat ti i ki buniyôt gro aropma á tchi hora 
weyet yam ahinad’a. 

39Kur dabid’a hi til ma mbànid’a, ti hulongî ti mba avo gen abud’u, mi ndak vun 
vun ma hle ma mam hluma ki sed’ed’u. Ti zlap nga ki mandjuf fi. Kur bur máma a 
tin zla ndata aduk Israel-lâ á tit kad’u, 

40kur biza d’a lara pî gro arop suma Israel-lâ a nga i á tchi hora Jefte ma Galät-na 
goromba burâ fid’i fid’i. 

Suma ka sariyad’a 12 

Zlad’a nga aduk suma hi Efraim-ma ki Jefte 

1Suma hi Efraim-ma a tok tazi a i Safon , a de mi Jefte ala: Ni kayam me ba, ang i á 
dur suma Amon-na, ang yami á imi ki sed’eng nguo ge? Ami min á ngalang ngei 
kaziyang pet! 

2Jefte mi hulong dazi ala: Ami ki sum mana nga ki zlad’a ngola adigami ki suma 
Amon-na. An yagiya, wani agi sud’un nga woi abozi d’i. 

3Kid’a an we d’ala agi mbagi nga á sud’un nduo d’a, an he tan ndeyo, an i ata suma 
Amon-na durâ. Ma didina mi handji abonu. Ni kayam me ba, agi mbagi ini atan á 
durâ ge? 

4Jefte mi tok suma Galät-na pet, mi nde dur suma hi Efraim-ma, mi duruzi kayam 
a dala: Agi suma Galät-na ni suma tchologï ringâ adigami ami suma hi Efraim-ma, 
mbugi suma hi Manase-nina mi. 

5Suma Galät-na a hle yima a djak alum ma Jurdê-na kua kasengâ woi ir suma hi 
Efraim-ma. Le sama Efraim-ma mi tcholï ringâ, mi dala: Agi aran an djak aluma 
ni, suma Galät-na a dum ala: Angî ma Efraim-ma zu? 

6Le mam dala: Hawa ni, a dum ala: Ang yi ala Zibolet, wani le mam yala Sibolet-
d’u ni, a vum a ngad’am mbei ata yima djak alum ma Jurdê-na kua kasengâ, 
kayam mi yi nga simi mama ata yam mbi. A tchi suma hi Efraim-ma kur yi máma 
suma 42.000. 

7Jefte ma Galät-na mi kak ma ngolâ avok Israel-lâ gak bizad’a karagaya. Bugola, 
mi mid’a. A tozom kur azì ma ngol ma ding ma Galät-na. 

Suma nglo suma avok sumina ni Ipsan azi ki Elon ki Apdon 

8Bugol matna hi Jefte-na, Ipsan ma Betelehem-ma mi vrak ma ngolâ avok Israel-
lâ. 

9Mi vut gro andjofâ dok hindi, mi vut gro aropma dok hindi mi. Mi he grom suma 
aropma mandjaf ma dingâ, mi vik gro arop suma dingâ mi grom suma andjofâ mi. 
Mi kak ma ngolâ avok Israel-lâ gak bizad’a kid’iziya. 

10Ipsan mi mid’a. A tozom avo Betelehem. 

https://es.bibles.org/mpg-AB/Judg/13#Judg.12.1!f.1

11Bugol Ipsan Elon ma ad’u andjafâ hi Zabulon-na mi vrak ma ngolâ avok Israel-
lâ. Mi kak ma ngolâ avok Israel-lâ gak bizad’a dogo. 

12Bugola, Elon ma ad’u andjafâ hi Zabulon-na, mi mid’a. A tozom avo Ajalon kur 
ambasa hi Zabulon-nda. 

13Bugol Elon, Apdon ma Piraton-na Hilel goroma, mi vrak ma ngolâ avok Israel-lâ. 

14Mi vut gro andjofâ dok fid’i, grom ngolona dok hindi mi. Koro mazi ma a tit ki 
na ni dok kid’iziya mi. Mi kak ma ngolâ avok Israel-lâ gak bizad’a klavandi. 

15Bugola, Apdon ma Piraton-na Hilel goroma mi mid’a. A tozom avo Piraton kur 
andagad’a hi Efraim mba yam ahinad’a hi suma Amale’îd’a. 

Suma ka sariyad’a 13 

Vuta hi Samson-nda 

1Israel-lâ a nde le sun nda ding nga Ma didina tam nga d’i lum djivi kat tuo d’a 
kua avoromu. Ni kayam ndata ba, Ma didina mi hazi abo suma Filistê-na gak 
bizad’a dok fid’i. 

2Sama ad’u andjafâ hi Dan-na mi nga Sora, a yum ala Manowa; amamba ti ni 
gendreged’a, ti nga d’i vut ti. 

3Malaikana hi Ma didinina mi nde tam mbei ir atcha ndata, mi dat ala: Gola! Nda’î 
gendreged’a, ndak nga d’i vut ti. Wani ndak mba d’i ve wirâ, ndak mba d’i vut gor 
mandjufâ. 

4Ki tchetchemba, ndak gol tak djiviya, ndak tche süm guguzlu d’oze süm ma ayî 
d’i, ndak te vama ndjendje d’uo mi, 

5kayam ndak nga d’i ve wirâ, ndak mba d’i vut gor mandjufâ, a mba tinim vel kam 
mbi. Kayam gor máma a mba tinim iram vam mAlona ei ni kuruk dei. Ni mam ba, 
mba mi tin ad’ud’a á sut Israel-lâ woi abo suma Filistê-na. 

6Atcha ndata ti de mi ndjuvut ala: Sana hAlonina mi mbeï gevenu, iramî d’igi ir 
malaikana hAlonina na; ni vama mandarâ. An djobom nga ala: Ang tcholï ni lara 
ge d’i, mi tagan nga simiyêm mbuo mi. 

7Mi dan ala: Gola! Ndak mba d’i ve wirâ, ndak mba d’i vut gor mandjufâ. Ki 
tchetchemba, ndak tche süm guguzlu d’oze süm ma ayî d’i, ndak te vama ndjendje 
d’uo mi. Kayam gor máma a mba tinim iram vam mAlona ei ni kuruk dei gak mat 
mama. 

8Manowa mi tchen Ma didina ala: Salad’a, ar sana hAlona ma ang sunumina mi 
mbeï gevemi kua, mi had’ami vama ami mba lum ki gor ma a mba vud’um máma. 

9Alona mi hum tchenda hi Manowa-d’a, malaikana hAlonina mi mbeï gen atcha 
ndata kua, ti nga kaka hur asinena kä. Wani ndjuvut Manowa mi nga gevet ti. 

10Ti ring atogo zak, ti de mi ndjuvut ala: Gola! Sama mba fata gevena, mi nde wa 
tam mbei iranu! 

11Manowa mi tchol mi i ad’u amamba, mi i gen sa máma, mi dum ala: Angî sama 
de zlad’a fata katcha d’a wandina zu? Mi hulong dum ala: Ni anu! 

12Manowa mi dum ala: Djiviya! Fata zla manga ndaka, ni gad’a me ba, ami mba tit 
kat ke? Ami mba lami ni nana ki gor máma ge? 

13Malaikana hi Ma didinina mi hulong de mi Manowa ala: Ar atchad’a ti d’el tat 
yam ahlena pet suma an dat kazina. 

14Ti te vud’a guguzlud’a d’uo mi na, ti tche süm guguzlu d’oze süm ma ayî d’uo mi, 
ti te vama ndjendje d’uo mi. Ar ti ngom tat yam ahlena pet suma an hat vuna 
kazina. 

15Manowa mi de mi malaikana hi Ma didinina ala: Ang humumiya, ang ve tang 
kei, ami ngad’ang gor ahu b’ëna tu. 

16Malaikana hi Ma didinina mi hulong de mi Manowa ala: Le ang d’elen kä wan pî, 
an mba ni te te mangâ d’i. Wani le ang min he vama ngat buzu ma ngala mi Ma 
didina ni, ang he! Manowa mi we nga d’ala ni malaikana hi Ma didinina d’a d’i. 

17Ata yi máma Manowa mi de mi malaikana hi Ma didinina ala: Simiyêng ana ge? 
Kayambala fata zla d’a ang data ndaka, ami mba suburungû d’a. 

18Malaikana hi Ma didinina mi hulong dum ala: Ni kayam me ba, ang djobon yam 
simiyên nge? Simi máma ni simi ma atchapma. 

19Manowa mi ve gor ahu b’ëna ki he d’a hawad’a, mi hazi vama ngat buzu ma 
ngala mi Ma didina yam ahinad’a. Ata yima Manowa azi kamamba a nga goloma, 
malaikana nga mi lahle suma atchapma. 

20Ata yima akud’a sinat nga d’i trâ akulo yam yima ngal ahle suma ngat buzuna ti 
i irat akulo hur alonina, malaikana hi Ma didinina nga mi djak akulo aduk sin 
akud’a yam yima ngal ahle suma ngat buzuna. Ata yima Manowa azi kamamba a 
we hina na, a grif kä andaga. 

21Malaikana hi Ma didinina mi vit ir Manowa azi kamamba. Ata yi máma Manowa 
mi wala ni malaikana hi Ma didinina. 

22Manowa mi de mamamba ala: Gagazi, ei mba boi ni woyo, kayam ei wei Alona! 

23Amamba ti hulong dum ala: Ladjï Ma didina mi min á tchï woyo ni, nga mi ve 
vama ngat buzu ma ngala ki he d’a hawad’a aboi d’i, nga mi arei ei wei ahlena 
hina pet toze mi arei ei humî ahle suma atchapma hina d’uo mi. 

24Atchad’a hi Manowa-d’a ti vut gor mandjufâ, a yum ala Samson. Mi djengâ, Ma 
didina mi b’e vunam kamu. 

25Muzu’â hi Ma didinina mi nde le sunda ki sed’em avo Mahane-Dan, aduk Sora ki 
Estawol. 

Suma ka sariyad’a 14 

Sun nda atchap pa Samson mi lat avok kikidjid’a 

1Samson mi i Timna, mi we gor atchad’a aduk suma Filistê-na. 

2Ata yima mam hulong avona, mi de mabum azi kasum ala: An weï gor atchad’a 
aduk gro arop suma Filistê-na; agi vandjiya! 

3Abum azi kasum a dum ala: Na ni gro aropma a nga aduk b’oziyongâ grozina 
d’oze aduk sum meina ka hî d’uo ba, ang i veï atchad’a aduk suma Filistê suma bei 
ngat bayâd’a zu? Samson mi de mabum ala: Ang vandjiya, kayam ti nde iran heî! 

4Abum azi kasum a we nga d’ala ni Ma didina ba, mi lahle ndazina d’a d’i. Kayam 
Samson mi halî lovota á tchol huneîd’a ki suma Filistê-na. Kur atchogoi ndata 
suma Filistê-na a nga te yam Israel-lâ. 

5Samson mi i kabum azi kasum Timna. Kid’a a mbaza aduk guguzlud’a hi suma 
Timna-nid’a, atogo hina zak azlo ma azongâ mi ndeï ata Samson. 

6Muzu’â hi Ma didinina mi kak yam Samson. Va nga abom mbi, mi pau azlo ma 
azong máma woi d’igi sana mi pau gor ahu b’ëna woi na. Mi de nga abum azi 
kasum yam vama mam luma d’i. 

7Mi i yo siretna ki gor atcha ndata. Tam lum djivid’a heî kad’u. 

8Bugol burâ tcha, mi hulong Timna á vad’u, mi d’es á gol har ra azlo máma. Gol 
wani, se ayuma mi nga kur har ra azlona. Mi ve mbulâ, 

9mi pad’am abomu, nga mi tum ira glovoyo. Kid’a mi mbaza gen abum azi 
kasumba, mi haziziya. Azi tumu, wani mi dazi nga ala mam pad’amï ni kur har ra 
azlona d’i. 

Samson mi de zla d’a d’ogola mi suma Filistê-na 

10Samson abum mi i avo hi gor atcha ndata, Samson mi le te ma luna kua d’igi gro 
azungeîna a nga le na. 

11Ata yima suma Filistê-na a wuma, a man ndrom azungeîna dok hindi ala a kak 
ki sed’emu. 

12Samson mi dazi ala: An nga ni dagi zla d’a d’ogola tu! Le agi vandji ad’ut tei kur 
bur ma kid’iziya ma lü ma wana ni, an mba ni hagi baru d’a luluîd’a dok hindi mi 
na ki baru d’a le vun tilâ dok hindi mi. 

13Wani le agi ndagagi nga á vandji ad’ut tei d’uo ni, ni agi ba, mba han ndi baru 
d’a luluîd’a dok hindi ki baru d’a le vun tilâ dok hindi mi. A dum ala: Ang deï zla 
mang nga d’ogol ndata; ami humud’u! 

14Mi dazi ala: Vama nga mi mut ahlenina, tena ndeï kurumu; vama ad’engâ, vama 
adjib’etna mi ndeï kurum mi. Va máma ni me ge? A le burâ hindi bei a vum ad’u 
zla ndata woi ba. 

15Kur bur ma kid’iziyana, a de matchad’a hi Samson-nda ala: Ndak lop ndjuvuk 
lolop ba, mi vami ad’u zla d’a d’ogol ndata woyo. Le d’uo ni, ami ngalak kei ki 
suma habu’â pet. Agi yami ka hî ná yomi ahligiyemi zu? 

16Samson amamba ti nde tchina kamu, ti dum ala: Ang hurung van nga d’i! Ang 
nga le kan ndi! Ang de zla d’a d’ogola mi simiyên grozina, ang vandji ad’ut ti! 
Wani mi hulong dat ala: An vat nga ad’ut mabun azi kasun nduo mi na. Ni nana 
ba, an vaksi ad’ut mi ndak ke? 

17Kur bur ma kid’iziya ma vun tilâ nga d’i tchi kam burâ ki burâ. Kur bur ma 
kid’iziyana mi vat ad’u zla d’a d’ogol ndata, kayam ti ndagam heî. Ti i vat ad’ut mi 
simiyêt grozina. 

18Kur bur ma kid’iziyana, kid’a afata bei nikid’a, suma hur azina a de mi Samson 
ala: Vama kal ayuma kadjib’etina ni me ge? Vama kal azlona kad’engina ni me ge? 
Mi dazi kua ala: Ladjï agi zumugi kamuhl man nda weid’a d’uo ni, agi ndak á van 
ad’u zla d’a d’ogol ndata woi d’i. 

19Muzu’â hi Ma didinina mi mba kak kamu. Mi i Askalon, mi tchi suma dok hindi, 
mi yoï baru mazi ma lü vun tilâ, mi mba mi hum mi suma a vum ad’u zla d’a 
d’ogola woina. Hurum zal ngola, mi hulong avo habumu. 

20Azi vatchad’a hi Samson ndata, a hat mi banam ma kokodjona. 

Suma ka sariyad’a 15 

Samson mi sä atchugulumu 

1Bugol ndjö, kur yima zawu gemena, Samson mi ve gor ahu b’ëna tu, mi i á d’u 
amamba. Mi dala: An i kalî gen amanda klaviya. Wani akunoma mi aram nga 
lovota á kala d’i. 

2Abut mi dum ala: An djib’er ala ang hurung vat nga d’i, an hat tei mi banang ma 
kokodjona. Na ni wiyet ta gora djif kalat tuo zu? Ang vat balumu. 

3Samson mi dazi ala: Ki tchetchemba, an le le suma Filistê-na tchod’a ni, zla nga 
kan ndi. 

4Samson mi i vigï bayaka kikis hindi, mi djinit andjawat a tatat mbàmbà, mi ganat 
asuna kua kua. 

5Mi dom akud’a, mi yak bayaka aduk gemena hi Filistê-nina, mi ngal geme ma nga 
mola kä na ki geme ma nga tchola akulo kasema, mi i ngal agu olifâ woi mi. 

6Suma Filistê-na a djop ala: Sama lahle ndazina ni nge ge? A hulong dazi ala: Ni 
Samson ma Timna akunomina, kayam mi vamamba, mi hat tei mi banam ma 
kokodjona. Suma Filistê-na a i ngalat tei kabut djak. 

7Samson mi dazi ala: Kayamba agi lagi hina d’a, an mba ni ar bei sä atchugulun ki 
sed’egi d’i. 

8Mi duruziya, mi tchazi heî. Bugola, mi i kak kur zul ahina d’a Etam-mba. 

Pepleng korona hi Samson-na 

9Azigar suma Filistê-na a i ve kangâ yam andagad’a hi Juda-d’a, a ndjar gak a 
mbaza Lehi. 

10Suma Juda-na a dazi ala: Ni kayam me ba, agi mbagi atami ge? A hulong dazi 
ala: Ami mba ná djin Samson á le ki sed’em d’igi mam lami na mi. 

11Kayam ndata, suma Juda-na a yo tazi 3000, a i kur zul ahina d’a Etam-mba, a de 
mi Samson ala: Ang we nga d’ala Filistê-na ba a te keya d’uo zu? Ang lami ni me 
hina ge? Mi hulong dazi ala: An le ki sed’ezi ni d’igi azi le ki sed’en na mi! 

12A dum ala: Ami mbami ná djining á hang abo suma Filistê-na. Samson mi dazi 
ala: Agi gunun tagi ala ni agi ba, mba tchan ndi. 

13A hulong dum ala: Ami djining ni djina go, ami hang abo suma Filistê-na, ami 
nga tchang ngi. A djinim ki ziyo ma awilina mbà, a ndum mbei kur zul ahinad’a. 

14Ata yima a mbamza Lehi-na, suma Filistê-na a tum sora, a ngavamu. Ata yi 
máma Muzu’â hi Ma didinina mi mba kak kamu. Ziyo ma a djinim kaboma, mi 
mbut d’igi baru d’a luluî d’a a ngalat kakud’id’a na, mi but teyo. 

15Mi fe pepleng koro ma mit kä awilina, mi nik abom mi hlumu, mi tchi suma ki 
sed’em dubu. 

16Samson mi dala: Ki pepleng koro ma tuna an tchi suma dubu, ki pepleng korona 
an tin suma gubud’a. 

17Ata yima vunam dap zla d’a ded’ina, mi ge pepleng koro máma woyo. A yi yi 
máma ala Ramat-Lehi. 

18Ata yi máma vunam so, mi tchen Ma didina ala: Kayam ni ang ba, han an azong 
mangâ ad’enga á sut suma woi wana. Ki tchetchemba, an mit tei abo vun ma sod’a 
ba, ni ndabo suma bei ngat bayâd’a zu? 

19Alona mi ngo ir ahina d’a Lehi-d’a woyo. Mbina mi buzugï woi ata ahinad’a 
djangâ. Samson mi tche mbina, mi fad’enga. A yi yi máma ala Mbiyo ma lau ma 
En-Hakore-na. Yi máma nga avo Lehi gak ini. 

20Samson mi kak ma ngolâ avok Israel-lâ ata yima Filistê-na a nga te leud’a 
kazina gak bizad’a dok mbà. 

Suma ka sariyad’a 16 

Samson mi kus vun agrek ma Gaza-na woyo 

1Samson mi i avo Gaza, mi watcha d’a gaulangâ nga kua, mi zlap ki sed’ed’u. 

2A de mi suma Gaza-na ala: Samson mi mba nga ka hî, a i a nguyumu, a burum kä 
avun agre’â hazì ma ngolîna, a bur kä andjege ndata hawa tchugot. A dala: Tcha 
yorogo ei mba tchiziya! 

3Samson mi bur kä gak tcha andjege dangâla, mi tchol akulo, mi ve bap ma avun 
agre’îna, mi pat agu ma avun agre’îna ki zla tam djak ki kawei ma atama, mi yozi 
kelem mi i tchuguzi sä yam ahina d’a ngagad’a yam Hebron d’ara. 

Delila ti he Samson ndei abo suma Filistê-na 

4Bugola, atcha d’a dinga ti nga kaka kur hor ra Sorek-ka d’a a yat ala Delila, 
Samson hurum vad’u. 

5Amulei suma Filistê-na a i geved’u, a dat ala: Ndak i lobom á we d’ala ad’eng 
mam mba tcho tcho ndata ti tcholï ni lara ge d’a? Ni nana ba, ami mba kuzumi 
kam ami mba hulongôm yam kä ge? Hina wani, nge nge pî adigami mba mi hak 
bege d’a hapa kikisa dogo yam tutu. 

6Delila ti de mi Samson ala: Ang tagan ad’eng mang nga tcho tcho ndata, a djiningî 
ki me ba, a hulongông yang kä ge? 

7Samson mi hulong dat ala: Le a djinin ki ziyo ma ari ma gan ki yeûd’ina kid’iziya 
ni, an mba ni mbut amangeîd’a, an mba ni mbut ni d’igi suma dingâ pet na mi. 

8Amulei suma Filistê-na a he ziyo ma ari máma kid’iziya mi Delila, ti djin ki 
Samson. 

9Doli na ni d’igi suma a nga burâ kä gevet klavi kur gonga. Ti de mi Samson ala: 
Samson, golï Filistê-na kang nga! Mi tchal ziyo máma d’igi sana mi tchal ziyo ma 
luluî ma akud’a ngalama na. A we nga ad’u ad’eng mam ndata d’i. 

10Delila ti de mi Samson ala: Gola! Ang lazan ni laza, ang kan ni zlad’a. Ki 
tchetchemba, an nga ni tchenengû, ang danu, a djiningî ki me ge? 

11Mi dat ala: Le a djinin ki ziyo ma awili ma bei le ki sunda ba na ni, an mba ni 
mbut amangeîd’a, an mba ni mbut ni d’igi suma dingâ pet na mi. 

12Delila ti yo ziyo ma awilina, ti djinim kiya, ti dum ala: Samson, golï Filistê-na 
kang nga! Doli na ni d’igi suma a nga burâ kä gevet klavi kur gonga. Mi tchal ziyo 
ma nga djinda del aboma woi d’igi sana mi tchal ziyo baru d’a para woina. 

13Delila ti de mi Samson ala: Gak ini angî atan lasa na, ang kan ni zlad’a hawa! Ang 
danu, a djiningî ki me ge? Mi dat ala: Ndak gan yan nda ge d’a kid’iziyad’a ki baru 
d’a tchil la d’igi erdjena na d’a. 

14Ti b’alat kä ki tcheblena, ti dum ala: Samson, golï Filistê-na kang nga! Mi zlit 
akulo, mi pat tcheblena woi akulo ki baru d’a d’igi erdjena na d’a atam tutum. 

15Ti dum ala: Ni nana ba, ang dala ang hurung vanu ba, hurung nga tu ki sed’en 
nduo ge? Gola! Ki tchetchemba, ang lobon ndei yang hindi, ang nga bei tagan 
ad’eng mang nga tcho tcho ndata ba! 

16Kid’a ti nga b’lagam djib’erem burâ ki burâ ki zla mat ta ti nga d’i hum ndaka mi 
d’a, ve ta mamba nga d’uo d’a, mi dala: Hotei an mid’a! 

17Mi hat hurum pet, mi dala: Sa mi tinin nga vel kan ndi. Kayam a tinin iran van 
mAlona ei ni kur asun dei. Le a welen yan ndeyo ni, ad’engên ti nga d’uo, an mbut 
namangeîd’a, an mba mbut ni d’igi suma dingâ pet na mi. 

18Delila ti we dala mi hat wa hurum pet dad’a, ti ge sunda ti yï amulei suma 
Filistê-na, ti dazi ala: Ki tchetchemba, agi mbeyegiya! Mi han wa hurum pet da’. 
Amulei suma Filistê-na a mbeï gevet ki beged’a aboziya. 

19Samson mi bur sena adigad’u, ti yi sana. Mi mba, mi welem yam mba ge d’a 
kid’iziyad’a woyo. Ti tin ad’ud’a á hulongôm yam kä, ad’engêm nga d’uo d’a. 

20Ti dum ala: Samson, golï Filistê-na kang nga! Mi zlit akulo, mi dala: An nga ni 
nde woi d’igi avok deid’a na, an nga ni prut tan ndeyo. Wani mi we nga d’ala Ma 
didina mi wal lei ki sed’emu d’a d’i. 

21Suma Filistê-na a vumu, a tchom iram mbeyo, a i ki sed’em Gaza, a djinim ki 
kawei ma hleuna, a tinim á lut awuna kur dangeina. 

22Wani yam mba a welet teid’a, ti tum hara. 

Sun nda atchapa hi Samson-nda ki mat mama 

23Wani bur tu amulei suma Filistê-na a tok tazi á hahle suma ngat buzuna malo 
mazina Dagon, a le furîd’a, a dala: Alo meina mi hei wa Samson mei ma djangûna 
aboya. 

24Ata yima a wuma, a subur alo mazina, a dala: Alo meina mi hei wa Samson mei 
ma djangû ma mi b’lagei ambas meid’a mi dabei tchid’ina aboya. 

25Kur furî mazid’a a dala: Agi i yagï Samson mi mbeï mi lei zla d’a sanda. A yï 
Samson ndei kur dangeina, nga mi lü djongâ avoroziya. A tcholom aduk grak ka 
hur gongid’a. 

26Samson mi de mi gor azong ma vum aboma ala: Ang aran an i ni vabon ata grak 
ka djik gonga akulod’a, an i ni deng tan kua. 

27Andjofâ karopma a nga oîd’a hur gonga, amulei suma Filistê-na a nga kua. Suma 
kur gongina pet andjofâ karopma a ni go ki 3000, a nga gol Samson luna. 

28Ata yi máma Samson mi tchen Ma didina ala: Salad’a Ma didina, an nga ni 
tchenengû, Alo mana, ang djib’er kanu! Ang han ad’enga ki tchetchem mba wanda 
hina go, ar an sä atchugulun ki suma Filistê-na yan hina tu yam iran nda mbà d’a 
a tchot teid’a. 

29Samson mi vabom ata grak ka mbà d’a aduk ka djik gonga akulod’a, mi vabom 
ma ndjufâ ata hid’a, mi vabom ma gulana ata hid’a mi. 

30Samson mi dala: Ar an mit ki suma Filistê-na! Mi oî kad’engêm pet; gonga hirif 
kä yam amulei suma Filistê-na ki suma pet suma a nga kuana. Suma Samson mi 
tchazi ki sed’ema ablawazi kal suma mi tchazi kid’a mi nga ki iramba. 

31B’oziyoma ki suma habuma pet a i hlumîya, a mba tozom aduk Sora ki Estawol 
kur zula habum Manowa-d’a. Mi kak ma ngolâ avok Israel-lâ ni bizad’a dok mbà. 

Suma ka sariyad’a 17 

AHLE SUMA TETENG SUMA A LENA 
(17–21) 

Mika tin yi mam ma kud’ora vamu 

1Sana nga kaka yam ahinad’a hi Efraim-mba, a yum ala Mika. 

2Bur tu mi de masum ala: Bege mak ka hap pa kikisa dogo tu d’a yam suma a hlat 
ta ndak yahlena kat ta an hum ki humanda, gola, bege ndata ti nga avo hatanu. Ni 
an ba ni hlad’u. Asum mbi dala: Ma didina, ang b’e vunang yam gorona ni b’e ge! 

3Mika mi he bege ndata masumu. Asum mbi dala: An min tin bege ndata irat vat 
kabon mi Ma didina, an min ki filei ma a gulud’um ki kawei ma yorina mi ang 
gorona. Ni kayam ndata ba, an nga ni hangziya. 

4Mi he bege ndata masumu. Asum mbi hle beged’a kikis mbà aduk bege ndata, ti 
hat mi sama yor kaweina. Mi yor ki filei ma a gulud’um ki kawei ma yorina, a 
tinim avo hi Mika. 

5Ni hina ba, Mika mi nga ki gong nga kud’ora avo hatamu. Mi yor filei ma a yum 
ala efona ki ma a yum ala terafima. Mi tin gorom ma dingâ á lum sun nda ngat 
buzuna. 

6Kur atchogoi ndata amul nga aduk Israel-lâ d’i; nge nge pî mi le ni vama mam 
hurum minima. 

7Gor azong ma ad’u andjafâ hi Levi-nina mi nga avo Betelehem mba yam 
andagad’a hi Juda-d’id’a. 

8Mi tchol avo Betelehem yam andagad’a hi Juda-d’a á i kak ata yima mam ndak á 
kak kuana, mi nga kur tita gak mi mbaza yam ahinad’a hi Efraim-mba avo hi 
Mika. 

9Mika mi dum ala: Ang tcholï ni lara ge? Mi hulong dum ala: An ni sama ad’u 
andjafâ hi Levi ma Betelehem-ma yam ambasa hi Juda-d’ina. An nga ni i ata yima 
lara ma an ndak á i kak kuana. 

10Mika mi dum ala: Ang kak ki sed’enu, ang mbut ma ngat buzuna avo hatanu. An 
mba ni hang bege d’a hapa dogo dogo bizad’a ki bizad’a, ki baruna ki te mangâ mi. 
Ma hi Levi máma mi kal avo hatamu. 

11Ma hi Levi máma hurum min á kak ki Mika. Mika mi golomî d’igi goroma na. 

12Mika mi tin ma hi Levi máma kur sunda. Ma hi Levi máma mi mbut mam ma 
ngat buzuna, mi kak avo hatam mi. 

13Mika mi dala: Ki tchetchemba, an wala Ma didina mba mi lan wa djivid’a, kayam 
an nga ki ma hi Levi-na á ngat buzuna. 

Suma ka sariyad’a 18 

Suma hi Dan-na a djok yam andaga d’a dinga 

1Kur atchogoi ndata amul nga avok Israel-lâ d’i. Andjafâ hi Dan-na nga mi hal 
yima kaka, kayam gak kur bur máma pî b’raud’a mba nga kam á hum djona aduk 
Israel-lâ d’uo tua. 

2Suma hi Dan-na a yo suma gangrangâ vahl ad’u adezeziya, ni suma a kaka Sora 
ki Estawol-lâ. A sunuzi á d’u ambasa á golot mi, a dazi ala: Agi i gologi ambasa. A 
mbaza yam ahinad’a hi Efraim-mba, gak a i avo hi Mika, a bur kua. 

3Kid’a azi mbaza go kazina hi Mika-nid’a, a hum del gor azong ma hi Levi-na, a 
hut gevem go, a djobom ala: Ni nge mi mbang ka hî ge? Ang le ni me ata yi máma 
ge? Ni me mang nga ka hî ge? 

4Mi dazi ala: Mika mi lan ahlena hina hina, nga mi wuragan beged’a. An mbut ni 
mam ma ngat buzuna mi. 

5A djobom ala: Ang djop Alona kayambala ami wamiya, na ni akoi mamid’a mba 
d’i ve kami ko zi ge d’a? 

6Ma ngat buzu máma mi dazi ala: Agi igi ki halasa! Ma didina mi tinigi kur akoi 
magi d’a agi nga ita. 

7Suma vahl ndazina a iya, a mbaza Layis, a fe sumazina a nga kaka ki halasa 
tchugot d’igi suma Sidon-na na, ki halasa bei djib’era ba. Sa mi nga gevezi á lazi 
ndak koze á te kazi d’uo mi. Azi ni kaka woi dei ki suma Sidon-na, azi ve nga bana 
ki suma ding nguo mi. 

8Suma vahl ndazina a hulongî gen b’oziyozina avo Sora ki Estawol. B’oziyozina a 
djobozi ala: Agi mbagi ni ki zla me ge? 

9Azi dazi ala: Agi tchologi akulo! Ei ndei i ata sum ndazina durâ, kayam ami wami 
ambasa ti djivid’a heî! Ni nana ba, agi nga dagi zla tu d’uo ge? Ar agi lagi azulomba 
d’i! Agi bad’agi tagi ei i hlei ambas ndata! 

10Fata agi kalagi kuad’a, agi mba fagi suma a nga kaka ki halasina. Andaga ndata ti 
bubud’a, Alona mi hagizi abogi mi. Ni yima ahle suma yam andagad’a ka hina a 
kid’ak nga kua d’uo na mi. 

11Ades suma hi Dan-na kikisa karagaya a tchol Sora ki Estawol, a i kahle mazi 
suma dur ayîna abozi mi. 

12Azi i ve kangâ go ki Kiriyat-Jarim ma yam ambas sa Juda-d’ina. Ni kayam ndata 
ba, yima nga bugol Kiriyat-Jarim-ma a nga yum gak ini ala Mahane-Dan. 

13Azi tchol kua kolâ, a i yam ahinad’a hi Efraim-mba, a i gak avo hi Mika. 

14Ata yi máma suma vahl suma a i á d’u ambas sa Layis-sina a de zlad’a mi 
b’oziyozina ala: Agi wagi nga ala kur azì ma wanafilei ma a yum ala efona ki ma a 

yum ala terafima kagu ma tcheta ki ma a gulud’um ki kaweina mi na a nga kua mi 
d’uo zu? Ni zla magid’a á wagi vama agi luma. 

15Azi tchol a i kal avo hi gor azong ma hi Levi-na avo hi Mika, a djobom ala na ni 
mi nga ni hawa ko zu? 

16Ades suma hi Dan suma kikisa karagaya suma a nga kahle suma dur ayîna 
abozina, a ve tazi tchola woi abu avun agre’â. 

17Kid’a ma ngat buzuna mi nga tchola woi abu avun agre’â ki suma kikisa 
karagaya suma a nga kahle suma dur ayî mazina abozinid’a, suma vahl suma a i á 
d’u ambasina a kal avo, a hlägu ma tcheta ki filei ma a yum ala efona ki ma a yum 
ala terafima kagu ma tchet ma a gulud’um ki kawei ma yorina mi. 

18Kid’a sum ndazina a kal avo hi Mika, a hlägu ma tcheta ki filei ma a yum ala 
efona ki ma a yum ala terafima kagu ma tchet ma a gulud’um ki kawei ma yorina 
mi d’a, ma ngat buzuna mi dazi ala: Agi lagi ni me na ge? 

19Azi hulong dum ala: Ang ba! Ang duk abong avunangû! Ang mbeï ki sed’emiya! 
Ang mba mbut nabumiya, ang mba mbut ma ngat buzu mamina mi. Djivid’a ang 
le sunda mandjafâ kadesâ hi Israel-lîna, kal la ang lat mi sama tunid’a d’uo zu? 

20Ma ngat buzuna tam lum djivid’a heî, mi hle filei ma a yum ala efona ki ma a 
yum ala terafima kagu ma tcheta, mi ge tam aduk ablaud’a. 

21Azi tchol id’a, a tchuk kemba ki d’uwarâ kahlena pet avoroziya. 

22Kid’a azi hut tei dei kazina hi Mika-nid’a, ndrom sumazina a tok taziya, a nde 
dik ad’u suma hi Dan-na. 

23Azi yi suma hi Dan-na. Suma hi Dan-na a mbut iraziya, a de mi Mika ala: Ni zla 
me ge? Suma ablau suma wana ni suma me na ge? 

24Mika mi hulong dazi ala: Filei man ma an luma, agi yom zlapa ki ma ngat 
buzuna pet, agi igi ki sed’eziya! Ni me mana mi ar nga d’ei ge? Ni nana ba, agi dan 
ala: Ni zla me ge ge? 

25Suma hi Dan-na a dum ala: Ami min humung deleng gevemi ka hî d’i kayambala 
suma asa’atna a tchol ki sed’eng a bang ngei ki sum mangâ d’uo d’a. 

26Suma hi Dan-na a tchuk tazi iya. Kid’a Mika mi wala azi ad’enga kalamu d’a, mi 
hulong avo hatamu. 

Azì ma ngolâ hi Dan-na ki yi mam ma kud’ora 

27Suma hi Dan-na a yo ahle suma Mika mi lazina, a ve ma ngat buzu ma nga mi 
lum sundina mi, a nde yam suma Layis suma a nga kaka tchugot ki halasina, a 
tchazi ki mbigeu d’a fiyaka, a ngal azì ma ngolâ woi mi. 

28Sama prud’um mbeina nga d’i, kayam mi ni woi dei kazì ma Sidon-na, sama 
bana ki sed’em nga d’uo mi, mi ni kur hor ra abo ma Bet-Rehop-mid’a. Suma hi 
Dan-na a minim akulo, a kak kua. 

29Azi yazì ma ngol máma ala Dan ki simiyê abuzi Dan ma a vud’um mi Israel-lîna. 
Wani avok a yazì ma ngol máma ala Layis. 

30Suma hi Dan-na a tin agu ma tchet máma mi aziya. Jonatan Gersom gorom ma 
Moise gorom ngolonina azi ki groma ni suma ngat buzuna mandjafâ hi Dan-na 
gak mba kur atchogoi d’a a yo suma kur ambasa a izi magombid’a. 

31Azi tin agu ma tchet ma Mika mi luma mi azi kur atchogoi d’a lara pet ta gonga 
hAlonid’a ti nga avo Silo-d’a. 

Suma ka sariyad’a 19 

Benjamin suma Gibeya-na a le zla d’a yoyouna 

1Kur atchogoi d’a amul nga avok Israel-lâ d’uo d’a, sana hi Levi ma nga kaka avun 
dabid’a hi ahinad’a hi Efraim-mbina, mi vatcha d’a gor ra Betelehem mba Juda-
d’a. 

2Amam mba gor ndata ti bateid’a heî, ti aramu, ti i avo habut sä Betelehem mba 
Juda-d’a, ti kak sä kua gak tilâ fid’i. 

3Ndjuvut mi yo korona mbà, mi i atat kazong mama á b’lengêt hurut á 
hulongôd’ïya. Ndat ti kalazi avo habud’u. Ata yima atcha ndata abut mi wuma, mi 
vum atam ki furîd’a. 

4Akunoma, nala, atchad’a abud’u, mi d’elem avo hatam gak burâ hindi; a nga te, a 
nga tche mi, a nga bur ata yi máma mi. 

5Kur bur ma fid’ina, a tchol akulo ki yorogo tcholola, ma hiLevi-na mi min tam á 
id’a. Wani akunoma mi dum ala: Ang ve tang kei, ang te tena á fad’enga tua ba, agi 
igiya! 

6Bugola, azi zla tazi djak a te, a tche. Gora abutna mi de mi ndjuvut ala: Ar tang 
lang djivid’a, ang ve tang ang bur to, ang i tua. 

7Ma hi Levi-na mi tchol á id’a, wani akunoma mi tezem ped’et mi ve tam mi burâ. 

8Kur bur ma vahlâ a tchol ki yorogo tcholola á id’a. Ata yi máma gora abut mi 
dum ala: An nga ni tchenengû, ang te tena fad’enga tua, agi kagagi gak fladege. A 
te tena zla tazi djak. 

9Atchad’a ndjuvut mi tchol á id’a kamamba kazong mama, wani akunoma, nala, 
gora abud’u, mi dum ala: Gola! Afata ar go á nika, yina mi kal mi. Agi burugi kä to! 
Gola! Afata arî go á nika mi. Ar tang lang djivid’a, agi burugi ka hî to. Avin agi mba 
tchologi ki yorogo tcholola, agi igi avo hatangîya. 

10Wani atchad’a ndjuvut mi min nga á bur ri, mi tchol mi i gak mi mbaza avun 
Jebus, nala, Jerusalem, ki koro mama mbà kaneka kamu, kamamba mi. 

11Ata yima a mbaza go ki Jebus-sâ, afata kalazi ngola. Gor azongâ mi de mi salama 
ala: Ei i kur azina hi suma Jebus-sâ, ei buri kä to. 

12Salama mi dum ala: Ar ei kalei kur azina hangoyogeina ata yima sama Israel mi 
nga kua d’uo na d’i. Ei i gak Gibeya. 

13Mi de mazong mama kua ala: Ei i go kazì ma ata yima ka hina tu, Gibeya d’oze 
Rama, ei buri kua. 

14Azi i gak ata yima a mbaza go ki Gibeya d’a hi suma hi Benjamin-nina; afata ti 
nigiziya. 

15Azi hle lovot ta i Gibeya-d’a. Ma hi Levi-na mi kal kur azì ma ngolâ, mi tchol ata 
yima hur azì ma ngolîna d’ad’ar, mi fe nga sa tu ma vazi á bur avo hatama d’i. 

16Gol wani, sama mamarâ mi tcholï abagei asine yima sunda, ni ma yam ahinad’a 
hi Efraim-mbina, mi nga ni kaka Gibeya, wani suma kuana ni suma hi Benjamin-
na. 

17Mi hle iram akulo, mi we sama akoid’a mi nga tchola ata yima hur azì ma 
ngolîna d’ad’ar. Sama mamarâ mi dum ala: Ang i nara ge? Ang tcholï ni lara ge? 

18Ma hi Levi-na mi hulong dum ala: Ami tcholomi ni Betelehem mba Juda-d’a á i 
yam ahinad’a hi Efraim-mba; ni yima an nga kaka kuana. An tcholï ni Betelehem 
mba Juda-d’a, an i ni kur gonga hi Ma didinid’a. Wani an fe nga sama mi van avo 
hatama d’i. 

19Gola! Ami nga kasuna ki hatna yam korona, avungôna ki süm guguzlud’a yam 
an ki magom manga, yam gor azong ma nga ki ami azungeî mangîna mi. Va tu pî 
mi kid’agami nga d’i. 

20Sama mamarâ mi dum ala: Ar ang kak ki halasa! An hlanek manga pet kanu, ang 
mba bur ata yima ka hina d’i. 

21Mi yozi mi tchuguzi avo hatamu, mi he hatna mi korona. Akoyogeina a mbus 
aseziya. Bugola, a te, a tche mi. 

22Ata yima a nga le furîd’ina, gol wani, suma kur azì ma ngolîna, ni suma asa’atna, 
a ngui azina, a nga tum vun agre’â zazak, a nga de mi sama mamar mazina ala: 
Ang ndami sama kal avo hatang adjïna woi abua, kayam ami burumi ki sed’emu. 

23Samazina mi nde woi gevezi mi dazi ala: Hawa! B’oziyona, an nga ni tchenegiya, 
agi lagi tchod’a d’i. Kayam sa máma mi mba navo hatanu. Agi lagi sun nda zulo d’a 
hina d’a d’i! 

24Mi dazi kua ala: Gola! An nga ki goron nda wei d’a ti ngaf nga ki mandjuf fuo d’a, 
sa máma amam mba gora ti nga mi. An yogizï woi abua; agi mbud’uzi zulona, agi 
lagi vama hurugi mina ki sed’eziya. Wani sa máma, agi lagi sun nda zulona ki 
sed’em mbi. 

25Sum ndazina a min humum mbi. Ata yi máma ma hi Levi-na mi veï amam mba 
gora, mi mbazizi woi abua. Azi bur ki sed’et kandjeged’a dei gak tcha yorogo vun 
pipira, a yagad’ï akulo. 

26Ki yorogod’a atcha ndata ti i puk sä kä avun azì ma ndjuvut nga kuana gak yina 
fot teyo. 

27Ki yorogod’a ndjuvut mi tchol akulo, mi mal vun agre’â hazinina, mi nde woi 
abu á i yi mama. Gol wani, amamba ti nga mata kä avun agre’â, abot nga tchuka 
ata yima kala. 

28Mi dat ala: Ndak tchol akulo ïya! Ti dum nga zla d’i. Ata yi máma ndjuvut mi hlat 
mi gat yam korona akulo, mi i ki sed’et avo hatamu. 

29Mi mbaza avo hatamu, mi hle mbigeud’a, mi pau amamba hliwit tei ad’u dogo 
yam mbà. Mi sunum ata yima Israel-lâ a nga kuana tutu pet. 

30Suma a we zla ndatina pet a dala: Kid’a Israel-lâ a buzugï woi kur Ezipte-d’a dei 
d’a gak kur bur máma, vama hina mi le nga tu d’i. Sa mi we nga vama hina ki iram 
mbuo mi. Agi vagi zla ndata kurugiya, agi djobogi tagiya, agi dagi zlad’a kat mi. 

Suma ka sariyad’a 20 

Ayî ma a gat ki vun suma hi Benjamin-nina 

1Israel-lâ pet á buzugï woi tinï ad’ud’a Dan dei gak mba Berseba, ki suma yam 
ambas sa Galät-tina mi. Ablau suma a tok tazi avo Mispa ni d’igi sama tuna na. 

2Suma avok sumina pet kandjafâ hi Israel-lâ pet a i toka hi suma hAlonid’ina. 
Suma mayâ suma ki mbigeu d’a fiyaka abozina, a ni 400.000. 

3Suma hi Benjamin-na a hum ala Israel-lâ a mba nga Mispa. Israel-lâ a dala: Agi 
damiya, ahle ndazina ad’uzi ni nana ge? 

4Ata yi máma sana hi Levi-na atcha d’a a tchata ndjuvud’u, mi dala: An mba 
kaman nda gora avo Gibeya-d’a hi Benjamin-nda á bur kua. 

5Suma Gibeya-na a mba atanu, kandjeged’a a ngui azì ma an nga kuana, a tin 
huruzi ná tchan anu. Wani a le murud’umba kamanda, ti mid’a. 

6An hlaman nda gora, an pawat hliwit teyo, an sunum yam andaga d’a a hat djona 
mi Israel-lâ pet. Kayam azi le ni sun nda tchi matna ki sun nda tchod’a aduk 
Israel-lâ. 

7Gola! Ni agi Israel-lâ ba wan pet, agi djobogi tagiya, agi ngagi hurugi yam va tu 
ka hî! 

8Suma pet a tchol akulo d’igi sama tuna na, a dala: Sa adigei tu pî mba mi i kur 
zlub’u mamba d’i, sa tu pî mba mi hulong avo hatam mbuo mi. 

9Ki tchetchemba, wana ni vama ei mba lum ki suma Gibeya-nina: Ei mba i atazi á 
durâ ni ki togina. 

10Ei yoi suma aduk andjaf Israel ma lara pî suma dogo aduk suma kisâ, suma kis 
aduk suma dubuna, suma dubu aduk suma dudubud’a dogona mi. A i halï tena mi 

suma. Kur hulong mazid’a, ei mba i tagei va mi suma a nga Gibeya-d’a hi 
Benjamin-ndina yam sun nda tchod’a a lat aduk Israel-lîd’a. 

11Ni hina ba, Israel-lâ a tok tazi á dur azì ma ngolâ d’igi sama tuna na. 

12Andjaf Israel-lâ a tchuk sunda ata adesâ hi Benjamin-na pet, a dazi ala: Ad’u zla 
d’a tchi mat ta ladigagi ndata ni nana ge? 

13Ki tchetchemba, agi hami suma asa’at suma a nga Gibeya-na, kayam ami tchazi 
woi á pat tchod’a woi aduk Israel-lâ. Wani suma hi Benjamin-na a min nga a hum 
b’oziyozi suma Israel-lâ d’i. 

14Suma hi Benjamin-na a buzugï woi kur azì mazi ma nglona teteng, a tok tazi 
Gibeya á dur b’oziyozi suma Israel-lâ. 

15Ablau suma hi Benjamin suma a buzugï kur azì mazi ma nglona a ndumuzina, a 
ni 26.000, ni suma ki mbigeu d’a fiyakina mi bei ndum suma Gibeya suma dingaû 
suma kikisa kid’iziyana ba. 

16Aduk sum ndazina pet suma gula suma dingaûd’a a nga kikisa kid’iziya. Sum 
ndazina pet a ndak á d’ingêr tumus sa yam sanid’a á gat ki mbiud’a abozi mi vat 
bei kal mbloka ba. 

17A ndum Israel-lâ bei ndum suma hi Benjamin-na ba, a ni 400.000, ni suma ki 
mbigeu d’a fiyaka abozina pet, ni suma dur ayîna mi. 

18Israel-lâ a tchol a i Betel, a djop Alona ala: Ni nge adigami ba, mba mi ndavok á 
dur suma hi Benjamin-na ge? Ma didina mi hulong dazi ala: Nandjafâ hi Juda-na 
ba, mi ndavogo. 

19Ki yorogo tcholola, Israel-lâ a yo tita, a i ve kangâ go ki Gibeya. 

20Israel-lâ a i á dur suma hi Benjamin-na, a ndjar rei á duruzi avok Gibeya. 

21Suma hi Benjamin-na a buzugï woi avo Gibeya, a tchi Israel-lâ kur bur máma 
22.000. 

22Israel-lâ a ve taziya, a i ndjar kua á durâ ata yima a tchol kua avo’â. 

23Israel-lâ a i tchi avok Ma didina gak fladege, a djobom ala: Na ni ami i durumi 
b’oziyomi suma hi Benjamin-na kua zu? Ma didina mi hulong mi dazi ala: Agi i 
durugiziya! 

24Israel-lâ a i á dur suma hi Benjamin-na kua yazi á mbàd’a. 

25Kur bur máma suma hi Benjamin-na a buzugï woi avo Gibeya á ngavaziya, a tchi 
Israel suma nga ki mbigeu d’a fiyakina kua 18.000. 

26Israel-lâ pet kablau suma pet a mba Betel, a kak kua avok Ma didina, a d’el tazi 
bei te tena gak fladege, a hum he d’a hawa d’a ngala ki he d’a hawa d’a ngat buzu 
d’a zlap darigïd’a mi. 

27Israel-lâ a djop Ma didina. Nata yi máma ba, zandu’â hAlonina mi nga kua. 

28Ni kur atchogoi ndata ba, Fines Elazar gorom ma Aron gorom ngolonina mi nga 
avok Alona ni mamu. Israel-lâ a djop Ma didina ala: Ami i durumi b’oziyomi suma 
hi Benjamin-na, d’oze ami vami tami kei zu? Ma didina mi hulong dazi ala: Agi igi 
ataziya, kayam avin an nga ni hagizi abogiya. 

29Ata yi máma Israel-lâ a i buruzi kä bugol Gibeya. 

30Israel-lâ a i nde suma hi Benjamin-na ayîna kua kur bur ma hindina, a ndjar rei 
á duruzi d’igi avoka na. 

31Suma hi Benjamin-na a buzugï woi á ngaf suma, a i sä woi dei kazì ma ngolâ, a 
tin ad’ud’a a nga tchi suma d’igi avoka na kur lovot ta abagei d’a dinga tu d’a i 
Betel-la d’a hid’a ti i Gibeya mi d’a. A tchi Israel-lâ ni d’igi dok hindi na. 

32Suma hi Benjamin-na a dala: Gola! A mbut wa amangeîd’a avogei d’igi fata 
deid’a na. Wani Israel-lâ ala: Ei ringîya, ei lobeizi vunazi woi dei kazì ma ngolâ 
kur lovota. 

33Israel-lâ pet a ar yazi ma azi tchol kuana, a mba ndjar rei Bäl-Tamar, suma a 
ngei kä na a buzugï woi ata yazi ma Märe-Gibeya-na. 

34Suma 10.000 suma a manazi aduk Israel-lâ petna, a mba tchol lei avok Gibeya. 
Ayî máma mad’enga heî. Suma hi Benjamin-na a djib’er nga d’ala azi mba fe ini 
ndaka d’a d’i. 

35Ma didina mi tchi suma hi Benjamin-na woi avok Israel-lâ. Israel-lâ a tchi suma 
hi Benjamin-na kur bur máma ni 25.100 mi. Azi pet ni suma mbigeu d’a fiyaka 
abozina. 

36Ki yorogod’a, suma hi Benjamin-na a djib’er ala azi kuzî yam Israel-lâ. Wani 
Israel-lâ a arazi yina kayambala azi tin huruzi ni yam mazi suma a ngei kä á dur 
suma Gibeya-na d’a. 

37Israel suma ngei kä na, a buzuk kei a nde yam suma Gibeya-na, a tchi suma kur 
azì ma ngolîna woi pet ki mbuguyo suma fuyogeina. 

38D’igi a he vuna aduk tazi azi Israel-lâ na, yam vama taka, Israel suma ngei kä na 
a do azì ma ngolâ akud’a. 

39Kid’a Israel-lâ a ar ayî ma durîd’a, suma hi Benjamin-na a tchi suma woi ad’uzi 
ni d’igi dok hindi na, a dala: Gola! A mbut wa amangeîd’a d’igi avoka na. 

40Wani ata yi máma andosâ mi tin d’ugula akulo gongzong. Suma hi Benjamin-na 
a gol irazi blogoziya. Gol wani, yam azì ma ngolâ vakud’a pepet, nga d’i i irat 
akulo hur alona. 

41Israel-lâ a gid’ei durâ ataziya, suma hi Benjamin-na a nde tcha tata abo ndak ka 
mba kazid’a. 

42Azi häzigazi mi Israel-lâ, a nga ring kur lovot ta i irat abageid’a, wani suma a 
buzugï avorozi kur azì ma ngolîna, a nga tchaziya. 

43Azi ngui suma hi Benjamin-na, a digiziya, a tchazi ata yima a min a tuk tazi kua 
ata yima ding ma hi Gibeya-na tu abo ma yorogona. 

44Azi tchi suma gangrang suma hi Benjamin-na pet ni 18.000. 

45Aduk suma a häzigazi mi Israel-lâ a ring ki lovot ta i abagei hur fulâ yam ahina 
d’a Rimon-ndina, a tchazi ni 5000 abagei hur lovota, a digizi gak a izi Gidom. A 
tchazi kua 2000 d’ei. 

46Ablau suma hi Benjamin suma a tchazi kur bur mámina ni suma 25.000. Azi pet 
ni suma gangrang suma a nga ki mbigeu d’a fiyaka abozina. 

47Suma kikisa karagaya suma a häzigazi mi Israel-lâ a ring ki lovot ta i hur fulâ 
yam ahina d’a Rimon-ndina, a kak sä kua gak tilâ fid’i. 

48Israel-lâ a hulongî ata suma hi Benjamin-na, a tchaziya, andjuveina, d’uwarâ 
kahlena pet suma azi fazina woi ki mbigeu d’a fiyaka hur azì ma nglo ma ar ta ta 
na, a ngalam mbei mi. 

Suma ka sariyad’a 21 

Andjafâ hi Benjamin ma tin ad’ud’a á mbàd’ina 

1Israel-lâ a gun tazi Mispa ala: Ar sa adigei tu mi he goromba ndjufâ mi sama hi 
Benjamin-na d’i. 

2Ablau suma hi Israel-lîna a mba Betel, a kak kua avok Alona gak fladege, a nga 
tchi ki delezi akulo ki simina irazi ngola mi. 

3Azi dala: Ma didina Alona hi Israel-lîna, ni kayam me ba, ahle ndazina a mba ini 
aduk Israel-lâ ba, andjafâ sop mi zleng ngei na ge? 

4Tcha yorogod’a ablau suma a min yima ngal ahle suma ngat buzuna kua kolâ, a 
he he d’a hawa d’a ngala, a he he d’a hawa d’a ngat buzu d’a zlap darigïd’a mi. 

5Israel-lâ a dala: Aduk Israel-lâ pet, andjaf ma mi i nga aduk toka avok Ma didina 
d’uo na ni ma lara ge? Kayam ei guni tei avok Ma didina avo Mispa ala: Andjaf ma 
mi i nga d’uo na, ei tchum mbeyo. 

6Israel-lâ a nga ki hur ma hata yam zlad’a hi b’oziyozi suma hi Benjamin-nid’a, a 
dala: Ini andjaf Israel-lâ sop mi ka wa woi aduk Israel-lâ. 

7Ei lei ni nana ba, ei mba fei aropma mi suma a arâ ge? Kayam ei guni tei avok Ma 
didina ala: Ei hazi gureina ndjufâ d’i. 

8Azi dala: Na ni aduk andjaf Israel-lâ, suma dingâ a mba nga Mispa avok Ma 
didina d’uo zu? Wani suma a nga kaka Jabes sa Galät-tina, sa tu pî mi mba nga kur 
kangâ aduk toka d’i. 

9A ndum suma a mba tokina, wani aduk suma a nga kaka Jabes sa Galät-tina, a fe 
nga sa adigazi kua tu d’i. 

10Ata yi máma toka sun azigarâ atazi 12.000, a hazi vuna ala: Agi tchagi suma a 
nga kaka Jabes sa Galät-tina woi zlapa karopma ki kemba mi. 

11Vama agi mba luma ba wana: Agi tchagi andjofâ karop suma a zlap kandjofîna 
mi woi pet bei ar sa tu ba. 

12A fe gro arop suma bei zlap kandjofâ ba na kikisa fid’i aduk suma a nga kaka 
Jabes sa Galät-tina. A mba ki sed’ezi kur kangâ avo Silo d’a Kanan-nda. 

13Ablau suma toka pet a tchuk sunda ata suma hi Benjamin suma a nga kaka yam 
ahina d’a Rimon-ndina á dazi zlad’a yam halasa. 

14Ata yi máma suma hi Benjamin-na a hulongîya, Israel-lâ a hazi gro arop suma a 
arazi bei tchid’a aduk arop suma Jabes sa Galät-tina, wan pî a ndak nga kazi d’i. 

15Ablau suma a nga hat huruzi yam suma hi Benjamin-na, kayam Ma didina mi 
ngat nga hod’ola aduk andjaf Israel-lâ. 

16Suma avok ablau sumina a dala: Ei lei ni nana ba, ei feigi aropma mi suma a arâ 
ge? Kayam aropma hi suma hi Benjamin-nina a tchazi wa woyo. 

17A dala: Ar suma hi Benjamin suma a prut teina, a ngom djo mazina kayambala 
andjaf tu aduk Israel-lâ mi hlet tei d’uo d’a. 

18Hina pet pî, ei ndak á hazi gurei suma aropma ndjufâ d’i, kayam ei guni tei ala: 
Ar Ma didina mi ge vuna mi sama Israel ma mba mi he goromba ndjufâ mi suma 
hi Benjamin-nina. 

19A dala: Gola! Bizad’a ki bizad’a vun tilâ hi Ma didinina mi nga avo Silo d’a abo 
ma norâ hi Betel-lîd’a abo ma yorogona hi lovot ta tchol Betel i Sikem-mba kabo 
ma sutna hi Lebona-na mi d’a. 

20Azi he vuna mi suma hi Benjamin-na ala: Agi i ngeyegi tagi kä aduk asine ma 
guguzlud’a, 

21agi gologi yina. Ata yima gro arop suma Silo-na a mba buzugï woi á lü djongîna, 
agi buzugugï woi aduk asine ma guguzlud’a, nge nge pî mi hle gor atchad’a tutu á 
atchad’a, mi i ki sed’et yam ambasa hi Benjamin-nda. 

22Le abuyozi d’oze b’oziyozina a mba a tchi tazi gevemiya ni, ami mba dazi ala: 
Ami nga tchenegiya, ar agi humumi yam zlad’a hi suma hi Benjamin-nid’a, kayam 
ata yima ami durumi suma Jabes-sina, ami fami nga lovota á hazi aropma tutu pet 
tuo d’igi ni agi ba, hazi grogi suma aropma d’uo na. Sa mi ndak á tchugugi zlad’a 
kagi ala agi tchilagi ni yam gun ta d’a agi gunugi tagi d’a d’i. 

23Suma hi Benjamin-na a i le na mi. A yo gro aropma aduk gro arop suma a buzugï 
á lü djongîna ngad’a yam ablawaziya. Bugola, a hulong yam ambas mazi d’a a 
hazizi djonid’a. A i min azì mazi ma nglona akulo, a kak kua mi. 

24Ata yi máma Israel-lâ a hulong avo nge nge pî ad’u andjavamu, ad’u adezem mi, 
a hulong avo nge nge pî mi i yam ambas mam mba a humzi djonid’a. 

25Kur atchogoi ndata amul nga avok Israel-lâ d’i, nge nge pî mi le ni vama hurum 
minima. 

Rut 

Rut 1 

Suma hi Elimele’â a nga kur yor tad’a 

1Ni kur atchogoi d’a suma nglo suma avok Israel-lîna a nga te leud’id’a ba, 
baktarad’a ti nde yam ambasa. Sama Betelehem ma kur ambas sa Juda-d’ina 
kamamba ki grom suma andjofâ mbà, a mber á i kak yam ambas sa Mowap pa 
tub’ad’a ndjö. 

2Sa máma simiyêm ala Elimelek, amamba simiyêt ala Naomi, grom suma mbàna, 
ma hina a yum ala Malon, ma hina a yum ala Kiliyon; azi ni suma Efrat-na, nala, 
Betelehem mba Juda-d’a. Azi mba yam ambas sa Mowap-pa, a kak kua. 

3Elimelek mi mid’a, wani amamba Naomi ti ar kaka ki grot suma mbàna. 

4Azi vik gro arop suma Mowap-ma; d’a hid’a a yat ala Orpa, d’a hid’a a yat ala Rut 
mi. Azi kak kua d’igi bizad’a dogo na. 

5Malon azi ki Kiliyon a bo zla tazi djak; Naomi ti ar kaka vat bei grona, bei ndjufâ 
mi. 

Rut ti i ki Naomi avo Betelehem 

6Naomi ti hum sä Mowap ala: Ma didina mi we wa hohowa sum mama, mi hazi 
wa tena ngola mi. Ata yi máma ti min tat á hulong yam ambas mata kakuniyôtna. 

7Azi tchol ata yima azi nga kuana, a i ad’u tazi á i yam ambas sa Juda-d’a. 

8Naomi ti de makuniyôtna ala: Ki tchetchemba, agi hulongôgiya, nge nge pî mi i 
avo hasumu; ar Ma didina mi lagi djivid’a d’igi agi lagi djivid’a kandjuvuyogi suma 
a bona ki an na mi. 

9Ar Ma didina mi hagi andjof suma agi kagagi ki halasa avo hatazina. Ata yi máma 
ti bet akuniyôtna kokok á wal ki sed’eziya, wani a nde tchina ki delezi akulo. 

10A dat ala: Hawa! Ami imi ki sed’ek yam ambas maka. 

11Naomi ti hulong dazi ala: Akuniyôna, agi hulongôgi avo hatagiya; ni kayam me 
ba, agi igi ki sed’en nge? An ndak á vut gro suma a mba vigigina d’ei zu? 

12Akuniyôna, agi hulongôgi avo hatagiya; agi arandiya! An mbut mamara da á ve 
ndjuf ma dingâ. Le an dagi ala: An ve mandjufâ ini, an mba ni vut grona pî, 

13agi ndak á djup gro ndazina djeng mazid’a bei ve mandjuf ma ding zu? 
Akuniyôna, nga na d’i! Agi wagiya, hur ma hat mana kal magina, kayam ni Ma 
didina ba, mi mbud’un hohoud’a. 

14Akuniyôtna ki zla tazi djak a nde tchina kua. Orpa ti bet akunota kok, ti arad’u, 
wani Rut ti reî kakunota. 

15Naomi ti de mi Rut ala: Gola! Hinaka ti hulong wa gen simiyêd’u, ti hulong wa 
ata alo mat ma tetengâ mi. Ndak hulong avo hatak d’igi ndat na mi. 

16Wani Rut ti hulong dat ala: Ndak tezen dala an arak ni hulong avo hatanu d’a d’i. 
Ata yima ndak i kuana, an i kua mi; yima ndak mba kak kuana, an mba ni kak kua 
mi; sum ma’â a mba arî sum mana; Alo ma’â mba mi arî Alo mana mi. 

17Ata yima ndak mit kuana, an mba ni mit kua, ni kua ba, a mba tozon mi. An nga 
ni wal ki sed’ek ki. Matna mi walei ni mam mbeî. Le an wal ki sed’egu ni, ar Alona 
mi mban ndak ka ngol la kala kanu. 

18Ata yima Naomi ti wala Rut ti so tat á i ki sed’ed’u na, ti ba vunad’u. 

19Azi i ad’u tazi gak azi mbaza Betelehem. Kid’a azi mbaza Betelehem-mba, suma 
hurazinina pet a mbut batuwak. Aropma a dala: Wana ni Naomi ko! 

20Ti dazi ala: Ar agi yan ala Naomi d’uo d’a, wani agi yan ala Mara , kayam nAlo 
ma ad’engêm kal petna ba, mi tinin hat hur ma ngolâ kanu. 

21An tchol ka hî ni kahlena abon oîd’a, wani Ma didina mi hulongônï abon hawa. 
Agi yan ala Naomi d’uo d’a, kayam Ma didin ma ad’engêm kal petna mi mbud’un 
hohoud’a; hat hur mana mi tcholï natamu. 

22Ni na ba, Naomi ti tcholï yam ambas sa Mowap-pa kakunota Rut ta gor ra 
Mowap-pa. Kid’a azi mba Betelehem-mba, suma a nga fet nawu orsâ . 

Rut 2 

Rut ti i tchi helena kur asinena hi Bowas-sâ 

1Naomi ti nga ki sama ngol ma ndjondjoî ma ad’u andjafâ hi ndjuvut Elimele’â; a 
yum ala Bowas. 

2Bur tu, Rut ta Mowap-pa ti de mi Naomi ala: Ndak aran an i abagei tchi helena 
kur asinena hi sama hurum vana. Naomi ti hulong dat ala: Akunonda, ndak iya. 

3Rut ti iya, nga d’i tchi helena bugol suma zawuna, ti nde ni kur asinena hi Bowas 
ma ad’u andjafâ hi Elimele’îna. 

4Bugola, Bowas mi tcholï Betelehem, mi mba mi de mi suma ze awuna ala: An 
gagi depa; ar Ma didina mi kak ki sed’egiya! Azi hulong dum ala: Ar Ma didina mi 
b’e vunam kang mi! 

5Bowas mi djop azong mam ma ngolâ hi suma zawunina ala: Atcha d’a gor ra 
wanda natchad’a hi nge ge? 

6Mi hulong dum ala: Ni gor ra Mowap pa tcholï ki Naomi yam ambas sa Mowap-
pid’a. 

7Ti djobon ala: Agi aran an i filek awu ma ar bugol suma zed’ina; mba mat ta 
yorogo dei d’a, ti ni tchola akulo kaset hina, ti tuk tat ni hina nde wü d’a. 

https://es.bibles.org/mpg-AB/Ruth/1#Ruth.1.20!f.1
https://es.bibles.org/mpg-AB/Ruth/1#Ruth.1.20!f.2
https://es.bibles.org/mpg-AB/Ruth/1#Ruth.1.22!f.1

8Bowas mi de mi Rut ala: Goronda, ndak huma; ndak i tchi helena kur asine ma 
ding ngi. Ndak kak ka hî, ndak le sunda ki yugunei mana. 

9Ndak gol suma ze awuna; yima azi ze kuana, ndak tchi helena blogoziya. Gola! 
An he vuna mazungeî mana ala ar sa mi dok ki. Le vunak so ni, ndak i tche mbiyo 
ma azungeîna a gulum kä kur agolongeînina. 

10Rut ti grif kä andaga avok Bowas, ti dum ala: Ni nana ba, ang hurung van an 
atcha d’a angei d’a ad’u andjaf ma dingîd’a á wan hohowon hina ge? 

11Bowas mi hulong dat ala: A van ad’u ahlena pet suma ndak lazi kakunoka bugol 
matna hi ndjuvu’îna. An we ndak ar abuk kasuk kambas sa a vud’uk kuad’a woi á 
mba kak kandjaf ma ndak wum nga yak tu d’uo na. 

12Ar Ma didina mi wuragak yam djivi mak ka ndak lata; ar Ma didina Alona hi 
Israel ma ndak mba á ngei tak atama, mi wuragak ngola! 

13Rut ti hulong dum ala: Salana, an nda ni ndak nga d’igi yugunei manga na d’uo 
d’a, ang wan hohowonu, ang b’lengên hurun ki zla mang nga ded’a mi. 

14Kid’a lera tena ndaka, Bowas mi dat ala: Ndak mbeï te tena ki sed’emiya, ndak 
vavungôna, ndak nigim kä aduk süm ma azleîna të. Rut ti kak kä gen suma 
zawuna. Bowas mi hat awu ma haûd’a; ndat ti mud’a, ti hoba, ti ngom ad’um mba 
ar abota. 

15Kid’a ti tchol akulo á tchi helenid’a, Bowas mi he vuna mazungeî mama ala: Agi 
arat ti tchi helena angra mbugulu d’a tchuka kä d’a, agi ngobot ti. 

16Le agi djinigi mbugulud’a ni, agi arat awu ma dingâ kä ti yomu, wani agi ngobot 
ti. 

17Ti tchi helena kur asinena hi Bowas-sâ gak tcha fladege, ti tomu, ti fawu orsâ 
kat ndak d’igi kilona dok mbà na. 

18Ti hlum ti i ki sed’em avo, ti tagam makunota. Ti hat te ma mi arî abotna mi. 

19Akunota ti djobot ala: Ndak tchï helena ini ni lara ge? Ndak le sunda nasine hi 
nge ge? Ar Alona mi b’e vunam yam sama mi wak hohowo’â. Rut ti vad’ud’a 
makunota yam ahle suma a le ki sed’etna, ti dat ala: Sama an leï sunda asine 
hatama a yum ala Bowas. 

20Naomi ti de makunota ala: Ar Ma didina mi b’e vunam yam Bowas! An wala Ma 
didina mi ar nga djivi mamba kei ei suma arid’ina woi d’uo d’igi mi lat ki suma a 
bona na. Bowas nandjaf ma tuna ki sed’emiya. Ni ma ndak á tami djomina. 

21Rut ta Mowap-pa ti hulong de makunota kua ala: Mam mi dan ala an tchi helena 
bugol azungeî mama gak awuna mi dap zed’a tua. 

22Naomi ti de mi Rut ala: Akunonda, djiviya, ndak i le sunda ki yugunei mama, ar 
ndak tchila kur asinena hi sama ding ba, mi lak tchod’a d’i. 

23Rut ti ar tchi helena ki yuguneina hi Bowas-sâ gak a dap awu orsâ ki gemena 
zed’a pet. Ti nga kaka zlapa kakunota. 

Rut 3 

Rut ti bur kä andjege asem Bowas 

1Bur tu Naomi ti de makunota Rut ala: Akunonda, djivid’a an halak mandjufâ 
kayam ndak kak ki furîd’a. 

2Ndak wala Bowas ma ndak le sunda ki yugunei mamina nandjavamiya. Nga mi i 
fladege hî á to awu orsâ kur ambid’ak mama. 

3Ndak tchola, ndak mbus tagu, ndak le mbul ma his ma afufuîna atagu, ndak 
tchuk baru mak ka djivid’a atagu, ndak i ad’um ata yima mam nga mi to awu orsâ 
kuana. Wani ndak nde tak kei iram mbi gak mi dap tena ki tched’a tua. 

4Ata yima mi i bur kä na, ndak gol yima mi i bur kuana. Bugola, ndak i gevemu, 
ndak yo borogo ma asema akulo, ndak bur kä. Mam tamba mba mi dak vama 
ndak mba d’i luma. 

5Rut ti hulong dat ala: An mba ni lahlena pet suma ndak dan kazina. 

6Rut ti i kur ambid’a’â hi Bowas-sâ, ti lahlena pet suma akunota hat vuna kazina. 

7Bowas mi te, mi tche, tam mbi lum djivid’a, mi i bur kä avun awu mam ma nga 
mola kä na. Rut ti mbeï lam lam, ti yo borogo ma asema akulo, ti bur kä. 

8Kur andjege dangâlad’a Bowas mi nga akulo hayei, mi mbut iramu, mi watchad’a 
nga burâ kä asemu . 

9Mi djobot ala: Ni nge ge? Ti hulong dum ala: Ni an wei manga Rut. An min ala ang 
geï abong kanu, kayam ang ndak á van djona. 

10Bowas mi dat ala: Goronda, ar Ma didina mi b’e vunam kagu. Ndak tak djivi 
maka woi ngola, kal la ndak lat avoka, kayam ndak hal nga azungeî suma 
ndjondjoîna d’oze suma houd’a d’uo mi. 

11Ki tchetchemba, ndak le mandar ri. An mba ni lak ahlena pet suma ndak ki 
djobon kazina, kayam suma hur azinina pet a wala nda’î atcha d’a irata. 

12Gagazi, an ndak á vak djona, wani ma go ma kalan an á vak djonina, mi nga. 

13Ndak bur kä; ndjivin yorogo ei mba weya. Le mi min vak djona ni, djiviya mi 
vagu; le mi min nduo ni, an da’î avok Ma didina, an mba ni vagu. Ndak bur kä to 
yorogo tua. 

14Rut ti ar burâ kä gak tcha yorogo, wani ti tchol akulo ki yina kukurumuka á i 
avo, kayam Bowas mi min ala sa we d’ala ti tcholï ni gevem kur ambid’a’â d’a d’i. 

15Mi dat ala: Ndak hanï baru d’a zlupa kaka, ndak vat tei djiviya. Ti vat teyo, mi 
hat awu orsâ kua, kal kilona dogo yam vahl, mi hlatchi kad’u. Ti hlumu, ti hulong 
avo. 

16Rut ti mba gen akunota Naomi. Naomi ti djobot ala: Akunonda, ni nana ge? Rut 
ti vat ad’u ahlena pet suma Bowas mi lazi ki sed’etna. 

17Ti dat kua ala: Ni mam tamba, mi hanï awu orsâ kal kilona dogo yam vahl wana, 
mi dan ala an hulong gevek abon hawa d’i. 

18Naomi ti dat ala: Akunonda, ndak kak tchugot djup á we dabid’a hi zla ndatid’a. 
Bowas mba mi dap zla ndata ini mbeî tua ba, mi tuk tamu. 

Rut 4 

Bowas mi ve Rut 

1Bowas mi i avun azina ata yima suma a min zlad’a kuana, mi kak kä. Sama ad’u 
andjafâ hi Elimelek ma Bowas mi de zlad’a mi Rut kama, nga mi kala. Bowas mi 
yum mi dum ala: Vani, ang mbeï kak kä wana. Mi mba mi kak kä mi. 

2Bowas mi yoï suma dogo aduk suma nglo suma kur azinina, mi dazi ala: Agi 
kagagi kä. Azi kak kä mi. 

3Mi de mi ma ndak á te djona hi Elimele’â ala: Naomi ti tcholï yam ambas sa 
Mowap-pa ti mba, nga d’i gus asinena hi wiyeina Elimele’â woyo. 

4Kayam ndata, an nga ni gang humangû, ang hlum djona avok suma nglona ki 
suma a nga kaka kä wana. Le ang min á hlumu ni, ang hlumu; le ang min á hlum 
mbuo ni, ang danu, an we; ma avorongâ nga d’i; an te djona ni blogongû. Sa máma 
mi de mi Bowas ala: An min á hlum djona. 

5Bowas mi hulong dum ala: Le ang gus asinena abo Naomi ni, ang ve Rut ta 
Mowap pa ndjuvut mi mita mi, kayam simiyêm sil lei d’i. 

6Ma te djo máma mi dum ala: Le ni na ni, an min ndi, kayam ahle mana a b’lak kei 
d’i. Ang te djo máma, kayam an ndak ki. 

7Adjeu Israel-lâ a le ni na: Le sana mi te ni djona hi sa d’oze mi mbut ni va ni, ta 
suma a wala ahle ndazina a le gagazid’a wani, sana mi pat atuguru ma asema, mi 
hum mi ndrama. Wana ni glangâs ma aduk Israel-lîna. 

8Kayam ndata, ata yi máma sa máma mi de mi Bowas ala: Ang gus asinena, mi pat 
atuguru ma asema, mi humziya. 

9Ata yi máma Bowas mi de mi suma nglona ki suma pet suma a nga kaka kä ata yi 
mámina ala: Agi ni glangâs mana ini tala an gus wa asinena abo Naomi kahlena 
pet suma hi Elimele’â ki suma hi groma Kiliyon azi ki Malon-na mi. 

10An nga ni ve Rut ta Mowap pa atchad’a hi Malon-nda kayam blangâm sil lei d’i, 
kayam andjavam mi i avogovok aduk sum mama, ata yima a min zlad’a kua na mi. 
Agi ni glangâs mana mi. 

11Suma nglona ki suma pet suma a nga kaka kä ata yi mámina a dala: Â, ami ni 
suma glangâsâ. Ar Ma didina mi b’e vunam yam atcha d’a ang nga vata; ar ti mbut 
ni d’igi Rachel azi ki Lea, aropma hi Jakob suma mbà suma a tin ad’u andjaf 



473 

 

 
Bible azumeina 

© 1999, Alliance Biblique du Tchad 

 

 

 

Israel-lîna na. Ar ang ka’î sama ndjondjoîna aduk andjafâ hi suma Efrat-na; ar 
simiyêng mi yï kur ambas sa Betelehem-mba mi. 

12Ar Ma didina mi hang grona katcha d’a gor ndata, ar andjavang mi ka’î d’igi 
andjafâ hi Peres ma Tamar ri vud’um mi Juda-na na. 

13Bowas mi ve Rut atchad’a, mi zlap ki sed’ed’u. Ma didina mi b’e vunam kad’u, ti 
ve wirâ, ti vut gor mandjufâ. 

14Arop suma Betelehem-ma a de mi Naomi ala: Ar ei suburi Ma didin ma hak ini 
gor mandjuf ma mba mi ndjunu’â. Ar gorok ngolo máma simiyêm mi yï aduk 
Israel-lâ. 

15Mam mba mi b’lengêk hurugu, mba mi ndjunuk kur mamar maka mi, kayam 
akunok ka hurut vak heîd’a, ti vud’uk wa gro’â, ti kal grok suma kid’iziyana. 

16Naomi ti hle gorâ, ti gum adigad’u, ti ngomomu. 

17Ndrot sumazina a dala: A vut wa gorâ mi Naomi, a yum ala Obed. Obed mi 
vut Jesse, Jesse mi vut David. 

Andjafâ hi David-na 

18Wana ni David abuyom ngolo: Peres mi vut Hesron, 

19Hesron mi vut Ram, Ram mi vut Aminadap, 

20Aminadap mi vut Nason, Nason mi vut Salmon, 

21Salmon mi vut Bowas, Bowas mi vut Obed, 

22Obed mi vut Jesse, Jesse mi vut David mi. 

1 Samuel 

1 Samuel 1 

ELI AZI KI SAMUEL 
(1.1–7.1) 

Anne i á kud’or Alona avo Silo 

1Adjeu sana nga avo Rama yam ahinad’a hi Efraim-mba, a yum ala Elkana 
Jeroham goroma. Mam mi Suf ma Efraim-ma gorom ngolo ma danana. Suf mi vut 
Tohu, Tohu mi vut Elihu, Elihu mi vut Jeroham Elkana abumu. 

2Elkana mi vik aropma mbà, Anne azi ki Penina; Penina ti nga ki grona, wani 
Anne ti nga ki gor ri. 

3Bizad’a ki bizad’a Elkana nga mi tchol avo Rama á i avo Silo á kud’or Ma didin 
ma ad’engêm kal petna, á hum ahle suma ngat buzuna mi. Wani Eli ma ngolâ hi 
suma ngat buzuna mAlonina groma nga mbà; ma hina a yum ala Hofni, ma mbàna 
a yum ala Fines mi. Azi ni suma ngat buzuna hi Ma didinina avo Silo. 

4Wani d’igi Elkana nga mi he he d’a hawa d’a ngat buzuna na, nga mi he hliu ma a 
ngad’am mAlonina mi Penina azi ki grot suma andjofâ ki suma aropma pet mi. 

5Wani mi he mi Anne hliuna ngola kala, kayam mam le kat heî, wani Ma didina mi 
b’alat gendreged’a. 

6Wani Penina nga d’i b’lak Anne hurut teteu, kayam hurut hat yambala Ma didina 
b’alat gendreged’a d’a. 

7Wani bizad’a ki bizad’a ata yima Anne nga d’i i á kud’or Ma didinina, Penina nga 
d’i zalat hurut hina teteu. Ata yi máma Anne nga d’i tchiya, ti min te tena d’uo mi. 

8Ndjuvut mi djobot ala: Anne, ni kayam me ba, ndak tchi ge? Ni kayam me ba, 
ndak min te tena d’uo ge? Ni kayam me ba, tak tchuk hina susub’ok ke? Na ni an 
kal nga gro suma dogona irak kuo zu? 

9Bugol tena Anne ti tchol i á kud’or Alona. Eli ma ngol ma ngat buzuna mi nga 
kaka kä avun gong nga kud’ora hAlonid’a. 

10Anne nga kur hur ma hata, nga d’i tchen Ma didina ki simina irad’u. 

11Ti hlum vunat ala: Ma didin ma ad’engêm kal petna, le ang wan hohou manda 
gagazi, le ang djib’er kan ang maran nga d’uo, le ang han gorâ ni, an mba ni hangzi 
á le sun manga ki iram fafat. Wani sa mba mi welem yam mbuo mi. 

12Ata yima ti nga kur tchenda avok Ma didina tua na, Eli nga mi golot vunad’u. 

13Mi golot vunat nga mi le mimizek, wani mi hum nga del la de zlad’a d’i, kayam 
Anne nga d’i tchen ni kurut krovo. Eli mi djib’er ala ti gurut ni ki süma. 

14Eli mi dat ala: Ndak gurut ki süma hina gagak ini lara ge? Ndak ar gurut mak 
ndata woyo! 

15Anne ti hulong dum ala: An gurut nga ni gurud’a d’i, an tche nga süm mbuo mi, 
an natcha d’a hohoud’a, an mba ni ki djib’er manda avok Ma didina. 

16Ang golon d’igi an natcha d’a zlat nga d’uo d’a na d’i. An tchen ngola ni kayam 
pupuluk ka tanda ki hur man ma hata. 

17Ata yi máma Eli mi hulong dat ala: Ndak i lafiya; ar Alona hi Israel-lîna mi hak 
vama ndak tchenem kama. 

18Ti hulong dum ala: Ang we hohowa magom manga. Ti ge tat ti iya, ti te tena, 
hurut mi b’lengâ. 

19Tcha yorogod’a Elkana ki sum mama a i grif kä avok Ma didina, a hulong avo 
hatazi Rama. 

Anne ti vut Samuel, ti i ki sed’em avo Silo 

Elkana mi zlap kamamba Anne. Ma didina mi hum tchen mata. 

20Kur biza ndata, ti ve wirâ, ti vut gorâ, ti yum ala Samuel, nala, An tchenem nabo 
Ma didina. 

21Bugola, Elkana mi i ki sum mama avo Silo á he vama ngat buzuna mi Ma didina 
d’igi a nga le kur bizad’a teteu na. Mi i ná ndak vun vama mam hle vunam kama 
mi. 

22Wani Anne ti i nga ki ndjuvut ti, ti dum ala: An djup gak gorâ ar apona tua. 
Bugola, an mba ni i ki sed’em avo Silo á tagam mi Ma didina; mam mba mi ar sä hî 
ki iram fafat. 

23Elkana mi dat ala: Djiviya! Ndak le vama huruk minima, ndak kak ka hî gak gorâ 
mi ar apona tua. Ar Ma didina mi ndak vun vun mak ma hled’a. Anne ti ar kaka 
Rama á he gorotna apona. 

24Ata yima ndat aram bei haponina, ti i ki sed’em kur gong nga kud’ora hi Ma 
didinid’a avo Silo. Azi ki ndjuvut a vamuhl ma bizam hindina , a hlafuta go ki 
kilona dok mbà yam mbà, a hle süm guguzlud’a agela tu. 

25Azi ngat amuhl máma buzuna mAlona. Bugol azi i ki gor máma mi Eli. 

26Anne ti dum ala: Salana, ang tang ki irang wana, an natcha d’a ni tchol kambei 
ka hî geveng á tchen Ma didinid’a. 

27Wana ni gor ma an tchenem aboma, mi handji wana. 

28Kayam ndata, an hum mi Ma didina ki iram fafat; mam arî mama. Azi grif kä 
avok Ma didina, a kud’uromu. 

1 Samuel 2 

Anne ti subur Alona 

1Anne ti subur Alona, ti dala: An nga ni le furîd’a kurun yam Ma didina. An hle wa 
yan akulo yam djivi mamba mi lata. An ndak á san ad’u man suma djangûna. An 
nga ni le furîd’a, kayam Alona mi ndjununu. 

2Ma didina tu ni Ma bei tchod’a, Alo meina tu nahinad’a, Alo ma ding ma d’igi 
mam na na nga d’i. 

3Agi zulugi zla d’a hawa d’a subur tad’a d’i, ar zla d’a asa’ata ndavunagi d’i, Kayam 
Ma didina nAlo ma wahlena petna; mam mi ma nga mi nga sunda hi sumid’a 
petna. 

4Grang suma dur ayîna, agu yeû mazid’a kus seyo, wani suma amangeîna a 
fad’enga á durâ. 

5Suma a hopma a nga hal sunda á fe te mazina, wani suma meid’a nga d’i tchazina 
va ndolozi nga ki sunda d’i, a nga tuk taziya. Atcha d’a gendreged’a nga d’i vut yat 
kid’iziya, wani d’a vut grona ablaud’id’a, ti ka bei vuta. 

6Ma didina nga mi tchi sana, nga mi mbud’um arid’a, nga mi im azuleyo, nga mi 
hulongôm akulo mi. 

7Ma didina nga mi mbut sana houd’a, nga mi mbut sana ma beged’a mi; nga mi 
hulong sana yam kä, nga mi hle sana yam akulo mi. 

8Suma hou suma a nga kä aduk gugumina nga mi hlazi yazi akulo, suma kid’ak 
suma a arazi kä woi yam djimgilîna, nga mi tinizi ata yima hud’a zlapa ki suma kal 
teglesâ. Andagad’a pet ni d’a hi Ma didinid’a; ni mam ba, mi tinit akulo yam graka. 

9Mba mi ngom suma a nga ge yazi kä avoroma, wani suma bei hum vuna ba na, a 
mba ba woi kur nduvunda, kayam sana mi ndak á kus ayîna kad’eng mamba tata 
d’i. 

10Ma didin ma sä akulona nga mi ngop mam suma djangûna; a nga zlak avoromu, 
kayam mam mi sama ka sariyad’a yam suma yam andagad’a petna. Nga mi 
had’eng mamba mamul mama, nga mi i ad’enga hamul ma mam manama 
avogovok mi . 

11Bugol ahle ndazina, Elkana mi hulong avo hatam Rama, wani goroma Samuel 
mi ar sä avo Silo á le sunda mi Ma didina abo ma ngat buzuna Eli. 

Eli groma ni suma zlazi nga d’uo na 

12Eli groma ni suma zlazi nga d’uo na, a we nga Ma didina d’i. 

13Wana ni vama suma ngat buzu ndazina a nga lum ki sumina: Nala, ata yima 
sana mi he vama ngat buzunina, azong mazina, mi hut go mi hle hliu ma a nga 
yum akuna ki kiyor ma siyam hindi ma aboma. 

14Mi nik kiyor máma aduk hliu ma nga mi yi aku kur duguyonina, hliu ma lara ma 
kiyorâ mi hlumï na, mam im mi ma ngat buzuna. Ni na ba, Eli groma a nga le ki 
Israel-lâ pet suma a nga mba á kud’or Alona avo Silo-na. 

15Avok ka bei azi ngal mbulâ hi vama tchuma tua d’a pî, azong mazina, mi mba ata 
sama mi mba ki vama ngat buzunina, mi dum ala: Hanï hliu ma an i ni sorom mi 
ma ngat buzunina. Mam nga min hliu ma yid’a abong ngi; mi min ni hliu ma arina 
hol. 

16Wani le sa máma mi dum ala: Ar a ngal mbulâ woi ngal tua ba, ang hle ma ang 
minima tua ni, azong máma mi hulong dum ala: Nga na d’i! Ang hanï ka 
tchetchem! Le d’uo ni, an hlum kad’enga! 

17Ni hina ba, Eli groma a nga le tcho d’a ngola avok Ma didina, kayam azi nga 
b’lak he d’a hawa d’a a nga mbamzid’a. 

Samuel mi nga avo Silo 

18Wani Samuel nga mi le sunda avok Ma didina, mi nga ki baru d’a ngat buzuna 
atamu. 

19Biza d’a lara pî Samuel asum nga d’i dubum baru d’a gurei d’a atamba ata yima 
azi ki ndjuvut a nga i kahle suma ngat buzuna avo Silo avun bizad’ina. 

20Eli mi b’e vunam yam Elkana azi kamamba, mi de mi Elkana ala: Ar Ma didina 
mi hang gro suma dingâ katcha ndata á vrak balum gor ma ndat ti humzina. Ata 
yi máma azi hulong avo hataziya. 

21Ma didina mi djib’er yam Anne, ti vut gro andjofâ kua hindi, gro aropma mbà 
mi. Wani Samuel nga mi wul avok Ma didina. 

Eli mi ngop groma 

22Eli mi mbut mamara ngola. Ata yima mi hum ala groma a nga le tchod’a hina 
hina ki Israel-lâ, a nga bur karop suma a nga le sunda avun zlub’ud’a hAlonid’ina 
mi na, 

23mi dazi ala: Ni zla me ba, an humut hina djeî ge? Ni kayam me ba, agi lagi hina 
ge? Suma pet a nga dan yam tit magi d’a tcho d’a agi nga tid’ita. 

24Grona, agi aragi zla ndata woyo. Ahle suma an nga ni humuzi kagi avun sumina 
nga djivi d’i. Agi ni zud’ugi suma hi Ma didinina á tchila yam gat mamba. 

25Le sana mi le ndrama tchod’a ni, Alona mi ndak á kazi ir zla ndata. Wani le sana 
mi le tchod’a mi Ma didina ni, ni nge ndak á kazi ir zla ndata ge? Wani azi nga 
hum zlad’a habuzid’a d’i, kayam Ma didina mi min wa tam á tchazi woyo. 

26Wani Samuel nga mi wula, nga mi le Ma didina tam djivid’a, nga mi le suma tazi 
djivid’a mi. 

Alona mi gat Eli azi ki groma 

27Ma djok vun Alona tu mi mba mi fe Eli, mi dum ala: Gola! Ma didina mi dala: 
Ang we, ni an ba ni tak tan mabuyong ngolo kid’a Faron nga mi lazi magomba avo 
Ezipte-d’a d’uo zu? 



478 

 

 
Bible azumeina 

© 1999, Alliance Biblique du Tchad 

 

 

 

28Aduk andjaf Israel-lâ pet, an man abung ngolo Aron á mbut man ma ngal ahle 
suma ngat buzuna, á he he d’a hawad’a yam yi man ma ngal ahle suma ngat 
buzuna, á ngal dubang ma his djivid’ina, á tchuk baru d’a efod’a avoronu. An 
hahle suma ngat buzuna pet Israel-lâ a nga hazina mandjavamu. 

29Ni kayam me ba, agi nga mired’egi vama ngat buzuna ki he d’a hawa d’a an he 
vuna kat á handji kur gong man nda kud’orid’a ge? Eli, ni kayam me ba, ang he 
grongâ ngola kalan an nge? Ni kayam me ba, agi nga d’orogi tagi kahle suma djivi 
suma kal man suma Israel-lâ a nga mbandji á handji he d’a hawad’ina ge? 

30Kayam ndata, an Ma didina Alona hi Israel-lîna an nga ni dangû: An hle vunan 
adjeu mi suma habungâ ki sum mangâ ala: Agi mba kagagi ni man suma ngat 
buzuna gak didin. Wani ki tchetchemba, an nga ni dang ngei mbak ala: Nga na 
d’uo d’a! An nga ni he ngola mi suma a nga han ngolina; wani suma a nga golon 
isâ, an mba ni golozi is mi. 

31Gola! Yina ar wa go, ata yi máma an mba ni tchang grongâ woi kandjavang tala 
sa mi mbut mamar adigazi d’uo d’a. 

32Ang mba we sama hurung vum mbuo na kaka kur gong man nda kud’ora. Ata yi 
máma Israel-lâ a mba kak kahle suma djivina, wani a mba fe sama mamar aduk 
andjavang ngi. 

33An mba ni ar sa mang tu ata yi man ma ngal ahle suma ngat buzuna, mba mi 
tchang irang mogod’a ki gola, mba mi b’lagang hurung mi. Wani mang suma 
dingâ pet a mba bo ni kad’eng taziya. 

34Fata grong suma mbàna Hofni azi ki Fines djak a mba bo kur bur ma tunid’a, 
ang mba we ni vama taka ala zla d’a an data mba d’i ndaga. 

35Bugola, an mba ni tin ma ngat buzu ma d’engzeng ma mba mi lahlena kur min 
mandina. An mba ni hum grona á kak suma ngat buzuna burâ ki burâ avok amul 
ma an manama. 

36Sama mba mi ar ad’u andjavangâ, mba mi grif kä avok ma ngat buzu máma á fe 
bege d’a hapa nde, d’oze avu ma mbruka. Mam mba mi dum ala: An nga ni 
tchenengû, ang han sunda gen suma ngat buzuna nde, kayam an fe ki tena. 

1 Samuel 3 

Ma didina mi tak tam mbei ir Samuel 

1Kid’a Samuel ni gogora tua d’a, nga mi le sunda mi Ma didina avok Eli. Kur 
atchogoi ndata nad’enga heî tala Ma didina mi de zlad’a ki sana d’oze mi nde tam 
mbei ir sana d’a. 

2Ma ngat buzuna Eli mi ar go á duka. Kur andjege d’a dinga tu, mi nga burâ kä ata 
yi mam ma burâ. 

3Samuel mi nga burâ kä kur gong nga kud’ora hi Ma didinid’a go ki zandu’â 
hAlonina. Lalam mba nga kur gong nga kud’orid’a nga bei tchat tei tua. 

4Ata yi máma Ma didina mi yi Samuel. Samuel mi humum ala: Salana, an huma! 

5Bugola, mi ring mi i gen Eli, mi dum ala: Ang yan ndang ba, an wana! Eli mi 
hulong dum ala: An yang nga d’i; ang hulong i bur kä. Samuel mi i bur kä. 

6Ma didina mi hulong yi Samuel kua. Samuel mi tchola, mi i gen Eli, mi dum ala: 
Ang yan ndang ba, an wana! Eli mi dum ala: Gorona, an yang nga d’i; ang hulong i 
bur kä. 

7Samuel mi we nga Ma didina d’uo tua, kayam Ma didina mi dum nga zlad’a d’uo 
tua mi. 

8Ma didina mi yi Samuel yam á hindid’a. Samuel mi tchol mi i gen Eli, mi dum ala: 
Ang yan ndang ba, an wana! Ata yi máma Eli mi wala ni Ma didina ba, mi yi gogor 
máma ni mamu. 

9Eli mi dum ala: Ang hulong bur kä. Le mi yang kua ni, ang dum ala: Ma didina, 
ang de; an azong mangâ nga ni huma. Samuel mi hulong mi i bur kä blangâmu. 

10Ma didina mi mba, mi tchol gevem mi yum d’igi mi yum avoka na ala: Samuel! 
Samuel! Samuel mi hulong dum ala: Ang de; an azong mangâ nga ni huma! 

11Ma didina mi de mi Samuel ala: Gola! An mba ni le va aduk Israel-lâ; nge nge pî 
ma mba mi hum zla ndatina mba mi mungôra. 

12Kur bur máma an mba ni ndak vun zla d’a an dat yam Eli azi ki sum mama peta; 
an mba ni tinit ad’ut á led’a, an mba ni dabat tei mi. 

13An dum ala an mba ni ka sariyad’a yam sum mama gak didin, kayam gol la 
groma a golom isa. Mam nga mi wad’u, wani mam d’elezi nga d’i. 

14Kayam ndata, an gun tan yam suma hi Eli-na ala: Vama ngat buzu d’oze he d’a 
hawa d’a ndak á pat tcho mazid’a woid’a nga d’i. 

15Samuel mi ar burâ kä gak yina fo, mi mal vun gong nga kud’ora hi Ma didinid’a 
woyo, mi nga mi le mandarâ á de zla d’a Ma didina mi dumzid’a mi Eli. 

16Wani Eli mi yi Samuel ala: Gorona. Samuel mi hum ala: Salana, an huma! 

17Eli mi djobom ala: Ma didina mi dangâ na ge? Ang ngeyen va d’i. Le ang ngeyen 
vama mam dangzina kä ni, Alona mi mbang ndak ka ngol la kala kangû. 

18Ata yi máma Samuel mi dum ad’u ahlena pet bei mi ngeyem va kä ba. Eli mi 
dum ala: Ni Ma didina; ar mi le vama djivi ma hurum minima. 

19Samuel mi djengâ; Ma didina mi nga ki sed’emu, mi ndak vun zla mam mba 
Samuel mi data pet; d’a ar bei le sundid’a nga d’i. 

20Suma kur ambas sa Israel-lina pet, tinï ad’ud’a Dan dei gak mba Berseba, a wala 
Samuel ni ma djok vun ma gagazina hi Ma didinina. 

21Ma didina nga mi tak tam mbei kua kua avo Silo; nata yi máma ba, mi tak tam 
mbei mi Samuel á tagam zla mamba. 



480 

 

 
Bible azumeina 

© 1999, Alliance Biblique du Tchad 

 

 

 

1 Samuel 4 

Suma Filistê-na a hle zandu’â hAlonina 

1Samuel mi de zla ndata woi mi Israel-lâ pet mi. Israel-lâ a buzuk kei á dur ayîna 
ki suma Filistê-na. Azi vanguvora go kahina d’a Ebenezer-ra, wani suma Filistê-na 
a vanguvora Afek mi. 

2Suma Filistê-na a ndjar á dur ayîna ki Israel-lâ. A dur ayîna, a kus yam Israel-lâ, a 
tchi suma go ki 4000 ata yima durâ. 

3Suma a arâ a hulongî kur kangâ; suma nglo suma Israel-lâ a dala: Ni kayam me 
ba, Ma didina mi ar suma Filistê-na a kus kei ini hina ge? Ei i halei zanduk ma vun 
ma djinda hi Ma didinina nga kuana avo Silo. Le mi mba wa adigeya ni, mi mba 
sud’i woi abo mei suma djangûna. 

4Kayam ndata, a sun suma Silo á hleï zanduk ma vun ma djinda hi Ma didin ma 
ad’engêm kal pet ma nga kaka yam zlam mam mba amula aduk tcherebê ma 
lorina nga kuana. Hofni azi ki Fines Eli grom suma mbàna a i ki zanduk máma. 

5Ata yima a mba ki zandu’â kur kangîna, Israel-lâ a tum sora gak andagad’a yira. 

6Suma Filistê-na a hum siwel ndata, a dala: Ni siwel la me kur kangâ hi Hebre-
nina na ge? Ata yima azi hum ala zandu’â hi Ma didina mi kalï wa kur kangâ hi 
Israel-lîna d’a, 

7a le mandarâ, a dala: Alona mi mba wa kur kangâ hi Israel-lîna; ei bai wa woi da’! 
Ei wei nga vama hina yei tu d’i! 

8Ei bai wa woi da’! Ni nge mba mi sud’i woi abo alo ma ad’eng mamba kal tegles 
ma djop vun Ezipte-na ki tugud’ei d’a tcho d’a tchi matna abagei hur fulîna ge? 

9Agi Filistê-na, ei vei teya! Ei kagei andjofâ! Ar ei mbud’i magumeina hi Hebre-na 
d’igi azi ni magumei meina avok na d’i; ei vei teya! Ei duriziya! 

10Suma Filistê-na a nde dur Israel-lâ, a kus kaziya, a tchi azigar suma mayâd’a 
aduk Israel-lâ 30.000. Israel-lâ a wet ringâ, a i avo hataziya. 

11Filistê-na a hle zandu’â hAlonina, a tchi Hofni azi ki Fines Eli grom suma mbàna 
mi. 

Eli mi mid’a 

12Kur bur máma sama ad’u andjafâ hi Benjamin ma sud’î avun ayînina, mi ringî 
gak mi mba avo Silo ki barud’a haûd’a woi atamu, ki butna kam mi. 

13Eli nga mi djup kaka kä avun lovota yam zlam mamba, kayam hurum nga mi hat 
yam zandu’â hAlonina heî. Sa máma mi kal avo hur azì ma ngolâ, mi de zlad’a yam 
ayî ma durâ; suma kur azina pet a wet tchina gandjau. 

14Eli mi hum tchi ma gandjauna, mi djop ala: Suma a tchi nana ge? Sa máma mi 
mba atogo zak, mi de mi Eli zla ndata. 

15(Eli bizamî dok zlengâ yam klavandi, iram nga d’i we d’i.) 

16Sa máma mi dum ala: An tcholï navun ayîna, an ringî ni ini ini. Eli mi djobom 
ala: Gorona, ni nana ge? 

17Sa máma mi hulong dum ala: Israel-lâ a ring avok suma Filistê-na; kayam suma 
Filistê-na a kus kaziya; vama kalâ, grong suma mbàna Hofni azi ki Fines, a 
tchaziya; zandu’â hAlonina, Filistê-na a hlum mi. 

18Ata yima sa máma mi yi simiyê zandu’â hAlonina, ata yi máma na wat, Eli mi 
nga kaka yam zlamba, mi puk kazigam kä avun gong nga kud’ora; mogunom 
pad’a, mi mid’a, kayam mi naneka, bizam kal ngolâ heî mi. Mi kak ma ngolâ yam 
Israel-lâ bizad’a dok fid’i. 

Fines amamba ti mid’a 

19Eli akunomba, atchad’a hi Fines-sa, ti nga ki wirâ, ti ar go á vuta. Kid’a ti hum 
ala Filistê-na a hle wa zandu’â hAlonina, akunotna mi mid’a, ndjuvut mi mit mi 
d’a, ata yi máma na wat ti grif kä, kayam vuta nga d’i lad’u, ti vud’a. 

20Ata yima ti ar go á matnina, arop suma nga gevetna a dat ala: Ndak le mandar 
ri, ndak vut wa gor mandjufâ da’. Wani ndat dazi nga zla d’i, ti min nga zla 
mazid’a d’uo ko. 

21Ti yum ala Ikabot, nala, Subura hAlonid’a ti wal ki Israel-lâ, kayam Filistê-na a 
hle wa zandu’â hAlonina, akunotna ki ndjuvut a bo mi. 

22Ti dala: Subura wal ki Israel-lâ, kayam Filistê-na a hle wa zandu’â hAlonina. 

1 Samuel 5 

Zandu’â hAlonina mi nga aduk suma Filistê-na 

1Filistê-na a hle zandu’â hAlonina, a hlumï yam ahina d’a Ebenezer-ra, a im avo 
Asdot, 

2a kalam kur gonga halo mazina Dagon-nda, a tinim gen Dagon máma. 

3Ndjivin nda suma Asdot-na a tchol akulod’a, a fe Dagon mi puk kä ki iram 
andaga avok zandu’â hi Ma didinina; azi hlum a tcholom akulo blangâma. 

4Ndjivin nda mbàd’a azi we Dagon puk kä kua andaga avok zandu’â hi Ma 
didinina, huyogom arî mam go, kayam yam azi kabom kus seyo, a nga tchuka kä 
ata agu ma avun gongina. 

5Ni kayam ndata ba, suma ngat buzuna hi Dagon-na avo Asdot ki suma pet suma 
a nga kal kur gong mambina, a nga tin asezi yam agu ma avun gongina d’i gak ini. 

6Wani Ma didina mi ngop suma Asdot-na gak a zlak ki mandarâ. Nga mi tumuzi ki 
tugud’ei d’a a yat ala emorota kazì ma nguyuzina pet. 

7Ata yima suma Asdot-na a wahle suma mba kazi hina na, a dala: Ar zandu’â 
hAlona hi Israel-lîna mi kak avo hatei d’i. NAlona ba, mi ngobei kalo meina Dagon 
wan mi. 

8Azi sun a yï amulei suma Filistê-na pet, a djobozi ala: Ami lami ni nana ki 
zandu’â hAlona hi Israel-lîna ge? Azi hulong dazi ala: Agi hlum im Gat. A hlum a 
im Gat mi. 

9Wani kid’a azi mbaza ki zandu’â avo d’a, Ma didina mi ngop suma avo hur 
azinina, gugureina ki suma nglona, mi tumuzi ki tugud’ei d’a a yat ala emorota; 
azi nde tcha tata. 

10Ata yi máma na wat, azi hle zandu’â hAlonina, a im Ekron. Wani kid’a azi 
mbamza Ekron-nda, suma Ekron-na a tum siwela gandjau, a dala: A mba ki 
zandu’â hAlona hi Israel-lîna avo hatei ka hî ná tchï woi ki sum meina! 

11A sun a yï amulei suma Filistê-na, a dazi ala: Agi sunugi zandu’â hAlona hi 
Israel-lîna yam ambas mamba; ar mi tchï woi ki sum meina d’i. Kayam Ma didina 
tamba nga mi ngoboziya, a nga tcha tata á matna hur azina. 

12Suma a bo nga d’uo na, tugud’ei d’a a yat ala emorota ti vaziya; tchi mazi ma 
hohoud’a mi i gak akulo hur alona. 

1 Samuel 6 

Filistê-na a hulong zandu’â hAlonina avo Israel 

1Zandu’â hi Ma didinina mi le tilâ kid’iziya yam ambas sa Filistê-d’a. 

2Azi djop mazi suma ngat buzuna ki suma djopa ala: Agi damiya, ami lami ni nana 
ki zandu’â hi Ma didinina ge? Agi damiya, ami lami ni nana á hulongôm yam 
ambas mamba ge? 

3Azi hulong dazi ala: Le agi min hulongôgi zandu’â hAlona hi Israel-lîna ni, agi 
hulongôm hawa d’i. Wani agi hagi he d’a hawad’a yam zla d’a vagid’a mAlona hi 
Israel-lîna. Wani tagi mba d’i tchuk simetna. Ata yi máma agi mba wagi ala doli 
Alona nga mi aragi bei ngopa d’uo ni na. 

4Wani suma Filistê-na a djobozi ala: He d’a hawa d’a ami hamizi yam zla d’a 
vamid’a ni me ge? Azi hulong dazi ala: Agi hat ni ngad’a yam ndumba hamulei 
suma Filistê-nid’a, agi hum lora vahl hle tat d’igi tugud’ei d’a a yat ala emorota na, 
agi hum kulom mba lora vahl mi, kayam ni tugud’ei d’a tu ndata ba, ti vagi agi 
kamulei magina wan petna. 

5Agi lagi vama hle tam d’igi tugud’ei d’a a yat ala emorotina na d’igi kulom mba 
nga d’i b’lagagi ambazagid’a na mi, agi hagi ngola mAlona hi Israel-lîna. Dam 
mam mba mi aragi agi kalo magina kandaga magid’a bei ngopa kla. 

6Ni kayam me ba, agi b’alagi hurugi d’igi Faron ki mam suma Ezipte-na a b’al 
huruzi hina ge? Agi djib’eregiya, ni nana ba, Alo máma mi mbazi ndaka kazi gak a 
ar Israel-lâ a i ge? 

7Ki tchetchemba, agi minigi pus ma awilina, agi yogi amuzlei suma aropma mbà 
suma grozina a nga tchapona ad’uzina, suma a gazi nga dju’â kelezi tu d’uo na, agi 
gazi pusâ ad’uziya, agi tchuguzi grozina avo. 

8Agi hlagi zandu’â hi Ma didinina, agi tinim kur pusâ, agi yogi lor ra agi hat he d’a 
hawad’a mAlona yam zla d’a vagid’id’a, agi tchugut kur zanduk ka gora gen 
zandu’â mi. Bugola, agi aragi pusâ mi iya. 

9Agi gologiziya! Le amuzleina a hle wa lovot ta i yam ambas sa Israel-la abo ma 
Bet-Semes-sâ ni, d’obot nala nAlona hi Israel-lâ ba, mi mbei ndak ndata keya. Le a 
hle lovot ta dinga ni, ei mba wei ala ni mamba nga mi djobei vunei ki ndak ndata 
d’i, wani ndak ndata ti mba kei ni vat hawa. 

10Filistê-na a lahle suma azi dazi kazina, a yo amuzlei suma arop suma grozina a 
nga tchapona ad’uzina mbà, a gazi pusâ ad’uziya, a tchuk grozina avo. 

11Azi tin zandu’â hi Ma didinina kur pusâ ki zanduk ka gor ra kulom mba lora nga 
kuad’a ki vama hle tam d’igi tugud’ei d’a a yat ala emorota na na mi. 

12Amuzleina a hle lovot ta Bet-Semes-sa d’ingêr. Azi nga i kur lovot ndata ki 
tchina, a nga i abo mandjuf fuo mi na, abo ma gula d’uo mi. Amulei suma Filistê-
na a i bugol pusâ gak a mbaza ir haga d’a Bet-Semes-sa. 

13Suma Bet-Semes-sâ a nga ze gemena abageya, a we zanduk máma, a le furîd’a. 

14Pusâ mi mbaza hur asinena hi Josue ma Bet-Semes-sâ, mi tchol go kahina d’a 
ngola. Suma kolâ a pat aguna hi pusîna woyo, a hamuzlei suma arop ndazina 
vama ngat buzu ma ngala mi Ma didina. 

15Suma hi Levi-na a hle zandu’â hi Ma didinina kä woi kur pusâ ki zanduk ka gor 
ra ahle suma lora nga kuad’a, a tinizi kä woi yam ahina d’a ngola. Kur bur máma 
tamba suma Bet-Semes-sâ a hahle suma ngat buzu suma ngala kahle suma ngat 
buzu suma dingâ mi Ma didina. 

16Kur bur máma tamba amulei suma Filistê suma vahlâ a we hina, a hulong 
Ekron. 

17Wana nahle suma lor suma a hle tazi d’igi tugud’ei d’a a yat ala emorota na 
suma Filistê-na a hazi he d’a hawad’a mi Ma didina yam zla d’a vazid’ina: tu yam 
azì ma ngol ma Asdot-na, tu yam azì ma ngol ma Gaza-na, tu yam azì ma ngol ma 
Askalon-na, tu yam azì ma ngol ma Gat-na, tu yam azì ma ngol ma Ekron-na mi. 

18Wani kulom mba lora ni ngad’a yam azì ma nglo ma amulei suma Filistê suma 
vahlâ a nga kuana kazì ma nglo ma nga nguid’a ki gulumunina kazì ma kelâ mi. 
Ahina d’a ngol la kur asinena hi Josue ma Bet-Semes-sâ d’a a tin zandu’â hi Ma 
didinina kata, arî vama ge humba gak ini. 

19Ma didina mi ngop suma avo Bet-Semes-sâ, kayam azi gol hur zanduk mama; 
mi tchi suma adigazi dok kid’iziya . Suma a arâ pet a nga tchi tchi ma hohoud’a, 
kayam Ma didina mi ngobozi heî. 

Zandu’â hi Ma didinina mi nga avo Kiriyat-Jarim 

20Bugola, suma Bet-Semes-sâ a dala: Sama mba mi ar tchola avok Ma didina Alo 
ma bei tchod’a ba na ni nge ge? Ei i ki zanduk mama navo hi nge ba, ei walam 
mbei ki sed’ei ge? 

21Azi ge sunda ata suma Kiriyat-Jarim-ma, a dazi ala: Suma Filistê-na a hulongî 
wa zandu’â hi Ma didinina; agi mbeï hlum im sä avo hatagi mbeî. 

1 Samuel 7 

1Kayam ndata, suma Kiriyat-Jarim-ma a mba a hlum a i ki sed’em avo hi 
Abinadap akulo yam yima ndingâ. Azi tin Elazar Abinadap goroma iram vam á 
ngom zandu’â hi Ma didinina. 

SAMUEL AZI KI SAUL 
(7.2–15.35) 

Samuel mi kak ma ngolâ avok Israel-lâ 

2Bugol la a tin zandu’â hi Ma didinina avo Kiriyat-Jarim-mba, mi kak kua bizad’a 
ablaud’a, mi le bizad’a ni dok mbà. Suma pet a nga tchi kuruzi krovo á hulong gen 
Ma didina. 

3Samuel mi de mi Israel-lâ ala: Le agi hulongôgï gen Ma didina ni ki hurugi tu ni, 
agi aragi bei kud’or alo d’a a yat ala Astarte-d’a kalo ma dingâ pet teyo. Agi 
zlabagi ki Ma didina, agi kud’uromî mam tu go. Hina wani, mam mba mi sud’ugi 
woi abo Filistê-na. 

4Ata yi máma Israel-lâ a wal lei kalo ma a yum ala Bäl-lâ kalo d’a a yat ala Astarte-
d’a, a kud’orî Ma didina tu go. 

5Samuel mi he vuna ala: Agi togogi Israel-lâ pet avo Mispa. An mba ni tchen Alona 
kagiya. 

6Azi tok avo Mispa, a gul mbina, a vom mbei avok Ma didina, a d’el tazi bei te 
tena. Kur bur máma a de woi ala azi le tchod’a avok Ma didina. Navo Mispa ba, 
Samuel mi kak ma ngolâ avok Israel-lâ. 

7Kid’a Filistê-na a hum ala Israel-lâ a nga tok Mispa d’a, mazi suma nglona a min 
tazi á ndazi ayîna. Ata yi máma Israel-lâ a hum zla ndata, a le mandarâ abo suma 
Filistê-na, 

8a de mi Samuel ala: Ang ar bei tchen Ma didina Alo meina kei d’i, kayam mi sud’i 
woi abo suma Filistê-na. 

9Samuel mi ve gor timi ma tchapona, mi hum vama ngat buzu ma ngala mi Ma 
didina, mi ngalam mbei pepet, mi tchen Ma didina yam Israel-lâ; Ma didina mi 
humum mi. 

10Wani ata yima Samuel nga mi he vama ngat buzu ma ngala mi Ma didina tua na, 
Filistê-na a mba go á ngruf Israel-lâ. Wani kur bur máma Ma didina mi breyêzi 
ad’enga. Azigar suma Filistê-na a nde tcha tata, a wet ringâ avok Israel-lâ. 

11Azigar suma Israel-lâ a buzugï woi Mispa, a dik Filistê-na gak a mba ad’u Bet-
Kar, a tchazi ngola. 

12Samuel mi hle ahinad’a, mi pat aduk Mispa ki Sen, mi yat ala Ebenezer , mi dala: 
Gak ini Ma didina nga mi ndjuniya. 

13Ni hina ba, suma Filistê-na a hulong yazi kä, kayam me ata yima Samuel mi nga 
ki iram tua na, suma Filistê-na a hulong nga á hlandagad’a hi Israel-lîd’a d’uo d’a, 
kayam Ma didina nga mi ngobozi teteu. 

14Azì ma nglo ma teteng ma suma Filistê-na a yom abo Israel-lâ adjeuna, Israel-lâ 
a hulong a yomu. Tinï ad’ud’a Ekron dei gak mba Gat, Israel-lâ a yo ambas sa 
suma Filistê-na a te kata pet. Kur atchogoi ndata, b’leng nga halasa mba aduk 
Israel-lâ ki suma Amor-râ mi. 

15Samuel mi kak ma ngolâ yam Israel-lâ gak mat mama. 

16Bizad’a ki bizad’a mam nga mi ngui tita Betel, Gilgal ki Mispa á ka sariyad’a kur 
azì ma nglo ma hindi máma. 

17Bugol mi hulong Rama avo hatamu, nga mi ka sariyad’a yam Israel suma kur azì 
mamina mi. Mi min yima ngal ahle suma ngat buzuna mi Ma didina ni kua. 

1 Samuel 8 

Israel-lâ a hal amula 

1Kid’a Samuel mi mbut mamara dad’a, mi tin groma nglod’a avok Israel-lâ. 

2Gorom ma ngolâ a yum ala Joel, ma mbàna a yum ala Abiya. A ka’î avo Berseba á 
ka sariyad’a. 

3Wani groma a nga tit d’igi abuzi na d’i, a nga le d’od’ok beged’a, a nga ve he d’a 
hawad’a gumun abo suma á ka sariya d’a ata yat tuo d’a. 

4Suma nglo suma Israel-lâ pet a tok tazi a i gen Samuel avo Rama, 

5a dum ala: Samuel, ang gola, ang djengî djengâ, grongâ a nga tit d’igi ang na d’i. 
Ki tchetchemba, ang tinimi amulâ á te kami d’igi andjaf suma dingâ a nga le na mi. 

6Samuel tam lum nga djivi yam djop pa azi djobom ala mi tinizi amulâ d’a d’i. 
Samuel mi nde tchen Ma didina. 

7Ma didina mi de mi Samuel ala: Ang hum zlad’a hi Israel-lîd’a, ang lahlena pet 
suma azi dangzina. Azi noyôngî ang ngi, a noyôn ni anu. Azi min ala an tamula 
kazi d’uo d’a. 

8Azi nga le ki angî d’igi a le ki an adjeu kid’a an buzuguzï woi kur ambas sa 
Ezipte-d’id’a na, azi aran ndei á i kud’or alo ma dingâ, azi nga le sun mazi ndata 
gak ini. 

9Ki tchetchemba, ang hum zla mazid’a, ang gazi humaziya, ang vazi humazi kekei 
yam ahle suma amul ma mba mi te kazina mba mi lazizina. 

Samuel mi de woi yam ndak ka amulâ mba mi lata 

10Samuel mi de zla d’a Ma didina mi dumzid’a pet mi suma a djobom amulina, 

11mi dazi ala: Agi wagi vama amul ma mba mi te kagina mba mi luma ba wana: 
Mba mi yogi grogina kad’enga á tit ki pus mam ma dur ayîna, á djang akulumeina 
d’oze á ring avok pus mama tamba. 

12Suma dingâ a mba kak suma te yam suma dubuna, suma dingâ a mba te yam 
suma dok vahlâ, suma dingâ a mba zumum asinemu, suma dingâ a mba zum awu 
mama, suma dingâ a mba zle ahle suma dur ayîna kahlena hi pusîna mi. 

13Mam mba mi yo grogi suma aropma á yor mbul ma his ma afufuîna, á yavuna 
d’oze á gavungôna. 

14Mam mba mi yogi asine magi ma djivina, guguzlu magid’a d’oze agu olif magina, 
mba mi hum mi mam suma nglona. 

15Mam mba mi yo vun awu magi ma dodogo ma kur asinegina ki guguzlu 
magid’a, mba mi hazi mazungeî mama ki mam suma nglona. 

16Mam mba mi yo azungeî magina ki yugunei magina, amuzlei magi suma ad’engâ 
ki koro magina á le sun mamba. 

17Mam mba mi yo ahok magina yazi d’a dodogod’a, agi mba mbud’ugi ni magumei 
mama. 

18Kur bur máma agi mba tchigi yam Ma didina yam amul ma agi manama, wani 
Ma didina mba mi humugi d’i. 

19Israel-lâ a hum nga zlad’a hi Samuel-la d’i, a dum ala: Hawa! Ami minimi 
namulâ mbeî, 

20d’igi andjaf suma dingâ na mi. Amul mamina mba mi kami sariyad’a, mba mi tit 
avoromiya, mba mi i ki sed’emi ata yima dur ayîna mi. 

21Samuel mi hum zla d’a Israel-lâ a data pet, mi dat mi Ma didina. 

22Ma didina mi de mi Samuel ala: Ang hum zla mazid’a, ang tinizi amulâ. Bugola, 
Samuel mi de mi Israel-lâ ala nge nge pî, mi hulong avo hatamu. 

1 Samuel 9 

Saul mi ngaf ki Samuel 

1Kur biza ndata sama ad’u andjafâ hi Benjamin-na mi nga. Ni sama gangrangâ, a 
yum ala Kis, ni Abiyel goroma, Abiyel ni Seror goroma, ni Bekorat gorom ngolona, 
Bekorat ni Afiya goroma mi. 

2Kis goroma mi nga, a yum ala Saul. Nazong ma djif heîna; aduk Israel-lâ pet sama 
kalam ki djifâ nga d’i, mi kal suma pet ki wula mi. 

3Bur tu koro d’a aropma hi Kis-sâ ti vit teyo. Kis mi de mi goroma Saul ala: Ang 
vazong ad’ung tu, i halagï korod’a. 

4Saul kazong mama a i yam ahinad’a kur andaga d’a Efraim-mba, a mba yam 
ambas sa Salisa-d’a, a fat nga d’i, a i yam ambas sa Sälim-mba, a fat nga d’i. 
Bugola, a kal yam andaga d’a Benjamin-nda, wani a fat nga d’uo gak. 

5Kid’a azi mba yam ambas sa Suf-fid’a, Saul mi de mazong mama ala: Ei hulongeî 
avo; d’uo ni, abun mba mi mar zla korod’a, mi djib’er ihî ni kayam eya. 

6Azong máma mi hulong dum ala: Ang djuba! An we kur azì ma avorei wana sama 
djok vun Alona nga kua, ni sama zlam nde yina heîna; ahlena pet suma mam nga 
mi dazina, a nga le ata yazi hina mi. Ki tchetchemba, ei i goleiziya. Dam mba mi 
tagei lovot ta ei mba hleizid’a. 

7Wani Saul mi hulong dum ala: Le ei iya ni, ei i hei ni me mi ma djok vun máma 
ge? Avungôna nga aboi kur bid’imba d’i, he d’a hawa d’a ei mba humzid’a nga d’i. 
Ni me nga aboi ge? 

8Azong máma mi hulong de mi Saul ala: An nga ki bege d’a hap pa gora abon tu; ei 
i humziya; mam mba mi tagei lovot ta ei hlata. 

9(Adjeu aduk Israel-lâ, le sana mi i djop Alona ni, nga mi dala: Ei i gen sama 
wed’a; ni ma a nga yum ini ala ma djok vun Alona na, ni ma adjeu a yum ala ma 
wed’a na.) 

10Saul mi dum ala: Djiviya! Ang mbei ïya! Azi i avo hur azina ata yima sana 
hAlonina mi nga kuana. 

11Kid’a azi tchuk tazi á id’id’a, a ngaf ki yuguneina a buzugï hur azina á i go mbina. 
Azi djobozi ala: Ma wed’a nga ka hî zu? 

12Yuguneina a hulong dazi ala: Â! Mam mba nga avorogi kä wana! Agi b’ad’agi 
atogo! Mam mbei nga avo hatami ini, kayam ini ni bur ma suma a he he d’a hawa 
d’a ngat buzuna ata yima nding ma a tinim iram vamina. 

13Agi kalagi hur azina, agi mba fum avok bei mam djak akulo ata yima nding ma a 
tinim iram vama á te tena. Bei mam mba ba ni, sa nga mi te tena d’i, kayam ni 
mam ba, mi b’e vunam yam ahle suma ngat buzuna tua ba, suma a yazïna a te tua. 
Agi b’ad’agi atogo, agi mba fumu. 

14Saul azi a iya; ata yima a nga kal avona, a ngaf ki Samuel, nga mi i ata yima 
nding ma a tinim iram vama. 

15Avok ka Samuel bei mba tua d’a, Ma didina mi tak Samuel woi yam mbad’a hi 
Saul-la, mi dum ala: 

16Avin aboina hina dedege, ang mba ngaf ki sama Benjamin-na. Ang vom mbulâ 
kam á tinim amula yam man suma Israel-lâ, kayam mi pad’azi woi abo suma 
Filistê-na. Kayam sum mana a yan ala an ndjunuziya, an we ndak mazid’a mi. 

17Wani ata yima Samuel mi we Saul-lâ, Ma didina mi dum ala: Wana ni sama an 
dang kama; ni ma mba mi te yam sum manina. 

18Ata yi máma Saul mi hut go gen Samuel avun azina, mi djobom ala: An nga ni 
tchenengû, ang tagan azì ma sama wed’a mi nga kuana. 

19Samuel mi hulong de mi Saul ala: Ni an ma we máma; agi kalagi avoronu, djagei 
akulo ata yima nding ma a tinim iram vama, agi tagi ki sed’en ini. Ndjivin an mba 
ni hang humba yam zla mang nga ang djobota pet, an mba ni arang ang iya. 

20Wani yam zla koro d’a vit tei ini burâ hindid’a, ang djib’er kat ti; a fat wa da’. 
Wani ki tchetchemba, minda hi Israel-lîd’a ngola ni yam nge ge? Ni kang ang ki 
suma avo habungâ d’uo zu? 

21Saul mi hulong dum ala: An ni ma Benjamin-na; andjavan nandjaf ma akid’eina 
aduk Israel-lâ; sum mana ni suma akid’eina aduk suma hi Benjamin-na pet mi 
d’uo zu? Ni nana ba, ang dan ahle ndazina hina ge? 

22Samuel mi yo Saul azi kazong mama, mi i ki sed’ezi kur gong nga tena, mi hazi 
yima kaka hi suma nglonina, kal suma dok hindi suma mam yazï á te tenina. 

23Samuel mi de mi sama le tena ala: Ang mbei ki hliu ma an hangzi adjï ala: Ang 
tinim mbei vamu na. 

24Sa máma mi hleï ab’alâ kandjaud’a, mi tinizi kä avok Saul. Samuel mi dum ala: 
Hliu ma an ngomongzina avorong wana; ang të ki suma an yazïna. Ni kur bur 
máma ba, Saul mi te tena ki Samuel. 

25Bugola, azi tchuk asezi kä woi ata yima nding ma a tinim iram vama, a i hur 
azina. Samuel mi i ki Saul akulo yam dudura, mi yo siretna ki sed’emu. 

Samuel mi tin Saul amula yam Israel-lâ 

26Tcha ndjivin yorogo tcholol, Saul azi kazong mama a zlit akulo. Samuel mi yï 
Saul akulo yam dudura, mi dum ala: Ang mbeya, an nga ni tining glovod’o. Saul 
azi ki Samuel djak a buzuk a iya. 

27Kid’a azi mbaza ngarad’a avun azinid’a, Samuel mi de mi Saul ala: Ang de 
mazong mangâ mi iza avoreya. Azong mama mi kal avogo. Samuel mi de mi Saul 
kua ala: Ki tchetchemba, ang tchol ka hî; an nga ni vang ad’u ahle suma Ma didina 
mi dandjina. 

1 Samuel 10 

1Samuel mi hle gugur ra mbul la nga abomba, mi vo mbulâ yam Saul, mi vum 
atamu, mi dum ala: Ni Ma didina tamba ba, mi manang tining amula yam sum 
mama . 

2Ata yima ang wal ini ki sed’en wana, ang mba ngaf ini ki suma mbà yam andaga 
d’a Benjamin-nda, go ki Selsa yam asud’a hi Rachel-la. Azi mba dang ini ala: Koro 

d’a ang halata a fat wa. Abung nga mi djib’er kat tuo d’a, wani nga mi djib’erî 
kayam angû, mi nga dala: An le ni nana ba, ni fe gorona ge? 

3Samuel mi dum kua ala: Ang mba iza avok hina nde, ang mbaza ini ad’u agu ma a 
tinim iram vam ma Tabor-râ, ang mba ngaf ini ki suma hindi suma a nga kal avo 
Betel á he vama ngat buzuna mAlonina. Ma dingâ tu nga mi tan b’ogeina hindi, 
ma mbàna mi nga kavungôna abom hindi, ma hindina mi nga kagel la süm 
guguzlud’a kamu. 

4Azi mba gang depa, a mba hang avungôna mbà; ang vum aboziya. 

5Mi dum kua ala: Bugola, ang mba mbaza avo Gibeya-Elohim ata yima Filistê-na a 
nga ki kangâ kuana. Ata yima ang mbaza go ki vun azinina, ang mba ngaf kadesâ 
hi suma djok vun Alonina, a nga tchugï asezi kä woi yam yima nding ma a tinim 
iram vama. Suma a nga lü kadingâ, daliyâd’a, taulâd’a ki gangad’a avoroziya, azi 
tazi a nga djok vun Alona woi mi. 

6Mi dum kua ala: Ata yi máma na wat, Muzu’â hi Ma didinina mba mi mba kangû; 
ang mba djok vun Alona d’igi azi na, ang mba mbut sama dingâ. 

7Ata yima ang mba wahle suma simat ndazina hina petna, ang le vama hurung 
minima, kayam ang wala gagazi, Alona mi nga ki sed’engû. 

8Ang iza avoron Gilgal. An mba ni iza bugol á he vama ngat buzu ma ngala ki 
vama ngat buzu ma zlap darigïd’a; ang djubun sä kua burâ kid’iziya gak an mba ni 
mbaza, an mba ni dang vama ndak ang luma. 

9Ata yima Saul mi wal ki Samuel-lâ, Alona mi mbut hur Saul mbut ta dinga. Ahle 
suma Samuel dazina pet a le kur bur máma baba. 

10Wani ata yima Saul azi kazong mama a mba Gibeya, a ngaf kadesâ hi suma djok 
vun Alonina, Muzu’â hAlonina mi surop yam Saul, mi hut gevezi go, nga mi djok 
vun Alona d’igi azi na mi. 

11Suma pet suma a wum adjeuna a wum mi nga aduk suma djok vun Alona, nga 
mi djok vun Alona mi, a de tazi ala: Vama mba yam Kis goroma ni me ge? Saul mi 
mbut wa ma djok vun Alona zu? 

12Sama ding ma nga kaka avo Gibeya-na mi djop ala: Suma djok vun suma wana 
abuyozi ni nge nge ge? Ata yi máma zla ndata mbut ni zla d’a d’ogola; ti dala: Saul 
mi mbut wa ma djok vun Alona zu? 

13Ata yima Saul vunam mi dap djok vunina, mi i ata yima nding ma a tinim iram 
vama. 

14Abum wiyema mi wum kazong mama, mi djobom ala: Agi igi ni lara ge? Saul mi 
hulong dum ala: Ami ei ni hal korod’a, wani ami fat nga d’i. Ami i djobomi Samuel. 

15Abum wiyema mi djobom kua ala: Ang dan vama Samuel mi dangzina. 

16Saul mi hulong dum ala: Mi dami ala korod’a a fat wa. Wani mi dum nga zla d’a 
Samuel mi dumzi yam leud’id’a d’i. 

Suma a tin Saul amula 

17Samuel mi yi Israel-lâ ala a tok avok Ma didina avo Mispa. 

18Mi dazi ala: Gola! Ma didina Alona hi Israel-lîna mi dala: An buzugï abuyogi 
suma Israel-lâ woi avo Ezipte, an sud’ï abuyogi woi abo leu mazid’a ki leud’a hi 
suma ding suma a lagi ndakina. 

19Samuel mi dazi kua ala: Wani ki tchetchemba, agi noyôgi Alo magi ma sud’ugi 
woi kur bur ma tchona ki bur ma ndakina. Agi dan ala: Ang tinimi amulâ. Djiviya! 
Ki tchetchemba, agi mbeyegi avok Ma didina ad’u andjavagiya, ad’u andjavagiya. 

20Samuel mi mba kandjafâ hi Israel ma lara ge pet avok Ma didina. Ma didina mi 
man andjafâ hi Benjamin-na. 

21Samuel mi mba kandjafâ hi Benjamin ma lara pî avok Ma didina. Ma didina mi 
man andjafâ hi Matri-na. Bugola, Matri groma a mba avok Ma didina. Ma didina 
mi man Saul Kis goroma. Suma a hal Saul, wani a fum nga d’i. 

22Azi djop Ma didina kua ala: Sa máma mi mba nga ka hî zu? Ma didina mi hulong 
dazi ala: Agi gologi aduk ahlena, mi nga ngeid’a kä. 

23Azi ring i vumïya, a mba tcholom aduk sumuna; mam yam kalazi akulo pet. 

24Samuel mi de mi suma toka pet ala: Agi gologiya! Wana ni ma Ma didina 
manama; aduk sum meina pet sama d’igi mam na na nga d’i. Ata yi máma suma 
toka ki zlazi pet a er ad’uzi akulo ala: Amulâ, ar va mi lang ngi! 

25Samuel mi vazi ad’u leu d’a amulâ mba mi tata avorozi woi pet, mi b’irit kä kur 
mbaktumba, mi gat kä kur yima a tinim iram vama avok Ma didina. Bugola, mi de 
mi Israel-lâ nge nge pî mi i avo hatamu. 

26Saul mi i avo hatam Gibeya. Suma d’engzeng suma Alona mi zud’uzina, a tinim 
avo. 

27Wani suma zlazi nga d’uo na a nga dala: Sa máma mba mi sud’i woi ni nana ge? 
Kayam ndata, a golom is, a hum nga he d’a hawad’a d’i, wani Saul mi de nga zla 
d’i. 

1 Samuel 11 

Saul mi kus yam suma Amon-na 

1Nahas amul ma Amon-na, mi mba, mi ndazì ma Jabes ma kur ambas sa Galät-tina 
durâ. Suma Jabes-sâ a dum ala: Ang djin vunang ki sed’emiya; ami gami yami kä 
ad’ung mi. 

2Nahas amul mama mi hulong dazi ala: Djiviya! Le an tcho nge nge pî adigagi iram 
mba ndjufâ woyo ni, bugola, an djin vunan ki sed’egiya. Hina wani, an mba ni 
mbut Israel-lâ pet vama ngula ir suma. 

3Suma nglo suma hur azì ma Jabes-sâ a dum ala: Ang hami burâ kid’iziya, ami i 
sunumi kur andaga d’a Israel-la pet. Le ami fami nga sama sud’umi d’uo ni, ami 
hulongômï geveng tua. 

4Suma sunda a i avo Gibeya, avo hi Saul, azi väd’u zla ndata mi suma; suma kur 
azina pet a wet tchina. 

5Saul mi tcholï abagei hur asinena kamuzlei mama, mi djop ala: Suma a tchi na 
nana ge? Azi vum ad’u zla d’a suma sun suma tcholï Jabes-sâ a mba data. 

6Kid’a Saul mi hum zla ndatid’a, Muzu’â hAlonina mi surop kamu, hurum mi zal 
ngola. 

7Mi yo amuzleina kap, mi pawazi woyo, mi sun suma ki hliwizi abozi kur ambas 
sa Israel-la pet, mi dazi woi ala: Sama i nga ad’u an Saul ki Samuel á dur ayîna 
d’uo na, an mba ni pawam amuzlei mama woi hina dedege. Israel-lâ a le mandarâ 
ngola yam Ma didina, a tok d’igi sama tuna na. 

8Saul mi i Bezek, mi ndumuziya; Israel-lâ ni 300.000, suma Juda-na ni 30.000. 

9A de mi suma sun suma a tcholï Jabes-sâ ala: Agi i dagi mi sum magina ala 
ndjivin falei ami mba sud’ugiya. Kid’a suma sun ndazina a i de zla ndata mi suma 
avo Jabes-sîd’a, azi le furîd’a, 

10a de mi suma Amon-na ala: Ndjivin ami mba mbamiza; agi lagi vama hurugi 
mina ki sed’emiya. 

11Tcha ndjivinda Saul mi wal azigar mama irazi hindi. Kid’a yina lá fod’id’a, azi 
tchuk kur kangâ hi suma Amon-nina, a tchazi gak afata tchol faleya. Suma a arâ a 
b’rau woi yayak, a nga fe suma hina mbà ata yima tuna d’i. 

12Ata yi máma Israel-lâ a de mi Samuel ala: Suma a min ala Saul mi te kei d’uo na 
a nga ni lara ge? Hamï sum ndazina ami tchazi woyo. 

13Wani Saul mi dazi ala: Ar sa mi tchi sa kur bur ma inina d’i, kayam bur ma inina 
ni bur ma Ma didina mi sut Israel-lâ kurâ. 

14Bugola, Samuel mi de mi Israel-lâ ala: Mbei ïgi Gilgal, i dei zlad’a yam amula hi 
Saul-la de d’a dinga. 

15Suma pet a i Gilgal. Ata yi máma, a tinim amula kua avok Ma didina. Ni kua ba, 
azi he vama ngat buzu ma zlap darigïd’a mi Ma didina. Saul azi ki Israel-lâ pet a le 
furîd’a ngola heî. 

1 Samuel 12 

Samuel mi de zla mam mba dabid’a mi Israel-lâ 

1Samuel mi de mi Israel-lâ pet ala: An lagi wa ahlena pet suma agi dan kazina. An 
tinigi wa amulâ kagiya. 

2Ki tchetchemba, wana namul ma mi tit avorogina: Le ni anu ni, an mbut wa 
mamara, abusa deî wa kan mi. Grona a mbut wa suma d’igi agi na mi. An tit 
avorogi kazongôn dei gak ini. 

3Gola! An nga tchola avorogi avok Ma didina kamul ma mam manama wana. Agi 
dagi woi yam vama tcho ma an lagizina; an vamuhl hi sa d’oze koro hi sa zu? An 
mbut ir sa zu? An le vama tcho mi sa zu? An ve he d’a hawad’a gumun á duk iran 
ndei yam zla hi sa zu? Le nga ni, an hulongôgiziya. 

4Israel-lâ a hulong dum ala: Ang mbut nga ir sa d’i, ang le nga vama tcho mi sa d’i, 
ang ve nga he d’a hawad’a abo sa gumun á mbut ir sa d’uo mi. 

5Samuel mi hulong dazi ala: Ma didina kamul ma mam manama ni suma glangâsâ 
kagi ini ala agi fagi nga zla kan ndi. A dala: Nata yad’u, azi ni glangâsâ. 

6Samuel mi hulong dazi kua ala: Ma didin ma le ki Moise azi ki Aron a buzugï 
abuyogi ngolo woi Ezipte-na ni glangâs mana mi. 

7Ki tchetchemba, agi tchologi hina djang avok Ma didina; an nga ni vagi ad’ud’a 
yam sun nda d’ingêr ra pet ta Ma didina mi lat ki agi kabuyogi ngolod’a. 

8Bugol la Jakob ki sum mama a i Ezipte-d’a, abuyogi ngolo a fe djop vuna , a yï Ma 
didina á ndjunuziya. Ma didina mi sun Moise azi ki Aron a buzuguzi woi kur 
Ezipte á tinizi kur ambas sa wanda. 

9Wani abuyogi ngolo a mar yam Ma didina Alo mazina. Kayam ndata, mi hazi woi 
abo Sisera ma ngolâ hi azigar suma Hasor-râ, abo Filistê-na kabo amul ma 
Mowap-ma, a dur ayîna ki sed’eziya. 

10Abuyogi ngolo a yi Ma didina kua á ndjunuziya, a dum ala: Ma didina, ami lami 
tchod’a, ami arang ngei á le sunda malo ma hawa yak ma a yum ala Bäl-lâ kalo d’a 
hawa yak ka a yat ala Astarte-d’a. Wani ki tchetchemba, ang sud’umi woi abo 
mami suma djangûna; ami mba lang sunda. 

11Ata yi máma Ma didina mi sunï Zedeyon, Bedan, Jefte ki an tan Samuel á pad’agi 
woi abo magi suma djangû suma a nguyugina. Ni kayam ndata ba, agi kagagi ki 
halasa kur ambas ndata wana. 

12Kid’a agi wagi Nahas amul ma Amon-na mi mba á dur ayîna ki sed’egid’a, agi 
dan ala: Ami minimi amulâ á te kamiya. Wani Ma didina namul magina. 

13Samuel mi de kua ala: Ki tchetchemba, wana namul ma agi managizina, ni ma 
agi tchenen kama, Ma didina mi tinigiziya wa! 

14Le agi nga gagi yagi kä avok Ma didina, agi nga lum sunda, agi nga humum 
vunamu, agi nga tchilagi yam vun ma he mama d’uo, agi kamul magina agi nga 
tid’igi bugol Alo magina mi ni, ni djiviya. 

15Wani le agi nga humum vunam mbuo, agi nga tchilagi yam gat mamba mi ni, Ma 
didina mba mi ngobogi d’igi mi ngop abuyogi ngolo adjeu na mi. 

https://es.bibles.org/mpg-AB/1Sam/12#1Sam.12.8!f.1


493 

 

 
Bible azumeina 

© 1999, Alliance Biblique du Tchad 

 

 

 

16Ki tchetchemba, agi tchologi ka hî hina djang á we vama atchap ma ngol ma Ma 
didina nga mi lagizi iragi kä wana. 

17Ei ni kur yima ze gemena d’uo zu? An nga ni tchen Ma didina mam mba mi sunï 
ini alona mba mi se mi breî mi. Hina agi mba wagi ini ala agi halagi amulâ doli agi 
lagi ni tcho d’a ngola avok Ma didina. 

18Samuel mi tchen Ma didina ata yi máma; Ma didina mi sunï alona mi breyâ, mi 
se mi. Suma pet a le mandara Ma didina azi ki Samuel, 

19a de mi Samuel ala: Ang tchen Ma didina Alo mangâ yam ami azungeî mangâ, 
kayam ami bomi woi d’i; ami lami tcho d’a ngola yam ndrata kua, kayamba ami 
halami amulîd’a. 

20Samuel mi hulong dazi ala: Agi lagi mandar ri; agi lagi tchod’a gagazi, wani ar 
agi walagi woi ki Ma didina d’i, ar agi lúm sunda ki hurugi pet. 

21Ar agi walagi woi ki sed’em á le sunda malo ma hawa yak ma ndak á ndjun sa 
d’oze ma ndak á sut sa d’uo na d’i, kayam mam mi alo ma hawa ya’â. 

22Ma didina mba mi aragi woi d’i, kayam simiyêm ma nde yinina; kayam ni mam 
tamba ba, mi min mbud’ugi sum mama. 

23Wani an nga ni ve tan ad’enga ped’et á tchen Ma didina kagiya. Le d’uo ni, an le 
ni tchod’a avoromu. Wani an mba ni tagagi lovot ta djivi d’a d’ingêra. 

24Agi djib’eregi yam ad’enga hi Ma didinid’a, agi lum sunda ki gagazid’a ki hurugi 
pet, agi djib’eregi yam ahle suma nglo suma atchapma pet suma mam lazi kagina 
mi. 

25Wani le agi nga lagi tchod’a ni, agi mba b’lagagi woi kamul magina. 

1 Samuel 13 

Saul dur ayîna ki Filistê-na 

1 2Saul mi man suma aduk Israel-lâ 3000. Suma 2000 a kak ki sed’em Mikmas, a 
kak yam ahina d’a Betel-la mi; suma 1000 a kak ki Jonatan avo Gibeya d’a 
Benjamin-nda. Saul mi tchuk Israel suma a arâ a i avo hataziya. 

3Bur tu Jonatan mi tchi ma ngolâ hi azigar suma Filistê suma a nga kaka avo 
Geba-na ; suma Filistê-na pet a huma. Ata yi máma Saul mi sun suma sunda á bu 
adifa kur andagad’a pet, mi dala: Ar suma Hebre-na a huma! 

4Israel-lâ pet a hum ala Saul mi tchi ma ngolâ hi azigar suma Filistê-na, mi djiu wa 
ayîna hi Filistê-na akulo kaziya. Ata yi máma azigar suma Israel-lâ pet a tok gen 
Saul avo Gilgal. 

5Suma Filistê-na a tok tazi á dur ayîna ki Israel-lâ. Pus mazi ma hakulumeina ni 
30.000; sum mazi suma djang akulumeina ni 6000; azigarâ ablawazi ni d’igi les 
ma avun alum ma ngolîna na. Azi mba a lak Mikmas abo ma yorogona hi Bet-
Aven-na. 

https://es.bibles.org/mpg-AB/1Sam/14#1Sam.13.1!f.1
https://es.bibles.org/mpg-AB/1Sam/14#1Sam.13.3!f.1

6Israel-lâ a wala azi navun bad’a, kayam suma Filistê-na a hebezi ped’et. Kayam 
ndata, nge nge pî mi hal yi mam ma ngei tama, suma dingâ aduk ahuniyôna, suma 
dingâ aduk azlupa, suma dingâ kur golongeî suma adjeuna, suma dingâ kur yima 
ngeid’a teteng mi. 

7Hebre suma dingâ a djak alum ma Jurdê-na, a ngei tazi yam andaga d’a Gat-ta ki 
d’a Galät-ta. Wani Saul mi nga Gilgal tua; azigar mama pet a nga zlak abo 
mandarâ. 

8Saul mi djup burâ kid’iziya yam bur ma Samuel mi ngamzina. Wani Samuel mi 
mba nga Gilgal li; azigarâ a ar Saul, a nde b’raud’a. 

9Ata yi máma Saul mi dazi ala a humï ahle suma ngat buzuna á he he d’a hawa d’a 
ngala ki he d’a hawa d’a ngat buzu d’a zlap darigïd’a kAlonid’a; mam tamba mi he 
he d’a hawa d’a ngala. 

10Ata yima abom dap he he d’a hawad’ina, Samuel mi mba; Saul mi d’ugulom á 
gum depa. 

11Samuel mi dum ala: Ang le ni me ge? Saul mi hulong dum ala: An we azigarâ a 
aran a nde b’raud’a, ang pî mba nga kur bur ma ang ngama d’i, an we Filistê-na a 
nga toka avo Mikmas mi. 

12Ata yi máma an djib’er ala Filistê-na a mba ndami durâ avo Gilgal bei an le 
vama le Ma didina tam djivid’ina. Ni kayam ndata ba, an tan hle zla ndata kan á he 
he d’a hawa d’a ngala. 

13Samuel mi dum ala: Ang le ni sun nda lilid’a; ang ngom nga vun ma he ma Ma 
didina Alo mangâ hangzina d’i. Le ang ngomom á djïya ni, Ma didina mba mi he 
lovota mandjavang á te yam Israel-lâ didin. 

14Wani ki tchetchemba, leu manga mba d’i kak didin ndi; Ma didina mi man wa 
sama mam hurum minima, mi tinim wa amula yam sum mama. Ni kayamba ang 
ngom nga vun mam ma hed’a d’uo d’a. 

15Samuel mi tchol Gilgal, mi i Gibeya d’a Benjamin-nda. Saul mi ndum azigar 
suma a nga ki sed’ema; azi ni go ki kikis karagaya. 

16Saul ki goroma Jonatan ki azigar suma ar ki sed’ezina, a ar kaka Geba d’a 
Benjamin-nda, wani Filistê-na a nga laka Mikmas. 

17Bur tu azigar suma Filistê-na a buzugï woi kur kang mazina adesâ hindi á b’lak 
yina. Ma avo’â mi hle lovot ta abo ma Ofra-na d’a yam andaga d’a Suwal-la. 

18Ma mbàna mi hle lovot ta Bet Horon-nda, ma hindina mi hle lovot ta ir haga d’a 
i kur lovot ta i kur hor ra Seboyim-mba abo ma hur fulîna. 

19Kur biza ndata kur ambas sa Israel-la pet, sama tchaf nga kua d’i, kayam Filistê-
na a min ala Hebre-na a zle mbigeu d’a fiyak koze asapa d’i. 

20Israel ma lara ge pî nga mi i ad’u tchafa hi Filistê-na á tchi si kawei mamba, diga 
mama, andjet mama, d’oze djiga mama woyo. 

21Gura hi si kaweid’id’a, ki d’a hi diganid’a, ki d’a hi kawei ma siyam hindinid’a, ki 
d’a handjetnid’a, d’oze d’op si leleuna, gurzu mazid’a ni bege d’a hapa mbàmbà. 

22Kayam ndata, kur bur ma dur ayîna, azigar suma a nga ki Saul azi ki Jonatan-na 
a nga ki mbigeud’a kasap pi; a nabo amulâ Saul azi ki goroma Jonatan hol. 

23Azigarâ hi Filistê-nina adesâ tu mi nde mi i kak ndjola avun lovot ta kal yam 
ahina d’a go ki Mikmas-sa. 

1 Samuel 14 

Jonatan mi tchi azigar suma Filistê-na 

1Bur tu Jonatan Saul goroma mi de mazong mam ma mi zim ahle mam suma dur 
ayînina ala: Ang mbei ï ata adesâ hi azigarâ hi Filistê ma sä abo hina. Wani mi de 
nga abum mbi. 

2Saul mi nga kaka ir haga d’a Gibeya-d’a ad’u agu ma a yum ala grenat ma nga 
Migron-na. Azigar suma ki sed’ema a ni go ki kikis karagaya. 

3Ma ngat buzu ma nga ata yi mámina ni Ahiya Ahitup goroma, mi nga ki baru d’a 
efod’a atamu. Mam mi Fines gorom ngolona. Ni Eli ma ngat buzu ma nga avo Silo 
adjeuna gorom ngolo ma mbàna. Ikabot ni Ahiya abum wiyema. Wani aduk 
azigarâ sa we nga ala Jonatan mi iya d’i. 

4Avun lovot ta kal yam ahina d’a Jonatan mi i ata ades azigarâ hi Filistê-nid’a, 
ahuniyô suma dingâ mbà nga kua; d’a hid’a a yat ala Bozes, d’a mbàd’a a yat ala 
Sene. 

5D’a avoka nabo ma norâ ir Mikmas, d’a mbad’a nabo ma sutna ir Geba. 

6Jonatan mi de mazong mama ala: Ang mbei i ata ades azigar suma bei ngat 
bayâd’ina. Dam Ma didina mba mi ndjuniya. Le ei ablaud’a d’oze akid’eid’a pî, 
vama d’el Ma didina á kus ayînina nga d’i. 

7Azong máma mi hulong dum ala: Ang lahlena pet suma ang hurung minizina. 
Ang iya, an tit ad’ung d’igi ang hurung min na. 

8Jonatan mi dum ala: Djiviya! Ei ï ata sum ndazina, ei tageizi teya. 

9Le azi dei ala: Agi tchologi sä abogina gak ami imiza atagiya ni, ei tcholei ata yi 
máma; ei i atazi d’i. 

10Wani le azi dei ala: Agi mbeyegï atamiya ni, ei ïya, kayam ni vama taka woi ala 
Ma didina heizi wa aboya. 

11Azi djak a i tak tazi mi Filistê-na. Sum ndazina a de tazi ala: Gola! Hebre suma a 
ngei kä kur zulina a buzugï woi wana! 

12A de mi Jonatan azi kazong mama ki delezi akulo ala: Agi mbeyegi atamiya; ami 
mba tagagi va tu! Ata yi máma Jonatan mi de mazong mama ala: Ang mbei 
blogonu. Ma didina mi hazi wa abo Israel-lâ. 

13Jonatan mi djak akulo yam ahinad’a ki dramba, azong mama nga mi i blogomu. 
Filistê-na a nga puk kä abo durâ hi Jonatan-na, azong mama nga blogom nga mi 
dogoziya. 

14Nde d’a Jonatan azi kazong mam ma ndazi ayîna avoka, a tchi Filistê-na d’igi 
dok mbà na. Yima a tchazi kuana ndak ir palumba tu. 

15Suma kur kangîna pet ki suma nga woi abuna kablaud’a hi suma pet a nga 
zlaga. Azigar suma a nga ngom yinina ki azigar suma a i á b’lak yinina a zlak mi. 
Andagad’a yira; azi le mandarâ ngola. 

Israel-lâ a kus yam Filistê-na 

16Suma ndjola hi Saul suma a nga avo Gibeya d’a Benjamin-ndina, a we ablaud’a 
hi Filistê-nid’a ti b’rau woi vivreng, nge nge pî mi i iram vamu. 

17Ata yi máma Saul mi de mi azigar mama ala a ndum suma, a we ni nge ba, mi 
nga adigazi d’uo ge? Azi ndumuziya; Jonatan azi kazong mama a nga d’i. 

18Saul mi de mi ma ngat buzuna Ahiya ala mi hleï zandu’â hAlonina ka hî. Mi de 
na ni kayam me kur bur máma zandu’â hAlonina mi nga tinda kur kangâ hi Israel-
lîna. 

19Kid’a Saul nga mi de zlad’a mi ma ngat buzuna tua d’a, siwel la kur kangâ hi 
Filistê-nid’a nga d’i i avogovogo. Kayam ndata, Saul mi de mi Ahiya ala mi djop 
Alona deï d’i. 

20Saul mi tok azigar mama, a i dur ayîna. Azi fe suma Filistê-na a nga durï tazi 
tata, a tchi tazi ngola heî. 

21Hebre suma a nga aduk Filistê-na adjeuna, ni suma a nga aduk azigar mazinina, 
a zlap ki Israel suma a nga ad’u Saul azi ki Jonatan-na. 

22Israel-lâ pet suma a ngei yam ahina d’a Efraim-mbina, a hum ala Filistê-na a 
wet wa ringâ, azi i ad’uzi á durâ mi. 

23Kur bur máma Ma didina mi had’enga mi Israel-lâ á kus ayîna; ayî máma mi i 
gak mi kal lei yam Bet-Aven. 

Azigar suma Israel-lâ a sut Jonatan 

24Kur bur máma Israel-lâ a fe ndaka, kayam Saul mi gunuzi ala: Sama te tena bei 
afata mbut fladege avok bei an sä atchugulun ki man suma djangûnina, sa máma 
gunda vumu. Sa tu pî, mi te nga va d’i. 

25Suma pet a i aduk agud’a. Ata yi máma a fe mbul ayuma nga mi sor kä andaga. 

https://es.bibles.org/mpg-AB/1Sam/14#1Sam.14.18!f.1

26Kid’a azigarâ a tchuk aduk agud’id’a, mbul ayuma nga mi djang kä, wani sa tu 
adigazi ma djom á ted’ina nga d’i, kayam suma pet a nga le mandara gunda. 

27Wani Jonatan mi hum nga d’ala abum gun suma d’a d’i. Mi hle totogo d’a 
abomba, mi djo mbul ayuma, mi sobomu; ata yi máma iram d’igila. 

28Sana tu aduk azigarâ mi dum ala: Abung gun suma ala: Le sa te va ini ni, gunda 
vumu. Ni kayam ndata ba, suma pet a seî wana. 

29Jonatan mi hulong dum ala: Abun mi mba ni ndaka yam sum meina. Gola! An 
iran d’igil wana! Ni kayamba an te mbul ayumid’a. 

30Ladjï azigarâ pet a tahle suma azi yozi abo sum mazi suma djangûnina ini ni, a 
mba tchi ini Filistê-na kal luo zu? 

31Kur bur máma Israel-lâ a dur Filistê-na tinï ad’ud’a Mikmas dei gak a mba 
Ajalon. Azi seî heî, 

32a nde yo ahlena hi Filistê-nina, a yo aho’â, amuzleina ki grozina, a ngad’azi ata 
yi máma, a mud’uzi ki buzuwaziya. 

33Suma a de mi Saul ala: Suma a le wa tchod’a avok Ma didina, kayam a nga mut 
ahlena ki buzuwaziya. Amulâ Saul mi er ad’um akulo ala: Agi ni suma mbut ira! 
Agi ligid’anï ahina d’a ngola ka hî atogo. 

34Bugola, mi dala: Agi igi aduk suma, agi dazi ala a mbei gevenu, nge nge pî 
kamuhl mama, d’oze timi mama, a mbei ngad’azi ka hî, a mud’uzi bei azi le 
tchod’a avok Ma didina tala azi mud’uzi ki buzuwazi tutumbu d’a. Kur andjege 
ndata nge nge pî mi mba ki va mama á ngad’am ata yi máma. 

35Saul mi min yima ngal ahle suma ngat buzuna mi Ma didina; ni yima ngal ahle 
suma ngat buzu ma avok ma mam minim mi Ma didinina. 

36Saul mi dazi ala: Ei i ata Filistê-na andjege d’a wanda, ei i hurumuzi gak yina fo 
mbeî, ei arei sa karid’a d’i. Azigar mama a hulong dum ala: Ang lahlena pet suma 
ang hurung minizina. Wani ma ngat buzuna mi dazi ala: Ei djobei Alona tua. 

37Kayam ndata, Saul mi djop Alona ala: Djivid’a an i ata Filistê-na zu? Ang mba 
hazi abomi zu? Wani kur bur máma Alona mi hulongôm nga humba d’i. 

38Saul mi yi suma nglo suma avok sumina pet gevemu, mi dazi ala: Agi halagi 
ad’ud’a djiviya, wagi ad’u tcho d’a a lat ini ndata. 

39An gun tan ki Ma didin ma bei matna ma suta hi Israel-lîna ala sama le tcho 
ndatina, le ni gorona Jonatan pî, a tchumu. Aduk azigarâ pet, sa hulongôm nga zla 
d’a de d’i. 

40Saul mi dazi ala: Agi pet tchologi woi abo tu; ami ki gorona Jonatan tcholomi 
woi abo tu mi. A hulong dum ala: Ang le d’igi ang min na. 

41Saul mi djop Alona hi Israel-lîna ala: Ni kayam me ba, ang han humba ini d’uo 
ge? Ma didina Alona hi Israel-lîna, ang han humba ki togina. Le tcho ndata tcholî 

ata Jonatan d’oze anu ni, ang han humba ata vama a yum ala Urima ; le d’i tcholî 
ata azigarâ ni, ang han humba ata vama a yum ala Tumima na. Zla ndata nde ni 
yam Jonatan azi ki Saul; azigarâ a buzuk kei hawa. 

42Saul mi dazi ala: Agi lagi togina yam ami ki Jonatan. Togina nde yam Jonatan. 

43Ata yi máma Saul mi djop Jonatan ala: Ang tagan vama ang luma. Jonatan mi 
hulong dum ala: An djo mbul ayuma avun totogo d’a abonda, an tumu. Gola! An 
ndak á tchid’a. 

44Saul mi dum ala: Le ang Jonatan a tchang nga d’uo ni, Alona mi kan sariya d’a 
ngola kanu. 

45Wani azigarâ a de mi Saul ala: Jonatan ma kus ayî ma ngolâ á sut Israel-lâ wa na, 
mi ndak á tchid’a zu? Nga na d’i! Ki simiyê Ma didin ma bei matna, ami min tumus 
sa kamba tu pî ti nde kä d’i, kayam mam dur ayîna kur bur máma ni kad’enga 
hAlonid’a. Ni hina ba, azigarâ a prut Jonatan ndei avun matna. 

46Saul mi ar bei i ata Filistê-na; suma Filistê-na a hulong avo hataziya. 

Saul kus yam mam suma djangûna 

47Bugol la Saul mi kak amula yam Israel-lîd’a, mi dur ki mam suma djangû suma a 
nguyuma, nala, ki suma Mowap-ma, ki suma Amon-na, ki suma Edom-ma, 
kamulei suma Soba-na, ki suma Filistê-na. Ata yima lara ge pet mi kus kaziya. 

48Kur bur tu mi tak ad’eng mamba woi mi suma Amale’â, mi duruziya, mi prut 
Israel-lâ woi abo suma a nga hurum ahle mazinina mi. 

Suma avo hatama 

49Saul grom suma andjofâ ni Jonatan, Jisvi ki Malkisua; grom suma aropma ni 
mbà, d’a ngola a yat ala Merap, d’a gora a yat ala Mikal. 

50Saul amamba ni Ahinowam, ndat ni Ahimas goromba. Azigar mama ngolâ a 
yum ala Apner, ni Ner goroma, ni Saul abum wiyema. 

51Kis Saul abum ki Ner Apner abum ni Abiyel groma. 

Saul mi dur Filistê-na 

52Kid’a Saul nga kur amul mambid’a, nga mi dur ayî ma tchona ki Filistê-na. 
Kayam ndata, Saul le mi we sama ad’engâ d’oze sama ndak mandjufîna ni, mi 
vum azigar mama. 

1 Samuel 15 

Saul mi dur suma Amale’â 

1Samuel mi de mi Saul ala: Ni an ba, Ma didina mi sununï kambei á manang á 
tining amula yam sum mama Israel-lâ. Kayam ndata, ang huma; an nga ni dang 
zla mamba. 

https://es.bibles.org/mpg-AB/1Sam/14#1Sam.14.41!f.1

2Wana ni zla d’a ded’a hi Ma didin ma ad’engêm kal petnid’a: Mi dala: An djib’er 
yam vama suma Amale’â a lum ki Israel-lâ kid’a a d’el lovota avorozi ata yima azi 
buzugï woi kur Ezipte-d’ina. 

3Ki tchetchemba, ang i atazi durâ, ang b’lagazi woi kahle mazina pet bei we hohou 
sa ba; andjofâ karopma ki gugurei suma abo asuyozina, amuzleina ki tumiyôna, 
djambala ki korona, ang tchazi woi pepet. 

4Saul mi yi azigarâ mi ndumuzi avo Telaim. Azigar suma mayâd’a a ni 200.000; 
suma Juda-na a ni 10.000. 

5Saul mi i ki sed’ezi avo Amalek; azi ngei tazi kä kur toliyon nda sod’a. 

6Bugola, mi de mi suma Ken-na ala: Agi kagagi aduk suma Amale’â d’i; agi walagi 
woi ki sed’eziya; an min tchagi zlapa ki azi d’i, kayam agi lagi djivid’a mi Israel-lâ 
kid’a azi buzugï woi Ezipte-d’a. Suma Ken-na a wal lei ki suma Amale’â. 

7Ata yi máma Saul mi dur Amale’â, tinï ad’ud’a Havila dei gak a mba Sur abo ma 
yorogona hi Ezipte-na. 

8Mi vamul mazina Agak ariya, mi tchi sum mama woi pet. 

9Wani Saul ki azigar mama a ar Agak bei tchid’a kahlena pet suma djivina aduk 
d’uwarâ, nala, amuzleina, tumiyôna kahok suma gangrangâ, gro tumiyôna 
kahlena pet suma djivina; azi b’la’î ahle suma tcho suma zlazi nga d’uo na woi hol. 

Alona mi noî Saul leyo 

10Ata yi máma Ma didina mi de mi Samuel ala: 

11An mbut hurun hata kayamba an man Saul ni tinim amulid’a, kayam mam wal 
lei ki sed’enu, nga mi tit yam vun man ma hed’a d’i. Samuel hurum hat ngola; kur 
andjege ndata mi tchi avok Ma didina ngola. 

12Ki yorogo tcholola mi i á ngaf ki Saul. Mi hum ala Saul mi i wa Karmel, mi 
pahinad’a á yï simiyêmu, mi tchol mi i Gilgal. 

13Kid’a Samuel mi mbaza gevemba, Saul mi dum ala: Ar Ma didina mi b’e vunam 
kangû; an le wa vama Ma didina mi han vuna kama. 

14Samuel mi dum ala: Le ni na ni, tchina haho’â ki ma hamuzleina ma an nga ni 
humum wana ni ma me d’ei ge? 

15Saul mi hulong dum ala: Azigarâ a yozï nabo suma Amale’â; azi ar ahok suma 
djivina kamuzlei suma djivina á ngad’azi buzuna mi Ma didina Alo mangâ. Ad’uzi 
d’a ara ami b’lagazi woi pepet. 

16Samuel mi de mi Saul ala: Ang bä! An nga ni dang vama Ma didina dandji kur 
andjege d’a kamid’ina. Saul mi dum ala: Ang dë. 

17Samuel mi dum ala: Adjeu d’a ang gol tangî va d’uo d’a ang mbut nga amulâ yam 
andjafâ hi Israel-lîna d’uo zu? Ni Ma didina ba, mi tining amulâ yam Israel-lâ d’uo 
zu? 

18Wani Ma didina mi tagang lovot ta ang tit kuad’a, mi sunung ala ang b’lak 
Amalek suma tchona woyo, ang duruzi ayîna gak ang b’lagazi woi kakaf. 

19Ni kayam me ba, ang hum vun Ma didina d’uo ge? Ni kayam me ba, ang nde yam 
ahlena hurumba, ang le vama le Ma didina tam djivid’a d’uo na ge? 

20Saul mi hulong de mi Samuel ala: An le sunda yam vun ma he ma Ma didina 
handjina gagazi, an tit kur lovot ta mam tagandjid’a, an tchi suma Amale’â woi 
pet, an arî amul mazina Agak hol, an mba ki sed’em ka hî. 

21Wani azigar mana a yoï ahle suma djivina aduk aho’â kamuzleina d’igi he d’a 
hawa d’a ngad’a yam ahle suma avok suma b’lagazi woina na á ngad’azi buzuna 
mi Ma didina Alo mangâ ka hî avo Gilgal. 

22Samuel mi dum ala: Na ni Ma didina tam mbi lum djivid’a yam he d’a hawa d’a 
ngala ki vama ngat buzuna kal ge yam mba kä ad’u zla mambid’a zu? Nga na d’i! 
Wani ge yam mba kä d’a kal ahle suma ngat buzuna; hum vun Alona kal ahok 
suma mbul suma a ngad’amzina. 

23So vuna ni tcho d’a ngola d’igi ang djop mi fileina na; yam mba ad’enga ni tcho 
d’a ngola d’igi ang tuwalî fileina na mi. Kayamba ang ge vun Ma didina woi d’a, 
Ma didina nga mi gang ngei mi; ang mba kak amula yam sum mama d’uo d’a. 

24Saul mi de mi Samuel ala: An le tchod’a, an tchila yam vun ma hed’a hi Ma 
didinina ki gat manga, kayam an le mandara azigarâ, an hum zla mazid’a. 

25Ki tchetchemba, an nga ni tchenengû, ang vat hurung ngei kan yam tcho ndata, 
ang mbei i ki sed’enu, kayam an i ni kud’or Ma didina ka hî. 

26Samuel mi hulong dum ala: An nga ni i ki sed’eng ngi! Kayam ang ge vun ma 
hed’a hi Ma didinina woyo, Ma didina mi gang wa woi mi, kayam ang kak amula 
yam Israel-lâ d’uo d’a. 

27Ata yima Samuel mi mbut iram á id’ina, Saul mi vum vun baru mam mba ngola; 
ti hawâ. 

28Ata yi máma Samuel mi dum ala: Ma didina mi haû wa ini leu manga woi aduk 
Israel-lâ, mi hat wa mi sama djivi ma kalang angâ. 

29Ma didin ma subura hi Israel-lîna nga mi ka zlad’a d’i, nga mi djok djib’er 
mamba d’igi sana na d’uo mi. 

30Saul mi de kua ala: An le tchod’a. Wani an nga ni tchenengû, ang han ngola avok 
suma nglona hi azigar manina ki Israel-lâ; ang mbei i ki sed’enu, kayam an i 
kud’or Ma didina Alo mangâ. 

31Samuel mi hulong mi i ki sed’emu; Saul mi kud’or Ma didina. 

32Bugola, Samuel mi dazi ala: Agi mbanï Agak amul ma Amale’â. Agak mi mba 
gevem ki furîd’a , nga mi djib’er ala: Gagazi, aglara hi matnid’a kal lei da’ ! 

https://es.bibles.org/mpg-AB/1Sam/16#1Sam.15.32!f.1
https://es.bibles.org/mpg-AB/1Sam/16#1Sam.15.32!f.2

33Samuel mi dum ala: D’igi mbugiyo mang suma fuyogeina a ar aropma bei grona 
na, asung mba d’i ar bei gorâ na mi. Samuel mi ngat Agak kä woi avok Ma didina 
avo Gilgal. 

34Samuel mi hulong Rama, wani Saul mi hulong Gibeya avo hatamu. 

35Samuel mi mit ni bei mi hulong gen Saul ba, kayam hurum b’lak yam Saul heî. 
Ma didina mi mbut hurum hata kayamba mam tin Saul amula yam Israel-lîd’a. 

1 Samuel 16 

SAMUEL AZI KI DAVID 
(16.1-13) 

Alona mi tin David amul ma awilina 

1Ma didina mi de mi Samuel ala: Ni mindja ba, ang mba ar bei tchi yam Saul ma 
an pad’am mbei ala mi kak amul ma Israel-lâ d’uo na ge? Ang hle gugur mang nga 
mbulâ abongû, ang tchola; an nga ni sunung avo hi Jesse ma Betelehem-ma, 
kayam an fe nga amul ma nde irana aduk groma. 

2Wani Samuel mi hulong dum ala: An mba ni i ni nana ge? Le Saul mi huma ni, 
mba mi tchanu. Ma didina mi dum kua ala: Ang vamuhl hla weid’a ad’ungû, ang 
dala ang i han ni he d’a hawa d’a ngat buzuna. 

3Ang yi Jesse ata yima ngat buzu máma; an mba ni tagang vama ang luma. Ang 
mba vo mbulâ yam ma an mba ni dang kam á tinim amulina. 

4Samuel mi le d’igi Ma didina mi dum na. Kid’a mi i Betelehem-mba, suma nglo 
suma kur azinina a d’ugulomu, a nga ki mandarâ, a djobom ala: Ang mba ni hawa 
ko zu? 

5Mi hulong dazi ala: Â, an mba ná he he d’a hawa d’a ngat buzuna mi Ma didina. 
Agi mbud’ugi tagi yed’et yam he d’a hawa d’a ngat buzu ndata, agi mbeyegï 
blogonu. Samuel mi mbut Jesse ki groma yed’et, mi yazi á te te ma ngat buzu 
máma mi. 

6Ata yima azi mbana, Samuel mi we Eliyap, mi djib’er ala: Gagazi, ni ma Ma didina 
manama! 

7Wani Ma didina mi de mi Samuel ala: Ang djib’er yam djif mama ki fiyak mamba 
d’i, kayam an noyômu, kayam an nga ni we ni d’igi suma a we na d’i. Azi we ni ir 
sana abua, wani an we ni hur sana krovo. 

8Jesse mi yï Abinadap á kal avok Samuel, wani Samuel mi dala: Ma didina mi 
manam nga d’uo mi. 

9Jesse mi de mi Samma á kal avok Samuel, wani Samuel mi dala: Ma didina mi 
man nga máma d’uo mi. 

10Jesse mi de mi grom suma kid’iziyana á kal avok Samuel tutu pet, wani Samuel 
mi de mi Jesse ala: Ma didina mi man nga sa adigazi tu d’i. 

11Bugola, mi djop Jesse ala: Grongâ ni hina go zu? Jesse mi hulong dum ala: Ma 
tobona ar nga, mi sä pol tumiyôna. Samuel mi dum kua ala: Ang ge sunda 
halamïya; bei mam mba ba ni, ei mba kagei kä á tei te ma ngat buzuna d’i. 

12Jesse mi mbam eya. David ni sama afefetna, mi djif ir suma heî mi. Ma didina mi 
de mi Samuel ala: Ni mamu! Ang tchola, ang vo mbulâ kam á tinim amula. 

13Samuel mi hle mbulâ, mi vom yam David avok b’oziyoma. Muzu’â hi Ma 
didinina mi ve David, mi kak ki sed’em kur bur máma gak kur bur ma avo’â mi. 
Bugola, Samuel mi hulong avo Rama. 

SAUL AZI KI DAVID 
(16.14–31.13) 

David mi mbut ma sunda hi Saul-lâ 

14Muzu’â hi Ma didinina mi wal lei ki Saul; Ma didina mi sunï muzuk ma tchona 
nga mi lum ndaka. 

15Azungeîna hi Saul-lâ a dum ala: Gola! Muzuk ma tcho ma tcholï ata Alonina nga 
mi lang ndaka. 

16Salamina, ang hami vuna, ami halang sama we bu adingîna tu. Hina wani, 
lemuzuk ma tcho ma tcholï ata Alonina mi mba atangû ni, ni mam ba, mba mi bu 
adingâ. Hina wani, tang mba d’i tuga. 

17Saul mi hulong de mazungeî mama ala: Agi ï halagi sama djivi ma bu adingâ, agi 
mbeyendjïya. 

18Aduk azungeî mama sana tu mi hulong dum ala: An we sana tu, ni Jesse ma 
Betelehem-ma goroma, ni sama we bu adingâ djivid’ina, ni sama ad’eng ma 
gangrangâ, ni sama durâ, ni ma de zla d’a djivid’ina, ni ma djifâ mi; kal pet, Ma 
didina mi nga ki sed’emu. 

19Saul mi ge sunda mi de mi Jesse ala: Ang hanï gorongâ David ma pol tumiyôna! 

20Jessemi ve korona, mi yo avungôna, agela ki süm guguzlud’a kahuna tu kamu, 
mi hazi mi goroma David ala mi i hazi mi Saul. 

21David mi mba avo hi Saul, mi kal kur sun mamba. Saul tam mbi lum djivid’a heî 
kamu, mi mbud’um sama mi zim ahle mam suma dur ayînina. 

22Saul mi ge sunda, mi de mi Jesse ala: An tchenengû, ang ar David mi kak kur sun 
manda, kayam tan ndi lan djivid’a heî kamu. 

23Wani ata yima muzuk ma tcho ma tcholï ata Alonina mi mba wa yam Saul-lâ, 
David mi hlading mama, mi nde mi bumu. Hina wani, Saul tam mbi 
tuga, muzuk ma tchona mi aramu. 

1 Samuel 17 

Goliyat zut Israel-lâ á durâ 

1Suma Filistê-na a tok azigar mazina á dur ayîna. Azi tok avo Soko kur Juda, a tin 
kang mazina avo Efes-Damim, aduk Soko ki Azeka. 

2Wani Saul ki azigar suma Israel-lâ a tok tazi a vanguvora kur hor ra Ela-d’a, azi 
ndjar á dur ayîna ki Filistê-na. 

3Filistê-na a nga yam ahinad’a abo tu, Israel-lâ a nga yam ahinad’a abo hî mi, hora 
nga adigaziya. 

4Wani azigar ma Filistê-na mi nde woi avun kangâ á zut Israel-lâ á durâ. Ni sama 
Gat-na, a yum ala Goliyat. Fiyagamî go ki metred’a hindi. 

5Mi klup djum mba kawei ma hleuna kamu, mi nik kongrong ma kawei ma hleu 
ma hle tam d’igi azlung huruma na na atamu. Kongrong ma atama anegemî ir 
bege kawei ma hleuna kilona dok karagaya. 

6Mi tchuk kongrong ma kawei ma hleuna gor asemu, mi ge asap kawei ma hleuna 
kelemu. 

7Agu asap mamba ni d’igi del abong na, siyat anek mamba ndak kilona kid’iziya. 
Sama zim mbarei mambina nga mi tit avoromu. 

8Goliyat mi tchola, mi er ad’um akulo, mi de mi azigar suma Israel-lâ ala: Ni 
kayam me ba, agi ndjaragi á dur ayîna ge? An ni ma Filistê-na, agi ni magumeina 
hi Saul-lâ d’uo zu? Agi managi sama adigagi ma mba mi dur ayîna ki sed’ena. 

9Le mi kal kan mi tchan wa ni, ami mba mbud’umi magumei magina. Wani le an 
kal kam ni tchum wa ni, agi mba mbud’ugi magumei mamina á lami sunda mi. 

10Goliyat mi de kua ala: Agi azigar suma Israel-lâ, an ndagi ayîna ini. Le agi 
ndagagiya ni, agi gandï sana tu ami durumi ayîna. 

11Ata yi máma Saul ki azigar mama pet a hum zla d’a ma Filistê-na mi data, a le 
mandarâ ngola, a nde zlak mi. 

David mi tchi Goliyat 

12David ni Jesse goroma. Jesse ni ma Efraim ma nga kaka Betelehem mba Juda-
d’ina; groma ná klavandi. Kur atchogoid’a hi Saul-la Jesse bizam ngola, mi djeng 
mamara mi. 

13Grom suma nglona hindi a i dur ayîna ad’u Saul; ma tuna a yum ala Eliyap, ma 
mbàna a yum ala Abinadap, ma hindina a yum ala Samma mi. 

14Wani David ni ma tobona. Kid’a b’oziyom suma nglo suma hindina a i ad’u Saul-
la, 

15David mi ar Saul, mi mba Betelehem á pol aho’â habuma. 

16Goliyat ma Filistê-na nga mi nde tam mbei yorogo ki fladege ir azigar suma 
Israel-lâ, mi tagazi tam tatak burâ dok fid’i. 

17Kur bur máma Jesse mi de mi goroma David ala: Ang hle bid’imba kawu ma 
haûd’a kavungôna dogo, ang i ki sed’ezi atogo kur kangâ mi b’oziyongâ. 

18Ang yo te ma a lum kambirina dogo abong mi, ang hum mi ngol mazi ma ayîna. 
Le b’oziyongâ a nga hawa ni, ang mba we, ang mba mbanï ki va mazi ma taka ala 
azi nga hawa. 

19Ang mba fazi ki Saul azi ki azigar suma Israel-lâ pet kur hor ra Ela-d’a, a dur 
ayîna ki Filistê-na. 

20Ki yorogo tcholola David mi tchola, mi ar ahok mama abo sama pol ma dingâ, 
mi yo ahle ndazina, mi le d’igi abum Jesse mi dum na. Ata yima mi mbaza kur 
kangîna, azigarâ a nga i ndjara á dur ayîna, a nga sor sor ra dur ayîna. 

21Israel-lâ ki Filistê-na a ndjar avun tazi á dur ayîna. 

22David mi ar ahle mama abo sama ngom ahlena, mi ring atogo zak ata yima 
azigarâ a nga kuana, mi fe b’oziyoma, mi djobozi ala azi ni hawa ko zu? 

23Kid’a mi nga de zlad’a ki sed’ezi tua d’a, Goliyat ma Filistê ma Gat-na, mi nde 
woi avok azigarâ, nga mi de ni zla d’a mi dat avok deid’a; David nga mi huma. 

24Kid’a Israel-lâ ki zla tazi pet a we Goliyat-ta, a dadak kazigaziya, kayam azi nga 
lum mandaram heî. 

25A de tazi ala: Sa máma mi djï atei wana, agi wum mbang zu? Sama tchuma, 
amulâ Saul mba mi mbud’um sama ndjondjoîna, mba mi hum goromba atchad’a, 
abum azi ki sum mama mba mi ve tara abozi d’uo mi. 

26David mi de mi azigar suma gevem go na ala: Sama tchi ma Filistê máma woi mi 
pat zulona woi yam Israel-lîna, mba lumî nana ge? Ma Filistê ma bei ngat bayâ 
máma ni nge ko ba, mi ngul b’ranga hAlo ma bei matnina na ge? 

27Azigarâ a de mi David ni zla d’a tu ndata ala sama tchuma a mba le ki sed’em 
hina hina. 

28Wani wiyem ma ngolâ Eliyap mi hum David nga mi yo siretna ki sed’eziya, 
hurum zal ata David, mi dum ala: Ni kayam me ba, ang mba ka hî ge? Ang arza 
tumiyô mang suma ngiyeûna abagei ni mi nge ge? An we yam mang nga ad’eng 
ndata, ki djib’er mang nga tcho ndata; ang mba ka hî ná gol ayîna hawa na. 

29David mi hulong dum ala: An le ni tcho me ge? An djop ni djoba hawa d’uo zu? 

30Mi mbut azigam mi wiyema, mi i de zlad’a ki azigar ma dingâ, nga mi djop ni zla 
d’a tu ndata; nge nge pî mi hulongômî zla d’a de d’a avok ndata mi. 

31Suma a hum zlad’a hi David-tina, a de mi Saul tamba; Saul mi yumïya. 

32David mi de mi Saul ala: Ar sa tam tchuk lus yam ma Filistê máma d’i; an azong 
mangâ nga ni i dur ki sed’emu. 

33Saul mi de mi David ala: Ang ndak á dur ki sed’em mbi, kayam angî gogor ma 
gorâ, wani mam mi sama dur ayîna ki gogorom dei. 

34David mi hulong de mi Saul ala: Sama ngolâ, an azong mangâ nga ni pol aho’â 
habuna. Ata yi ma azlona d’oze ambur ursâ mi mba á vahunina, 

35an ring ad’um ni durum ni b’ad’ï ahuna avunamu. Le mam tchol á lan ayîna ni, 
an vum delemu, an murud’um ni tchumu. 

36Ni hina ba, an tchi azlona azi ki ursâ, an mba ni le ki ma Filistê ma bei ngat bayâ 
máma ni hina mi, kayam mam ngul b’ranga hAlo ma bei matnina. 

37David mi de kua ala: Ma didin ma prud’un ndei avun lilif azlona ki ursîna mba 
mi prud’un ndei abo ma Filistê máma ni hina mi. Saul mi hulong dum ala: Ang iya; 
ar Ma didina mi ndjunungû. 

38Saul mi tchuk baru mam mba dur ayîna ata David, mi kulubum djum mba kawei 
ma hleuna kamu, mi tchugum kongrong mama atam mi. 

39David mi djin mbigeu d’a fiyaka hi Saul-la yam kongrongâ, mi nde tita, kayam 
mam kuguzi nga adjeu d’i. Ata yi máma mi de mi Saul ala: An ndak nga a tit kahle 
suma ayî ndazina d’i, kayam an hat nga ki sed’ezi d’i. Mi fogozi woyo, 

40mi hle totogo mamba abomu, mi i avun mbina, mi var grei ma djivina vahl, mi 
tchugum kur bid’im mam mba pol aho’â, mi yo mbiu mamba abomu, mi i ata 
Goliyat. 

41Wani Goliyat ma Filistê-na nga mi hud’ï gogo ki David, sama zim mbarei 
mambina mi nga ged’a avoromu. 

42Mi sisar David baba, mi golom is, kayam David ni gogorâ tua, ni sama afefetna, 
iram djif heî mi. 

43Goliyat mi de mi David ala: An nadina ba, ang mba atan ki totogod’a zu? Mi yum 
filei mama kamu, 

44mi dum kua ala: Ang mbeya! An hang ini hliwing maluweina kamburei suma 
abageina! 

45David mi hulong dum ala: Ang mbei atan ki mbigeu d’a fiyaka ki djamba kasapa; 
an mba atang durâ ni ki simiyê Ma didin ma ad’engêm kal petna, Alo ma b’ranga 
hi Israel ma ang nguluma. 

46Ma didina nga mi hang ini abonu; an nga ni tchangû, an nga ni ngad’ang yang 
ngeyo, an nga ni he ini mad’a azigar suma Filistê-na maluweina kambureina. Ata 
yi máma suma pet a mba wala Israel-lâ a nga kAlona. 

47Ablau suma tok pet wana a mba wala Ma didina nga mi min ni mbigeu d’a 
fiyaka ki djamba á kus ayîna d’i; mam tamba ni ma kus ayîna, mba mi hagi ini 
abomiya. 

48Goliyat mi nde tita á i ata David kua; David mi ring atogo zak á ngavam ata yima 
dur ayîna. 

https://es.bibles.org/mpg-AB/1Sam/18#1Sam.17.34!f.1

49David mi nik abom kur bid’im mamba, mi hle greina tu, mi gum kur mbiu 
mamba, mi ge ki Goliyat vorom ma b’raud’a d’ar. Greina mi rot kä avorom bid’ir; 
Goliyat mi hiram mi puk kä ki iram ngoyeî. 

50Ni hina ba, David mi kal yam Goliyat, mi tchum bei mbigeu d’a fiyaka abomu; mi 
tchumî ki mbiud’a ki greina ganang. 

51David mi ring mi mba, mi tchol kä yam Goliyat, mi pat mbigeu d’a fiyaka hi 
Goliyat-ta kur aziyad’u, mi tchumu, mi ngad’am yam mbeyo. Ata yima Filistê-na a 
we grang mazina a tchuma, a wet ringâ. 

52Azigar suma Israel-lâ ki suma Juda-na a nde sor sor ra ayîna, a digizi gak a izi 
avun azì ma Gat-na ki ma Ekron-na. Suma Filistê suma a fe dakina a bo kur lovot 
ta Särayim-mba gak Gat ki Ekron. 

53Israel-lâ a ar bei dik Filistê-na, a hulongî kur kangâ hi Filistê-na, a hurum ahle 
mazina. 

54David mi hle yam Goliyat, mi i ki sed’et Jerusalem. Wani mi ngom ahle suma 
ayîna hi Goliyat-na kur zlub’u mamba. 

Apner mi i ki David mi Saul 

55Ata yima Saul mi we David mi i á ngaf Goliyat-na, mi djop ma ngolâ hi azigar 
mama Apner ala: Apner, gor máma ni nge goroma ge? Apner mi hulong dum ala: 
Sama ngolâ, an we nga d’uo mi. 

56Amulâ Saul mi dum ala: Ang tanga djop sama dingâ, gor máma ni nge goroma 
ge? 

57Ata yima David mi tchi ma Filistê-na Goliyat katna, mi hulongî kur kangâ. Apner 
mi vum mi im mi Saul ki yam ma Filistê-na abomu. 

58Saul mi djobom ala: Bäna gogorâ, angî gorâ hi nge na ge? David mi hulong dum 
ala: An nazong mangâ Jesse ma Betelehem-ma goroma. 

1 Samuel 18 

Jonatan ki David a ve banad’a 

1Ata yima David dap zla mam mba ded’a mi Saul dapma, Jonatan amulâ Saul 
goroma, hurum ve David, mi le kam d’igi mam tamba na. 

2Kur bur máma Saul mi ngom David gevemu, mi aram mi hulong nga avo habum 
mbi. 

3Wani Jonatan azi ki David a djin vunaziya, kayam Jonatan mi le kam d’igi mam 
tamba na. 

4Jonatan mi fok baru mam mba ngola, mi hat mi David, mi hum baru mam ma 
arigeina ki d’a didi’â mudjuk, mi hum mbigeu mam mba fiyaka ki yeû mamba ki 
d’ik mama mi. 

5Ata yima lara ge pet ma Saul nga mi sun David kuana, nga mi le sun mamba 
djivid’a. Ni hina ba, Saul mi tinim ngola yam suma dur ayîna; suma pet 
kazungeîna hi Saul-lâ, tazi nga d’i lazi djivid’a kam mi. 

Saul nga mi hal David á tchid’a 

6Kur hulong mazi d’a avod’a, ata yima David mi tchi ma Filistê-nina, arop suma 
kur azì ma Israel-lâ tetengâ a nga hle sawala ki ndjongâ á ngaf amulâ Saul. A nga 
bu daliyâd’a, a nga er ad’uzi akulo ki furîd’a kading ma ziyom hindina mi. 

7Arop suma a nga hle sawalina a nga ve vun tazi ala: Saul mi tchi suma dubu, 
David mi tchi dudubud’a dogo. 

8Saul hurum zal ngola, zla ndata lum nga tam djivi d’i, mi dala: A he David 
dudubud’a dogo, a han an tanda ni dubu wü d’a; amul la ted’a ar avorom ihî ni 
ndad’u. 

9Saul mi ve David kurum kur bur máma ki iram fafat. 

10Tcha ndjivinda, muzuk ma tcho ma tcholï ata Alonina mi ve Saul, nga mi tcha 
tata kur gonga. David nga mi bu adingâ d’igi nga mi bum adjeu na. Saul mi nga 
kasapa abomu. 

11Saul mi hlabom akulo kasapa nga mi pigid’ed’u, mi de kurum ala: An ngruvum 
asapa atam huyok gonga. Wani David mi fut abom fufut yam mbà. 

12Saul nga mi le mandara David, kayam Ma didina mi nga ki sed’emu, wani mi wal 
lei ki mamu. 

13Ni kayam ndata ba, mi wal David tei ki sed’emu, mi tinim ngola yam suma 
dubuna. David nga mi ndabua, nga mi hulongî avo avok sum mama. 

14David sun mam mba nga mi lata nga d’i labom djivid’a, Ma didina mi nga ki 
sed’em mi. 

15Ata yima Saul mi wala sun mamba nga d’i labom djivid’a kur burâ ped’u na, nga 
mi lum mandaramu. 

16Israel-lâ ki suma Juda-na pet huruzi ve David, kayam mam nga mi ndabua, nga 
mi hulongî avo avoroziya. 

David mi ve Mikal Saul goromba atchad’a 

17Saul mi de mi David ala: Goron nda ngola Merap wana, an mba ni hangzi 
atchad’a; ang durun ayîna kad’engêngû, ang dur ayîna hi Ma didinina. Mi djib’er 
kurum ala: Ar an tchumî an ndi, wani Filistê-na a tchumî aziya. 

18David mi hulong de mi Saul ala: An ni nge? Zlan ni zla me ge? Andjaf abun aduk 
Israel-lâ ni me tala an mbut amulâ akunoma d’a ge? 

19Bur mala a he ni Merap Saul goromba atchad’a mi David-d’u na, a hat ni mi 
Adriyel ma Mehola-na. 

20Mikal Saul goromba hurut ve David; a mba de Saul zla ndata, mam hurum ve mi. 

21Saul mi de kurum ala: An mba ni humziya, kayam ti mbut ni dauna á vumu. Ar 
suma Filistê-na a tchumu. Saul mi de mi David kua yam á mbàd’a ala: Ang mba 
mbut akunona ini. 

22Saul mi he vuna mazungeî mama ala: Agi dagi mi David gumun ala: Gola! Amulâ 
kazungeî mama pet, huruzi vang heî; ki tchetchemba, ang mbut akunoma. 

23Azungeîna hi Saul-lâ a dugot zla ndata ded’a mi David. David mi hulong dazi ala: 
Na ni agi gologi ni vama afefetna iragi á mbut amulâ akunoma zu? Anu, an ni 
sama houd’a, an ni sama ndak va d’uo na mi. 

24Azungeîna hi Saul-lâ a i dum zla d’a David mi data. 

25Saul mi dazi ala: Agi i dagi mi David ala: Amulâ nga mi min ni begena d’i, wani 
mi min ni babak d’iu Filistê-na kis á sä atchugulum ki mam suma djangûna. Saul 
mi le hina ná zut David abo Filistê-na. 

26Azungeîna hi Saul-lâ a mba de zla ndata mi David. David mi min kua á mbut 
amulâ akunoma. Avok bur ma a ngamzina, 

27David mi tchol ki sum mama, a iya, a tchi suma Filistê-na kikis mbà, a mba ki 
babak d’uwazi mamulâ d’igi mam ngamzi na á mbut akunoma. Ata yi máma Saul 
mi hum Mikal atchad’a. 

28Saul mi gol na, mi wala Ma didina mi nga ki David; goromba Mikal hurut vum 
mi. 

29Saul nga mi le mandara David ngola, mi mbut ni ma djangû mama ki iram fafat. 

30Ata yi ma amulei suma Filistê-na a nga buzuk abagei á dur ayîna ki Israel-lîna, 
David nga mi tchi suma ngola kal ndrom azungeîna hi Saul-lâ pet; kayam ndata 
simiyêm nde yïna ngola. 

1 Samuel 19 

Jonatan mi ndjun yam David 

1Saul mi de mi goroma Jonatan azi kazungeî mama pet ala a tchi David teyo. Wani 
Saul goroma Jonatan hurum ve David heî. 

2Jonatan mi de mi David ala: Abun Saul nga mi halang á tchid’a. Ndjivin ang gol 
tang djiviya, ang ngei tang ngei dei ad’u va. 

3An mba ni nde woi ni tchol gen abun abagei ata yima ang nga kuana, an mba ni 
dum zla manga, an mba ni we zla d’a mam mba mi data, an mba ni dangziya. 

4Jonatan mi de zla David djivid’a avok abum Saul, mi dum ala: Ang amulâ, ar ang 
le tchod’a á kak djangûna kazong mangâ David ti, kayam mam lang nga tchod’a 
d’i, wani mi le ni djivid’a ki sed’eng ngö. 

5Mi he tam mbeyo, mi tchi ma Filistê-na. Ma didina mi le ki sed’em mi sut Israel-
lâ pet sut ta ngola. Ang tang we ki irangû, ang le furîd’a. Ni kayam me ba, ang le 
tchod’a á tchi ma bei zlad’a kama David bei lovod’ot ke? 

6Saul mi hum vun Jonatan, mi gun tam ki simiyê Ma didina ala: Ma didina ni Ma 
bei matna; David va mba mi lum mbi. 

7Jonatan mi yi David, mi dum zla ndata pet. Bugola, mi mbamï gen Saul; David mi 
ar kaka abo Saul kur sun mamba d’igi avok deid’a na. 

Mikal ti sut David tei abo Saul 

8Ayîna mi tchol tchol la dinga. David mi ndabu á dur ayîna ki Filistê-na, mi kus 
kaziya, mi tchazi ngola; a ring avoromu. 

9Ata yi máma muzuk ma tcho ma tcholï ata Alonina, mi ve Saul; Saul mi nga kaka 
klavi kasap mamba abomu. David nga mi bu adingâ. 

10Saul mi min ala mi ngruvum asapa atam huyok gonga, wani David mi fut tam 
mbeyo. Saul mi pe asapa huyok gonga tip; kur andjege ndata David mi ring mi sut 
tamu. 

11Saul mi tchuk suma avo hi David á ndjolom á tchum yorogo. Wani Mikal 
atchad’a hi David-ta, ti mba d’i dum ala: Ang le ring andjege hî d’uo ni, a mba 
tchang yorogo. 

12Ti sirim mbei abu ir fenetred’a; David mi ring mi iya; ni hina ba, David mi sut 
tamu. 

13Mikal ti hle filei ma a yum ala Terafim-ma, ti gum kä yam azangâ, ti tchugum 
bak b’ëd’a kä kamu, ti d’ud’um ki baruna. 

14Kid’a Saul mi sun suma á veï David-ta, ndat ti dazi ala: Mi nga tugud’eid’a. 

15Saul mi hulongôzï ala a i golomu, mi dazi ala: Agi hlandji kazang mama, kayam 
an tchumu. 

16Suma sunda a hulong a mba a gol wani, Terafim-ma mi nga ged’a yam azangâ ni 
mamu, bak b’ëd’a nga tchuka kamu. 

17Saul mi de mi Mikal ala: Ni kayam me ba, ndak lan lemba ndak ar man ma 
djangûna mi sut tam ge? Mikal ti hulong de mi Saul ala: Mi dan ala: Le ndak aran 
an i d’uo ni, an tchagu. 

David azi ki Saul a nga Nayot 

18Ni hina ba, David mi ring mi sut tamu, mi i gen Samuel avo Rama, mi dum 
ahlena pet suma Saul mi lazina. Bugola, mi i ki Samuel, a kak sä Nayot. 

19A mba de mi Saul ala: Gola! David mi nga kaka Nayot go ki Rama. 

20Saul mi tchuk suma á veï David. Azi wades suma djok vuna a nga djok vuna, 
Samuel mi nga avoroziya. Muzu’â hAlonina mi ve suma hi Saul-lâ, azi tazid’a a 
nde djok vun Alona mi! 

21A mba de zla ndata mi Saul; mi tchuk suma dingâ; azi nde djok vun Alona mi. Mi 
tchuk suma yam á hindid’a, a djok vun Alona hina mi. 

22Ata yi máma Saul tamba mi i Rama, mi mbaza avun golong nga ngol la so d’a 
Seku-d’a, mi djop ala: Yima Samuel azi ki David a nga kuana ni lara ge? A hulong 
dum ala: A sä ni Nayot go ki Rama. 

23Saul mi ge tam mi i iram abo ma Nayot-na go ki Rama. Muzu’â hAlonina mi vum 
mi; nga mi tit glovot nga mi djok vun Alona gak mi mbaza Nayot go ki Rama. 

24Mi fok baru ma atama woyo, nga mi djok vun Alona avok Samuel, mi bur kä 
andaga gandila kur falei ndata gak andjege. Ni hina ba, a nga dala: Saul pî, mi nga 
aduk suma djok vun Alona mi zu? 

1 Samuel 20 

Jonatan mi ngom David abo Saul 

1David mi tchol ringâ avo Nayot go ki Rama, mi i mi fe Jonatan, mi dum ala: An le 
ni me ge? Tcho manda ni me ge? Tcho d’a an lat avok abunga ni me ba, mi halan á 
tchid’a ge? 

2Jonatan mi hulong dum ala: Nga na d’i! Va nga mi lang ngi! Abun nga mi le vama 
ngol loze ma gor bei dan ndi. Ni nana ba, mba mi ngeyen zla ndata ge? Zla nga d’i! 

3David mi de mi Jonatan kua ki gun tad’a ala: Abung mi we woi tetet ala ang 
hurung vanu. Dam mi de wa kurum ala: Ar Jonatan mi we zla ndata tala hurum 
zal d’a d’i. Wani Ma didina ni Ma bei matna, ang nga ki irang wan mi, adigami nga 
dei ki matna d’i. 

4Jonatan mi de mi David ala: An mba ni le vama ang minima. 

5David mi hulong dum ala: Gola! Tilâ mi deî navini; ni bur ma an mba ni kak 
kamulâ á te tenina, wani ang aran an i ni ngei tan abagei gak fladeged’a hi bur ma 
hindinid’a. 

6Le abung mi djib’er kan yam mba d’a an mbaza d’uo d’a ni, ang dum ala: David 
mi tchenen ngola ala an aram mam i avo hatam Betelehem atogo zak, kayam azi 
nga ki he d’a hawa d’a ngat buzuna kur bizad’a ki bizad’a d’a ngad’a yam ades ma 
lara ge petna. 

7Le mi dang ala: Djiviya ni, ni halasa yam an azong mangâ. Wani le hurum zala ni, 
ang wala mi nga wa hurum kan á tchid’a. 

8Ang tak djivi manga woi mi an azong mangâ, kayam ang djin vunang ki an azong 
mangâ ki simiyê Ma didina. Le an le vama tcho ni, ni ang tanga ba, tchanu. Ni 
kayam me ba, ang in mabung mbeî ge? 

9Jonatan mi dum ala: Ar ang djib’er ala an we ni nga d’a abun nga hurum kang á 
tchid’id’a ko ba, an dang nguo ni de na d’i? 

10David mi de mi Jonatan ala: Le abung hulongông zla d’a ded’a kad’enga ni, ni 
nge mba mi dan nge? 

11Jonatan mi de mi David ala: Mbei i kele. Azi buzuk kel zla tazi djak. 

12Jonatan mi de mi David ala: Ma didina Alona hi Israel-lîna ni glangâs mana, an 
mba ni hal hur abun avin ndoze siyâ aboi na hina dedege, le mi nga hurum 
djivid’a kangû, le an sun nga sa á dang nguo ni, 

13ar Ma didina mi mban ndak ka ngol la kala kanu. Le ba abun nga hurum á lang 
tchod’a ni, an mba ni dangû, an arang ang iya, kayam ang i ki halasa. Ar Ma didina 
mi kak ki sed’eng d’igi mi kak kabun na mi. 

14Le an nga ki iran tua ni, ang le djivid’a hi Ma didinid’a ki sed’en ndala va lan 
nduo d’a. 

15Le Ma didina mi dap mang suma djangûna woi yam andagad’a pet pî, ang ar 
djivi mang nga kanda woi yam andjavan ndi. 

16Kayam Jonatan mi djin vunam kandjafâ hi David-na ala: Ar Ma didina mi sä 
David atchugulum ki mam suma djangûna. 

17Jonatan mi gun tam avok David kua, kayam mam hurum vum heî, kayam mam 
le kamî d’igi mam tamba na. 

18Jonatan mi de mi David ala: Tilâ mi deî navini, azi mba djib’er kangû, kayam 
blangâng mba mi ar kä hawa. 

19Kur bur ma hindina ang tchugï aseng kä á i ata yima ang ngei fata kua kur bur 
ma zlad’a lena, ang kak go kahina d’a Ezel-la. 

20An mba ni yet yeûd’a ngarad’a kat yeyet yan hindi d’igi an d’ingêrî va na. 

21Ata yi máma an mba ni sun gogorâ, an mba ni dum ala: Ang i halanï yeûd’a. Le 
an dum ala: Gola! Yeûd’a blogong kä wana, ang yod’ïya ni, ang mbeya, ang mba 
kak ki halasa; zlad’a ding nga d’i; Ma didina ni Ma bei matna. 

22Wani le an de mi gogorâ ala: Gola! Yeûd’a sä avorong wan ndö na ni, ata yi 
máma ang iya. Kayam Ma didina mi hang lovota á id’a ni mamu. 

23Wana ni zla d’a ei vei banad’a kata: Gola! Ma didina ni ma glangâsâ adigei ki ang 
gak didin. 

24Wani David mi i ngei abageya; ni bur ma tilâ mi deî kuana, amulâ mi kak kä á te 
tena. 

25Amulâ mi kak kä ata yi mam ma kak ma adjeu deina, yam zlam mam mba nga 
tinda ata gongid’a. Jonatan mi tchol akulo, Apner mi nga kaka gen Saul, wani yina 
hi David-na mi ar kä hawa. 



512 

 

 
Bible azumeina 

© 1999, Alliance Biblique du Tchad 

 

 

 

26Wani Saul mi de nga zla kur bur máma d’i, mi djib’er ala: David va lumî le, mi 
nga ni yed’et ti, gagazi mi nga ni yed’et ti. 

27Tcha ndjivin kur bur ma mbàna hi tilîna, yina hi David-na mi nga kä hawa d’ei. 
Saul mi de mi goroma Jonatan ala: Ni kayam me ba, Jesse goroma mi mba ata tena 
kama ki ini d’uo ge? 

28Jonatan mi de mi Saul ala: David mi tchenen ngola ala an aram mam i 
Betelehem. 

29Mi dan ala: An tchenengû, ang aran an iya, kayam ami nga ki he d’a hawa d’a 
ngat buzuna kur azina ngad’a yam adesâ, wani wiyena mi hanï vuna ala an iza. Le 
ang hurung vanu ni, ang aran lovota an i ni gol b’oziyona. Ni kayam ndata ba, 
mam mba ata te mangâ d’uo ni na. 

30Ata yi máma Saul hurum zal ngola ata Jonatan, mi ngulum ala: Ang gor ma yang 
nga d’uo ma bei hum vun máma, an we nga d’ala angî Jesse goroma banama ni 
yam zulo mangâ ki ma hasungâ mi d’uo zu? 

31Wani le Jesse goroma nga ki iram yam andagad’a tua ni, ang mba kak ki halasa 
d’i, leu manga mba d’i kak djivi d’uo mi; ki tchetchemba, ang sun i halamïya, a 
mbeyendjïya, kayam mi ndak á tchid’a. 

32Jonatan mi hulong de mabum Saul ala: Ni kayam me ba, a tchum ge? Mi le ni me 
ge? 

33Saul mi hlasap mamba nga mi pigid’et á tchok Jonatan. Jonatan mi wala ni zla 
d’a abum ngat kurum á tchi David-ta. 

34Jonatan mi tchol akulo kayîna ngola avun tena, mi te nga tena kur bur ma 
mbàna hi til mámina d’i, kayam mam nga ki hur ma hata yam David, kayam me 
abum nga mi lum ndaka. 

35Tcha ndjivin yorogod’a Jonatan mi i abagei á gol David d’igi azi de tazi na. Mi ve 
gogorâ ad’um tu, 

36mi dum ala: Ang ring ang i halï yeû d’a an yed’eta. Gogorâ mi ringâ, Jonatan mi 
yet yeû d’a dinga ti kal sä woi kamu. 

37Kid’a gogorâ mi mbaza ata yima Jonatan mi yettcha yeûd’a kua avo’â, Jonatan 
mi er ad’um akulo blogom ala: Yeûd’a ti kal sä woi kang hina d’uo zu? 

38Mi er ad’um akulo kua ala: Ang b’attcha atogo, ang tchol li. Gogorâ hi Jonatan-na 
mi yoï yeûd’a, mi hulongî mi mba gen salama. 

39Wani gogor máma mi we nga ad’u zla ndata d’i; ni Jonatan azi ki David hol ba, a 
wäd’u zla ndata. 

40Jonatan mi hahle mam suma sïna abo gogor ma ki sed’ema, mi dum ala: Ang izi 
avo. 

41Kid’a gogorâ mi id’a, David mi tcholï iram abo ma sutna, mi tchok yam kä 
andaga, mi grif kä gigrif yam hindi. Azi ki banama djak a bet tazi kok, a nde 
tchina; sama tchi ngolina ni David. 

42Jonatan mi de mi David ala: Ang i lafiya! Ki tchetchemba, ei djak guni wa tei ki 
simiyê Ma didina ala ar Ma didina mi kak glangâsâ adigeya, aduk andjavan 
kandjavang mi gak didin. 

43David mi tchol iya, Jonatan mi hulong avo hur azì ma ngolâ. 

1 Samuel 21 

David mi nga avo Nop hi ma ngat buzuna Ahimelek 

1Wani David mi i Nop gen ma ngat buzuna Ahimelek. Ahimelek mi ngavam ki 
mandarâ, mi dum ala: Ni kayam me ba, ang mba vang hina tu bei sa ad’ung nge? 

2David mi hulong de mi ma ngol ma ngat buzuna ala: Amulâ mi han vuna mi dan 
ala: Ar sa mi we sun nda an sunung kat wanda ki vun ma he ma an hangzina d’i. 
Wani sum mana a we yima ami ngavami tami kuana. 

3Ki tchetchemba, ni me nga abong nge? Ang han avungôna vahl hloze vama nga 
abongâ. 

4Ma ngat buzuna mi hulong de mi David ala: Avungô ma hawana nga abon ndi. Le 
sum mangâ a wal tazi woi karopma ni, avungô ma a tinim iram vam yam Alonina 
mi nga. 

5David mi hulong de mi ma ngat buzuna ala: D’igi avok dei na, ata yima an i dur 
ayînina, a d’elemi á zlap karopma, ahle suma sïna hi sum manina a tinizi irazi 
vaziya. Le sun ndata ni sun nda tchod’a pî, mba d’i mbut yed’et yam ahle suma 
sïna. 

6Ata yi máma ma ngat buzuna mi havungô ma a tinim iram vama mi David, 
kayam avungô ma ding nga d’i; ni ma a tinim iram vam mAlona ma a yomï woi 
avok Ma didina kur bur ma á vragam ki ma akunina. 

7Kur bur máma tamba sana aduk azungeîna hi Saul-lâ mi nga tchola avok Ma 
didina. Ni sama Edom-ma a yum ala Dowek; ni sama ngolâ hi suma pol aho’â hi 
Saul-lîna. 

8David mi de mi Ahimelek kua ala: Ang nga kasap poze mbigeu d’a fiyak abong 
nguo zu? Kayam an hle nga mbigeu man nda fiyak koze va man ma sï d’i, kayam 
amulâ mi sunun natogo zak. 

9Ma ngat buzuna mi hulong de mi David ala: Gola! Mbigeud’a hi Goliyat ma Filistê 
ma ang tchum kur hor ra Ela-d’ina ti d’uta ki barud’a bugol baru d’a efod’a wana. 
Le ang min hlad’u ni, ang hlad’u, kayam d’a ding nga ka hî d’i. David mi dala: D’a 
dinga d’igi ndat hina d’a nga d’i; ang handjiya! 

David mi mbaza avo Gat 

10David mi tchol kur bur máma, mi ring ngei dei avok Saul, mi mbaza avo hi Akis 
amul ma Gat-na. 

11Azungeîna hi Akis-sâ a dum ala: Wana ni David amul ma yam andaga d’a Israel-
lina d’uo zu? Ni ma a lü ndjongâ a hle sawala kam ala: Saul mi tchi suma dubu; 
David mi tchi dudubud’a dogo na d’uo zu? 

12David mi ve zla ndata kurumu, nga mi le mandara Akis amul ma Gat-na ngola. 

13David mi mbut tam lilid’a avoroziya, nga mi lahle suma ata yazi d’uo na 
adigaziya, nga mi b’ir ahlena akulo avun gongîyona, nga mi ar ayôna mi sor kä 
avunamu. 

14Akis mi de mazungeî mama ala: Agi wagi tcha ala sa máma ni sama lilid’a. Ni 
kayam me ba, agi vandjï ge? 

15Ni kayamba, an nga ki sama lili avo hatan nduo d’a ba, agi vanï sama lili ma 
wana á lan ahle suma lilid’a avoron ndju? Sama wana mi kal ini avo hatan ndang 
zu? 

1 Samuel 22 

David mi mbut ma ngolâ hades azigarîna 

1David mi tchol Gat, mi i ngei tam kur zul ahina d’a Adulam-mba. B’oziyoma ki 
suma avo habuma pet a huma, a i gevemu. 

2Suma pet suma nga kur ndakina ki suma a nga ki balâ kazina d’oze suma tazi nga 
lazi zlezleû d’uo na, a tok gevemu; mam mbut ma ngol mazina. Suma ki sed’ema a 
ni go ki kikis fid’i. 

3Ata yima David mi tchol mi i Mispe d’a Mowap-pina, mi de mamul ma Mowap-
ma ala: An nga ni tchenengû, ang aran lovota mabun kasun á kak avo hatang gak 
an we vama Alona mba mi lum ki sed’ena. 

4David mi izi avo hamul ma Mowap-ma. Kid’a David mi nga kur yima ngeid’id’a, 
azi nga kaka kamulâ. 

5Ma djok vun Alona Gad mi de mi David ala: Ang kak ata yima ngeid’a d’i, ang 
hulong yam ambas sa Juda-d’a. David mi kal aduk agu d’a Heret-ta. 

Saul mi tchi suma ngat buzu suma avo Nop-ma woyo 

6Saul mi hum ala a fe wa David azi ki sum mama yaziya. Saul mi nga kaka kä ad’u 
atchinda avo Gibeya akulo yam yima ndingâ kasap mamba abomu; azungeî mama 
pet a nga tchola gevem gogo. 

7Saul mi de mazungeî mam suma a nga tchola gevem gogona ala: Agi humugiya, 
agi suma Benjamin-na! Na ni Jesse goroma mba mi hagi agi asinena ki guguzlud’a 
pet d’igi an na mi zu? Na ni mba mi tinigi yam suma dudubuna ki suma kikisâ pet 
mi zu? 

8Ni kayam me ba, agi pet ndjagagi vunagi kan nge? Sama dan ala gorona mi djin 
vunam ki Jesse goroma na nga d’i; sama adigagi ma hurum hat yam zla manda ma 
mi dan ala gorona mi le hozugona mazong mana ala mi kak djangûna ki an á 
burun kä woi d’igi mam nga mi le ini hina na nga d’uo mi na na ge? 

9Dowek ma Edom-ma ma nga aduk azungeîna hi Saul-lâ, mi hulong dum ala: An 
we Jessegoroma mi mba avo Nop gen Ahimelek Ahitup goroma. 

10Ahimelek mi tchen Ma didina kamu, mi hum tena, mi hum mbigeu d’a fiyaka hi 
Goliyat ma Filistê-nid’a mi. 

11Amulâ mi sun mi yï ma ngat buzuna Ahimelek Ahitup goroma ki sum mama pet 
ki suma ngat buzu suma avo Nop-ma mi. Azi pet a i gen amulâ. 

12Saul mi de mi Ahimelek ala: Ahitup goroma, ang huma! Ahimelek mi hulong 
dum ala: Salana, an wana! 

13Saul mi dum ala: Ni kayam me ba, agi ki Jesse goroma agi ndjagagi vunagi kan 
nge? Ni kayam me ba, ang hum avungôna ki mbigeu d’a fiyaka, ang tchen Alona 
kam tala mi kak djangûna ki an mi burun kä woi d’igi mam nga mi le ini na ge? 

14Ahimelek mi hulong de mamulâ ala: Ni nge ba, aduk azungeî mangâ pet, ni ma 
d’engzengâ d’igi akunongâ David na ge? Ni ma ge yam kä ad’u gat manga, a nga 
hum ngola avo hatangâ mi. 

15Ni ini tua ba, an tin ad’ud’a á tchen Alona kam zu? Nga na d’i! Amulâ, ar ang tin 
zla ndata yam an azong mangâ d’oze sa man ndi, kayam an azong mangâ ni we 
nga zlad’a gor roze zla d’a ngol kua d’i. 

16Amulâ mi de mi Ahimelek ala: A mba tchang ki sum mangâ pet. 

17Amulâ mi de mi suma ngomom suma a nga tchola gevem gogona ala: Agi 
mbud’ugi iragi agi tchagi suma ngat buzuna hi Ma didinina woyo, kayam azi tazi a 
ndjun David, a wala mi ringî ringâ, azi dan nga kam mbi. Wani azungeîna 
hamulîna a min do abozi ata suma ngat buzuna hi Ma didinina d’i. 

18Ata yi máma amulâ mi de mi Dowek ma Edom-ma ala: Ang mbut irang ang tchi 
suma ngat buzu ndazina woyo. Mi mbut iram mi tchazi mi, mi tchi suma a tchuk 
baru d’a efod’a atazina kur bur máma ni dok klavandi yam vahl. 

19Saul mi tchi suma avo Nop-ma woi ki mbigeu d’a fiyaka, andjofâ karopma, 
gugureina ki suma kokoyôna, amuzleina, korona ki tumiyôna mi, ni kur azì ma 
ngol ma suma ngat buzuna hi Ma didinina a nga kuana. 

20Sama dingâ tu simiyêm ala Abiyatar ni Ahimelek gorom ma Ahitup gorom 
ngolonina, mi sud’a, mi ring mi i bugol David. 

21Abiyatar mi de mi David ala: Saul mi tchiya wa suma ngat buzuna hi Ma 
didinina woyo. 

22David mi de mi Abiyatar ala: An we kur bur máma tamba ala Dowek ma Edom-
ma mi nga kua, mba mi ar bei de Saul li. A tchi sum mangâ pet ini ni kayam anu. 

23Ang kak ki sed’enu, ang le mandar ri, kayam sama halan á tchid’ina, mi halangî 
ang mi. Ang kak go ki sed’enu; an mba ni ngomongû. 

1 Samuel 23 

David mi sut suma Keila-na woi abo Filistê-na 

1Sana tu mba mi de mi David ala: Gola! Filistê-na a nde wa suma Keila-na ayîna, a 
nga hurum awu ma kur ambid’a’îna. 

2David mi djop Ma didina ala: An i ni dur suma Filistê ndazina zu? Ma didina mi 
hulong dum ala: Ang i duruziya. Ang mba sut suma Keila-na woyo. 

3Wani suma ad’u David-na a dum ala: Gola! Ei ka hî avo Juda wan pî, ei nga ki 
mandarâ. Le ei i Keila á dur azigar suma Filistê-na ni, ei mba lei ni nana ge? 

4David mi djop Ma didina kua. Ma didina mi hulong dum ala: Ang tchol i Keila, 
kayam an hang wa suma Filistê-na abongû. 

5David mi i ki sum mama Keila, mi nde Filistê-na durâ, mi yoï d’uwar mazina, mi 
kus ayî ma ngolâ kaziya. Ni hina ba, David mi sut suma Keila-na woyo. 

6Kid’a Abiyatar Ahimelek goroma, mi tchol ringâ, mi fe David avo Keila-d’a, mi 
mba ki baru d’a efod’a abomu. 

7A mba de mi Saul ala: David mi mba nga avo Keila. Ata yi máma Saul mi dala: 
Alona mi handjï wa abonu, kayam mam mba wa mi ngei wa tam kur azì ma ngol 
ma vunam duka ki kaweinina. 

8Saul mi yi suma dur ayîna pet ala azi i Keila á ngui David ki sum mama. 

9David mi wala Saul mi nga hurum kam á lum tchod’a. Mi de mi Abiyatar ma ngat 
buzuna ala: Ang i yoï baru d’a efod’a. 

10David mi de mi Ma didina Alona hi Israel-lîna ala: An azong mangâ ni hum ala 
Saul nga mi mba Keila á b’lak azì ma ngolâ woi kanu. 

11Na ni suma nglo suma Keila-na a mba han abom zu? Mba mi mba d’igi an azong 
mangâ ni hum hina zu? Ma didina Alona hi Israel-lîna, ang hulong an azong 
mangâ humba. Ma didina mi hulongôm humba ala: Nga mi mba. 

12David mi de mi Ma didina kua ala: Suma nglo suma Keila-na a mba han an ki 
sum mana abo Saul zu? Ma didina mi hulongôm humba ala: A mba hagi abo Saul. 

13Ata yi máma David mi tchol ki sum mama go ki kikis karagaya. Azi buzuk kei 
Keila, a i ata yima azi min i kuana. A mba de mi Saul ala: David mi nde wa woi 
Keila. Saul mi ar bei id’a. 

David mi ngei tam yam ahina d’a Zif-fa 

14David mi ar kaka ngeid’a abagei ata yima ngeid’a yam ahina d’a Zif-fa. Saul nga 
mi halam burâ ki burâ, wani Alona mi humzi nga abom mbi. 

15David mi wala Saul nga mi halam á tchid’a. Mi nga ngeid’a abagei aduk agud’a 
hur ful ma Zif-fâ. 

16Ata yi máma Jonatan Saul goroma mi tchol mi i gen David aduk agud’a á hum 
ad’enga yam tin hur mam ma yam Alonina. 

17Mi de mi David ala: Ang le mandar ri, kayam abun Saul mba mi teu atang ngi. 
Ang mba tamula yam Israel-lâ, an mba ni kak kang á mbàd’a; abun Saul mi we na 
mi. 

18Azi djak a djin vunazi avok Ma didina. David mi ar kaka aduk agud’a; Jonatan mi 
hulong avo. 

Saul mi hal David á tchid’a 

19Suma Zif-fâ a i gen Saul avo Gibeya, a dum ala: David yam ma ngeid’a mi nga 
nadigami aduk agud’a yam yima nding ma Hakila ma nga hur fulâ abo ma sutnina 
d’uo zu? 

20Ki tchetchemba, d’igi ang min tang á id’a na, ang iya. Amulâ, le ni amiya ni, ami 
hangzi hur abongû. 

21Saul mi dazi ala: Alona mi b’e vunam kagiya, kayam agi wan hohowonu! 

22An nga ni tchenegiya, agi igiya, halagi ad’ud’a djiviya. Agi wagi ad’ud’a, agi wagi 
yima mi nga kuana, agi wagi sama mi wuma mi. Kayam azi dan ala mi lemba heî. 

23Agi halagi ad’ud’a, agi wagi yima mi ngei kuana. Bugola, agi mbeyegi geven ki 
zla d’a irata, an mba ni i ki sed’egiya. Mi le nga ni kur ambasa ni, an mba ni halam 
aduk ablau d’a Juda-d’a pet. 

24Azi hulong Zif avok Saul. David ki sum mama a nga ni hur ful ma Mawon-na kur 
Araba abo ma sutna hi fulîna. 

25Saul ki sum mama a i á hal David. A mba de mi David; David mi tchugï asem kä 
yam ahinad’a, mi i kak hur ful ma Mawon-na mi. Saul mi hum hina, mi i bugol 
David hur ful ma Mawon-na. 

26Saul nga mi tit abo ahinad’a abo tu, David ki sum mama a nga tit abo tu mi. 
David nga mi ring atogo zazak avok Saul, wani Saul ki sum mama a ngui David ki 
sum mama á yoziya. 

27Ata yi máma sama sunda mi mba, mi de mi Saul ala: Ang mbei atogo; Filistê-na 
a nga b’lak ambasa. 

28Saul mi ar dik ka mi dik David-ta, mi hulong kazigam á i ata Filistê-na. Ni kayam 
ndata ba, a yi yi máma ala Sela-Hamaklekot . 

1 Samuel 24 

David mi ar Saul bei tchid’a 

1David mi tchol ata yi máma, mi i ata yima ngeid’a En-Gedi, mi kak sä kua. 

2Kid’a Saul mi dik Filistê-na dad’a, mi hulongîya. A mba dum ala: Gola! David mi 
iya wa hur ful ma En-Gedi-na. 

3Saul mi yo suma a we durâ aduk Israel-lîna 3000, mi i á hal David ki sum mama 
gak ad’u ahina d’a ahu abeid’a nga d’i te kuad’a. 

4Mi mbaza avun kangâna hi tumiyôna ma nga go avun lovotina. Zul ahinad’a nga 
kua, mi kal kua á ö bageid’a. Wani David ki sum mama a nga kaka sä azud’u. 

5David sum mama a dum ala: Gola! Wana ni bur ma Ma didina mi dang ala: Ni an 
ba, mba ni hang mang ma djangûna abongû na; ang le vama hurung minima ki 
sed’emu. David mi tchol mi ngat vun baru d’a ngola hi Saul-la hina läm. 

6Bugola, David hurum vum ki zla d’a yam ngat ta mi ngat vun baru d’a ngola hi 
Saul-lid’a. 

7David mi de mi sum mama ala: Ar Ma didina ngomon á le tcho d’a hina d’a tala 
an tin abon ata salan ma Ma didina mi tinim amulina d’i. Kayam mam mi ma Ma 
didina mi tinim amulina. 

8Ni ki zla ndata ba, David mi d’el sum mama á le Saul tchod’a. Bugola, Saul mi 
tchol mi nde woi kur zul ahinad’a, mi i yi mama. 

9Bugol ndjö David mi nde woi kur zul ahina ndata, mi nde yi Saul ki delem akulo 
ala: Salana amul mana! Saul mi mbut iram blogomu; David mi tchok yam kä 
andaga, mi grif kä. 

10David mi de mi Saul ala: Ni kayam me ba, ang ve zlad’a hi suma a nga dang ala 
an nga ni halang á tchid’a na ge? 

11Ki tchetchemba, ang we ki irang ala Ma didina mi hang ini abon kur zul 
ahinad’a. A dan ala an tchangû, wani an arangû, an dazi ala: An min tin abon ata 
salana d’i, kayam mam mi ma Ma didina mi tinim amulina. 

12Abunu, ang gol vun baru mang nga ngola abon wana! Kid’a an ngat vun baru 
manga an tchang nga d’uo d’a, ang wala an nga ki zla ki sed’eng ngi, d’oze tcho 
nga kurun ki sed’eng ngi, an le nga tcho avorong nguo mi. Wani ang nga burun kä 
á tchid’a. 

13Ma didina mba mi kei sariyad’a adigeya, mba mi sän atchugulun ki sed’engû. 
Wani anu, an mba ni tin abon atang ngi. 

14D’igi suma djeuna a de zla d’a d’ogola na ala: Tchod’a ti tcholï nata suma tchona. 
Wani an mba ni tin abon atang ngi. 

15Ni nge ba, ang amul ma Israel-lâ i atam á durâ ge? Adi ma matna d’oze b’ab’a’â 
zu? 

16Ma didina mba mi le vama d’ingêrâ, mba mi kak ma ka sariyad’a, mba mi gola, 
mba mi ndjunun kur zla manda, mba mi ka’î ma ka sariya manda, mba mi sud’un 
ndei abong mi. 

17Ata yima David vunam dap zla d’a ded’a mi Saul dapma, Saul mi dala: Gorona 
David, gagazi ni deleng zu? Saul mi nde tchina ki delem akulo. 

18Bugola, mi de mi David ala: Ang d’ingêr kalanu, kayam ang lan djivid’a, wani an 
lang tchod’a. 

19Ang tagan djivi mang nga ang lat kanda ini woyo, ata yima Ma didina mi han 
abongâ, ang tchan nga d’i. 

20Le sana mi fe mam ma djangûna ni, mi aram mi i yi mama ki halasa zu? Ar Ma 
didina mi wuragang yam vama ang lum ki sed’en ini wana! 

21Gola! Ki tchetchemba, an we woi tetet ala ang mba tamula; leu d’a Israel-la mba 
d’i arî abongû. 

22Ki tchetchemba, ang gunun tang avok Ma didina ala ang mba b’lagan andjavan 
ma blogona woi d’i, ang mba tchan simiyên ndei aduk sum mana d’uo mi. 

23David mi gun tam avok Saul; Saul mi i avo hatamu, David ki sum mama a i ata yi 
mazi ma ngeid’a mi. 

1 Samuel 25 

Nabal mi le David djugoid’a 

1Samuel mi mid’a. Israel-lâ pet a tok á tchimu, a tozom avo hatam Rama. Ata yi 
máma David mi tchol mi i hur ful ma Paran-na. 

2Sama ndjondjoîna mi nga Mawon, mi nga ki sun mamba avo Karmel, mi nga ki 
tumiyôna dudubud’a hindi, b’ogeina dubu mi, mi mba Karmel á tchau d’uwar 
mama. 

3Sa máma a yum ala Nabal, amamba a yat ala Abigayel; ndat natcha d’a wäd’u 
zlad’id’a, ti djif heî mi, wani sa máma ni sama asa’atna, ni sama tchona kur sun 
mamba mi. Mam mi sama ad’u andjafâ hi Kalep-mina. 

4David mi hum sä hur fulâ ala: Nabal nga mi tchau tumiyô mama. 

5Mi sun azungeîna dogo mi dazi ala: Agi igi Karmel avo hi Nabal, agi gum depa ki 
simiyênu, 

6agi dum ala an gang depa, ar b’lenga halasa kak kang ki sum mangâ, yam ahle 
mangâ pet mi. 

7Ki tchetchemba, an hum ala ang nga tchau tumiyô mangâ, wani adjeu mang 
suma pola a nga ki sed’emiya, ami lazi nga vama tcho d’i. Ata yima azi nga 
Karmel-lâ, sa mi vazi nga va mazi tu d’uo mi. 

8Ang djop azungeî mangâ; azi mba dangû. Ar ang vazungeî mana atang ki djivid’a, 
kayam ami mbami ni kur bur ma djivina. An nga ni tchenengû, ang hazungeî 
mangâ ki gorongâ David vama nga abongâ. 

9Kid’a azungeîna hi David-na a mbazid’a, a de zlad’a mi Nabal ki simiyê David, 
bugola a ba. 

10Nabal mi hulong de mazungeîna hi David-na ala: David ni nge? Jesse goroma ni 
nge? Ki tchetchemba, azungeîna ablaud’a a nga ring a ar suliyozina woyo. 

11An hlavungô mana ki mbiyo mana ki te man ma an lum yam suma a tchawan 
ahok manina, ni hum mi suma an wazi nga yazi ma azi tcholï kua d’uo na zu? 

12Azungeîna hi David-na a hulong kazigaziya, a hle lovot mazid’a, a mbaza a dum 
zla ndata pet. 

13Ata yi máma David mi de mi sum mama ala: Nge nge pî mi djin mbigeu mamba 
furumu! Azi nge nge pî mi djin mbigeu mamba furumu, David tamba mi djin 
mamba furum mi. Suma a i ad’uma a ni go ki kikis fid’i, suma ar kä avun ahlenina 
a ni kikis mbà mi. 

Abigayel ti mba ki tena mi David 

14Azongâ hi Nabal-lâ tu, mi mba, mi de zla ndata mi Abigayel atchad’a hi Nabal-la 
ala: Gola! David mi sunï suma abagei hur fulâ dei á ge saleina depa, wani mi dazi 
zla d’a tchod’a, mi digiziya. 

15Wani sum ndazina a lami djivid’a heî. A lami nga vama tcho tu d’i, ata yima ami 
nga tid’imi abageina sa mi ve nga va mami d’uo mi. 

16Andjege ki falei azi ni d’igi gulumun ma kamina na ata yima lara ma ami nga ki 
sed’ezi á pol aho’îna. 

17Ki tchetchemba, ndak we zla ndata, ndak we vama ndak luma. Bei aboina ba, 
b’laka mba d’i mba yam saleina ki sum mama pet. Mam mbei ni sama asa’at ma sa 
ndak á dum zla d’a hina d’a d’uo na. 

18Abigayel ti tchol atogo zak, ti yo avungôna kikis mbà, ti yo süm guguzlud’a 
agolongeîna mbà, ti yo tumiyô suma tchazina vahl, awu ma haûd’a go ki kilona 
dok karagaya ki guguzlu d’a sod’a adesâ kis, ti yo weî tulum ma sod’a kikis mbà, ti 
djin ahle ndazina huyok korona pet. 

19Ti de mazungeî matna ala: Agi igiza avoronu; an ni iza blogogiya. Ti de nga mi 
ndjuvut Nabal li. 

20Ti nga yam korona, ti hlabo ahinad’a abo tu; gol wani, David ki sum mama a nga 
djï avorot mi, wani ti ngavaziya. 

21David mi de woi avok ala: Ngom mba an ngom sa máma ahligiyem hur fulâ, ni 
ve nga va mam tu d’uo d’a, an tchi tan ni hawa na; mi hulongôn wa tchod’a yam 
djivid’a. 

22Le an ar Nabal va mam mboze sa mam bei tchid’a gak ndjivin yorogo ni, ar 
Alona mi kan sariya d’a ngola kanu. 

23Ata yima Abigayel ti we David-na, ti tchugï aset kä atogo zak yam korona, ti ge 
tat kä ti grif kä andaga avok David. 

24Ti ge tat kä asemu, ti dum ala: Salana, tchod’a ni manda. Ang aran an wei manga 
ni dang zlad’a, ang hum zlad’a hi an wei mangid’a. 

25Salana, ar ang ve zlad’a hi Nabal ma asa’at mámid’a d’i. Mam mi d’igi simiyêm 
ma a yum ala Nabal-lâ na, mi ni lilid’a. An wei manga ni we nga azungeî suma ang 
sunuzïna d’i. 

26Ki tchetchemba, salana, gagazi Ma didina ni Ma bei matna, ang tang nga ki irang 
mi; ni Ma didina ba, mi d’eleng á tchi matna, á mbud’ung d’ingêr. Ma kal teglesâ, 
ar mang suma djangû suma a hal á lang tchod’ina, a mbut ni d’igi Nabal na. 

27Ang ve he d’a hawa d’a an wei manga mbangzid’a, ang b’rawat mazungeî suma 
a nga tit ad’ungâ. 

28An nga ni tchenengû, ang vat hurung ngei yam tchod’a hi an wei mangid’a. 
Kayam an we tetet ala Ma didina mba mi he lovota mi sum mangâ á te leud’a 
teteu, kayam ang nga kur ayîna hi Ma didinina. Kur kak mang nga yam 
andagad’id’a, a mba fe vama tcho atang ngi. 

29Le sa hle yam akulo á diging á tchangû ni, Ma didina Alo mangâ mba mi 
ngomong ata yima ngeid’a gevem aduk suma. Wani mba mi dur mang suma 
djangûna sä woi hina dei d’igi sana mi dur sana ki mbiud’a na. 

30Fata Ma didina mi ndak vun djivid’a mi hlang vunam kata, mi tining wa amula 
yam Israel-lâ mi ni, 

31ar ang mbut hurung ngoze djib’er djib’er ra tchod’a á tchi sana hawa d’ar tala 
ang tang mbut tang d’ingêr ruo d’a d’i. Ma kal teglesâ, fata Ma didina mi hang wa 
djivid’a ni, ang djib’er yam an wei manga. 

32David mi de mi Abigayel ala: Mersi mi Ma didina Alona hi Israel ma sunugï ini á 
ngaf ki sed’ena. 

33An lak mersi yam djib’er mak ka djivi d’a ndak d’elen á tchi matna tala ni mbut 
tan d’ingêru d’a. 

34Gagazi, Ma didina Alona hi Israel-lîna ni Ma bei matna; ni ma d’elen á lak 
tchod’ina. An nga ni dagu, adjï ndak b’ad’ï tak atogo zak á ngavan nduo ni, ndjivin 
yorogo sama aram bei tchid’a avo hi Nabal-lâ nga d’i. 

35David mi vahle suma Abigayel ti humzina abod’u, mi dat ala: Ndak i avo hatak 
lafiya. Ndak gola, an humuk vunagu, an vak atan ki djivid’a. 

Nabal mi mid’a. David mi ve Abigayel 

36Abigayel ti mba avo. Ti fe Nabal mi le nga te ma luna d’igi luna hamulîna na. 
Nabal mi le furîd’a ngola, mi gurut tei mi. Ndat dum nga zla tu d’i gak yina fo. 

37Wani tcha yorogod’a Nabal iram d’igila. Amamba ti dum ahle suma a lena; 
vunadigam mbi pat fek, mi mbut ni d’igi aguna na. 

38A le burâ go ki dogo Ma didina mi tum Nabal, mi mid’a. 

39Kid’a David mi hum ala Nabal mi mid’a wa d’a, mi dala: An le mersi mi Ma didin 
ma mi hlan atchugulun ata yima Nabal mi nguluna; ni Ma mi d’elen á le tchod’ina! 
Ma didina mi hulong wa tchod’a hi Nabal-la kamu. Ata yi máma David mi sun 
sumala a djobï Abigayel mam vat atchad’a. 

40Azungeîna hi David-na a mbaza avo hi Abigayel avo Karmel, a dat ala: David mi 
sunumï gevek ala mam min vak atchad’a. 

41Ti tchol akulo, ti grif kä ki irat andaga ti dala: Gola! An wei manga mba ni mbut 
magomba á mbus asem azungeî mangâ. 

42Abigayel ti tchol atogo zak, ti nga yam korona ki yugunei suma tinitna vahl, ti i 
ad’u suma David mi sunuzïna; David mi vad’u. 

43David mi ve Ahinowam mba Jisreyel-la kua. Azi djak a mbut arubuyomu. 

44Wani Saul mi he goromba Mikal atchad’a hi David-ta mi Palti ma Galim-ma; 
mam mi Layis goroma. 

1 Samuel 26 

David mi ar bei tchi Saul yam á mbàd’a 

1Suma Zif-fâ a i gen Saul avo Gibeya, a dum ala: David mi ngei nga yam yima 
nding ma Hakila ma abo ma hur fulîna. 

2Saul mi tchola, mi i hur ful ma Zif-fâ ki Israel suma a we durîna 3000 á hal David 
abagei hur ful ma Zif-fâ. 

3Saul mi tin kang mama yam yima nding ma Hakila ma abo ma hur fulîna avun 
lovota. Wani David mi nga hur fulâ, mi wala Saul nga mi djï atam abagei hur fulâ. 

4Mi sun suma d’u yina á we tetet na ni Saul mi mba wa zu? 

5Ata yi máma David mi i ata yima Saul mi ve kang mama kuana, mi we yima Saul 
ki Apner Ner gorom ma ngolâ hi azigar mamina a nga bur kuana. Saul mi nga 
burâ aduk kangâ d’ad’ar, suma a nguyum mi. 

6David mi de mi Ahimelek ma Het-na ki Abisai Seruya gorotna Jowap wiyema ala: 
Ni nge mi i ki sed’en kur kangâ hi Saul-lâ ge? Abisai mi hulong dum ala: An i ki 
sed’engû. 

7Wani kur andjeged’a David azi ki Abisai a i kur kangâ hi azigarîna. Gola! Saul mi 
nga burâ kä sena hur kangâ d’ad’ar, asap mamba nga ped’a kam kä andaga. Apner 
azi ki azigarâ a nga burâ kä nguyum mi. 

8Abisai mi de mi David ala: Alona mi hang ini mang ma djangûna abongû. Aran an 
tchogom kasap mamba ; ni b’alamzi kä woi andaga kabon ma tuna bei ni tchogom 
yan á mbàd’a ba! 

9Wani David mi de mi Abisai ala: Ang tchum mbi! Ang we nga d’ala sama tin 
abom ata ma Ma didina mi tinim amulina, zlad’a nga kamu, d’uo zu? 

10Ma didina ni Ma bei matna, ni mam tu ba, mi tchumu, d’oze burum ma matna 
mba mi mba, mam mba mid’a, d’oze a tchum avun ayî ma durâ. 

11Ar Ma didina mi ngomon á tin abon ata ma mam tinim amulina! Ang hle ni asap 
pa nga ped’a kamba ki gugur ra mbina go, ei iya. 

12David mi hlasapa ki gugur ra mbina suma a nga tinda kama, a iya. Sa mi wazi 
nga d’i, sa mi we nga ad’u ahle suma a lena d’i, sa tu pî mi zlit nga akulo d’uo mi, 
kayam azi ki zla tazi pet Ma didina mi buruzi sen ma ngolâ. 

13David mi djak sä woi abo hora abo hî, mi tchol sä woi akulo yam ahinad’a hina 
dei, adigazi woi d’uluk. 

14David mi yi suma ablauna ki Apner Ner goroma akulo ala: Apner, ang nga 
hulongôn humba d’uo ko zu? Apner mi hulong dum ala: Ni ang nge ba, er ad’ung 
akulo gen amulâ ka hî ge? 

15David mi de mi Apner ala: Angî mandjufâ d’uo zu? Ni nge ba, aduk Israel-lâ d’igi 
ang na ge? Ni kayam me ba, ang ngom salangâ amul mangâ d’uo ge? Kayam sana 
mi tcholï aduk suma, mi mba á tchi salangâ amul mangâ. 

16Ang le nga vama djivi d’i. Avok Ma didin ma bei matna, ang ndak á tchid’a, 
kayam ang ngom nga salang ma Ma didina mi tinim amulina d’i. Ki tchetchemba, 
ang gol asapa ki gugur ra mbina suma hamulâ suma a nga tinda kama, a nga ni 
lara ge? 

17Saul mi hum del David, mi dum ala: Ni deleng ang gorona David ko zu? David mi 
hulong dum ala: Salana amul mana, ni delen anu. 

18Mi dum kua ala: Salana, ni kayam me ba, ang digin an azong mangâ hina ge? An 
le ni me ge? An le ni tcho me ge? 

19Ki tchetchemba, salana amul mana, ang hum zlad’a hi an azong mangîd’a. Le Ma 
didina mi zud’ung á kak djangûna ki sed’en ni mamu ni, ar mi ve he d’a hawad’a. 
Le d’i tcholï nata suma ni, ar Ma didina mi gazi vuna, kayam ni azi ba, a nga digin 
ini á walan ndei kandaga d’a Ma didina mi hat mi sum mamid’a. Ni d’igi azi nga 
dan ala: Ang i kud’or alo ma dingâ na. 

20Wani ar buzuwan mi djang kä woi yam andaga d’a dinga woi dei ki Ma didina 
d’i. Kayam ang amul ma Israel-lâ, ang nga i dur ayîna á hal b’ab’a’â wü d’a d’igi 
sana mi dik tcheged’a akulo yam ahinad’a na. 

21Saul mi dala: An le tchod’a! Gorona, ang mbeya; an dok lang va d’uo d’a, kayam 
ang we ini ari manda zlat ngola irangû. An ni lahlena ni d’igi sama lilid’a na, an le 
tcho d’a ngola. 

22David mi hulong dum ala: Amulâ, ang gol asap manga wana. Ar sa mang tu mi 
mbei mi vattcha. 

23Ar Ma didina mi wurak nge nge pî yam d’ingêr mamba ki d’engzeng mamba, 
kayam Ma didina mi hang ini abonu. Wani an min tin abon atang ang ma Ma 
didina mi tining amulina d’i. 

24D’igi ari manga zlat ngola iran na, Ma didina mba mi we ari manda zlat ngola 
iram hina mi, mba mi pad’an ndei kur ndak ka lara ge pet mi. 

25Saul mi de mi David ala: Gorona, Alona mi b’e vunam kangû; sun nda ang lata 
pet ti labong djivid’a! David mi i yi mama; Saul mi hulong avo hatamu. 

1 Samuel 27 

David mi ngei tam avo hi suma Filistê-na 

1David mi de kurum ala: Bur tu Saul mba mi tchanu. Vama djivi nga kan ka hî d’i; 
hotei an i yam ambas sa Filistê-d’a á sut tanu. Hina wani, Saul mba mi aran bei 
hala yam ambas sa Israel-la. Hina wani, an mba ni sut tei abomu. 

2Ata yi máma David mi tchol ki mam suma kikis karagayana á i avo hi Akis 
Mawok gorom ma amul ma Gat-nina. 

3David ki sum mama a kak zlapa ki Akis avo Gat, nge nge pî ki sum mama; David 
nga kamiyôm suma mbàna, Ahinowam mba Jisreyel-la ki Abigayel atchad’a hi 
Nabal ma Karmel-lîd’a mi. 

4A mba de mi Saul ala David mi ring wa Gat; kayam ndata, Saul mi aram bei hala. 

5David mi de mi Akis ala: Le ang wala an ndak sana irang ko ni, ar ang han azì ma 
kelâ, an kak kua; ni kayam me ba, an azong mangâ ni kak ki sed’eng kur azì ma 
amula tu ge? 

6Kur bur máma tamba Akis mi hum azì ma Sikla’â. Ni kayam ndata ba, azì ma 
Sikla’â mi arî hamulei suma Juda-na gak ini. 

7David mi kak kur azì ma kelâ hi Filistê-nina bizad’a tu ki tilâ fid’i. 

8David ki sum mama a nde dur suma Gesur-râ, suma Girzi-na ki suma Amale’â, 
azi ni kaka adjeu dei kur yima i iram abo ma Sur-râ gak yam hagad’a handaga d’a 
Ezipte-d’ina. 

9David mi tchi suma kur azì mámina woi pepet; mi ar nga mandjuf foze atcha d’i. 
Mi yo d’uwar ma nglona ki ma gureina, korona, djambala ki baruna, mi hulong 
avo hi Akis. 

10Akis mi djobom ala: Ang durï ayîna ini ni lara ge? David mi hulong dum ala: Abo 
ma sutna hi Juda-na, abo ma sutna hi Jeramel-lâ kabo ma sutna hi Ken-na mi. 

11David mi ar nga mandjuf foze atcha karid’a á mba avo Gat ti. Kayam mi djib’er 
mi dala: Ar sa mi mba ki zla meid’a ala: David mi le na d’i. Wana ni vama mam 
lum ata yima mam nga kaka abagei yam andaga d’a Filistê-d’ina. 

12Akis mi he hurum mi David, mi dala: Mi mbut ndjendjed’a ir simiyêm Israel-lâ; 
mam mba mi arî azong mana ki iram fafat. 

1 Samuel 28 

1Kur atchogoi ndata, suma Filistê-na a tok azigar mazina á i dur ayîna ki Israel-lâ. 
Akis mi de mi David ala: Ang we woi tetet ala ang ki sum mangâ agi mba 
mbud’ugi ni azigar mana. 

2David mi de mi Akis ala: Djiviya! Ang mba we vama an azong mangâ mba ni 
luma. Akis mi de mi David ala: An mba ni tining ma ngomona ki iran fafat. 

Saul mi i djopa avun atcha d’a djopa 

3Kur bur máma Samuel mi mit tei da’. Israel-lâ a tchimu, a tozom avo hatam 
Rama. Saul mi tchi suma a nga djop ki suma azuleinina ki suma a nga djop 
fileinina woi kur ambasa. 

4Filistê-na a tok tazi a mba vanguvora avo Sunem. Saul mi tok Israel-lâ pet a mba 
vanguvora avo Gilbowa. 

5Kid’a Saul mi we azigarâ hi Filistê-na hina d’a, mi le mandarâ, nga mi zlak djik 
djik. 

6Saul mi djop Ma didina. Ma didina mi hulongôm nga humba kur adïd’a d’oze ki 
Urima d’oze avun suma djok vuna d’i. 

7Saul mi de mazungeî mama ala: Agi halangï atcha d’a djop ki suma azuleinid’a; 
an i djopa avunad’u. Azungeî mama a dum ala: Atcha d’a djop ki suma azuleinid’a, 
ti nga avo En-Dor. 

8Ata yi máma Saul mi mbut tam mi tchuk baru ma dingâ atamu, mi i ki suma 
ad’um mbà, mi mbaza andjege avo hatcha ndata, mi dat ala: Ndak djobon sama 
azulâ, ndak ndanï sama an mba ni dak ini kama woi akulo. 

9Wani atcha ndata ti hulong dum ala: Ang tanga we vama Saul mi luma; mi tchi 
suma a nga djop ki suma azuleina ki suma a nga djop fileinina woi kur ambasa. Ni 
kayam me ang gunun iran á tchid’a ge? 

10Saul mi gunut tam avok Ma didina ala: Ma didina ni Ma bei matna! Va nga mi lak 
kur zla ndata tu d’i. 

11Atcha ndata ti dum ala: Ang min ala an ndangî ni nge akulo ge? Mi hulong dat 
ala: Ndak ndanï ni Samuel ba akulo. 

12Kid’a atcha ndata ti we Samuel-la, ti er ad’ut akulo ki delet ta ngola, ti de mi Saul 
ala: Ni kayam me ba, ang mbud’un iran nge? Ni ang Saul! 

13Amulâ Saul mi dat ala: Ndak le mandar ri; ndak we ni me ge? Atcha ndata ti 
hulong dum ala: An we angus sana nga d’i djagi woi akulo aduk andagad’a. 

14Saul mi dat ala: Mi ni nana ge? Ndat ti hulong dum ala: Ni sama mamarâ nga mi 
djagï woi akulo. Baru d’a ngola nga tchuka atamu. Saul mi wala ni Samuel, mi ge 
tam kä andaga, mi grif kä. 

15Samuel mi de mi Saul ala: Ni kayam me ba, ang b’lagan hurun ang ndanï woi 
akulo ge? Saul mi hulong dum ala: An nga kur djib’er ra ngola, kayam suma 
Filistê-na a ndan ayîna. Alona mi wal lei ki sed’enu, mi hulongôn nga humba avun 
suma djok vun ndoze kur adïd’a d’i. Ni kayam ndata ba, an yang ala ang tagan 
vama ndak á led’ina. 

16Samuel mi dum ala: Ni kayam me ba, ang djobon nge? Ni kayamba Ma didina mi 
wal lei ki sed’eng mi mbut ma djangû mangîd’a zu? 

17Ma didina mi nda’î vun zla d’a mi dandji kambei an dangzid’a. Ma didina mi hle 
leud’a woi abong mi hat wa mi ndrangâ David. 

18Kayam ang ge nga yang kä ad’u vun ma hed’a hi Ma didinina d’i, ang dap nga 
suma Amale’â woi á vad’am hurum mbi. Ni kayam ndata ba, Ma didina nga mi le 
ki sed’eng ini wana. 

19Ma didina mba mi hang ang ki sum mangâ abo suma Filistê-na. Ang ki grongâ 
agi mba fan an ka hî avin kur yima azuleina. Mba mi hang ki azigar mangâ abo 
suma Filistê-na. 

20Kid’a Saul mi hum zlad’a hi Samuel-la hina d’a, mi puk kä ki fiyagam zluk, nga 
mi le mandarâ, kal pet ad’engêm nga d’i, kayam ki falei dei gak andjege mi te nga 
va d’i. 

21Atcha ndata ti mba gen Saul, ti wum nga mi le mandarâ ngola, ti dum ala: Gola! 
An wei manga ni humung vunangû, an he tan ndei á matna á hum zla d’a ang 
dandjid’a. 

22Ki tchetchemba, ang humun vunan an wei manga. Ar an hang tena nde, kayam 
ang te, ang fad’enga á tita glovod’o. 

23Wani mi noyâ, mi dala: An min te tena d’i. Azungeî mama azi katcha ndata a 
tezemu; mi hum zla mazid’a, mi tchol lei akulo aduk andagad’a, mi kak yam 
azangâ. 

24Atcha ndata ti vamuhl mat ma gor ma d’orâ, ti ngad’am atogo zak, ti yo afuta, ti 
tib’eged’u, ti lavungô ma bei angufina. 

25Ti tinizi avok Saul azi kazungeî mama; azi te, azi tchol kur andjege ndata baba, a 
iya. 

1 Samuel 29 

Filistê-na a dik David azi i avo 

1Suma Filistê-na a tok azigar mazina pet avo Afek. Israel-lâ a ve kang mazina go 
ki mbiyo ma lau ma Jisreyel-lâ. 

2Azigar suma nglo suma Filistê-na a nga tit avok suma ki kisâ ki suma dudubuna. 
David ki sum mama a nga tit bugol kis ki Akis. 

3Azigar suma nglo suma Filistê-na a djop ala: Hebre suma wana a mba ka hî ná le 
me ge? Akis mi hulong dazi ala: Ni David azongâ hi Saul amulâ hi Israel-lîna. Mi 
nga ki sed’en ni dedei burâ ablaud’a ki bizad’a mi. Dedei d’a mam mbad’a, an fe 
nga vama tcho atam mbi. 

4Wani azigar suma nglo suma Filistê-na huruzi zal ata Akis, a dum ala: Ang dik sa 
máma mi hulong ata yima ang tinim kuana. Ar mi i ki sed’ei ata yima dur ayîna 
tala mi mbut mei ma djangûna ata yima durâ d’a d’i. Ni nana ba, sa máma mba mi 
hulong gen salama ki djivid’a ge? Mba mi yo ni sum meina ba, mi humzi d’uo zu? 

5Ni David ma a lü ndjongâ, a hle sawala kam ala: Saul mi tchi suma dubu; David 
mi tchi dudubud’a dogo na d’uo zu? 

6Akis mi yi David, mi dum ala: Ma didina ni Ma bei matna! Angî sama d’ingêrâ. An 
min ang kak ki sed’en á durâ á ndabua á hulong avo ki azigarâ, kayam kur mba 
manga dei an fe nga vama tcho atang ngi. Wani suma nglona hi azigar suma 
Filistê-nina tazi nga lazi djivid’a kang ngi. 

7Ki tchetchemba, ang hulong i lafiya, ar ang le vama tcho ma b’lak hur suma nglo 
suma Filistê-nina d’i. 

8David mi de mi Akis ala: An le ni me? Dedei d’a an mba gevenga gak ini; ang fe ni 
me ma tchona ata an azong mangâ tala an i ni dur suma djangûna hi salana amul 
manina d’uo ge? 

9Akis mi hulong dum ala: An wang ang iran djivid’a ni d’igi malaikana hAlonina 
na. Wani azigar suma nglo suma Filistê-na a dala: Ar mi i ki sed’ei ata yima dur 
ayîna d’i. 

10Ki tchetchemba, ang ki suma a mba ki sed’engâ, agi tchologi yorogo tcholol; le 
yina fo ni, agi igiya. 

11Tcha ndjivinda David ki sum mama a tchol á id’a ki yorogo tcholola, a hulong 
yam ambas sa Filistê-d’a; Filistê-na a i Jisreyel mi. 

1 Samuel 30 

Amale’â a b’lak Siklak, wani David mi digizi ad’uziya 

1Kur bur ma hindina, David mi mbaza Siklak ki sum mama. Suma Amale’â a dur 
wa ayîna abo ma sutna hi Juda-na avo Siklak, a b’lak azì ma ngol ma Sikla’â woyo, 
a ngalam mbei mi. 

2A yo aropma ki suma pet suma azi fazi avona, gugureina ki suma nglona; a tchi 
nga sa d’i, wani a yozi a i ki sed’eziya. 

3David ki sum mama a mbaza avo; gol wani, azina nga mi ngala, amiyôzina ki 
grozi suma andjofâ ki suma aropma a yozi wa hurumba. 

4Ata yi máma David ki suma a nga ki sed’ema a tchi gagak ad’engêzi d’a tchina 
dap peyo. 

5Aropma hi David suma mbàna Ahinowam mba Jisreyel-la ki Abigayel atchad’a hi 
Nabal ma Karmel-lîd’a, a yozi mi. 

6David mi nga kur yor tad’a ngola, kayam sum mama a nga dala: Ei durizi 
kahinad’a, ei tchiziya! Kayam suma pet a nga kur hur ma hata, nge nge pî nga mi 
hat hurum yam grom suma andjofâ ki grom suma aropma. Wani David nga mi 
fad’enga ni yam Ma didina Alo mama. 

7David mi de mi ma ngat buzuna Abiyatar Ahimelek goroma ala: Ang yonï baru 
d’a efod’a. Abiyatar mi yomzïya. 

8David mi djop Ma didina ala: Le an dik ad’u azigar ndazina ni, an fazi zu? Ma 
didina mi hulong dum ala: Ang digiziya; gagazi, ang mba faziya, ang mba prud’ï 
suma a yozina. 

9David ki mam suma kikis karagayana a tchol a iya, a mbaza avun toliyon nda 
Besor-ra. Suma dingâ a seî a ar nga blogozi kä woyo. 

10David mi i ki suma ad’um kikis fid’i; suma kikis mbàna a ar nga kä woyo, a seî 
heî, ad’engêzi d’a djak toliyonda nga d’i. 

11A fe ma Ezipte-na abageya, a im gen David; mi hum avungôna ki mbina. 

12A hum tulum ma sod’a nde ki ades guguzlu d’a sod’a mbà mi. Kid’a mi mud’uzi 
dad’a, mi fad’enga, kayam mi te nga tena d’oze mi tche nga mbina d’uo burâ hindi. 

13David mi dum ala: Angî sana hi nge ge? Ang tcholï nara? Mi hulong dum ala: An 
ni gor ma Ezipte-na magoma hi ma Amale’â. Gola! Ini ni bur ma hindina salana 
aran ndeyo, kayam an tugud’eid’a. 

14Ami i ni dur ayîna abo ma sutna hi Keret-na, yam andaga d’a Juda abo ma sutna 
hi Kalep-ma, ami ngalami azì ma Sikla’â woi mi. 

15David mi dum ala: Ang min tinin ata yima azigar ndazina a nga kuana zu? Mi 
hulong dum ala: Ang gunun tang avok Alona ala ang mba tchan ndoze ang han 
abo salana d’i. Hina wani, an mba ni tagang yima azigarâ a nga kuana. 

David mi kus yam Amale’â 

16Sa máma mi tin David ata yima azi nga kuana. Gol wani, suma Amale’â a b’rau 
nga woi ata yina teteng, a nga te, a nga tche, a nga le furîd’a kayam ahle suma nglo 
suma azi hurumzï kur ambas sa Filistê-d’a ki d’a Juda-d’ina. 

17David mi ndätazi durâ ki yina kukrumuka dei gak tcha ndjivin fladege. Sa mazi 
tu pî mi sut ti; nazungeî suma kikis fid’i suma a nga yam djambala a ringâ hol. 

18David mi prud’ï suma kahle suma suma Amale’â a yozina pet, kamiyôm suma 
mbàna mi. 

19Sa tu pî mi ar sä hî d’i. Gugureina ki suma nglona, grozi suma andjofâ ki suma 
aropma, va tu pî ma azi hurumuma, mi ar ri; David mi mba ki sed’ezi pet. 

20David mi yoï d’uwar ma gureina ki ma nglona pet. Suma a nga tit avok 
d’uwarîna a nga dala: Wana nahle suma David mi prud’uzïna! 

21David mi hulongî gen suma kikis mbà suma a seî woi blogom á i ad’um suma a 
ar nga kä woi avun toliyon nda Besor-rina. Azi tchol a i á d’ugol David ki suma a 
nga ki sed’ema. David mi hut geveziya, mi gazi depa. 

22Suma tcho suma hawa yak suma a nga aduk suma a i ki David-na a dala: Azi i 
nga ki ei d’uo da ni, ei hazi ahle suma ei prud’uzïna d’i; nge nge pî ei hum 
amamba ki groma hol, azi i ki sed’eziya. 

23Wani David mi dazi ala: B’oziyona, agi lagi hina ki vama Ma didina mi heizina 
d’i, kayam mi ngomei mi hei azigar suma a mba tei durîna aboya. 

24Ni nge ba, mba mi humugi ini zla magi ndata ge? Sama mi i dur ayînina ki sama 
mi ar nga kä avun ahlenina, b’rau mazid’a nabo tat tu, a b’rawazi nabo tazi tu mi. 

25David mi le hina kur bur máma. Gak kur bur ma bugolâ, zla ndata ti arî gata 
aduk Israel-lâ gak ini. 

26Kid’a mi mbaza avo Siklak-ka, mi sun ahle suma mam prud’uzïna he d’a 
hawad’a mi suma nglo suma Juda-na, mi buniyôma, mi dazi ala: Wana ni he d’a 
hawad’a hahle suma an prud’uzï abo suma djangûna hi Ma didinina! 

27Mi sun mi suma Betel-lâ, mi suma Ramot suma abo ma sutna, mi suma Jatir-râ, 

28mi suma Arower-râ, mi suma Sifmot-na, mi suma Ektemowa-na, 

29mi suma Rakal-lâ, mi suma kur azì ma Jeramel-lâ, mi suma kur azì ma Ken-na, 

30mi suma Horma-na, mi suma Bor-Akan-na, mi suma Ata’â, 

31mi suma Hebron-na, ata yima ma lara ma David mi tit ki sum mama kua 
adjeuna. 

1 Samuel 31 

Filistê-na a tchi Saul ata yima dur ayîna 

1Ata yi máma suma Filistê-na a dur ayîna ki Israel-lâ. Israel-lâ a ring avoroziya; 
suma a fe dakina a puk kä, a bo yam ahina d’a Gilbowa-d’a. 

2Suma Filistê-na a hep Saul ki groma, a tchi Jonatan, Abinadap ki Malkisua Saul 
groma. 

3Zozok ayîna mi tok yam Saul, suma yeûd’a a nga sisiwim yeûd’a, mi nga mi zlak 
abozi djidjik. 

4Ata yi máma Saul mi de mi sama zim ahle mam suma sïnina ala: Ang pat mbigeu 
mang nga fiyaka, ang tchogonu; ar suma bei ngat bayâ ndazina a mba tchan tchi 
ba a lazan ndi. Wani sama zim ahle mam suma sïnina mi min ndi, kayam nga mi le 
mandarâ ngola. Ata yi máma Saul mi pat mbigeu mam mba fiyaka, mi ge tam 
avunad’u. 

5Kid’a sama zim ahle mam suma sïnina mi wum mi mit dad’a, mi ge tam avun 
mbigeu mam mba fiyaka, mi mit ki sed’em mi. 

6Ni kur bur ma tu máma ba, Saul azi ki grom suma hindina ki sama mi zim ahle 
mam suma sïnina ki azigar mama pet a bo kua. 

7Kid’a Israel suma a nga kaka abo hora abo hî na ki suma a nga kaka avun alum 
ma Jurdê-na woi abo hî na a we d’ala Israel-lâ a ring wa, Saul azi ki groma a tchazi 
wa mi d’a, a ar aziyazi a ringâ; suma Filistê-na a mba a kak kua. 

8Tcha ndjivinda suma Filistê-na a mba á yo ahlena hi suma a tchazina, a fe mad’a 
Saul azi ki grom suma hindina yam ahina d’a Gilbowa-d’a. 

9A ngat Saul yamu, a yo ahle mam suma sïna. Bugola, azi i de zla ndata woi kur 
ambas sa Filistê-d’a pet, kur gongîyo mazi suma fileina, aduk suma mi. 

10Azi tchuk ahle suma sïna hi Saul-lâ kur gonga halo d’a a yat ala Astarte-d’a, azi 
b’alam mad’am akulo ata gulumun ma Bet-San-na. 

11Ata yima suma a nga kaka avo Jabes sa Galät-tina a hum ahle suma Filistê-na a 
lazi ki Saul-lîna, 

12andjof suma gangrangâ pet a tchola, a tit andjege gagak a mbaza Bet-San, a yoï 
mad’a Saul azi ki groma ata gulumuna. Bugola, a hulongî Jabes, a ngalazi woyo. 

13A yozï asogozi a tozom ad’u atchin nda avo Jabes-sa, a d’el tazi bei te tena burâ 
kid’iziya. 

2 Samuel 

2 Samuel 1 

DAVID NGA MI TAMULA YAM ANDJAFÂ HI JUDA-NA 
(1–4) 

David hum zla matna hi Saul-lâ 

1David mi durï suma Amale’â, mi hulongî avo, mi le burâ Siklak mbà, mi hum ala a 
tchi wa Saul. 

2Kur bur ma hindina, sana mi tcholï kur kangâ hi Saul-lâ ki barud’a haûd’a atamu, 
kandagad’a kod’a kam mi, mi mba go ki David, mi tchok yam kä, mi grif kä 
andaga. 

3David mi dum ala: Ang tcholï ni lara ge? Mi hulong dum ala: An ringî ni kur 
kangâ hi Israel-lîna. 

4David mi dum ala: Ni me mi le ge? Ang van ad’ud’a. Mi hulong dum ala: Suma a 
ring wa abo ayîna, suma ablaud’a adigazi a bo; a tchi Saul azi ki goroma Jonatan 
djak mi. 

5David mi de mi gor azong ma mba mi dum zlad’ina ala: Ang wala a tchi Saul azi 
ki goroma Jonatan ni nana ge? 

6Gor azong máma mi hulong dum ala: An fe Saul nga yam ahina d’a Gilbowa-d’a, 
mi ge nga tam avun asap mamba. Gol wani, pus ma dur ayîna teteng ki suma 
djang akulumeina a ar go a tewemu. 

7Mi mbut iram mi wanu, mi yanu. An humum ala: An wana! 

8Mi dan ala: Angî ma lara ge? An hulong dum ala: An ni ma Amale’â. 

9Mi dan ala: Ang hud’ï geven go, ang tchanu, kayam an le ná matna. 

10An hut gevemu, an tchumu, kayam an wala mi ndak á sut ti. An fogï avaval la 
kamba ki wulak ka del abomba, an mbazi mi ang salana wana. 

11David mi haû baru mam ma atama woyo. Suma ki sed’ema pet a haû baru ma 
atazina woi mi. 

12A tin Saul tchina, a tchimu, a d’el tazi bei te tena gak fladege yam Saul azi ki 
goroma Jonatan, yam suma hi Ma didina suma avo Israel suma a tchazi avun 
ayînina mi. 

13David mi de mi gor azong máma ala: Angî ma lara ge? Mi hulong dum ala: An 
nangei ma Amale’â goroma. 

14David mi djobom ala: Ni kayam me ba, ang le nga mandarâ d’uo ba, ang tchi ma 
Ma didina mi manam mi tinim amulina ge? 

15-16David mi dum ala: Buzuwang ni kang angû, kayam vunang ba, mi le glangâsâ 
kangû, kayam ang dala ang tchi ma Ma didina mi manam mi tinim amulina. David 

mi yi azong mama tu, mi dum ala: Ang mbeï tchumu! Azong máma mi tchi ma 
Amalek máma. 

David mi tchi horâ yam Saul azi ki Jonatan 

17Wana ni sawal la David mi tchi ki horâ Saul azi ki goroma Jonatan-nda. 

18Mi he vuna ala a had’at mi suma Juda-na; ni sawal la a tchi ki hor suma a tchazi 
ki yeûd’ina. A b’irit nga zlat kur mbaktumba hi ma d’ingêrîd’a: 

19Israel-lâ, mang ma gangrang ma durâ, mi puk kä yam yima ndingâ. Ni nana ba, 
mang suma gangrangâ a puk kä ge? 

20Ar agi dagi zla ndata woi kur azì ma ngol ma Gat-na d’i, ar agi tchat walat tei ir 
palum mba Askalon-nda, tala arop suma Filistê-na a furîya d’a d’i, d’oze arop 
suma hi suma bei ngat bayâd’ina a ayâd’a d’uo mi. 

21Agi ahuniyô suma Gilbowa-na, ar mbad’ïd’a ti ge kagi d’oze mbiyo alona mi se 
kagi d’oze ar asine ma kagina mi wul awuna á he he d’a hawad’a d’uo mi, kayam 
ni kagi ba, mboriyona hi suma gangrangîna a tchuk kä, mbareid’a hi Saul-la ti nde 
kä ki irat fafat. 

22Suma a duruzi mbuleinina, buzuwazi mi djang ngeyo, suma gangrangâ mbuluzi 
mi puk keyo, kayam yeûd’a hi Jonatan-nda nga d’i kal mblok ki, kayam mbigeu d’a 
fiyaka hi Saul-la nga d’i ba hawa d’uo mi. 

23Kid’a Saul azi ki Jonatan a nga ki irazi tua d’a, a le yam tazi heî, kur mat mazina 
a wal nga woi d’uo mi. Azi afefeta kal b’aruna, azi ad’enga kal azlona. 

24Agi arop suma Israel-lâ, agi tchigi yam Saul mam ma mi tchugugi baru d’a hleu 
d’a subura atagina, ma mi tchugugi ahle suma lora ata baru maginina mi. 

25Ni nana ba, suma gangrangâ a puk kä avun ayîna ge? Ni nana ba, Jonatan mi puk 
kä yam yi magi ma ndingâ ge? 

26Wiyena Jonatan, an nga ni hat hurun kangû; angî banan ma kokodjona. O mang 
nga kanda kal o d’a atchad’a ti lat yam sanid’a. 

27Ni nana ba, suma gangrang suma durâ a puk kä ge? Ni nana ba, ahle mazi suma 
dur ayîna a vit tei ge? 

2 Samuel 2 

Suma Juda-na a tin David amula avo Hebron 

1Bugol ahle ndazina, David mi djop Ma didina ala: An i kur azì ma ngol ma Juda 
ma ding tu zu? Ma didina mi hulong dum ala: Ang iya! David mi djobom ala: An i 
ni lara ge? Ma didina mi hulong dum ala: Ang i Hebron. 

2David mi i kamiyôm suma mbàna, Ahinowam mba Jisreyel-la ki Abigayel 
atchad’a hi Nabal ma Karmel-lîd’a. 

3David mi i ki suma a nga ki sed’ema, nge nge pî mi i ki sum mama, a i kak kur azì 
ma ngol ma Hebron-na. 

4Suma Juda-na a mba Hebron, azi tin David amula yam suma Juda-na. Suma a de 
mi David ala: Ni Jabes suma Galät-na ba, a tos Saulî aziya. 

5David mi tchuk suma gen Jabes suma Galät-na á dazi ala: Ma didina mi b’e 
vunam kagiya, kayam agi lagi sun nda djivid’a ki salagina Saul heî, agi tozomu. 

6Ki tchetchemba, ar Ma didin ma d’engzengâ mi lagi djivid’a; an mba ni lagi 
djivid’a mi, kayam agi lagi wa sun nda djivid’a. 

7Ar agi fagi ad’enga, agi kagagi nandjof suma gangrangâ. Kayam salagina Saul mi 
mit wa; ki tchetchemba, ni an ba, suma Juda-na a tinin amula kaziya. 

A tin Isebäl amula yam Israel-lâ 

8Wani Apner Ner goroma, ni ma ngolâ hi azigarâ hi Saul-lîna, mi hle Isebäl Saul 
goroma, mi i ki sed’em avo Mahanayim. 

9Mi tinim amula yam suma Galät-na, yam suma Asur-râ, yam suma Jisreyel-lâ, 
yam suma Efraim-ma, yam suma Benjamin-na, nala, yam Israel-lâ pet. 

10Kid’a a tin Isebäl Saul goroma amula yam Israel-lîd’a, bizamî dok fid’i. Mi 
tamula bizad’a mbà, wani suma Juda-na a nga zlapa ki David. 

11David mi tamula yam suma Juda-na avo Hebron bizad’a kid’iziya ki tilâ 
karagaya. 

Suma Juda-na ki Israel-lâ a dur taziya 

12Apner Ner goroma ki azigarâ hi Isebäl Saul goromina, a buzugï woi kur 
Mahanayim, a i irazi abo ma Gabawon-na. 

13Jowap Seruya gorotna ki azigarâ hi David-na a buzuk tita mi, a ngaf tazi avun 
apo d’a Gabawon-nda; suma dingâ a tchol abo ma ka hî na, suma dingâ a tchol sä 
abo hî mi. 

14Apner mi de mi Jowap ala: Ar azungeîna a tchol akulo, a to tazi avoreya. Jowap 
mi hulong dum ala: Ar azi tchola! 

15Azi tchol akulo, a i ata yima to tad’a. Ablawazi nabo tazi tu; suma Benjamin 
suma hi Isebäl Saul goromina ni dogo yam mbà, azigarâ hi David-na ni dogo yam 
mbà mi. 

16Nge nge pî mi ve ndram ma djangûna yam kä, nge nge pî mi huk ndrama 
fefed’em ki mbigeu d’a fiyaka, a tchuk kä pet, a bo; kayam ndata, a yi yima 
Gabawon máma ala Helkat-Hasurim. 

17Kur bur máma tamba, a dur ayî ma tchona. Azigarâ hi David-na a kal yam Apner 
ki sum mama. 

18Ata yi máma Seruya grot suma hindina a nga kua, nala, Jowap, Abisai ki Asayel. 
Asayel mi ringî d’igi duka na. 

19Nga mi ar Apner bed’em ta d’i bei mi leng iram abo ma ndjuf foze abo ma 
gulana ba. 

20Apner mi mbut iram mi dum ala: Ni ang Asayel lä? Asayel mi hulong dum ala: 
Ni anu! 

21Apner mi dum ala: Ang i irang abo ma ndjuf foze abo ma gulana, ang ve sa aduk 
azigar ndazina tu, ang fogom ahle mam suma ayîna. Wani Asayel mi min aram 
bed’em mbi. 

22Apner mi de mi Asayel kua ala: Ang aranu. Ni kayam me ba, an tchang gang kä 
woi andaga ge? Ni nana ba, an mba ni we wiyengâ Jowap iram ge? 

23Wani Asayel mi min aram bed’em mbi. Kayam ndata, Apner mi tchogom hurum 
kad’u asap mamba, gak asapa deîza woi huyogomu. Mi puk kä ata yi máma, mi 
mid’a. Suma pet suma a mba ata yima Asayel mi mit kuana, a tchola. 

24Jowap azi ki Abisai a dik ad’u Apner, a mbaza ata yima nding ma Ama ma avok 
Giyas d’ar ma avun lovota i hur ful ma Gabawon-nida; afata nigiziya. 

25Azigar suma Benjamin-na a tok tazi adesâ sop ad’u Apner, a tchol yam yima 
ndingâ tu. 

26Apner mi djop Jowap ala: Ei mba tchi tei hina gagak kang zu? Ang we nga d’ala 
zla ndata dabi mata ni zla d’a hohoud’a d’uo zu? Ni mindja ba, ang mba de mi sum 
mangâ ala a ar b’oziyozina bei dika ge? 

27Jowap mi hulong dum ala: Alona ni Ma bei matna! Ladjï ang dan hina d’uo ni, 
sum mana a mba ar b’oziyozina bei dika d’uo gak yina fö. 

28Jowap mi bu adifa; suma pet a tchola, a ar b’oziyozi suma Israel-lâ bei dika, a ar 
bei dur ayîna mi. 

29Apner azi ki sum mama a tit andjege kur Araba gak a djak alum ma Jurdê-na, a 
kal yam Bitron, a mba Mahanayim. 

30Kid’a Jowap mi dik sä Apner dika, mi hulongîya, mi tok suma pet. Aduk azigarâ 
hi David-na suma nga d’uo ni dogo yam zlengâ ki Asayel mi. 

31Wani suma hi David-na a tchi suma hi Benjamin suma hi Apner-râ kikis hindi 
yam dok karagaya. 

32A hleï Asayel, a tozom kur zula habumba avo Betelehem. Jowap azi ki sum 
mama a tit andjege gak a mba Hebron yina foziya. 

2 Samuel 3 

1Ayîna nga mi i avogovok aduk suma hi Saul-lâ ki suma hi David-na. David nga mi 
i avogovok kur ayî ma durâ, wani suma hi Saul-lâ a nga ngar kazigaziya. 

David grom suma mi vud’uzi avo Hebron-na 
(Gol 1 Sun hAm 3.1-4) 

2David grom suma a vud’uzi avo Hebron-na ba wana: Gorom ma ngolâ a yum ala 
Amnon, ni Ahinowam mba Jisreyel-la gorotna; 

3ma mbàna a yum ala Kilap, ni Abigayel atchad’a hi Nabal ma Karmel-lîd’a 
gorotna; ma hindina a yum ala Apsalom, ni Mäka Talmai amul ma Gesur-râ 
gorom mba gorotna; 

4ma fid’ina a yum ala Adoniya, ni Hagit gorotna; ma vahlâ a yum ala Sefatiya, ni 
Abital gorotna; 

5ma karagayana a yum ala Jitram, ni Egla atchad’a hi David-ta gorotna. Wana ni 
David grom suma mi vud’uzi avo Hebron-na. 

Apner azi ki Isebäl a nga ki zlad’a adigaziya 

6Ata yima durâ nga aduk suma hi Saul-lâ ki suma hi David-nina, Apner mi ve tam 
ad’enga ni ki suma hi Saul-lâ. 

7Wani Saul amamba gora nga, a yat ala Rispa, ni Aya goromba. Isebäl mi de mi 
Apner ala: Ni kayam me ba, ang kal ad’u atcha d’a gora habunda ge? 

8Apner hurum zal ngola yam zlad’a hi Isebäl-la, mi hulong dum ala: An nadina ba, 
ni mbud’ung irang ki suma Juda-na zu? An nga ni le sunda gak ini ni yam leud’a 
habung Saul-la, yam b’oziyoma ki buniyôma, an hang nga abo David ti. Ni nana 
ba, ang tinin zlad’a kan ini yam tcho d’a an lat katcha ndatid’a ge? 

9Le an le nga ki David d’igi Alona mi gunum tam na d’uo ni, ar Alona mi mban 
ndak ka ngol la kala kan an Apner. 

10Ma didina mi dala mba mi pat leud’a abo Saul, mba mi hat mi David á tamula 
yam Israel ki Juda, tinï ad’ud’a Dan dei gak mba Berseba d’uo zu? 

11Isebäl mi de nga zla balum mi Apner ri, kayam mi lum mandaram heî. 

Apner mi djin ad’um ki David 

12Apner mi sun suma gen David á dum zla mamba, mi dum ala: Ambasa ni hi nge 
d’ö ge? Ang djin vunang ki sed’enu; an mba ni hulongôngî Israel-lâ pet ad’ungû. 

13David mi hulong dum ala: Djiviya! An mba ni djin vunan ki sed’engû. Wani an 
nga ni djobong yam va tu: Le ang mba ni nga ki Mikal Saul goromba d’uo ni, ang 
mba wan iran ndi. 

14David mi tchuk sunda gen Isebäl Saul goroma ala mi humï amamba Mikal la mi 
vat ki babak diu Filistê-na kisa. 

15Isebäl mi vad’ï avo hi ndjuvut Paltiyel Layis goroma. 

16Ndjuvut nga mi tit ad’ut ki tchina gak mi mbaza avo Bahurim. Ata yi máma 
Apner mi dum ala: Ang hulong avo! Mam hulong mi. 

17Apner mi yo siretna ki suma nglo suma Israel-lâ, mi dazi ala: Avok dei pî agi 
min ala David mi kak amula kagiya. 

18Ki tchetchemba, agi lagi vama agi hurugi minima, kayam Ma didina mi de zlad’a 
kam ala: Nata azong mana David ba, an mba ni sut man suma Israel-lâ woi abo 
suma Filistê-na, abo mazi suma djangûna pet mi. 

19Apner mi de mi suma Benjamin-na, mi i ki zla d’a Israel-lâ ki suma Benjamin-na 
pet a ndjak vunazi kata mi David avo Hebron. 

20Apner mi mba ki suma ad’um dok mbà avo Hebron gen David. David mi le te ma 
ngolâ mi Apner ki suma a mba ki sed’ema. 

21Apner mi de mi David ala: An tchol ni iya, an ni tok Israel-lâ pet ad’u ang salana 
amul mana. A mba ndjak vunazi ki sed’engû; ang mba te kazi ki sum mangâ d’igi 
ang min na. David mi ar Apner mi i hawa. 

Jowap mi tchi Apner 

22Gola! Jowap azi ki azigarâ hi David-na a tcholï ata yima ayîna, a hurumï ahlena 
ngola. Wani Apner mi nga gen David avo Hebron nduo, kayam David mi aram mi i 
wa hawa. 

23Kid’a Jowap azi ki azigarâ pet a mbad’a, a de mi Jowap zla ndata ala: Apner Ner 
goroma mi mba gen amulâ; amulâ mi aram mi i wa hawa mi. 

24Jowap mi i gen amulâ, mi dum ala: Ang le ni me hina ge? Gola! Apner mi mba 
gevengû. Ni kayam me ba, ang aram mi i hawa ge? 

25Ang we Apner Ner goroma. Mi mba ka hî ná mbud’ung irangû, á wang fed’eng 
nga dur ayîna, á wahle suma ang nga lazina pet mi d’uo zu? 

26Jowap mi ar David, mi sun suma ad’u Apner. A i a vumï avun golong nga Sira-
d’a, wani David mi we nga d’i. 

27Kid’a a hulongî Apner avo Hebron-nda, Jowap mi vumï woi avun azina d’igi mi 
min dum zla d’a gumunda na. Ata yi máma mi tchogom hurum tup. Apner mi 
mid’a; Jowap mi tchumî yam wiyema Asayel. 

28David mi hum zla ndata bugolo, mi dala: An ki sum mana, zla nga kami avok Ma 
didina yam buzuna hi Apner Ner goromina d’i. 

29Ar buzuwam mi hulong yam Jowap azi ki sum mama pet, ar suma avo hi Jowap-
ma tugud’ei d’a djang buzuna laziya, d’oze libina kaziya, suma dingâ a djin aguna, 
suma dingâ a tchazi ki mbigeu d’a fiyaka, suma dingâ a fe tena d’uo mi. 

30Ni hina ba, Jowap azi ki wiyema Abisai a tchi Apner, kayam mi tchazi wiyezina 
Asayel avo Gabawon ata yima ayîna. 

31David mi de mi Jowap azi ki suma ad’uma ala: Agi hawâgi baru ma atagina 
woyo, agi djinigi talagad’a furugiya, agi tchigi Apner. Amulâ David nga mi tit 
bugol mad’a Apner. 

32A tos Apner avo Hebron; amulâ David nga mi tchiya, suma pet a tchi mi. 

33Amulâ nga mi ge horâ yam Apner, mi dala: Apner mi ndak á mit d’igi sama 
lilid’a na zu? 

34Abong nga djinda d’i, aseng nga djinda ki kidjingâ d’uo mi. Ni nana ba, ang puk 
kä d’igi sana mi puk kä avok suma bei d’ingêrâ na ge? 

35Ablaud’a pet a tchi horâ yam Apner tua. Kid’a afata nga bei nika tua d’a, 
ablaud’a pet a mba á he David tena. Wani David mi gun tam ala: Le an djuk tena 
d’oze vama lara bei afata niga ni, ar Alona mi mban ndak ka ngol la kala kanu! 

36Suma pet a we a dala: Gagazi, zla d’a amulâ mi lata nata yad’u, kayam suma pet 
a we teteu ala zla d’a amulâ mi lata pet nata yad’u. 

37Suma Juda-na ki Israel-lâ pet a we kur bur máma ala nga namulâ ba, mi he vuna 
á tchi Apner Ner goroma d’i. 

38Amulâ mi de mazungeî mama ala: Agi wagi nga d’ala amulâ d’oze sama ngolâ mi 
mit ini aduk Israel-lâ d’a d’uo zu? 

39An namulâ pî ni, namangeîd’a tua. Sum ndazina Seruya grotna, azi ad’enga 
kalanu. Ar Ma didina mi wurak sama tcho máma ndak yam tcho mam mba mi 
lata. 

2 Samuel 4 

Bäna azi ki Rekap a tchi Isebäl 

1Kid’a Isebäl Saul goroma mi hum ala Apner mi mit sä Hebron mi d’a, mi mbut 
amangeîd’a; Israel-lâ pet a mbut mandarâ hehebek mi. 

2Isebäl Saul goroma mi nga ki nglo d’a avok azigarîd’a mbà. Ma hina a yum ala 
Bäna, ma hina a yum ala Rekap; azi ni Rimon ma Bërot ma ad’u andjafâ hi 
Benjamin-nina groma. 

3(Ambas sa Bërot-ta a ndumut ni mi suma Benjamin-na. Suma Bërot suma adjeu 
ndazina a ring a i Gitayim, a kak sä kua gak ini.) 

4Jonatan Saul goroma goroma nga, a yum ala Mefibäl. Kid’a a hum zla matna hi 
Saul azi ki Jonatan-na avo Jisreyel-lâ, bizamî vahl. Atcha d’a hum tenid’a, ti hlum á 
ring ki sed’emu. Ata yima nga d’i b’at tat á ringîna, mi nde kä abod’u, mi mbut 
gugutud’a. 

5Rekap azi ki Bäna Rimon ma Bërot-na groma a i ki faleid’a avo hi Isebäl; mi nga 
burâ kä á tuk tam faleya. 

6Azi kal krovo kur gonga d’igi a yo nawuna na, a tchogom hayam tup. Rekap azi ki 
wiyema Bäna a ringâ. 

7Nala, kid’a Isebäl nga mi tuk tam yam azang mama kur gong mam mba burîd’a, 
azi kal kur gonga krovo, a tchogomu, a tchumu, a ngad’am yamu, a hlad’u, a hle 
lovot ta Araba-d’a, a tit kandjeged’a baba, 

8a mbaza ki yam Isebäl mi David avo Hebron, a dum ala: Amulâ, ang gol yam 
Isebäl Saul goroma wana. Mang ma djangû ma min á tchangâ, Ma didina mi hle ini 
atchugula salana amul mana ki Saul azi kandjavamu. 

9David mi hulong de mi Rekap azi ki wiyema Bäna Rimon ma Bërot-na groma ala: 
Ma didina ni Ma bei matna, ni ma pad’an ndei kur ndaka lara ge petna. 

10Sama mba mi dan fata ala: Gola! Saul mi mit wa na, mi djib’er ala mam dan ni 
zla d’a djivid’a. An vum ni tchum sä avo Siklak á wuragam yam zla d’a djivi ndata! 

11Le agi suma tchona tchagi sama d’ingêrâ avo hatam kur yi mam ma burâ ni, an 
mba djobom mad’am atagiya, ni tchagi woi yam andagad’a d’uo zu? 

12David mi he vuna mi azigar mama ala a tchaziya. A ngad’azi abozi kasezi woyo, 
a b’alazi akulo avun apo d’a Hebron-nda. A hle yam Isebäl, a tozot kur zula hi 
Apner-ra avo Hebron. 

2 Samuel 5 

DAVID NGA MI TAMULA YAM ANDJAFÂ HI ISRAEL-LÎNA PET 
(a) DAVID MI TIN AD’UD’A Á TAMULA 

(5–10) 

Israel-lâ pet a tin David amula avo Hebron 
(Gol 1 Sun hAm 11.1-3) 

1Andjaf Israel-lâ pet a mba gen David avo Hebron, a dum ala: Ami ni simiyêngû, 
ami ni hliwing mi. 

2Avok ka Saul nga tamula kami tua d’a, ni ang ba, i ki Israel-lâ á durâ, ang hulong 
ki sed’ezi mi. Ma didina mi dang ala: Ni ang ba, mba pol man suma Israel-lâ, ang 
mba kak amulâ hi Israel-lîna mi. 

3Ni hina ba, suma nglo suma Israel-lâ pet a mba gen amulâ David avo Hebron. 
David mi djin vunam ki sed’ezi avok Ma didina avo Hebron. Azi manam a tinim 
amula yam Israel-lâ. 

4Kid’a David mi tamulid’a, bizamî dok hindi; mi tamula bizad’a dok fid’i. 

5Mi tamula avo Hebron yam suma Juda-na bizad’a kid’iziya ki tilâ karagaya, mi 
tamula avo Jerusalem yam Israel-lâ ki suma Juda-na pet bizad’a dok hindi yam 
hindi mi. 

David mi hle Jerusalem 
(Gol 1 Sun hAm 11.4-9; 14.1-2) 

6Amulâ David ki sum mama a i á dur Jerusalem. Suma Jebus suma a nga kaka kur 
ambas ndatina, a de mi David ala: Ang mba kal ka hî d’i, kayam ni suma duka ki 
suma dileîd’a tazi go ba, a mba diging ngeyo! A de nala: David mba mi kal ka hî 
d’i! 

7Wani David mi kus yam azì ma ad’eng ma ngungu ma Siyon-na; yi máma mi 
arî Azì ma ngolâ hi David-na. 

8Kur bur máma David mi dala: Nge nge pî ma min dur Jebus-sâ, mbeî mi kalî kur 
b’irlim ma djang mbina kä ad’u andagad’ina á tchi suma duka ki suma dileî suma 
an David ni noyôzina woyo! Ni kayam ndata ba, a nga dala. Suma duka ki suma 
dileîd’a a mba kal kur gong nga kud’ora hi Ma didinid’a d’i. 

9David mi ar kaka kur azì ma ad’eng ma ngungu máma, mi yum ala Azì ma ngolâ 
hi David-na. Mi nguyum mbei ki gulumun ma minda, tinï ad’ud’a bugol Milo dei 
gak krovo mi. 

10David simiyêm nga mi yï avogovogo; Ma didina Alo ma ad’engêm kal petna mi 
nga ki sed’emu. 

11Hiram amul ma Tir-râ, mi sunï suma gen David kagu sedrena, zlapa ki suma 
tchet aguna ki suma tchet ahinad’a á min gong nga amula mi David. 

12David mi wala Ma didina nga mi siram á tamula yam Israel-lâ, amul mamba nga 
d’i i avogovok yam mam suma Israel-lâ mi. 

David grom suma mi vud’uzi avo Jerusalem-ma 
(Gol 1 Sun hAm 3.5-9; 14.3-7) 

13Kid’a David mi arza Hebron ndei mi mba Jerusalem-mba, mi vik arop suma 
gureina karop suma dingâ kua, mi vut gro andjofâ ki gro aropma. 

14Wana ni grom suma mi vud’uzi avo Jerusalem-ma: Samuwa, Sobap, Natan ki 
Salomon, 

15Jibar, Elisuwa, Nefek ki Jafiya, 

16Elisama, Eliyada ki Elifelet. 

David mi kus yam Filistê-na 
(Gol 1 Sun hAm 14.8-16) 

17Kid’a suma Filistê-na a hum ala a tina wa David amula yam Israel-lâ d’a, azigar 
mazina a i á vumu. David mi huma, mi i kal kur azì ma ad’eng ma mi nguyum ki 
gulumunina. 

18Suma Filistê-na a mba ndjar kä woi kur hor ra Refa-d’a. 

19David mi djop Ma didina ala: An i dur ayîna ki suma Filistê-na zu? Ang mba 
handji abon ndju? Ma didina mi de mi David ala: Ang iya! An mba ni hangzi 
abongû. 

20David mi mba Bäl-Perasim. Ata yi máma mi kus kaziya, mi dala: Ma didina mi 
mal lovota aduk man suma djangûna d’igi mbiyona mi hulut damana na. Ni 
kayam ndata ba, a yi yi máma ala Bäl-Perasim . 

21Suma Filistê-na a ar filei mazina teteng ngei ata yi máma; David ki sum mama a 
yomîya. 

22Suma Filistê-na a hulongî kua d’ei, a ndjar kä woi kur hor ra Refa-d’a. 

https://es.bibles.org/mpg-AB/2Sam/6#2Sam.5.20!f.1

23David mi djop Ma didina kua. Ma didina mi hulong dum ala: Ang i d’i. Ang 
mbud’ï blogoziya, ang tezezi ngagad’a yam agu murâ teteng. 

24Le ang hum asem ma tita nga mi tchi akulo hum agu murâ ni, ang b’at tang 
atogo. Ni an Ma didina ba, nga ni tit avorong á dur azigarâ hi Filistê-nina. 

25David mi le d’igi Ma didina mi hum vuna na, mi dur suma Filistê-na, tinï ad’ud’a 
Geba dei gak mba Gezer. 

2 Samuel 6 

David mi nga hurum á hleï zandu’â Jerusalem 
(Gol 1 Sun hAm 13.4-14) 

1David mi hulong mi tok Israel suma a we durîna pet; ablawazi ni 30.000. 

2David azi ki suma a nga ki sed’ema a tchol avo Bäla d’a Juda-d’a á hleï zandu’â 
hAlonina. Ni ma nga yï ki simiyê Ma didin ma ad’engêm kal pet ma nga kaka aduk 
tcherebê suma yam zandu’îna. 

3Sum ndazina a hleï zandu’â hAlonina avo hi Abinadap yam yima ndingâ, a tinim 
kur pus ma awilina hamuzleinina. Uza azi ki Ahiyo Abinadap groma, a nga tit ki 
pus ma awili máma. 

4A hlumï avo hi Abinadap yam yima ndingâ. Uza nga mi tit abo pusâ abo tu, Ahiyo 
mi nga avok pusâ mi. 

5David ki Israel-lâ pet a nga lü avok Ma didina kandjaf ahle suma bud’a teteng 
suma a minizi kagu siprenina, ading ma nglona ki ma gureina, daliyâd’a, 
tchuguyod’a ki ndendeta mi. 

6Kid’a azi mbaza kur ambid’a’â hi Nakon-nid’a, Uza mi mat abom mi ve zandu’â 
kayam amuzleina a nga lengêm á ged’a kä. 

7Ma didina hurum zal ngola yam Uza, mi tumum ata yi máma, kayam tcho 
mamba. Uza mi mit ata yi máma gen zandu’â hAlonina. 

8David hurum zal yam tchi d’a Ma didina mi tchi Uza-d’a. A nga yi yi máma gak ini 
ala Peres-Uza. 

9Kur bur máma David mi le mandara Ma didina, mi dala: Ni nana ba, zandu’â hi 
Ma didinina mba mi kal avo hatan nge? 

10Mi min ala zandu’â hi Ma didinina mi kal abo hatam kur aziyam ma ngolâ d’i. Mi 
hlumza vunam mbei avo hi Obet-Edom ma Gat-na. 

11Zandu’â hi Ma didinina mi le tilâ hindi avo hi Obet-Edom ma Gat-na. Ma didina 
mi b’e vunam yam Obet-Edom ki sum mama pet. 

David mi mba ki zandu’â hAlonina avo Jerusalem 
(Gol 1 Sun hAm 15.25–16.3) 

12A mba de mamulâ David ala: Ma didina mi b’e wa vunam yam Obet-Edom ki 
sum mama pet, kayam zandu’â hAlonina mi nga avo hatamu. Ata yi máma David 

mi i hleï zandu’â hAlonina avo hi Obet-Edom dei, mi mba ki sed’em kur azì mam 
ma ngolâ ki furîd’a gandjau. 

13Ata yima suma a zï zandu’â hi Ma didinina kelezina, a tit asezi tutud’a karagaya 
na, a vamuhl ma nguruna kamuhl ma gor ma d’orâ, a ngad’azi ahle suma ngat 
buzuna. 

14David nga mi lü avok Ma didina kad’engêm pet ki baru d’a efo d’a luluîd’a 
djinda furum mi. 

15David ki Israel-lâ pet a hleï zandu’â hi Ma didinina ki furîd’a kaduveina bud’a 
kazi wü. 

16Ata yima a kal zandu’â hi Ma didinina avo kur Azì ma ngolâ hi David-nina, Mikal 
Saul goromba ti gol ir fenetred’a, ti wamulâ nga mi gal akulo ki ndjongâ. Ata yi 
máma ti golom is kurut krovo. 

17Ata yima a tin zandu’â hi Ma didinina kur zlub’u d’a David mi minimzi kamba 
tin na, David mi he he d’a hawa d’a ngala mi Ma didina ki he d’a hawa d’a ngat 
buzu d’a zlap darigïd’a. 

18Kid’a David abom dap he d’a hawa d’a ngala ki he d’a hawa d’a ngat buzu d’a 
zlap darigïd’a dapa, mi b’e vunam yam suma ki simiyê Ma didin ad’engêm kal 
petna. 

19Bugola, David mi b’rau tena mablaud’a hi Israel-lâ pet; andjofâ karopma nge 
nge pî David mi hum avungô ma gureina ki hliu ma sora kades guguzlu d’a sod’a. 
Suma pet a b’rawa, nge nge pî mi i avo hatamu. 

20David mi hulong avo hatam á b’e vunam yam sum mama. Mikal Saul goromba, ti 
ndeï ti ngavamu, ti dum ala: Ni subur ra me ini kang ang amul ma Israel-lâ hina 
ba, ang nga lü avok yuguneina hazungeî mangâ barud’a fel lei atang d’igi sama 
hawana na ge! 

21David mi hulong dat ala: An lü avok Ma didin ma mi manan an kal abuk ki sum 
mama pet ma mi tinin amula yam mam suma Israel-lîna. 

22An mba ni ge yan kä kua, an mba ni gol tan ni va d’uo, wani a mba suburun avok 
yugunei suma ndak de kazi wana. 

23Mikal Saul goromba ti vut nga gor ri gak mat matna. 

2 Samuel 7 

David mi nga hurum á min gong nga kud’ora hAlonid’a 
(Gol 1 Sun hAm 17.1-15) 

1Ma didina mi pat amulâ David tei abo mam suma djangû suma a nguyuma, mi 
hum tuk tad’a. David mi nga kaka kur aziyam ma amula. 

2Bur tu David mi de mi Natan ma djok vun Alona ala: Gola! An nga kaka kur azì 
ma a minim kagu sedrenina, wani zandu’â hAlonina mi nga tinda kur zlub’ud’a. 

3Natan mi de mamulâ ala: Ang iya, ang lahle suma ang nga hurung kazina pet, 
kayam Ma didina mi nga ki sed’engû. 

4Wani kur andjege ndata Ma didina mi de zlad’a mi Natan ala: 

5Ang i de mazong mana David ala: An Ma didina ni dala: Ni ang ba, mba minin 
gong nga an mba ni kak kuad’a zu? 

6Kid’a an yoï Israel-lâ woi kur ambas sa Ezipte-d’a deid’a, an nga bei kak kur 
gonga tua. An tid’ï ni kur zlub’u d’a baru d’a a vat kabo agunid’a. 

7Ata yima lara ma an nga ni tit ki Israel-lîna, an de zla tu mandjafâ hi Israel ma 
ding ma an hlum vunan ala mi polon man suma Israel-lâ na ala: Ni kayam me ba, 
agi minin-ngi gonga kagu sedrena d’uo ge zu? 

8Ki tchetchemba, ang i de mazong mana David ala: An Ma didin ma ad’engên kal 
petna ni dala: Ni an ba ni vangî ata yima pol tumiyôna á tining amula yam man 
suma Israel-lâ. 

9An nga ki sed’eng ata yima lara ma ang i kuana, an tchi mang suma djangûna woi 
avorong pet, an mbud’ung simiyêng ngola d’igi simiyê suma nglo suma a nga yam 
andagad’a ka hina na. 

10An b’rau yina mi man suma Israel-lâ, an hazi yima kaka, kayam azi giget ti, an ar 
suma tchona a hulong djobozi nga vunazi d’igi a djobozi vunazi adjeu na d’uo d’a. 

11Kur atchogoi d’a an tin suma nglo suma avok man suma Israel-lîd’a, an hazi tuk 
tad’a, an pad’azi woi abo mazi suma djangûna. Ki tchetchemba, an Ma didina nga 
ni dangû: An mba ni hang andjafâ. 

12Fata burung ndak ang mba mit i kä azulei ad’u abuyonga, an mba ni tchol 
andjavang ma ndeï kurungâ blogongû, an mba ni hum ad’enga á tamula. 

13Ni mam ba, mba mi min gonga akulo ki simiyênu, an mba ni hum ad’enga á kak 
yam zlam mam mba amula gak didin. 

14An tanda mba ni ka’î abumu, mam tamba mba mi ka’î gorona. Le mi le tchod’a 
ni, an mba ni gad’am ki totogod’a hi sumid’a, an mba ni tom d’igi suma a to 
grozina na. 

15An mba ni ar bei lum djivid’a d’igi an ar Saul ba le djivid’a ni digim mbei ni 
vragang ang blangâm na d’i. 

16Sama ad’u andjavangâ mba mi tamula blagang gak didin; amul manga mba d’i 
giget ti gak didin. 

17Natan mi mba mi väd’u zla d’a Alona mi ndumzi woid’a mi David pet. 

Tchenda hi David-ta 
(Gol 1 Sun hAm 17.16-27) 

18Ata yi máma amulâ David mi i avok Ma didina, mi dum ala: Salad’a, Ma didina, 
an ki sum mana ni me ko ba, ang i gak dan yam ahle ndazina ge? 

19Salad’a Ma didina, ni zla d’a akid’eid’a irang tala ang nga de zlad’a yam andjafâ 
hi an azong mangâ vama sä avo’â, an mala ni sana na zu? 

20Ma didina, an dok ni dangî zla me d’ei ge? Salad’a, Ma didina, ang wan an azong 
mangâ. 

21Ni kayam zla manga ki nga hur mangâ ba, ang le sun nda ngol la atchapa á tagat 
tei mi an azong mangâ wana. 

22Ma didina, Alo mana, angî Ma ngol ma kal papana, kayam ma hle tam d’igi ang 
na na nga d’i. Alo ma ding ma gagazina nga d’i, d’igi ami nga humumi ini ki 
humami na. 

23Andjaf ma ding ma yam andagad’a ma d’igi Israel-lâ na na nga d’i. Ni mam ba, 
ang i pad’am mbei abo Ezipte suma a nga djobom vunam kalo mazina tetengâ, 
ang mbud’um andjaf mangâ. Ang suburum simiyêmu, ang lahle suma atchapma 
kahle suma mandarâ kam kur ambas manga mi. 

24Ang mbud’um andjaf mangâ, kayam mi ka’î mangâ gak didin. Ma didina, ang arî 
Alo mama mi. 

25Ki tchetchemba, Ma didina, Alo mana, ar ang ndak vun zla d’a ang dat mi an 
azong mangâ kandjavanda ti kak hina, ar ang le d’igi ang de na gak didin. 

26Ar suma a suburung simiyêng teteu, ar a dala: Ma didin ma ad’engêm kal petna 
nAlona hi Israel-lîna, ar andjafâ hi an azong mangâ David-na, mi ka’î sirad’a 
avorong hina didin mi. 

27Kayam ni ang tang Ma didin ma ad’engên kal petna, Alona hi Israel-lîna ba, ang 
nde zla ndata woi mi an azong mangâ ala: An mba ni hang andjafâ. Ni kayam 
ndata ba, an azong mangâ ni fad’enga á tcheneng wana. 

28Ki tchetchemba, Salad’a Ma didina, angî Alona, zla manga ni zla d’a gagazid’a; 
ang tak djivi manga woi mi an azong mangâ. 

29Ki tchetchemba, ang b’e vunang yam andjafâ hi an azong mangîna, kayam mi 
kak avorong teteu, kayam ni ang Salan Ma didina ba dala ang mba b’e vunang 
yam andjafâ hi an azong mangîna gak didin! 

2 Samuel 8 

David mi kus yam andjaf suma nguyuma 
(Gol 1 Sun hAm 18.1-13) 

1Bugol ahle ndazina, wana nahle suma a lena: David mi dur ayîna ki suma Filistê-
na, mi hulongôzi yazi kä ad’umu, mi yozi ziyozi ma tamula abomu. 

2David mi dur ayîna ki suma Mowap-ma, mi kus kaziya, mi ndjarazi burâ kä 
andaga, mi ngazi ki ziyona nga nga hindi, mi tchi suma kur ziyo ma mbànina 
woyo, mi ar suma kur ziyo ma hindinina bei tchid’a; a hum tara. 

3Kid’a Hadadezer Rehop amul ma Soba-na goroma mi hulong á hle leu mam mba 
avun alum ma Efrat-nid’a, David mi dur ayîna ki sed’emu. 

4Mi yo suma djang akulumei mama 1700, mi yo suma asemba 20.000, mi ka 
gigling akulumei suma a arâ woi pet Mi ar akulumeina ndak yam pusâ kis. 

5Kid’a suma Siri suma Damas-sâ a mba á ndjun Hadadezer amul ma Soba-nid’a, 
David mi tchi sum mazina 22.000. 

6David mi min yima kaka hi azigar mama avo Siri d’a Damas-sa. Suma Siri-na a 
hulong yazi kä ad’u David, a hum tara. Ma didina mi hum ad’enga á kus yam suma 
pet ata yima lara ma mam nga mi i kuana. 

7David mi yoï mboriyo suma lora hi azigarâ hi Hadadezer-rîna, mi mbazi 
Jerusalem. 

8David mi yoï kawei ma hleuna aneka ngola avo Beta ki Berotai azì ma nglona hi 
Hadadezer-râ. 

9Toi amul ma Hamat-na mi hum ala David mi kus wa yam azigarâ hi Hadadezer-
râ pet! 

10Mi sun goroma Joram gen amulâ David á gum depa, á suburum mi, kayam dur 
ma mam dur ki Hadadezer mi kus kama, kayam Toi mi dur ayîna ki Hadadezer 
mi. Joram mi im kahle suma a lazi ki kawei ma hapma ki lora ki kawei ma 
hleunina mi. 

11David mi tinizi irazi vazi mi Ma didina d’igi mam tin kawei ma hapma ki lora 
suma mam yozï abo andjaf suma pet suma mam kus kazina mi Ma didina na mi. 

12Mi kus yam suma Siri-na, suma Mowap-ma, suma Amon-na, suma Filistê-na ki 
suma Amale’â, mi hurumï ahlena hi Hadadezer Rehop amul ma Soba-na 
goromina mi. 

13Kid’a David mi kuzï yam suma Siri-na, mi hulongî avod’a, simiyêm mi yi d’ei. Mi 
tchi suma Edom-ma kur hor ra Sela-da 18.000. 

14Mi min yima kaka hi azigar mamina kur Edom pet; suma Edom-ma pet a ge yazi 
kä ad’umu. Ata yima lara ma David mi i kuana, Ma didina mi hum ad’enga á kus 
ayîna yam suma pet. 

Suma sunda hi David-na 
(Gol 1 Sun hAm 18.14-17) 

15David mi te yam Israel-lâ pet, nga mi ka sariyad’a yam sum mama pet ki 
d’ingêra. 

16Jowap Seruya gorotna ni ma ngolâ hi azigarîna. Josafat Ahilut goroma ni ma b’ir 
zla d’a led’a kä na. 

17Sadok Ahitup goroma azi ki Ahimelek Abiyatar goroma ni suma a ngat buzuna 
mAlonina. Seraya ni ma b’ir mbaktumba. 

18Benaya Jehojada goroma ni ma ngolâ hi suma Keret-na ki suma Pelet-na. David 
groma a nga kad’enga yam ahlena teteng mi. 

2 Samuel 9 

David mi le djivid’a ki Mefibäl Jonatan goroma 

1Bur tu David mi dala: Sama ad’u andjafâ hi Saul ma nga ki irama nga zu? An min 
lum djivid’a yam Jonatan. 

2Wani azong ma avo hi Saul-lâ nga, a yum ala Siba. A mbamï mi David. Amulâ mi 
djobom ala: Ni ang Siba zu? Mi hulong dum ala: Â, ni an azong mangâ. 

3Amulâ mi djobom ala: Na ni sama ad’u andjafâ hi Saul-lâ ar nga d’uo zu? An min 
lum djivid’a hAlonid’a. Siba mi hulong dum ala: Jonatan goroma nga tu, mi ni 
gugutud’a. 

4Amulâ mi dum ala: Mi nga ni lara ge? Siba mi hulong dum ala: Mi nga avo hi 
Makir Amiyel goroma sä Lodebar. 

5Amulâ David mi sun a halamï avo hi Makir Amiyel goroma sä Lodebar. 

6Mefibäl Jonatan gorom ma Saul gorom ngolonina, mi mba gen David, mi ge tam 
kä andaga, mi grif kä. David mi yum ala: Mefibäl! Mi humum ala: An azong mangâ 
wana. 

7David mi dum ala: Ang le mandar ri. An min lang djivid’a yam abung Jonatan, an 
nga ni hulongông siliud’a habung ngolo Saul-la pet. Vama kalâ, ang mba te tena ki 
sed’en yam tabul mana burâ ki burâ. 

8Mefibäl mi grif kä, mi dum ala: Amulâ, ni kayam me ba, ang he tang ndaka yam 
an ma d’igi adi ma matna na na ge? 

9Ata yi máma David mi yï Siba azongâ hi Saul-lâ, mi dum ala: An nga ni hahlena hi 
salangâ Saul-lâ kahlena hi sum mamina pet mi gorom ngolona Mefibäl. 

10Ang ki grongâ kazungeî mangâ, agi zumum asinena, agi dud’um awuna, ang he 
tena mi Mefibäl salangâ Saul gorom ngolona. Mefibäl salangâ gorom ngolona mba 
mi te tena ki sed’en yam tabul mana teteu. Wani Siba groma ni dogo yam vahl, 
azungeî mama ni dok mbà mi. 

11Siba mi de mamulâ ala: An azong mangâ mba ni lahlena pet d’igi ang salana 
amulâ han vuna na. David mi de kua ala: Mefibäl mba mi te yam tabul mana d’igi 
amulâ goroma na. 

12Mefibäl goroma nga, mi ni gogora tua; a yum ala Mika. Suma pet suma a nga 
kaka avo hi Siba-na, azi nazungeîna hi Mefibäl-lâ mi. 

13Mefibäl mi ka’î avo Jerusalem, kayam mi te ni yam tabulâ hamulîna burâ ki 
burâ. Wani asem djak ni gugutud’a. 

2 Samuel 10 

Hanun mi mbut suma sunda hi David-na zulona 
(Gol 1 Sun hAm 19.1-5) 

1Bugol ahle ndazina, amul ma Amon-na mi mid’a; goroma Hanun mi vrak tamula 
blangâmu. 

2David mi dala: An mba ni le djivid’a ki Hanun Nahas goroma d’igi abum mi lan 
djivid’a na mi. David mi sun azungeî mama á b’lengêm hurum yam matna 
habuma. Kid’a azungeîna hi David-na a mbaza yam ambas sa Amon-ndid’a, 

3suma nglo suma Amon-na a de mi salazina Hanun ala: Ang djib’er ala ná subur 
abung ba, David mi sunungî suma á b’lengêng hurung wan d’ang zu? Ná we fet azì 
ma ngolâ á b’lagam mbei ba, mam sunï azungeî mama geveng wan nduo zu? 

4Ata yi máma Hanun mi yo azungeîna hi David-na, mi welezi dudumazi woi abo 
tutu, mi ngad’azi baru mazina woi avun ad’uzi djudjum. Bugola, mi yagazi akulo. 

5A mba de zla ndata mi David. David mi sun suma á d’uguloziya, kayam sum 
ndazina amang ngei heî. Amulâ mi dazi ala: Agi kagagi sä Jeriko gak dudumagi se 
tua ba, agi mbagï avo. 

David mi dur ayîna ki Amon-na ki Siri-na 
(Gol 1 Sun hAm 19.6-19) 

6Suma Amon-na a we d’ala azi mbut tchod’a avok David’u d’a, a yo azigar suma 
asemba aduk suma Siri suma avo Bet-Rehop-ma ki suma Siri suma avo Soba-na 
20.000, a yo suma avo hamul ma Mäka-na 1000, a yo suma avo Top-ma 12.000, a 
wurak beged’a kaziya. 

7David mi huma, mi sun Jowap azi ki azigar suma gangrangâ pet atazi á durâ. 

8Suma Amon-na a buzuk kei a ndjar avun azina. Suma Siri suma Soba-na ki suma 
Rehop-ma ki suma Top-ma ki suma Mäka-na, a ndjar sä woi abagei kel vazi mi. 

9Kid’a Jowap mi we d’ala ayîna mba mi dur ini navogom ki blogom mi d’a, mi man 
Israel suma a we durîna, mi ndjarazi ir suma Siri-na. 

10Suma a arâ mi hazi abo wiyema Abisai, mi ndjarazi ir suma Amon-na. 

11Mi dum ala: Le suma Siri-na ad’enga kal kanu ni, ang mbeï ndjununu; le suma 
Amon-na ad’enga kal kangû ni, an iza ni ndjunung mi. 

12Ang ve tang ad’enga, ei soi tei ad’enga yam sum meina, yam azì mei ma nglona 
hAlo meinina. Ar Ma didina mi le vama hurum vuma! 

13Jowap ki azigar mama a i avok á dur suma Siri-na; suma Siri-na a wet ringâ 
avoromu. 

14Kid’a suma Amon-na a we suma Siri-na a wet ringâ hina d’a, a wet ringâ avok 
Abisai mi, a tchuk avo hataziya. Kid’a Jowap mi durï suma Amon-na dura, mi 
hulongî Jerusalem. 

15Kid’a suma Siri-na a wala Israel-lâ a kus wa kaziya d’a, a tok azigar mazina tu. 

16Hadadezer mi sun suma á yoï suma Siri suma sä abo alum ma Efrat-na woi hina, 
azi mba Helam; Sobak ma ngolâ hi azigarâ hi Hadadezer-râ, mi nga avoroziya. 

17Suma a mba de zla ndata mi David. David mi tok Israel-lâ pet, a djak alum ma 
Jurdê-na, a mba Helam. Suma Siri-na a ndjar avok David, a nde durumu, 

18wani a wet ringâ abo Israel-lâ. David mi tchi azigar mazi suma a nga ki pus ma 
dur ayînina kikis kid’iziya, mi tchi suma djang akulumeina 40.000, mi ge Sobak 
ma ngolâ hi azigar mazinina mbilâ; mi mit ata yi máma wat. 

19Kid’a amulei suma ad’u Hadadezer-râ a we d’ala Israel-lâ a kus kaziya d’a, a ve 
banad’a ki Israel-lâ, a ge yazi kä ad’uziya. Suma Siri-na a ar bei ndjun suma 
Amon-na. 

2 Samuel 11 

(b) DAVID MI LE TCHOD’A KI BATSEBA 
(11.1–12.25) 

David bur katchad’a hi Uri-d’a 

1Tcha damad’a, natchogoi d’a amuleina a i durâ abageid’a, David mi sun Jowap azi 
ki azigar mam suma nglona ki Israel-lâ pet á b’lak suma Amon-na, á hle Raba mi. 
Wani David mi ar kaka avo Jerusalem. 

2Ki fladeged’a David mi tchol akulo ata yam ma burâ, nga mi ngui tita akulo yam 
gong nga amula, mi watchad’a tu nga d’i mbuza; ti djif heî. 

3David mi ge sunda á djop zla atcha ndata. A dum ala: Ni Batseba Eliyam 
goromba, atchad’a hi Uri ma Het-nid’a. 

4David mi sun suma á yad’iya. Avok yid’a ti mbus wa tat tei yed’et. Ti mba 
gevemu, mi bur ki sed’ed’u. Bugola, ti hulong avo hatad’u. 

5Atcha ndata ti ve wirâ, ti ge sunda, ti de mi David ala: An nga ki heid’a. 

6Ata yi máma David mi ge sunda, mi de mi Jowap ala mi sunumï Uri ma Het-na 
avo. Jowap mi sunï Uri mi David. 

7Uri mi mba gen David. David mi djobom yam Jowap, yam suma, yam ayî ma durâ 
mi. 

8Bugola, David mi de mi Uri ala: Ang i avo hatangû, ang tuk tang ndjö. Uri mi nde 
woi kur gong nga amula; amulâ sunumza he d’a hawad’a ad’umu. 

9Wani Uri mi ar burâ kä avun gong nga amula ki azigarâ hi salamina pet, mi kal 
nga avo hatam mbi. 

10A mba de mi David ala: Uri mi kal nga avo hatam mbi. Ata yi máma David mi de 
mi Uri ala: Ang tcholï nabagei d’uo zu? Ni kayam me ba, ang kal avo hatang nguo 
ge? 

11Uri mi hulong de mi David ala: Zandu’â hAlonina ki Israel-lâ ki suma Juda-na a 
sä abagei ad’u zlub’ud’a, salana Jowap ki azigar mama a ve nga anguvora abagei 
hur fulâ d’ad’ar. Ni nana ba, an kal avo hatan á te á tche á bur kamanda mi ge? 
Gagazi, ang tang nga ki irangû, an ndak á le vama hina na d’i! 

12Amulâ David mi dum ala: Ang kak ka hî ini gak ndjivin tua ba, an arang lovota. 
Uri mi ar kaka avo Jerusalem kur bur máma gak yina fö. 

13David mi yum á te tena mi tche ki sed’em mi. David mi gurud’um ki süma, wani 
ki fladeged’a Uri mi nde woi á i ata yam ma burâ ki azigarâ hi salamina bei mi i 
avo hatam ba. 

14Tcha ndjivinda David mi b’ir mbaktumba abo Uri mi Jowap. 

15Mi dum kur ala: Agi tinigi Uri ata yima ayîna zozogom kuana, agi yogi tagi woi 
blogomu, ar ayîna mi tchumu. 

A tchi Uri Batseba ndjuvud’u 

16Jowap mi gol azì ma ngol ma azi nguyuma, mi tin Uri ata yima mam we azigar 
suma gangrang suma djangûna a nga kuana. 

17Suma kur azì ma ngolîna a buzugï durâ ata Jowap, a tchi suma dingâ ablaud’a 
aduk azigarâ hi David-na, a tchi Uri ma Het-na kur bur máma mi. 

18Jowap mi sun sana á väd’u ahle suma a le yima ayînina mi David. 

19Mi he vuna mi sama mi sunuma ala: Ata yima ang dap wa zla d’a ded’a hayînid’a 
mamulâ da na, 

20dam hurum mba mi zala, mi dang ala: Ni kayam me ba, agi hud’ugi go kazì ma 
ngolâ á durâ ge? Agi wagi nga ala suma a mba tcholï yam gulumuna á durugiya 
d’uo zu? 

21Sama tchi Abimelek Jerubäl goroma ni nge ge? Natchad’a ba, ti tchol yam 
gulumuna, ti gum kahina ma lutna ba, ti tchum sä Tebes wan nduo zu? Ni kayam 
me ba, agi ndjaragi go bugol gulumuna ge, ata yi máma ang dum ala: Azong 
mangâ Uri ma Het-na a tchum mi. 

22Sama sunda mi iya, mi mbaza, mi väd’u ahle suma Jowap mi sunum kazina mi 
David pet. 

23Sama sunda mi de mi David ala: Sum ndazina ad’engêzi kal kamiya, a mba 
durumi nabagei kele. Ami digizi gak mbazi sä avun azì ma ngolâ. 

24Suma yeûd’a a yed’ï azigar mangâ akulo yam gulumuna, a tchi suma ablaud’a 
aduk azigar mangâ, a tchi azong mangâ Uri ma Het-na mi. 

25David mi de mi sama a sunumïna ala: Ang i de mi Jowap ala mi hat hurum yam 
zla ndata d’i, kayam ayî ma durâ ni hina. Mi tchi suma hina mi na, mi tchi suma 
hina mi. Ar mi ve tam ad’enga á dur azì ma ngol máma, ar mi b’lagam mbeyo. Ang 
i hum ad’enga. 

26Kid’a atchad’a hi Uri-d’a ti hum ala a tchi wa ndjuvud’u d’a, ti tchimu. 

27Kid’a bur ma tchina mi kal da d’a, David mi sun á vad’ï avo hatamu. Ti mbut 
amamba, ti vud’um gorâ tu. Ahle suma David mi lazi ndazina a le nga Ma didina 
tam djivi d’i. 

2 Samuel 12 

Natan de mi David yam ngopa hAlonid’a 

1Ma didina mi sun Natan gen David. Natan mi mba gen David, mi dum ala: Suma 
mbà azi ni kur azì ma ngol ma tuna, tu ni ma ndjondjoîna, tu ni ma houd’a mi. 

2Ma ndjondjoîna mi nga ki d’uwar ma nglona ki ma gureina ablaud’a. 

3Ma houd’a mi nga ki va d’i, mi guzï ahu d’a gora hina tu, mi hat tena. Nga d’i wul 
avo hatam ki groma, ti nga d’i tavu ma mam tuma, nga d’i tche mbina kur kop 
mama, ti burî akulo kurumu. Ndat mbut ni d’igi goromba na. 

4Wani akoina mi mba avo hi ma ndjondjoîna, mi ar d’uwar mam ma gureina ki 
ma nglona woi ta á lakoi ma mi mba avo hatama, mi vahu d’a tud’a hi ma 
houd’id’a, mi ngad’at kä á lakoi mama. 

5David hurum zal ngola yam sa máma, mi de mi Natan ala: Avok Ma didin ma bei 
matna, sa máma mi ndak á tchid’a! 

6Sa máma mi wurak aho’â fid’i yam ahu d’a tu ndata, yam sun nda mi lat bei 
djib’era ba d’a! 

7Ata yi máma Natan mi de mi David ala: Sama lahle ndazina ni angû! Ma didina 
Alona hi Israel-lâ mi dala: Ni an ba ni manang tining amula yam Israel-lâ; ni an ba 
ni sud’ung ngei abo Saul. 

8An hang suma avo hi salangîna, an hang aropma hi salangîna ad’ungû, an hang 
Israel-lâ ki suma Juda-na mi. Le ni akid’eid’a ni, an ndak á hang kam kua! 

9Ni kayam me ba, ang gol zlad’a hi an Ma didinid’a is ba, ang lahle suma tchona 
avoron nge? Ang ar suma Amon-na a tchi Uri ma Het-na avun ayîna, ang 
vamamba, ang gat ad’ung atchad’a. 

10Ki tchetchemba, a mba tchi sum mangâ avun ayîna hina baba, kayam ang golon 
is, kayamba ang vatchad’a hi Uri ma Het-na, ang gat ad’ung atchad’id’a. 

11An nga ni dangû, an mba ni mba ki zla d’a tchod’a avo hatangû, an mba ni yo 
amiyôngâ irang kä na, mba ni hazi mi ndrang ma gevengâ, mba mi bur ki sed’ezi 
falei d’ad’ar! 

12Ang le manga ni gumunu; an mba ni le manda ni falei woi ir Israel-lâ pet! 

13David mi de mi Natan ala: An le tchod’a avok Ma didina! Natan mi de mi David 
ala: Ma didina nga mi vat hurum mbei yam tcho manga, ang mba mit ti. 

14Wani kayamba ang le tchod’a ang he lovota mi suma djangûna hi Ma didina á 
lazam ba, gor ma Batseba ti vud’ungzina mba mi mit teyo. 

Batseba gorotna mi mid’a 

15Bugola, Natan mi hulong avo hatamu. Ma didina mi tum gor ma atchad’a hi Uri-
d’a ti vud’um mi David-na; mi ve tugud’eid’a. 

16David mi tchen Alona yam gor máma, mi d’el tam bei te tena. Ata yima mi kal 
klavina, mi burî kä andaga. 

17Suma nglo suma avo hatama a mba gevemu, a dum ala mi tchol mi bur akulo kö, 
wani mi min ndi, mi min te tena ki sed’ezi d’uo mi. 

18Wani gorâ mi le burâ kid’iziya, mi mid’a. Azungeîna hi David-na a le mandarâ á 
dum yam mad’a gorâ, kayam azi dala: Ata yima gorâ nga ki iram tua na, ei dum 
zlad’a, mam nga mi humi d’i. Ni nana ba, ei mba vei tei ad’enga á dum zlad’a yam 
mad’a gorâ ge? Mam mba mi b’lak tamu! 

19David mi we azungeî mama a nga kud’us tazi kä lalam, mam wala gorâ mi mit 
wa. Mi dazi ala: Gorâ mi mit tchu? Azi hulong dum ala: Mi mit wa! 

20Ata yi máma David mi tchol akulo, mi mbus tam mbeyo, mi le mbulâ atamu, mi 
tchuk baru d’a dinga atamu, mi i kur gong nga kud’ora hi Ma didinid’a, mi grif kä 
á kud’or Ma didina, bugola mi i avo hatamu, mi dazi ala a humï tena, mam të. 

21Azungeî mama a dum ala: Ad’u zla d’a ang lat ndata nana ge? Kid’a gorâ nga ki 
iramba, ang d’el tang bei te tena, ang tchi mi. Ki tchetchemba, gorâ mi mid’a; ang 
tchola akulo, ang nga te tena! 

22Mi hulong dazi ala: Kid’a gorâ nga ki iram tua d’a, an d’el tan bei te tena, an tchi 
mi, kayam an djib’er ala: Ni nge ba, mi we ge? Dam Alona mba mi wan hohowon 
mba mi tcholom akulo kla ge? 

23Ki tchetchemba, mi mit wa da’. Ni kayam me ba, an d’el tan bei te tena d’ei ge? 
An ndak á hulongômî zu? Ni an ba, mba ni iza ad’umu, wani mam nga mi hulongî 
geven ndi. 

24David mi b’leng hur amamba Batseba, mi kal geved’u, mi bur ki sed’ed’u. Ti vut 
gor mandjufâ, ti yum ala Salomon. Ma didina hurum vum heî, 

25mi sun ma djogom vunama Natan gen David ala: Ami yum ala Jedidiya. (Nala, 
Ma didina nga mi le kamu.) 

(c) DAVID MI FE NDAKA KI KID’EÎ IRA 
(12.26–20.25) 

David azi ki Jowap a hlazì ma ngol ma Raba-na 
(Gol 1 Sun hAm 20.1-3) 

26Jowap mi nde dur azì ma Raba ma Amon-na, mi hlazì ma ngol ma amula. 

27Mi sun suma gen David, mi dum ala: An dur wa azì ma ngol ma Raba-na, an hle 
wa azì ma mbiyo ma tched’a nga kuana. 



551 

 

 
Bible azumeina 

© 1999, Alliance Biblique du Tchad 

 

 

 

28Ki tchetchemba, ang tok Israel suma a arâ, ang vanguvora avun azì ma ngolâ, 
ang hlumu, ar an tan ni hlum hle ba, simiyên mi yï d’i. 

29David mi tok suma pet, mi i ata azì ma ngol ma Raba-na, mi durum mi hlumu. 

30Mi hleï avaval la yam amul ma kur azì ma ngol mamina , aneget kal kilona dok 
hindi, ti nga kahina d’a guzut kal teglesa atat mi, a kulubut yam David. David mi 
hurumï ahle suma kur azì ma ngolîna ngola. 

31David mi yo suma kur azinina, mi tinizi ata sun nda ngat aguna ki sïnid’a á wak 
ahinad’a ki djiga ma kaweina, á ka aguna kandjet ma kaweina, á tchi derengelâ 
mi. Mi le suma kur azì ma nglo ma Amon-na pet ni na mi. Bugola, mi hulong 
Jerusalem ki azigar mama pet. 

2 Samuel 13 

Amnon mi b’lak Tamar 

1Bugol ahle ndazina, ahle suma lena ba wana: Apsalom David goroma wiyemba 
nga, ti djif heî, a yat ala Tamar. Amnon David gorom ma dingâ hurum vat heî. 

2Amnon nga mi tcha tatâ yam wiyemba Tamar, gak mi ve tam tugud’eid’a kad’u. 
Kayam ndat ni gor wei d’a bei zlap ki mandjufîd’a, ad’enga heî ki Amnon á ngaf ki 
sed’ed’u. 

3Wani Amnon banama nga, a yum ala Jonadap, ni Samma ma David wiyemina 
goroma. Mi ni sama we zlad’a heîna. 

4Jonadap mi djobom ala: Ni kayam me ba, ang mala namulâ goromina ko ba, ki 
burâ kaf ang nde yorogo tang tchuka hina susub’ok ke? Ang dan nduo zu? Amnon 
mi hulong dum ala: Hurun ve Tamar wiyena Apsalom wiyemba. 

5Jonadap mi dum ala: Ang ve tang tugud’eid’a, ang i bur kä yam azang mangâ. Le 
abung mi mba á d’ungû ni, ang dum ala: Ang ar wiyenda Tamar ti mbei d’i lan 
tena avoron ka hî, kayam an ni vum abot ni tumu. 

6Amnon mi ve tam tugud’eid’a, mi bur kä. Amulâ mi mba á d’umu. Amnon mi dum 
ala: An nga ni tchenengû, ang ar wiyenda Tamar ti mba d’i lan woîna mbà avoron 
kä, an tum abod’u. 

7David mi de mi Tamar avo hatat ala: Ndak i avo hi wiye’â Amnon, ndak lum tena. 

8Tamar ti i avo hi wiyetna Amnon. Mi nga burâ kä. Ti yo afuta, ti tib’eged’u, ti ge 
woîna iram kä. 

9Ti hlum ki vama ge woîna, ti komzi avorom kä, wani Amnon mi min te woîna d’i. 
Mi he vuna ala: Ar suma pet a buzuk kei avo hatanu. Suma pet a buzuk kei avo 
hatam mi. 

10Ata yi máma Amnon mi de mi Tamar ala: Ndak mbeye ni tena klaviya, an tum 
abogu. Tamar ti hle woîna, ti im mi wiyetna Amnon klaviya. 

https://es.bibles.org/mpg-AB/2Sam/12#2Sam.12.30!f.1

11Ata yima nga d’i hum tenina, mi vat del abod’u, mi dat ala: Wiyenda, ndak mbeï 
an bur ki sed’egu! 

12Tamar ti dum ala: Wiyena, nga na d’i! Ang lan zla d’a zulo d’a na d’a atan ndi. A 
nga lahle suma hina na aduk Israel-lâ d’i. Ang le zla d’a lili d’a hina d’a d’i. 

13An mba ni i ni lara ki zulo mana ge? Ang mba mbut ni d’igi sama lilid’a na aduk 
Israel-lâ. Ki tchetchemba, ang i de mamulâ; mi mba mi d’elen bei han mi ang ngi. 

14Wani Amnon mi min hum zla mata d’i. Mi vad’u, mi bur ki sed’et kad’enga. 

15Ata yi máma Amnon mi noyôt ni noî d’a tchod’a kal ve d’a mam hurum vat 
avoka. Mi dat ala: Ndak tchol iya! 

16Ti dum ala: Nga na d’i! Dik ka ang digin wanda kal tcho d’a ang landji wanda. 

17Wani mi min humut ti, mi yï azong mam ma sunda, mi dum ala: Ang dik sä 
atcha ndata woi gevenu, ang gat sä woi abua, ang dugï vuna akulo blogod’u! 

18Ti tchu’î baru d’a ngol la d’udjo d’a ndjugurîd’a atad’u. Ni baru d’a amulâ grom 
suma yuguneina a tchugut atazid’a. Azongâ hi Amnon-na, mi digit tei abua, mi 
duk vuna akulo blogod’u. 

19Tamar ti ko butna kad’u, ti haû barud’a woi atad’u, ti tchuk abot kat nga d’i i ki 
tchina. 

20Wiyetna Apsalom mi djobot ala: Wiye’â Amnon mi bur ki sed’ek su? Ki 
tchetchemba, wiyenda, ndak ba vunagu; mi ni wiye’â. Ndak ve zla ndata kuruk 
ngol li. Ni hina ba, Tamar kur zulo matna, ti ar kaka avo hi wiyetna Apsalom. 

21Amulâ David mi hum zla ndata pet, hurum zal ngola. 

22Apsalom mi de nga zla tu mi Amnon ndi, wani mi vum kurum ngola kayam mi 
b’lagam wiyemba Tamar. 

Apsalom mi tchi wiyema Amnon ndeyo, mi ringâ 

23Bugol zla ndata a le bizad’a mbà, Apsalom mi i tchau tumiyô mama sä Bäl-
Hasor go ki Efraim, mi yi amulâ groma pet mi. 

24Apsalom mi i gen amulâ, mi dum ala: Gola! An azong mangâ nga ni i tchau 
tumiyô mana. Ar ang kazungeî mangâ, agi mbagi avo hatan an azong mangâ. 

25Amulâ mi de mi Apsalom ala: Gorona, nga na d’i! Ami imi pet, ti tala ami 
mbud’umi vama ane’â kangû d’a. Apsalom mi lum baba ko, amulâ mi min i d’i, 
wani mi b’am vuna kamu. 

26Apsalom mi dum ala: Le ni me pî ni, ang ar wiyena Amnon mi i ki sed’emiya. 
Amulâ mi hulong dum ala: Ni kayam me ba, mi i avo hatang nge? 

27Wani Apsalom mi lum baba; amulâ mi ar Amnon ki grom suma dingâ a iya. 

28Apsalom mi he vuna mazungeî mama ala: Agi tinigi iragi yam Amnon ped’et. Le 
mi nde wa le furîd’a ki süm guguzlud’a, le an dagi ala: Agi tchumu ni, agi tchum 

mbeyo! Agi lagi mandar ri. Ni an ba ni hagi vuna d’uo zu? Vagi tagi ad’enga, 
kagagi nandjofâ! 

29Azungeîna hi Apsalom-ma a le d’igi Apsalom mi hazi vuna na, a tchi Amnon. Ata 
yi máma amulâ groma pet a tchola, nge nge pî mi nga yam koro ma akulum ma 
akulum mama, mi ringâ. 

30Kid’a a nga glovot tua d’a, vuna mba mi fe David ala: Apsalom mi tchi wa grongâ 
pepet. Sa tu pî mi ar nga d’i! 

31Amulâ mi tchola, mi haû baru mama woi atamu, mi ge tam kä andaga. Azungeî 
mama pet a haû baru mazina woi atazi mi. 

32Jonadap Samma ma David wiyemina goroma, mi de zlad’a mi David ala: Ar ang 
dala a tchi wa grongâ ped’u d’i; a tchi ni Amnon tu. Ni vama Apsalom ngam 
kurum avok dedei kur bur ma Amnon mi b’lak wiyemba Tamar kad’engina. 

33Ki tchetchemba, salana, amul mana, ar ang ve zla ndata kurung tala a tchi wa 
grongâ ped’u d’a d’i; a tchi ni Amnon tu go. 

34Wani Apsalom mi ringâ. Gor azong ma a tinim á ndjolina, mi bong iram akulo, 
mi gol yina. Gol wani, suma ablaud’a nunuk a nga djï kur lovot ta Horonayim-mba 
gen ahinad’a. 

35Jonadap mi de mamulâ ala: Gola! Grongâ a djï wan nduo zu? Ni d’igi an azong 
mangâ ni dang kä na d’uo zu? 

36Ata yima Jonadap vunam dap zla d’a ded’ina, amulâ groma a mba, a tum tchina 
bü; amulâ kazungeî mama pet, simina nga mi djang irazi kä zuzuk. 

37Apsalom mi fak ringâ, mi i avo hi Talmai Amihut amul ma Gesur-râ goroma. 
David nga mi tchi horâ goroma Amnon kur burâ kaf. 

38Kid’a Apsalom mi ring Gesur-ra, mi kak sä kua bizad’a hindi. 

39Wani amulâ David mi ar Apsalom bei hala, kayam hurum b’leng yam matna hi 
Amnon-na. 

2 Samuel 14 

Apsalom mi hulong avo Jerusalem 

1Jowap Seruya gorotna mi wala amulâ hurum nga tinda yam Apsalom. 

2Mi ge sunda sä Tekowa, mi halï atcha d’a wäd’u zla d’a heîd’a, mi dat ala: Ndak 
mbut tak hohoud’a, ndak tchuk baru d’a dodora atagu. Ndak le mbul ma his 
djivid’ina atak ki, ndak le d’igi ndak tchi ni matna dedei na. 

3Ndak i gef amulâ, ndak i dum hina. Mi dat zla d’a ndat i dat mamulîd’a mi. 

4Atcha d’a Tekowa ndata ti i gef amulâ, ti ge tat kä andaga, ti grif kä, ti dum ala: 
Amul mana, ang ndjununu! 

5Amulâ mi dat ala: Ndak min ni me ge? Ti dum ala: Ndjuvun mi mid’a, an arî 
modonod’a! 

6An wei manga grona ni mbà. Azi djak a nde to tazi abageya, sama mi yozi woi 
nga d’i. Ma dingâ mi tum wiyema, mi tchumu. 

7Wani andjavami a tchol djangûna ki sed’en an wei manga ala: Ndak hami ma tchi 
wiyemina, ami tchum balum wiyema, ami min tchami ma te djona woyo. Azi min 
tchan vun adjo man ma ar helâ woyo. Kayambala ndjuvun simiyêm yï d’oze va ar 
blogom yam andagad’a d’uo mi d’a. 

8Amulâ mi de matcha ndata ala: Ndak i avo hatagu! An mba ni dak zlad’a yam zla 
mak ndata tua. 

9Atcha ndata ti hulong dum ala: Salana, amul mana, ar tcho ndata hulongî kan an 
ki sum mana, ar ti kak kang ang ki leu manga d’i. 

10Amulâ mi dat ala: Le sa mi dak zla d’a tchod’a ni, ndak mbeyendjiya! Mam nga 
mi hulong dabak kuo d’a! 

11Ti de mamulâ ala: Ar ang djib’er yam Ma didina Alo mangâ tala ma hlatchugula 
mi tchi sama ding kua, tala mi tchi gorona woi d’uo d’a. Amulâ mi dat ala: Ma 
didina ni Ma bei matna. Tumus sa yam goro’îd’a tu pî mba d’i nde kä andaga d’i. 

12Ti hulong dum ala: Salana, amul mana, ar an wei manga ni dang zla tu. Mi dat 
ala: Ndak dë. 

13Ti dum ala: Ni kayam me ba, djib’er manga nga tu ki djib’era hi suma 
hAloninid’a d’uo ge? D’igi ang de kä na, zla ndata ti vangî ve, kayam ang hulongî 
nga ki ma ang kengêmza woina d’i. 

14Gagazi, ei mba boi d’igi mbiyo ma a vom kä ma mi sid’am kä ma sana nga mi fe 
lovota á gulum mbuo na na. Alona nga mi hulong tchol sama matna akulo d’uo 
d’a. Wani mi min ala sama a kengêmza woi avoroma, mi arza kaka ata yi máma 
d’i. 

15Ki tchetchemba, an mba ni de zla ndata mi ang salana, amul mana, kayam zlad’a 
hi suma lan mandarâ. An dang zla ndata mi ang amul mana, dam ang mba le 
sunda yam zla d’a an wei manga ni dangzid’a zi kla ge? 

16Gagazi, ang amulâ mba hum zlad’a hi an wei mangid’a, ang mba prud’un ndei 
abo sama nga mi halan an á tchid’a ki gorona woi aduk suma Alona mi manazina. 

17An wei manga ni de kurun ala zlad’a hi ang salana amul manid’a mba d’i 
b’lengên hurunu, kayam angî d’igi malaikana hAlonina na. Ang nga kaka go á hum 
zla d’a djivid’a ki zla d’a tchod’a mi. Ar Ma didina Alo mangâ mi kak ki sed’engû! 

18Amulâ mi hulong de matchad’a ala: An nga ni djobok zlad’a. Ndak ngeyen va kä 
tu d’i. Atchad’a ti dum ala: Salana, amul mana, ar ang de zla manga! 

19Ata yi máma mi dat ala: Na ni zla d’a ndak dat pet wanda, Jowap vunam nga ki 
sed’ek kuo zu? Atcha ndata ti hulong dum ala: Salana, amul mana, ang nga ki 

irang tua! An nga ni tin vunan avorong ang amul mana d’i. Gagazi, nazong mangâ 
Jowap ba, mi han vuna; ni mam ba mi dan an wei manga ahle ndazina wan pet mi. 

20Azong mangâ Jowap mi le ni lemba ki zla ndata á le vama dingâ. Wani ang 
salana, angî ma ned’a d’igi malaikana hAlonina na á wahlena pet suma a nga le 
yam andagad’a ka hina. 

21Amulâ mi de mi Jowap ala: Gola! An nga ni le vama ang dan kama; ang i veï 
Apsalom avo. 

22Jowap mi ge tam kä andaga, mi grif kä, mi lad’u amulâ, mi dala: Salana, amul 
mana, an we ini ala ang wan hohowonu, ang le sunda yam zla d’a an azong mangâ 
ni dangzid’a. 

23Jowap mi tchol mi i Gesur, mi veï Apsalom, mi mbam avo Jerusalem. 

24Wani amulâ mi dala: Ar mi kak sä woi avo hatam baba, ar mi wan iran ndi! 
Apsalom mi kak sä woi avo hatam bei mi we ir amulâ ba. 

David mi zlap darigïd’a ki Apsalom 

25Wani aduk Israel-lâ pet, sama djif d’igi Apsalom na na nga d’i. Kasem dei gak i 
kam akulo fafat bei fe yam ma ngul ba. 

26Avun biza d’a lara ge pet, mi nga wel yam mbeyo, kayam tumus sa kamba nga 
d’i tchum aneka. Le mi ngad’at da ni, mi ngat ki kilona, aneget kal kilo ma amulâ 
mi nga kahlenina mbà. 

27Apsalom mi vut gro andjofâ hindi ki gor atchad’a tu, a yat ala Tamar. Ti djif heî 
mi. 

28Apsalom mi le bizad’a avo Jerusalem mbà bei mi we ir amulâ. 

29Apsalom mi de mi Jowap ala mi mbeï mi i ki sed’em gen amulâ. Wani Jowap mi 
min mba gevem mbi. Mi dum kua á mbàd’a, wani Jowap mi min ndi. 

30Ata yi máma Apsalom mi de mazungeî mama ala: Agi gologiya! Asinena hi 
Jowap-ma mi nga gen mana. Awu orsâ nga kuru; agi i dom akud’a! Azungeîna hi 
Apsalom-ma a i dom akud’a. 

31Ata yi máma na wat Jowap mi tchol mi i gen Apsalom avo hatamu, mi dum ala: 
Ni kayam me ba, azungeî mangâ a ngalan awuna woi hur asinena ge? 

32Apsalom mi hulong de mi Jowap ala: Gola! An ge sunda atang ala ang mbeï an 
sunung gen amulâ, ang dum ala: Ni kayam me ba, an tcholï Gesur ni mba ge? An 
kak sä dji kua pî ni hotei. Ki tchetchemba, an min ni we ir amulâ. Le an nga ki 
zlad’a kanu ni, ar mi tchanu! 

33Ata yi máma Jowap mi i gef amulâ, mi dum zla ndata. Amulâ mi yï Apsalom. 
Apsalom mi mba gevemu; amulâ mi bed’em kok. 

2 Samuel 15 

Apsalom mi tchol ki zlad’a á hlamula 

1Bugol ahle ndazina Apsalom mi hle pusâ kakulumeina. Suma dok vahl a nga ring 
avoromu. 

2Mi nde yorogo tcholol, mi tchol abu avun lovot ta i avun agrek ma i Jerusalem-
mid’a. Kur burâ pet sama nga mi i gen amulâ á b’ak sariya mambina, Apsalom nga 
mi yum mi djobom ala: Ang tcholï ni kur azì ma ngol ma larina ge? Le mi 
hulongôm ded’a ala: An azong mangâ ni tcholï nad’u andjofâ hi Israel ma hina ni, 
Apsalom mi hulong dum ala: 

3Gola! Zla manga ti djivid’a, ti d’ingêr mi. Wani sama avo hamulâ ma humung zla 
mangina nga d’i. 

4Apsalom nga mi dala: Sa mi tinin an amula yam ambasa ni nge ni ta ge? Suma a 
nga ki zlad’a aduk tazi d’oze sariya mazi d’a b’akina, a mba mbat avoronu, an mba 
ni kazizi d’ingêr. 

5Le sana mi mba avok Apsalom á grif kä avoromu ni, mi mat abom mi vumu, mi 
bed’em kok. 

6Apsalom nga mi le hina ki Israel-lâ pet suma a nga i gen amulâ á b’ak sariya 
mazid’ina. Ni hina ba, Apsalom mi tok Israel-lâ ad’umu. 

7Avun dabid’a hi biza d’a fid’id’id’a, Apsalom mi de mamulâ ala: Ang aran lovota 
an i Hebron á ndak vun vun ma hle ma an hlum mi Ma didinina. 

8Kayam an azong mangâ, kid’a an sä kaka Gesur yam ambas sa Siri-d’id’a, ni hle 
vunan ala le Ma didina mi hulongônï ka hî Jerusalem-mu ni, an mba ni kud’urom 
sä Hebron. 

9Amulâ mi dum ala: Ang i lafiya! Ata yi máma Apsalom mi tchol mi i Hebron. 

10Apsalom mi tchuk suma d’u yina ad’u andjafâ hi Israel-lîna, mi dazi ala: Le agi 
humugi adifa tchina ni, agi dagi ala: Apsalom sä tamula avo Hebron. 

11Suma Jerusalem suma kikis mbà suma Apsalom mi yazina, a i ki sed’emu, a i ni 
ki hur ma tuna bei wäd’u zla ndata ba. 

12Kid’a Apsalom nga mi he he d’a hawa d’a ngat buzunid’a, mi ge sunda hur azì 
ma ngol ma Gilo-na, mi yï Ahitofel ma de d’alâ mi David-na. Ndjak vun mazi ma 
gumun máma mbut ngola; suma ablaud’a a i ad’u Apsalom. 

David mi ringâ 

13Sana mba mi de mi David ala: Israel-lâ a tok wa vunazi ad’u Apsalom! 

14David mi de mazungeî mam suma avo Jerusalem-ma pet ala: Agi tchologiya! Ei 
ringîya! Kayam lovot ta ding nga ei sud’ei tei abo Apsalom-mba nga d’i. Agi 
bad’agi atogo ïgiya! Le d’uo ni, mam mba mi mba atogo zak á feya, mba mi mba ki 
ndaka keya, mba mi dur suma kur azì ma ngolîna, mba mi tchazi woyo. 



557 

 

 
Bible azumeina 

© 1999, Alliance Biblique du Tchad 

 

 

 

15Azungeî mama a dum ala: Salamina, amul mamina, ami nga lami vama ang nga 
hurung kama. 

16Amulâ mi nde woi abu hur aziyam ki sum mama pet, mi ar arop suma gureina 
kä dogo á ngom vun azì ma amula. 

17Amulâ mi nde woyo; suma pet a i ad’umu, a tcholza woi kel azina. 

18Azungeî mama pet, suma Keret-na pet ki suma Pelet-na pet, a i gevemu. Suma 
kikis karagaya suma a tcholï Gat ki sed’ema a kal avoromu. 

19Amulâ mi de mi Itai ma Gat-na ala: Ni kayam me ba, ang i ki sed’emi ge? Ang 
hulong avo gen amulâ Apsalom, kayam angî akoina, a digingî ni diga yam 
ambazang mi. 

20Ang mbeï ni kama kama, an i ki sed’eng ini, abo hî, abo hî, ata yima an wum nga 
ala an i ni yi hî d’uo na zu? Ang hulong ki b’oziyongâ avo. Ar Ma didina mi wang 
hohowong mi lang djivid’a. 

21Itai mi hulong de mamulâ ala: Ma didina ni Ma bei matna. Salana, ang nga ki 
irang mi. Ata yima ang salana amul mana i kuana, le nda’î á matna d’oze á kak 
karid’a, an azong mangâ ni i kua mi. 

22David mi de mi Itai ala: Ang kal ïya! Itai ma Gat-na mi kal ki sum mama pet ki 
sum mazina pet mi. 

23Suma kur azì ma ngol mámina pet a tchi ki delezi akulo yam kala hamulâ ki sum 
mama peta. Amulâ ki sum mama pet a djak toliyon nda Kedron-nda, a hle navun 
lovot ta i hur fulîd’a d’ar. 

24Sadok mi nga zlapa ki suma hi Levi suma a nga zi zandu’â hAlonina. A tin 
zandu’â hAlonina kä; Abiyatar mi ar tchola ki sed’ezi gak suma a dap buzuka woi 
kur azì ma ngolâ pet. 

25Amulâ mi de mi Sadok ala: Ang hulong ki zandu’â avo hur azì ma ngolâ. Le Ma 
didina mi wan hohowonu ni, mba mi hulongôn ni ka hî, an mba ni we zandu’â ki 
yi mam ma tinda tua. 

26Wani le Ma didina mi dala: An hurun vang nga d’uo d’angû ni, an wana. Ar mi le 
vama mi lum tam djivid’ina. 

27Amulâ mi de mi ma ngat buzuna Sadok ala: Angî ma nga wahle suma a nga 
mbana d’uo zu? Agi ki Abiyatar agi hulongôgi avo ki halasa ki grogi suma mbàna, 
nala, Ahimas azi ki Jonatan. 

28Gola! An mba ni djup hur fulâ ata yima suma a djak mbina kuana gak vunagi fan 
tua. 

29Ni hina ba, Sadok azi ki Abiyatar a zi zandu’â hAlonina, a im Jerusalem, a ar 
kaka kua. 

David mi sun Husai á d’u yima Apsalom mi nga kuana 

30David mi hle lovot ta yam ahina d’a Olif-fa, mi zlup barud’a kamu, nga mi tchiya, 
nga mi tit bei atuguruna asemu. Suma pet suma a nga ki sed’ema a zlup barud’a 
kaziya, a nga tchi mi. 

31A mba de mi David ala: Ahitofel mi nga aduk suma a ndjak vunazi tu ki 
Apsalom-ma. David mi dala: Ma didina, an nga ni tchenengû, ar ang b’lak d’alâ hi 
Ahitofel-lâ woyo. 

32Ata yima David mi mbaza yam ahinad’a ata yima a kud’or Alona kuana, gol 
wani, Husai ma Ara’â mi ngavam ki baru d’a ngola haûd’a woi atam kandagad’a 
tchuka kam mi. 

33David mi dum ala: Le ang i ki sed’enu ni, ang mba tchan aneka. 

34Wani ang hulong avo kur azì ma ngolâ, ang de mi Apsalom ala: Salana, amul 
mana, avoka an nazongâ habungâ, wani ki tchetchemba, an arî azong mangâ. 
Hina wani, ang mba pleî d’alâ hi Ahitofel-lâ woi kanu. 

35Suma ngat buzuna Sadok azi ki Abiyatar a sä ki sed’eng sä hî d’uo zu? Ahlena 
pet suma ang mba humuzi kur azina hamulina, ang mba dazi mi suma ngat 
buzuna Sadok azi ki Abiyatar. 

36Gola! Grozina a nga ki sed’ezi mbà, Ahimas Sadok goroma ki Jonatan Abiyatar 
goroma. Natazi azi ba, ang mba dan zla d’a ang mba humuta. 

37Husai David banama mi hulong avo kur azì ma ngolâ; ata yi máma Apsalom mi 
kal avo Jerusalem mi. 

2 Samuel 16 

Siba mi d’ugol David ki tena 

1Kid’a David mi gahinad’a woi hina nde d’a, gol wani, Siba azongâ hi Mefibäl-lâ mi 
d’ugulom ki korona mbà kahlena djinda huyogomu, nala, avungôna kikis mbà, 
ades guguzlu d’a sod’a kis, vut agu ma vut awalina kis ki süm guguzlud’a agela tu. 

2Amulâ mi djop Siba ala: Ang mba kahle ndazina nana ge? Siba mi hulong dum 
ala: An mba ki korona nala sum mangâ a nga kamu, avungôna ki vut aguna ni mi 
azigar mangâ á ted’a, süm guguzlud’a ná had’enga mi suma a mba kau abo tit ta 
abagei hur fulîd’a. 

3Amulâ mi dum ala: Salangâ goroma mi nga ni lara ge? Siba mi hulong de mamulâ 
ala: Mi ar sä kaka Jerusalem, kayam mi dala ki tchetchemba Israel-lâ a hulongôm 
amula habum ngolo Saul-la. 

4Amulâ mi de mi Siba ala: Gola! Ahlena hi Mefibäl-lâ pet a arî mangâ. Siba mi dala: 
An grif kä avorongû, salana, amul mana. Ar ang van atang ki djivid’a! 

Simei mi ge David vuna 

5Amulâ David mi i gak mi mbaza Bahurim. Gol wani, sama ad’u adesâ hi Saul ma a 
yum ala Simei ma Gera goromina, mi ndeya, nga mi krak David ngula. 

6Mi dur David kazungeî mama kahinad’a, ata yima grang mama ki sum mama a 
nga tit yam bigam mba ndjufa ki d’a gulad’ina. 

7Simei nga mi krak David ngula ala: Ang huttcha woyo, ang huttcha woyo, angî 
ma tchi suma, angî ma hawa ya’â! 

8Ma didina mi hulong wa matna hi suma hi Saul ma ang vrak amula blangâma 
kangû. Ma didina mi he wa amula abo gorongâ Apsalom. Gola! Ang mbut 
hohoud’a nata yad’u, kayam angî sama tchi suma. 

9Ni kayam ndata ba, Abisai Seruya gorotna mi de mamulâ ala: Ni kayam me ba, 
adi ma matna vam baba ba, mi ngulung ang salana amul mana na ge? Ang aran an 
i ni kam yam mbeyo! 

10Amulâ mi hulong de mi Abisai ala: Agi Seruya grotna vama ndologi ki an ni me 
ge? Le mi ngulunu, le Ma didina mi dumî mam ala mi ngulunu ni, ni nge mba mi 
dum ala: Ni kayam me ba, ang le hina ge ge? 

11David mi de mi Abisai kazungeî mama pet ala: Gola! Goron ma kuruna tamba pî 
nga mi halan á tchid’a. Ma Benjamin máma zla mamba djivid’a kal luo zu? Agi 
aram mi ngula. Ma didina mi hum vuna ni mamu. 

12Dam Ma didina mba mi ngomon kur hohou manda, mba mi vrak djivid’a balum 
ge vun mam ma inina kanu. 

13David ki sum mama a nga i avogovok kur tit mazid’a, wani Simei nga mi tit abo 
ahinad’a go ki David, nga mi ngul David, nga mi durum kahinad’a, nga mi sir 
andagad’a akulo. 

14Amulâ ki suma ad’uma pet a mbaza avun alum ma Jurdê-na, a kau heî, a tuk tazi 
kua. 

Apsalom mi kal avo Jerusalem 

15Apsalom azi ki Israel-lâ pet a kal avo Jerusalem. Ahitofel mi nga zlapa ki 
sed’emu. 

16Ata yima Husai ma Arak ma David banamina mi mbaza gen Apsalom-ma, mi 
dum ala: Amulâ, ar va mi lang ngi! Amulâ, ar va mi lang ngi! 

17Apsalom mi de mi Husai ala: Wana ni djivi d’a ang lat yam banangîd’a d’ang zu? 
Ni kayam me ba, ang i ki banangâ d’uo ge? 

18Husai mi hulong de mi Apsalom ala: Hawa yak! Sama Ma didina azi ki Israel-lâ 
pet a manama, ni mam ba, an mba ni kak ki sed’emu. 

19Mi dum kua ala: Ni nge ba, an mba ni lum sunda ge? Ni mi ang goroma d’uo zu? 
D’igi an lat mabung hina, an mba ni langzi hina mi. 

20Apsalom mi de mi Ahitofel ala: Agi dagi tagi d’alâ yam vama ei ndak á luma. 

21Ahitofel mi de mi Apsalom ala: Ang i ata arop suma gureina habung suma mi 
arazi á ngom azì ma amulina. Hina wani, Israel-lâ pet a mba wala ang mbut wa 

ndjendjed’a ir abungû. Hina wani, suma ki sed’engâ pet a mba i ad’ung bei gigrita 
ba. 

22A ve zlub’ud’a akulo yam gong nga amula mi Apsalom. Apsalom mi kal ad’u 
arop suma gureina habuma ir Israel-lâ pet. 

23D’al ma Ahitofel mi dum ata yi mámina mi kad’enga d’igi sana mi djop nAlona 
tamba na. D’alâ hi Ahitofel-lâ mi djivid’a ir David kid’a mi nga ki sed’emba, mi 
djivid’a ir Apsalom mi. 

2 Samuel 17 

Husai mi pleî d’alâ hi Ahitofel-lâ woyo 

1Ahitofel mi de mi Apsalom ala: Ang aran an man suma 12.000, an tchol i ata 
David andjege hî. 

2An mba ni mbaza ni nde kam ata yima mam nga kur kaud’a ad’engêm nga d’uo 
na, an mba ni lad’am hobot. Suma ki sed’ema pet a mba wet ringâ; an mba ni 
tchamulâ vam tu. 

3Hina wani, an mba ni hulongôngî sum mama pet. Le an tchi wa ma ang halam á 
tchid’ina da ni, an mba ni hulongôngî sum mama pet. Hina wani, suma pet a mba 
kak ki halasa. 

4Zla ndata le Apsalom ki suma nglo suma Israel-lâ pet tazi djivid’a. 

5Ata yi máma Apsalom mi dala: Agi yagï Husai ma Ara’â kua; ei humï vama mam 
duma mi. 

6Husai mi mba gen Apsalom. Apsalom mi dum ala: Wana ni zla d’a Ahitofel mi 
data: Ami lat toze ami lat tuo zu? Ang tang de manga. 

7Husai mi hulong de mi Apsalom ala: D’al ma Ahitofel mi dum ini wana nga djivi 
d’i. 

8Ang wabung ki sum mama; azi ni suma gangrangâ. Azi nayîna d’igi ambur urs sa 
a yot grotna abageid’a na. Abungî sama dur ayîna; mba mi bur kä ki suma tu d’i. 

9Gola! Mi leza ngei kur zul kla, ata yima ding kla. Ata yima le sum mangâ a mbaza 
wa, a nde wa aboziya ni, zla ndata ma d’i fei atogo zak ala a tchi wa suma ablaud’a 
aduk azigar mangâ! 

10Ata yi máma sama ayîna d’igi azlona na na pî mba mi mbut mandarâ, kayam 
Israel-lâ pet a wala abungî grangâ, suma ki sed’ema ni suma gangrangâ mi. 

11D’al ma an dangzina ba wana: Ang tok Israel-lâ geveng pet, tinï ad’ud’a Dan dei 
gak mba Berseba. Ablawazi to’î d’igi les ma avun alum ma ngolîna na. Ang tanga i 
dur ayîna ki sed’eziya. 

12Ei mba mbeiza kam ata yima ei fum kuana, ei mba ndeï kam kä d’igi mbad’ïd’a ti 
tol kä yam andagad’a na. Mam mboze suma ki sed’ema, sa tu pî mba mi sut ti. 



561 

 

 
Bible azumeina 

© 1999, Alliance Biblique du Tchad 

 

 

 

13Le mi kal kur azì ma ngol ma ding tu ni, Israel-lâ pet a mba mba ki ziyona ata 
azì máma, ei mba tan azì máma gak komza kä woi kur toliyonda, gak abo gonga 
mba d’i ar akulo d’i. 

14Apsalom azi ki Israel-lâ pet a dala: D’alâ hi Husai ma Ara’â mi djivid’a kal ma hi 
Ahitofel-lâ. Na ni d’igi ni Ma didina ba, mi b’lak d’al ma djivina hi Ahitofel-lâ woi á 
mba ki ndaka yam Apsalom. 

David mi djak alum ma Jurdê-na 

15Husai mi de mi suma ngat buzuna Sadok azi ki Abiyatar ala: Ahitofel mi de d’alâ 
mi Apsalom ki suma nglo suma Israel-lâ hina hina, wani an dazi d’al mana hina 
hina mi. 

16Ki tchetchemba, agi sunugi ata David atogo zak, agi dum ala ar mi bur kur fula 
ata yima suma a djak mbina kua máma andjege hî d’i, wani mi hut tei dei tala a 
tchum ki sum mama pet tuo d’a. 

17Jonatan azi ki Ahimas a nga ni kaka En-Rogel. Gor weid’a mba d’i dazi zlad’a ala 
ni azi ba, a i de zla ndata mamulâ David. Wani azi ndak á tak tazi woi kur azì ma 
ngolâ d’i, abo mandarâ. 

18Gor azongâ tu mi waziya, mi de zla ndata mi Apsalom. Wani azi djak a tchol 
atogo zak, a mbaza Bahurim avo hi sana tu; golonga nga hur aziyamu, a tchuk tazi 
kä kuru. 

19Atchad’azina ti hle haragad’a, ti gat avun golong ndata, ti war awu ma ti djogom 
mbeina kuru, kayam sa mi wala va nga kua d’uo d’a. 

20Azungeîna hi Apsalom-ma a kal avo kur azì matna, a djobot ala: Ahimas azi ki 
Jonatan a nga ni lara ge? Atcha ndata ti hulong dazi ala: A djak wa mbina. A 
halaziya, a fazi nga d’i, a hulong avo Jerusalem. 

21Kid’a azungeîna hi Apsalom-ma a hulong da d’a, Ahimas azi ki Jonatan a djagï 
woi kur golonga, a i gen amulâ David, a dum ala: Agi tchologi atogo zak, agi 
djagagi mbina, kayam Ahitofel mi de d’al ma tchona hina hina kagiya. 

22David azi ki sum mama pet a tchol a djak alum ma Jurdê-na. Tcha yorogod’a, 
sama ar sä abo aluma abo hî bei djak keina nga d’i. 

23Ata yima Ahitofel mi we d’ala a ve nga d’al mama d’uo d’a, mi nga yam koro 
mama, mi i avo hatamu, mi de vunam mi sum mama, mi tchuk ziyona kelem mi 
tchi tamu. A tozom kur zula habumba. 

David mi mba avo Mahanayim 

24David mi mba avo Mahanayim. Ata yi máma Apsalom mi djak alum ma Jurdê-na 
ki azigar suma Israel suma a nga ki sed’ema pet. 

25Apsalom mi tin Amasa ngola hi azigarîd’a balum Jowap. Amasa ni Jitra ma 
Israel-lâ goroma; ni ma ve Abigal Nahas goromba, ni d’a Seruya Jowap asum 
wiyetid’a. 

26Apsalom azi ki Israel-lâ a vanguvora yam ambas sa Galät-ta. 

27Kid’a David mi mba avo Mahanayim-mba, Sobi Nahas ma Raba d’a Amon-nda 
goroma, Makir Amiyel ma Lodebar-râ goroma ki Barzilai ma Galät ta Rogelim-
mba, 

28a mba kazangâ, tazana ki duguyo suma lubuna, gemena, awu orsâ kafuta, awu 
ma haûd’a, alitna ki klara, 

29mbul ayuma, ambir tumiyôna ki te ma a lum ki mbul ambirina. A mbazi mi 
David ki sum mama ala a të, kayam a dala: Sum ndazina a fe ndaka abo meid’a, a 
seî abo vun ma sod’a abagei hur fulâ. 

2 Samuel 18 

David mi kus yam azigarâ hi Apsalom-ma 

1David mi ndum suma a nga ki sed’ema, mi tin suma nglona yam suma dudubuna, 
yam suma kikisâ mi. 

2David mi wal suma dur ayîna adesâ hindi, mi tin Jowap yam ma hina, mi tin 
Abisai Seruya gorot ma Jowap wiyemina yam ma hina, mi tin Itai ma Gat-na yam 
ma hina mi. Mi dazi ala: An tan ni i dur ayîna ki sed’egi mi. 

3Ablaud’a ti dala: Hawa yak! Ang nga i d’i, kayam le ami ringîmiya ni, sa mba mi 
djib’er kami d’i. Le a tchi suma hiuna adigami pî, sa mba mi djib’er kami d’i. Wani 
ki tchetchemba, ang adigami ni d’igi suma 10.000 na; djivid’a ang kak avo, ang 
mba ndjunumiya. 

4Amulâ David mi hulong dazi ala: An mba ni le vama agi minima. Ata yima suma 
nga buzuk kades ma kikisâ ki ma dudubunina, amulâ David mi ar tchola avun 
azina. 

5Amulâ mi he vuna mi Jowap, mi Abisai, mi Itai mi ala: Le agi hurugi vanu ni, agi 
tinigi abogi yam Apsalom tata. Ablau suma pet a hum ala amulâ mi he vuna mi 
suma nglo suma avok azigarîna yam Apsalom ala a tin abozi kam tata. 

6Suma hi David-na a buzuk kei abagei á ngaf suma hi Apsalom-ma. Ayîna mi 
vaduk agu d’a Efraim-mba. 

7Ata yi máma suma hi David-na a tchi suma hi Apsalom-ma ablaud’a kur bur 
máma, suma 20.000. 

8Ayîna mi wet tei kur ambasa pet. Kur bur máma suma a ba woi abagei aduk 
agud’ina a kal suma a tchazi avun ayînina. 

Jowap mi tchi Apsalom 

9Ata yi máma Apsalom mi ndabo suma hi David-na. Mi nga yam koro ma akulum 
ma akuluma. Koro mama mi kal ad’u abo agu ma ngolâ. Apsalom tumus sa kamba 
ti vakulo ata abo agu máma, mi ar sä gapa akulo, koro mama mi ngabom djangâ. 

10Sana hi David-na mi wumu, mba mi de mi Jowap ala: Gola! An we Apsalom! Mi 
nga gapa akulo ata aguna. 

11Jowap mi de mi sa máma ala: Ata yima ang wuma, ni kayam me ba, ang tchum 
wat tuo ge? An mba ni hang bege d’a hapa dogo, ki d’i’â tu mi. 

12Wani sa máma mi de mi Jowap ala: Le an nga ki bege d’a hapa abon dubu pî, an 
ndak á tin abon ata amulâ goroma d’i. Kayam ami humumi ki humami ata yima 
amulâ hang vuna ki Abisai azi ki Itai ala: Agi tinigi abogi yam Apsalom tata na 
d’uo zu? 

13Ladjï an tchum ir vita ni, a mba ar bei damulâ d’i. Ang tang mba tchol lei hina 
tchet, ang mba aran avun zlad’a. 

14Jowap mi dum ala: An min ve yan ki sed’eng ngi! Mi yo djamba abom hindi, mi 
zirigit kur Apsalom kid’a mi nga akulo ata aguna bei matna tua d’a. 

15Azigar suma a zi ahle suma sïna hi Jowap-ma dogo a ngui Apsalom kä, a dogom 
a tchumu. 

16Jowap mi bu adifa. Suma hi David-na a ar bei dik suma hi Apsalom-ma, kayam 
Jowap mi d’eleziya. 

17A hle Apsalom, a gum kur zul la ngol la aduk agud’id’a, a togom ahinad’a kam 
gindiu. Suma hi Apsalom suma a arâ a ringâ, nge nge pî mi i avo hatamu. 

18Kid’a Apsalom mi nga ki iram tua d’a, mi min asu d’a ge humba kur hora 
hamulîd’a, kayam mi dala: An goron nga d’ala sa mba mi yan ki simiyên avin ndi. 
Mi yasu d’a ge hum ndata ki simiyêm mam tamba, a nga yat gak ini ala Asu d’a ge 
humba hi Apsalom-mba. 

David mi hum zla matna hi Apsalom-ma 

19Ahimas Sadok goroma mi de mi Jowap ala: Aran an ring gen amulâ, ni dum zla 
d’a djivid’a ala Ma didina mi kam ini sariya mamba, mi prud’um mbei abo mam 
suma djangûna da’. 

20Jowap mi dum ala: Ni ang ba, i ki zla d’a djivi ndata ini d’i. Ang mba i ki zlad’a 
mamulâ kur bur ma dingâ tua. Nga ni ini ba, ang i ki sed’et ti, kayam me amulâ 
goroma mi mid’a. 

21Jowap mi de mi magom mam ma Etiyopi-na ala: Ang i ki zla d’a ang wat ki irang 
wanda mamulâ. Ma Etiyopi-na mi grif kä avok Jowap, bugola mi ge tam ringâ. 

22Ata yi máma Ahimas Sadok goroma mi de mi Jowap kua ala: Le mba ni zla me 
pî, an ring bugol ma Etiyopi máma. Jowap mi dum ala: Gorona, ni kayam me ba, 
ang ring i mbeî ge? Ni zla d’a djivi d’a ang mba fe va kuad’a d’i! 

23Ahimas mi hulong de mi Jowap ala: Le mba ni zla me ko, an ring ni iya. Jowap 
mi dum ala: Ang ringâ! Ahimas mi tchol ringâ, mi hle lovot ta hur ful ma 
d’ad’aunid’a, mi kal avok ma Etiyopi-na. 

24David mi nga kaka kä avun agre’â kur djola avun azina. Sama ndjola mi djak 
akulo yam gong nga a minit akulo yam gulumuna avun agre’â á ndjolid’a, mi bong 
iram mi gol yina. Gol wani, sana nga mi djï ringâ vam tu. 

25Ma ndjola mi de zlad’a mamulâ ki delem akulo. Amulâ mi dum ala: Le mi ni vam 
tu ni, mi djï ni ki zla d’a djivid’a. Sa máma mi mba gogo. 

26Ma ndjola mi we sama dingâ nga mi djï ringâ, mi de ki delem akulo mi sama 
avun azinina ala: Gola! Sana nga mi djï ringâ vam tu. Amulâ mi dum ala: Mi djï ni 
ki zla d’a djivid’a tu d’ei. 

27Ma ndjola mi dala: Ringâ hi sama avo’îna, an wumî d’igi ringâ hi Ahimas Sadok 
goromina na. Amulâ mi dum ala: Ni sama djivina; mi mba kä ni ki zla d’a djivid’a. 

28Ahimas mi de mamulâ ki delem akulo ala: Zla nga d’i! Mi grif kä andaga 
avoromu, mi dum ala: Mersi mi Ma didina Alo mangâ, kayam mi hang ini suma a 
tchol djangûna ki sed’eng ang amul manina abongû. 

29Amulâ mi djobom ala: Azongâ Apsalom mi nga hawa ko zu? Ahimas mi hulong 
dum ala: Ata yima Jowap nga mi sun azong mangâ ki an azong mangâ mi na, an 
hum siwela ngola, wani an we nga vama mi le ata yi mámina d’i. 

30Amulâ mi dum ala: Ang huttcha woyo, tchol sä woi na. Ahimas mi hut teyo, mi 
ar tchola. 

31Gol wani, ma Etiyopi-na mi mba, mi de mamulâ ala: Salana, amul mana, ar ang 
hum zla d’a djivid’a! Ini Ma didina mi kang wa sariya manga, mi hang wa suma a 
kak djangûna ki sed’engâ pet abongû. 

32Amulâ mi de mi ma Etiyopi-na ala: Azongâ Apsalom mi nga hawa ko zu? Ma 
Etiyopi-na mi hulong dum ala: Zla d’a mba yam azong mámid’a, ar ti mba yam 
suma a kak djangûna ki sed’eng ang salana amul manina, yam suma pet suma a 
hal zlad’a ki sed’engâ mi. 

David mi hat hurum yam Apsalom 

33Ata yi máma amulâ mi hat hurum ngola, mi djak akulo kur gong nga yam ndrat 
ta akulo d’a avun agre’îd’a, nga mi tchiya. Kur tita nga mi dala: Gorona Apsalom! 
Gorona Apsalom! An mit adjï ni an ni d’ö ge! Apsalom gorona, gorona! 

2 Samuel 19 

1A mba de mi Jowap ala: Gola! Amulâ nga mi tchiya, nga mi yor tam yam 
Apsalom. 

2Kus ayî ma kur bur mámina, mi mbut ni vama yor tad’a yam suma pet, kayam 
kur bur máma suma a hum ala: Amulâ hurum b’lak yam goroma! 

3Kur bur máma tamba suma a kal avo ki ngeid’a ki zulona d’igi suma a ringî avun 
ayînina na. 

4Amulâ mi zlup barud’a iramu, nga mi tchi ki delem akulo ala: Gorona Apsalom! 
Apsalom gorona, gorona! 

5Jowap mi mba gen amulâ krovo, mi dum ala: Ang mbut ini azigar mangâ zulona, 
azi suma a sud’ung ang ki grong suma andjofâ, grong suma aropma, amiyông 
suma nglona ki suma gureinina. 

6Ang nga le yam suma a noyôngâ, ang noî suma a le kangâ. Ang tak ini woi ala sa 
mang ma ngol loze azong mang nga d’uo mi. An we ini ala Apsalom mi le nga ki 
iramu, wani ami pet bomi woi kur bur ma inina ni, tang mba lang djivid’a. 

7Ang tchola, ang ndabua, ang b’leng hur azigar mangâ. An gun tan ki simiyê Ma 
didina, le ang ndabu d’uo ni, sa tu pî mba mi ar ki sed’eng kur andjege d’a wanda 
d’i. Ndak ka mba d’i mba kang ndata mba d’i kal ndak ka pet ta ti mba kang 
kazongông dei gak inid’a. 

8Ata yi máma amulâ mi tchola, mi kak kei avun agre’â. A de mi suma pet ala: Gola! 
Amulâ mi kak nga woi avun agre’â. Suma pet a mbeï avoromu. Suma hi Apsalom-
ma a wet ringâ, nge nge pî mi i avo hatamu. 

A mbeï ki David avo Jerusalem 

9Aduk andjaf Israel-lâ pet, suma pet a nga tchi tazi tuguyod’a ala: Namulâ ba, mi 
sud’i woi abo mei suma djangûna; ni mam ba, mi sud’i woi abo suma Filistê-na 
mi. Ki tchetchemba, mi ring wa woi dei yam ambasa abo Apsalom. 

10Wani Apsalom ma ei tinim amulâ keina, a tchum wa avun ayîna. Ni kayam me 
ba, agi dok lagi lilinga á hulongî amulâ David avo ge? 

11Wani amulâ David mi sun suma gen suma ngat buzuna Sadok azi ki Abiyatar, mi 
dazi ala: Agi dagi mi suma nglo suma Juda-na ala: Ni kayam me ba, agi ni suma 
danana á hulongôgi amulâ avo hatam ge? Kayam zla d’a Israel-lâ a nga data pet ti 
fum sä ata yam ma abageina. 

12Agi ni b’oziyoma, agi ni asogom ki hliwimu. Ni kayam me ba, agi ni suma 
danana á hulongômï avo ge? 

13Agi i dagi Amasa ala: Angî asogon ki hliwin nduo zu? Le an vragang nga ma 
ngolâ hi azigarîna balum Jowap puo ni, Alona mi mban ndak ka ngol la kanu. 

14Zlad’a hi David-ta ti mbut hur suma Juda-na tu d’igi hur sama tuna na. A ge 
sunda a dum ala: Ang mbeï kazungeî mangâ pet. 

David mi tchi nga Simei d’i 

15Amulâ David mi hulongîya, mi mba avun alum ma Jurdê-na. Suma Juda-na a i 
Gilgal á d’ugulomu, á djagam aluma woyo. 

16Simei Gera ma Benjamin ma nga kaka Bahurim-ma goroma, mi i atogo zak ki 
suma Juda-na á d’ugol amulâ David. 

17Mi nga ki suma Benjamin-na ad’um dubu zlapa ki Siba azongâ hi Saul-lâ ad’um 
ki groma dogo yam vahl, azungeî mama dok mbà mi. A mbaza avun alum ma 
Jurdê-na avok amulâ David. 

18Ata yima babrid’a nga d’i djak suma hamulîna woi yam vun mam ma hed’ina, 
Simei Gera goroma mi ge tam kä andaga avok amulâ ata yima nga mi djak aluma 
woina. 

19Mi dum ala: Salana, ar ang djib’er yam tcho d’a an lata d’i! Ang djib’er yam tcho 
d’a an azong mangâ langzi kur bur ma ang nde woi kur Jerusalem-ma d’i, ang vat 
kurung nguo mi. 

20Kayam an azong mangâ ni wala an le tchod’a. Kayam ndata, an ndeï ini avok 
kikidji aduk suma hi Josef-fâ á d’ugulong ang salana amulâ wana. 

21Ata yi máma Abisai ma Seruya gorotnina mi dala: Simei mi ndak á tchid’a yam 
ngul la mi ngul sama Ma didina mi tinim amulina d’uo zu? 

22Wani David mi de mi Seruya grotna ala: Vama ndologi ki an ni me tala agi 
mbud’ugi man suma djangûna d’a ge? Kur bur ma inina sana ndak á tchi sana 
aduk Israel-lâ zu? An we ini ala ni an ba ni tamula yam Israel-lâ d’uo zu? 

23Amulâ mi de mi Simei ala: An gunung tanu, sa nga mi tchang ngi. 

David mi hulong mi ve Mefibäl atamu 

24Mefibäl Saul gorom ngolona mi i á d’ugol amulâ mi. Mi min nga asem mboze mi 
wel nga dudumam mboze mi mbus nga baru mam mbei d’uo mi, kur bur ma 
amulâ mi nde woi kur Jerusalem-ma gak hulong mam mba mi mbeï ki halasid’a. 

25Kid’a mi mba avok amulâ avo Jerusalem-mba, amulâ mi dum ala: Mefibäl, ni 
kayam me ba, ang i ki sed’en nduo ge? 

26Mefibäl mi hulong dum ala: Salana, amul mana, azong mana mi mbud’un iranu. 
An azong mangâ ni dala an mba ni zlup koro mana, an ni nga kamu, ni i ki sed’eng 
abageya, kayam an azong mangâ ni dileîd’a. 

27Wani mi tchugun zlad’a kan an azong mangâ avorong ang salana amul mana. 
Wani ang salana, amul mana, angî d’igi malaikana hAlonina na. Ang le vama nde 
irang á led’ina. 

28Kayam suma avo habun ngolona pet a ndak á tchid’a avok ang salana, amul 
mana. Wani ang tinin an azong mangâ zlapa ki suma a nga te ki sed’eng yam tabul 
mangîna. Ni me d’ei ba, an dok halam abo ang amul mana d’ei ge? 

29Amulâ mi dum ala: Ang de ni zla me hina baba ge? An dala: Agi b’rawagi siliud’a 
hi Saul-la abo tagi ki Siba. 

30Ata yi máma Mefibäl mi de mamulâ David ala: Ar Siba mi hlat pet, kayam ang 
salana amul mana kal avo hatang ki halasa da’. 

David mi wurak Barzilai 

31Barzilai ma Galät-na, mi tcholï Rogelim, mi djak alum ma Jurdê-na kamulâ á 
tinim sä woi dei ki vun aluma. 

32Barzilai mi mbut mamara ngola heî, bizamî dok klavandi. Kid’a amulâ mi nga 
kaka Mahanayim-mba, Barzilai mi hum tena, kayam mam mi sama ndjondjoîna. 

33Amulâ mi de mi Barzilai ala: Ang mbei i ki sed’en Jerusalem, an mba ni 
ngomong sä hî. 

34Wani Barzilai mi hulong de mamulâ ala: An bizan arî ga d’ei ba, ni i ki sed’eng 
Jerusalem mbeî ge? 

35Ki tchetchemba, bizan ni dok klavandi, an ndak á wal ir vama djivina ki vama 
tchona zu? An azong mangâ ni ndak á man vama te ki vama tche d’ei zu? An ndak 
á hum del azungeîna ki yugunei suma a nga hle sawalina d’ei zu? Ni kayam me ba, 
an azong mangâ ni ndak á tining ang salana amul mana aneka kang ngei ge? 

36An azong mangâ ni djagangî alum ma Jurdê-na go. Ni kayam me ba, ang dok han 
wurak ndata hina d’ei ge? 

37Ang aran an azong mangâ ni hulong avo, ar an mit avo hatan gen asud’a habun 
kasunda. Wani ang gol azong mangâ Kimham wana. Mi i ki sed’eng ang salana, 
amul mana. Ang le vama hurung minima ki sed’emu. 

38Amulâ mi dala: Ar Kimham mi i ki sed’enu. An mba ni lum vama hurung minima 
ki sed’emu; ahlena pet suma ang mba minizi atana, an mba ni lumzi kayam angû. 

39Ata yima suma pet kamulâ a djak alum ma Jurdê-na woina, amulâ mi bet 
Barzilai kok, mi b’e vunam kamu. Barzilai mi hulong avo hatamu, 

40wani amulâ mi i Gilgal ki Kimham. 

Juda-na ki Israel-lâ a nga yal tazi yam amulâ 

Suma Juda-na pet kabo andjafâ hi Israel-lîna a nga tin amula. 

41Wani Israel suma abo ma norâ a mba gen amulâ, a dum ala: Ni kayam me ba, 
b’oziyomi suma Juda-na a yongî gumun, a djagang alum ma Jurdê-na woi ki sum 
mangâ kazungeî mangâ bei dami ge? 

42Suma Juda-na pet a hulong de mi Israel-lâ ala: Mam mi hliwimiya! Ni kayam me 
ba, agi zalagi hurugi yam zla ndata ge? Ami nga kaka ni yam amulâ zu? Mi hami 
he d’a hawa zu? 

43Israel-lâ a de mi suma Juda-na ala: Amulâ David ni mamina kalagi agiya, kayam 
mam naduk andjaf mami ma dogona. Ni kayam me ba, agi golomi is ke? Ni ami ba, 
dami avok yam zla d’a ala: Ei hulongî amulâ avo d’a d’uo zu? Wani suma Juda-na a 
de zlad’a ki hur ma zala kal Israel-lâ. 

2 Samuel 20 

Seba tchol huneîd’a ki David 

1Wani sama bateina mi nga kua, a yuma ala Seba; ni Bikri ma Benjamin-na 
goroma. Mi bu adifa mi dala: Va mi ndolei nga ki David ti. Ei nga tei djo aduk tei ki 
Jesse goroma d’i. Agi Israel-lâ nge nge pî, mi hulong avo hatamu! 

2Israel-lâ pet a wal lei ki David, a zlap ki Seba Bikri goroma. Wani suma Juda-na a 
ve tazi ki David, a tcholï ki sed’em dei gak a mba ki sed’em Jerusalem. 

3David mi kal avo hatam Jerusalem, mi yo amiyôm suma gurei suma dogo suma 
mam arazi nga á ngom vun azinina, mi tchuguzi kur yima dingâ woi vaziya. Nga 
mi ngomoziya, wani nga mi tchila gevezi d’i. Mi duguzi vunazi gak mat mazina; 
azi arî d’igi arop suma modonod’a na gak mat mazina. 

Jowap mi tchi Amasa woyo 

4Amulâ mi de mi Amasa ala: An hang burâ hindi ang i yï suma Juda-na pet, ang 
mbeï ki sed’ezi ka hî. 

5Amasa mi i á yï suma Juda-na, wani mi le lilinga yam bur ma amulâ mi ngamzina. 

6David mi de mi Abisai ala: Seba Bikri goroma nga mi lei zla d’a tchod’a kal la hi 
Apsalom-mba. Ang tang i yo azigar mana, ang i ad’umu. Ar mi fe azì ma ngunguna 
teteng á ngei tam irei d’i. 

7Suma hi Jowap-ma a buzuk á i bugol Abisai zlapa ki suma Keret-na ki suma 
Pelet-na ki suma gangrangâ pet. A buzuk kei Jerusalem á dik Seba Bikri goroma. 

8Kid’a azi mbaza go kahina d’a ngol la Gabawon-ndid’a, Amasa mi mba á 
d’uguloziya. Jowap mi djin d’i’â yam baru d’a nga tchuka atamba, mbigeu d’a 
fiyaka nga djinda furum kur aziyad’u. Kid’a mam nga mi tita, ti pat ti nde kä. 

9Jowap mi de mi Amasa ala: Wiyena, ang hawa ko zu? Mi vum dudumam kabom 
ma ndjufâ á gum depa ki furîd’a. 

10Amasa mi ngom nga tam yam mbigeu d’a fiyak ka nga abo Jowap-pa d’i. Jowap 
mi pum mbigeu mam mba fiyaka kurumu, mi zugum aruwad’am kä woi andaga. 
Amasa mi mit bei Jowap mi tchogom yam á mbàd’a ba. 

Tchid’a hi Seba-d’a 

Jowap azi ki wiyema Abisai a nde dik Seba Bikri goroma. 

11Azigarâ hi Jowap ma tu mi ar tchola yam Amasa, mi dala: Sa mala mi le yam 
Jowabu na, mala ni hi David’u na, ar mi i bugol Jowap. 

12Wani Amasa nga mi bulul kä aduk buzuna hur lovota. Kid’a azigar máma mi we 
suma pet a nga tchol kä kamba, mi hud’um mbei aduk asuna, mi zlubum barud’a 
kam kä. 

13Kid’a mi hud’um mbei glovot da d’a, azigar ma lara pî nga mi i bugol Jowap á 
dik Seba Bikri goroma. 

14Jowap mi tchuk andjafâ hi Israel-lîna woi blogom pet, mi mbaza Abel-Bet-Mäka; 
suma hi Bikri-na pet a tok tazi a i ad’u Seba mi. 

15Jowap azi mba a ngui Seba avo Abel-Bet-Mäka, azi mbu andagad’a akulo ad’u 
gulumuna gak ti ndjak ki gulumuna. Jowap ki sum mama pet a nga djugot ad’u 
gulumuna á drizim kä. 

16Ata yi máma atcha d’a wäd’u zlad’a ti nga kur azì ma ngol máma, ti de ki delet 
akulo ala: Agi humugiya! Agi humugiya! An nga ni tchenegiya, agi dagi mi Jowap 
ala mi hud’ï go. An nga ni dum zlad’a. 

17Jowap mi hut geved’u. Atcha ndata ti dum ala: Ni ang Jowap-pa? Mi dat ala: Ni 
anu. Ti dum ala: Ang hum zla d’a an wei manga nga ni dangzid’a. Mi hulong dat 
ala: An nga ni huma. 

18Ata yi máma ti dum ala: Adjeu a nga dala: A hal ad’u zlad’a ni avo Abel, a min 
ahlena pet ni kua mi. 

19Azì ma ngol mamina nazì ma halas ma d’engzeng ma kalâ aduk azì ma Israel-lâ, 
wani ang nga hal á b’lak abu azì ma ngol máma woyo. Ni kayam me ba, ang nga 
hal á b’lak azina hi Ma didina máma woi ge? 

20Jowap mi hulong dat ala: An nga ki djib’era á b’lak azina d’oze á dris gulumuna 
kä woi d’i! 

21Wani sana tu ni ma nga yam ahuniyôna hi Efraim-ma simiyêm ala Seba Bikri 
goroma, mi tchol huneîd’a kamulâ David. Agi handjï ni mam tu, an mba ni ar 
azina bei b’laka. Atcha ndata ti de mi Jowap ala: Djiviya! Ami mba gangzi yam sä 
woi abu yam gulumuna. 

22Atcha ndata ki ne mata, ti i avo gen suma kur azinina pet. A ngad’ï yam Seba 
Bikri goroma, a gattcha mi Jowap yam gulumuna. Jowap mi bu adifa, suma a b’rau 
woi a ar azì máma; nge nge pî mi i avo hatamu. Jowap tamba mi hulong avo 
Jerusalem gen amulâ mi. 

Suma sunda hi David-na 

23Jowap ni ma te yam azigar suma Israel-lâ petna. Benaya Jehojada goroma ni ma 
te yam suma Keret-na ki suma Pelet-nina. 

24Adoram ni ma ngolâ hi suma ve tarina. Josafat Ahilut goroma ni ma b’ir zla d’a 
led’a kä na. 

25Seva ni ma b’ir mbaktumba; Sadok azi ki Abiyatar ni suma ngat buzuna. 

26Ira ma Jayir-râ mi nga kad’enga yam ahlena hi David-na teteng mi. 

2 Samuel 21 

DAVID MI DAP SUN MAM MBA AMULA 
(21–24) 

Suma Gabawon-na a hlatchuguluzi ki Saul 

1Kur atchogoid’a hi David-ta, baktara ti nde, ti le bizad’a hindi. Wani David mi 
tchen Ma didina. Ma didina mi hulong dum ala: Ni yam Saul ki mam suma a tchi 
suma woina, kayam mi tchi suma Gabawon-na woyo. 

2Amulâ David mi yï suma Gabawon-na á dazi zlad’a. Suma Gabawon-na a nga 
nandjafâ hi Israel-lîna d’i; ni suma Amor suma a ar kaka adigazina. Wani Israel-lâ 
a djin vunazi ki sed’ezi adjeu ala a lazi va d’i. Wani Saul mi min á tchazi woi yam 
zlezleû d’a kurum mba yam Israel-lâ ki Juda-nid’a. 

3David mi de mi suma Gabawon-na ala: An lagi ni me ba, agi mba vad’agi hurugi 
woi á b’agi vunagi woi yam suma hi Ma didinina ge? 

4Suma Gabawon-na a hulong dum ala: Zla d’a adigami ki Saul ki sum mamid’a 
wani, ti ndak á minda ki bege d’a hap poze lor roze tchi sa tu aduk Israel-lâ d’uo 
mi. Amulâ mi dazi ala: Vama agi dagizina an mba ni lagiziya. 

5A hulong de mamulâ ala: Sa máma mi tchami woi mi tin hurum ala mi b’lagami 
woi mi dabami woi kur ambas sa Israel-la ped’u. 

6Kayam ndata, ang hami grom suma andjofâ kid’iziya, ami gabazi akulo avok Ma 
didina avo Gibeya avo hi Saul amul ma Ma didina mi manama. Amulâ mi dazi ala: 
An mba ni hagiziya. 

7Amulâ David mi keng Mefibäl Jonatan gorom ma Saul gorom ngolonina woyo, 
kayam gun nda azi gun tazi avok Ma didina ki Jonatan ma Saul goromina. 

8Wani amulâ mi yoï Rispa d’a Aya gorombid’a grot suma ti vud’uzi mi Saul-lâ 
mbà, nala, Armoni azi ki Mefibäl. Mi yoï Merap pa Saul gorombid’a grot suma ti 
vud’uzi mi Adriyel Barzilai ma Mehola-na goromina vahl mi. 

9Amulâ mi hazi mi suma Gabawon-na; a gabazi akulo ata aguna yam ahinad’a 
avok Ma didina. Azi ki zlazi d’a kid’iziyad’a pet a bo nabo tazi tu. A tchazi ni kur 
bur ma avok kikidjina hi bur ma a fet awunina; ni bur ma a tin ad’ud’a á dut awu 
orsîna. 

10Rispa Aya goromba ti yo saka, ti barat kä yam ahinad’a á bur kad’u, tinï ad’ud’a 
ata yima dut awuna dei gak alona mi tchuk sinam kä, ti nga d’i dik aluweina woi 
faleya, ti nga d’i dik ambureina woi andjege mi, kayam a tazi d’i. 

11A mba de mi David yam vama Rispa Aya gorom mba atcha d’a gora hi Saul-la 
nga d’i luma. 

12David mi i yoï asoga Saul kasoga goroma Jonatan abo suma Jabes sa Galät-tina. 
Ni Jabes suma a kuluzï Bet-San ata yima Filistê-na a b’alazi kua kur bur ma 
Filistê-na a tchi Saul sä Gilbowa-na. 

13David mi yoï asoga Saul kasoga goroma Jonatan, mi yoï asoga suma a gabazi 
akulo ndazina mi. 

14A tos asoga Saul ki asoga goroma Jonatan kasoga suma a gabazi akulo ndazina 
kur ambas sa Benjamin-nda avo Sela, kur zula hi Saul abum Kis-sa. A lahlena pet 



571 

 

 
Bible azumeina 

© 1999, Alliance Biblique du Tchad 

 

 

 

suma amulâ mi he vuna kazina. Ni hina tua ba, Alona hurum vat tei yam suma kur 
ambasina. 

Filistê-na azi ki Israel-lâ a dur taziya 
(Gol 1 Sun hAm 20.4-8) 

15Suma Filistê-na a tchol dur ayîna ki Israel-lâ kua d’ei. David ki azigar mama a i 
dur Filistê-na. David mi seyâ. 

16Jisbi-Benop gor ma Rafa-na, mi min á tchi David. Asap mamba aneget kal kilona 
hi kawei ma hleunina hindi, mi djin mbigeu d’a fiyak ka awilid’a furum mi. 

17Wani Abisai Seruya gorotna mi mba mi ndjun David, mi tchi ma Filistê máma. 
Ata yi máma suma hi David-na a gun tazi a de mi David ala: Ang dok i dur ayîna ki 
sed’emi tala ang tchi vun adjo ma ar helâ hi Israel-lîna woi d’uo d’a. 

18Bugol ahle ndazina, ayîna mi tchol tchol la dinga ki Filistê-na avo Gop. Ata yi 
máma Sibekai ma Husa-na mi tchi Saf gor ma Rafa ma dingâ. 

19Ayîna mi tchol tchol la dinga ki Filistê-na avo Gop kua d’ei. Elanan Järe-Oregim 
ma Betelehem-ma goroma mi tchi Goliyat ma Gat-na. Asap mamba aguwat ni d’igi 
gor zuzuna na. 

20Ayî ma dingâ mi tchol kua avo Gat.Sama fiya’â mi nga kua, tchitchit ta abomba 
ki d’a asemba ni karagaya karagaya. Tchitchid’am pet ni dok mbà yam fid’i; ni gor 
ma Rafa ma dingâ mi. 

21Mi ngul Israel-lâ. Jonatan Samma ma David wiyemina goroma mi tchumu. 

22Suma fid’i ndazina ni suma ad’u andjafâ hi Rafa ma Gat-nina. David azi ki azigar 
mama a tchazi pet. 

2 Samuel 22 

David mi hle sawal la bangâna 
(Gol Saw Gil 18.1-51) 

1Ata yima Ma didina mi prut David tei abo mam suma djangûna petna, kal pet 
nabo Saul, ata yi máma David mi hle sawal la wanda mi Ma didina: 

2Mi dala: Ma didina nahina man nda ndjununda; ni gulumun ma ad’eng ma 
sud’una; 

3Alo mana nahina man nda an ngei tan kuad’a, mam mi mbarei manda, mam mi 
ad’eng nga sud’unda, mam mi yima an sut tan kuana. Ma sud’una, ang sud’un ndei 
kur yima tchona. 

4An nga ni dala: An nga ni gile Ma didina, kayam me ata yima an yuma, mi sud’un 
ndei abo man suma djangûna. 

5Kayam abilâ hi matnina mi nguyunu, abil matna mi mbud’un mandarâ d’igi 
mbiyo ma djang wü na na. 

6Ziyona hi yima azuleinina mi nguyun wa, dauna hi matnina mi nga gunda kä 
avoronu. 

7Kur yor ta manda, an yi Ma didina, an nga ni yi Alo mana. Ata yam ma kaka mi 
humun delen kur gong mamba, tchi mana mi ndeza humamu. 

8Ata yima hurum zalâ, andagad’a ti yir gigidji, ti giget mi; ad’u ged’a hakulod’id’a 
ti yira, andagad’a kakulod’a a giget mi. 

9Andosâ mi buzuk kei atchinamu, sin akud’a ti nde woi avunamu, nga d’i yak 
tchutchum d’igi gordjona na. 

10Mi hud’ï akulod’a kä, mi tchuk asem kä kad’u; d’ugul la wurad’a nga ad’um kä. 

11Mi nga yam tcherebêna, mi pir akulo; mi nde tam mbei aduk simetna. 

12Mi d’ut tam ki nduvunda, mbina ki d’ugul la wura d’a i’îlika ni zlub’u mamba, 

13sin akud’a ki gordjona a yak kä. 

14Ma didina mi breî ei akulo d’igi alona mi breî na, Ma kal teglesâ delem nga d’i 
zla ngungur. 

15Mi yet man suma djangûna ki yeû mamba, mi b’rawazi woyo; wile mamba ti 
ndjoyôzi woi vivreng. 

16Ma didina, kayam ngop manga, mbiyo aluma ad’um mba dabid’a nde woi abua; 
kayam muzuk ka atchinanga, andagad’a ad’ut ta ged’a nde woi pid’agi. 

17Mi mad’ï abom akulo, mi vanu, mi prud’un ndei abo ndak ka ngol la an nga 
kuruta. 

18Mi prud’un ndei abo man ma djangû ma ad’engâ, abo suma a noyôn suma a lan 
kad’engina. 

19Ata yima an nga kur yor tad’ina, azi mba kan dumuzi, wani Ma didina mi mba 
mi van akulo atamu. 

20Mi ndan ndei ata yima tchona, mi gan akulo, kayam hurum vanu. 

21Ma didina mi lan djivid’a ni yam d’ingêr manda, mi hulong lan djivid’a ni 
kayamba abon do nga vama tcho d’uo d’a. 

22Kayam an nga ni tit kur lovota hi Ma didinid’a an le nga asa’ata avok Alo mana 
d’i. 

23An nga ni tit yam vun ma he mama pet, an nga ni tchila yam gat mamba d’i. 

24An nga ki zla kan avorom mbi, an ngom tan ped’et bei le tchod’a. 

25Ni kayam ndata ba, Ma didina mi wuragan yam d’ingêr manda, yam abon ma do 
nga tcho avorom mbuo na mi. 

26Sama d’engzengâ, ang nga tagam d’engzeng manga; sama d’ingêrâ, ang nga 
simid’am d’ingêr manga mi, 



573 

 

 
Bible azumeina 

© 1999, Alliance Biblique du Tchad 

 

 

 

27sama yed’etna, ang nga tagam yed’et manga, sama nga mi le sun nda ata yat tuo 
d’ina, ang nga simid’am sun nda ata yat tuo d’a mi. 

28Ang tanga nga sut suma a nga kur hohoud’ina, wani ang nga hulong suma a hle 
yazi akulona yazi kä. 

29Ma didina, angî lalam manda, Ma didina, ang b’o yima nduvun ma an nga kurâ 
woyo. 

30Ni kayam ad’eng manga ba, an nga ni nde b’rang nga ngola ayîna; ni kayam ang 
Alo mana ba, an nga ni pir yam gulumun ma ad’eng ma ngunguna mi. 

31Alona lovot mamba ni d’ingêr, Ma didina zla mamba, suma a wat ala ni zla d’a 
irata. Mam mi mbareid’a hi suma pet suma a deng tazi atama. 

32Alo ma iratna ni nge? Ni Ma didina; Ahina d’a irata ni nge? NAlo meina. 

33Alona ni gulumun man ma ad’eng ma ngunguna, ni ma nga mi minin lovota 
avorona. 

34Mi mbud’un asen ad’enga d’igi ma hi pandrid’ina na, nga mi tinin á tita yam 
ahuniyôna akulo. 

35Mi had’an á dur ayîna, mi han ad’enga á gan kawei ma hleuna yeûd’a. 

36Ang Alona ni mbarei man nda suta, yam djivi manga ang mbud’un ma ngolâ. 

37Ang mal lovota avoron á ringâ atogo, va nga mi daban asen ndi. 

38An nga ni dik man suma djangûna, ni tchaziya, an nga ni hulong bei dabazi 
tchid’a woi d’i. 

39An mba ni tchalazi tchid’a, an mba ni dabazi woyo. Sa mba mi tchol akulo 
avoron ndi; azi mba puk kä, an mba ni tin asen kelezi kä. 

40Ang han ad’enga á dur ayîna, ang hulong man suma djangûna yazi kä ad’unu. 

41Ang ar man suma djangûna a ring avoronu, suma noyôna, an dabazi tchid’a 
woyo. 

42Azi nga gol iraziya, wani sama ndjunuzi nga d’i; azi nga yi Ma didina, wani nga 
mi humuzi d’i. 

43An nga ni lud’uziya, an mbud’uzi ni d’igi guguma na, an mba ni mired’ezi kä d’igi 
suma a miret lubu ma kur lovotina kä na. 

44Ang prud’un ndei abo man suma a tchol huneîd’a ki sed’ena, ang tinin yam 
andjaf suma; andjaf suma an wazi nga d’uo na a lan sunda. 

45Ata yima azi hum zla mandina, azi ge yazi kä avoronu; andjaf suma dingâ a mba 
hün ni ir mandarâ. 

46Andjaf suma dingâ a tchuk susub’ok, azi mba buzuk kei ki mandarâ kur 
gulumun mazi ma ad’eng ma ngunguna. 

47Ma didina, angî ma nga na; an nga ni gileng ang ahina manda, an nga ni 
suburung ang Alo mana, ang ahina manda, angî ma sud’una mi. 

48Angî ma san atchuguluna, angî ma hulong andjaf suma yazi kä ad’una. 

49Ang sud’un ndei abo man suma djangûna, ang tinin á kus ayîna yam man suma 
djangûna, ang sud’un ndei abo sama murud’umba mi. 

50Kayam ndata, Ma didina, an mba ni suburung aduk andjaf suma dingâ, an mba 
ni gileng simiyêng ki sawala mi. 

51Ma didina, ang lahle suma ndandalâ á sud’un an amul mangâ, ang le djivid’a ki 
an amul ma ang manana, nala, an David kandjavan gak didin. 

2 Samuel 23 

Zla d’a de d’a dabid’a hi David-ta 

1Wana ni zla d’a de d’a dabid’a hi David-ta: Ni zlad’a hi an David Jesse goromid’a; 
ni zlad’a hi an ma Alona tinin ngolina, ma Alona hi Jakob-ma mi manan mi tinin 
amulina, ni an ma hle sawal la djivid’a hi Israel-lîna. 

2Muzu’â hi Ma didinina mi zud’un á de zlad’a; zla mamba nga avunanu. 

3Alona hi Israel-lîna mi de, ahinad’a hi Israel-lîd’a ti dan ala: Sama nga mi te 
yamba aduk suma ki d’ingêrina, nga mi te yamba kur mandarâ hAlonina, 

4mi ni d’igi b’od’a hafat ta deî yorogod’a na, mi ni d’igi yorogo d’a bei d’ugula ka 
kua bad’a na, mi ni d’igi b’od’a hafat ta ti nde balum alo ma se d’a ar asu ma 
awilina mi deîd’a na. 

5Alona mi le hina ki sum mana d’uo zu? Mi djin vun ma didina ki sed’enu; vun ma 
djin ma djivi máma mi nga mi ngomomu. Sut manda kahle suma djivina pet suma 
an minizina, a mba tcholï natam mam mbuo zu? 

6Wani suma bateina pet a ni d’igi awei d’a kat gat tei ba sa nga mi vat kabom 
mbuo d’a na. 

7Sama mi dotna mi dot ni ki kaweina d’oze agu asapa, mi ngalat ni ata yat máma. 

Grang suma dur ayîna hi David-na 
(Gol 1 Sun hAm 11.10-47) 

8Wana ni simiyê grang suma dur ayîna hi David-na: Isebäl ma Hakmon-na; ni ma 
a yum ala Adino ma Es-sâ na mi; ni ma yam grang suma hindina; ni ma yam tu mi 
i tchi suma kasap mamba kikisa klavandina. 

9Ma kama ni Elazar Dodo goroma, mam mi Ahohi gorom ngolona. Mam mi ma 
aduk grang suma hindi suma a i ki David-na. Ata yi máma a nde Filistê-na ata 
yima a tok tazi á dur ayînina, Israel-lâ a yo ringâ avoroziya. 

10Elazar mi ar tchola ngingring, mi tchi Filistê-na baba abom mi ar ngrufa ata 
mbigeu mam mba fiyaka ngingi. Ma didina mi hum ad’enga mi kus ayîna kur bur 
máma. Israel-lâ a hulongî blogom ná hurum ahlena hi suma mi tchazina hol. 

11Samma Age ma Harar-râ goroma ni ma yam Isebäl azi á hindid’ina. Filistê-na a 
tok tazi avo Lehi ata yima asine ma alitna nga kuana. Israel-lâ a wet ringâ avok 
Filistê-na. 

12Wani Samma mi ar tchola kur asinena á ngomomu, mi tchi Filistê-na. Ma didina 
mi hum ad’enga mi kus ayî ma ngolâ. 

13Suma hindi suma aduk grang suma dok hindina a i gen David kur yima fet 
awuna; David mi sä kur zul ahina d’a Adulam-mba, Filistê-na a ve nga anguvora 
kur hor ra Refa-d’a. 

14David mi nga ata yam ma ngeid’a; Filistê-na a ve nga kang mazina avo 
Betelehem. 

15David zla mbina lumu, mi dala: Ni nge ba, mi i mi gulunï mbiyo ma kur golong 
nga sä avun azì ma Betelehem-ma á tched’a ge? 

16Grang suma nglo suma hindi ndazina a b’at kangâ hi Filistê-nina kad’enga, a gulï 
mbiyo ma kur golong nga sä avun azì ma Betelehem-mid’a, a mbam mi David. 
Wani David mi tchum nga d’i, mi hum he d’a hawad’a mi Ma didina, mi vom kä 
woi andaga. 

17David mi dala: Ma didina, ar an lahle ndazina d’i. Wana ni buzuna hi suma a he 
tazi woi á matnina d’uo zu? Mi tchum nga d’i. Wana ni vama grang suma hindi 
ndazina a luma. 

18Abisai Jowap wiyema Seruya gorotna ni ma ngolâ hi grang suma dok hindina. 
Ni ma mi tchi suma kasap mamba yam tu kikisa hindina; simiyêm mi yï aduk 
grang suma dok hindina. 

19Subur mamba kal suma dok hindina; ni hina ba, a tinim ngol mazid’a, wani mi 
ndak nga ki suma hindi suma avok ndazina d’i. 

20Benaya Jehojada ma Kapsel-lâ goroma ni sama zlam nde yina ki sun mam mba 
ndandal la mi lat heîd’a. Mi tchi suma Ariyel suma Mowap-ma mbà. Bur ma dingâ 
mi tchazlona kur golonga kur bur ma alona se nesâ kuana. 

21Bur ma ding ma hina kua, mi tchi ma Eziptema fiya’â. Ma Ezipte máma mi nga 
kasapa abomu, wani Benaya mi i atam ki totogod’a, mi prut asap pa abomba, mi 
tchum kasap mam mba tata go. 

22Wana ni vama Benaya Jehojada goroma mi luma. Ni hina ba, simiyêm mi yï 
aduk grang suma dok hindina. 

23Subur mamba kal grang suma dok hindina, wani mi ndak nga ki grang suma 
hindi suma avok ndazina d’i. David mi tinim ma ngolâ yam azigar suma avo 
hatama. 

24Suma ding suma aduk grang suma dok hindina ba wana: Asayel Jowap 
wiyema; ElananDodo ma Betelehem-ma goroma mi; 

https://es.bibles.org/mpg-AB/2Sam/24#2Sam.23.20!f.1

25Samma ma Harot-na; Elika ma Harot-na; 

26Heles ma Pelet-na; Ira Ikes ma Tekowa-na goroma; 

27Abiyezer ma Anatot-na; Mebunai ma Husa-na; 

28Salmon ma Ahowa-na; Maharai ma Netofa-na; 

29Helep Bäna ma Netofa-na goroma; ItaiRibai ma Gibeya d’a Benjamin-nda 
goroma; 

30Benaya ma Piraton-na; Hidai ma Nahale-Gäs-sâ; 

31Abiyalbon ma Araba-na; Azimavet ma Bahurim-ma; 

32Eliyaba ma Sälbon-na; Bene-Jasen;Jonatan; 

33Samma ma Harar-râ; Ahiyam Sarar ma Harar-râ goroma; 

34Elifelet Ahasbai ma Mäka-na goroma; Eliyam Ahitofel ma Gilo-na goroma; 

35Hesrai ma Karmel-lâ; Pärai ma Arap-ma; 

36Jigeyal Natan ma Soba-na goroma; Bani ma Gat-na; 

37Selek ma Amon-na; Naharai ma Bërot ma nga mi zi ahle suma sïna hi Jowap ma 
Seruya gorotnina; 

38Ira ni ma Jeter-râ; Garepni ma Jeter-râ mi, 

39ki Uri ma Het-na mi. Azi pet ni dok hindi yam kid’iziya. 

2 Samuel 24 

David mi ndum Israel-lâ 
(Gol 1 Sun hAm 21.1-6) 

1Ma didina hurum zal zal la dinga ata Israel-lâ, mi zut David mi kak djangûna ki 
sed’eziya, mi dum ala: Ang i ndum Israel-lâ ki Juda-na. 

2Amulâ mi de mi Jowap ma ngolâ hi azigarâ ma nga ki sed’ema ala: Ang i aduk 
andjafâ hi Israel-lîna pet, tinï ad’ud’a Dan dei gak mba Berseba. Ang ndum suma 
kayam an we azi ni ga ge? 

3Jowap mi hulong de mamulâ ala: Ar Ma didina Alo mangâ mi zul suma kam kua 
ki kis sa kis. Ar ang salana amul mana ang golozi ki irang hawa na. Wani salana, 
amul mana, ni kayam me ba, ang min lahle ndazina hina mbeî ge? 

4Wani vun ma hed’a hamulîna mi kal yam Jowap azi ki nglod’a hi azigarîd’a. 
Jowap azi ki nglod’a hi azigarîd’a a buzuk kei avok amulâ, a i á ndum Israel-lâ. 

5A djak alum ma Jurdê-na, a ve kangâ avo Arower abo ma sutna kur hor ra Gat ta 
go ki Jazer-ra. 

6A i Galät, gak a mbaza yam mbas sa Het-ta, a i Kades, a i Dan-Jan, a i yam ambas 
sa gen Sidon-nda. 

7A mbaza kur azì ma ngol ma Tir ma nga nguid’a ki gulumun ma ad’eng ma 
ngunguna, a i hur azì ma nglo ma Hef-fâ pet ki ma Kanan-na, a dabi nabo ma 
sutna hi Juda-na avo Berseba. 

8Azi tit kur ambasa pet, a le tilâ zlengâ ki burâ dok mbà, a mba avo Jerusalem. 

9Jowap mi mba, mi he ndumba hi sumid’a mamulâ. Suma a we durâ aduk Israel-
lîna ni 800.000, suma aduk Juda-na ni 500.000 mi. 

Alona ngop David yam tcho mamba 
(Gol 1 Sun hAm 21.7-17) 

10David mi we tcho mamba kayam ndum mba mi ndum sumid’a, mi de mi Ma 
didina ala: Kid’a an le hina d’a, an le ni tcho d’a ngola! Ki tchetchemba, Ma didina, 
ang vat hurung ngei yam tchod’a hi an azong mangîd’a, kayam an le ni sun nda 
lilid’a. 

11Tcha ndjivin yorogo David mi tchol akulo. Ata yi máma Ma didina mi de zlad’a 
mi Gat ma djogom vunam ma wahle suma a nga mbana hi David-na ala: 

12Ang i de mi David ala: Ma didina mi dala: An tining ahle suma an ngobong ki na 
hindi; ang man tu; an mba ni gad’ang kiya. 

13Gat mi mba gen David ki zla ndata, mi dum ala: Na ni ang min baktarad’a nde 
yam ambas manga bizad’a kid’iziya , d’oze ang min ring avok mang suma 
djangûna tilâ hindi, d’oze tugud’ei d’a tcho d’a tchi matna ti le burâ hindi yam 
ambas manga zu? Ki tchetchemba, ang djib’era, ang man vama ang manama; an 
hulong humba mi ma sununïna. 

14David mi de mi Gat ala: An nga kur ndak ka ngola! An min ndabo Ma didina, 
kayam we hohou mamba ti ngola heî. Ar an ndabo suma d’i. 

15Ma didina mi sun tugud’ei d’a tcho d’a tchi matna aduk Israel-lâ, ki yorogo dei 
gak mba ata yima mam ngama, tinï ad’ud’a Dan dei gak mba Berseba. Ti tchi 
suma 70.000. 

16Ata yima malaikana abom nga tinda á b’lak Jerusalem-ma, Ma didina mi mbut 
hat hurum yam b’lak ndata, mi de mi malaika ma tchi suma máma ala: Ndaga! Ki 
tchetchemba, ang hlabong ngeyo! Malaikana hi Ma didina máma mi tchol go ki 
yima to awuna hi Arafna ma Jebus-sâ. 

17Ata yima David mi we malaika ma nga mi tchi sumina, mi de mi Ma didina ala: 
Gola! Ni an ba ni le tchod’a! Ni an ba ni so vuna! Wani sum ndazina a le ni me ge? 
Ar ang ngobon ni an ki sum mana. 

David mi min yima ngal ahle suma ngat buzuna 
(Gol 1 Sun hAm 21.18-26) 

https://es.bibles.org/mpg-AB/2Sam/24#2Sam.24.13!f.1

18Kur bur máma tamba, ma djok vuna Gat mi mba avo hi David mi dum ala: Ang i 
min yima ngal ahle suma ngat buzuna mi Ma didina ata yima to awuna hi Arafna 
ma Jebus-sîna. 

19David mi i le d’igi Ma didina mi hum vuna avun Gat na mi. 

20Arafna mi wamulâ kazungeî mama a nga djï gevemu, mi nde woi mi grif kä 
andaga avoromu, 

21mi dum ala: Salana, amul mana, ni nana ba, ang mba ini avo hi an azong mangâ 
ge? David mi hulong dum ala: An mba ná gus yi mang ma to awuna, kayam an 
min yima ngal ahle suma ngat buzuna mi Ma didina kua. Hina wani, tugud’ei d’a 
tcho d’a tchi matna mba d’i ar suma bei tchid’a. 

22Arafna mi de mi David ala: Salana, amul mana, ar ang yo ahle suma djivi suma 
nde irang suma ndak á hazi he d’a hawad’ina. Gola! Amuzleina wana ni yam he 
d’a hawa d’a ngala, agu pusâ ki dju’â wana a mbut nagu mang ma ngala mi. 

23Arafna mi de kua ala: Amul mana, an hang ahlena wan pet. Ar Ma didina mi ve 
he d’a hawa ndata abongû. 

24Wani amulâ David mi de mi Arafna ala: Nga na d’i! An guzî guza abongû, an nga 
ni he vama handji he d’a hawad’ina mi Ma didina Alo mana d’i. David mi gus yima 
to awuna kamuzlei suma nglona ki bege d’a hapa dok vahl. 

25David mi min yima ngal ahle suma ngat buzuna mi Ma didina, mi he he d’a 
hawa d’a ngala kahle suma ngat buzu suma zlap darigïd’a mi. Ata yi máma Ma 
didina hurum b’leng ngei yam suma kur ambas sa Israel-lina; tugud’ei d’a tcho 
d’a tchi mat ndata ti ar Israel-lâ bei tchid’a mi. 

1 Amuleina 

1 Amuleina 1 

DAVID MI TIN GOROMA SALOMON AMULA; BUGOLA, MI MID’A 
(1.1–2.12) 

David mi mbut mamara kikra 

1Amulâ David mi mbut mamara kikra, bizam kal ngola. Azungeî mama a zlubum 
baruna kam pî, nga mi d’ugum tam mbi. 

2Kayam ndata, a dum ala: Ar ami i halangî gor weid’a tu á lang sunda. Ti 
ngomongû, ti bur huyogong á vang tang akud’a. 

3A sun á hal gor wei d’a djifâ kur ambas sa Israel-la pet. Kur azì ma Sunam-ma azi 
fe gor wei d’a djif heîd’a, simiyêt ala Abisak. Azi mbad’ï mamulâ. 

4Gor wei ndata ti djif heî, nga d’i ngomom mi. Wani amulâ mi zlap nga ki sed’et ti. 

Adoniya mi min kak amula 

5Kur biza ndata Adoniya David gorom ma asum Hagit-na, mi hle yam akulo, mi 
dala: An mba ni kak amula! Mi min pus ma dur ayîna ki azigar suma djang 
akulumeina, mi yo azigarâ dok vahl á ring avoromu. 

6Mam mi ma vut yam Apsalom-ma; mam tamba pî mi djif heî mi. Wani abum mi 
ngobom nga yam ahle suma mi lazina yam tu d’ala: Ang le na ni me na ge d’a d’i. 

7Adoniya mi nde ndjak vunam ki Jowap ma asum Seruya-na ki Abiyatar ma ngat 
buzuna mi. Azi ni suma a mbut b’rang mambina. 

8Wani ma ngat buzuna Sadok ki Benaya Jehojada goroma ki ma djok vun Alona 
Natan ki Simei ki Rei ki azigar suma a nga ngom David tambina pet a nga zlapa ki 
Adoniya d’i. 

9Bur tu Adoniya mi tin lü ma ngolâ yam ahina d’a Zohelet-ta go ki mbiyo ma lau 
ma En-Rogel-lâ, mi ngat tumiyôna, amuzleina ki gro amuzlei suma d’orâ, mi yi 
b’oziyom suma amulâ gromina pet ki suma nglo suma kur azì ma Juda suma a nga 
le sunda avo hamulina pet mi. 

10Wani mi yi nga ma djok vun Alona Natan ki Benaya ki azigar suma gangrangâ ki 
wiyema Salomon nduo mi. 

Natan azi ki Batseba ni b’ranga hi Salomon-nda 

11Ata yi máma Natan mi mba mi fe Batseba Salomon asumu, mi dat ala: Ndak 
hum nga ala Adoniya Hagit gorotna mi mbut wa amulâ d’uo zu? Wani saleina 
amulâ David mi we nga d’uo mi. 

12Wani ki tchetchemba, an nga ni dak d’alâ: Ndak le vumu ni, ndak mba sut tak ki 
goro’â Salomon mi. 



580 

 

 
Bible azumeina 

© 1999, Alliance Biblique du Tchad 

 

 

 

13Ndak i gen amulâ David, ndak dum ala: Salana amulâ, ni ang ba, hlan vunang ala 
gorona Salomon mba mi vrak blangâng mi kak yam zlam mang nga amula d’uo 
zu? Ni nana ba, Adoniya mi mbut wa amulâ ge? 

14Natan mi dat kua ala: Le ndak dap wa zla mak ka ded’a mamulâ ni, an tanda 
mba ni kal gevemu, mba ni dugud’om zla d’a ndak dumzid’a mi. 

15Batseba ti kal gen amulâ. Mam nga ni klavi abo mamara, Abisak ka Sunam-mba 
ti nga gevem á lum sunda. 

16Batseba ti tchok yat kä, ti grif kä avok amulâ. Amulâ mi djobot ala: Ndak min ni 
me ge? 

17Batseba ti hulong dum ala: Salana, ni ang ba, gun tang mi an wei manga avok 
Ma didina Alo mangâ ala ni gorona Salomon ba, mba mi vrak blangâng mi kak 
yam zlam mang nga amula d’uo zu? 

18Wani an hum ala Adoniya mi mbut wa amulâ bei ang we ba! 

19Mi tin nga lü ma ngolâ, mi ngat amuzleina, gro amuzlei suma d’orâ kaho’â 
ablaud’a mi, mi yi grongâ ki zlazi pet, ma ngat buzuna Abiyatar ki Jowap ma ngolâ 
hi azigar mangîna mi. Wani mi yi nga gorongâ Salomon ndi. 

20Ki tchetchemba, salana amulâ, Israel-lâ pet nga b’at tazi ala ang dazi woi yam 
sama mba mi vrak blangâng amula na. 

21Le hina d’uo ni, fata ang salana amul mana, ang mit ang i azulei kä ad’u abuyong 
ngolod’a, ami ki gorona Salomon mba mbud’umi ni d’igi suma tchona na. 

22Kid’a Batseba ti dap zla mat ta ded’a mamulîd’a, ma djok vun Alona Natan mi 
mba hur atranga hamulid’a. 

23Azongâ mi de mamulâ ala: Gola! Natan mi nga abua. Natan mi kal gen amulâ, mi 
grif kä avorom andaga, 

24mi dum ala: Salana amulâ, ni ang ba, he vuna mi Adoniya ala mi vrak blangâng 
amula, mi kak yam zlam mang nga amula ko zu? 

25Kayam mi i ini yam ahina d’a Zohelet-ta, mi tin lü ma ngolâ sä kua, mi ngat 
amuzleina, gro amuzlei suma d’orâ kaho’â ablaud’a mi, mi yi grongâ ki zlazi pet, 
suma nglona hi azigarîna ki Abiyatar ma ngat buzuna mi. Azi pet a nga te, a nga 
tche ki sed’emu, a nga er ad’uzi akulo ala: Amulâ Adoniya, ar va mi lang ngi! 

26Wani mi yi nga ma ngat buzuna Sadok koze Benaya Jehojada goroma d’oze 
gorongâ Salomon ndoze an tanda d’uo mi. 

27Natan mi hulong dum kua ala: Salana amulâ, na ni ang ndak á nga hurung á man 
sama vrak blangângâ bei dami ami azungeî mang suma d’engzengâ zu? 

David mi man Salomon á vrak tamula blangâmu 



581 

 

 
Bible azumeina 

© 1999, Alliance Biblique du Tchad 

 

 

 

28Ata yi máma amulâ David mi dala: Agi yandï Batseba! Kid’a Batseba ti mba 
avorom kuad’a, 

29mi dat ala: Gola! An nga ni gunuk tan avok Ma didin ma bei matna ma nga mi 
ngomon teteu ata yima an nga kur ndakina. 

30An nga ni le ini vama an gunuk tan kam avok Ma didina Alona hi Israel-lâ ala: Ni 
goro’â Salomon ba, mba mi vrak tamula blangân á kak yam zlam man nda amula 
na. 

31Ata yi máma Batseba ti grif kä andaga avok amulâ, ti dala: Salana amulâ David, 
ar va mi lang ngi burâ ki burâ! 

32Bugola, David mi sun mi yï Sadok ma ngat buzuna ki Natan ma djok vun Alona 
ki Benaya Jehojada goroma. Ata yi máma azi mba avoromu. 

33Mi dazi ala: Agi togogi azungeî man suma d’engzengâ, agi hlagi gorona Salomon, 
agi tinim yam koro ma nda amula, agi igi ki sed’em avun mbiyo ma lau ma Gihon-
na. 

34Ata yi máma Sadok ma ngat buzuna ki Natan ma djok vun Alona a vom mbulâ 
kamu, a tinim iram vam á kak amula yam Israel-lâ. Ata yi máma agi bugi adifa, agi 
eregi ad’ugi akulo ala: Amulâ Salomon, ar va mi lang ngi! 

35Bugola, agi igi ki sed’em hur azina, agi tid’igi blogomu. Ni mam ba, mba mi vrak 
blangân yam zlam man nda amula, kayam ni mam ba, an pad’am á kak amula yam 
Israel-lâ ki suma Juda-na mi. 

36Benaya mi hulong mi de mamulâ ala: Salana, ang de djiviya! Ni Ma didina Alo 
mangâ ba, mi dang zla ndata avunangû. 

37Ar mi kak ki Salomon d’igi mi kak ki ang na mi; ar amul mam mba ted’a ti kal 
manga. 

Salomon a tinim iram vam á tamula 

38Sadok ma ngat buzuna ki Natan ma djok vun Alona ki Benaya Jehojada goroma 
zlapa ki suma a nga ngom azì ma amula suma Keret-na ki suma Pelet-na, a i gen 
Salomon, a hlum a tinim yam koro d’a amula hi David-ta, a i ki sed’em Gihon. 

39Ma ngat buzuna Sadok mi hle mbul ma a tinim iram vam kur zlub’ud’a hi Ma 
didinid’ina oîd’a kur gugura, mi vom yam Salomon á tinim iram vam á kak amula. 
Ata yi máma sana mi bu adifa, suma a nga ata yi mámina pet a nde er ad’uzi akulo 
ala: Amulâ Salomon, ar va mi lang ngi! 

40Suma pet suma a i ki sed’em hur azinina, a nga tit blogomu, a nga lü ki taulâd’a, 
a nga le furîd’a ngola. Andagad’a nga d’i yir abo siwel mazid’a. 

Salomon mi vat hurum mbei yam Adoniya 

41Adoniya ki suma mi yazina pet, ata yima abozi dap tenina, a hum siwela hi 
sumid’a. Jowap tamba mi hum tchina hadifina, nga mi djop ala: Suma a siwel hur 
azina nana na ge? 

42Ata yima mi djop hina djopma, gol wani, Jonatan, ma ngat buzuna Abiyatar 
goroma mi mba. Adoniya mi dum ala: Angî sama hlang ngolina, ang hud’ïya, ang 
mba ni ki zla d’a djivid’a d’uo zu? 

43Jonatan mi dum ala: Hawa! An mba ni dagi nala, amulâ David mi pat wa 
Salomon á vrak amula blangâmu. 

44Wani David mi he vuna mi Sadok ma ngat buzuna ki Natan ma djok vun Alona 
ki Benaya Jehojada goroma ki suma Keret-na ki suma Pelet-na ala a i ki Salomon, 
a hlum a tinim yam koro ma amula. 

45Ata yi máma Sadok azi ki Natan a vom mbulâ kam a tinim amula avun mbiyo 
ma lau ma Gihon-na. Bugola, suma pet suma a tcholï ata yi mámina a nga le 
furîd’a kamu. Suma kur azinina pet a tum akulo. Ni ndata ba, agi nga humugi 
siwela wana. 

46Vama kalâ, a tinï wa Salomon yam zlam mba amula da’. 

47Ata yi máma suma sunda hamulâ David-na a mba a nga vum abom akulo ala: 
Ami min ala Alo mangâ mi nde simiyê Salomon ngola kal mangâ; ar amul mam 
mba ted’a ti kal manga! Wani amulâ David mbut tam yam azang mama, mi grif kä. 

48Amulâ mi dala: An hulong mersi mi Ma didina Alona hi Israel-lâ ma mi han 
sama vrak blangân ini á tamulina. Kal pet, mi aran lovota á wahle ndazina ki 
iranu. 

49Suma Adoniya mi yazina pet a le mandarâ abo ahle ndazina, a tum akulo, nge 
nge pî mi i yi mama. 

50Adoniya tamba nga mi le mandarâ abo Salomon, mi i mi ve abom ata yima ngal 
ahle suma ngat buzuna kengêm ma djedjed’engâ. 

51Sana mba mi de mi Salomon ala: Adoniya nga mi le mandarâ abongû, mi ve nga 
abom ata yima ngal ahle suma ngat buzuna kengêm ma djedjed’engâ, nga mi 
dala: Le an mba ka hî ni, ar amulâ Salomon mi gun tam ala mam tchan nduo tua! 

52Salomon mi dum ala: Le Adoniya nga mi tit djivid’a kukud’ogo ni, an mba ni lum 
va d’i! Wani le nga mi tit ata yat tuo ni, an mba ni tchumu! 

53Amulâ Salomon mi sun sana á halamï ata yima ngal ahle suma ngat buzuna. A 
vumï kä, mi mba mi grif kä avok amulâ Salomon. Salomon mi dum ala: Ang 
hulong avo hatangû. 

1 Amuleina 2 

Minda hi David ta bugola 

1Kid’a David wala mam ar go á matna d’a, mi gat goroma Salomon, mi dum ala: 

2An nga ni mit ni mid’a. Wani ang ve tang ad’enga, ang ka’î mandjufâ. 

3Ang kak sama d’engzengâ avok Ma didina Alo mangâ, ang le min mamba burâ ki 
burâ, ang tit yam gat mamba ki vun mam ma hed’a, yam zla mam mba mi data ki 
hat mamba d’igi a nga b’ira kur Gata hi Moise-sa na. Hina wani, ang mba fahlena 
pet kur sun nda ang mba lata, kur yima ang i kuana mi. 

4Hina wani, Ma didina mba mi ndak vun vun ma hle ma mi hlandji ala: Le 
andjavangî suma d’engzengâ a le min manda ki zlat pet ki gagazid’a mi ni, adigazi 
a mba fe sama vrak tamula blangâng yam zlamba hi Israel-lîd’a teteu. 

5David mi dum kua ala: Ang djib’er yam tcho d’a Jowap Seruya gorotna mi 
landjid’a. Ni sama tchi nglo suma dur ayîna hi Israel-lîna mbàna, nala, Apner Ner 
goroma ki Amasa Jeter goroma mi. Mi tchazi nata yima ayîna nga d’uo na, mi mba 
ki buzuna hi suma mi tchazina atamu; tcho ndata ni kamu. 

6Kayam ndata, ang gol tang djivi ki ne manga; aram mi mit mat ma zlatna d’i. 

7David mi dum kua ala: Ang djib’er yam Barzilai ma Galät-na groma, kayam a 
ndjunun kur bur ma an nga ni ring abo wiyengâ Apsalom-ma. Kayam ndata, ang 
lazi djivid’a, ar a te ki sed’eng yam tabulâ teteu. 

8David mi dum kua ala: Wani ang mar yam Simei Gera gorom ma kur azì ma 
Bahurim ma kur ambas sa Benjamin-ndina d’i. Mi gan vuna ngola kur bur ma an 
ring kur ambas sa Mahanayim-mbina, wani kid’a an hulongîd’a, mam mba avun 
alum ma Jurdê-na á d’ugulonu. Ata yi máma an gunum tan avok Ma didina ala an 
tchum mbi. 

9Wani ki tchetchemba, angî sama ned’a. Ang vum d’igi sama bei zlad’a kam ba na 
na d’i, ang we vama ang le ki sed’ema. Kayam ndata, ang aram mi mit mat ma 
zlatna d’i. 

David mi mid’a 

10David mi mit mi i azulei kä ad’u abuyom ngolo. A tozom kur Azì ma ngolâ hi 
David-na. 

11Mi tamula bizad’a dok fid’i yam Israel-lâ, nala, bizad’a kid’iziya avo Hebron, 
bizad’a dok hindi yam hindi avo Jerusalem mi. 

12Goroma Salomon mi vrak tamula blangâmu, amul mamba ti kak ngingring mi. 

SALOMON MI MBUT AMULÂ 
(2.13-46) 

Salomon mi tchi Adoniya woyo 

13Bur tu Adoniya David gorom ma asum Hagit-na mi mba mi fe Batseba Salomon 
asumu. Ndat ti djobom ala: Ang mba ni hawa ko zu? 

14Mi dat ala: An mba ni hawa ko! An mba ni dak va tu. Ti dum ala: Ang de! 

15Mi dat ala: Ndak wala amula nabonu, wani Israel-lâ pet a nga djup ala ni an ba 
ni vrak tamula balum abunu. Wani ahlena a mbud’a. Salomon wiyena mi kak wa 
amula, kayam Ma didina mi min na. 

16Ki tchetchemba, an min djobok va tu; ndak aran ndi. Ti hulong dum ala: Ang de! 

17Adoniya mi dat ala: An nga ni tchenegu, ndak de mamulâ Salomon mi han 
Abisak ka Sunam-mba atchad’a; mam mba mi gak vunak kei d’i. 

18Batseba ti dum ala: Djiviya! An i ni de mamulâ. 

19Ndat i gen amulâ Salomon á dum zla d’a djivid’a yam Adoniya. Amulâ mi tchol 
lei akulo á ngavad’u, mi grif kä avorod’u. Bugola, mi hulong mi kak akulo yam 
zlam mam mba amula. Azong mama mi tin zlam mba dinga yam bigam mba 
ndjufa; asum ti kak kua. 

20Batseba ti dum ala: An min dang vun sunda nde; ar ang gan vunan ndei d’i. 
Amulâ mi dat ala: Asunu, ndak de vama ndak minima; an nga ni arak ki. 

21Ndat ti dum ala: Ang he wiyengâ Adoniya Abisak ka Sunam-mba atchad’a. 

22Amulâ Salomon mi de masum ala: Ni kayam me ba, ndak tchenen yam Abisak 
ka Sunam-mba mi Adoniya ge? Wani ndak djobon ala an hum amula tua, kayam 
mam mi wiyen ma ngolâ! Ndak djobot yam ma ngat buzuna Abiyatar ki Jowap 
Seruya gorotna mi! 

23Ata yi máma Salomon mi gun tam avok Ma didina Alona ala: Le Adoniya mi mit 
nga yam tchen mam ndata d’uo ni, ar Alona mi mban ndak ka ngol la kala kanu. 

24Ni Ma didin ma bei matna ba, mi tinin ini yam zlam mba amula habun David-ta, 
ni ma hlan vunam ala: Andjavang mba mi vrak tamula blangângû na. Ar a tchi 
Adoniya ini baba! 

25Ata yi máma Salomon mi sun Benaya; mi tchumu. Wana ni matna hi Adoniya-
na. 

Salomon mi dik Abiyatar reyo 

26Bugola, amulâ Salomon mi de mi ma ngat buzuna Abiyatar ala: Ang i Anatot 
yam andaga manga, kayam me ang ndak á tchid’a, wani an min tchang ini d’i. Ni 
kayam me adjeu kur atchogoid’a habun David-ta, ang zi zandu’â hi Salad’a Ma 
didinina, ang fe ndaka zlapa kabun mi. 

27Ni hina ba, Salomon mi dik Abiyatar rei kur sun mam mba ngat buzuna 
mAlonid’a. Hina mi ndak vun zla d’a Ma didina mi dat yam andjafâ hi ma ngol ma 
ngat buzuna Eli-na avo Silo-d’a. 

Salomon mi tchi Jowap peyo 

28Jowap mi ni b’ranga hi Adoniya-d’a, wani mi nga ni b’ranga hi Apsalom-mba 
avok ki. Kid’a Jowap mi hum zlad’a hi Adoniya azi ki Abiyatar-ra, mi ring kur 
zlub’ud’a hi Ma didinid’a, mi vabom yam yima ngal ahle suma ngat buzuna 
kengêm ma djedjed’engâ. 

29Sana mba mi de mi Salomon ala: Jowap mi ring wa kur zlub’ud’a hi Ma 
didinid’a, mi ve nga abom yam yima ngal ahle suma ngat buzuna. Ata yi máma 
Salomon mi sun Benaya, mi dum ala: Ang i tchumu. 

30Benaya mi i kur zlub’ud’a, mi de mi Jowap ala: Amulâ ala ang nde woi ata yi 
máma. Jowap mi dum ala: Hawa! An mit ni ka hî. Benaya mi hulong avo gen 
amulâ, mi dum zla d’a Jowap mi data. 

31Amulâ mi de mi Benaya ala: Djiviya! Ang i tchum ata yi máma d’igi mam de na; 
ang tozomu. Hina wani, ang mba pat zlad’a kami ki suma avo habuna woi yam 
tchi d’a Jowap mi tchi suma bei zlad’a kazinid’a. 

32Ma didina mba mi ka sariyad’a kamu, kayam mi tchi suma mbà suma a kalam ki 
d’ingêra ki djivid’a mi na, abun mi we d’uo mi. Mi tchi Apner Ner goroma ma 
ngolâ hi azigar suma Israel-lîna ki Amasa Jeter goroma ma ngolâ hi azigar suma 
Juda-nina mi. 

33Hina wani, zla ndata mba d’i arî yam Jowap kandjavam gak didin, wani David 
kandjavamu, suma avo hatama kamulei suma a mba vrak tamula blangâma, a 
mba kak ki halasa teteu avok Ma didina. 

34Benaya Jehojada goroma mi hulong ata Jowap, mi tchumu, mi tozom kur aziyam 
abageya. 

35Amulâ Salomon mi vrak Benaya balum Jowap yam azigarâ, mi vrak Sadok 
balum Abiyatar ma ngat buzuna mi. 

Salomon mi tchi Simei woyo 

36Salomon mi sun mi yï Simei, mi dum ala: Ang min gonga avo Jerusalem, ang kak 
kuru, ang nde woi Jerusalem mbi. 

37An nga ni dang ngei avogo, bur tu le ang nde woi kur Jerusalem, ang djak 
toliyon nda Kedron-nda ni, an mba ni tchangû. Zla ndata ni kang angû. 

38Ata yi máma Simei mi dum ala: Djiviya! Salana amulâ, an i ni le d’igi ang de na. 
Simei mi kak burâ ngolâ avo Jerusalem. 

39Go ki biza d’a hindid’a, magumeina hi Simei-na mbà a ring avo hi Akis Mäka 
goroma amul ma Gat-na. Ata yima Simei mi hum ala magumei mama a nga avo 
Gad’u na, 

40mi tchola, mi zlup koro mama á halaziya. Simei mi yoï magumei mama abo Akis, 
mi hulongî ki sed’ezi avo Jerusalem. 

41Kid’a Salomon mi hum ala Simei mi i Gat mi hulong wa Jerusalem-mu d’a, 

42mi sun mi yumï gevemu, mi djobom ala: An zud’ung á gunun tang avok Ma 
didina ala ang nde woi kur azina d’i. An dang woi mbak ala le ang nde woi á tita 
ata yima lara ge ni, an mba ni tchangû. Ang dan ndei ala: Djiviya! An huma! 

43Ni kayam me ba, ang tchol yam gun nda ang gun tang avok Ma didinid’a d’uo 
ge? Ni kayam me ba, ang ge yang kä ad’u vun ma an hangzina d’uo mi ge? 

44Amulâ mi dum kua ala: Ang djib’er yam tcho d’a pet ta ang lat mabun David-ta. 
Ang we woi tetet ala Ma didina tamba mba mi kang sariyad’a kang yam tcho 
manga tata. 

45Wani Ma didina mba mi b’e vunam kanu, mba mi sira amula hi David-ta burâ ki 
burâ. 

46Ata yi máma amulâ mi he vuna mi Benaya Jehojada goroma ala: Ang nde sä woi 
ki Simei avoron ang tchumu! Wana ni matna hi Simei-na. Ata yi máma amula hi 
Salomon-nda ti sira ad’enga ngingring. 

1 Amuleina 3 

SALOMON MI TAMULA 
(a) ATCHOGOI D’A AVOKA 

(3–4) 

Salomon mi ve Faron goromba 

1Amulâ Salomon mi ve Faron amul ma Ezipte-na goromba. Ni kayam ndata ba, 
mam zlap ki Faron, mi mba katcha ndata kur Azì ma ngolâ hi David-na á djup 
dabid’a hi minda hazì mam ma amula ki gong nga kud’ora hi Ma didinid’a ki 
gulumun ma ngui Jerusalem-ma mi. 

2Suma a nga hahle suma ngat buzuna nata yima teteng ma akulo ndingâ, kayam 
Salomon nga bei min gong nga kud’ora hi Ma didinid’a tua. 

3Salomon tamba mi le yam Ma didina, mi nga tit yam vun ma he ma abum David 
mi humzina. Wani mi hahle suma ngat buzuna mAlona ki dubang ma his 
djivid’ina nata yima teteng ma akulo ndingâ. 

Salomon mi tchen Alona ala mi hum ned’a á tamula 
(Gol 2 Sun hAm 1.2-13) 

4Bur tu amulâ Salomon mi i Gabawon á hahle suma ngat buzuna, kayam yi máma 
mi kal yima dingâ pet. Salomon mi hahle suma ngat buzu suma ngala dubu yam 
yima ngal ahle suma ngat buzuna ata yi máma. 

5Kid’a Salomon mi sä Gabawon tua d’a, Ma didina mi dum adïd’a andjege ala: Ang 
tchenen vama ang minima, an ni hangziya! 

6Salomon mi hulong dum ala: Ang le yam azong mangâ abun David ngola, mam 
tamba mi kak sama d’engzeng ma nda’â avorong d’ingêr memet mi. Kayam ndata, 
ang nga le kam tua, ang vragan an goroma ini amula blangâm wana. 

7Ki tchetchemba, Ma didina Alo mana, ni ang ba, vragan amula balum abun David. 
Wani an ni gogor ma gorâ tua, an ndak nga á le sun ndata d’i. 

8Ki tchetchemba, ang tinin yam suma ang manazina. Sum ndazina a kal ablaud’a 
heî, sana mi ndak á ndumuzi pepet ti. 

9Wani Ma didina, ang han ned’a á te yam sum mangâ á wal djivid’a adigat ki 
tchod’a. Kayam sana mi ndak á te yam mang suma ablau ndazina ki ne mamba 
tata d’i. 

10Tchenda hi Salomon ndata ti le Ma didina tam djivid’a. 

11Alona mi de mi Salomon ala: Ang tchen nga d’ala ang te tatâ yam andagad’a 
d’oze ang mbut sama ndjondjoîna d’oze ang tchi mang suma djangûna d’a d’i, 
wani ang tchen ala an hang ad’enga á te yam sum mana ki ned’a ki d’ingêra. 

12Kayam ndata, d’igi ang de na, an nga ni hang ned’a ki wad’ud’a tala sama 
avorong ngoze ma blogong ma kak d’igi ang na na nga d’uo d’a. 

13An nga ni hang vama ang tchenen nga kam mbuo na, nala, ndjondjoîd’a ki 
subura tala amul ma ding ma mba mi kak d’igi ang na kur atchogoi mangina nga 
d’uo d’a. 

14Wani le ang nga le min manda, ang nga ge yang kä ad’u gat manda ki vun man 
ma hed’a d’igi abung David na ni, an mba ni ing burung fiyaka. 

15Ata yima Salomon mi zlit akulona, mi wala ni Ma didina ba, mi dum adïd’a. Mi 
hulong Jerusalem, mi tak tam avok Ma didina avok zandu’â hi Ma didina mi. Ni 
kua ba, mi hAlona ahle suma ngat buzu suma ngala. Bugola, mi he vama ngat 
buzu ma zlap darigïd’a kAlonina, mi le te ma luna mazungeî mama pet mi. 

Salomon mi ka sariya d’a irata 

16Kur bur tu arop suma gaulangâ mbà a mba avok amulâ Salomon. 

17D’a avoka ti dum ala: Salana, ang hum zla manda, an nga ni dangû. An katcha d’a 
wanda ami ni kaka kur gong nga tud’a. An vut gorâ pî ni ndat nga. 

18Bugol bur ma hindina, ndat ti vut mi. An wala ami ni mbà kur gong ndata; sama 
ding nga d’i. 

19Wani kur andjeged’a, gorâ hatcha ndatina mi mid’a, kayam ndat ti bur kamu. 

20Wani ti tchol andjege dangâla kid’a an wei manga ni nga senid’a, ti hle gorona 
avoron kä, ti djogom yam azang matna, ti vrak gorot ma matna avoron kä mi. 

21An tchol akulo ki yina kukrumuka á he gorona apona, an fumî matna. Wani an 
golom ir pid’aka tetet, wani nga ni gorona d’i! 

22Ata yi máma atcha d’a wanda ti dala: Nga na d’i! Gor ma arina ni mana! Ma 
matna ni ma’â! Wani d’a avoka ti hulong dala: Nga na d’i! Ni goro’â ba, mi mid’a! 
Ma arina ni mana! A nga tchi tazi tuguyod’a avok amulâ hina. 

23Ata yi máma amulâ mi dazi ala: Agi nge nge pî nga mi dala: Gor ma arina ni 
mana! Ma matna ni ma’â! D’a hid’a ala: Hawa! Ni ma’â ba, mid’a! Ni mana ba, mi 
nga karid’a! 

24Amulâ mi he vuna mi sum mama ala: Agi hlanï mbigeud’a! Azi hlumï mbigeud’a 
mi. 

25Amulâ mi hazi vuna ala: Agi ngad’agi gor ma arina aduk mbà, hatcha d’a hid’a 
arigeina, hatcha d’a hid’a didi’â mi. 

26Gor ma arina asum mbi le mandarâ kayambala á tchat ni gorotna d’a, ti er ad’ut 
akulo, ti dala: Salana, an nga ni dangû, ang he gor ma arina matcha ndata! Djivid’a 
ang tchum mbi! Wani ndrat ta mbàd’a ti dala: Agi ngad’am mbei aduk mbà! Ndat 
ti kak hawa mi na, an kak hawa mi! 

27Ata yi máma amulâ mi dala: Agi tchum mbi! Agi hagizi matcha d’a ti dala: 
Tchum mbuo d’a, kayam ndat nasumu. 

28Israel-lâ pet a we sariya d’a Salomon mi kat ata yata, a lum mandaramu, a wala 
nAlona ba, mi hum ne ndata á ka sariya d’a d’ingêra. 

1 Amuleina 4 

Salomon mi tin ad’u leu mamba 

1Salomon mi kak amula yam Israel-lâ ki zlazi pet. 

2Wana ni simiyê mam suma nglona: Azariya Sadok ma ngat buzuna goroma; 

3Elihoref ki Ahiya Sisa groma ni suma b’ir mbaktumba; Josafat Ahilut goroma ni 
ma mi ngom zla d’a a b’irit kä d’ina; 

4Benaya Jehojada goroma ni ma ngolâ hi azigarîna; Sadok ki Abiyatar ni suma 
ngat buzuna mAlona; 

5Azariya Natan goroma ni ma ngol ma avok suma a te yam Israel-lîna; Zabut 
Natan gorom ma ngat buzuna ni ma de d’alâ mamulîna; 

6Ahisar ni ma ngolâ hi suma avo hamulîna; Adoniram Abada goroma ni ma ngolâ 
hi suma a yo suma sunda kad’engina. 

7Salomon mi tin suma nglo suma te yamba dogo yam mbà; sum ndazina a nga i 
kur ambas sa Israel-la pet, a nga tok tena yam amulâ ki suma avo hatama pet. Nge 
nge pî mi nga ki sun mamba tilâ tutu gak bizad’a. 

8Suma nglo suma te yam ndazina simiyêzi ba wana: Benhur ni ma a tinim kur azì 
ma yam ahuniyô suma Efraim-mina; 

9Bendeka ni ma yam azì ma Makas-sâ ki ma Sälbim-ma ki ma Bet-Semes-sâ ki ma 
Elon-na ki ma Bet-Hanan-na mi na; 

10Benheset ni ma avo Arubot kur azì ma Sokot-na kambas sa kur Hefer-ra petna; 

11Abinadap goroma ni ma nga yam ambas sa Dor-rina pet, ni ma ve Tafat 
Salomon gorombina mi; 

12Bäna Ahilut goroma ni ma nga yam ambas sa Tänak-kina ki Megido kandaga d’a 
Bet-Seyan nda pet ta go ki Sartan avok Jisreyel la kä d’a; abot ni ndjaka ki Bet-
Seyan ki Abel-Mehola gak ti i avun Jokmeyam; 

13Ben-Geber ni ma a tinim kur Ramot ta nga kur Galät-tina; ni ma nga yam azì ma 
Jayir ma hi Manase gorom ma Galät-nina kambas sa Argop pa Basan-nda mi. Kur 
ambas ndata pet azì ma ad’engâ nga kua ni dok karagaya, mi nga nguid’a ki 
gulumuna ki kawei ma hleu ma murgulina kua mi; 

14Ahinadap Ido goroma ni ma a tinim kur azì ma Mahanayim-mina; 

15Ahimas ni ma a tinim yam andaga d’a Neftali-d’ina; mam pî mi ve Salomon 
gorom mba a yat ala Basmat-ta mi; 

16Bäna Husai goroma ni ma a tinim yam andaga d’a Aser-ra kazì ma Beyalot-nina; 

17Josafat Paruwa goroma ni ma a tinim yam andaga d’a Isakar-rina; 

18Simei Ela goroma ni ma a tinim yam andaga d’a Benjamin-ndina; 

19Geber Uri goroma ni ma a tinim yam ambas sa Galät-ta kandagad’a hi Sihon ma 
amul ma Amor-râ ki d’a hi Ok amul ma Basan-nid’a mi. Mam mi ma ngol ma te 
yam ma tu gid’eng ma nga kur ambas ndatina petna. 

Te yamba hi Salomon-nda nga d’i i avogovogo 

20Suma kur ambas sa Juda-d’ina ki suma kur ambas sa Israel-lina a zul d’igi les 
ma avun alum ma ngolîna na; a nga te, a nga tche, a nga le furîd’a. 

21Salomon mi te yam leu d’a ding nga nguyumba pet, tinï ad’ud’a avun alum ma 
Efrat-na dei gak mba kur ambas sa Filistê-d’a, gak mi yoï hagad’a ki Ezipte. Kid’a 
mam nga ki iram tua d’a, amulei suma kur ambas ndatina pet a ge yazi kä ad’umu, 
a nga hum tara mi. 

22Burâ ki burâ Salomon te ma avo hatama ni tonna hafut ta aharid’a zlengâ 
zlengâ, tonna hafut ta adiged’id’a dogo yam klavandi klavandi, 

23amuzlei suma d’orâ dogo dogo, amuzlei suma ding suma takulona dok mbà dok 
mbà kaho’â kis kis bei ndum azurei suma hiuna, nala, d’igi alafâ ki duguyona 
kahu abeid’a na, kaluwei suma d’orâ mi. 

24Salomon mi te yam andaga d’a abo ma fladegena halum ma Efrat-nid’a, tinï 
ad’ud’a Tipsa dei gak mba Gaza. Amulei suma kur ambas ndatina pet a ge yazi kä 
ad’umu. Mi te ki ndrom suma azina pet lafiya. 

25Kid’a Salomon mi nga ki iramba, suma Juda-na ki Israel-lâ a kak ki halasa ata yi 
máma, nge nge pî nga mi zum guguzlu mamba ki tulum mama ki halasa abo hî 
abo hî kur ambasa pet. 

26Salomon mi min yima tchol akulumeina hi pus mam ma dur ayîna 40.000, mi 
nga ki suma djang akulumeina 12.000 mi. 

27Suma nglo suma te yam suma dogo yam mbà suma amulâ Salomon mi tinizina, 
a nga tok te ma nda’â yam Salomon ki suma mam nga mi yazï á te tenina. Nge nge 
pî adigazi nga mi le sun mamba tilâ tu kur bizad’a ki djib’era ala ar va mi kid’ak ki 
d’a. 

28Suma nglo suma te yamba a nga mba kawu orsâ ki hat ma djivina makulumei 
suma a djang heîna yam vun ma hed’a hamulîna ata yima amulâ mi nga kuana. 

Salomon ne mamba ti kal suma pet 

29Alona mi he Salomon ned’a ngola ki wad’ud’a, d’al ma kuruma mi zul d’igi les 
ma avun alum ma ngolîna na mi. 

30Salomon ne mamba ti kal ned’a hi suma Mesopotami-na ki d’a hi suma Ezipte-
nid’a pet mi. 

31Ne mamba ti kal suma pet, kal Etan ma Esra-na tamba mi, kal Heman ko, kal 
Kalkol ki Darda Mahol groma. Ne mamba ti kal ngola, zlam nde yina kur azì ma 
nguyuma pet mi. 

32Mi de zla d’a d’ogola dudubud’a hindi; sawal mamba kal dubud’a. 

33Mi de zlad’a yam agu ma lara ge pet, tin ad’ud’a ata agu sedre ma Liban-na dei 
gak mba ata agu hisop ma gurei ma deî kä ad’u gulumunina. Mi de zlad’a yam 
ambureina, yam azureina, yam d’uwarâ, yam aluweina, yam ahle suma dram kä 
na, yam kulufâ mi. 

34Wani andjaf suma lara ge pet a mba á hum ned’a hi Salomon nda mi nga ki d’a. 
Amulei suma yam andagad’ina pet suma a hum zla ne mambina a sunï suma 
gevem mi. 

1 Amuleina 5 

(b) SALOMON MI MIN GONG NGA KUD’ORA 
(5–8) 

Salomon mi min tam á min gong nga kud’ora 
(Gol 2 Sun hAm 2:3-16) 

1Ata yima Hiram amul ma Tir-râ mi hum ala Salomon mi vrak wa tamula balum 
abum David’u na, mi sunï azungeî mama á ve banad’a ki sed’emu, kayam mam mi 
David banama. 

2Salomon mi hulong sunda ata Hiram mi dum ala: 

3Ang we, abun David mi ndak nga á min gong nga kud’ora mi Ma didina Alo 
mama abo mam suma djangû suma á nga durum ayîna abo hî abo hî na d’i, gak 
Ma didina Alo mama mi hum ad’enga, mi kus kaziya. 

4Wani ki tchetchemba, Ma didina Alo mana mi han b’leng nga halasa adigami ki 
suma hagad’a ki leu mandina pet tala sama djangû d’oze vama tcho mi mba kan 
nduo d’a. 

5Wani ki tchetchemba, an nga hurun á min gonga mi Ma didina Alo mana kayam 
mam de mabun David ala: Ni gorong ma an mba ni pad’am á vrak blangâng 
amulina ba, mba mi minin gong nga kud’or ra suma a mba kud’uron kuad’a. 

6Salomon mi dum kua ala: Wani ki tchetchemba, ang he vuna mazungeî mangâ a i 
yam ahuniyô suma Liban-na, a kanï agu sedre ma an minima. Azungeî mana a 
mba i kazungeî mangâ á ndjunuzi kad’a. An mba ni wurak azungeî mangâ yam 
sun mazid’a vama ang mba ngandjina. An we avo hatami ka hî sama ndak á 
kaguna d’igi mang suma Sidon-na na na nga d’i. 

7Ata yima amulâ Hiram mi hum zlad’a hi Salomon-ndina, mi le furîd’a ngola, mi 
dala: An he Ma didina ngola ini, kayam mi he ne d’a ngola mi David goroma á te 
yam ablau d’a ngola hi Israel-lîd’a. 

8Hiram mi hulong humba mi Salomon ala: An hum zla mang nga ang dandjid’a 
djiviya. An min hang agu sedrena kagu sipre ma ang minima pet. 

9Azungeî mana a mba yongza agu ma fiyak ma Liban-na, a mba tchugum avun 
alum ma ngolâ, a mba djinim ata tam á djangâm yam aluma gak a mbamza ata 
yima ang mba tagandjina. Ata yi máma azungeî mana a mba bud’um mbeyo; 
azungeî mangâ a mbeï yomu. Yam zla d’a wuraka, ang mba han te ma an minima 
yam suma avo hatana. 

10Hina Hiram mi hagu sedrena kagu siprena pet mi Salomon d’igi mam min na. 

11Wani Salomon nga mi hum afut gemena tonna 6000 ki mbul olif ma djivina 
lidirâ 8000 bizad’a ki bizad’a yam suma avo hatama. 

12Ma didina mi he ned’a mi Salomon d’igi mi dum na. Salomon mi le darigïd’a ki 
Hiram, mi djin vunam ki sed’em ala azi wal lei d’i. 

Salomon mi tin ad’u sun nda le d’a ad’enga 
(Gol 2 Sun hAm 2:1-2,17-18) 

13Amulâ Salomon mi yo suma sunda aduk Israel-lâ kad’enga 30.000. 

14Til ma lara pî mi sun sumuna adigazi 10.000 yam ahuniyô suma Liban-na. Azi le 
sunda tilâ tu, a hulong le tilâ mbà avo hatazi mi. Adoniram ni ma yam sun 
ndatina. 

15-16Salomon mi nga ki suma zi ahinad’a 70.000 ki suma tchet ahinad’a 80.000, 
wani bei ndum suma nglo suma 3300 suma Salomon mi tinizi á gol suma ablau 
suma a nga le sundina ba. Azi nga le sunda mi Salomon yam ahuniyôna akulo. 

17A wak ahina d’a nglo d’a djivid’a aduk ahinad’a, a tched’et á ged’a kä ad’u gong 
nga kud’ora hAlonid’a d’igi amulâ mi hazi vuna na. 

18Suma sunda hi Salomon-na ki suma sunda hi Hiram-ma ki suma Biblos-sâ a 
tchet ahinad’a, a min aguna kahina d’a ndak á min gong nga kud’ora hAlonid’id’a. 

1 Amuleina 6 



592 

 

 
Bible azumeina 

© 1999, Alliance Biblique du Tchad 

 

 

 

Salomon mi min gong nga kud’ora hAlonid’a 
(Gol 2 Sun hAm 3:1-14) 

1Salomon mi tin ad’u min gong nga kud’ora hi Ma didinid’a ni kur biza d’a 480 
bugol la Israel-lâ a buzuk kei kur Ezipte-d’a; ni kur biza d’a fid’i d’a Salomon mi 
kak amula yam Israel-lîd’a. Mi tin ad’u sunda ni kur til ma Zif-fâ, nala, til ma 
mbàna hi biza ndatina. 

2Gong nga amulâ Salomon mi minit mi Ma didina á kud’uromba, fiyagat ni 
metred’a dok hindi, bubuwat ni metred’a dogo, fiyagat ta akulod’a ni metred’a 
dogo yam vahl mi. 

3Gong nga avunata bubuwat ni metred’a dogo d’igi gonga bubuwat na; hurut ma 
krovona ni metred’a vahl mi. 

4Amulâ mi min fenetred’a hi gong ndatid’a kaguna, a dugut ni ki kawei ma iram 
ndjâna. 

5Mi min gongîyo suma yam ndrozina akulona hindi, huyok gong nga ngola abo hî 
abo hî nguyut tei d’uhl. 

6Gong nga kä ad’ud’a bubuwat ni metred’a mbà ki nusa, d’a kat akulod’a bubuwat 
ni metred’a hindi, d’a akulo kat á hindid’a ni metred’a hindi ki nusa, kayam 
gulumun ma a minim huyok gong nga ngol la kud’ora hAlonid’ina bubuwam nga 
nabo tam tu d’i. Ma ad’u kä na mi kal ma akulo kam á mbàd’ina nde, ma mbàna mi 
kal ma akulo kam á hindina nde mi, kayam aguna mi do ata gulumuna hi gong 
nga ngolina, wani mi kal kur ri. 

7Ata yima a nga min gong nga kud’or ndatina, a minit ni kahina d’a a minit tcheta 
woi adjeu panga, ang nga hum tumba hi martonid’a d’oze kad’a handjetnid’a 
d’oze tumba hi vama kawei ma ding tu d’uo mi. 

8Gong nga ad’u kä d’a vunat ma kala nabo ma ndjufâ hi gong nga ngolina. A min 
yima djaka á i kur gong nga kat akulod’a nadugu, a le d’a hindid’a ni hina mi. 

9Kid’a abom dap gong ndata mindid’a, a ndja agu sedrena akulo kad’u. 

10Gongîyo suma a minizi huyok gong nga kud’orina d’a lara pî, fiyagat ta akulod’a 
ni metred’a mbà ki nusa, agu sedre ma katna mi ka’î yam dalalâ hi gong nga 
ngolina. 

11Ma didina mi de mi Salomon ala: 

12Ang nga min gong nga wanda mi anu. Le ang nga tit kur gat man nda teteng nga 
an hangzid’a, le ang nga ge yang kä ad’u vun man ma hed’a pet mi ni, an mba ni 
ndak vun vun ma djin ma an djinim kang ata yima an de zlad’a kabung David-na. 

13An mba ni kak kur gong nga wanda aduk Israel-lâ, an mba ni ar man suma 
Israel-lâ woi d’i. 

D’udjo d’a teteng nga krovo kur gongid’a 
(Gol 2 Sun hAm 3.8-14) 

14Ata yima azi dap sunda hi gong nga kud’ora hAlonid’id’a d’igi Salomon mi hazi 
vuna na na, 

15mi ndja agu sedrena huyok gonga krovo ad’u kä dei gak akulo, mi ndja agu 
siprena kä kurut pet mi. 

16Mi ndja agu sedrena huyok gong nga a minit sä a zut kur gong nga ngolid’a, agu 
máma fiyagam mba akulod’a ti ni metred’a dogo, mi minit hurut ma krovo ma a 
yum ala Yima a tinim iram vam ma kal teglesâ na. 

17Gonga nga ngol la sä yam mba zandu’â nga kuad’a, fiyagat ni metred’a dok mbà. 

18Agu ma krovo kur gongina a d’udjomî kahlena teteng, nala, vuta hanguveina ki 
b’o d’a woi mbumbuyîd’a. A duk agu sedrena yam kä woi pet, kayam sa mi 
wahinad’a woi d’i. 

19Mi min hur gong nga sä a zut ndata á tin zandu’â hi Ma didinina kua. 

20-21Yi máma fiyagamî metred’a dogo, bubuwamî metred’a dogo, fiyagam mba 
akulod’a ni metred’a dogo mi. Mi gulud’umî ki lor ra bei zozota ba d’a, mi gulut ki 
hur gonga pet mi. Vun ma kala hi yi mámina, mi tchuk erdje ma lora kua. Mi min 
yima ngal dubang ma his ma djivid’ina kagu sedrena, mi gulud’um ki lora mi. 

22Gonga nga kud’ora ki ngolot pet mi gulud’ut ni ki lora, mi gulut yima ngal 
dubang ma his djivid’a ma nga avun gong nga zandu’â nga kuad’ina ni ki lora mi. 

23Mi min agu olif ma abageina tcherebêna mbà á tcholozi kur gong nga zandu’â 
mi nga kuad’a; fiyagazi d’a akulod’a ni metred’a vavahl. 

24Ma avo’â gigingâm fiyagamî metred’a mbà ki nusa, dabid’a hi giging ma lara pî 
ni metred’a vavahl. 

25Ma mbàna ni metred’a vahl mi; min mamba ni dedege d’igi ma avo’â na mi. 

26Ma lara pî fiyagam mba akulod’a ni metred’a vavahl. 

27Salomon mi tchol tcherebêna kur gong nga zandu’â mi nga kuad’a. Gigingâzi 
nga ganga woyo, kayam giging ma avo’â mi do gonga, giging ma mbàna mi do 
gonga abo hî mi, giging ma mbà hina, mi ngruf hur gonga d’ad’ar yam yi máma 
mi. 

28Salomon mi gulut tcherebê suma mbà ndazina ni ki lora. 

29Mi d’udjo tcherebêna, amulongeîna ki b’o d’a mbumbuyîd’a kur gong nga 
kud’ora hurut ma mbàna. 

30Mi gulut agu ma kä hur gong nga kud’ora hurut ma mbà máma ni ki lora mi. 

31Mi le vun gong nga zandu’â mi nga kuad’a ni ki bap ma a malam abo hî abo hî na 
kagu olif ma abageina. 

32Mi d’udjo tcherebêna, amulongeîna ki b’o d’a woi mbumbuyîd’a ata bap ma 
mbà ma avun gongina, mi gulud’umî ki lora. 

33Mi le vun gong nga ngola, ni kagu olif ma abageina na mi. 

34Agu ma mbà ma b’al bapma atama nagu siprena. 

35Mi d’udjo tcherebêna, amulongeîna ki b’o d’a mbumbuyîd’a kua, mi gulud’uzi ni 
ki lora mi. 

36Mi min atranga avun gong nga ngola kahinad’a a tched’eta djirdid’a hindi, mi 
gägu sedre ma bebed’e ma aduburo’â kat mi. 

37Salomon mi le bizad’a fid’i kur amula tua ba, mi gäd’u gong nga kud’ora hi Ma 
didinid’a kur til ma Zif-fâ. 

38Mi dabat minda pepet ni kur biza d’a dogo yam tu d’a mam tamulid’a ni kur til 
ma Bul-lâ, nala, til ma klavandina; mi le bizad’a kid’iziya atat á minda. 

1 Amuleina 7 

Salomon mi min gong nga amula hamulîd’a 

1Salomon mi min gong mam mba amula mi. Mi le bizad’a dogo yam hindi mi dap 
gongîyona minda pet. 

2Mi min gong nga a yat ala Gong nga hagu d’a Liban-nda d’a. Fiyagat ni metred’a 
dok vahl, bubuwat ni metred’a dok mbà yam vahl, fiyagat ta akulod’a ni metred’a 
dogo yam vahl mi. Mi minit ni yam agu sedre ma murguli ma djirdid’a fid’ina, mi 
ndja pateina hagu sedre ma bebed’e ma aduburo’â kat mi. 

3Duguluzud’a hagu sedre ma dok fid’i yam vahlâ, ti ka’î yam djirdi d’a hindid’a, 
d’a lara ge pî agu mat ma bebed’e ma murgulina ni dogo yam vavahl. 

4Gong nga lara pî ti nga ki fenetred’a djirdid’a hindi hindi kagu matna memet. 
Fenetre d’a lara pî ngagad’a yam ndrata memet. 

5Bap ma lara pî agu mam ma apeina nabo tam tu, mam mi ngad’a yam ndram ma 
hindina aduk gagaî. 

6Salomon mi min gonga kagu ma murgulina fiyagat ni metred’a dok mbà yam 
vahl, bubuwat ni metred’a dogo yam vahl, mi min gong nga djola avun aziyamî 
kahina d’a murgulid’a. 

7Mi min gonga kua a yat ala Gong nga zlamba, a yat ala Gong nga ka sariyad’a mi, 
ni yima Salomon mi le sariyad’a kuana. Mi ndja agu sedrena kä andaga dei gak i 
akulo. 

8Gong nga Salomon mi kak kuruta nata yima dingâ bugol gong nga djol la avun 
aziyamba. Wani mi min gonga mi Faron gorom mba mi vata ni d’igi gong nga djol 
la mam minit yam zlambid’a na mi. 

9Salomon mi min aziyam pet ni kahina d’a a manata. Suma a tched’etna a tched’et 
nabo tat tu, a ngad’at ni ki sï ma kaweina abo hî abo hî, a tinit ad’u kä dei gak i 
akulo, tinï ad’ud’a ata gulumun ma abuna dei gak mba ata gulumun ma ngolâ. 

10Ad’umba kä d’a a tinit ni kahina d’a nglo d’a djifâ. Ta fiyagat ni metred’a 
fifid’id’a ti nga, ta fiyagat ni metred’a vavahla ti nga mi. 

11A tin ahina d’a tchet ta djifâ kä ad’uwa a ndja agu sedrena akulo kat mi. 

12Bugol atrang nga ngola a min gulumuna kat kahina d’a a tched’et ta djirdid’a 
hindid’a, a gägu sedre ma bebed’e ma aduburo’â kat d’igi a le yam atrang nga 
avun gong nga kud’ora hi Ma didinid’a na, d’igi a le yam gong nga djol la avunata 
na mi. 

Sun nda a hat abo Hiram-mba 
(Gol 2 Sun hAm 2.12-13) 

13Sana mi nga avo Tir a yum ala Hiram. Salomon mi mbamï Jerusalem. 

14Hiram mi we suna kawei ma hleuna. Abumî ma Tir-râ, wani asumî d’a Neftali-
d’a, natcha d’a modonod’a. Mam mi sama d’al ma wad’ud’a; mi wäd’u sun nda yor 
kawei ma hleuna djivid’a heî. Kayam ndata, mi mba gen Salomon á min ahlena 
pet suma mam minizi á led’ina. 

Kawei ma hleu ma murgulina 
(Gol 2 Sun hAm 3.15-17) 

15Hiram mi yor kawei ma hleu ma murgulina mbà, fiyagam mba akulod’a ni 
metred’a zlengâ, surumî metred’a karagaya. 

16Mi yor kawei ma hleuna d’igi djumba na mbà, mi tinimzi akulo kamu, d’a lara pî 
fiyagat ta akulod’a ni metred’a mbà ki nusa. 

17Mi yor kawei ma hleu ma dingâ d’igi abeina na, d’igi erdjena na á d’ud’uzi ata 
djum mba tud’a kid’iziya kid’iziya. 

18Mi min vama d’igi vud’a grenatna na na djirdid’a mbà, avun kawei ma abeyabei 
ma a d’ud’um ata djumba akulo yam kawei ma murgulinina, mi le ma yam kawei 
ma murguli ma mbàna ni na mi. 

19Djum mba yam kawei ma murgulina hi gong nga ndjolinid’a, fiyagat ta akulod’a 
ni metred’a mbà. Mi lat ni d’igi b’od’a hi tamasid’a na. 

20Wani mi lahlena akulo yam djumba woi hina ngungugudjuk. Ahle ndazina 
nakulo yam kawei ma abeyabeina ki vud’a grenat ma kikis mbà ma a ndjam 
huyok djum mba lara ge peta. 

21Hiram mi pe kawei ma hleu ma murgulina mbà avun gong nga djola hi gong nga 
kud’ora hAlonid’id’a, tu abo ma ndjufâ a yum ala Jakin , tu abo ma gulana a yum 
ala Bowasmi. 

22Djum mba a lat d’igi b’od’a hi tamasid’a na d’a, mi tinit akulo yam kawei ma 
hleu ma murgulina. Ni hina ba, Hiram mi dap suna kawei ma murgulina led’a. 

Hal ma ngol ma kawei ma hleuna 
(Gol 2 Sun hAm 4.2-5) 

https://es.bibles.org/mpg-AB/1Kgs/7#1Kgs.7.21!f.1

23Hiram mi yor hal ma ngol ma kawei ma hleuna ngungul; bubuwamî metred’a 
vahl, fiyagam mba akulod’a ni metred’a mbà ki nusa, vunam ma dalal ma nguid’a 
ni metred’a dogo yam vahl mi. 

24A d’udjo kurud’u vira avun hal máma nguyum mbei d’uhl, a ndjar kurud’u vira 
ad’u djirdid’a mbà, dok mbà kur metre d’a tud’a, dok mbà kur metre d’a tud’a, a 
d’udjo kurud’u, avir ndata ni ki minda hi halîd’a tu. 

25Hal máma mi tinimî akulo yam amuzlei suma dogo yam mbà suma a yorozi ki 
kawei ma hleunina. Suma hina hindi irazi ni mbuta abo ma norâ, suma hina hindi 
irazi nabo ma fladegena, suma hina hindi irazi nabo ma sutna, suma hina hindi 
irazi nabo ma yorogona, wani arigiyezi ni mbuta abo ma krovona ad’u halâ kä. 

26Aduburoka hi hal mámid’a ni go ki santimetred’a klavandi, vunamî d’igi kopma 
na, mi lum tamî d’igi b’od’a hi tamasid’a na mi. Hal máma hurum vo lidirâ ni go ki 
80.000. 

Pus ma kawei ma hleuna 

27Hiram mi yor pus ma kawei ma hleuna dogo; ma lara pî fiyagamî metred’a 
mbàmbà, bubuwamî metred’a mbàmbà, fiyagam mba akulod’a ni metred’a tutu ki 
nus nus mi. 

28Minda had’u pusîd’a ba wana: Mi yor kawei ma hleuna bebed’ed’a hina tchüût, 
mi djinim ki kawei ma nglo ma murguli ma kä ad’una, mi le ma abo hina ni hina 
dedege mi. 

29Mi d’udjo azlona kamuzleina ki tcherebêna akulo ata kawei ma nglo ma murguli 
máma, mi d’udjo b’od’a hi tamasid’a ad’u azlona azi kamuzleina kä hina mi. 

30Pus ma lara pî mi nga kasem ma kawei ma hleuna fifid’i. Kawei máma nga ata 
abom ma fifid’i mama ná vum akulo. Kawei máma vunam nga djinda kabo pusâ 
ad’u kä bugol ahle suma ndjundjû ndazina. 

31Vunam ma akulona mi ni dalalâ abo tam tu, fiyagam mba akulod’a ni nus 
metred’a, bubuwamî santimetred’a dok kid’iziya yam vahl mi. Ahle suma d’udjo 
suma dingâ a nga kua mi. Kawei ma bebed’e ma a minim ad’u pusîna nabo tam tu, 
nga ni ngungul li. 

32Pusâ abom ma fid’ina mi ni kä ad’u kawei ma bebed’ena, kawei ma ata aboma 
vunamî djinda ata pusâ. Abom ma lara pî fiyagam mba akulod’a ni santimetred’a 
dok kid’iziya yam vahl. 

33Abo pus máma a lumî d’igi abo pus ma dur ayîna na. Abom ki zla tam pet ni 
kawei ma hleu ma a yoroma. 

34Kawei ma fid’i ma ve pusâ akulona, mi ni djinda ata pusâ abom ma fid’ina, mi ni 
zlapa ki kawei ma atama. 

35Pusâ vunam ma akulona mi ni dalalâ abo tam tu, fiyagam mba akulod’a ni 
santimetred’a dok mbà yam vahl. Kawei ma a djinim ata vunam ma akulona, mi 
ni zlapa tu ki pusâ tamba mi. 

36Mi tin tcherebêna kazlona kamulongeîna akulo yam kawei ma bebed’e ma yam 
ma murguli ma djigim akulona ki ma apei pusîna ata yima ar hawana, b’od’a hi 
tamasid’a nguyuzi woi d’uhl mi. 

37Pus ma dogo máma ma lara pî a lumî ki kawei ma tu máma, nga mazid’a nabo 
tat tu, min mazid’a nabo tat tu mi. 

38Hiram mi le yima mbus ma kaweina dogo, mi ndjaram akulo yam pus ma dogo 
máma. Yima mbus ma lara pî hurumî lidirâ dubu yam kikisa karagaya. Ma lara pî 
fiyagam mba akulod’a ni metred’a mbà. 

39Mi tin pusâ vahl apei gonga abot ma ndjufâ, ti tin pusâ vahl apei gonga abot ma 
gulana, mi tin hal ma ngolâ apei gonga abot ma ndjufâ abo ma sutna ngagad’a 
yam abo ma yorogona. 

Ndumba hahle suma a yorozina 
(Gol 2 Sun hAm 4.7–5.1) 

40Hiram mi yor hal ma mbusa teteng, mi yor pelâ ki tazana mi. Ni hina ba, Hiram 
mi dap sun nda amulâ Salomon mi humzi á led’a kur gong nga kud’ora hi Ma 
didinid’a. 

41Ahle suma Hiram mi yorozina ba wana: Kawei ma hleu ma murgulina nga ped’a 
mbà; Djumba mbà á kulubut yam kawei ma hleu ma murguli máma; Kawei ma 
hleu ma iram ndjâna mbà á kulubum yam djum mba nga yam kawei ma hleu ma 
murgulinid’a; 

42Vud’agu grenatna kikis fid’i nga ndjinda ata kawei ma hleu ma abeyabei ma 
mbàna, djirdid’a hi vud’agu grenat ma lara pî mbàmbà nga ngapa ata kawei ma 
hleu ma abeyabei ma nga kulupa akulo yam djumbina; 

43Pusâ dogo; Hal ma mbusa nga kam akulo dogo; 

44Hal ma ngolâ tu; Amuzleina dogo yam mbà a nga tchola kä ad’u hal ma ngol 
máma; 

45Anduru ma yo butna ki pelâ ki tazana mi. Ahle ndazina pet nahle suma amulâ 
Salomon mi he vuna mi Hiram kazi á lazi yam gong nga kud’ora hi Ma didinid’ina, 
mi lazi ni ki kawei ma hleu ma a hegem mbeina. 

46Mi yorozi nata yima kikid’i’â kur hor ra Jurdê-d’a aduk azì ma Sukot-na ki ma 
Sartan-na. 

47Salomon mi tchuguzi kur gong nga kud’ora hi Ma didinid’a bei mi hlaneka hi 
kawei ma hleu ma a yorom máma ba, kayam ti kal ablaud’a heî á wed’a. 



598 

 

 
Bible azumeina 

© 1999, Alliance Biblique du Tchad 

 

 

 

48Wana nahle suma lor suma Salomon mi lazi kua yam gong nga kud’ora hi Ma 
didinid’ina: Yima ngal dubang ma his djivid’a ma mi lum ki lorina; Tabul ma a tin 
avungô ma a tinim iram vam mAlona kam ma mi lum ki lorina; 

49Agu ma a tin lalamba kama dogo ni ki lor ra bei zozota ba d’a, vahl abo ma 
ndjufâ, vahl abo ma gulana avok yima a tinim iram vam ma kal teglesâ; B’o aguna, 
lalamba ki ma deu ma lora; 

50Yima mbus abona teteng nga mangas sa a min ki lalambid’a, tazana, kopma ki 
yima a ngal ahlena kuana, mi lazi ni ki lora bei zozota ba d’a; Kawei ma a nik 
bapma kuana mi lumî ki lora, mi ni yam vun gong nga krovo d’a a kal ki ata yima 
a tinim iram vam ma kal teglesîna, mi ni yam vun gong nga a kal ki klavi kur gong 
nga kud’orid’a mi. 

51Kid’a amulâ Salomon mi dap sunda hi gong nga kud’ora hi Ma didinid’a peta, mi 
yoï kawei ma hapma ki lora kahlena teteng suma abum David mi tinizi irazi vazi 
mi Ma didinina, mi tchuguzi kur gong nga ngom ndjondjoî d’a kur gong nga 
kud’ora hi Ma didinid’a. 

1 Amuleina 8 

A tin zandu’â hi Ma didinina kur gong nga kud’ora 
(Gol 2 Sun hAm 5:2–6:2) 

1Ata yi máma Salomon mi yi nglo suma Israel-lâ kamuleina handjaf sumina ki 
nglo suma avok Israel-lîna á togï gevem avo Jerusalem á hleï zanduk ma vun ma 
djinda hi Ma didinina mi nga kuana ei kur Azì ma ngolâ hi David ma a yum 
ala Siyon-na. 

2Israel-lâ pet a tok gen amulâ Salomon á le vun tilâ hi til ma Etanim-ma, nala, til 
ma kid’iziyana. 

3Kid’a nglo suma avok Israel-lîna pet a mbad’a, suma ngat buzuna a hleï zandu’â 
hi Ma didinina. 

4Zandu’â hi Ma didinina, zlub’ud’a kahle suma kurut suma a le ki sunda suma a 
tinizi irazi vazina pet, ni suma hi Levi-na ki suma ngat buzuna ba, a yozï ni aziya. 

5Ata yi máma amulâ Salomon ki Israel-lâ pet a tok a ngui zandu’â kä, a ngat aho’â 
kamuzleina buzuna mAlona ablawazi kal ngola á ndumba memeta. 

6Bugola, suma ngat buzuna a i ki zanduk ma vun ma djinda hi Ma didinina mi nga 
kuana ata yima a tinim iram vam ma kal teglesâ krovo kur gonga kä ad’u giging 
tcherebêna. 

7Kayam tcherebêna gigingâzi nga ganga woi yam yima a minim yam zandu’îna, a 
duk yam zandu’â kä kagu ma a zim ki na. 

8Agu ma a zim ki na mi fiyaka ndak á sama nga tchola kur gong nga ngol la avok 
gong nga zandu’â nga kuad’ina, mi ndak á wum vunam ma dabid’a, wani sama 

nga tchola abuna, mi ndak á wum vunam ma dabid’a d’i. Agu ma a zim ki máma 
mi nga ata yi máma gak ini. 

9Wani vama ding mi nga kur zanduk máma d’i; nahina d’a bebed’e d’a tchet ta 
mbà d’a Moise mi tchugut kur ad’u ahina d’a Horep-pa ata yima Ma didina mi djin 
vunam ki Israel-lâ bugol la mi buzuguzï woi kur Ezipte-d’ina hol. 

10Ata yima suma ngat buzuna a buzuk kei ata yima a tinim iram vamina, d’ugula ti 
oî hur gong nga kud’ora hi Ma didinid’a. 

11Suma ngat buzuna a fe nga lovota á tchol kua á le sun mazid’a abo d’ugula d’i, 
kayam subura hi Ma didinid’a ti oî gong mamba. 

12Ata yi máma Salomon mi dala: Ma didina, ang min kak ata yima nduvunda, 

13wani an mining gong nga ngol la kud’ora; ni yima ang mba kak kur gak didina! 

Zla d’a de d’a yam gong nga kud’orid’a 
(Gol 2 Sun hAm 6:3-11) 

14Israel-lâ pet suma a nga toka ata yi mámina a tchol akulo. Amulâ Salomon mi 
mbut iram irazi mi b’e vunam kaziya. 

15Bugola, mi dala: An le mersi mi Ma didina Alona hi Israel-lîna, mi ndak wa ini 
vun zla d’a mi dat mabun David-ta kad’eng mamba ala: 

16Dedei d’a an buzugï Israel-lâ sum mana woi yam ambas sa Ezipte-d’a, an man 
nga azì ma ngol tu aduk andjafâ hi Israel-lîna á min gong nga simiyên mba mi yi 
kuad’a d’i. Wani an manang ang David á tamula yam man suma Israel-lâ. 

17Abun David mi nga hurum á min gonga mi Ma didina Alona hi Israel-lîna irat 
vad’u. 

18Wani Ma didina mi de mabun David ala: Ang nga hurung á minin gonga gagazi. 

19Wani ni ang ba, mba min gong ndata d’i. Ni gorong ma kurungâ ba, mba mi 
minin gong ndata. 

20Ma didina mi tchol yam zla d’a mam data. An vrak balum abun David, an kak 
yam zlam mba amula aduk Israel-lâ d’igi Ma didina mi de na, an min wa gonga mi 
Ma didina Alona hi Israel-lîna. 

21An min wa yina yam zanduk ma vun ma djinda hi Ma didinina mi nga kuana. Ni 
vun ma djin ma Ma didina mi djinim kabuyoi ngolo ata yima mi buzuguzï woi kur 
Ezipte-na. 

Tchenda hi Salomon-nda 
(Gol 2 Sun hAm 6:12-40) 

22Salomon mi tchol akulo avok yima ngal ahle suma ngat buzuna hi Ma didinina 
avok ablaud’a hi Israel-lîd’a pet, mi yo abom akulo á tchen Alona, 

23mi dala: Ma didina Alona hi Israel-lîna, alo ma hle tam d’igi ang na ma sä kur 
akulod’a d’oze ma ka hî yam andagad’ina nga d’i. Ang nga ngom vun mang ma 

djinda, ang mba le o d’a bei dabid’a kazungeî mang suma a nga tit avorong ki hur 
ma tunina. 

24Ang ngom zla mang nga ang dat mazong mangâ abun David-ta ki vama ang dum 
ki vunangâ, ang ndagam wa vunam ini kad’eng manga. 

25Ki tchetchemba, Ma didina Alona hi Israel-lîna, ang ngom zla d’a ang dat mabun 
David-ta ala: Le andjavang nga mi ngom tam ped’et yam tit mamba, le nga mi tit 
avoron na ni, adigazi a mba ba bei fe sama kak yam zlam mba amula aduk Israel-
lâ teteuna d’uo d’a. 

26Wani ki tchetchemba, Alona hi Israel-lîna, ar ang ndak vun vun ma hle ma ang 
hlum mazong mangâ abun David-na! 

27Gagazi, na ni ang Alona ndak á kak yam andagad’a ka hî zu? Akulod’a ki ngolot 
pet pî, ti ndak nga kang nguo d’ou d’a d’igi gong nga an minit ngiyeû wanda ba 
mba d’i ndagang zu? 

28Wani Ma didina Alo mana, ang mbud’ï irang kanu, ang hum tchen man nda an 
azong mangâ nga ni tchenenga, ang hum yi d’a an nga ni yang inid’a mi. 

29Ang mal irang ngei ang gol gong ndata ki djivid’a andjege ki faleya. Ni yima ang 
de kam ala: Ni yima an mba ni kak kuana na. Ang hum tchen nda an azong mangâ 
nga ni tcheneng ata yi mámid’a. 

30Ang hum yi d’a an azong mangâ nga ni yanga; yi d’a mang suma Israel-lâ a nga 
yang ini ata yi mámid’a, ang humumi mi. Ma didin ma sä akulona, ata yima ang 
nga kaka kuana, ang humumiya, ang vat hurung ngei kami mi. 

31Le sana mi tchuk zlad’a yam ndrama ala mi le tchod’a, le a tinim gunda yam 
tcho ndata, le mi mbeï á gun tam ata yi mang ma ngal ahle suma ngat buzuna kur 
gong nga wanda ni, 

32ang Ma didin ma sä akulona, ang huma, ang ka sariyad’a yam sama tchona yam 
tcho mam mba mi lata, ang ar sama d’ingêrâ mi wala mam mi sama bei zlad’a 
kam ba na mi. 

33Le Israel-lâ a tchila yam zla manga, mazi suma djangûna a kus kazi ba, le azi 
mba tcheneng ala ang vat hurung ngei kaziya, a gilengû, le a tcheneng tchen nda 
hud’a kur gong nga wanda mi ni, 

34ang Ma didin ma sä akulona, ang humuziya, ang vat hurung ngei yam tcho 
mazid’a, ang hulongôzi andaga d’a ang hat mabuyozi ngolod’a mi. 

35Fata Israel-lâ a tchila wa yam zla manga, le ang nga salona kazi d’uo, le azi mbut 
irazi yam yima wana, a tchenengû, a gilengû, a ge yazi kä ad’ungû, a ar tcho 
mazid’a woi yam ngop pa ang ngobozid’a ni, 

36ang Ma didin ma sä akulona, ang huma, ang vat hurung ngei yam tcho mazid’a, 
kayam azi nazungeî mangâ, ni sum mangâ mi. Kal pet, ang had’azi ni lovot ta tit ta 
djivid’a. Bugola, ang salona yam andaga mang nga ang hazizi djonid’a mi. 

37Fata baktarad’a ti nde yam andaga ndatid’a, d’oze tugud’ei d’a tcho d’a tchi 
matna ti nde, d’oze ahlena a nga so abo huwaka akulo kaseziya, d’oze teb’rezena 
ki djera a mba adesâ adesâ, d’oze suma djangûna a nga djop vun Israel-lâ, a nga 
lazazi gak kur aziyazi ma ad’eng ma ngunguna, d’oze le b’lak ka lara ti mba, d’oze 
tugud’ei d’a lara pî, 

38le sama lara d’oze Israel-lâ pet, nge nge pî, mi we tugud’ei d’a tcho d’a mba 
kamba ba, mi yo abom akulo, mi tcheneng tchen nda hud’a kur gong nga wanda 
ni, 

39ang Ma didin ma sä akulona, ata yima ang nga kaka kuana, ang huma, ang vat 
hurung ngei kaziya, ang le ki nge nge pî yam sun mam mba mi lata, kayam ang 
wum hurumu, kayam ang tu ni ma we hur suma petna mi. 

40Hina wani, azi mba lang mandarang kur burâ pet ata yima lara ge ma azi nga 
kaka ki irazi yam ambas sa ang hat mabuyomi ngolod’ina. 

41Wani le angei ma nga nandjaf mang suma Israel-lâ d’uo na, mi tcholï yam ambas 
sa deid’a yam simiyêngû, 

42kayam mi wala simiyêng ni Ma kal teglesâ, abongî ma ad’engâ, bigang nga zid’a 
akulo kang zi mi, le mi tcheneng kur gong nga wanda ni, 

43ang Ma didin ma sä akulona, ata yima ang nga kaka kuana, ang huma, ang 
hangei máma vama mi tcheneng kama. Hina wani, suma yam andagad’ina pet azi 
mba wangû, a mba hat á lang mandarang d’igi mang suma Israel-lâ a nga lang 
mandarang na mi. Ar azi wala azi tchenengî kur gong nga an minit wanda. 

44Fata Israel-lâ a buzuk á i dur ayîna ki mazi suma djangûna yam vun ma he ma 
ang hazizinid’a, le azi mbut irazi yam azì ma ngol ma ang manam an mining 
gonga kuana á tcheneng ang Ma didina ni, 

45ang humuzï akulo, ang hum tchen mazi d’a hud’a, ang le ki sed’ezi ata lovot ta 
d’ingêra mi. 

46Fata Israel-lâ a le wa tchod’a avorong kayambala sama bei le tchod’a mi nga 
d’uo d’a ni, le ang hurung zal kaziya, ang hazi abo mazi suma djangûna a yozi 
magomba kur andaga mazi d’a deid’a, d’oze kur andaga mazi d’a god’a, 

47le azi djib’er wa kuruzi yam andaga d’a a izi magomba kuad’a, le a tcheneng wa 
ala: Ami tchilami yam zla manga, ami lami tchod’a, ami lami ni sun nda ata yat 
tuo d’a, 

48le azi hulongî geveng ki hur ma tuna ki muzugazi tu kur andaga d’a a izi 
magomba kura ala ang vat hurung ngei kaziya, le azi mbut irazi yam andaga d’a 
ang hat mabuyozi ngolo kazì ma ngol ma ang manam ma an mining gonga kuana 
á tchenengû ni, 

49ang ma sä kaka akulo ata yima ang nga kaka kuana, ang hum tchen mazi d’a 
hud’a, ang le ki sed’ezi ata lovot ta d’ingêra, 

50ang vat hurung ngei kazi yam tcho d’a azi langzid’a ki tchila mazid’a, ang ar 
mazi suma djangûna a wazi hohowoziya. 

51Kayam azi ni sum mangâ, azi ni mangâ adjeu dei kid’a ang buzuguzï woi kur 
ambas sa Ezipte-d’id’a; nambas sa ang yozï woi kur d’igi ang yozi naduk aku d’a 
bibiliud’a na d’a. 

52Salad’a Ma didina, ang mal irang ngeyo, ang hum tchen manda ki tchenda hi 
sum mangîd’a a nga tcheneng ini ata yima lara ge ma ami nga tchenengâ. 

53Ni ang ba, manami aduk suma á mbud’umi sum mangâ d’igi ang de woi mazong 
mangâ Moise na ata yima ang buzugï abuyomi ngolo woi kur ambas sa Ezipte-
d’ina! 

Salomon mi tchen Alona ala mi b’e vunam yam suma 

54Kid’a Salomon nga mi tchen Ma didina ki hud’id’a, mi ni grifa kä avok yima ngal 
ahle suma ngat buzuna, abomî yod’a akulo hur alona. Kid’a vunam dap 
tchendid’a, mi hulong tchol akulo. 

55Mi tchol akulo, mi b’e vunam yam Israel suma a nga tokina pet ki delem akulo 
ala: 

56An le mersi mi Ma didina Alona ma he yima tuk tad’a mi mam suma Israel-lâ 
d’igi mam djin vunam avok dei na na. Kayam ndata, mi nda’î vun vun ma djin ma 
djivi ma mam djinim kazong mama Moise-sâ pet. 

57Ki tchetchemba, an nga ni tchen Ma didina Alo meina mi kak ki sed’ei d’igi mi 
kak kabuyoi ngolo na, mi arei woi d’uo mi na, mi noyoî woi d’uo mi. 

58Ar mi mal lei djib’er meid’a woi á tit kur min mamba, ar mi gei yei kä ad’u vun 
ma he mama ki gat mam mba teteng nga mi hat mabuyoi ngolod’a. 

59Ar Ma didina Alo meina mi djib’er yam tchen nda an tchenemba andjege ki 
faleya, ar mi le ki an azong mama ki agi sum mama ata lovot ta d’ingêra burâ ki 
burâ mi. 

60Hina wani, suma yam andagad’ina pet a mba wala Ma didina tu nAlona; ma ding 
ma d’igi mam na na nga d’i. 

61Ar agi kagagi suma d’engzengâ avok Ma didina Alo meina, ar agi gagi yagi kä 
ad’u gat mamba ki vun mam ma hed’a d’igi agi nga lagi ini na. 

A hahle suma ngat buzuna mi Ma didina 
(Gol 2 Sun hAm 7:4-10) 

62Amulâ Salomon ki Israel-lâ pet suma a nga ki sed’ema a hahle suma ngat 
buzuna mi Ma didina. 

63Amulâ mi ngat amuzleina buzuna ni 22.000 kaho’â 120.000 á le darigïd’a ki Ma 
didina á tin gong nga kud’ora hi Ma didinid’a irat vat mi. 

64Kur bur máma amulâ Salomon mi tin atrang nga avun gonga hi Ma didinina 
ped’eta irat vad’u, mi he he d’a hawa d’a ngala, mi he he d’a hawa d’a afuta ki he 
d’a hawa d’a mbulâ á le darigïd’a ki Ma didina ata yi máma, kayam yima ngal ahle 
suma ngat buzu ma kawei ma hleu ma avok Ma didinina, mi ndak nga yam ahle 
ndazina pet ti. 

65Ata yi máma amulâ Salomon mi le vun tilâ hi Zlub’ud’ina zlapa ki Israel suma 
ablau suma mimiyâk suma a nga tokina. Azi ni suma a tcholï abo ma Hamat-na ki 
suma a tcholï avun toliyon nda Ezipte-d’ina mi. A le vun til máma avok Ma didina 
burâ kid’iziya. Bugola, a le vun tilâ kua gak burâ kid’iziya d’ei. 

66Kur bur ma klavandina, amulâ mi tchuk suma avo hataziya. Azi mba, a gum 
depa, a i avo hatazi ki furîd’a. Tazi lazi djivid’a yam djivi d’a Ma didina mi lat 
kazong mama David ki mam suma Israel-lîd’a mi. 

1 Amuleina 9 

(c) ATCHOGOI D’A DABID’A 
(9–11) 

Ma didina mi nde tam mbei ir Salomon yam á mbàd’a 
(Gol 2 Sun hAm 7:11-22) 

1Kid’a amulâ Salomon dap gong nga kud’ora hi Ma didinid’a minda kaziyam ma 
amula kahlena pet suma tam lum djivid’a kazi á mindina dapa, 

2Ma didina mi nde tam mbei iram yam á mbàd’a d’igi mi nde tam mbei iram avo 
Gabawon-na. 

3Ma didina mi dum ala: An hum tchen mang nga hu d’a ang tchenenda, an tin wa 
gong nga ang minita irat vad’u, an mba ni kak kua adigagi gak didin, an mba ni tin 
iran kad’u, an mba ni vagi atan burâ ki burâ mi. 

4Wani le ang nga tit avoron ki hurung tu d’ingêr d’igi abung David na, le ang nga 
lahlena pet suma an hang vuna kazina, le ang nga ge yang kä ad’u gat man nda 
tetenga ni, 

5an mba ni kagang yam zlam mang nga amula ngingring yam Israel-lâ burâ ki 
burâ d’igi an de mabung David na ala: Ad’u andjavang ang mba ba bei fe sama 
mba mi vrak blangâng á kak yam zlamba hi Israel-lîd’a d’i gak didin. 

6Wani le ang ki sum mangâ ki grogi ngolona, le agi walagi woi ki sed’enu, le agi 
nga gagi yagi kä ad’u vun ma he mana ki gat ta an hagizid’a d’uo, le agi igi á le 
sunda malo ma dingâ teteng, le agi grivigi kä avorom á kud’uromu ni, 

7an mba ni digigi agi Israel-lâ woi kur ambas sa an hagizid’a, an mba ni ge gong 
nga an tinit irat vat á kud’uron kuad’a woi dei ki sed’en mi. Ata yi máma Israel-lâ 
a mba mbut ni vama sanda ki vama lasa aduk suma pet mi. 

8Fata suma a kal gen gong nga ngol la ndandal ndatid’a, a mba le atchap, a mba le 
mandarâ, a mba djop tazi ala: Ni kayam me ba, Ma didina mi le zla ndata kambas 
ndata ki gong nga kud’or ndata na ge? 

9Azi mba hulong dazi ala: Ni kayamba Israel-lâ a ar Ma didina Alo mazi ma mi 
buzugï abuyozi ngolo woi kur andaga d’a Ezipte-d’ina woi d’a. Ni kayamba azi i 
bugol alo ma dingâ teteng á lum sunda, á grif kä avorom á kud’uromba. Ni kayam 
ndata ba, Ma didina mi mbazi ndak ndata kazi wana! 

Sun nda tetenga hi Salomon-nda 
(Gol 2 Sun hAm 8:1-18) 

10Kur dabid’a hi bizad’a dok mbàd’a, Salomon mi dap gongîyo suma mbà ndazina, 
nala, gong nga kud’ora hi Ma didinid’a ki gonga hamulîd’a minda. 

11Hiram amul ma Tir-râ mi hum agu sedrena kagu siprena ki lora ndak ata min 
mamba. Kayam ndata, Salomon mi he Hiram azì ma nglona dok mbà kur ambas 
sa Galile-d’a. 

12Hiram mi tcholï kur azì ma ngol ma Tir-râ á gol azì ma Salomon mi humzina, 
wani tam lum nga djivid’a kam mbi. 

13Mi de mi Salomon ala: Wiyena, wana nazì ma ang handjina zu? Ni kayam ndata 
ba, gak ini a nga yi azì máma ala ambas sa Kabul-la. 

14Hiram mi he Salomon lora tonna hindi ki nusa adjewe. 

15Ni hina ba, Salomon mi tin sun nda ad’enga yam suma a min gong nga kud’ora 
hi Ma didinid’a ki gong mam mba amula ki yima a yum ala Milo-na ki gulumuna 
hi Jerusalem-ma ki Hasor ki Megido ki Gezer mi. 

16Kid’a Salomon mi ve Faron amul ma Ezipte-na gorombid’a, Faron mi i mi hlazì 
ma Gezer-râ, mi ngalam mbei kakud’a, mi tchi suma Kanan suma kurâ woyo, mi 
hum mi goromba he d’a hawad’a. 

17Kayam ndata, Salomon mi min Gezer min nda dinga kazì ma Bet-Horon ma kä 
ata yima ligitimina. 

18Mi min Bälat ki Tamar azì ma hur fulâ handaga ndatina, 

19mi min azì ma lara ge pet ma a ngom ahle mama kuana kazì ma nglo ma a tchuk 
pus mam ma dur ayîna kuana kazì ma nglona hi suma djang akulumeinina mi. Mi 
min ahlena pet suma mi ngazi kurum á minda avo Jerusalem-ma kavo Liban-na, 
kur ambas sa mam te kata pet mi. Sun nda ad’enga Salomon mi lata: 

20Suma Amor-râ ki suma Het-na ki suma Peris-sâ ki suma Hef-fâ ki suma Jebus-sâ 
pet suma a ar suma a nga nandjafâ hi Israel-lâ d’uo na, 

21ki grozi suma a ar blogozi kur ambasa suma Israel-lâ a ndak á tchazi woi pet 
tuo na, Salomon mi tinizi á le sun nda magomba; a nga kur gak ini. 



605 

 

 
Bible azumeina 

© 1999, Alliance Biblique du Tchad 

 

 

 

22Wani Salomon mi tin nga sama Israel kur sun nda magomba d’i, kayam azi ni 
suma dur ayîna, a nazungeî suma sunda, a ni suma avok sumina, a ni suma a te 
yam pus ma dur ayînina, a ni suma djang akulumeina mi. 

23Suma nglo suma Salomon mi tinizi yam sun mambina, a ni kikisa vahl yam dok 
vahl, mi tinizi ná gol sun nda lara ge pet ta suma ablaud’a a nga lata. 

24Faron goromba ti tcholï kur Azì ma ngolâ hi David-na, ti i kur azì ma amul ma 
Salomon mi minittchina. Ata yi máma Salomon mi min yima a yum ala Milo-na. 

25Kur bizad’a tu Salomon nga mi hahle suma ngat buzu suma zlap darigïd’a yam 
yima ngal ahle suma ngat buzu ma mam minim mi Ma didinina yam hindi, nga mi 
ngal dubang ma his djivid’ina yam yima ngal dubang ma his djivid’a ma nga avok 
Ma didinina mi. Ni hina ba, mi dap ki suna gong nga kud’ora. 

26Amulâ Salomon mi min batod’a ablaud’a kur azì ma Esiyon-Geber ma go ki Elat 
avun alum ma ngol ma Tchereuna kur ambas sa Edom-mbina. 

27Hiram mi sun mam suma a we alum ma ngolâ ki suna batod’ina á ndjun suma hi 
Salomon-na. 

28Azi i ki suma hi Salomon-na avo Ofir, a yoï lora kal tonna dogo yam mbà 
mamulâ Salomon. 

1 Amuleina 10 

Amul la Seba-d’a ti mba á gol Salomon 
(Gol 2 Sun hAm 9.1-12) 

1Amul la Seba-d’a ti hum zla Salomon, ti mba á kugum ki ne mamba, ti djobom 
yam zla d’a mudurid’a. 

2Ti mba Jerusalem kazungeî matna ablaud’a ki djambala ad’ud’u, ti yoï mbul ma 
his ma afufuîna ki lora anek ngola kahina d’a guzut kal teglesa teteng. Ti mba gen 
Salomon, ti djobom yam zla d’a ndat minit kuruta pet. 

3Salomon mi hulongôt humba yam zla d’a ndat ti djobom kata pet; zla d’a bei 
mam hulongôt humba kata nga d’i. 

4Ata yi máma amul la Seba-d’a ti we ned’a hi Salomon-nda pet kaziyam ma amul 
ma mi minima 

5ki te ma azi nga yomï yam tabulîna ki kaka hi mam suma sundinid’a ki baruna hi 
suma a nga hum ahle suma tena kahle suma tched’ina kahle suma ngat buzu 
suma azi nga hazi mi Ma didina kur gong mam mba kud’orina mi. 

6Ti ngo vunat tei hâ á gola, ti de mamulâ ala: Zla d’a an humud’ï yam ambas 
manda kang yam kak manga ki ne mangid’a ni gagazi! 

7Kid’a bei an mba ni we ki iran tua d’a, an he nga gagazid’a yam zla d’a azi data 
d’i. Doli na ni azi dan ndak nga yam abo tu d’uo ko! Wani ne manga ki djivi manga 
kal ahlena pet suma azi dandjina. 

8Suma avo hatangâ kazungeî mangâ a le furîd’a kayam azi nga tchola avorong 
burâ ki burâ á hum zla ne manga. 

9Ei gilei Ma didina Alo mang ma mi manang mi tining yam zlam mba amula á 
tamula yam Israel-lîna. Ma didina nga mi le kazi teteu. Kayam ndata, mi tining 
amula á ka sariya d’a d’ingêr ra memeta kaziya. 

10Bugola, amul la Seba-d’a ti hamulâ Salomon lora go ki tonna hindi ki nusa ki 
mbul ma his ma afufuîna ngola kahina d’a guzut kal teglesa teteng mi. Kur bur 
máma dei gak ini, sa nga bei mi mba ki mbul ma his ma afufuî ma hina na yam 
ambas sa Israel-la ba. 

11Batod’a hamulâ Hiram-mba ti i avo Ofir, ti yoï lora kagu sandalâ ngola kahina 
d’a guzut kal teglesa teteng ngola mi. 

12Amulâ Salomon mi min agu sandalâ apei yima a djak kakulo yam gong nga 
kud’ora hi Ma didinid’ina, yam gong mam mba amula mi, mi gan ading ma 
gureina kading ma nglona mi suma hle sawala mi. Kur bur máma dei gak ini sa 
nga bei mi we sa mi mba kagu sandalâ avo Israel hina ba. 

13Wani amulâ Salomon mi hamul la Seba-d’a ahlena pet suma ndat ti minizina 
kahlena pet suma ndat ti djobom kazina. Mi hat he d’a hawad’a kal ngola ki hur 
ma djivina ndak yam amul mamba. Bugola, ti hulong yam ambas mata kazungeî 
matna. 

Zla d’a a dat yam ndjondjoîd’a hi Salomon-ndid’a 
(Gol 2 Sun hAm 1:14-17; 9:13-28) 

14Lor ra a nga mbat mi Salomon avo Jerusalem kur biza d’a tud’id’a ni tonna dok 
mbà, 

15zlapa ki lor ra ding nga a vat abo suma titid’a, abo suma mbut abozina ki d’a a 
nga vat abo amulei suma Arabi-nid’a ki d’a suma te yamba kur ambasa teteng a 
nga humzid’a mi. 

16Amulâ Salomon mi yor mboriyo suma nglo suma lora kikis mbà. D’a tud’a 
aneget ti hle ni kilona hi lorina karagaya karagaya. 

17D’a gureid’a kikis hindi d’a tud’a aneget ti hle ni kilona hi lorina tu ki nus nus. 
Salomon mi tchuguzi kur gong nga a yat ala Gonga hagu d’a Liban-nda d’a. 

18Amulâ mi min zlam mba ngola ki sï ahlo’â, mi gulud’ut ni ki lor ra bei zozota ba 
d’a. 

19Zlam ndata yima a djak kakulo katna asem ma tinda ni karagaya. Yat ta 
akulod’a ni dalalâ abo tat tu, yima a tin abong kama mi nga abo hî, mi nga abo hî, 
azlona mbà mi nga tchola abo hî tu, abo hî tu mi. 

20Azlona dogo yam mbà mi nga tchola ata yima a djak kakulo katna, karagaya abo 
hî, karagaya abo hî mi. Andjaf zlam mba hina d’a, ti nga kur leu d’a ding ngi. 



607 

 

 
Bible azumeina 

© 1999, Alliance Biblique du Tchad 

 

 

 

21Kopma hamulâ Salomon-na pet a lumî ki lora, ahle suma sun suma kur gong 
nga a yat ala Gonga hagu d’a Liban-nda d’a pet a lazi ni ki lor ra bei zozota ba d’a 
mi. A le nga va ki kawei ma hap pi. Kur atchogoid’a hi Salomon-nda a gol kawei 
ma hapma ni va d’i. 

22Amulâ mi nga ki batod’a ablaud’a kur alum ma ngolâ d’a nga d’i i Tarsis-sa 
zlapa ki d’a hamulâ Hiram-mba. Kur bizad’a hindi bato ndata nga d’i mba ki lora 
ki kawei ma hapma ki sï ahlo’â ki virâ kalei pawona mi. 

23Amulâ Salomon mi kal amulei suma ding suma yam ambas sa dingina pet ki 
ndjondjoîd’a ki ned’a mi. 

24Suma yam andagad’ina pet a nga mba á djop zlad’a mi Salomon yam ne d’a 
Alona mi humzid’a. 

25Sama lara pî adigazi nga mi mbam ki he d’a hawad’a, nala, ahle suma a lazi ki 
kawei ma hapmina, ahle suma a lazi ki lorina, baruna, ahle suma dur ayîna, mbul 
ma his ma afufuîna, akulumeina ki koro ma akulumei akulumeina mi. A nga le 
hina bizad’a ki bizad’a. 

26Salomon mi tok pus ma dur ayîna ki suma djang akulumeina. Mi nga ki pus ma 
dur ayîna 1400 ki suma djang akulumeina 12.000, mi ar suma dingâ kä gevem avo 
Jerusalem, mi i suma dingâ kur azì ma nglo ma a tchuguzi kuana. 

27Amulâ mi mbut kawei ma hapma ablaud’a avo Jerusalem ni d’igi gireina na, agu 
sedrena ablaud’a ni d’igi diyaga d’a deî yam andaga d’a kä ata yima ligitimid’a na 
mi. 

28Salomon mi feï akulumei mama ni Ezipte ki Silisi . Mam suma mbut abozina a i 
nadesâ adesâ, a guzuzï nadesâ adesâ ki gus sa a ngata mi. 

29Suma mbut abozi ndazina a guzï pus ma dur ayîna ki bege d’a hapa kikisa 
karagaya, akulum ma tuna a guzumî ki bege d’a hapa kis kam dok vahl. Sum 
ndazina a hulong a gus suma dingâ woi abo amulei suma Het-na kamulei suma 
Siri-na mi. 

1 Amuleina 11 

Salomon mi nga d’engzeng avok Ma didina d’i 

1Salomon mi vamul ma Ezipte-na goromba, mi vik andjaf suma dingâ grozina 
ablaud’a; mi vik arop suma Mowap-ma, suma Amon-na, suma Edom-ma, suma 
Sidon-na ki suma Het-na mi. 

2Wani Ma didina mi de avok dei mi Israel-lâ yam andjaf suma dingâ ala: Agi 
zlabagi tagi kandjaf sum ndazina d’i, ar azi zlap tazi ki agi d’uo mi, kayam azi mba 
tanagi á kud’or alo mazina teteng. Wani Salomon mi zlap ki sed’ezi yam e’eûd’a hi 
hliu tad’id’a. 

3Mi vik amuleina grozina kikis kid’iziya, mi vik arop suma gureina kikis hindi mi; 
narop sum ndazina ba, a b’lagam djib’er mamba. 

https://es.bibles.org/mpg-AB/1Kgs/11#1Kgs.10.22!f.1
https://es.bibles.org/mpg-AB/1Kgs/11#1Kgs.10.28!f.1

4Wani kid’a Salomon mi mbut mamarid’a, amiyôma a tanam á kud’or alo ma 
dingâ teteng, kayam mi le nga yam Ma didina Alo mama ki hurum pet d’igi abum 
David na d’i. 

5Mi kud’or Astarte alod’a hi suma Sidon-nid’a ki Milkom alo ma ndjendjed’a hi 
suma Amon-nina mi. 

6Wani mi lahle suma Ma didina tam nga d’i lum djivid’a kazi d’uo na, kayam mi ge 
nga yam kä avorom memet d’igi abum David na d’i. 

7Kur atchogoi ndata Salomon mi min yina tu, mi tinim iram vam yam ahinad’a 
abo ma ir Jerusalem-ma. Mi min yima ngal ahle suma ngat buzuna mi Kemos alo 
ma ndjendjed’a hi suma Mowap-mina yam yima nding máma, mi min 
yam Molok alo ma ndjendjed’a hi suma Amon-nina tu mi. 

8Mi le hina yam amiyôm suma dingâ pet, kayam azi hahle suma ngat buzuna ki 
dubang ma his djivid’ina d’oze aho’â malo mazina kua. 

9Ata yi máma Ma didina hurum zal yam Salomon, kayam mi wal lei ki mam Alona 
hi Israel-lâ ma nde tam mbei iram yam mbàna. 

10Kayam mi hum vuna ala mi i kud’or alo ma ding ngi, wani Salomon mi ge nga 
yam kä avorom mbi. 

11Ma didina mi de mi Salomon ala: Kayamba ang le hina, ang ge nga yang kä ad’u 
vun ma djin ma ei djinizi aduk teina d’oze ad’u vun ma he ma an hangzina d’uo 
d’a, an nga ni prut leud’a woi abongû, an mba ni hat mazong mang ma dingâ tu. 

12Wani kayam abung David, an nga ni prud’ut abong kid’a ang nga ki irang tua d’a 
d’i, an mba ni prud’ut nabo gorongâ. 

13An mba ni prud’ut tei abom pet ti, wani an mba ni aram andjafâ tu, kayam 
azong mana David, kayam Jerusalem azì ma an manama mi. 

Suma djangûna hi Salomon-na 

14Ma didina mi tchol ki sama dingâ tu mi kak djangûna ki Salomon; ni ma Edom 
ma a yum ala Hadat, mi nad’u andjaf mamul ma Edom-ma mi. 

15Kur biza d’a David mi dur ayîna ki suma Edom-mid’a, ma ngolâ hi azigar mama 
Jowap mi i kadesâ hi azigarîna á tos azigar suma Israel suma a tchazi kur ayî ma 
durîna. Ata yi máma mi tchi gro andjof suma Edom-ma woi pepet. 

16Kayam Jowap kades mama a kak sä Edom tilâ karagaya gak a dap andjofâ 
tchid’a woi pet. 

17Ata yi máma Hadat ni gogor ma gorâ tua, mi ring kazungeîna habum suma 
Edom suma hiuna á i avo Ezipte. 

18A tchol avo Madiyan, a i hur ful ma Paran-na. Ata yi máma a yo suma hiuna 
ad’uziya, a i ki sed’ezi avo Ezipte gen amulâ Faron. Faron mi he Hadat azina 
kandagad’a, mi hlum vunam á hum tena mi. 

19Mi le Hadat djivid’a heî, mi hum amam mba amula Tapenes wiyeta atchad’a. 

20Tapenes wiyeta ti vut gorâ mi Hadat, mi yum ala Genubat. Tapenes ti wulumî 
avo hi Faron; Genubat mi wulî zlapa kamulâ Faron groma tazid’a. 

21Kid’a Hadat mi nga avo Ezipte tua d’a, mi hum ala: David mi mit mi i wa azulei 
kä ad’u abuyom ngolo, mam ma ngol ma dur ayîna Jowap mi mit wa mi d’a. Hadat 
mi de mi Faron ala: Ang aran an hulong yam ambas manda. 

22Faron mi djobom ala: Ni me kid’agang hatan ka hî ba, ang hulong yam ambas 
manga ge? Mi hulong dum ala: Va kid’agan nga d’i, wani le ni nana pî, ang aranu. 

23Alona mi tchol ki sama dingâ; mi kak djangûna ki Salomon. A yum ala Rezon ni 
Eliyada goroma; ni sama ring ngei avo hi salama Hadadezer amul ma Soba-na 
goromina. 

24Kid’a David mi tchi azigarâ hi salama Hadadezer-râ woid’a, Rezon mi tok suma 
adesâ ad’umu, mi mbut ma ngol mazina, a i Damas, a kak sä kua. Mi mbut amulâ 
avo Damas. 

25Kid’a Salomon nga mi tamula tua d’a, Rezon mi kak djangûna ki Israel-lâ. Tcho 
d’a mi lata ni d’igi d’a hi Hadat-ta na mi, mi noî Israel-lâ woyo, mi tamula yam 
suma Siri-na mi. 

Jerobowam mi tchol huneîd’a kamulâ 

26-27Ata yi máma Jerobowam azongâ hi Salomon-na mi tchol huneîd’a ki sed’emu. 
Jerobowam ad’u andjavam ba wana: Mi ni Nebat ma Efraim ma kur azì ma 
Sereda-nina goroma. Asumî modonod’a, a yat ala Seruwa. Wana nad’u zla d’a 
mam tchol huneîd’a kata: Kur atchogoi d’a Salomon mi min yima a yum ala Milo-
na ki ir gulumun ma b’lak kei ma ngui Azì ma ngolâ habum David-nina, 

28ata yi máma Jerobowam ni gor azong ma ad’engâ. Salomon mi golom nga mi le 
sun mamba djivid’a, mi tinim avok suma sunda yam andjafâ hi Efraim-ma 
kandjafâ hi Manase-na mi. 

29Bur tu Jerobowam mi nde woi kur Jerusalem, mi ngaf ki ma djok vun Alona 
Ahiya ma Silo-na glovod’o; azi ni vazi mbà abageya. Ahiya mi nga ki baru d’a ngol 
la awilid’a kelemu, 

30mi yot mi hawât tei aduk dogo yam mbà, 

31mi de mi Jerobowam ala: Ang yo d’a dogod’a! Wana ni zla d’a Ma didina Alona 
hi Israel-lâ mi data, mi dala: An nga ni prut leud’a woi abo Salomon, an nga ni 
hang andjafâ dogo. 

32An mba ni aram andjafâ tu, kayam azong mana David, kayam Jerusalem azì ma 
ngol ma an manam aduk andjafâ hi Israel-lâ petna mi. 

33An nga ni le hina kayam me Israel-lâ a aran ndeyo, a i kud’orAstarte alod’a hi 
suma Sidon-nid’a, Kemos alona hi suma Mowap-mina ki Milkom alona hi suma 

Amon-nina. Azi tit nga yam lovot ta an tagazizid’a d’i, azi tit nga yam lovot ta 
d’ingêra avoron ndi, azi ge nga yazi kä ad’u gata ki vun ma he ma teteng ma an 
hazizina d’igi Salomon abum David na d’uo mi. 

34Wani an nga ni prut leud’a woi abo Salomon pet ti, an mba ni tcholom ngingring 
á te leud’a kur atchogoi mamba, kayam azong mana David ma an manam ma mi 
ge yam kä ad’u vun ma he mana ki gat mandina. 

35Wani an mba ni prut leud’a abo Salomon goroma, ni hangzi mi ang Jerobowam, 
nala, andjafâ dogo. 

36Wani an mba ni ar andjafâ mi goroma tu, kayam zla azong mana David ad’u 
andjavam mi tamula avoron teteu avo Jerusalem kur azì ma an manam á kak 
adigazi kuana. 

37Wani ang Jerobowam, an nga ni hang leud’a d’igi ang tang min na; ang mba te 
yam andjafâ hi Israel-lâ ma dogona. 

38Le ang hum ahlena pet suma an nga ni dangzina, le ang tit yam lovot ta an nga 
ni tagangzid’a, le ang nga tit d’ingêr avoronu, le ang ge yang kä ad’u gat manda ki 
vun ma he ma an nga ni hangzina d’igi azong mana David na ni, an mba ni kak ki 
sed’engû, an mba ni he lovota mandjavang á tamula burâ ki burâ d’igi suma hi 
David-na na, an mba ni hang andjafâ hi Israel-lâ ma dogona mi. 

39An mba ni hulong andjafâ hi David-na yam kä hina, wani nga ni hina gak didin 
ndi. 

40Salomon mi hal Jerobowam á tchid’a, wani mi ring Ezipte gen Sisak amul ma 
Ezipte-na, mi kak sä kua gak matna hi Salomon-na. 

Matna hi Salomon-na 
(Gol 2 Sun hAm 9.29-31) 

41Sunda hi Salomon nda ara kahle suma mi lazina pet ki ne mamba a b’irizi nga 
kä kur Mbaktumba hi Salomon nda sunda. 

42Salomon mi tamula avo Jerusalem yam Israel-lâ pet ni bizad’a dok fid’i. 

43Salomon mi mit mi i azulei kä ad’u abuyom ngolo. A tozom kur Azì ma ngolâ 
habum David-na. Goroma Robowam mi vrak tamula blangâmu. 

1 Amuleina 12 

LEU D’A WAL MBÀD’A 
(a) ANDJAF SUMA DOGONA MI TCHOL HUNEÎD’A 

(12.1–14.20) 

Toka avo Sikem-mba 
(Gol 2 Sun hAm 10.1-15) 

1Robowam mi i Sikem kayam Israel-lâ pet a tok sä kua á tinim amula. 

2Ata yi máma Jerobowam Nebat goroma, mi sä ni Ezipte tua, kayam mi ring ngei 
adjeu abo amulâ Salomon á sut tamu. Kid’a mi hum ala suma a tok nga Sikem-mu 
d’a, mam mi sä ni kaka Ezipte tua. 

3A ge sunda a yumïya. Jerobowam ki Israel-lâ pet a i de mi Robowam ala: 

4Abung mi tinimi sun nda aneka kami d’igi magumeina na. Wani ki tchetchemba, 
ang hlami sun nda anek ka abung mi tinimizi kami d’igi magumeina na d’a woyo. 
Hina wani, ami mba lang sunda. 

5Robowam mi dazi ala: Agi aran an djib’er tua, agi i lagï burâ hindi, agi mbeyegï 
fan tua. Azi i mi. 

6Robowam mi djop suma nglo suma a kak kabum Salomon kid’a mi nga ki iram 
tua d’ina ala: Agi dandiya! An i ni de mi sum ndazina nana ge? 

7Suma nglo ndazina a hulong dum ala: Ini le ang min mbut ma sunda hi sum 
ndazina, le ang hazi vama azi minima, le ang hulongôzi zla d’a ded’a ki deleng nga 
djivid’a ni, azi mba arî azungeî mangâ ki irazi fafat. 

8Wani amulâ mi ar d’al ma suma nglona a dumzina woi ta, mi i djop nazungeî 
suma a nga kaka gevem suma mam wul ki sed’ezina. 

9Mi dazi ala: Sum ndazina a dan ala an hlazi sun nda anek ka abun mi tinizizi kazi 
d’igi magumeina na d’a woyo ni, agi dandiya! An i ni de mi sum ndazina nana ge? 

10Azungeî suma a wul ki sed’em tuna a dum ala: Suma a dang ala: Abung mi 
tinimi sun nda aneka kami d’igi magumeina na, wani ang hlamizi woi kamiya na. 
Wani ang i dazi woi ala: Tchitchi d’a abon nda gora kal abun bigamu! 

11Abun mi tinigi sun nda aneka kagi d’igi magumeina na, wani an mba ni tinigi 
sun nda aneka kagi kala! Abun mi togi ni ki blafâ, wani an mba ni togi ni ki blaf 
ma sinam mbàna! 

12Kur bur ma hindina Jerobowam mi mba zlapa ki suma pet d’igi mam dazi na. 

13Amulâ Robowam mi ar d’al ma suma nglona a dumzina woyo, mi hulongôzi ni 
zla d’a de d’a ad’enga. 

14Mi ve ni d’alâ hazungeînina, mi de mi sum ndazina ala: Abun mi tinigi sun nda 
aneka kagi d’igi magumeina na, wani an mba ni tinigi sun nda aneka kagi kala! 
Abun mi togi ni ki blafâ, wani an mba ni togi ni ki blaf ma sinam mbàna! 

15Hina amulâ mi hum nga zlad’a hi sum ndazinid’a d’i. Ma didina mi le hina ná 
ndak vun zla d’a mi dat mi Jerobowam Nebat goroma avun ma djogom vunama 
Ahiya ma Silo-nid’a. 

Wal la amula wal leid’a 
(Gol 2 Sun hAm 10.16–11.4) 

16Ata yima Israel-lâ pet a wala amulâ mi min nga zla mazid’a d’uo na, a dum ala: 
Va mi ndolomi nga ki David ti. Ami nga tami djona ki Jesse gorom mbi! Agi Israel-
lâ, ar nge nge pî mi hulong avo kur zlub’u mamba! A dum kua ala: Ki 

tchetchemba, ang David goroma, ang tamul manga! Ni hina ba, Israel-lâ a i avo 
hataziya. 

17Wani Robowam mi tamula ni yam Israel suma a nga kaka kur azì ma nglo ma 
Juda-nina hol. 

18Ata yi máma mi sun Adoram ma ngol ma avok suma a nga le sun nda 
magombina. Mi i ata Israel-lâ, wani azi durum kahinad’a, a tchum mbeyo. Ata yi 
máma Robowam mi ful kur pus mama hakulumeinina, mi ring Jerusalem. 

19Ni kayam ndata ba, Israel-lâ a noî suma hi David-na ala a tamula kazi d’uo gak 
ini ni na. 

20Ata yima Israel-lâ a hum ala Jerobowam mi hulongî wa na, a yi tazi kur tok 
mazid’a, a yumï adigaziya, a tinim amula yam Israel-lâ. Nandjafâ hi Juda-na hol 
ba, mi ar zlapa kandjafâ hi David-na. 

21Wani Robowam mi mba avo Jerusalem, mi tok suma hi Juda-na ki suma hi 
Benjamin suma a we durîna 180.000 á i dur Israel suma abo ma norâ á hulongôzï 
ad’um mam Robowam Salomon goroma. 

22Wani Alona mi de mi ma djogom vunama Semaya ala: 

23Ang i de mi Robowam Salomon goroma amul ma Juda-na ki suma Juda-na pet ki 
suma Benjamin-na mi ala: 

24Wana ni zla d’a Ma didina mi data: Agi i durugi ayîna ki Israel sumala ni 
b’oziyogina na na d’i. Ar nge nge pî adigagi mi hulong avo hatamu, kayam ahle 
suma a le ndazina a tcholï natanu. Ata yima azi hum zlad’a hi Ma didinid’ina, a ge 
yazi kä ad’u zla ndata, a hulong avo hatazi d’igi Ma didina mi de na. 

Jerobowam mi ar Ma didina woyo 

25Jerobowam mi min azina avo Sikem yam ahina d’a Efraim-mba á kak kua. 
Bugola, mi ar Sikem, mi i min azina avo Penuwel. 

26Jerobowam mi de kurum ala: Ki tchetchemba, suma kur leu mandina a mba 
hulong kur leud’a hi David goromid’a. 

27Le azi i Jerusalem á hahle suma ngat buzuna kur gong nga kud’ora hi Ma 
didinid’a ni, huruzi mba mi tchuk ki salazi ma avo’â Robowam amul ma Juda-na, a 
mba tchanu, azi mba hulong ad’u Robowam. 

28Ata yi máma amulâ Jerobowam mi hal djib’er ra dinga, mi yor lora gro 
amuzleina mbà, mi de mi sum mama ala: I d’a agi igi Jerusalem teteud’a ndagagi 
da’. Gola! Agi Israel-lâ, alo magi ma buzugugï woi kur Ezipte-na ba wana! 

29Jerobowam mi tin ma hina avo Betel, mi tin ma hina avo Dan mi. 

30Wana ni zla d’a zut suma a le tchod’id’a. Suma ablaud’a a i ki ma mbàna gak avo 
Dan. 

31Jerobowam mi min gong nga kud’ora ata yima ndingâ, mi man suma ngat 
buzuna aduk suma a nga nandjafâ hi Levi-na d’uo na. 

Alona mi ngop suma yam kud’or ra avo Betel-la 

32Jerobowam mi le vun tilâ kur bur ma dogo yam vahlâ hi til ma klavandina d’igi 
vun til ma a lum avo Juda-na na. Mam tamba mi hahle suma ngat buzuna yam 
yima ngal ahle suma ngat buzuna. Wana ni vama a lum avo Betel-lâ, a hahle suma 
ngat buzuna mamuzlei suma a yorozina. Mi tin suma ngat buzu suma ding suma 
mam manazina ata yima nding ma mam minima. 

33Kur bur ma dogo yam vahlâ hi til ma klavandi ma mam ngam mi tinim yam 
mam tam Jerobowam-ma, mi i Betel á le vun tilâ ki Israel-lâ. Kur bur máma mam 
tamba mi i á hahle suma ngat buzuna yam yima ngal ahle suma ngat buzuna mi. 

1 Amuleina 13 

1Wani Ma didina mi he vuna mi sa mama. Kayam ndata, mi tchol yam ambas sa 
Juda-d’a, mi i avo Betel. Ata yima mi mbazina, mi fe Jerobowam nga mi ngal ahle 
suma ngat buzuna akulo yam yima ngal ahle suma ngat buzuna. 

2Mi de zlad’a hi Ma didinid’a mi yima ngal ahle suma ngat buzuna ala: Ang yima 
ngal ahle suma ngat buzuna, ang yima ngal ahle suma ngat buzuna, ang hum zla 
d’a de d’a Ma didina mi data. Mi dala: Gor mandjufâ mba mi vut aduk suma hi 
David-na, a mba yum ala Josiyas. Mam mba mi ngal suma ngat buzu suma a tinizi 
ata yima nding mámina woyo! A mba ngal asok suma kang mi! 

3Kur bur máma tamba, sana hAlona máma mi hazi vama taka, mi dala: Wana ni 
vama tak ma Ma didina mi de kama: Yima ngal ahle suma ngat buzu máma mba 
mi to kä woyo, but ma akulo kama mba mi dris kä woi mi. 

4Ata yima Jerobowam mi hum zla d’a de d’a tcho d’a sana hAlonina mi dat yam 
yima ngal ahle suma ngat buzu ma Betel-lâ hina d’a, mi mat abom akulo yam 
yima ngal ahle suma ngat buzuna, mi de ki delem akulo ala: Agi vagi sa máma! 
Wani abom arza sod’a ata yi máma, mi tche mogod’a, nga mi hulongî kä atam 
mbi. 

5Ata yi máma na wat yima ngal ahle suma ngat buzu máma mi nde to kä, but ma 
kam akulona nga mi dris kä d’igi vama tak ma sana hAlonina mi de kam ma tcholï 
avun Ma didinina na. 

6Atogo hina zak amulâ mi de sana hAlonina ala: Ang tchen Ma didina Alo mangâ 
mi vat hurum mbei kanu, mi mbud’un abon blangâm ma adjeuna. Sana hAlonina 
mi tchen Ma didina; amulâ abom mi mbut blangâm ma adjeuna mi. 

7Ata yi máma amulâ mi yi sana hAlonina, mi dum ala: Ang mbeï i avo hatanu, ei i 
tei tena nde tua ba, an hang he d’a hawad’a. 

8Wani sana hAlonina mi dum ala: Ladjï ang wagan nabo aziyang pî, an nga ni i ki 
sed’eng ngi, an nga ni te bubuk avungôna d’oze tche mbina ka hî ata yi máma d’i! 

9Kayam Alona mi han vuna ala: Ang tavungô d’uo mi na, ang tche mbiyo d’uo mi, 
ang hulong avo hatang ki lovot ta ang hlad’ï á i ki Betel-la d’uo mi. 

10Wani mi hulong mi hle nga lovot ta mam hlad’ïd’a d’i. 

Sana hAlonina mi so vuna 

11Wani ma djok vun Alona ma mamarâ mi nga avo Betel. Groma a mba a dum 
ahlena pet suma sana hAlona ma tcholï Juda-na mi mba mi lazi avo Betel kur bur 
mámina ki vama mi dum mamulîna mi. 

12Ata yi máma mi djop groma ala: Mi hle ni lovot ta lara ge? Wani groma a tagam 
lovot ta mam hlata. 

13Bugola, abuzi mi dazi ala: Agi minin korona zlupa. Azi zlubum ahlena huyok 
korona, abuzi mi nga kamu. 

14Mi hle lovot ta sana hAlonina mi hlata, mi fumu, kayam mi kak nga kä ad’u 
anguzu ma ngolâ. Mi djobom ala: Angî sana hAlona ma tcholï Juda-na ko zu? Mi 
dum ala: Ni anu. 

15Ma Betel-lâ mi dum ala: Ang mbeï i avo hatan á te tena. 

16Mam hulong dum ala: Nga na d’i! An nga ni hulong kazigan á i ki sed’eng ngi. An 
nga ni te va d’oze tche mbiyo ki ang ka hî ata yi máma d’i. 

17Kayam Ma didina mi dan ndei ala: Ang te va d’oze ang tche mbiyo sa hî d’uo mi, 
ang hulong avo hatang ki lovot ta ang hlad’ïd’a d’uo mi. 

18Wani ma Betel-lâ mi dum ala: An ni ma djok vun Alona d’igi ang na. Ma didina 
mi dan zlad’a avun malaikana ala: Ang i vumï avo hatangû, kayam mi te va mi 
tche mbina do. Wani mi dumî zla d’a kad’a. 

19Sana hAlona ma tcholï Juda-na, mi i ki sed’em avo, mi te, mi tche mi. 

Alona ka sariyad’a yam sa mama 

20Wani ata yima azi djak a nga avun tenina, Ma didina mi de zlad’a mi ma djogom 
vunam ma mamar ma Betel-lâ. 

21Mam tamba mi de mi sana hAlona ma tcholï Juda-na ala: Ma didina mi dala: Ang 
tchila yam vun ma hed’a hi an Ma didinina, ang ge nga yang kä ad’u vun ma he ma 
an Ma didina Alo mangâ ni hangzina d’i. 

22Ang hulongîya, ang te va, ang tche mbiyona ata yima an Ma didina ni dang ala: 
Ang te va d’oze ang tche mbiyo kua d’uo mi na. Kayam ndata, ang mba mid’a. A 
mba tozong hliwing gen abuyong ngolo d’uo mi! 

23Kid’a azi dap ted’a ki tched’a da d’a, ma djok vun ma mamarâ mi min korona hi 
ma djok vun ma tcholï Juda-na zlupa. 

24Bugol la mam id’a, azlona mi fum glovot mi vumu. Mad’am ar ged’a kä avun 
lovota, wani korona mi ar tchola kazlona avun lovota, korona abo hî, azlona abo 
hî mi. 

25Suma a nga kal titina a wum mad’am ged’a kä glovod’o, azlona nga tchola 
gevem mi. Azi mba, a nga de zla ndata kur azì ma ma djok vun ma mamar máma 
nga kuana. 

26Ata yima ma djok vun ma hulongômï glovotna mi hum zla ndatina, mi dala: Ni 
sana hAlona ma tcholï Juda ma tchila yam vun ma hed’a hi Ma didinina ba; Ma 
didina mi hum yam mazlona; mi vum d’igi Ma didina mi dum na wana. 

27Ata yi máma mi de mi groma ala: Agi minin korona zlupa. Ata yima abozi dap 
zlupina, 

28ma djok vun ma mamar máma mi tchol mi iya, mi fum mad’am ged’a kä hur 
lovota, korona azi kazlona a nga tchola kamu, wani azlona mi mud’um nga d’i, mi 
ve nga korona d’uo mi. 

29Ma djok vun ma mamarâ mi djin mad’a sana hAlona máma, mi gum yam 
korona, mi mbam avo. A tchimu, a tozom mi. 

30Mi tozomî kur zul mamba tata, a hle sawal la yor tad’a kamu, a dala: Alë! 
Wiyena mi mit wa! 

31Bugol tos mamba, ma djok vun ma mamarâ mi de mi groma ala: Fata an mita, 
agi tozon ni kur zula hi sana hAlona mámid’a, agi gan hliwin gen mama. 

32Kayam zla d’a ndeï avun Ma didina d’a mam dat yam yima ngal ahle suma ngat 
buzu ma Betel-lâ ki gongîyo suma ata yima nding suma a nga kur azì ma nglo 
ma Samari-nid’a, gagazi, mba d’i le hina! 

33Bugol ahle ndazina hina pet pî, Jerobowam mi ar nga tcho mam mba led’a d’i, 
nga mi i avogovogo, mi man suma ngat buzu suma dingâ ata yima ndingâ. Le sana 
mi min á le sun ndata ni, mam tinim iram vamu, mi mbud’um ma ngat buzuna ata 
yima ndingâ. 

34Ahle ndazina a i andjafâ hi Jerobowam-ma kur tcho d’a led’a pepet. Kayam 
ndata, Alona mi b’lak andjaf máma woi yam andagad’a ki iram fafat. 

1 Amuleina 14 

Amul la ted’a hi Jerobowam-mba nga d’i i avogovogo 

1Kur atchogoi ndata Abiya Jerobowam goroma, mi ve tugud’eid’a. 

2Ata yi máma Jerobowam mi de mamamba ala: Ndak mbut tagu, ar a wak ala 
nda’î amanda d’i. Bugola, ndak i Silo ata yima Ahiya ma djok vun Alona mi sä 
kuana; ni sama mi dan ala an mba ni tamula yam Israel-lâ na. 

3Ndak yo avungôna abok dogo ki fangasuna ki gugur ra mbul ayuma tu, ndak i 
fumu. Mam mba mi dak ad’u vama mba mi le goreinina. 

4Atchad’a hi Jerobowam-mba ti le hina. Ti i Silo avo hi ma djok vuna Ahiya. Mam 
mi mamara kikra, iram mbi duk kei mi. 

5Wani Ma didina mi dum ala: Atchad’a hi Jerobowam-mba nga d’i mba, mba d’i 
mbut tat atcha d’a dinga, mba d’i djobong yam gorot ma nga tugud’eid’ina. Ang 
hulongôt humba hina hina. 

6Kak hina ndjö wani, Ahiya mi humut aset ma tita avun aziyamu, mi de ki delem 
akulo ala: Atchad’a hi Jerobowam-mba, ndak kalïya! Ni kayam me ba, ndak mbut 
tak d’igi atcha d’a dinga hina na ge? Kayam ndata, an nga ki zla d’a ad’enga á 
daksiya. 

7Ndak hulong de mi Jerobowam ala: Wana ni zla d’a Ma didina Alona hi Israel-
lîna mi data: Ni an ba ni tining aduk suma, ni an ba ni tining avok man suma 
Israel-lâ mi. 

8An prut leud’a abo suma hi David-na, an hangziya. Wani ang hle nga zlad’a 
hazong mana David ma ge yam kä ad’u vun man ma hed’a ma mi lan sunda ki 
hurum tu bei mi le vama tcho avoron yam tu ba na na d’i. 

9Ang le tchod’a kal suma avorongâ pet, ang i yor alo ma dingâ teteng á zalan 
hurunu, ang aran ndei ang han azigang mi. 

10Kayam ndata, an nga ni mba ndaka yam sum mangâ, an nga ni dap sumala ni 
simiyêngû na magumeina d’oze gro vuta woi aduk Israel-lâ, an mba ni yagang 
andjavang ngei d’igi suma a yak djimgilâ woi na. 

11Suma avo hi Jerobowam pet ma mit avona, adureina a mba mud’umu; ma mi 
mit abageina, aluweina a mba tumu. Wana ni vama Ma didina mi duma. 

12Ata yi máma ma djok vuna Ahiya mi de kua ala: Ndak atchad’a hi Jerobowam-
mba, ndak hulong avo hatagu. Ata yima ndak mba d’i tin asek avo hur azì ma 
ngolîna, goro’â mba mi mid’a. 

13Israel-lâ pet a mba tchimu, a mba tozom mi. Aduk suma hi Jerobowam-ma pet 
ni mam tu ba, a mba tozomu, ni mam tu aduk suma avo hi Jerobowam-ma ni 
vama djivi ma le Ma didina Alona hi Israel-lîna tam djivid’ina. 

14Wani Ma didina mba mi man amulâ yam Israel-lâ, ni mam ba, mba mi dap suma 
avo hi Jerobowam-ma woyo. Ki tchetchemba, an de nana d’ei ge? 

15Ma didina mba mi to Israel-lâ, a mba giget d’igi ped’eu d’a avun mbinid’a na. Ma 
didina mba mi yozi woi yam andaga d’a djivi d’a mi hat mabuyozi ngolod’a, mba 
mi ndjoyôzi woi abo hî avun alum ma Efrat-na. Wana ni vama mba mi mba 
kazina, kayam azi yor alo ma dingâ á zal hur Ma didina. 

16Mba mi arazi woyo, kayam Jerobowam mi zud’uzi á le tchod’a. 

17Atchad’a hi Jerobowam-mba ti iya, ti kal avo Tirsa; ata yima ti tin aset akulo 
yam agu ma vun gong matina, gorotna mi mid’a. 

18A tozomu; Israel-lâ pet a tchim d’igi zla d’a Ma didina mi dat avun azong mam 
ma djogom vunama Ahiya-d’a na mi. 

19Sunda hi Jerobowam mba ara kayî mam ma durâ ki leu mam mba ted’a pet, a 
b’irizi nga kä kur Mbaktum mba de zlad’a yam Sunda hAmulei suma Israel-lîd’a. 

20Jerobowam mi tamula bizad’a dok mbà yam mbà, mi mit mi i azulei kä ad’u 
abuyom ngolo. Goroma Nadap mi vrak tamula blangâmu. 

(b) AMULEI SUMA JUDA-NA KAMULEI SUMA ISRAEL-LÂ 
(14.21–16.34) 

Amul la ted’a hi Robowam-mba nga d’i i avogovogo 
(Gol 2 Sun hAm 12:1-16) 

21Kid’a Robowam Salomon goroma mi kak amula yam suma Juda-nid’a, bizamî 
dok fid’i yam tu. Asum a yat ala Näma, ni d’a Amon-nda. Mi tamula avo Jerusalem 
bizad’a dogo yam kid’iziya. Nazì ma ngol ma Ma didina mi manam kur ambas sa 
Israel-la pet á kak aduk sum mama kuana. 

22Andjafâ hi Juda-na a lahle suma tchona avok Ma didina, a zalam hurum ki tcho 
mazi d’a led’a kayam tcho mazi d’a led’a ti kal la habuyozi ngolo d’a. 

23Azi min yina ata yima ndingâ, a tchet ahinad’a, a tinit akulo yam ahuniyô suma 
djodjohlâ kad’u agu ma d’uf ma lara ge pet mi. 

24Azi nga kandjuvei suma gaulangâ karop suma gaulangâ kur ambasa. Azi nga 
lahle suma lara ge pet handjaf suma Ma didina mi digizi woi adjeu á ar yina mi 
Israel-lîna. 

25Kur biza d’a vahl hla Robowam nga mi tamulid’a, Sisak amul ma Ezipte-na mi 
mba mi dur suma Jerusalem-ma. 

26Mi yo ndjondjoî d’a kur gong nga kud’ora hi Ma didinid’id’a ki ndjondjoî d’a kur 
azina hamulîd’a pet, mi yo mboriyo suma lor suma Salomon mi yorozina pet mi. 

27Wani amulâ Robowam mi yor mboriyo suma kawei ma hleuna, mi vragazi 
balumu, mi hazi abo azigar suma nglo suma a ngom vun agre’â hamulîna. 

28Wani bur ma lara ma amulâ mi i kur gong nga kud’ora hi Ma didinid’ina, azigar 
suma ndjola a yo mboriyo ndazina woyo. Bugola, a hulongôzi ata yazi ma 
ngomba. 

29Sunda hi Robowam mba ara kahle suma mi lazina pet a b’irizi nga kä kur 
Mbaktum mba de zlad’a yam Sunda hAmulei suma Juda-nid’a. 

30Kid’a Robowam nga ki iramba, nga mi dur ayîna ki Jerobowam teteu. 

31Robowam mi mit mi i azulei kä ad’u abuyom ngolo. A tozom gevezi kur Azì ma 
ngolâ hi David-na. Asum a yat ala Näma, ni d’a Amon-nda. Goroma Abiyam mi 
vrak tamula blangâmu. 

1 Amuleina 15 

https://es.bibles.org/mpg-AB/1Kgs/15#1Kgs.14.31!f.1

Abiyam tamula yam suma Juda-na 
(Gol 2 Sun hAm 13:1-3,22-23) 

1Kur biza d’a dogo yam klavandi d’a Jerobowam Nebat goroma nga mi tamulid’a, 
Abiyam mi kak amula yam suma Juda-na. 

2Mi tamula avo Jerusalem bizad’a hindi. Asum a yat ala Mäka ni Abisalom 
goromba. 

3Abiyam mi le tchod’a d’igi abum na, mi le nga yam Ma didina Alo mama ki 
hurum tu d’igi abum ngolo David na d’i. 

4Hina pî, Ma didina mi vrak goroma blangâmu, kayam andjavam mi dap pei d’i, 
mi ar Jerusalem ti ka’î azì ma amula yam David 

5ma mi le Ma didina tam djivid’a bei mi tchila vun ma hed’a ba na, wani ni zlad’a 
hi Uri ma Het-nid’a hol. 

6Kid’a Robowam mi nga ki iramba, nga mi dur ayîna ki Jerobowam teteu. 

7Sunda hi Abiyam mba ara kahle suma mi lazina pet, a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. Abiyam nga mi dur ayîna ki 
Jerobowam teteu. 

8Abiyam mi mit mi i azulei kä ad’u abuyom ngolo. A tozom kur Azì ma ngolâ hi 
David-na. Goroma Asa mi vrak tamula blangâmu. 

Asa mi tamula yam suma Juda-na 
(Gol 2 Sun hAm 14:1-2; 15:16-19; 16:1-6,11-14) 

9Kur biza d’a dok mbà yam tu d’a Jerobowam nga mi tamula yam Israel-lîd’a, Asa 
mi kak amula yam suma Juda-na. 

10Mi tamula avo Jerusalem bizad’a dok fid’i yam tu. Asum ngolo a yat ala Mäka, ni 
Abisalom goromba. 

11Asa mi le Ma didina tam djivid’a d’igi abum ngolo David na. 

12Mi dik andjuvei suma gaulangâ karop suma gaulangâ woyo, mi b’lak filei ma 
abuyom ngolo a yoroma woi pet mi. 

13Mi pat asum ngolo Mäka woi kur amul mata, kayam ti yor fileina malo d’a a yat 
ala Asera-d’a. Asa mi he vuna ala a b’lak filei máma woyo, a ngalam mbei avun 
toliyon nda Kedron-nda. 

14Wani mi b’lak nga yima nding ma a tinim iram vama woi d’i. Hina pet pî, kid’a 
Asa mi nga ki iramba tua d’a, nga mi le yam Ma didina ki hurum tu. 

15Nga mi mba ki he d’a hawa d’a abum mi tinit irat vata ki he d’a hawa mamba 
tata kur gong nga kud’ora hi Ma didinid’a, nala, kawei ma hapma ki lora kahle 
suma djivi suma kal teglesâ teteng mi. 

16Asa nga mi dur ayîna ki Bäsa amulâ hi Israel-lîna teteu. 

17Bur tu Bäsa mi mba dur ayîna ata suma Juda-na, mi min azì ma Rama-na kayam 
mi min d’el Asa ki suma Juda-na a buzuk kei abu d’oze a hulong avo. 

18Kayam ndata Asa mi yo kawei ma hapma ki lora suma a nga kur gong nga ngom 
ndjondjoîd’a kur gong nga kud’ora hi Ma didinid’ina, ki d’a nga kur azì ma 
amulid’a, mi hat abo azungeî mama á it mi Ben-Hadat Tabrimon gorom ma 
Heziyon gorom ngolona amul ma Siri ma nga kaka Damas-sâ, mi hum sun ndata, 
mi dum ala: 

19Ei djini vunei aduk tei d’igi abung mi djin vunam kabun na. Gola! An sunung sä 
kawei ma hapma ki lora he d’a hawad’a wana. Ang i but vun ma djin ma ang 
djinim ki Bäsa amul ma Israel-lîna woyo, kayam mi aran andaga manda. 

20Ben-Hadat mi ve zlad’a hi Asa-d’a, mi sun azigar mam suma nglo suma ad’engâ. 
A ngruf azì ma Israel-lâ durâ, a dur Ijon ki Dan ki Abel-Bet-Mäka kazì ma avun 
apod’a Kinerot-tina kambas sa Neftali-d’a pet mi. 

21Kid’a Bäsa mi hum zla ndatid’a, mi ar bei min azì ma Rama-na, mi hulong mi 
kak sä Tirsa. 

22Amulâ Asa mi yi suma Juda-na ki zla tazi pet, a mba yo ahinad’a kagu ma Bäsa 
mi togom á min kazì ma Rama-nina. Asa mi min ki Geba d’a Benjamin-nda ki 
Mispa. 

23Sunda hi Asa d’a ara pet kad’eng mam mba dur ayîna kahle suma mi lazina pet 
kazì ma mam minima, a b’irizi nga kä kur Mbaktum mba de zlad’a yam Sunda 
hAmulei suma Juda-nid’a. Ata yima mi djeng mamarina, tugud’eid’a ti lum asem 
mi. 

24Asa mi mit mi i azulei kä ad’u abuyom ngolo. A tozom gevezi kur Azì ma ngolâ 
hi David-na. Goroma Josafat mi vrak tamula blangâmu. 

Nadap mi tamula yam Israel-lâ 

25Kur biza d’a mbà d’a Asa nga mi tamula yam suma Juda-nid’a, Nadap 
Jerobowam goroma mi kak amula yam Israel-lâ, mi tamula bizad’a mbà. 

26Mi le nga vama djivi avok Ma didina d’i; tit mamba ni tchod’a d’igi abum na. Mi 
le tchod’a dedege d’igi abum mi zut Israel-lâ á le tchod’a na mi. 

27Ata yi máma Bäsa Ahiya gorom ma ad’u andjafâ hi Isakar-râ, mi ndjak vunam ki 
suma dingâ á dur ayîna ki Nadap. Ata yima Nadap ki azigar suma Israel-lâ a ngui 
azì ma Gibeton ma Filistê-na durîna, Bäsa mi tchum ata yi máma. 

28Ahle ndazina a le ni kur biza d’a hindi d’a Asa nga mi tamula yam suma Juda-
nid’a. Ata yi máma Bäsa mi vrak tamula balum Nadap. 

29Kid’a mi kak amulid’a, mi tchi andjafâ hi Jerobowam-ma woi pet, mi ar nga 
gorom ngolo tu d’i, mi tchazi woi pet d’igi ma djok vun Alona Ahiya ma Silo-na mi 
de zla d’a tcholï avun Ma didinid’a na. 

30Ahle ndazina a le hina pet, kayam Jerobowam mi le tchod’a, mi zut Israel-lâ á le 
tchod’a. Wana ni vama zal hur Ma didina Alona hi Israel-lâ ngolina. 

31Sunda hi Nadap pa ara kahle suma mi lazina pet a b’irizi nga kä kur Mbaktum 
mba de zlad’a yam Sunda hAmulei suma Israel-lîd’a. 

32Asa mi nga dur ayîna ki Bäsa teteu. 

Bäsa mi tamula yam Israel-lâ 

33Kur biza d’a hindi d’a Asa nga mi tamula yam suma Juda-nid’a, Bäsa Ahiya 
goroma mi kak amula yam Israel-lâ pet avo Tirsa, mi tamula bizad’a dok mbà 
yam fid’i. 

34Mi le nga vama djivi avok Ma didina d’i, tit mamba ni tchod’a d’igi Jerobowam 
na. Mi le tchod’a dedege d’igi Jerobowam ma mi zut Israel-lâ á le tchod’ina na. 

1 Amuleina 16 

1Ma didina mi de mi ma djogom vunama Jehu Hanani goroma ala: Ang i de mi 
Bäsa ala: 

2Ni an ba ni pad’angî aduk gugud’upa handagad’id’a, ni tining yam man suma 
Israel-lâ. Wani ang nga tit tchod’a d’igi Jerobowam na, ang nga zut Israel-lâ á le 
tchod’a, a nga zalan hurun ki tcho mazi d’a led’a. 

3Kayam ndata, an mba ni b’lagang ang Bäsa ki sum mangâ woyo, an mba ni le ki 
sed’egi d’igi an le ki suma hi Jerobowam Nebat goromina na. 

4Sa mang ma mit avo kä na, adureina a mba mud’umu; ma mit sä abageina, 
aluweina a mba tum mi. 

5Sunda hi Bäsa d’a ara kahle suma mi lazina kad’eng mam mba dur ayîna, a b’irizi 
nga kä kur Mbaktum mba de zlad’a yam Sunda hAmulei suma Israel-lîd’a. 

6Bäsa mi mit mi i azulei kä ad’u abuyom ngolo. A tozom avo Tirsa. Goroma Ela mi 
vrak tamula blangâmu. 

7Ata yima Ma didina mi de zlad’a mi ma djogom vunama Jehu Hanani goroma á 
de zlad’a mi Bäsa-d’ina, mi dumî yam zlad’a mbà: D’a avoka, ni yamba Bäsa ki 
sum mama a le tchod’a avok Ma didina, a zalam hurum ki tcho mazi d’a led’a d’igi 
suma hi Jerobowam-ma na d’a; D’a mbàd’a, ni yamba Bäsa mi tchi andjafâ hi 
Jerobowam-ma woyo. 

Ela mi tamula yam Israel-lâ 

8Kur biza d’a dok mbà yam karagaya d’a Asa nga mi tamula yam suma Juda-nid’a, 
Ela Bäsa goroma mi kak amula yam Israel-lâ avo Tirsa, mi tamula bizad’a mbà. 

9Azong mama a yum ala Zimri, ni ma yam pus ma dur ayî ma hiuna, mi ndjak 
vunam ki suma dingâ á dur ayîna ki sed’emu. Wani amulâ Ela mi nga navo Tirsa 
avo hi Arsa ma yam azì ma amulina, nga mi tche, nga mi gurud’a. 

10Zimri mi kal kua, mi tchumu; ahle ndazina a le ni kur biza d’a dok mbà yam 
kid’iziya d’a Asa nga mi tamula yam suma Juda-nid’a. Zimri mi vrak tamula balum 
Bäsa. 

11Kid’a mi vrak tamula vraka, mi tchi suma hi Bäsa-na woi pet, mi ar nga sa tu d’i, 
andjavam mboze banam mbuo mi. 

12Zimri mi dap suma hi Bäsa-na woi pet d’igi Ma didina mi de zlad’a avun ma 
djogom vunama Jehu na. 

13Ahle ndazina a mba hina pet kayam Bäsa ki goroma Ela a le tchod’a, a zut 
Israel-lâ á le tchod’a, kayam azi zal hur Ma didina Alona hi Israel-lîna ki filei mazi 
ma hawa ya’â mi. 

14Sunda hi Ela d’a ara kahle suma mi lazina pet, a b’irizi nga kä kur Mbaktum mba 
de zlad’a yam Sunda hAmulei suma Israel-lîd’a. 

Zimri mi tamula yam Israel-lâ 

15Kur biza d’a dok mbà yam kid’iziya d’a Asa nga mi tamula yam suma Juda-nid’a, 
Zimri mi kak amula avo Tirsa, mi le burâ kid’iziya. Azigar suma Israel-lâ a ve nga 
anguvora á dur ayîna kazì ma Gibeton ma nga kur leud’a hi Filistê-nid’a. 

16Kid’a azigar ndazina a hum ala Zimri mi ndjak vunam ki suma dingâ, mi dur 
kamulâ, mi tchumu d’a, ata yi máma hina wat azi pet a pat Omri ma ngolâ hi 
azigarîna, a tinim amula yam Israel-lâ. 

17Ata yi máma Omri ki azigar mama pet a ar azì ma Gibeton-na, a i kak sä Tirsa. 

18Ata yima Zimri mi wala azigarâ a hle wa azina da na, mi kal kur azì ma amula, 
mi do akud’a kamu, mi ngal tam mbeyo. 

19Ahle ndazina a mba hina kayam Zimri mi le tchod’a avok Ma didina; tit mamba 
ni tchod’a d’igi Jerobowam ma mi zut Israel-lâ á le tchod’ina na mi. 

20Sunda hi Zimri d’a ara ki vun ma ndjak ma mam ndjagama, a b’irizi nga kä kur 
Mbaktum mba de zlad’a yam Sunda hAmulei suma Israel-lîd’a. 

21Bugol matna hi Zimri-na, Israel-lâ a wal kä ad’u mbà. Suma hiuna a min ala 
Tipni Ginat goroma mi tamula, suma hiuna a min ala Omri mi tamula. 

22Wani suma ad’u Omri-na a kal yam suma hi Tipni Ginat goromina; Tipni mi 
mid’a, Omri mi tamula. 

Omri mi tamula yam Israel-lâ 

23Kur biza d’a dok hindi yam tu d’a Asa nga mi tamula yam suma Juda-nid’a, Omri 
mi kak amula yam Israel-lâ. Mi tamula bizad’a dogo yam mbà, ni d’igi mi teï wa 
amula bizad’a woi Tirsa karagaya da’. 

24Bugola, mi i gen Semer, mi gus yima nding ma Samari-na abom ir bege d’a hapa 
6000, mi min azina yam yima nding máma, mi yum ki simiyê sala yi máma Semer 
ala Samari. 

25Wani Omri mi lahle suma tchona avok Ma didina kal amulei suma a tamula 
avoroma pet. 

26Tit mamba ni tchod’a d’igi Jerobowam Nebat gorom ma mi zut Israel-lâ á le 
tchod’a á zal hur Ma didina Alona hi Israel-lîna ki filei mazi ma hawa ya’â na. 

27Sunda hi Omri d’a ara kahle suma mi lazina kad’eng mam mba dur ayîna, a 
b’irizi nga kä kur Mbaktum mba de zlad’a yam Sunda hAmulei suma Israel-lîd’a. 

28Omri mi mit mi i azulei kä ad’u abuyom ngolo. A tozom avo Samari. Goroma 
Ahap mi vrak tamula blangâmu. 

Ahap mi tamula yam Israel-lâ 

29Kur biza d’a dok hindi yam klavandi d’a Asa nga mi tamula yam suma Juda-
nid’a, Ahap Omri goroma mi kak amula yam Israel-lâ, mi tamula avo Samari 
bizad’a dok mbà yam mbà. 

30Ahap mi hahle suma tchona avok Ma didina kal amulei suma a tamula avoroma 
pet. 

31Mi golî d’igi ni vama akid’eina iram na á tit bugol tcho d’a Jerobowam Nebat 
goroma d’a mi lata, mi i ve ni Jezabel Etbäl amul ma Sidon-na goromba, mi nde le 
sunda malo ma a yum ala Bäl-lâ, nga mi kud’urom mi. 

32Mi min gong nga kud’ora mi Bäl avo Samari, mi min yima ngal ahle suma ngat 
buzuna kua mi. 

33Mi tin alo d’a a yat ala Asera-d’a kua. Ahle suma mam lazina pet, a zal hur Ma 
didina Alona hi Israel-lîna. Ahap mi le tchod’a kal amulei suma Israel suma a 
tamula avoroma pet. 

34Kur atchogoi ndata Hiyel ma Betel-lâ mi nde min azì ma Jeriko-na. D’igi Ma 
didina mi de mi Josue Nun goroma na, ata yima Hiyel mi gäd’u azì ma Jeriko-nina, 
Abiram Hiyel gorom ma ngolâ mi mid’a; ata yima mi tin vun gulumunina, Segup 
Hiyel gorom ma gorâ mi mit mi. 

1 Amuleina 17 

(c) MA DJOK VUNA ELIE 
(17–19) 

Elie mi de woi yam baktara d’a nga d’i mbad’a 

1Elie ma Tisbe ma nga kaka Galät-na, mi de mamulâ Ahap ala: An nga ni dang 
ngei avok Ma didin ma bei matna Alona hi Israel-lâ ma an nga ni lum sundina: 
Gola! Biza d’a ar avok wanda wani, mbad’ï mba d’i ge d’i, alo mba mi se d’uo mi, 
gak bur ma an mba ni tchenema tua mbeî! 

Elie mi nga avun toliyon nda Kerit-ta 

2Ata yi máma Ma didina mi de mi Elie ala: 

3Ang tchola, ang i irang abo ma yorogona, ang i ngei tang avun toliyon nda Kerit-
ta abo ma yorogona halum ma Jurdê-nina. 

4Ang mba tche mbiyo toliyonda sä hî, an he wa vuna mi gagauna mba mi ing sä 
tena mi. 

5Elie mi le vama Ma didina mi dum kama, mi i kak sä avun toliyon nda Kerit-ta. 

6Gagauna nga mi im avungôna ki hliuna yorogo ki fladege, mam mi tche ni mbiyo 
toliyonda mi. 

Elie mi nga avo hatcha d’a modono d’a Sarepta-d’a 

7Wani bur tu toliyonda ti so woyo, kayam alona nga mi se kur ambas ndata d’i. 

8Ata yi máma Ma didina mi de mi Elie ala: 

9Ang tchola, ang i kur azì ma Sarepta ma yam andaga d’a Sidon-ndina, ang kak sä 
kua. An he wa vuna matcha d’a modono d’a nga kuad’a á hang tena. 

10Elie mi tchol mi i Sarepta. Kid’a mi mbaza huyok azinid’a, mi watcha d’a 
modonod’a nga d’i kus aguna, mi yat mi dat ala: Atchad’a, ndak i hanï mbiyo ma 
tche dö. 

11Ndat ti i á hal mbina, wani mi yad’u, mi dat ala: Ndak mburugunï avungôna 
abok nde mi. 

12Ti dum ala: An gunung tan avok Ma didina Alo mang ma bei matna, avu nga d’i, 
afuta ar nga kur deina hina ngiyeû ki mbulâ nga kur gugura hina nde mi. An mba 
ni kus tchagalaka kä wani, an i ni tib’ek ahle suma ar nde ndazina mi an ki 
gorona. Le ami tami wa ni, ami djubumi ni mat mamina. 

13Elie mi dat ala: Ndak le mandar ri! Ndak i le d’igi ndak de na. Ndak i ganï 
avungôna hina nde tua. Bugol tua ba, ndak i ge mi agi ki goro’â. 

14Kayam Ma didina Alona hi Israel-lîna mi dala: Afuta mba d’i dap pei kur deina 
d’i, mbulâ mba mi dap pei kur gugura d’uo mi, gak bur Ma didina mi salona kä 
yam andagad’ina tua. 

15Ndat ti i le d’igi Elie mi dat na mi. Azi ki gorotna ki Elie a te burâ ablaud’a. 

16Afut ta kur deinid’a ti dap puo mi na, mbul ma kur gugurina mi dap puo d’igi Ma 
didina mi de mi Elie na. 

Elie mi zlit atcha d’a modonod’a gorotna akulo 

17Bugol burâ tcha, atcha ndata gorotna mi ve tugud’eid’a; tugud’ei mamba 
ad’enga heî gak mi mid’a. 

18Asum mbi de mi Elie ala: Ang sana hAlonina, vama ndolon ki ang ni me ge? Ang 
mbeï avo hatan ná ge hum Alona yam tcho manda á tchan gorona woi zu? 

19Mi dat ala: Ndak hanï goro’â! Mi vumï adigad’u, mi djak akulo kur gong nga yam 
ndrata akulod’a ata yi mam ma burâ, mi gum kä yam azang mama, 

20mi grif kä, mi tchen Ma didina ala: Ma didina Alo mana, ang min tchi gor ma 
wana á b’lak hur atcha d’a modono d’a van avo hatata zu? 

21Elie mi kulup hurum kä yam gorâ kukulup yam hindi, mi tchen Ma didina ala: 
Ma didina Alo mana, an nga ni tchenengû, ang zlit gor máma akulo. 

22Ma didina mi hum tchenda hi Elie-d’a, mi zlit gor máma akulo, gorâ mi nde 
muzuka. 

23Elie mi hlumu, mi tchugï asem kä ki sed’emu, mi hum masumu, mi dat ala: Ndak 
gol goro’â wana! 

24Atcha ndata ti dum ala: Ki tchetchem wanda, an wala angî ma djok vun Alona. 
Ang de ni zla d’a tcholï avun Ma didinid’a gagazi. 

1 Amuleina 18 

Elie mi de zla d’a yam dabid’a hi baktarad’id’a 

1Wani alona mi se d’uo gak bizad’a hindi. Bugol biza ndata, Ma didina mi de 
mi Elie ala: Ang i tak tang ngei avok amulâ Ahap, ang dum ala an mba ni salona 
yam andaga d’a sod’a. 

2Elie mi i á tak tam mbei avok Ahap. Baktara d’a avo Samari-d’a kal ngola heî. 

3Ahap mi yi Obadiya ma ngol ma yam azì ma amulina. Obadiya ni sama d’engzeng 
ma kud’or Ma didinina. 

4Ata yima amula Jezabel ti tchi suma djok vuna hi Ma didinina, Obadiya mi sut 
suma dingâ kis, mi ngeyezi kur zul ahinad’a dok vahl dok vahl, mi hazi tena ki 
mbina ata yi máma mi. 

5Ahap mi de mi Obadiya ala: Ang mbeï i kur ambasa pet, ang i gol ir mbiyo ma 
laud’a pet ki mbiyo ma gurei ma tatana pet. Dam ei mba fei hat ma nguloma 
makulumeina ki korona, kayam d’uwarâ mi ba woi atei d’i. 

6Azi wal ambasa abo taziya. Ahap mi hlabo tu, Obadiya mi hlabo tu mi. 

7Kid’a Obadiya mi nga kur tita glovota, mi ngaf ki Elie dumuzi, mi wum tcha, mi 
grif kä avoromu, mi dum ala: Ni ang salana Elie d’ä? 

8Elie mi hulong dum ala: Ni anu! Ang i de mi salangâ Ahap ala: Elie mi nga ata 
yima wana. 

9Obadiya mi hulong dum ala: An le ni tcho me ba, ang zud’un mi Ahap á tchid’a 
ge? 

10An nga ni dang ngei avok Alo mang Ma didin ma bei matna ba na. Ambas sa ar 
hawa bei salana mi sun kur á halanga nga d’i. Ambasa suma kurutna le a dala: Mi 
nga hatami d’uo d’a, a gun ni tazi mbeî ala azi wang nga d’uo. 

11Wani ki tchetchemba, ang dan ala an i de mi salana ala: Elie mi nga ata yima 
wana! 

12Wani ata yima an wal ki sed’engâ, Muzu’â hi Ma didinina mba mi hlang ing ata 
yima an wum mbuo na. An mba ni de mi Ahap, mam mba mi fang nguo, mam mba 
mi tchanu. Wani an azong mangâ ni sama kud’or Ma didina kazongôn deina. 

13Na ni salana, sa mi dang nga yam ahle suma an lazi ata yima Jezabel ti tchi suma 
djok vuna hi Ma didinina woina d’uo zu? An ngei suma djok vun Alona kis, an 
walazi dok vahl dok vahl kur zul ahinad’a mi, an hazi tena ki mbina mi d’uo zu? 

14Wani ki tchetchemba, ang dan ala an i de mi salana ala: Elie mi nga ata yima 
wana! Mam mba mi tchanu! 

15Wani Elie mi dum ala: An nga ni dang ngei avok Alo ma bei matna ma ad’engêm 
kal pet ma an nga ni lum sundina, an gunung tanu, an nga ni tak tan ndei avok 
Ahap ini! 

16Obadiya mi i fe Ahap, mi dum zla ndata. Ahap mi i á d’ugol Elie. 

17Ata yima mi wuma, mi dum ala: Ni ang ma mba ndaka yam Israel-lîna d’ä? 

18Elie mi hulong dum ala: Ni an ba ni mba ki ndaka yam Israel-lâ d’i; ni ang ki 
simiyêngû, kayam agi gagi nga yagi kä ad’u vun ma hed’a hi Ma didinina d’i. Wani 
agi igi lagi sunda malo ma a yum ala Bäl-lâ. 

19Wani ki tchetchemba, ang tchuk sunda kur ambasa, kayam Israel-lâ pet a togï 
geven ka hî yam ahina d’a Karmel-la, zlapa ki suma kikis fid’i yam dok vahl suma 
a nga djok vun alo ma a yum ala Bäl-lâ ki suma kikis fid’i suma a nga djok vun alo 
d’a a yat alaAsera-d’a suma amula Jezabel nga d’i hazi tenina. 

Elie ki suma hi Bäl-lâ a nga Karmel 

20Ahap mi tchuk sunda, mi yï andjaf Israel-lâ pet, mi togï suma djok vun ndazina 
yam ahina d’a Karmel-la mi. 

21Wani Elie mi hut avok ablau suma petna, mi dazi ala: Ni mindja tua ba, agi mba 
aragi bei tcha tatad’a ge? Le agi wagi ala Ma didina nAlo ma gagazina ni, agi lum 
sunda! D’oze, le Bäl lî alo ma gagazina ni, agi lum sunda! Wani ablau suma sa mi 
hulongôm nga zlad’a de tu d’i. 

22Ata yi máma Elie mi dazi ala: An tu ni ma djok vuna hi Ma didina ma arâ, wani 
suma a djok vun Bäl-lâ a ni kikis fid’i yam dok vahl. 

23Agi hami amuzleina mbà. Suma djok vun Bäl-lâa man tu, a ngad’am a pawam kä 
woyo, a yom hliwim a tchugum yam aguna, wani a do akud’a kua d’i. An mba ngat 
amuhl ma mbàna, an yom hliwim ni tchugum yam aguna mi, wani an mba ni do 
akud’a kua d’uo mi. 

24Ar azi tchen alo mazina, an tchen Ma didina mi. Alo ma mi hulong humba 
kakud’ina nAlo ma gagazina. Ablau suma petna a hulong dala: Ami min na! 

25Ata yi máma Elie mi de mi suma djok vun Bäl-lâ ala: Agi managi amuhlâ avogo, 
agi minigiziya, kayam agi nablaud’a. Agi tchenegi alo magina, wani agi dogi 
akud’a kua d’i. 

26A vamuhl ma a hazizina, a minim yam yima ngal ahle suma ngat buzuna, a nde 
tchen Bälki yorogo dei, a nga er ad’uzi akulo ala: Bäl, Bäl, ang hulongômi humba! 
A le gak afata tchol faleya. Wani sama hulongôzi zla tu pî nga d’i. Wani azi nga pir 
akulo, a nga pir akulo, a nga ngui yima ngal ahle suma ngat buzu ma azi minima. 

27Kid’a afata tchol falei d’ad’ara, Elie mi nde mi lazizi ala: Agi eregi ad’ugi akulo 
ad’enga, kayam mam mi alona! Nga mi djib’er yam va kla, mi i kel kla, mi i 
nakoid’a kla! Dam mi burî sena kla, agi i zlid’igiziya! 

28Azi er ad’uzi akulo ad’enga d’igi azi nga le avok dei na, a ngat tazi ki mbuguyona 
kasubiyona yam hat mazid’a gak buzuna nga mi djang atazi kä. 

29Kid’a afata leng da d’a, azi nga yi Bäl akulo kua, azi tchi ki hur ma hata gak 
fladege d’a azi hahle suma ngat buzuna kuad’a, wani sa hulongôzi nga zlad’a de tu 
d’oze vama simat tu d’uo. 

30Ata yi máma Elie mi yï ablau suma petna gevemu. Kid’a azi mba gevemba, Elie 
mi nde mi min yima ngal ahle suma ngat buzuna hi Ma didina ma b’lak keina 
akulo. 

31Mi yo ahinad’a dogo yam mbà, ngad’a yam andjaf ma dogo yam mbàna hi Jakob 
ma Ma didina mi dum ala: Bugol hî a mba yang ala Israel-lu na. 

32Elie mi yo ahina ndata, mi min ki yima ngal ahle suma ngat buzuna hi Ma 
didinina, mi djugot zula nguyum kä. Zul ndata hurut ndak á vo mbina lidirâ dok 
hindi. 

33Mi ndja aguna yam yima ngal ahle suma ngat buzuna, mi pau amuhlâ kä woyo, 
mi yom mi tchugum yam aguna. 

34Mi he vuna mi suma a nga tchola gevema ala: Agi i oyôgi agolongeîna ki mbina 
fid’i, agi vom yam aguna ata yima ngal ahle suma ngat buzuna. Mi dazi kua ala: 
Agi i gulugï yagi á mbàd’a. Azi i gulï mi. Mi dazi kua ala: Agi i gulugï yagi á 
hindid’a. Azi gulï mi. 

35Mbina mi djang kä, mi ngui yima ngal ahle suma ngat buzuna, mi oî zul la a 
djugud’ota mi. 

36Kur ler ra fladege d’a suma a hahle suma ngat buzuna mAlona kuad’a ndaka, ma 
djok vun Alona Elie mi hut gen yima ngal ahle suma ngat buzuna, mi dala: Ma 
didina, Alona hi Abraham-ma, Alona hi Isa’â, Alona hi Jakob-ma, ar ang tak Israel-
lâ ini ala angî Alo mazina, an nazong mangâ, a wala an lahlena pet ni yam vun 
mang ma hed’a mi. 

37Ma didina, ang humunu, ang humun kayam sum ndazina a wala ang Ma didina 
nAlo ma gagazina, ang hulongôzi djib’er mazid’a kang mi. 

38Ata yi máma Ma didina mi tchugï akud’a kä. Ti ngal he d’a hawad’a kagu matna 
kahinad’a ki gugud’upa handagad’id’a, ti tche mbiyo ma kur zulina woi pet mi. 

39Kid’a Israel-lâ pet a we hina d’a, a grif kä, a dala: Ma didina nAlo ma gagazina! 
Ma didina nAlo ma gagazina! 

40Elie mi dazi ala: Agi vigigi suma djok vuna hi Bäl-lâ, ar sa adigazi mi sut tu d’i. 
Azi vigiziya. Elie mi i ki sed’ezi kä avun toliyon nda Kison-nda, mi ngad’azi woi 
kua. 

Alona mi hulong sed’a 

41Bugola, Elie mi de mi Ahap ala: Ang i te, ang i tche, kayam an nga ni hum alona 
vunam nga mi tchi wü. 

42Ahap mi i á ted’a, á tched’a. Wani Elie mi i yam ahina d’a Karmel-la akulo, mi 
tchok yam kä andaga, iram ped’a kä aduk guguvamu. 

43Bugola, mi de mazong mama ala: Ang djak akulo, ang gol irang abo ma avun 
alum ma ngolîna. Azong mama mi djaga, mi gola, mi dala: Va nga d’i! Elie mi dum 
ala: Ang hulong huhulong yang kid’iziya. 

44Kid’a mi hulong yam á kid’iziyad’id’a, mi de mi Elie ala: An we d’ugula tin hina 
ndib’ek d’igi abo sana na abo ma avun alum ma ngolîna. Ata yi máma Elie mi de 
mazong mama ala: Ang i de mi Ahap ala: Ang i zlup akulumei mangâ, ang i atogo, 
ar alona mi d’eleng ngi! 

45Kak hina ndjondjo wani, akulod’a ti mbut wurad’a i’îlik abo d’ugul la babarâ mi 
mbata, alona mi nde sed’a kûkû. Wani amulâ Ahap mi nga kur pusâ hakulumei 
mamina, nga mi i avo Jisreyel. 

46Elie mi djin d’ik mama furumu, Ma didina mi hum ad’enga, mi ring avok pus ma 
akulumeina hi Ahap-ma, mi mbaza avun azì ma Jisreyel-lâ avok Ahap. 

1 Amuleina 19 

Elie tam tchuk lus 

1Ahap mi väd’u ahlena pet suma Elie mi lazina mi Jezabel, ki tchi d’a mi tchi mat 
suma djok vuna woi peta mi. 

2Ata yi máma Jezabel ti ge sunda ata Elie, ti dum ala: Avin aboina hina dedege, le 
an tchang nga d’igi ang tchi suma djok vuna hi Bäl-lâ hina d’uo ni, ar alo ma 
teteng mi mban ndak ka ngol la kala kanu! 

3Kid’a Elie mi we hina d’a, mi le mandarâ, mi i á sut tamu. Mi mbaza avo Berseba 
kur ambas sa Juda-d’a, mi ar azong mama sä kua, 

4wani mam tamba mi i iram abagei hur fulâ, mi le burâ sop ki tita, mi i kak kä ad’u 
agu ma gorâ, mi tchen Alona ala mi mid’a. Mi dala: Ma didina, ki tchetchemba, an 
ndak wa ang hlan muzuganu, kayam an kal nga abuyon ngolo d’i. 

5Bugola, mi bur sena kä ad’u agu ma gor máma, wani malaikana hi Ma didinina 
mi mba, mi domu, mi dum ala: Ang tchol akulo, ang të. 

6Elie mi gol gevem hina wani, mi we avungô ma a lumî akulo yam ahuniyô suma 
akud’ina nga tinda kä kam kagel la mbina mi. Bugol la mi te mi tche mi d’a, mi 
hulong mi bur kä. 

7Wani malaikana hi Ma didinina mi hulong mi mba kua, mi dum ala: Ang tchol 
akulo, ang të, kayam yina dei avorong á tita. 

8Elie mi tchol akulo, mi te, mi tche, mi fad’enga ki te máma, mi tit gagak burâ dok 
fid’i falei kandjege, mi mbaza yam ahinad’a hAlona d’a Horep-pa. 

Alona mi hulong mi he Elie ad’enga 

9Ata yi máma Elie mi kal kä kur zul ahinad’a á burâ. Ata yi máma Ma didina mi 
dum ala: Elie, ang mba ka hî le ni me ge? 

10Elie mi dum ala: Tan nga d’i lan zlezleû yam ang Ma didina Alo ma ad’engêng 
kal petna, kayam Israel-lâ a noî vun ma djin ma ang djinim ki sed’ezina woyo, a to 
yi mang ma teteng ma ngal ahle suma ngat buzuna woyo, a tchi mang suma djok 
vuna woi mi. An arî an van tu, azi nga halan á tchid’a mi! 

11Ata yi máma Ma didina mi dum ala: Ang nde woyo, ang tchol akulo yam 
ahinad’a avoronu. An nga ni kala. Ata yi máma na wat, simat ma ngolâ mi mba 
sira bibik, ahinad’a wak kei sisirak avok Ma didina, wani Ma didina tamba nga 
aduk simet máma d’i. Bugol simetna, andagad’a yir gigidji, wani Ma didina mi nga 
aduk yir ndata d’uo mi. 

12Bugol yira handagad’id’a, gol wani, akud’a nga d’i ngala, wani Ma didina mi nga 
aduk aku ndata d’i. Bugol akud’a, simetna nga mi sir lalam. 

13Ata yima Elie mi hum zla ndatina, mi duk iram mbei ki baru mam mba ngola, mi 
nde mi tchol lei avun zul ahinad’a, mi hum del la dinga nga d’i dum ala: Elie, ang 
mba ka hî le ni me ge? 

14Elie mi dum ala: Tan nga d’i lan zlezleû yam ang Ma didina Alo ma ad’engêng 
kal petna, kayam Israel-lâ a noî vun ma djin ma ang djinim ki sed’ezina woyo, a to 
yi mang ma teteng ma ngal ahle suma ngat buzuna woyo, a tchi mang suma djok 
vuna woi mi. An arî an van tu, azi nga halan á tchid’a mi! 

15Ata yi máma Ma didina mi hulong dum ala: Ang hulong hle lovot mang nga hur 
fulîd’a, ang i Damas. Le ang mbaza ni, ang pat Hazayel, ang vom mbulâ kam á 
tinim amula yam suma Siri-na d’igi an dang na. 

16Bugola, ang i pat Jehu Nimsi goroma, ang vom mbulâ kam á tinim amula yam 
Israel-lâ. Ang vo mbulâ yam Elise Safat ma Abel-Mehola-na goroma mi vrak ma 
djogon vunana blangângû. 

17Suma a mba prut tei avun ayîna hi Hazayel-lâ, Jehu mba mi tchaziya; suma a 
prut tei avun ayîna hi Jehu-na, Elise mba mi tchazi mi. 

18Wani an mba ni ngom Israel-lâ kan dudubu kid’iziya suma a grif nga kä avok alo 
ma a yum ala Bäl-lâ á kud’urom mbuo na. 

Elie mi yi Elise á vrak blangâmu 

19Elie mi iya, mi fe Elise Safat goroma nga mi zum kä kamuzleina kakapa dogo 
yam mbà. Elise tamba ba nga mi zum ki yazi d’a dogo yam mbàd’a. Elie mi hut go 
gen Elise, mi tchugum baru mam mba ngola kamu. 

20Ata yi máma Elise mi ar amuzlei mama, mi ring bugol Elie, mi dum ala: Ang 
aran an i ni gabun azi kasun depa. Bugol tua ba, an ni i ad’ungû. Elie mi dum ala: 
Ang iya, ang hulongî kayam zla d’a an dangzid’a. 

21Elise mi hulong kur asinena, mi yo amuzleina mbà, mi ngad’aziya, mi sorozi 
hliwizi ki dju’â hamuzleinina, mi hum mi suma a nga le sunda ki sed’ema; azi te. 
Bugola, mi i ad’u Elie. 

1 Amuleina 20 

(d) AHAP AMUL MA ISRAEL-LÂ 
(20.1–22.40) 

Amul ma Siri-na mi ngui azì ma ngol ma Samari-na á durâ 

1Ben-Hadat amul ma Siri-na mi tok azigar mama pet, mi yo amuleina ad’um dok 
hindi yam mbà kakulumeina ki pus ma dur ayîna teteng, mi i ngui azì ma ngol ma 
Samari-na á durâ. 

2Mi tchuk sunda ata Ahap amul ma Israel-lâ, a mba dum ala: 

3Ben-Hadat mi sunumï ala: Ang hanï kawei mang ma hapma ki lor manga 
karubuyong ki grong suma djif suma kal teglesâ mi. 

4Amul ma Israel-lâ mi hulong dum ala: Salana amulâ, an ge yan kä ad’u zla manga, 
an hang tan tata kahle mana pet mi. 

5Wani suma sunda a hulongî kua yazi á mbàd’a, a dum ala: Gola! Ben-Hadat 
sunumï mi dang ala: Avok an sunï sum mana á dang ala: Ang hanï kawei mang ma 
hapma ki lor manga karubuyong ki grongâ. 

6Wani an nga ni dang ngei mbak ala ndjivin hina dedege an mba ni sundja 
azungeî mana atangû, a mba halang hur aziyang ma amula ki hur azina hi mang 
suma sunda, a mba yoï ahlena pet suma djivi suma ang nga ki na. 

7Ata yi máma amul ma Israel-lâ mi yï suma nglo suma yam ambasina pet, mi dazi 
ala: Agi wagi tetet ala sa máma mi min lei ni tchod’a, kayam mam tchugï sunda 
ala an hum arubuyon ki grona ki kawei man ma hapma ki lor manda. Wani an 
d’elem nga d’uo mi! 

8Wani suma nglona a dum ala: Ang hum zla mamba d’i, ang min nduo mi. 

9Kayam ndata, Ahap mi hulong zla d’a ded’a mi suma sunda hi Ben-Hadat-na ala: 
Salana, zla d’a ang dandji avoka an humud’u, wani zla d’a ang dandji ka 
tchetchem wanda, an minit ti! Suma sunda a i de zla ndata woi mi Ben-Hadat mi. 

10Ata yi máma Ben-Hadat mi hulongî sunda ata Ahap ala: Ata yima an b’lak 
Samari-na, le gugum ma arâ mi oî wa hur abo suma a nga tit ad’una ni, ar alona 
mi mban ndak ka ngol la kala kanu! 

11Amul ma Israel-lâ mi hulong dazi ala: Agi i dum ala: Sama i dur ayîna tua na nga 
mi subur tam d’igi sama kuzï ayîna da na hina d’uo! 

12Ata yima Ben-Hadat mi hum zla ndatina, mi nga ni kur tched’a zlapa kamulei 
suma dingâ kur zlub’ud’a. Ata yi máma na wat mi he vuna mi azigar mam suma 
nglona ala: Agi minigi tagi á ndagi azina durâ! Azi min tazi á nde durâ mi. 

Amulâ Ahap mi kus ayîna 

13Wani ma djok vun Alona tu mi mba gen Ahap amul ma Israel-lâ, mi dum ala: 
Ang gola! Ma didina mi dan ala an dangû: Ang wablaud’a hi azigarâ d’a wanda ko 
zu? An mba ni hangzi ini abongû. Hina wani, ang mba wala an ni Ma didina! 

14Ahap mi djobom ala: Nabo nge ba, ang mba handji abon nge? Ma djok vuna mi 
dum ala: Zla d’a ded’a hi Ma didinid’a ba wana: Nabo azungeî suma hamulei suma 
yam ambasina. Ahap mi dum ala: Ni nge ba, mi ndayîna avok ke? Mi dum ala: Ang 
tanga! 

15Ahap mi i gol azungeî suma hamulei suma yam ambasa suma a b’irizina, azi ni 
232. Mi kal mi gol suma dur ayîna hi Israel-lâ pet, azi ni 7000. 

16Kid’a afata tchol falei d’ad’ara, a buzuk á dur ayîna. Wani Ben-Hadat kamulei 
suma dok hindi yam mbà suma a ndjunuma a nga tche süma kur zlub’ud’a, a 
gurut abo süma mi. 

17Azungeî suma hamulei suma yam ambasina a buzuk avok á durâ. Wani Ben-
Hadat mi sun sana á gol vama nga lena. Sa máma mi hulong mba, mi dum ala: 
Suma a buzugï ni Samari. 

18Ben-Hadat mi dazi ala: Le a mba ni hawa ni, agi vazi karid’a; le azi mba ná dur 
ayîna pî, agi vazi karid’a mi. 

19Wani azungeî suma hamulei ndazina ki azigar suma a tit ad’uzina a buzuk kei 
huyok azina. 

20Nge nge pî mi tchi mam ma djangûna. Suma Siri-na a wet ringâ, Israel-lâ a nga 
digizi ad’uziya. Ben-Hadat amul ma Siri-na mi sut tam kakuluma zlapa ki suma 
djang akulumei suma dingâ mi. 

21Wani amul ma Israel-lâ mi ndabua, mi tchi akulumeina, mi b’lak pus ma dur 
ayîna teteng ngeyo, mi tchi azigar suma Siri-na ngingidjip mi. 

22Wani ma djok vun Alona máma mi hulong mba gen amul ma Israel-lâ, mi dum 
ala: Ang ve tang ad’enga, ang djib’er djivi yam vama ang mba luma, kayam dama 
hina dedege wani, amul ma Siri-na mba mi hulongî á dur ayîna ki sed’eng ngei! 

Ahap mi kus ayîna kus sa dinga 

23Wani suma sunda hamul ma Siri-na a de mi salazina ala: Alona hi Israel-lîna 
nalo ma ahinad’a. Ni kayam ndata ba, azi kalei kad’enga wana, wani le ei duruzi 
woi pid’agi ni, gagazi, ei mba kalazi kad’enga. 

24Ki tchetchemba, ang le hina. Ang pat amulei suma ndjunungâ woi pet, ang vrak 
suma nglo suma dingâ blangâziya. 

25Ang yo azigarâ ablaud’a ndak yam suma a tchazi woina, ang hal akulumeina ki 
pus mazina ablaud’a ndak yam suma avo’â mi. Bugola, ei i duri azigar suma 
Israel-lâ woi pid’agi. Gagazi, ei mba kalazi kad’enga. Ben-Hadat mi hum zla 
mazid’a. 

26Tcha dama ata yi máma hina dedege wani, Ben-Hadat mi i gol azigar mam suma 
Siri-na, mi i ki sed’ezi avo Afek á dur ayîna ki Israel-lâ. 

27Ahap mi i gol azigar mam suma Israel-lâ mi, mi hazi tena. Bugola, azi i ngruf tazi 
ki suma Siri-na. Azi vanguvora ad’u mbà d’igi mola haho’îd’a mbà na abo ma 
irazina, wani suma Siri-na a oî yina woi yam ambasa. 

28Wani ma djok vun máma mi mba gen amul ma Israel-lâ kua, mi dum ala: Gola! 
Ma didina mi sununï ala: Suma Siri-na a dala: Ma didina nalo ma ahinad’a, mi nga 
nalo ma pid’a’â d’i. Kayam ndata, an nga ni hang azigar suma ablau ndazina pet 
abongû. Ata yi máma agi mba wagi ala an ni Ma didina. 

29A le burâ kid’iziya avun taziya. Kur bur ma kid’iziyana a ngruf durâ; Israel-lâ a 
tchi azigar suma Siri suma asemba 100.000 kur bur ma tuna. 

30Suma a ar 27.000 a ring kur azì ma Afe’â, wani gulumuna mi dris kä kaziya. 

Ahap mi tchi nga amul ma Siri-na d’i 

Ben-Hadat tamba mi ring mi kal kur azì ma ngolâ, mi kal klavi kur gonga, mi ngei 
tamu. 

31Azungeî mama a dum ala: Ang huma! Ami humumi ala amulei suma Israel-lâ 
namulei suma a we hohowa sumina. Ami i tchugumi baru d’a dodora atamiya, 
ami tchugumi ziyona kelemi d’igi suma dangeina na mi, ami i fami amul ma 
Israel-lâ. Hina wani, mam mba mi tchang nguo kla! 

32A tchuk baru d’a dodora ataziya, a tchuk ziyona keleziya, a i gen amul ma Israel-
lâ. Azi dum ala: Azong mangâ Ben-Hadat mi dala ang tchum mbuo. Ahap mi dazi 
ala: Mi nga ki iram tua zu? Mam mi wiyena! 

33Sum ndazina a fe vama simat ma djivina avun Ahap, a ve zla mamba atogo zak, 
a dum ala: Gagazi, Ben-Hadat ni wiyengâ! Ahap mi dazi ala: Agi i halamïya! Ben-
Hadat mi ndeï woi ata yima ngeid’a. Ahap mi hlum akulo kur pus mam ma dur 
ayîna. 

34Ata yi máma Ben-Hadat mi de mi Ahap ala: An min hulongông azì mang ma 
abun hluma. Ang i gus ahligiyeng ngei kur Damas d’igi abun mi gus mamina woi 

kur Samari na mi. Ahap mi dum ala: Ar ei djini vuneya. Bugola, an arangû. Azi djin 
vunaziya, mam aram mi iya. 

Alona mi ka sariyad’a yam Ahap yam amangeî mamba 

35Ata yi máma na wat, Ma didina mi he vuna mi ma dingâ tu aduk suma a djogom 
vunama. Kayam ndata, mi de mi ndrama ala: Ang kanu. Wani ndrama mi min ndi. 

36Wani ma djok vun máma mi dum ala: Kayamba ang ge nga yang kä ad’u vun ma 
hed’a hi Ma didinina d’uo d’a, ata yima ang wal ki sed’ena, azlona mba mi vang 
ini. Kid’a ndrama mi wal ki sed’emba, mi ngaf kazlona; azlona mi vum mi. 

37Wani ma djok vun máma mi i fe sama dingâ, mi dum ala: Ang kanu. Sa máma mi 
kam mbilâ. 

38Ma djok vun máma mi i kak kä avun lovot ta amulâ Ahap mi kal ini kuad’a, mi 
mbut tam sama dingâ, mi zlup barud’a iramu. 

39Ata yima amulâ nga mi kalâ, ma djok vun máma mi dum ki delem akulo ala: An 
azong mangâ ni nga ni kur ayî ma durâ, wani sana tu mi ndeï woi ata yima ndjara, 
mi vanï sama dangeina tu, mi dan ala: Ang gol sa máma. Le mi sut wa ni, ang mba 
mit blangâmu, d’oze ang mba wuragan bege d’a hapa dudubu hindi. 

40Wani ata yima an azong mangâ nga ni le sunda abo hî abo hî na, sa máma mi 
ringâ! Ahap mi hulong dum ala: Ang tanga ka wa sariya manga kangû! 

41Ata yi máma na wat, sa máma mi yo baru d’a mi zlubut iramba woyo. Amul ma 
Israel-lâ mi wum ala ni ma dingâ tu aduk suma djok vun Alona. 

42Ma djok vun máma mi dum ala: Gola! Ma didina mi sununï ala an dang ala: An 
hang amul ma Siri-na abong ala ang tchumu, wani ang aram bei tchid’a. Kayam 
ndata, ni ang tanga ba, mba mit blangâmu, sum mangâ a mba bo balum sum 
mama mi. 

43Amul ma Israel-lâ mi hulong avo hatam kur Samari, tam tchuk lus, hurum zal 
mi. 

1 Amuleina 21 

Ahap mi ar suma a tchi Nabot 

1Bugol ahle ndazina, vama mbana ba wana: Sana mi nga avo Jisreyel a yum ala 
Nabot. Mi nga kasine ma guguzlud’a go kazina hamulâ Ahap amul ma Samari-na. 

2Ahap mi de mi Nabot ala: Ang han asine mang ma guguzlud’a, an mbud’um asine 
ma zar ahle suma amblad’a, kayam mi go kaziyanu. Le ná mbuta ni, an hang asine 
ma guguzlu ma djivi ma kalâ. D’oze, le ang mina ni, an wuragang beged’a. 

3Wani Nabot mi hulong de mi Ahap ala: Nga djivid’a avok Ma didina tala an hang 
asine ma guguzlu ma abuyomi ngolo a hamizi djonina d’i. 

4Ahap mi hulong avo hatamu, tam tchuk lus, hurum zal mi, kayam Nabot mi dum 
ala: An ndak á hang asine ma guguzlu ma abuyomi ngolo a hamizi djonina d’i. 

Ahap mi kal klavi mi bur kä yam azang mama, mi mbuttcha iram gumun gongâ, 
mi min te tena d’i. 

5Wani amamba Jezabel ti mba gevemu, ti djobom ala: Vama zalang hurungî me 
ba, ang min te tena d’uo ge? 

6Mi dat ala: An de mi Nabot ma Jisreyel-lâ ala mi han asine mam ma guguzlud’a, 
an hum beged’a kamu, d’oze le mi mina ni, an hum asine ma dingâ. Wani mi dan 
ala: An hangzi d’i! 

7Amamba Jezabel ti dum ala: Ki tchetchemba, ni ang ba namul ma Israel-lâ d’uo 
zu? Ang tchol akulo ang të; ar hurung b’lenga. Ni an ba ni hang asine ma 
guguzlud’a hi Nabot ma Jisreyel-lâ! 

8Wani ndat ti b’ir mbaktumba ki simiyê Ahap, ti tin tampong mama kua, ti sunut 
mi suma nglona ki suma nglo suma avok suma hur azì ma Nabot mi nga kaka 
kuana. 

9Ti b’ir kur mbaktum ndata ala: Agi togogi suma, agi dazi ala a d’el tazi bei te 
tena, agi tinigi Nabot yam tok ndata. 

10Agi tchologi suma asa’atna mbà avoromu, a tchugum zlad’a kam ala: Ang ngul 
Alona, ang ngul amulâ mi! Bugola, agi im mbei kel azina, agi durum kahinad’a 
baba, mi mid’a. 

11Suma nglona ki suma nglo suma avok suma kur azì ma Nabot mi nga kuana, a le 
d’igi Jezabel ti dazi kur mbaktum mata na mi. 

12Azi tok suma, a dazi ala a d’el tazi bei te tena, a de mi Nabot ala: Ang kak yam 
tok ndata. 

13Suma asa’at suma mbà ndazina a mba tchol avok Nabot, a nde tchugum zlad’a 
kam avok suma pet ala: Nabot, ang ngul Alona, ang ngul amulâ! Ata yi máma 
sumazina a i ki sed’em mbei bugol azina, a durum kahinad’a baba, a tchumu. 

14Suma nglo suma hur azina a sun de mi Jezabel ala: A dur wa Nabot kahinad’a, a 
tchum wa! 

15Ata yima Jezabel ti hum zla ndatina, ti i de mi Ahap ala: Ang i hlasine ma 
guguzlud’a hi Nabot ma Jisreyel ma mi d’eleng kam á gusina djona, kayam Nabot 
mi mit wa. 

16Kayam ndata, Ahap mi i hlasine ma guguzlud’a hi Nabot-na djona. 

Alona mi ka sariyad’a yam Ahap azi ki Jezabel 

17Wani Ma didina mi de mi Elie ma Tisbe-na ala: 

18Ang i gen Ahap amul ma Israel-lâ. Mi nga kur asine ma guguzlud’a hi Nabot-na á 
hlum djona. 

19Ang i dum ala: Wana ni vama Ma didina mi duma. Mi dala: Ang tchi sana mi na, 
ni nana ba, ang yom ahle mama djona ge? Ang dum kua ala: Gola! Ma didina mi 

dang kua ala: Ata yima adureina a trâ buzuna hi Nabot kuana, nata yi máma ba, a 
mba trâng buzuwang ang kua mi. 

20Elie mi i de zla ndata mi Ahap. Ahap mi dum ala: Man ma djangûna, ang fan ini 
zu? Elie mi dum ala: Â, an fang ini, kayam ang he tang ngei á le sun nda tchod’a 
avok Ma didina. 

21Wana ni zla d’a mam data: Gola! An nga ni sun ndaka kangû, an nga ni b’lagang 
ngeyo. An mba ni dabang andjavang ngeyo, magumeina d’oze gro vut ta avo 
Israel-lâ, 

22an mba ni b’lak sum mangâ woi d’igi an b’lak suma hi Jerobowam Nebat 
goromina woi na, d’igi an b’lak suma hi Bäsa Ahiya goromina woi na mi, kayam 
ang zalan hurun ngola, ang zut Israel-lâ á le tchod’a. 

23Elie mi de kua ala: Ma didina mi de yam Jezabel ala: Adureina a mba mud’ut 
ad’u gulumun ma Jisreyel-lâ. 

24Sana hi Ahap ma lara ma mi mit kä avo hur azinina, adureina a mba mud’umu; 
ma mi mit sä abageina, aluweina a mba tum mi. 

25Sama mi he tam mbei á lahle suma tchona avok Ma didina d’igi Ahap ma 
amamba Jezabel ti zud’um á le tchod’a na na nga d’i. 

26Mam lahle suma ndjendjed’a, mi kud’or fileina d’igi suma Amor suma Ma didina 
mi digizi woi á ar yina mi Israel-lîna na. 

Ahap mi ge yam kä 

27Ata yima amulâ Ahap mi hum zla d’a ded’a hi Ma didinid’ina, mi hulong yam kä, 
mi haû baru mama woyo, mi tchuk baru ma ndjondjorona atamu, mi d’el tam bei 
te tena, nga mi tit ni ki baru ma ndjondjoro mama, mi bur ki kä mi, nga mi tit hina 
lalam. 

28Kayam ndata, Ma didina mi de mi Elie ma Tisbe-na ala: 

29Ang gola! Ahap mi ge wa yam kä avoronu. Kayamba mi ge yam kä d’a, an mba ni 
mba ndaka yam sum mama kur atchogoi mamba d’i, wani an mba ni mbat ni kur 
atchogoid’a hi goromid’a. 

1 Amuleina 22 

Ahap mi min hlazì ma Ramot-na 
(Gol 2 Sun hAm 18.1-3) 

1Suma Siri-na ki Israel-lâ a le bizad’a hindi bei dur ayîna aduk tazi ba. 

2Wani kur biza d’a hindid’a, Josafat amul ma Juda-na mi mba á gol amul ma 
Israel-lâ. 

3Wani amul ma Israel-lâ mi de mi suma sunda ala: Agi wagi tetet ala azì ma 
Ramot ma Galät-na ni meina. Ni kayam me ba, ei lei gigrit á hlum abo amul ma 
Siri-na ge? 

4Mi djop amulâ Josafat ala: Ang i dur ayîna ki sed’en á hleï azì ma Ramot ma 
Galät-na d’uo zu? Josafat mi dum ala: Ang ki an ei ni tu, sum mangâ ki sum mana 
ni tu, akulumei mangâ kakulumei mana ni tu mi. 

Suma djok vun suma a yazina a de woi yam kusa hi Ahap-pa 
(Gol 2 Sun hAm 18.4-11) 

5Josafat mi de mamul ma Israel-lâ ala: An nga ni tchenengû, ang djop Ma didina 
tua. 

6Amul ma Israel-lâ mi tok mam suma djok vun Alona, a ni go kikis fid’i, mi djobozi 
ala: Na ni an i dur ayîna á hleï azì ma Ramot ma Galät-na d’oze an i d’uo zu? Azi 
dum ala: Ang iya. Ma didina mba mi hang azì máma abongû. 

7Wani Josafat mi djobom ala: Ma djok vun Ma didina ma ding nga ka hî tala ei 
djobei Ma didina atamu na nga d’uo zu? 

8Amul ma Israel-lâ mi dum ala: Ma dingâ tu mi nga ka hî, a yum ala Mise ni Jimla 
goroma, ni ma ndak á djop Ma didina atama. Wani an minim mbi, kayam mam 
nga mi djogon vun ma djivi d’i; mi djogon ni vun ma tchona burâ ki burâ. Josafat 
mi dum ala: Amulâ, ar ang de hina d’i! 

9Ata yi máma amul ma Israel-lâ mi yi azong mam ma sunda tu, mi dum ala: Ang i 
atogo ang halanï Mise Jimla goroma. 

10Wani amul ma Israel-lâ kamul ma Juda-na a nga ki baru mazi ma amula ataziya. 
Nge nge pî mi nga kaka yam zlam mam mba amula yam yima nding ma avun 
agrek ma Samari-nina, suma djok vun Alona a nga djok vuna avorozi mi. 

11Wani sama dingâ a yum ala Sedekiyas ni Kenäna goroma, mi zle aduvei suma 
kaweina, mi nga mi dala: Gola! Ma didina mi dala: Aduvei ndazina ni vama simata 
yam ad’eng nga ang mba kus ki yam suma Siri-na gak ang dabazi ki woi d’a. 

12Suma djok vun suma dingâ pet a de ni zla ndata hina tu ala: Ang i dur ayîna kazì 
ma Ramot ma Galät-na; ang mba kuza, Ma didina mba mi hangzi abongû, ang mba 
kus kamu. 

Mise mi djok vuna yam ayî ma mba mi kus yam Ahap-ma 
(Gol 2 Sun hAm 18.12-27) 

13Ma sun ma mi i á hal Mise-na mi mbaza, mi dum ala: Ang huma! Suma djok vun 
Alona pet a ndjak vunazi tu, a djok vun ma djivina mamulâ. Ang pî i djok vun ma 
djivina d’igi azi na mi! 

14Wani Mise mi dum ala: Ma didina ni Ma bei matna ba na. An i ni de ni vama Ma 
didina mba mi dandjina. 

15Ata yima mi mba gen amulîna, amulâ Ahap mi djobom ala: Mise, djivid’a ami imi 
dur ayîna á hlazì ma Ramot ma Galät-na d’oze ami imi d’uo zu? Mise mi dum ala: 
Ang iya! Ang mba kuza, Ma didina mba mi hangzi abongû! Ang mba kus kamu! 

16Wani amulâ Ahap mi dum ala: An tcheneng tchen nda hud’a ni yan ga tua ba, 
ang mba dan zla d’a gagazi d’a tcholï avun Ma didinid’a ge? 

17Ata yi máma Mise mi dum ala: An we Israel-lâ pet a b’rau woi yam ahinad’a d’igi 
tumiyô suma bei salazi ma pola ba na na. Ma didina mi dala: Azi nga kamul li. Ar 
nge nge pî mi hulong avo hatam ki halasa! 

18Amul ma Israel-lâ mi de mi Josafat ala: An dangâ na ge? Mi nga mi djogon vun 
ma djivi d’i, mi djogon ni vun ma tchona burâ ki burâ! 

19Wani Mise mi dum ala: Ang hum zla d’a Ma didina mi data. An we Ma didina mi 
nga kaka yam zlam mam mba amula, azungeî mam suma sä akulona pet a nga 
tchola gevem yam bigam mba ndjufa ki d’a gulad’a. 

20Ma didina mi djop ala: Ni nge ba, mba mi lop sa vun Ahap á i dur ayîna ata azì 
ma Ramot ma Galät-na ni lop ba, á tchumza woi ge? Ma hina mi de zla mamba ni 
vad’u, ma hina mi de zla mamba ni vat mi. 

21Ata yi máma, muzuk ma mi de zlad’a mi suma djok vun ndazinina, mi ndeï mi 
tchol avok Ma didina, mi dum ala: An i ni lobom mi i dur ayîna. Ma didina mi 
djobom ala: ang i lobomî nana ge? 

22Mi dum ala: An i ni de zla d’a kad’a avun suma djok vuna hamulîna pet. Ma 
didina mi dum ala: Ang i lobomu, ang i le hina! 

23Mise mi de kua ala: Djiviya! Ki tchetchemba, Ma didina mi tin wa zla d’a kad’a 
avun mang suma djok vuna pet suma a nga ka hina. Gagazi, Ma didina mi nga 
hurum á mbang ndaka kangû. 

24Ata yi máma na wat, Sedekiyas Kenäna goroma mi hut gen Mise, mi tumum 
agozlom ping, mi dum ala: Muzu’â hi Ma didinina mi nde kurun ndeï ni mindja ba, 
mi dang zlad’a ge? 

25Mise mi dum ala: Ang tang mba wad’ud’a kur bur ma ang mba ring kur gong hî, 
kur gong hî á ngeid’ina. 

26Ata yi máma amul ma Israel-lâ mi he vuna mazongâ tu ala: Ang ve Mise, ang im 
mi Amon ma ngol ma hur azinina ki Jowas amulâ goroma. 

27Ang dazi ala: Amulâ mi he vuna ala: Agi gagi sama wana dangeina, agi hum tena 
ngol luo mi na, agi hum mbina ngol luo mi, gak an hulongî avo ki halasa tua. 

28Mise mi dum ala: Ang le hulongî avo ki halasa ni, Ma didina mi dan nga zlad’a ni 
mam mbuo. Mi de kua ala: Agi suma pet, agi humugiya! 

A tchi Ahap kur ayî ma durâ 
(Gol 2 Sun hAm 18.28-34) 

29Amul ma Israel-lâ azi ki Josafat amul ma Juda-na a i dur ayîna kazì ma Ramot 
ma Galät-na. 

30Amul ma Israel-lâ mi de mi Josafat ala: An i ni mbut tan d’igi sama dingâ na á i 
durâ. Wani ang tchuk baru mang nga amula atangû. Hina amul ma Israel-lâ mi 
mbut tam d’igi sama dingâ na á i dur ayîna. 

31Wani amul ma Siri-na mi he vuna mi suma nglo suma dok hindi yam mbà suma 
yam pus ma dur ayînina ala: Agi durugi azigar suma gureina d’oze azigar suma 
nglona d’i. Wani agi durugi namul ma Israel-lâ tamba. 

32Kayam ndata, ata yima suma nglo suma yam pus ma dur ayînina a we Josafat-
na, a dala: Gagazi, namul ma Israel-lâ, a mbut irazi atam á durâ. Wani Josafat mi yi 
suma á ndjunumu. 

33Ata yima suma nglo suma yam pus ma dur ayînina a we d’ala nga namul ma 
Israel-lâ d’uo d’a na, a aram bei dika. 

34Wani azigar ma Siri-na mi pat yeû mamba, mi yed’et tcha hawa na. Ti ndeza ata 
kongrong ma didik amul ma Israel-lîna d’ad’ar. Amul ma Israel-lâ mi de mi sa 
mam ma djangâm pusîna ala: Ang hulong bugolo, ang ndan ndei ata yima dur 
ayîna! Kayam an daga! 

35Wani kur bur máma ayîna mi dur dur ma tchona, a ar nga amulâ denga akulo 
kur pus mama, iram abo ma azigar suma Siri-na a nga kuana. Tcha fladege mam 
mid’a; buzuna hi mbil mamina mi djang gak i kä ad’u pusâ. 

36Kid’a afata ar go a nikid’a, a nga er ad’uzi akulo kur kangâ ala: Nge nge pî mi 
hulong avo hatamu, nge nge pî mi i kur aziyamu. 

37Kayam amulâ mi mit wa, a im Samari, a tozomu. 

38Azi a mbus pusâ woi kur apo d’a Samari-d’a; adureina a mba a trâm buzuwamu, 
arop suma gaulangâ a nga mbus tazi ata yi máma d’igi Ma didina mi de na. 

39Sunda hi Ahap pa ara kahle suma mi lazina pet ki gong nga mi minit mi d’udjot 
ki sï ahlo’îd’a kazì ma mi minima, a b’irizi nga kä kur Mbaktum mba de zlad’a yam 
Sunda hAmulei suma Israel-lîd’a. 

40Ahap mi mit mi i azulei kä ad’u abuyom ngolo. Goroma Ahaziya mi vrak tamula 
blangâmu. 

(e) JOSAFAT AMUL MA JUDA-NA 
AZI KI AHAZIYA AMUL MA ISRAEL-LÂ 

(22.41-53) 

Josafat tamula yam suma Juda-na 
(Gol 2 Sun hAm 20.31–21.1) 

41Kur biza d’a fid’i d’a Ahap nga mi tamula yam Israel-lîd’a, Josafat Asa goroma mi 
kak amula yam suma Juda-na. 

42Kid’a Josafat mi kak amulid’a, bizamî dok hindi yam vahl. Mi tamula avo 
Jerusalem bizad’a dok mbà yam vahl. Asum a yat ala Azuba, ni Sili goromba. 

43Mi le sun nda d’ingêra d’igi abum Asa na, mi lahle suma djivina avok Ma didina 
mi. 

44Wani mi to nga yima nding ma a tinim iram vam ma suma a nga hahle suma 
ngat buzuna ki dubang ma his djivid’a kuana kä woi d’i. 

45Josafat mi kak kamul ma Israel-lâ hawa halas. 

46Sunda hi Josafat ta ara kad’eng mam mba dur ayîna, a b’irizi nga kä kur 
Mbaktum mba de zlad’a yam Sunda hAmulei suma Juda-nid’a. 

47Mi dik andjuvei suma gaulangâ karop suma gaulang suma a ar kur ambasa kur 
atchogoid’a habum Asa-d’ina woi mi. 

48Wani kur biza ndata amul nga avo Edom mbi, wani ni ma ngol ma te yam ma 
amul ma Juda-na mi tinima hol. 

49Josafat mi min bato d’a nglod’a teteng avo Esiyon-Geber á i hal lora kur ambas 
sa Ofir-ra. Wani azi i d’i, kayam batod’a pet ti kus sei avo Esiyon-Geber. 

50Wani Ahaziya Ahap goroma mi de mi Josafat ala: Man suma djang batod’a a i ki 
sum mangâ zu? Wani Josafat mi min ndi. 

51Josafat mi mit mi i azulei kä ad’u abuyom ngolo. A tozom gevezi kur Azì ma 
ngolâ habum ngolo David-na. Goroma Joram mi vrak tamula blangâmu. 

Ahaziya tamula yam Israel-lâ 

52Kur biza d’a dogo yam kid’iziya d’a Josafat nga mi tamula yam suma Juda-nid’a, 
Ahaziya Ahap goroma mi kak amula avo Samari yam Israel-lâ. Mi tamula bizad’a 
mbà. 

53Mi lahle suma tchona avok Ma didina. Tit mamba ni tchod’a d’igi abum azi 
kasum na, d’igi Jerobowam Nebat gorom ma mi zut Israel-lâ á le tchod’ina na mi. 

54Mi le sunda malo ma a yum ala Bäl-lâ, mi grif kä avorom mi, mi zal hur Ma 
didina Alona hi Israel-lîna d’igi abum mi le na mi. 

2 Amuleina 

2 Amuleina 1 

LEU D’A WAL MBÀD’A 
(a) MA DJOK VUNA ELISE 

(1.1–8.15) 

Alona ka sariyad’a yam Ahaziya 

1Bugol matna hi Ahap-ma, suma Mowap-ma a tchol huneîd’a ki Israel suma a te 
kazina. 

2Bur tu amulâ Ahaziya mi nga avo Samari kur gong mam mba yam ndrata 
akulod’a, mi tchoï ir fenetred’a, mi nde kä, mi dak ngola. Ata yi máma mi sun 
suma kur azì ma Ekron-na, mi dazi ala: Agi i djobogi Bäl-Zebup alo ma Ekron-na 
ala na ni kur dak ndata, an mba ni tchol akulo, d’oze ni tchol luo zu? 

3Wani malaikana hi Ma didinina mi mba mi de mi Elie ma Tisbe-na ala: Ang i ngaf 
vun suma sunda hamul ma Samari-nina, ang dazi ala: Na ni Alona mi nga avo 
Israel luo ba, agi i djobogi Bäl-Zebup alo ma Ekron-na zu? 

4Ni kayam ndata ba, Ma didina mi dala: Amul ma Israel-lâ mba mi tchol akulo kur 
azang ma mam nga burâ kama d’i, wani gagazi, mam mba mid’a. Eliemi i de zla 
ndata mi suma sunda hamulîna. 

5Ata yi máma suma sunda a hulong gen amulâ Ahaziya. Mi djobozi ala: Ni kayam 
me ba, agi hulongôgï ge? 

6A dum ala: Sana tu mi ngavami glovot mi dami ala: Agi hulongôgi gen amul ma 
sunugïna, agi dum ala: Wana ni zla d’a Ma didina mi data: Mi dala: Na ni Alona mi 
nga avo Israel luo ba, ang sun á djop Bäl-Zebup alo ma Ekron-na zu? Mi dami kua 
ala ang mba tchol akulo woi yam azang ma ang nga burâ kama d’i, wani gagazi, 
ang mba mid’a! 

7Amulâ mi dazi ala: Sama ngavagi ma mi dagi sun ndatina, mi ni nana ge? 

8Azi hulong dum ala: Sa máma ni ki baru d’a ngol la tumusa atamu, d’ik ma ba’â 
djinda furum mi. Amulâ mi dazi ala: Ni Elie ma Tisbe-na. 

Ahaziya nga mi hal lovota á ve Elie 

9Amulâ Ahaziya mi sun azigar ma ngol ma azigarâ abom dok vahlâ ala mi i ki 
azigar mama ata Elie. Azi mbaza, a djak akulo yam ahina d’a Elie mi nga kaka 
kuad’a. Ma ngol máma mi dum ala: Ma djok vun Alona, amulâ mi dala: Ang tchugï 
aseng kä. 

10Elie mi hulong de mi ma ngol máma ala: Le an ni ma djok vun Alona ni, ar 
akud’a ti tcholï akulo ti ngalagi woi ki mang suma dok vahlâ! Ata yi máma na wat, 
akud’a ti tcholï akulo, ti nde yam ma ngol máma ki mam suma dok vahlâ, ti 
ngalazi woyo. 

11Amulâ Ahaziya mi sun ma ngol ma ding ma azigarâ abom dok vahlâ ki mam 
suma dok vahlâ ata Elie kua. Ma ngol máma mi de mi Elie ala: Ma djok vun Alona, 
amulâ mi dala: Ang tchugï aseng kä atogo zak. 

12Elie mi hulong dum ala: Le an ni ma djok vun Alona ni, ar akud’a ti tcholï akulo, 
ti ngalagi woi ki mang suma dok vahlâ! Ata yi máma na wat, akud’a hAlonid’a ti 
tcholï akulo, ti nde yam ma ngol máma ki mam suma dok vahlâ, ti ngalazi woyo. 

13Á hindid’a amulâ Ahaziya mi sun ma ngol ma ding ma azigarâ abom dok vahlâ 
ki mam suma dok vahlâ. A djak akulo yam ahinad’a. Ata yima a mbaza go ki Elie-
na, ma ngol máma mi tchuk guguvam kä avok Elie, mi tchenem ki hud’a ala: Ma 
djok vun Alona, ang tchan ki man suma dok vahlâ d’i; ami ni d’igi azungeî mangâ 
na. 

14An we akud’a ti tcholï akulo, ti ngal azigar suma nglo suma mbà suma a mba 
avo’â woi kades mazi ma dok vahl dok vahlâ mi. Kayam ndata, an nga ni tcheneng 
ki hud’a, ang tchan ndi. 

15Malaikana hi Ma didinina mi de mi Elie ala: Ang lum mandaram mbi. Ang tchuk 
aseng kä, ang i ki sed’emu. Elie mi tchugï asem kä ki azigar ma ngol máma, mi i 
gen amulâ. 

16Elie mi de mamulâ ala: Ang gola! Ma didina mi dang ala: Kayamba ang sun suma 
á djop Bäl-Zebup alo ma Ekron-na d’igi Alona mi nga navo Israel á djobom zlad’a 
d’uo na d’a, ang mba tchol akulo woi yam azang ma ang nga burâ kuana d’i, wani 
gagazi, ang mba mid’a. 

17Ahaziya mi mit d’igi Ma didina mi de mi Elie na. Gorom nga d’i; ni wiyema 
Joram ba, mi vrak tamula blangâmu. Kur biza d’a mbàd’a hi Joram Josafat goroma 
amul ma Juda-nid’a, Joram mi tamula. 

18Sunda hi Ahaziya d’a ara kahle suma mi lazina, a b’irizi nga kä kur Mbaktum 
mba de zlad’a yam Sunda hAmulei suma Israel-lîd’a. 

2 Amuleina 2 

Alona mi hle Elie, Elise mi vrak blangâmu 

1Ata yima Ma didina mi min á hle Elie akulo ki mbirlimbina, wana nahle suma a 
lena: Elie azi ki Elise a tcholï Gilgal ad’u tazi djak. 

2Elie mi de mi Elise ala: An nga ni tchenengû, ang kak ka hî. Ma didina mi sunun 
Betel. Wani Elise mi hulong dum ala: An nga ni gunung tan avok Ma didin ma bei 
matna ba na, avorong ang mi, an nga ni arang ngi. Azi i Betel zla tazi djak. 

3Adesâ hi suma djok vun suma a nga kaka Betel-lâ, a mba, a de mi Elise ala: Ang 
wala Ma didina mba mi hle ini salangâ akulo zu? Elise mi hulong dazi ala: Â, an 
we ko. Agi bagiya! 

4Elie mi de mi Elise kua ala: An nga ni tchenengû, ang kak ka hî. Ma didina mi 
sunun Jeriko. Wani Elise mi hulong dum ala: An nga ni gunung tan avok Ma didin 
ma bei matna ba na, avorong ang mi, an nga ni arang ngi. Azi i Jeriko zla tazi djak. 

5Wani adesâ hi suma djok vun suma a nga kaka Jeriko-na, a hut gen Elise, a dum 
ala: Ang wala Ma didina mba mi hle ini salangâ akulo zu? Elise mi hulong dazi ala: 
Â, an we ko. Agi bagiya! 

6Elie mi de mi Elise kua ala: An nga ni tchenengû, ang kak ka hî. Ma didina mi 
sunun avun alum ma Jurdê-na. Wani Elise mi hulong dum ala: An nga ni gunung 
tan avok Ma didin ma bei matna ba na, avorong ang mi, an nga ni arang ngi. Azi 
tchuk tazi tita asem tazi djak. 

7Suma djok vuna dok vahl a mba, wani a tchol sä woi hina dei ki Elie azi ki Elise 
suma a nga tchola avun alum ma Jurdê-nina. 

8Elie mi yo baru mam mba ngola, mi d’ud’ud’u, mi wat ki mbiyo aluma. Aluma mi 
wal lei aduk mbà, azi djak a djak sä woi abo hî kasezi sod’a. 

9Kid’a azi djak sä woi abo hî d’a, Elie mi de mi Elise ala: Ang tchenen vama ang 
min an langzina avok ka bei Ma didina mi walan ki sed’enga. Elise mi hulong dum 
ala: An min ala ang han ni muzuk mang ma djok vuna yang mbà. 

10Elie mi dum ala: Ang tchen ni vama ad’enga á fed’ina. Wani ata yima Ma didina 
mi hlan akulona, le ang wanu ni, vama ang tchenema ang fumî fe. Le ang wan nga 
d’uo ni, vama ang tchenema ang fumî fe d’uo mi. 

11Kid’a azi nga kur tita a nga yo seretnid’a, gol wani, pus ma akud’a kakulumei 
suma akud’a a mba a walazi adigaziya. Va máma mi hle tam d’igi pusâ na, 
akulumeina a nga tanamu. Ata yi máma na wat, a hle Elie sä akulo aduk 
mbirlimba. 

12Ata yima Elise mi we hina na, mi er ad’um akulo ala: Iba! Iba! Pusâ hi Israel-lîna 
ki suma djangâma! Bugola, mi we Elie d’uo d’a. Kayam ndata, mi ve baru mamba, 
mi hawât tei aduk mbà. 

13Bugola, mi yo baru d’a ngola hiElie d’a tchuk kä d’a, mi hulong avun alum ma 
Jurdê-na. 

14Mi yo baru d’a ngol ndata, mi wat ki mbiyo aluma, mi er ad’um akulo ala: Ma 
didina Alona hi Elie-na, mi nga ni lara ge? Ata yi máma mi wat mbiyo aluma. 
Aluma mi wal lei aduk mbà, mam djak abo hî. 

15Adesâ hi suma djok vun suma a nga kaka Jeriko-na, a nga tchola sä woi hina dei, 
a nga gol vama Elise mi luma, a nga dala: Muzuk ma kak yam Elie-na, ki 
tchetchemba, mi djok wa yam Elise. A mba d’ugulomu, a grif kä avoromu, 

16a dum ala: Ang gola! Ami azungeî mangâ nga ki suma ad’engâ dok vahl. Ami min 
sunuzi á hal salangâ. Dam ata yima Muzu’â hi Ma didinina mi hluma, mi gumza ni 
yam ahinad’a akulo, d’oze kä kur hora kla! Wani Elise mi dazi ala: Agi sunuzi d’i! 

17Wani azi tezem ped’et. Elise mi dazi ala: Le na ni, agi sunugiziya! Azi sun mazi 
suma dok vahl ndazina. Azi i hal Elie gak burâ hindi, a fum nga d’i. 

18Kid’a azi hulongîd’a, a fe Elise avo Jeriko. Mam dazi ala: An dagi ala agi igi d’uo 
d’uo zu? 

Elise mi mbut mbiyo ma Jeriko-na d’igila hirwiling 

19Wani suma avo Jeriko-na a de mi Elise ala: Salamina, ang we aziyami kak 
djivid’a d’igi ang wum na, wani mbina nga djivi d’i, andagad’a nga d’i wul ahlena 
d’uo mi. 

20Elise mi dazi ala: Agi hlanï taza ma awilina, agi tchugugï ndjuvuna kur mi. Azi 
hlumzï mi. 

21Elise mi i ata yima mbina lawï kuana, mi tchuk ndjuvuna aduk mbina, mi dala: 
Gola! Ma didina mi dala: An mbut wa mbiyo máma d’igila hirwiling, nga mi tchi sa 
d’uo d’a, andagad’a nga d’i ba bei wul ahlena d’uo mi. 

22Kayam ndata, mbina mi mbut d’igila hirwiling gak ini d’igi Elise mi de na. 

Alona mi ngop gro andjof suma a san ad’u Elise-na 

23Kid’a Elise mi tchol Jeriko á i Betel-la, kid’a mam nga glovot tua d’a, gro andjofâ 
a tcholï hur azì ma ngolâ, a nga san ad’um ala: Ang iza, ang ma yang yod’ina! Ang 
iza, ang ma yang yod’ina! 

24Mi mbut iram mi goloziya, mi gazi vuna ki simiyê Ma didina. Ata yi máma 
amburei suma arop suma a yazi ala ursâ-na mbà, a buzugï aduk agud’a, a mba vik 
gugureina dok fid’i yam mbà adigaziya, a kizagazi woi mbambak. 

25Bugola, Elise mi i yam ahina d’a Karmel-la, mi tchol kua, mi hulong avo Samari. 

2 Amuleina 3 

Joram mi tamula yam Israel-lâ 

1Kur biza d’a dogo yam klavandi d’a Josafat amul ma Juda-na nga mi tamulid’a, 
Joram Ahap goroma mi kak amula yam Israel-lâ. Mi tamula avo Samari bizad’a 
dogo yam mbà. 

2Mi lahle suma tchona avok Ma didina, wani mi le nga tcho d’a abum azi kasum a 
lata pet ti. Kayam mi to ahina d’a tchet ta abum mi tinit á kud’or alo ma a yum 
ala Bäl-lâ woyo. 

3Wani mi wal nga ki tcho d’a Jerobowam Nebat goroma d’a mi lat mi zut ki Israel-
lâ a le tchod’id’a woi d’i. 

A i á dur ambas sa Mowap-pa 

4Mesa amul ma Mowap-ma, mi nga ki tumiyôna. Bizad’a tu nga mi he gro 
tumiyôna 100.000 ki tumiyôna tazid’a 100.000 ki tumuzuzi mamul ma Israel-lâ 
tara. 

5Wani kid’a amulâ Ahap mi mit da d’a, Mesa mi tchol huneîd’a ki Joram amul ma 
Israel ma vrak tamulina. 

6Ata yi máma amulâ Joram mi nde woi avo Samari, mi ar azigar suma Israel-lâ pet 
a kal avorom á goloziya. 

7Bugola, mi ge sunda, mi de mi Josafat amul ma Juda-na ala: Amul ma Mowap-ma 
mi tchol huneîd’a ki sed’enu. Ang min i ki sed’en á dur ambas sa Mowap-pa zu? 
Josafat mi hulong dum ala: Ang ki an ei ni tu d’uo zu? Sum mangâ ki sum mana a 
ni tu, akulumei mangâ kakulumei mana a ni tu mi. 

8Josafat mi dum kua ala: Ei mba hlei ni lovot ta lara ge? Ata yi máma Joram mi 
hulong dum ala: Ei mba hlei ni lovot ta hur ful ma Edom-mid’a. 

9Amul ma Israel-lâ kamul ma Juda-na kamul ma Edom-ma a i ki azigar mazina. A 
ngui tita gak burâ kid’iziya, wani ablaud’a hi azigarîd’a ki d’uwar ma nga mi zi 
ahle suma dur ayîna blogozina a nga fe mbiyo ma tched’a d’i. 

10Ata yi máma amul ma Israel-lâ mi er ad’um akulo ala: Alë! Alë! Alë! Ma didina 
mi yï ei amulei suma hindina ka hî ná hei abo amul ma Mowap-ma! 

11Wani Josafat mi djop ala: Na ni ma djok vuna hi Ma didinina mi nga ka hî tala ei 
i djobei Ma didina atamu d’a d’uo zu? Azongâ hamul ma Israel-lîna tu, mi hulong 
dum ala: Elise Safat gorom ma mi le sunda adjeu abo Elie-na, mi nga. 

12Josafat mi hulong dum ala: Djiviya! Sa máma ni ma zlad’a hi Ma didinid’a ti nga 
avunama. Ata yi máma amul ma Israel-lâ kamul ma Juda-na kamul ma Edom-ma 
a i fe Elise. 

13Elise mi de mamul ma Israel-lâ ala: Vama ndolong ki sed’en ni me ge? Ang i djop 
suma djok vuna habungâ d’oze suma hasungâ. Amul ma Israel-lâ mi hulong dum 
ala: Nga na d’i! Ni Ma didina ba, mi yami ami amulei suma hindina ka hî á hami 
abo amul ma Mowap-ma. 

14Elise mi dum ala: Avok Alo ma bei matna ma ad’engêm kal pet ma an nga ni lum 
sundina, an nga ni dangû, ladjï Josafat amul ma Juda-na mi nga d’uo ni, an nga ni 
djib’er kang ang ngi, ni golong nguo ko! 

15Wani mi de kua ala: Ki tchetchemba, agi yanï sama bu adingâ. Ata yima sama bu 
adingâ mi nde bu adingîna, ad’enga hi Ma didinid’a ti mba yam Elise. 

16Mi dazi ala: Gola! Ma didina mi dala: Agi djugud’ogi zula ablaud’a kä kur hora. 

17Ma didina mi de kua ala: Agi mba humugi simetna d’i, agi mba wagi alo ma 
sed’a d’uo mi, wani hor ra wanda mba d’i oî ki mbina. Agi mba tchagi mbiyo 
máma ki d’uwar magina mi. 

18Wani Elise mi dazi kua ala: Ni vama akid’eina ir Ma didina. Mba mi hagi ambas 
sa Mowap-pa abogi mi. 

19Agi mba togi azì ma nglo ma ad’eng ma ngunguna kä woi pet kazì ma nglo ma 
djif ma kalâ kä woi pet, agi mba kagi agu ma vuta kä woyo, agi mba tozogi ir 

mbiyo ma laud’a woyo, agi mba b’lagagi asine ma suma a nga zumuma woi 
kahinad’a pet mi. 

20Tcha ndjivin ki ler ra a hahle suma ngat buzuna kuad’a, mbina mi tcholï djangâ 
kur ambas sa Edom-mba, mi oî yam andaga ndata pet. 

21Kid’a suma Mowap-ma a hum ala amulei ndazina a mba nga á duruzi ayîna d’a, 
amul ma Mowap-ma mi tok suma bizazi ndak á yo ahle suma dur ayînina ki suma 
bizazi kalâ pet, a i tchol sä ir hagad’a. 

22Kid’a azigar suma Mowap-ma a tchol akulo yorogod’a, afata ti nde wile yam 
mbina. Azi golom sä woi hina dei hleud’a d’igi buzuna na. 

23A dala: Ni buzuna! Amulei ndazina a dur wa taziya, nge nge pî mi tchi wa 
wiyema! Ei i hurumi ahle mazina! 

24Wani kid’a azi mba go ki kangâ hi Israel-lîd’a, azigar suma Israel-lâ a nde atazi 
durâ. Wani azigar suma Mowap-ma a wet ringâ, Israel-lâ a zirik kazi mi, gak a 
tchuk kur ambas sa Mowap-pa ki ringâ, a tchaziya. 

25Azi b’lak azì ma nglona kä woyo, a dur ahuniyôna kur asine ma azi nga zumuma 
gak ahinad’a oî woi hur asinena, a tos ir mbiyo ma laud’a woi pet, a ka agu ma 
vuta woi pet mi. Wani azì ma Kir-Hares-sâ mi arî mam hol, wani azigar suma dur 
ahinad’a a mba nguyum a durumu. 

26Ata yima amul ma Mowap-ma mi wala ayî máma kal kamu d’a, mi tok azigar 
suma a dur ki mbigeu d’a fiyakina kikis kid’iziya á ge lovota á famul ma Edom-ma, 
wani azi ndak ki. 

27Ata yi máma amul ma Mowap-ma mi ve gorom ma ngol ma mba mi vrak tamula 
blangâma, mi hum vama ngat buzu ma ngala yam gulumuna hazinina. Kayam 
ndata, Israel-lâ huruzi zal ngola. Kayam ndata, a tchol a hulong avo hataziya. 

2 Amuleina 4 

Elise ndjun atcha d’a modonod’a 

1Bur tu atchad’a hi ma dingâ aduk adesâ hi suma a djok vun Alonina, ti mba fe 
Elise, ti tchenem ala: Salana, ang we azong mangâ ndjuvun ni sama kud’or Ma 
didinina. Ki tchetchemba, mi mit wa, wani sama ami hlami beged’a balâ aboma, 
mi mba á yo gron suma mbàna á mbud’uzi magumei mama. 

2Elise mi dat ala: An la’î me ge? Ndak dan yam vama nga avo hata’â. Ti dum ala: 
Salana, an nga ki va d’i, wani an nga ki mbulâ kur agela hina nde. 

3Ata yi máma Elise mi dat ala: Djiviya! Ndak i avo hi ndro’â, ndak yoï agolongeî 
suma huruzi hawana ablaud’a. 

4Bugola, ndak kal avo hatak ki gro’â, agi dugugi vun azina kagiya, ndak vo mbulâ 
kur agolongeî ndazina. Ta oîd’a, ndak hud’ut tei abo tu, ta oîd’a, ndak hud’ut tei 
abo tu gak azi oî pet. 

5Atchad’a ti nde woi abua, ti i kal avo hatat ki grotna, ti duk vuna kaziya, grotna a 
nde hat agolongeî ndazina, ti nga d’i vo mbulâ kuruziya. 

6A oî pet. Ti de mi gorot ma dingâ ala: Ang hanï ta ding nga hurut hawad’a. Mi dat 
ala: Ta ding nga d’i! Ata yi máma mbulâ mi ka mi. 

7Atcha ndata ti mba, ti väd’u ahle ndazina mi sana hAlonina Elise. Mi dat ala: 
Ndak i gus mbul máma woyo, ndak wurak ki bal ma ka’â, ad’u bege d’a ara ndak 
te ki gro’â. 

Elise nga kur azì ma Sunem-ma 

8Bur ma dingâ Elise nga mi kal tita kur azì ma Sunem-ma. Atcha d’a beged’a nga 
kua. Ti d’elem kä ala mi te tena avo hatad’u. Kayam ndata, bur ma lara ma Elise 
nga mi kal kur azì mámina, nga mi te tena kua. 

9Atcha ndata ti de mi ndjuvut ala: An we tetet ala sama nga mi kal avo hatei ka hî 
teteu wana ni sana hAlona ma yed’etna. 

10Djivid’a ei minim gong nga gor ra yam ndrata akulod’a tu, ei tinim azangâ kua ki 
tabulâ ki sesâ ki lalamba mi. Bur ma mam mba avo hateina mam mba mi bur kua. 

11Wani bur ma dingâ Elise mi mba avo hi sum ndazina, mi djak akulo kur gong 
ndata, mi bur kua. 

12Mi de mazong mama Gehazi ala: Ang i halï atchad’azina. Gehazi mi yad’ïya; ti 
mba d’i tchol avoromu. 

13Elise mi de mi Gehazi ala mi dat ala: Ndak nga fe ndaka kami heî. Ndak min ala 
ami la’î me ge? Ndak min ala an i de ni mamulâ kak koze ni de ni mi ma ngolâ hi 
azigarîna zu? Ti hulong dum ala: Hawa! An ni kaka aduk sum mana, va kid’agan 
nga d’i. 

14Elise mi de mi Gehazi ala: Ei lat ni nana ge? Gehazi mi hulong dum ala: Gorot 
nga d’i! Ndjuvut pî mi djeng mamara mi. 

15Elise mi dum ala: Ang yad’ïya! Ti mba d’i tchol avun gonga. 

16Elise mi dat ala: Dama hina dedege wani, ndak mba d’i ve gorâ abogu. Wani ti 
dum ala: Hawa! Salana, nga na d’i! Angî sana hAlonina, ang dan zla d’a kad’a hina 
d’i! 

17Wani atcha ndata ti ve wirâ, tcha dama blangâtna hina dedege ti vut gorâ d’igi 
Elise mi dat na mi. 

Matna hatcha d’a Sunem-mba gorotna 

18Gor máma mi djengâ. Bur tu mi i fabum nga mi dut awuna ki suma. 

19Ata yi máma na wat mi nde tchina ala: Iba, yanu, yanu! Abum mi de mazong 
mama ala: Ang hlum im masumu. 

20Azong mama mi hle gorâ abomu, mi im masumu. Ndat ti kagam adigad’u, wani 
kid’a afata tcha falei d’ad’ara, mi mid’a. 

21Ata yi máma ti djak akulo kur gonga hi Elise-d’a, ti ge gorâ kä yam azangâ, ti 
ndabua, ti duk vuna, 

22ti ge sunda ata ndjuvud’u, ti dum ala: Ang sununï azongâ ki korod’a tu. An i avo 
hi sana hAlonina atogo zak, an hulongîya. 

23Ndjuvut mi dat ala: Ni kayam me ba, ndak i avo hatam ini ge? Ini nga ni bur ma 
vun tilâ d’oze ni bur ma sabatna d’uo. Wani ti hulong dum ala: Ang djib’er ri! 

24Ti tin zlamba huyok korod’a, ti de mazongâ ala: Ang ge tang avok korod’a iya; 
an bei ni dang ba ni, ang tcholon aduk ki. 

25Wani ti i yam ahina d’a Karmel-la á fe Elise. Kid’a Elise mi wad’ï woi hina deid’a, 
mi de mazong mama Gehazi ala: Ang gol atcha d’a Sunem ndata ti djï wana! 

26Ang ring ngavad’u, ang dat ala: Ndak abo ni ge? Ndjuvuk ki goro’â a nga hawa 
ko zu? Ti hulong dum ala: A nga hawa! 

27Kid’a ti mba gen Elise yam ahinad’id’a, ti ge tat kä avoromu, ti vum asemu. Wani 
Gehazi mi min zud’ut teyo. Elise mi dum ala: Ang arat hina djang, kayam me ti 
nga ki hur ma hata ngola. An ni vita yam zla ndata, kayam Ma didina mi tagandji 
nga d’i. 

28Ata yi máma ti er ad’ut akulo ala: Salana, na ni ni an ba, tcheneng ala ang han 
gorâ zu? Hawa! An dang ala: Ang lobon iran nduo d’uo zu? 

Elise mi tchol atcha d’a Sunem-mba gorotna akulo 

29Elise mi de mi Gehazi ala: Ang min tangû, ang hle totogo man nda djok vuna, 
ang i Sunem. Le ang ngaf sa glovod’o ni, ang tchol á gum depa d’i; le sa mi min á 
gang depa ni, ang humum mbuo mi. Ang i d’igal totogo manda avok gorâ. 

30Wani gorâ asum mbi de mi Elise ala: Avok Ma didin ma bei matna, avorong ang 
mi, an nga ni i bei ang ngi. Kayam ndata, Elise mi i ki sed’ed’u. 

31Wani Gehazi mi mbaza avoroziya, mi d’igal totogod’a hi Elise-d’a avok gorâ, 
wani va le tu d’i, gorâ mi mbuzuk nga tam mbuo ko. Wani mam hulong mi ngaf 
Elise, mi dum ala: Gorâ mi zlit nga d’i! 

32Kid’a Elise mi kal avo hur azinid’a, gor ma mitna mi nga ged’a yam azangâ tua. 

33Elise mi kal klaviya, mi duk vuna kazi djak, mi nde tchen Ma didina. 

34Bugola, mi kulup hurum kä yam gorâ, mi tin vunam avunamu, iram yam iramu, 
mi tin abom hur abomu, mi mat tam kä woi kam mi. Gorâ tam mbi gakud’a. 

35Elise mi hulong tchol akulo, mi ngui tita hur gonga hina ndjö, mi hulong mat 
tam kä woi yam gorâ kua. Atogo hina zak gorâ mi ereseu yam kid’iziya, mi mal 
iram mbeyo. 

36Ata yi máma Elise mi yï Gehazi, mi dum ala: Ang i yï gorâ asumu. Gehazi mi 
yad’ïya. Kid’a ti mbad’a, Elise mi dat ala: Ndak mbeï ve goro’â! 

37Ti mba, ti ge tat kä avoromu, ti grif kä andaga, ti ve gorotna, ti iya. 

Ambla d’a ndak á ted’a d’uo d’a 

38Elise mi hulong, mi mba avo Gilgal. Kur biza ndata baktarad’a ti nde yam ambas 
ndata. Kid’a mi tok adesâ hi suma djok vun Alonina avorom kä d’a, mi de mazong 
mama ala: Ang tin dei ma ngolâ akua, ang yamï azlema madesâ hi suma djok 
vunina. 

39Ata yi máma ma dingâ aduk adesâ hi suma djok vun Alonina, mi i abagei á hal 
hum azlema, mi fe kurdu vira, mi dud’ut vud’ut mi oî baru mamba mbeï, mi mba 
avo, mi tchalat aduk aku kur deina, wani sa wat nga ala ni va hî d’i. 

40Kid’a a nde b’rawat mi suma á ted’id’a, azi djugud’u, wani a nde er ad’uzi akulo 
ala: Sana hAlonina, te máma ni te ma tchi matna! Kayam ndata, azi ndak nga á 
tum mbi. 

41Wani Elise mi dazi ala a humï afuta. Mi tchugut aku kur deina, mi de mazong 
mama ala: Ang b’rawamî sum ndazina. Vama tchi sa nga kur deina d’uo d’a. 

Avungôna mi zul ablaud’a 

42Kur biza ndata sana mi tcholï Bäl-Salisa, mi mba kavungôna hawu ors ma mi ne 
avo’â dok mbà ki geme ma awilina kur bid’im mamba mi Elise. Elise mi de 
mazong mama ala: Ang b’rau te máma mi suma pet. 

43Wani azong mama mi dum ala: Te ma wana an humî suma kisâ ni nana ge? Elise 
mi hulong dum ala: Ang b’rawam mi suma pet, kayam Ma didina mi dala: Nge nge 
pî mi mba te mi hoba, ad’um mba d’i ara. 

44Azong mama mi b’rawam mi suma. Nge nge pî mi te, ad’um ar d’igi Ma didina 
mi de na mi. 

2 Amuleina 5 

Libina hi Näman-na mi yak keyo 

1Ma ngolâ hi azigar ma Siri-na a yum ala Näman, salama mi lum ad’um heî, mi 
suburum heî mi. Ni kayam mam ba, Ma didina mi had’enga mi suma Siri-na á kus 
ayîna. Mam mi grang ma gagazina, wani mi ni libina. 

2Wani suma Siri-na a i hurumba ata andaga d’a Israel-la, a veï gor atchad’a, a gat 
weid’a abo atchad’a hi Näman-nda. 

3Bur tu ti de mi salata ala: Ladjï salana mi i ta’î tam mi ma djok vun Alona ma nga 
kur azì ma Samari-na ni, mam mba mi yagam libi mama woi atogo hina zak. 

4Wani Näman mi i de mamulâ zla d’a gor wei d’a Israel-la ti dumzid’a. 

5Amulâ mi dum ala: Djiviya! Ang iya. An nga ni hang mbaktumba abong mamul 
ma Israel-lâ. Näman mi i yo kawei ma hapma kilona kikis hindi, lora kilona dok 
karagaya ki baru ma lü vun tilâ dogo mi. 

6Mi mbaza, mi he mbaktum mba amul ma Siri-na mi humzid’a mamul ma Israel-
lâ. Mi de kur ala: An sunungza ma ngolâ hi azigar manina Näman ki mbaktumba 
wana, kayam ang yagam libi mama woyo. 

7Ata yima amul ma Israel-lâ mi dap mbaktum ndata ndumba dapma, mi haû baru 
mama woyo, mi er ad’um akulo ala: An nAlona ba, ni tchi sana kat mi, ni hulong 
zlid’im mi zu? Gola! Amul ma Siri-na mi sununï sana ka wana ala an yagam libi 
mama woyo! Agi wagi zla d’a sa máma mi halan ki sed’eta. 

8Kid’a Elise mi hum ala amul ma Israel-lâ mi haû baru mama woyo d’a, mi ge 
sunda mi dum ala: Ni kayam me ba, ang hat hurung na ge? Ar sa máma mi mbeï 
avo hatanu. Mba mi wala gagazi, ma djok vun Alona mi nga yam ambas sa Israel-
la. 

9Wani Näman mi mba ki pusâ hakulumeinina kakulumei mama, mi tchol avun 
azina hi Elise-na. 

10Elise mi sun sana mi dum ala: Ang i mbus tang kä kur alum ma Jurdê-na 
mbumbus yang kid’iziya, ang mba yak kei yuyung. 

11Wani Näman hurum zala, mi ge tam mi iya, nga mi dala: An djib’er ala ma djok 
vun Alona mi ndeï ini woi avo hatam á mba gevenu, mba mi tchen Ma didina Alo 
mama, mba mi tin abom ata yan ma mbilâ ba, libi mana mba mi yak keyo. 

12Na ni Abana ki Parpar alum ma Damas-sâ a kal nga mbiyo ma Israel-lâ tala an 
ge tan kur á mbus ni yak kei d’a d’uo zu? Wani mi hulong mi ge tam kayîna, mi 
iya. 

13Wani azungeî mama a hut gevem go, ma dingâ tu mi dum ala: Abunu, ladjï ma 
djok vun Alona mi dangî vama ad’engâ pî ni, ang mba lum mbuo zu? Ni kayam me 
ba, ang aram bei led’a ge? Tala ang ge tang aduk mbina go ba ang yak keyo d’a. 

14Kayam ndata, Näman mi i kur alum ma Jurdê-na, mi hlup kä aduk mbina 
hluhlup yam kid’iziya d’igi Elise mi dum na. Mi yak kei yuyung, babagam mbut 
d’igi gogor ma gorâ na. 

15Ata yi máma mi hulongî avo hi Elise zlapa ki suma ki sed’ema pet, mi mba mi 
tchol avok ma djok vuna Elise, mi dum ala: Salana, ki tchetchemba, an we yam 
andagad’a pet alo ma ding ma d’igi Alona hi Israel-lîna na na nga d’i. Ang ve he d’a 
hawa d’a nde d’a an mbangzi wanda. 

16Wani Elise mi dum ala: Avok Ma didina ma bei matna ma an nga ni lum 
sundina, an nga ni ve va abong ngi. Wani Näman atam baba, wani Elise mi ve nga 
d’i. 

17Näman mi dum ala: Salana, kayamba ang ve nga he d’a hawad’a d’uo d’a, an nga 
ni tchenengû, ang aran an azong mangâ lovota nde á yo andaga manga ir anek ka 
zid’a hi koronid’a mbà, kayam an min he vama ngat buzu ma ngala d’oze vama 
ngat buzu ma zlap darigïd’a malo ma ding ngi, an he ni mi Ma didina Alona hi 
Israel-lîna tu go. 

18Avok tua an nga ni tchen Ma didina mi vat hurum mbei kanu. Ata yima salana 
amul ma Siri-na mi kal kur gonga á kud’or alo mama Rimon-na, an pî ni kud’urom 
mi, kayam mam deng tamî atanu. Kayam ndata, ar Ma didina mi vat hurum mbei 
kanu. 

19Elise mi dum ala: Ang i lafiya. Näman mi iya. 

Tcho d’a Gehazi mi lata 

Näman mi hut sä woi hina nde. 

20Gehazi azongâ hi Elise-na mi de tam ala: Salana mi ve nga vama Näman ma Siri-
na mi humzina d’i. Wani gagazi, avok Ma didin ma bei matna, an i ad’umu, an i ni 
ve va abom nde. 

21Gehazi mi i ad’u Näman. Näman mi golom nga mi ringîya, mi tchuk asem mbei 
kä kur pus mama, mi ngavamï mi djobom ala: Ang mbeï ni hawa ko zu? 

22Gehazi mi hulong dum ala: An mba ni hawa ko. Salana mi sununï ala an dangû, 
suma mbà aduk adesâ hi suma djok vun Alonina a tcholï yam ambas sa Efraim-
mba, a mba nga avo hatamu. Mi tcheneng ala: Ang humza kawei ma hapma kilona 
dok hindi ki baru ma lü vun tilâ mbà mi aziya. 

23Näman mi dum ala: Ang ve kawei ma hapma kilona dok karagaya! Mi tezemu, 
mi hum kawei ma hapma bud’omeina mbà, mi hum baru ma lü vun tilâ mbà mi, 
mi hum azungeî mama mbà á tinim avo. 

24Azi mbaza ata yima a yum ala Ofel-lâ, mi ve bud’omei suma abozina, mi 
tchuguzi avo hatamu, mi ar azungeîna hi Näman-na a iya. 

25Gehazi mi hulong gen salama Elise. Elise mi djobom ala: Ang le ni lara ge? Mi 
hulong dum ala: Salana, an i nga yi d’i. 

26Wani Elise mi dum ala: Ang we nga d’ala an we sa máma kur muzu’â ata yima 
mi tchuk asem mbei kä kur pus mama á ngavangâ d’uo zu? Wani nga ni yima ang 
ve baru ma djivid’a ki beged’a á gus asine ma olif-fâ ki ma guguzlud’a d’oze 
tumiyôna kamuzleina d’oze azungeîna ki yuguneinina d’i. 

27Kayam ndata, libina hi Näman-na mba mi djogong kandjavang gak didin. Ata 
yima Gehazi mi nde woi abu avok Elise-na, libina mi zagam hapa mbû d’igi 
gagarad’a na. 

2 Amuleina 6 

Andjet ma vit tei ma a hulong fuma 

1Bur tu adesâ hi suma djok vunina a de mi Elise ala: Gola! Yima ami togomi kua 
avorongâ mi kid’agamiya. 

2Ang hami lovota ami imi avun alum ma Jurdê-na, nge nge pî mi kaï aguna, ami 
mba minimï yima ding ma kaka. Elise mi dazi ala: Agi igiya! 

3Wani ma dingâ tu adigazi mi dum ala: Ang i ki sed’emiya. Elise mi dum ala: 
Djiviya! An iya. 

4Elise mi i ki sed’ezi avun alum ma Jurdê-na, ata yima ka aguna. 

5Wani ma dingâ tu adigazi mi nde ka aguna. Sï andjet mama mi pat mi nde kä kur 
aluma. Mi er ad’um akulo ala: Alë! Salana, ni zla me na ge? Andjet máma an 
tchemï ni tchena! 

6Elise mi djobom ala: Mi nde ni lara ge? Mi tagam yima mi nde kuana. Elise mi ka 
agu ma gorâ gutubung, mi gum sä kä ata yi máma. Atogo hina zak sï andjetna mi 
ndeï akulo yam mbina. 

7Elise mi dum ala: Ang hlumu! Sa máma mi mat abom mi hlumu. 

Elise mi yo azigar suma Siri-na 

8Ata yima amul ma Siri-na nga mi dur ayîna ki Israel-lîna, mi min zlad’a ki azigar 
mam suma nglona ala: Agi vagi anguvora ata yima wana. 

9Wani Elise mi de mamul ma Israel-lâ ala: Ang gol tang djiviya; ang hle yi máma 
d’i, kayam azigar suma Siri-na a nga i kua. 

10Kayam ndata, amul ma Israel-lâ nga mi sun azigarâ yam dodogo á ndjol yima 
Elise mi dum kam ala: Ang gol tang djiviya na. Ahle ndazina a le ni yazi ablaud’a. 

11Amul ma Siri-na hurum zal ngola yam zla ndata. Mi yi azigar mam suma nglona, 
mi dazi ala: Agi nga dan ndei yam sama adigei ma mi hle zla mei d’a gumunda mi 
it mamul ma Israel-lîna d’uo zu? 

12Ma dingâ tu aduk azigar mam suma nglona mi hulong dum ala: Salana, sama 
adigei ma mi hle zla mei d’a gumunda mi it mamul ma Israel-lîna nga d’i. Ni Elise 
ma djok vun Alona ma nga avo Israel-lâ ba, mi ndak á de zla d’a ang dat kur gong 
mang nga burîd’a woi mamul mama! 

13Amul ma Siri-na mi dazi ala: Agi i gologi yima mam nga kuana; an i ni vumu. A 
hulongî a dum ala: Mi nga navo Dotan. 

14Kayam ndata, mi sun azigarâ ablaud’a kakulumeina ki pus ma dur ayîna teteng; 
a mbaza andjege, a ngui azì máma. 

15Kid’a azongâ hi Elise-na mi nde woi ki yorogo avun azì ma ngolid’a, mi we 
azigarâ kakulumeina ki pus ma dur ayîna teteng a ngui azina d’uhl, mi er ad’um 
akulo ala: Alë! Salana, ei lei ni nana ge? 

16Elise mi hulong dum ala: Ang ring mandar ri! Suma a nga ki sed’eina, ablau 
mazid’a kal suma a nga ki sed’ezina. 

17Bugola, Elise mi tchen Ma didina ala: Ma didina, an nga ni tchenengû, ang 
malam iram mbei á wed’a. Ma didina mi malam iram mbeyo. Mi wakulumei suma 
akud’a ki pus ma aku ma dur ayîna teteng akulo yam ahinad’a ngui Elise d’uhl. 

18Kid’a azigar suma Siri-na a mba á ve ma djok vuna Elise-d’a, mam tchen Ma 
didina ala: Ma didina, an nga ni tchenengû, ang duk ir azigar ndazina woyo. Ma 
didina mi duguzi irazi woi d’igi Elise mi tchenem na. 

19Wani Elise mi de mi azigar ndazina ala: Agi hlagi ni lovot ndata d’i, nazì ma azi 
tagagizina d’uo mi. Agi mbeyegï ad’unu; an i tinigi ata sama agi halama. Wani 
Elise mi i ki sed’eziSamari. 

20Kid’a azi tchuk sä avod’a, Elise mi tchen kua ala: Ma didina, ki tchetchemba, ang 
malazi irazi woyo. Ata yima Alona mi malazi irazi woina, azi gol wani, azi ni kur 
azì ma ngol ma Samari-na d’ad’ar! 

21Ata yima amul ma Israel-lâ mi we azigar ndazina petna, mi djop Elise ala: 
Abunu, an tchazi woi zu? 

22Elise mi hulong dum ala: Ang tchazi d’i! Ang nga tchi azigar suma azigar mangâ 
a yozï avun ayî ma durîna d’i. Kayam ndata, ang hazi avuna a te, ang hazi mbina a 
tche mi, ang arazi a hulong gen salazina! 

23Amul ma Israel-lâ mi lazi te ma ngolâ. Bugol la azi te a tche d’a, mi arazi a 
hulong gen salazina. Ki dedei ndata azigar suma Siri-na a hulongî nga yam andaga 
d’a Israel-la á hurum ahlena d’uo d’a. 

Baktarad’a ti nde avo Samari 

24Kur biza d’a dinga Ben-Hadat amul ma Siri-na mi tok azigar mama pet; a i 
ngui Samari á dur ayîna. 

25Wani meid’a nde kur azina ngola. Suma mba á durîna a ngui azina teweler gak 
yam korona baba a guzut ni ir bege d’a hapa dok klavandi, sud’o gugud’a kur 
angot ta ngad’a tu ni ir bege d’a hapa vahl mi. 

26Bur tu amul ma Israel-lâ nga mi kal yam gulumuna, atchad’a tu ti er ad’ut akulo 
ala: Salana amul mana, ang sud’unu! 

27Wani mi hulong dat ala: Le Ma didina mi sud’uk kuo ni, an ndak á sud’uk kuo 
mi. An ngom nga vama te d’oze vama tche d’uo mi! 

28Amulâ mi dat kua ala: Ndak min ni me ge? Ndat ti hulong dum ala: Ang gol 
atcha d’a wanda, ti dan ala ami mud’umi gorona ini, avin ami mud’umi matna mi. 

29Wani ami yami mana, mud’umiziya. Tchavinda, an dat ala ti veï matna, ami 
mud’umiziya, wani ti ngeyemu! 

30Ata yima amulâ mi hum zla d’a atcha ndata ti dumzid’ina, mi haû baru mama 
woyo, nga mi tit akulo yam gulumuna. Suma hur azina pet a wumu. Mi nga ki 
baru d’a dodora krovo atamu. 

31Mi er ad’um akulo ala: Le yam Elise Safat goroma bur ini bei ngata ni, Alona mi 
mban ndak ka ngol la kala kanu! 

Elise mi de zla d’a yam dabid’a hi baktarad’id’a 

32Wani Elise mi nga avo hatamu, suma nglo suma hur azinina a nga kaka gevem 
mi. Amulâ mi geï sunda atamu. Wani avok ka bei sama sunda mbaza tua d’a, Elise 
mi de mi suma nglo ndazina ala: Agi gologiya! Ma tchi mat máma mi sunï nga 
sana á ngad’an yanu. Agi gologi tagi djiviya. Le mi mba ni, agi dugugi vuna akulo, 
aram mi kalï avo d’i. Wani nasem salama ba, nga mi tchï blogom wan nduo zu? 

33Kid’a Elise nga mi dazi zlad’a tua d’a, sama amulâ sunumïna mi mba. Amulâ mi 
dala: Ndak ndata pet ti tcholï nata Ma didina. Ni nana ba, an tin hurun kam mbei 
ge? 

2 Amuleina 7 

1Elise mi hulong dazi ala: Agi pet humugiya! Gola! Ma didina mi dala: Avin hina 
dedege wani, a mba gus afuta kilona dogo yam mbà d’oze awu orsâ kilona dok 
mbà yam fid’i ir bege d’a hapa tu ad’u suk ma Samari-na. 

2Azigar ma ndjun amulâ ma mam nga mi deng tam atama, mi de mi Elise ala: Le 
Ma didina mi mal ir akulod’a mi yagï awuna kä pî, zla d’a ang dat wanda mba d’i 
le zu? Elise mi hulong dum ala: Ang mba wum ki irangû, wani ang mba tum mbi! 

Siri-na a ar kang mazina woyo 

3Wani suma libina fid’i a nga kaka woi abu bugol azina go ki vun agrek ma ngolâ. 
A de tazi ala: Ni kayam me ba, ei kagei ka hî á djubi mad’ei ge? 

4Le ei kalei avo hur azina ni, ei mba boya, kayam vama te nga d’i. Le ei kagei ka hî 
d’ei, ei mba boi d’ei! Ki tchetchemba, ar ei i kur kang ma Siri-na geveziya! Le a 
arei bei tchid’a ni, hotei! Le azi tchï d’ei, ni mat ma kolâ tu! 

5Kid’a afata ar go á nikid’a, a tchol a i kur kang ma Siri-na. Kid’a azi mbaza avun 
kangîd’a, a fe nga sa d’i. 

6Kayam Salad’a mi mal hum suma kur kang ma Siri-na á hum asem azigar suma 
ad’engâ tchina kakulumeina ki pus mazi ma dur ayîna mi. Suma Siri-na a nga de 
tazi ala: Amul ma Israel-lâ mi wura’î suma Het-na ki suma Ezipte-na. Kayam 
ndata, azi sunï azigar mazina á duri wana. 

7Kayam ndata, azi tchol ringâ andjege á sut taziya, a ar kang mazina woi ki zlub’u 
mazid’a kakulumei mazina ki koro mazina pet kä mumudjuk. 

8Suma libi suma fid’i ndazina a mbaza avun kangâ, a kal kur zlub’ud’a tu, a fe 
tena, a te a tche mi, a yo kawei ma hapma ki lora ki baruna, a i ngeyezi sä woyo, a 
kal kur zlub’u d’a dinga, a yo andjaf ahlena teteng, a i ngeyezi sä woi mi. 

Dabid’a hi baktarad’id’a 

9Wani suma libi ndazina a nga de tazi ala: Ei lei nga djivi d’i. Ei weya, ini ni zla d’a 
djivid’a keya. Le ei djubi bei de zlad’a gak yina mi foya ni, Alona mba mi kei 
sariyad’a keya. Ki tchetchemba, ei ï dei zla ndata mi suma avo hamulîna. 



653 

 

 
Bible azumeina 

© 1999, Alliance Biblique du Tchad 

 

 

 

10Kayam ndata, azi hulong a yï suma ndjol vun agrek ma ngolâ, a dazi ala: Ami imi 
kur kangâ hi suma Siri-na, wani ami fami nga sa tu d’i, ami humumi nga del sa 
d’uo mi. Arî akulumeina ki korona a nga ndjinda kä ni azi hol, a ar zlub’ud’a kä 
woi mumudjuk mi. 

11Suma ndjol vun agre’â a yi sana atogo hina zak ala mi i de zla ndata mi suma 
krovo kur azina hamulîna. 

12Kayam ndata, amulâ mi tchol akulo andjege dangâla, mi de mazungeî mama ala: 
An nga ni vagi ad’ud’a yam ahle suma Siri-na a nga minizi keina. Azi wala 
baktarad’a ti nga avo hateya. Kayam ndata, azi ar kang mazina woi a i ngei tazi 
abageya, a nga dala ei mba buzugi woi kur Samari, azi mba yoi karid’a, azi mba 
tchuk kur azina avo! 

13Wani ma dingâ tu aduk azungeî mama mi dum ala: Ar a yoï akulumeina vahl 
aduk suma a ar hur azì ma ngolîna, azi mba bo ni d’igi Israel suma ar hur azina 
na. Hina pî ni, ar ei suni suma hiu á gol vama lena. 

14Kayam ndata, azi man pus ma dur ayîna mbà kakulumeina. Amulâ mi sun suma 
á i bugol azigar suma Siri-na á we vama lena. 

15Wani suma amulâ sunuzina, a i blogozi gak avun alum ma Jurdê-na, wani azi fe 
baruna tchuka kä hur lovota ngola kahle suma suma Siri-na a tchuguzi woi abo 
aneka á ringâ atogona. Suma amulâ sunuzina a hulongî a de zla ndata mamulâ. 

16Ata yi máma suma Samari-na a i kur kang ma suma Siri-na a aram mbeina, a 
hurum ahlena d’igi Ma didina mi de na ala: A mba gus afuta kilona dogo yam mbà 
d’oze awu orsâ kilona dok mbà yam fid’i ir bege d’a hapa tu. 

17Amulâ mi he vuna mi azigar ma ndjunum ma mam deng tam atama ala mi i mi 
ndjol vama nga mi läd’u su’â avun agre’îna, wani suma a nga mola ata yi mámina 
a miret azigar máma kä kaseziya, a tchum d’igi Elise sana hAlonina mi dum ata 
yima amulâ mba mi fuma na. 

18Kayam Elise mi dala: Avin hina dedege wani, a mba gus awu orsâ kilona dok 
mbà yam fid’i d’oze afuta kilona dogo yam mbà ir bege d’a hapa tu ad’u suk ma 
Samari-na. 

19Wani azigar ma ndjun amulîna mi dum ala: Le Ma didina mi mal ir akulod’a mi 
yagï awuna kä pî, zla d’a ang dat wanda mba d’i le zu? Elise mi hulong dum ala: 
Ang mba wum ki irangû, ang mba tum mbi! 

20Ahle ndazina mba kam hina mi; ablaud’a ti mired’em kä avun agre’â, mi mid’a. 

2 Amuleina 8 

Dabid’a hi zlad’a hatcha d’a Sunem-mba 

1Bur tu Elise mi de matcha d’a mam zlid’it gorotna akulo ata yima matnid’a ala: 
Ndak tchol ki suma avo hata’â, agi i kagagi ata yima ndak iragi á kakina, kayam 

Ma didina nga mi mba ki baktarad’a yam andaga d’a Israel-lâ, baktara ndata mba 
d’i le ni bizad’a kid’iziya mi. 

2Atcha ndata ti le d’igi sana hAlonina mi dat na, ti i ki sum matna atogo zak, ti kak 
sä yam andaga d’a Filistê-d’a bizad’a kid’iziya. 

3Kur dabid’a hi biza d’a kid’iziya ndatid’a ti tcholï yam ambas sa Filistê-d’a ki sum 
matna, ti mba avo hamulâ á djobom yam aziyat kasine matna. 

4Ata yi máma amulâ nga mi de zlad’a ki Gehazi azongâ hi Elise-na, nga mi djobom 
ala mi vum ad’u ahlena pet suma ndandal suma ma djok vuna Elise mi lazina. 

5Ata yima Gehazi nga mi väd’u zlad’a hi gor ma Elise mi zlid’im akulo ata yima 
matnina, gol wani, gor máma asum mbi mba, ti nde d’i tchen amulâ yam aziyat 
kasine matna. Ata yi máma Gehazi mi de mamulâ ala: Salana, ang gol atchad’a ki 
gorot ma Elise zlid’im akulo ata yima matnina wana! 

6Ata yi máma amulâ mi djop atchad’a. Ti vum ad’u ahlena pet. Ata yi máma na 
wat, amulâ mi he vuna mi sa mama ala: Ang i katcha ndata. An min ala a hulongôt 
ahle matna pet kawu ma azi tinim zuma kur asinet kur biza d’a ndat ti mbera dei 
gak inina pet mi. 

Elise azi ki Hazayel 

7Bur tu Elise mi i Damas, wani Ben-Hadat amul ma Siri-na mi nga tugud’eid’a. Mi 
hum ala: Sana hAlonina mi mba nga ka hî. 

8Amulâ Ben-Hadat mi de mi Hazayel ala: Ang ve he d’a hawad’a, ang i fe sana 
hAlonina Elise, ang dum ala mi djop Ma didina, na ni an mba ni tchol akulo kur 
tugud’ei man ndata ko zu? 

9Hazayel mi i ki he d’a hawa d’a djivi d’a kal tegles sa yam ambas sa Damas-sid’a 
ndak ir aneka hi djambala d’a zid’a dok fid’i á hat mi Elise. Kid’a mi mbaza avok 
ma djok vuna Elise-d’a, mi dum ala: Gorongâ Ben-Hadat mi sununï ni mam ala an 
djobongû, na ni mam mba mi tchol akulo kur tugud’ei mam ndata ko zi ge? 

10Elise mi hulong dum ala: Ang i dum ala gagazi, mam mba mi tchol akulo. Hina 
pet pî, Ma didina mi tagan ala mba mi mit gagazi! 

11Ata yi máma na wat, sana hAlonina mi so iram iram gola baba, mi nde tchina. 

12Hazayel mi dum ala: Salana, ang tchi ni kayam me ge? Elise mi hulong dum ala: 
An tchi ni kayam an we tcho d’a ang mba lat mi Israel-lîd’a. Ang mba ngalazi 
aziyazi ma ad’eng ma ngunguna woyo, ang mba tchi azungeî mazina woi avun 
ayîna, ang mba miret gugurei suma gurei mazina kä kasengû, ang mba b’as hur 
arop mazi suma wirâ woi mi! 

13Wani Hazayel mi dum ala: Salana, an ma ndak va d’uo koko wana, an ndak á 
lahle suma tchotcho ndazina ni nana ge? Wani Elise mi dum ala: Ma didina mi 
tagan ala ang mba mbut amul ma Siri-na. 

14Hazayel mi wal ki Elise, mi hulong gen salama. Salama mi djobom ala: Elise mi 
dangâ na ge? Hazayel mi hulong dum ala: Mi dan ala gagazi, ang mba tchol akulo. 

15Wani tcha ndjivinda Hazayel mi yo borogona, mi tchugum aduk mbina, mi 
baram ir amulâ. Bugola, amulâ mi mid’a, Hazayel mi vrak tamula blangâmu. 

(b) AMULEI SUMA JUDA-NA KAMULEI SUMA ISRAEL-LÂ 
(8.16–17.4) 

Joram mi tamula yam Juda-na 
(Gol 2 Sun hAm 21.2-20) 

16Kur biza d’a vahl hla Joram Ahap gorom ma amul ma Israel-lâ nga mi tamulid’a, 
Joram Josafat goroma mi kak amula yam suma Juda-na mi. 

17Kid’a mi kak amulid’a, bizamî dok hindi yam mbà. Mi tamula avo Jerusalem 
bizad’a klavandi. 

18Mi le sun nda tchod’a d’igi amulei suma Israel-lâ na, d’igi suma hi Ahap-ma na 
mi, kayam mi ve Ahap goromba atchad’a, mi le sun nda tchod’a avok Ma didina 
mi. 

19Wani Ma didina mi min b’lak leu d’a Juda-d’a woi d’i, kayam mam hle vunam 
mazong mama David ala mam mba mi ar ad’u andjavam á tamula blangâm gak 
didin. 

20Kur atchogoi mamba suma Edom-ma a tchol huneîd’a ki suma Juda-na, a min 
ala suma Juda-na a te kazi d’i, a tin amula yam taziya. 

21Joram mi i Sayir ki pus mam ma dur ayîna pet. Kandjege dangâla mi tcho aduk 
suma Edom suma a nguyuma zlapa ki nglo suma yam pus mam ma dur ayînina. 
Wani azigar suma Juda-na a ring avo hataziya. 

22Suma Edom-ma a kak djangûna ki suma te yam suma Juda-na kur atchogoi 
ndata gak ini. Suma Libina-na a tchol huneîd’a ki sed’em kur atchogoi ndata mi. 

23Sunda hi Joram mba ara kahle suma mi lazina pet a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

24Joram mi mit mi i azulei kä ad’u abuyom ngolo. A tozom kur Azì ma ngolâ hi 
David-na. Goroma Ahaziya mi vrak tamula blangâmu. 

Ahaziya mi tamula yam Juda-na 
(Gol 2 Sun hAm 22:1-6) 

25Kur biza d’a dogo yam mbà d’a Joram Ahap goroma amul ma Israel-lâ nga mi 
tamulid’a, Ahaziya Joram goroma mi kak amula yam suma Juda-na mi. 

26Kid’a mi kak amulid’a, bizamî dok mbà yam mbà, mi tamula avo Jerusalem 
bizad’a tu. Asum a yat ala Atali Omri amul ma Israel-lâ goromba. 

27Ahaziya mi tit kur lovot ta tchod’a d’igi suma hi Ahap-ma na. Mi le sun nda 
tchod’a avok Ma didina d’igi andjafâ hi Ahap-ma na, kayam mi ve Ahap goromba 
atchad’a. 

28Mi i ki Joram Ahap goroma á dur ayîna ki Hazayel amul ma Siri-na kur azì ma 
Ramot ma Galät-na. Kur ayî máma suma Siri-na a ge Joram mbilâ. 

29Mi hulong avo Jisreyel á tchil mbilim ma suma Siri-na a gumzi avo Rama ata 
yima dur ayîna ki Hazayel amul ma Siri-nina. Ata yi máma Ahaziya Joram gorom 
ma amul ma Juda-na, mi i á d’u Joram Ahap goroma avo Jisreyel, kayam mam nga 
tugud’eid’a ngola heî. 

2 Amuleina 9 

A tin Jehu iram vam á tamula 

1Bur tu Elise ma djok vun Alona mi yi gor azongâ tu aduk adesâ hi suma djok 
vunina, mi dum ala: Ang min tangû, ang hle gugur ra mbulâ abongû, ang i kur azì 
ma Ramot ma Galät-na. 

2Le ang mbaza wa ni, ang i fe Jehu Josafat goroma Nimsi gorom ngolona, ang 
yuma, ang walam mbei ki ndroma, ang i woi ki sed’em kur gonga vagiya, 

3ang hle gugur ra mbulâ, ang vom mbulâ kamu, ang dum ala: Gola! Ma didina mi 
dala: An vong mbulâ kang á tining amula yam Israel-lâ. Bugola, ang mal vun 
gonga woyo, ang zot ringâ, ang tchol aduk ki. 

4Gor azong ma djok vun Alona máma mi i kur azì ma Ramot ma Galät-na. 

5Kid’a mi mbaza d’a, mi fe azigar suma nglo suma Israel-lâ a tok nga kä á min 
zlad’a. Gor azong ma djok vun Alona máma mi dala: Sama ngolâ, an nga ki zlad’a á 
dangû. Jehu mi djobom ala: Ang min de ni mi nge adigami ge? Mi hulong dum ala: 
Sama ngolâ, an dangî mi ang tanga. 

6Jehu mi tchol akulo, mi i ki sed’em kur gonga. Ma djok vun Alona mi vom mbulâ 
kamu, mi dum ala: Gola! Ma didina Alona hi Israel-lîna mi dala: An vong mbulâ 
kang ni tining amula yam man suma Israel-lâ. 

7Ni ang ba, mba tchi andjafâ hi salang ma adjeuna Ahap-ma woyo. An mba ni sä 
atchugul azungeî mana pet, nala, man suma djok vuna ki suma ding suma Jezabel 
ti tchazina mi. 

8Suma hi Ahap-ma pet a mba dap peyo, kayam an mba ni dap sumala 
nandjavamu na woyo, nala, magumeina d’oze gro vuta suma a nga aduk Israel-
lîna. 

9An mba ni le ki sum mama d’igi an le ki suma hi Jerobowam Nebat goromina na, 
d’igi an le ki suma hi Bäsa Ahiya goromina na mi. 

10Wani Jezabel, a mba tozot ti, kayam adureina a mba mud’ut tei kur andaga d’a 
Jisreyel-la. Kid’a mi de hina da d’a, mi mal vun gonga woyo, mi zot ringâ. 

11Jehu mi ndabua, mi hulong gen ndrom azigar suma nglona hamulîna. Azi 
djobom ala: Nana ge? Ma lili máma mi mba geveng nana ge? Jehu mi hulong dazi 
ala: Mi mba ni hawa ko. Agi wagi ma djok vun máma ki zla mam mba ded’a tetet. 

12A dum ala: Ni zla d’a kad’a! Ang vami ad’u zla d’a mi dangzid’a. Jehu mi dazi ala: 
Mi dan zlad’a teteng. Mi dan ala: Gola! Ma didina mi dan ala: An vong mbulâ kang 
ni tining amula yam Israel-lâ. 

13Ata yi máma na wat azigar suma nglona a fok baru mazina woyo, a tchugum kä 
ata yima a djak kakulona kayam mam kak kamu. Suma a bu aduveina, suma pet a 
nde er ad’uzi akulo ala: Amulâ Jehu, ar va mi lang ngi! Amulâ Jehu, ar va mi lang 
ngi! 

Jehu mi ndjak vunam ki suma á kak djangûna ki Joram-ma 

14-15Kur biza ndata azigar suma Israel-lâ pet a nga ngom azì ma Ramot ma Galät-
na abo Hazayel amul ma Siri-na. Ata yima amulâ Joram nga mi dur ayîna ki 
Hazayel-lâ, azigar suma Siri-na a gum mbilâ. Kayam ndata, mi i avo Jisreyel á tchil 
mbilimu. Jehu Josafat goroma Nimsi gorom ngolona mi ndjak vunam ki suma 
dingâ á dur ayîna ki Joram. Mi de mi ndrom azigar suma nglona ala: Le agi minigi 
tagi á ndjununu ni, agi gologi tagi djiviya, ar sa mi i ki zla d’a ei minit ka hid’a á 
dat mi suma avo Jisreyel-lâ d’i. 

16Bugola, Jehu mi ful kur pus mam ma dur ayîna á i Jisreyel ata yima Joram mi 
nga ged’a kuana. Ni yima Ahaziya amul ma Juda-na mi mba á d’um kuana. 

17Ma ndjol ma nga kaka akulo kur gong nga ndjola avun azì ma Jisreyel-lîna mi 
we Jehu nga mi djï ki suma ablaud’a ad’umu. Mi de mamulâ ala: An we suma 
ablaud’a a nga djïya. Joram mi he vuna ala: Ang sun sama djang akuluma tu mi i 
ngavaziya, mi djobozi ala azi mba ni hawa ko zi ge? 

18Sama djang akulum máma mi iya, mi ngaf sum ndazina, mi dazi ala: Amulâ mi 
dala: Agi mbagi ni hawa ko zi ge? Jehu mi dum ala: Vama ndolong kua ni me ge? 
Ang kal lei blogomiya! Ata yi máma ma ndjol vun azina mi dala: Sama sunda mi i 
fe sum ndazina, wani mi hulongî nga d’i. 

19Wani Joram mi hulong sun sama djang akulum ma dingâ kua, mi mbaza gevezi 
mi dazi ala: Amulâ mi dala: Agi mbagi ni hawa ko zi ge? Jehu mi hulong dum ala: 
Vama ndolong kua ni me ge? Ang kal lei blogomiya! 

20Ma ndjol vun azina mi de mamulâ ala: Ma sun ma mbàna mi i gen sum ndazina, 
wani mi hulongî nga d’uo d’ei. Wani an we tit ndata ni d’igi tita hi Jehu Nimsi 
gorom ngolonid’a na. Tit mamba ni d’igi sama guruta na. 

21Amulâ Joram mi he vuna ala a minim pus mam ma dur ayîna. Bugola, mam kak 
kuru, Ahaziya amul ma Juda-na mi kak kur mama mi. Azi i á ngaf Jehu, azi i fum sä 
kel abagei go kasinena hi Nabot ma Jisreyel-lîna. 

Matna hi Joram amul ma Israel-lîna 

22Kid’a Joram mi mba go avok Jehu-d’a, mi djobom ala: Jehu, ang mba ni hawa ko 
zi ge? Jehu mi hulong dum ala: Ni kayam me ba, ang djobon hina ge? Ang we tetet 
ala nasung Jezabel ba, nga d’i i avogovok á kud’or alo ma teteng ma hawa ya’â ki 
kuma matna mi d’uo zu? 

23Joram mi hulong ringâ, mi er ad’um akulo ala: Ahaziya, Ahaziya, ang gol tang 
djiviya! Ihî ni mbut ira! 

24Wani Jehu mi ndir yeû mamba, mi yet Joram domndjolomu, ti kal kur mugulam 
gak ti ndeza woi vunadigamu. Joram mi puk kä kur pus mama. 

25Ata yi máma, Jehu mi de mi azigar mam ma ndjunuma Bitkar ala: Ang hlum ang 
gum kur asinena hi Nabot ma Jisreyel-lâ, kayam ang djib’er yam zla d’a Ma didina 
mi dat tei avok mabum Ahap kur bur ma ei digim kakulumeinina. 

26Ma didina mi dala: Ata yima ang tchi Nabot ki groma kamina an we. Kayam 
ndata, an mba ni ngobong yam tcho mang ndata kur asine máma. Jehu mi de kua 
ala: Kayam ndata, ang hlum ang gum kur asine máma d’igi Ma didina mi de na mi. 

Matna hi Ahaziya amul ma Juda-nina 
(Gol 2 Sun hAm 22:7-9) 

27Kid’a Ahaziya amul ma Juda-na mi we hina d’a, mi zot ringâ, mi i iram abo ma 
Bet-Hagan-na, wani Jehu nga mi digimu, mi he vuna mi ndrom azigarâ ala a 
tchum mi. Azi a yed’em kur pus mama ata yima mam nga mi djaka akulo aduk 
ahina d’a Gur ra go kazì ma Jibleyam-mid’a. Mam ring gak mbaza Megido, mi mit 
sä kua. 

28Azungeî mama a hlumï kur pus mama, a mbam Jerusalem, a tozom gen simiyêm 
kur Azì ma ngolâ hi David-na. 

29Kur biza d’a dogo yam tu d’a Joram Ahap goroma nga mi tamulid’a, Ahaziya mi 
kak amula yam suma Juda-na. 

Matna hi Jezabel-lâ 

30Jezabel ti hum ahle suma a lena pet. Ata yi máma ti le mbul ma djivina irad’u, ti 
min tat djifa. Kid’a Jehu mi mba avo Jisreyel-la, ndat nga d’i hiled’emî ir 
fenetred’a. 

31Kid’a Jehu nga mi kal avun azinid’a, ti er ad’ut akulo ala: Ang Zimri ma tchi amul 
mangâ woina, ang mba ni hawa ko zu? 

32Jehu mi bong iram akulo ata fenetred’a, mi dala: Ni nge mi min i ad’un nge? Ni 
nge ge? Suma mbà d’oze hindi suma nga gol azina hamulîna a nga hiled’ï ir 
fenetred’a. 

33Jehu mi dazi ala: Agi zud’ud’ï kä ir fenetred’a. A zud’ud’ï kä. Ti ndeï kä, buzuwat 
mi djang huyok gonga, ata akulumeina mi. Jehu mi mired’et kä kasem akulumei 
mama. 

34Jehu mi kal avo kur azì ma amula, mi te, mi tche, mi de mi ndrom azigarâ ala: 
Agi gologi atcha d’a a gat vuna ndata, agi tozod’u, kayam ndat namulâ goromba. 

35Azi buzuk a i á tozod’u, wani azi fat nga d’i, a fe nasok ma katna kaset kabot ma 
biyarâ hol. 

36Kayam ndata, azi hulong de zla ndata mi Jehu. Jehu mi dala: Wana ni zla d’a Ma 
didina mi dat woi avun azong mama Elie ma Tisbe-na ala: Adureina a mba mut 
hliwa Jezabel kur andaga d’a Jisreyel-la d’a. 

37Harâ hi Jezabel-lâ mba mi mbut ni d’igi siligit ma a yagam kä kur asinenina na 
kur andaga d’a Jisreyel-la tala ar sa mi dala: Wana ni Jezabel-lu d’a d’uo d’a. 

2 Amuleina 10 

Tchid’a hi suma hi Ahap-mid’a 

1Ahap grom suma andjofâ dok kid’iziya a nga avo Samari. Jehu mi sun 
mbaktumba avo Samari mi azigar suma nglo suma kur azì ma ngol ma Jisreyel-lâ 
ki suma nglona ki suma a nga ngom Ahap gromina. Mi dazi kur ala: 

2Ki tchetchemba, le mbaktum ndata fagiya ni, salagina groma a nga nabogiya. Pus 
ma dur ayîna teteng kakulumeina kazì ma ad’eng ma ngungu ma ahle suma dur 
ayîna nga kuana a nga nabogi mi. 

3Agi gologi aduk amulâ groma ma djivi ma ndak á kak amulina, agi tinim yam 
zlam mba amula habumba. Bugola, agi minigi tagi á durugi yam suma avo 
hamulîna mi. 

4Wani a le mandarâ ngolâ, a de tazi ala: Amulei suma mbàna a tchol nga avorom 
mbuo d’uo d’a; ei ndak á tcholï avorom zu? 

5Ata yi máma na wat ma ngol ma hur azina hamulîna ki ma ngolâ hi azigar suma 
hur azì ma ngolîna ki suma nglona ki suma a nga ngom amulâ gromina, a hulong 
humba mi Jehu ala: Ami nazungeî mangâ, ami mba lami ahlena pet suma ang 
hami vuna kazina, ami mba tinimi amul ma ding ngi. Ang le vama ang hurung 
minima. 

6Jehu mi sun mbaktum mba mbàd’a ala: Le agi ni sun mana, le agi min gagi yagi 
kä ad’u zla manda ni, agi ngad’agi yam suma avo hamulîna woi pet, agi mbeï fan 
ka hî avo Jisreyel avin hina dedege. Amulâ grom suma dok kid’iziya ndazina a 
wulî avo hamulâ ndram ma ngol ma sunda. 

7Kid’a suma nglona a fe mbaktum ndatid’a, a yo amulâ grom suma dok 
kid’iziyana, a tchaziya, a yozi yazi kur gogologeina, a sunut mi Jehu avo Jisreyel. 

8Sama sunda mi mba mi de mi Jehu ala: A mba wa ki yam amulâ grom ndazina 
da’. Jehu mi dazi ala: A i molot kä avun agre’â ad’u mbà gak yorogo. 

9Tcha ndjivin yorogod’a, Jehu mi nde woi hur azina, mi tchola, nga mi de 
mablaud’a ala: Agi zla nga kagi d’i. An ni sala zlad’a, ni an ba ni ndjak vunan ki 
suma dingâ yam amulâ, ni tchumu. Wani suma yazi mola pet wana, sama mi 
tchazina ni nge ge? 

10Agi wagiya, zla d’a Ma didina mi dat yam suma hi Ahap-mid’a nga d’i dap pei 
hawa d’i. Ma didina mi nda’î vun zla d’a mam dat avun mam ma djok vuna Elie-
d’a. 

11Kayam ndata, Jehu mi tchi suma hi Ahap suma a nga kaka Jisreyel-lâ woi pet ki 
ndrom suma nglo suma sunda ki buniyôma ki mam suma ngat buzuna woi pepet; 
mi ar nga sa tu á sut ti. 

Tchid’a hi suma hamul ma Juda-nid’a 
(Gol 2 Sun hAm 22:8) 

12Jehu mi tchol á i Samari. Kid’a mi mbaza Bet-Eket ta hi suma polid’a, 

13mi ngaf ki suma hamulâ Ahaziya ma Juda-na. Mi djobozi ala: Agi ni suma lara 
ge? A hulong dum ala: Ami ni suma hi Ahaziya-na. Ami mba ná gami amula 
Jezabel grotna ki suma a ar avo hamulîna depa. 

14Jehu mi er ad’um akulo ala: Agi yogiziya! Ndrom suma ki sed’ema a yozi a 
tchaziya, a tchuguzi mad’azi kur golong nga Bet-Eket-ta; azi ni dok fid’i yam mbà. 
Sa adigazi tu pî mi sut ti. 

Jehu mi ngaf ki Jonadap 

15Jehu mi hut avok hina nde, mi we Jonadap Rekap goroma nga mi djï avoromu. 
Mam gum depa, mi dum ala: Ang hurung djivid’a atan d’igi an hurun djivid’a 
atang na mi zu? Jonadap mi hulong dum ala: Â. Jehu mi dum ala: Djiviya, vei abo 
teya. A vabo taziya. Bugola, Jehu mi hlum akulo kur pus mam ma dur ayîna. 

16Jehu mi dum ala: Ang mbeï i ki sed’enu, ang mba we vama djivi ma an mba ni 
lum yam Ma didinina. Ni hina ba, mi hlum kur pus mama. 

17Kid’a mi mbaza Samari-d’a, mi tchi suma avo hi Ahap suma a arâ woi pet, mi 
dap andjaf mama woi pet d’igi Ma didina mi de mi ma djok vun mama Elie na. 

Jehu mi d’el suma á kud’or Bäl 

18Jehu mi tok suma kur azinina pet, mi dazi ala: Ahap mi kud’or Bäl nakid’eid’a, 
wani an tan Jehu mba ni kud’urom kala. 

19Ar agi yagï suma djok vuna hi Bäl-lâ ki suma a kud’uroma ki suma a ngad’am 
buzunina pepet, a mbeï gevenu. Ar sa arza woi tu d’i, kayam an min le vun til ma 
ngolâ á ngat buzuna á subur Bäl. Sama ar bei mbad’ina, a mba tchum mbeyo! Jehu 
mi le ni lemba á tchi suma a kud’or Bäl-lâ woyo. 

20Jehu mi he vuna ala: Agi gagi tok ka djivid’a á läd’u Bäl. Azi yi suma, 

21azi b’rau sunda kur ambas sa Israel-la pet. Suma a kud’or Bäl-lâ pet a mba, sa 
arza woi tu d’i, a oî gong nga a kud’or Bäl kuad’a ndinding. 

22Ata yi máma Jehu mi de mi sama nga mi ngom baru ma a kud’or ki Bäl-lîna ala: 
Ang i yoï baruna mi suma a kud’or Bäl-lâ. Mam yoziziya. 

23Bugola, Jehu azi ki Jonadap Rekap goroma a tchuk klavi kur gong nga a kud’or 
Bäl kuad’a, a de mi suma a nga kud’or Bäl-lâ ala: Agi gologi djivi tetet! Adigagi 
wani ar a fe sama kud’or Ma didinina tu d’i; wani arî agi pepet ni suma 
kud’urogi Bäl-lâ hol. 

24Jehu mi tin azigarâ dok klavandi abu avun gonga, mi dazi ala: An hagi sum 
ndazina pet nabogiya. Le sama ar sa adigazi tu mi sud’a ni, an mba mi tchi sa 
máma balum sa máma. Ata yi máma Jehu azi ki Jonadap a tchuk klaviya, a hahle 
suma ngat buzu suma zlap darigïd’a kahle suma ngat buzu suma ngala teteng mi. 

25Kid’a abozi mi dapa, Jehu mi de mi azigarâ ki mazi suma nglona ala: Agi 
tchugugi klaviya, agi tchagi sum ndazina woyo. Ar sa adigazi tu pî mi ndabu d’i. A 
tchaziya, a tchuguzi mad’azi woi abua. Bugola, a tchuk klavi ata yima a tinim iram 
vam ma kal teglesâ kur gong nga a kud’or Bäl kuad’a. 

26A yoï ahina d’a tchet ta kur gonga hi Bäl-lid’a woi abua, a ngalat tei kakud’a. 

27Azi to ahina d’a tcheta hi Bäl-lâ kä woyo, a to gonga hi Bäl-la tata kä woi mi, a 
mbud’ut ni yima o sutna gak ini. 

Jehu mi tamula yam Israel-lâ 

28Ni hina ba, Jehu mi tchi kud’ora hi Bäl-la woi aduk Israel-lâ. 

29Wan pî, Jehu mi wal nga ki tcho d’a Jerobowam Nebat goroma mi lat mi zut ki 
Israel-lâ á le tchod’a á kud’or amuhl ma lor ma avo Betel ki Dan-nid’a woi d’i. 

30Ata yi máma Ma didina mi de mi Jehu ala: Ang le wa vama d’ingêra ma an hurun 
minima, ang ndak wa vun vama an ngam kurun á ngop ki suma hi Ahap-mina. 
Kayam ndata, andjavang mba mi kak yam zlam mba amula aduk Israel-lâ gak kur 
atchogoi d’a fid’id’a. 

31Wani Jehu mi ge nga yam kä ad’u gata hi Ma didina Alona hi Israel-lîd’a ki 
hurum pet ti, mi wal nga ki tcho d’a Jerobowam mi lat mi zut Israel-lâ á le 
tchod’id’a woi tu d’uo mi. 

32Kur atchogoi ndata tata, Ma didina mi nde mi ka andaga d’a Israel-la woyo. 
Hazayel amul ma Siri-na nga mi dur ki Israel-lâ ir hagad’a pet. 

33Mi yo andagad’a mi tinï ad’ud’a avun alum ma Jurdê-na abo ma yorogona gak 
mi mba kur azì ma Arower ma avun alum ma Arnon-na, gak mi mba yam andaga 
d’a Galät-ta ki d’a Basan-nda pet. Andaga ndata pet nandagad’a handjafâ hi Gad-
na ki ma hi Ruben-na ki ma hi Manase-na mi. 

34Sunda hi Jehu d’a ara kahle suma mi lazina pet kad’eng mam mba dur ayîna, a 
b’irizi nga kä kur Mbaktum mba de zlad’a yam Sunda hAmulei suma Israel-lîd’a. 

35-36Mi tamula yam Israel-lâ bizad’a dok mbà yam klavandi avo Samari. Mi mit mi 
i azulei kä ad’u abuyom ngolo. A tozom avo Samari. Goroma Jowahas mi vrak 
tamula blangâmu. 

2 Amuleina 11 

Atali ti tamula avo Jerusalem 
(Gol 2 Sun hAm 22.10-12) 

1Ata yima Atali Ahaziya asum mbi hum ala gorotna mi mit wa na, ti tchola, ti tchi 
andjaf ma amula woi pet. 

2Wani ata yima a nga tchazina, Joseba Joram amul ma Juda-na goromba, Ahaziya 
wiyemba, ti ve Jowas Ahaziya goroma gumun aduk amulâ groma, ti hum abo 
atcha d’a wulumba kur gong nga burâ á sud’um mbei abo Atali, kayam ndat ti 
tchum mbi. 

3Jowas mi ar kaka ki Joseba kur gong nga kud’ora hi Ma didinid’a ngeid’a gak 
bizad’a karagaya. Wani Atali nga d’i tamula yam ambasa. 

A tin Jowas iram vam á tamula 
(Gol 2 Sun hAm 23.1-21) 

4Kur biza d’a kid’iziyad’a, ma ngat buzuna Jehojada mi yï azigar suma nglo suma 
avok azigar suma kikis suma Keret-na ki azigar suma ding suma ndjola, mi i ki 
sed’ezi kur gong nga kud’ora hi Ma didinid’a, mi djin vunam ki sed’eziya; a gun 
tazi mi. Ata yi máma mi tagazi amulâ goroma. 

5Bugola, mi hazi vuna ala: Vama agi mba luma ba wana: Aduk magi suma a nga ve 
sunda kur bur ma sabatnina, ades ma avo’â mi tchol ndjola kur gong nga amula, 

6ades ma mbàna mi tchol ndjola avun agrek ma a yum ala Sur-râ, ades ma 
hindina mi tchol ndjola avun agrek ma bugol suma ndjolina, kayam ar sa mi kal 
kua d’i. 

7Wani ades magi ma mbà ma mi nga mi le sunda kur bur ma sabat tuo na, mi 
tchol ndjola avun gong nga kud’ora hi Ma didinid’a gen amulâ. 

8Agi yogi ahle suma sïna abogiya, agi nguyugi amulâ kä. Sama lara ma mi min kal 
kur gongina, agi tchum mbeyo. Ata yima amulâ mi ndabuna, ata yima mi kal 
avona mi, agi gologizi ped’et. 

9Azigar suma nglo suma avok azigar suma kikisâ a lahlena pet suma ma ngat 
buzuna Jehojada mi hazi vuna kazina. Azi nge nge pî, mi yo sum mama, suma a 
kal á le sunda kur bur ma sabatnina ki suma sun mazid’a dap kur bur ma 
sabatnina mi, a i gen Jehojada. 

10Ata yi máma Jehojada mi hasubiyona ki mboriyo suma amulâ David mi tchuguzi 
kur gong nga kud’ora hi Ma didinid’ina abo azigar suma nglo ndazina. 

11Azigarâ nge nge pî mi tchol kahle suma sïna abomu, tin ad’ud’a ata gonga abot 
ma ndjufâ dei gak mba ata gonga abot ma gulana go ki yima ngal ahle suma ngat 
buzuna go ki gong nga kud’ora, a ngui amulâ kä d’uhl. 

12Ma ngat buzuna Jehojada mi ndeï kamulâ goroma Jowas sei abua, mi kulubum 
djum mba amula kamu, mi ndeï ki vama glangâsâ woi kam mi. A tinim amula, a 
vom mbulâ kamu, a tchaboziya, a dala: Amulâ, ar va mi lang ngi! 

13Ata yima Atali ti hum siwela hi azigarîd’a ki d’a hi sumid’ina, ti mbeï gen suma 
kur gong nga kud’ora hi Ma didinid’a. 

14Ti gola, ti wamulâ mi nga tchola ata yima ndingâ d’igi azi nga le na. Suma 
nglona ki suma a bu aduveina a nga tchola gen amulâ. Suma kur ambasina pet a 
nga le furîd’a, suma a nga bu aduveina a nga buzi mi. Ata yi máma Atali ti haû 
baru matna woyo, ti er ad’ut akulo ala: Ihî ni mbut ira! Ihî ni mbut ira! 

15Jehojada mi dala: A tchat kur gong nga kud’ora hi Ma didinid’a d’i. Kayam ndata, 
mi he vuna mi azigar suma nglo suma a he vuna mi azigarîna ala: Agi ndattcha 
woi abu adigagi kur ndjar magid’a. Le sa mi ge tam ad’ud’u ni, agi tchumu! 

16A tanat tei kur azì ma amula, a mbattcha avun agre’â hakulumeinina, a tchad’u. 

17Jehojada mi mba ki vun ma djinda aduk Ma didina kamulâ ki sumuna, a djin 
vunazi ala ar azi ka’î suma hi Ma didinina. Mi mba ki vun ma djinda aduk amulâ ki 
sumuna mi. 

18Ata yi máma suma kur ambasina pet a tchuk kur gong nga kud’ora halo ma a 
yum ala Bäl-lîd’a, a pleyêt teyo, a to yima teteng ma ngal ahle suma ngat buzuna 
ki filei mazi ma teteng ma nga tchola kuana woi kakaf. A tchi Matan ma ngat 
buzuna hi Bäl-lâ kä woi avok yima ngal ahle suma ngat buzuna mi. Bugola, 
Jehojada mi tin suma nglona á ngom gong nga kud’ora hi Ma didinid’a. 

19Jehojada mi yo azigar suma nglo suma avok azigar suma kikisâ ki suma Keret-
na ki azigar suma ding suma ndjola ki suma kur ambasina pet, á tcholï kamulâ 
kur gong nga kud’ora hi Ma didinid’a á tinim avo kur azì ma amula. A hle lovot ta 
avun agrek ma suma ndjola a nga kuana. Ata yi máma Jowas mi kak yam zlam 
mam mba amula. 

20Suma kur ambasina pet a nga le furîd’a. Suma kur azì ma ngolîna a kak ki halasa 
yam tchi d’a a tchi Atali woi kur azì ma amulid’a. 

Jowas mi tamula yam Juda-na 
(Gol 2 Sun hAm 24.1-3) 

21Kid’a Jowas mi kak amulid’a, bizamî kid’iziya. 

2 Amuleina 12 

1Kur bizad’a kid’iziya d’a Jehu nga mi tamula yam Israel-lîd’a, Jowas mi kak amula 
yam suma Juda-na avo Jerusalem. Mi tamula bizad’a dok fid’i. Asum a yat ala 
Sibiya d’a Berseba-d’a. 

2Kid’a mam nga ki iram tua d’a, mi le sun nda d’ingêra avok Ma didina, kayam mi 
tit ad’u hat ta Jehojada ma ngat buzuna mi had’amzid’a. 

3Wani mi to nga yima nding ma a tinim iram vam ma suma a nga hahle suma ngat 
buzuna ki dubang ma his djivid’ina kuana kä woi d’i. 

Jowas mi hulong mi min gong nga kud’ora akulo 
(Gol 2 Sun hAm 24.4-14) 

4-5Bur tu Jowas mi de mi suma ngat buzuna ala: Agi vagi beged’a pet ta a nga mba 
ki sed’et kur gong nga kud’ora hi Ma didinid’a á le sunda hi Ma didinid’a, nala, 

bege d’a a nga vat abo sumid’a ki bege d’a sana mi hat kur min mambid’a. Agi vagi 
bege ndata abo suma agi wazina, agi lagi sunda ki sed’et á minigi ki gong nga 
kud’ora hi Ma didinid’a yat ma b’lak keina akulo pet. 

6Wani kur biza mam mba dok mbà yam hindi d’a mam tamulid’a, suma ngat 
buzuna a min nga gonga hi Ma didinid’a yat ma b’lak keina akulo d’i. 

7Jowas mi yi Jehojada ki suma ngat buzu suma dingâ, mi djobozi ala: Ni kayam me 
ba, agi minigi gong nga kud’ora hi Ma didinid’a yat ma b’lak keina akulo d’uo ge? 
Ki tchetchemba, ar agi vagi beged’a abo suma agi wagizina d’uo d’a, wani agi arat 
á min ki gonga hi Ma didinid’a yat ma b’lak keina akulo. 

8Suma ngat buzuna a ndjak vunazi ki sed’em ala azi ve beged’a abo suma d’uo mi 
na, a min gonga hi Ma didinid’a yat ma b’lak keina akulo d’uo mi. 

9Ma ngat buzuna Jehojada mi hle zandu’â, mi tchom vunam ndulung, mi tinim go 
ki yima ngal ahle suma ngat buzuna ata gonga abot ma ndjufâ ata yima suma a 
kal kuana. Suma ngat buzu suma a nga ngom vun agre’îna a nga tchuk bege d’a 
pet ta suma a nga mba ki sed’et kur gonga hi Ma didinid’a kur zanduk máma. 

10Azi le we beged’a ti mba ngola kur zandu’â ni, a yï ma b’ir mbaktumba hamulîna 
ki ma ngol ma ngat buzuna mi. Azi a yoï bege ndata, a ndumud’u. 

11Kid’a azi ndumut da d’a, a hat abo suma a nga gol suna gong nga kud’ora hi Ma 
didinid’ina, kayam azi wurak ki suma sun suma a nga min gong ndatina, nala, 
suma tchet aguna, 

12suma min gongîyona ki suma tchet ahinad’a á gus aguna kahina d’a tcheta 
kahlena pet suma ndak á min ki gong nga kud’ora hi Ma didinid’a yat ma b’lak 
keina akulo. 

13Wani he d’a hawa d’a azi mba ki sed’et kur gonga hi Ma didinid’a ndata, a yor 
nga ki hal ma kawei ma hap poze vama min ki lalambina d’oze hal ma vo buzuna 
d’oze aduveina d’oze ahle suma d’igi lora d’oze kawei ma hapma na na d’i. 

14Azi hat abo suma gol suna gonga, kayam azi min ki gonga yat ma b’lak keina 
akulo. 

15Azi hal nga ad’u suma a hazi beged’a a wurak ki suma sundina d’i, kayam azi le 
sun mazid’a nata yat memet. 

16Wani bege d’a ding nga suma a hat he d’a hawa d’a yam tchilad’a hi sanid’a ki 
bege d’a a hat yam tcho d’a sana mi lata, a nga tchugut kur zandu’â d’i; bege ndata 
ni hi suma ngat buzunid’a. 

Amul la te d’a dabid’a hi Jowas-sa 
(Gol 2 Sun hAm 24.23-27) 

17Kur atchogoi ndata Hazayel amul ma Siri-na mi mba á dur ayîna kazì ma Gat-na, 
mi hlumu, mi nga hurum ala mam i dur ayîna ki Jerusalem mi. 

18Ata yi máma na wat, Jowas mi yo ahle suma mam kabuyom ngolo amulei suma 
Juda-na Josafat ki Joram ki Ahaziya a tinizi irazi vazina pet ki lor ra nga tinda kur 
gong nga ngom ndjondjoî d’a kur gong nga kud’ora hi Ma didinid’a ki d’a nga kur 
azì ma amulid’a pet mi. Mi yot mi it mamulâ Hazayel pet. Ni kayam ndata ba, 
Hazayel mi ar Jerusalem bei durâ. 

19Sunda hi Jowas sa ara kahle suma mi lazina pet a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

20-21Mam suma nglona a ndjak vunazi á kak djangûna ki sed’emu. Suma dingâ 
mbà adigaziya, ma hina a yum ala Jozakar ni Simat goroma, ma hina a yum ala 
Jozabat ni Somer goroma, a tom a tchum avo Milo go ki lovot ta djak kä i Sila-d’a. 
Suma Juda-na a tozom gen simiyêm kur Azì ma ngolâ hi David-na. Goroma 
Amasiya mi vrak tamula blangâmu. 

2 Amuleina 13 

Jowahas tamula yam Israel-lâ 

1Kur biza d’a dok mbà yam hindi d’a Jowas Ahaziya goroma amul ma Juda-na nga 
mi tamulid’a, Jowahas Jehu goroma mi kak amula avo Samari, mi tamula bizad’a 
dogo yam kid’iziya. 

2Mi le sun nda tchod’a avok Ma didina, kayam mi tit ni bugol tchod’a hi 
Jerobowam Nebat goroma d’a mi lat mi zut Israel-lâ á le tchod’id’a, mi arat nga 
woi hina nde d’i. 

3Kayam ndata, Ma didina hurum zal yam Israel-lâ, mi hazi abo Hazayel amul ma 
Siri-na. Bugola, mi hazi abo goroma Ben-Hadat bizad’a ablaud’a. 

4Wani Jowahas mi tchen Ma didina ki hud’a. Ma didina mi humumu, kayam mi 
wala amul ma Siri-na nga mi kid’eî ir Israel-lâ heî. 

5Ata yi máma Ma didina mi sunï sama sud’uzi woi abo suma Siri-na, kayam azi 
kak kur aziyazi d’igi avoka na. 

6Hina pî, azi wal nga ki tcho d’a suma hi Jerobowam-ma a lat a zut ki Israel-lâ á le 
tchod’id’a woi d’i, a ar nga ahina d’a a tched’et ta a yat ala Asera-d’a nga tchola 
avo Samari tua mi. 

7Wani azigarâ hi Jowahas-sâ a ar nga ngol li. Akulumeina a arî dok vahl, pus mazi 
ma dur ayîna mi arî dogo, azigar suma asemba a arî dudubud’a dogo mi, kayam 
amul ma Siri-na mi tchazi woi ngola, mi mbud’uzi ni d’igi vama suma a mired’em 
kä kasezina na. 

8Sunda hi Jowahas sa ara kahle suma mi lazina pet kad’eng mam mba dur ayîna a 
b’irizi nga kä kur Mbaktum mba de zlad’a yam Sunda hAmulei suma Israel-lîd’a. 

9Jowahas mi mit mi i azulei kä ad’u abuyom ngolo. A tozom avo Samari. Goroma 
Jowas mi vrak tamula blangâmu. 

Jowas mi tamula yam Israel-lâ 

10Kur biza d’a dok hindi yam kid’iziya d’a Jowas amul ma Juda-na nga mi 
tamulid’a, Jowas Jowahas goroma mi kak amula yam Israel-lâ avo Samari, mi 
tamula bizad’a dogo yam karagaya mi. 

11Wani mi le sun nda tchod’a avok Ma didina, mi wal nga ki tcho d’a Jerobowam 
Nebat goroma d’a mi lat mi zut ki Israel-lâ á le tchod’id’a woi d’i. 

12Sunda hi Jowas sa ara kahle suma mi lazina pet kad’eng mam mba dur ayîna 
kayî ma mam durum ki Amasiya amul ma Juda-nina, a b’irizi nga kä kur Mbaktum 
mba de zlad’a yam Sunda hAmulei suma Israel-lîd’a. 

13Jowas mi mit mi i azulei kä ad’u abuyom ngolo. A tozom avo Samari gen amulei 
suma Israel-lâ. Jerobowam mi vrak tamula blangâmu. 

Elise mi de yam Israel suma a mba kus yam Siri-nina 

14Kid’a Elise mi ve tugud’eid’a á matnid’a, Jowas amul ma Israel-lâ mi i gevemu, 
mi hud’o kä kamu, mi nde tchina ala: Iba! Iba! Pusâ hi Israel-lîna ki suma 
djangâma! 

15Elise mi dum ala: Ang hle yeûd’a aguwat ki siyat mi. Amulâ mi hlad’u. 

16-17Elise mi dum ala: Ang mal ir fenetre d’a abo ma yorogonid’a woyo. Amulâ mi 
malad’u. Elise mi dum kua ala: Tin yeû manga ata aguwad’u. Amulâ mi hlagu yeû 
mamba. Elise mi tin abom yam ma hamulîna, mi dum ala: Ang yed’a. Amulâ mi 
yed’a. Ma djok vuna mi er ad’um akulo ala: Yeû ndata ni vama taka yam kus sa Ma 
didina mba mi had’enga mi Israel-lâ á kus yam azigar suma Siri-nid’a. Â, ang mba 
dur suma Siri-na avo Afek, ang mba dabazi woyo. 

18Elise mi dum kua ala: Ang yo yeûd’a. Mam yod’u. Ma djok vuna Elise mi dum 
ala: Ang wad’at kä andaga. Amulâ mi wad’at kä andaga wawat yam hindi, mi ara. 

19Sana hAlonina hurum zala, mi dum ala: ladjï ang wat andagad’a yang vahl hloze 
yang karagaya ni, ang mba dur ayîna ki suma Siri-na gak ang dabazi woyo. Wani 
ki tchetchemba, ang mba dur ayîna á kus kazi ni yang hindi go. 

20Elise mi mid’a, a tozomu. Azigar suma Mowap-ma a nga mba hurum ahlena yam 
andaga d’a Israel-la bizad’a ki bizad’a. 

21Wani bur tu suma a i á tos matna, a we azigar ndazina. Atogo hina zak a ge 
sama mat máma kä kur zula hi Elise-d’a, a ringâ. Sama mat máma mi do aso’â hi 
Elise-na, mi zlid’a, mi tchol akulo kasemu! 

Israel-lâ a kus yam Siri-na 

22Ata yima lara ma Jowahas mi tamula yam Israel-lîna, Hazayel amul ma Siri-na 
nga mi kid’eyêzi irazi ngola. 

23Wani Ma didina mi wazi hohowoziya, mi vat hurum mbei kaziya, kayam vun ma 
djin ma mam djinim ki Abraham ki Isak ki Jakob-ma. Mi min b’lagazi woi d’i gak 
ini mi arazi nga woi d’uo mi. 

24Hazayel amul ma Siri-na mi mid’a, goroma Ben-Hadat mi vrak tamula 
blangâmu. 

25Ata yi máma na wat Jowas mi yo azì ma Israel ma Hazayel mi yom abo abum 
Jowahas kur leu mambina. Jowas mi kus kam kukus yam hindi, mi hulong yo azì 
ma nglo ma Israel máma. 

2 Amuleina 14 

Amasiya mi tamula yam Juda-na 
(Gol 2 Sun hAm 25.1-4,11-12,17-28; 26.1-2) 

1Kur biza d’a mbà d’a Jowas Jowahas goroma amul ma Israel-lâ nga mi tamulid’a, 
Amasiya Jowas goroma mi kak amula yam suma Juda-na. 

2Kid’a mi kak amulid’a, bizamî dok mbà yam vahl. Mi tamula bizad’a dok mbà 
yam zlengâ avo Jerusalem. Asum a yat ala Jowadan ni d’a Jerusalem-mba. 

3Amasiya mi le sun nda d’ingêra avok Ma didina wani nga d’igi abum ngolo David 
na d’i. Mi le ni d’igi abum Jowas hina dedege. 

4Hina pî mi to nga yima nding ma a tinim iram vam ma suma a nga hahle suma 
ngat buzuna ki dubang ma his djivid’ina kuana kä woi d’i. 

5Kid’a amul mamba ad’ut b’al kä ngingi d’a, mi tchi azungeî mam suma a tchi 
abum amulâ Jowas seina. 

6Wani mi tchi nga suma tchi matna grozina woi d’i, kayam zla d’a a b’irit kur 
Mbaktum mba Gata hi Moise-sa, kayam Ma didina mi he vuna ala: Ar agi tchagi 
abuyod’a woi yam tchod’a hi grod’id’a d’i, ar agi tchagi grod’a woi yam tchod’a 
habuyod’id’a d’uo mi. Ar agi tchagi nge nge pî yam tcho mam mba mi lata. 

7Amasiya mi tchi azigar suma Edom-ma 10.000 kur hor ra Ndjuvuna kur ayî ma 
durâ, mi hlazì ma Sela-na, mi djogom simiyêm ala Joktel, ni simi máma ba, a nga 
yum ki gak ini. 

8Bur tu Amasiya mi sun suma ata Jowas Jowahas gorom ma Jehu gorom ngolona 
amul ma Israel-lâ, mi dum ala: Ang ngavanï, ei duri tei ayîna. 

9Jowas amul ma Israel-lâ mi ge sunda ata Amasiya amul ma Juda-na, mi dum ala: 
Bur tu awei d’a Liban-nda, ti ge sunda ata agu sedre ma Liban-na, ti dum ala: Ar 
an ve goronga mi gorona atchad’a. Wani ambur ma abagei ma Liban-na mi kal 
tita, mi miret awei ndata kä! 

10Jowas mi dum kua ala: Kayam ang kus yam suma Edom-ma, ang nga hle yang 
akulo, ang nga subur ki tang wana. Kayam ndata, ar ang kak avo hatangû! Ni 
kayam me ba, ang hal ayîna á mba ki ndaka kang á tchang zlapa ki suma Juda-na 
ge? 

11Wani Amasiya mi hum nga zla ndata d’i. Ata yi máma Jowas amul ma Israel-lâ 
mi i á dur ayîna ki Amasiya amul ma Juda-na avo Bet-Semes sa kur ambas sa 
Juda-d’id’a. 

12Azigar suma Israel-lâ a kus yam suma Juda-na; a wet ringâ, nge nge pî mi i avo 
hatamu. 

13Jowas amul ma Israel-lâ mi ve Amasiya amul ma Juda ma Jowas gorom ma 
Ahaziya gorom ngolonina avo Bet-Semes. Bugola, mi i Jerusalem, mi to abo 
gulumun ma Jerusalem-ma kä woi ndak metred’a kikis mbà, tinï ad’ud’a avun 
agre’â hi suma Efraim-mina dei gak mba avun agrek ma gulumuna mi kong 
kuana. 

14Mi yo lora ki kawei ma hapma kahle suma a fazi kur gong nga kud’ora hi Ma 
didinid’ina kahle suma a fazi kur azì ma amulina, mi yo suma dingâ balâ, mi 
hulong avo Samari. 

15Sunda hi Jowas sa ara kahle suma mi lazina kad’eng mam mba dur ayîna kayî 
ma mam durum ki Amasiya amul ma Juda-nina, a b’irizi nga kä kur Mbaktum 
mba de zlad’a yam Sunda hAmulei suma Israel-lîd’a. 

16Jowas mi mit mi i azulei kä ad’u abuyom ngolo. A tozom avo Samari gen amulei 
suma Israel-lâ. Goroma Jerobowam mi vrak tamula blangâmu. 

17Bugol matna hi Jowas amul ma Israel-lîna, Amasiya Jowas gorom ma amul ma 
Juda-na mi le bizad’a blogom dogo yam vahl. 

18Sunda hi Amasiya d’a ara a b’irit nga kä kur Mbaktum mba de zlad’a yam Sunda 
hAmulei suma Juda-nid’a. 

19Ata yi máma suma Jerusalem-ma a ndjak vunazi yam Amasiya avo Jerusalem. 
Mi ring Lakis, wani a digim ad’um gak a mbaza Lakis, a tchum sä kua kolâ. 

20Wani sum mama a hlumï mad’am ki pusâ hakulumeinina, a mbam avo 
Jerusalem, a tozom gen abuyom ngolo kurAzì ma ngolâ hi David-na. 

21Azariya Amasiya goroma bizamî dogo yam karagaya, suma Juda-na a manam a 
tinim amula balum abumu. 

22Bugol matna habuma, mi dur mi hlazì ma Elat-na, mi hulongôm mi suma Juda-
na. 

Jerobowam ma mbàna mi tamula yam Israel-lâ 

23Kur biza d’a dogo yam vahl hla Amasiya Jowas gorom ma amul ma Juda-na nga 
mi tamulid’a, Jerobowam Jowas goroma mi kak amula yam Israel-lâ avo Samari, 
mi tamula bizad’a dok fid’i yam tu. 

24Mi le sun nda tchod’a avok Ma didina, mi wal nga ki tcho d’a Jerobowam Nebat 
goroma d’a mi lat mi zut ki Israel-lâ á le tchod’id’a woi tu d’i. 

25Mi yo andagad’a hi Israel-lîd’a, tinï ad’ud’a Hamat abo ma norâ dei gak mba 
avun apo d’a Matna abo ma sutna, d’igi Ma didina Alona hi Israel-lîna mi dat avun 
ma djogom vunama Jonas Amitai gorom ma Gat-Hefer-râ na. 

https://es.bibles.org/mpg-AB/2Kgs/14#2Kgs.14.21!f.1

26Ma didina mi we ndaka hi Israel-lâ d’a kal kazi heîd’a. Ndak ndata ti ni yam 
magumeina ki gro vuta pet, wani sama tu ma mi ndak á ndjunuzina nga d’i, 
gagazi, sa nga d’i. 

27Wani Ma didina mi min b’lagazi woi d’i. Kayam ndata, mi had’enga mi 
Jerobowam Jowas goroma mi sud’uzi woyo. 

28Sunda hi Jerobowam mba ara kahle suma mi lazina kad’eng mam mba dur 
ayîna ki hulong nga mi hulong azì ma Damas-sâ ki ma Hamat-na mi Israel-lîd’a, a 
b’irizi nga kä kur Mbaktum mba de zlad’a yam Sunda hAmulei suma Israel-lîd’a. 

29Jerobowam mi mit mi i azulei kä ad’u abuyom ngolo. A tozom avo Samari gen 
amulei suma Israel-lâ. Goroma Zakari mi vrak tamula blangâmu. 

2 Amuleina 15 

Azariya mi tamula yam Juda-na 
(Gol 2 Sun hAm 26.3-4,21-23) 

1Kur biza d’a dok mbà yam kid’iziya d’a Jerobowam amul ma Israel-lâ nga mi 
tamulid’a, Azariya Amasiya goroma mi kak amula yam suma Juda-na. 

2Kid’a mi kak amulid’a, bizamî dogo yam karagaya. Mi tamula avo Jerusalem 
bizad’a dok vahl yam mbà. Asum a yat ala Jekoliya ni d’a Jerusalem-mba. 

3Azariya mi le sun nda d’ingêra avok Ma didina pet d’igi abum Amasiya na. 

4Wani mi to nga yima nding ma a tinim iram vam ma suma a nga hahle suma ngat 
buzuna ki dubang ma his djivid’ina kuana kä woi d’i. 

5Ma didina mi tum Azariya kilibina. Mi kak kur azì ma dingâ woi vam gak mat 
mama. Goroma Jotam mi kak kur azì ma amula, nga mi te yam suma kur 
ambasina. 

6Sunda hi Azariya d’a ara kahle suma mi lazina pet a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

7Azariya mi mit mi i azulei kä ad’u abuyom ngolo. A tozom gevezi kur Azì ma 
ngolâ hi David-na. Goroma Jotam mi vrak tamula blangâmu. 

Zakari mi tamula yam Israel-lâ 

8Kur biza d’a dok hindi yam klavandi d’a Azariya amul ma Juda-na nga mi 
tamulid’a, Zakari Jerobowam goroma mi kak amula avo Samari, mi tamula tilâ 
karagaya. 

9Mi le sun nda tchod’a avok Ma didina d’igi abuyom ngolo na, mi wal nga ki tcho 
d’a Jerobowam Nebat goroma d’a mi lat mi zut ki Israel-lâ á le tchod’id’a woi d’i. 

10Salum Jabes goroma mi tchol huneîd’a ki sed’emu, mi tchum avok suma pet, mi 
vrak tamula blangâmu. 

11Sunda hi Zakari d’a ara a b’irit nga kä kur Mbaktum mba de zlad’a yam Sunda 
hAmulei suma Israel-lîd’a. 

12Zla ndata le hina á ndak vun zla d’a Ma didina mi dat mi Jehu ala: Andjavang 
mba mi kak yam zlam mba amula aduk Israel-lâ gak kur atchogoi d’a fid’id’a d’a. 

Salum mi tamula yam Israel-lâ 

13Kur biza d’a dok hindi yam zlengâ d’a Azariya amul ma Juda-na nga mi 
tamulid’a, Salum Jabes goroma mi kak amula yam Israel-lâ, mi tamula avo Samari 
ni tilâ tu go. 

14Menahem Gadi goroma mi tcholï Tirsa mba mi kal avo Samari, mi tchi Salum 
Jabes goroma, mi vrak tamula blangâmu. 

15Sunda hi Salum mba ara ki vun ma ndjak ma mam ndjagama, a b’irizi nga kä kur 
Mbaktum mba de zlad’a yam Sunda hAmulei suma Israel-lîd’a. 

16Ata yi máma Menahem mi b’lak azì ma Tifsa-na ki suma kuruma woi pet 
kandaga d’a nguyumba, tinï ad’ud’a Tifsa dei gak mba Tirsa, mi b’as hur arop 
mazi suma wirâ woi pepet mi. Mi le hina ni kayamba ata i mam mba Samari-d’a a 
aram nga lovota á kal avo hatazi d’uo d’a. 

Menahem tamula yam Israel-lâ 

17Kur biza d’a dok hindi yam zlengâ d’a Azariya amul ma Juda-na nga mi 
tamulid’a, Menahem Gadi goroma mi kak amula yam Israel-lâ, mi tamula avo 
Samari bizad’a dogo. 

18Kur kak mam mba yam andagad’id’a pet mi le sun nda tchod’a avok Ma didina, 
mi wal nga ki tcho d’a Jerobowam Nebat goroma mi lat mi zut ki Israel-lâ á le 
tchod’id’a woi d’i. 

19Pul amul ma Asiri-na mi mba á dur ayîna kandaga d’a Israel-la, wani Menahem 
mi hum kawei ma hapma tonna dok hindi á ndjunum á siram ad’u amul mamba 
kä ngingring. 

20Menahem mi tar bege ndata nabo Israel suma ndjondjoîna. Nge nge pî mi 
wurak bege d’a hapa dok vahl dok vahl. Menahem mi hat mamul ma Asiri-na. 
Kayam ndata, mam ar andaga d’a Israel-la, mi hulong avo hatamu. 

21Sunda hi Menahem mba ara kahle suma mi lazina pet, a b’irizi nga kä kur 
Mbaktum mba de zlad’a yam Sunda hAmulei suma Israel-lîd’a. 

22Menahem mi mit mi i azulei kä ad’u abuyom ngolo. Goroma Pekahiya mi vrak 
tamula blangâmu. 

Pekahiya tamula yam Israel-lâ 

23Kur biza d’a dok vahl hla Azariya amul ma Juda-na nga mi tamulid’a, Pekahiya 
Menahem goroma ki kak amula yam Israel-lâ avo Samari, mi tamula bizad’a mbà. 

24Mi le sun nda tchod’a avok Ma didina, mi wal nga ki tcho d’a Jerobowam Nebat 
goroma d’a mi lat mi zut ki Israel-lâ á le tchod’id’a woi d’i. 

25Peka Remaliya goroma, azigar mam ma ndjunuma, mi ndjak vunam ki azigar 
suma Galät-na dok vahl, a ngruvum kur azì ma amula, mi tchum zlapa ki Argop ki 
Ariye, mi vrak tamula blangâmu. 

26Sunda hi Pekahiya d’a ara kahle suma mi lazina pet, a b’irizi nga kä kur 
Mbaktum mba de zlad’a yam Sunda hAmulei suma Israel-lîd’a. 

Peka mi tamula yam Israel-lâ 

27Kur biza d’a dok vahl yam mbà d’a Azariya amul ma Juda-na nga mi tamulid’a, 
Peka Remaliya goroma mi kak amula yam Israel-lâ avo Samari, mi tamula bizad’a 
dok mbà. 

28Mi le sun nda tchod’a avok Ma didina, mi wal nga ki tcho d’a Jerobowam Nebat 
goroma d’a mi lat mi zut ki Israel-lâ kur tchod’id’a woi d’i. 

29Kur atchogoi d’a Peka amul ma Israel-lâ nga mi tamulid’a, Tiglat-Pileser amul 
ma Asiri-na, mi mba mi hlazì ma Ijon-na, Abel-Bet-Mäka, Janowa, Kedes, Hasor 
kambas sa Galät-ta ki d’a Galile-d’a kandaga d’a Neftali-d’a pet. Mi yo suma 
kuruzina pet, mi izi Asiri. 

30Ose Ela goroma mi ndjak vunam yam amulâ Peka, mi tchumu, mi vrak tamula 
blangâmu. Ni kur biza d’a dok mbà d’a Jotam Azariya goroma amul ma Juda-na 
nga mi tamulid’a. 

31Sunda hi Peka d’a ara kahle suma mi lazina pet, a b’irizi nga kä kur Mbaktum 
mba de zlad’a yam Sunda hAmulei suma Israel-lîd’a. 

Jotam mi tamula yam Juda-na 
(Gol 2 Sun hAm 27.1-3,7-9) 

32Kur biza d’a mbà d’a Peka Remaliya gorom ma amul ma Israel-lâ nga mi 
tamulid’a, Jotam Azariya goroma mi kak amula yam suma Juda-na. 

33Kid’a mi kak amulid’a, bizamî dok mbà yam vahl. Mi tamula avo Jerusalem 
bizad’a dogo yam karagaya. Asum a yat ala Jerusa ni Sadok goromba. 

34Jotam mi le sun nda d’ingêra avok Ma didina pepet, d’igi abum Azariya na. 

35Wani mi to nga yima nding ma a tinim iram vam ma suma a nga hahle suma 
ngat buzuna ki dubang ma his djivid’ina kuana kä woi d’i. Ni Jotam ba, mi min 
vun agrek ma akulo nding ma avun gong nga kud’ora hi Ma didinid’ina. 

36Sunda hi Jotam mba ara kahle suma mi lazina pet, a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

37Kur atchogoi d’a Jotam nga mi tamulid’a, Ma didina mi nde mi sunï Resin amul 
ma Siri-na ki Peka amul ma Israel-lâ á dur ayîna ki suma Juda-na. 

38Jotam mi mit mi i azulei kä ad’u abuyom ngolo. A tozom gevezi kur Azì ma ngolâ 
habum ngolo David-na. Goroma Ahas mi vrak tamula blangâmu. 

2 Amuleina 16 

Ahas mi tamula yam Juda-na 
(Gol 2 Sun hAm 28.1-27) 

1Kur biza d’a dogo yam kid’iziya d’a Peka Remaliya goroma amul ma Israel-lâ nga 
mi tamulid’a, Ahas Jotam goroma mi kak amula yam suma Juda-na. 

2Kid’a mi kak amulid’a, bizamî dok mbà. Mi tamula avo Jerusalem bizad’a dogo 
yam karagaya. Mi le nga sun nda d’ingêra avok Ma didina Alo mama d’igi abum 
ngolo David na d’i. 

3Mi tit ni kur lovota hamulei suma Israel-lîd’a, mi i gak mi ngal goroma woi 
kakud’a d’igi vama ngat buzu ma ngala na. Ni sun nda ndjendje d’a andjaf suma 
Ma didina mi digizi woi adjeu avok Israel-lîna a lata. 

4Mi hahle suma ngat buzuna ki dubang ma his djivid’ina yam yima ndingâ, yam 
ahuniyôna, ad’u agu ma lara ma angusâ mi. 

5Resin amul ma Siri-na ki Peka Remaliya goroma amul ma Israel-lâ a mba á dur 
ayîna ki Ahas. A ngui Jerusalem, wani azi ndak nga á kus kam mbi. 

6Kur atchogoi ndata tata, Resin amul ma Siri-na mi hulong azì ma Elat-na mi 
suma Edom-ma. Bugol la mi dik suma Juda-na woid’a, suma Edom-ma a mba kak 
kua gak ini. 

7Ahas mi ge sunda ata Tiglat-Pileser amul ma Asiri-na, mi dum ala: An mbut 
nazong mangâ, an mbut ni gorongâ mi. Ang mbeï sud’un ndei abo amul ma Siri-na 
kamul ma Israel-lâ suma a mba atan á duruna. 

8Ata yi máma mi yo kawei ma hapma ki lora suma a nga kur gong nga kud’ora hi 
Ma didinid’ina ki suma a nga kur gong nga ngom ndjondjoî d’a kur azì ma 
amulid’ina, mi sunuzi he d’a hawad’a mamul ma Asiri-na. 

9Amul ma Asiri-na mi hum zla mamba, mi i dur ayîna kambas sa Damas-sa, mi 
hlad’u, mi yo suma kurâ, mi izi magomba Kir, mi tchi Resin ndeyo. 

10Amulâ Ahas mi i Damas á ngaf ki Tiglat-Pileser amul ma Asiri-na. Kid’a Ahas mi 
we yima ngal ahle suma ngat buzu ma Damas-sîd’a, mi sun á vad’ud’a yam ahlena 
teteng suma a min ki yi mámina ki vama taka mi Uri ma ngat buzuna avo 
Jerusalem. 

11Uri mi min yima ngal ahle suma ngat buzu ma dingâ d’igi Ahas mi sunumï 
vad’ud’a kam Damas na, mi dabam minda avok tchol la Ahas mi tcholï Damas mi 
mbad’a. 

12Kid’a amulâ mi hulongî avod’a, mi we yima ngal ahle suma ngat buzu máma, mi 
hut gevemu, mi djak akulo kamu. 

13Mi ngal vama ngat buzu ma ngal mama zlapa ki he d’a hawa mam mba afuta, mi 
vo süm guguzlu mamba kamu, mi yam buzuna hi va mam ma ngat buzu ma zlap 
darigïd’a kam mi. 

14Yima ngal ahle suma ngat buzu ma kawei ma hleuna, mi nga aduk vun gong nga 
kud’ora hi Ma didinid’a ki yima ngal ahle suma ngat buzu ma awilina. Wani Ahas 
mi djogom mbei gen ma awilina abo ma norâ. 

15Amulâ Ahas mi he vuna mi ma ngat buzuna Uri ala: Ang ngal vama ngat buzu 
ma ngal ma yorogona ki he d’a hawa d’a afut ta fladeged’a yam yima ngal ahle 
suma ngat buzu ma ngolâ, zlapa ki vama ngat buzu ma ngala hamulîna ki he d’a 
hawa d’a afut mamba, zlapa ki vama ngat buzu ma ngolâ hi suma kur ambasina 
pet ki he d’a hawa d’a afut mazid’a mi. Ang vo süm guguzlu mazid’a kamu, ang 
yam buzuna hahle suma ngat buzu suma ngalina pet ki buzuna hahle suma ngat 
buzunina pet kam mi. Wani yima ngal ahle suma ngat buzu ma kawei ma hleu 
máma, an mba ni dum zlam tua. 

16Ma ngat buzuna Uri mi lahlena pet suma amulâ Ahas mi hum vuna kazina. 

17Amulâ Ahas mi kus kawei ma hleu ma bebed’e ma ad’u pus ma nga kur gong 
nga kud’ora hi Ma didinid’ina kä na woi ndjondjom, mi yo hal ma kazina kä woi 
mi. Mi hle hal ma kawei ma hleu ma nga tinda yam amuzlei suma a yorozi ki 
kawei ma hleunina kä woyo, mi djogom tinda yam atrang nga ahina d’a mam 
minita. 

18Á lamul ma Asiri-na tam djivid’a d’a, mi djok azang ma sabat ma nga avun gong 
nga kud’ora hi Ma didinid’a ma a minim kur gulumunina ki vun agrek ma abu ma 
amulâ mi kal kuana mi. 

19Sunda hi Ahas sa ara kahle suma mi lazina pet, a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

20Ahas mi mit mi i azulei kä ad’u abuyom ngolo. A tozom gevezi kur Azì ma ngolâ 
hi David-na. Goroma Ezekiyas mi vrak tamula blangâmu. 

2 Amuleina 17 

Ose namul ma danana hi Israel-lîna 

1Kur biza d’a dogo yam mbà d’a Ahas amul ma Juda-na nga mi tamulid’a, Ose Ela 
goroma mi kak amula yam Israel-lâ avo Samari, mi tamula bizad’a zlengâ. 

2Mi le sun nda tchod’a avok Ma didina, wani nga d’igi amulei suma Israel suma a 
tamula avoroma na d’i. 

3Salmanasar amul ma Asiri-na mi mba mi dur ayîna ki Ose. Ose mi hulong ge yam 
kä ad’umu, mi hum tara. 

4Wani bugola, Ose mi ndjak vunam ki sum mama á tchol huneîd’a ki sed’emu, mi 
ge sunda ata So amul ma Ezipte-na, mi noî á he tara mamul ma Asiri-na mi. Ata 

yima Salmanasar mi hum zla ndatina, mi ve Ose, mi djinim ki kindjingâ, mi gum 
dangeina. 

(c) HLED’A HI SAMARI-D’A 
(17.5-41) 

Salmanasar mi hle Samari 

5Bugola, Salmanasar mi tchol durâ kandaga d’a Israel-la pet, gak mi mba Samari. 
Azigar mama a nguyut kä gak bizad’a hindi. 

6Kur biza d’a zlengâ d’a Ose nga mi tamulid’a, amul ma Asiri-na mi hlazì ma ngol 
ma Samari-na, mi yo Israel suma kurâ mi izi magomba, mi izi Asiri, mi tchuk 
suma dingâ kur ambas sa Hala-d’a, mi tchuk suma dingâ kur Gozan avun alum ma 
Habor-râ, mi tchuk suma dingâ kur azì ma nglo ma Mede-na mi. 

Zla d’a mba ki b’laka yam leud’a hi Israel-lid’a 

7Ndak ndata ti mba yam Israel-lâ, kayam azi le tchod’a avok Ma didina Alo mazi 
ma pad’azï woi yam andaga d’a Ezipte-d’a abo amulâ Faron-na, a kud’or alo ma 
ding ma tetengâ mi. 

8Azi hle zlad’a handjaf suma Ma didina mi digizi woi avorozi adjeu á arazi yinina, 
azi hle zla d’a ding nga amulei suma Israel-lâ a hlad’ï a mba hazizid’a mi. 

9Azi lahle suma ding suma tcho suma sana mi ndak á lazi d’uo na gumun avok Ma 
didina Alo mazina. Azi min yima ndingâ kur azì mazi ma nglo ma lara ge pet, tinï 
ad’ud’a avun azì ma azigarâ a nga kak ndjola kuana, gak mba avun azì ma nglo ma 
ad’eng ma ngunguna mi. 

10Azi ndjar ahina d’a tcheta akulo, azi ndjar agu ma murgulina ped’a akulo malo 
d’a a yat ala Asera-d’a yam yima nding ma lara ge pet ad’u agu ma lara ma angusâ 
pet mi. 

11Azi ngal dubang ma his djivid’ina yam yima nding máma ata yima lara ge pet, 
d’igi andjaf suma Ma didina mi digizi woi avorozi á arazi yinina na. Azi le sun nda 
tcho d’a lara ge pet á zal hur Ma didina. 

12Azi kud’or filei ma teteng ma Ma didina mi dazi kam ala azi kud’urom mbuo na. 

13Wan pî, Ma didina mi sun mam suma djok vuna pet ki suma a nga wahle suma a 
nga mbana pet á ge hum Israel-lâ ki suma Juda-na kad’enga ala: Agi hulongôgiya, 
agi aragi sun magi d’a tchod’a woyo, ar agi gagi yagi kä ad’u vun man ma hed’a ki 
zla manda, ar agi tid’igi yam gat ta an he vuna kat mabuyogi ngolo avun azungeî 
man suma djok vuna ki hurugi pet mi. 

14Wani sum ndazina a nga hum vun ndi, a le yam mba ad’enga d’igi abuyozi ngolo 
suma a he nga gagazid’a yam Ma didina Alo mazina d’uo na na. 

15Azi ar gata hAlonid’a ki vun ma djin ma mam djinim kabuyozi ngolona ki ge 
hum mba mi gazi humazi kad’engid’a woyo. Azi i bugol ahle suma hawa ya’â, azi 

tazi a mbut tazi vama hawa ya’â mi. Azi tit bugol andjaf suma nguyuzi suma Ma 
didina mi dazi ala a tit blogozi d’uo na. 

16Azi ar vun ma hed’a hi Ma didina Alo mazinina woi pet, azi yor lora gro 
amuzleina mbà, azi min agu ma murgulina malo d’a a yat ala Asera-d’a, azi grif kä 
a kud’or ahle suma akulona pet, azi le sunda malo ma a yum alaBäl-lâ mi. 

17Azi ngal grozi suma andjofâ ki grozi suma aropma woi kad’ud’a d’igi vama ngat 
buzu ma ngala na, azi ve kumana, a djop fileina, a he tazi á le sun nda tchod’a 
avok Ma didina á zalam hurumu. 

18Ata yi máma Ma didina hurum zal ngola yam Israel-lâ, mi digizi woi avoromu. 
Andjafâ hi Juda-na mi arî mam hol. 

19Wani suma Juda-na tazid’a pî a ge nga yazi kä ad’u vun ma hed’a hi Ma didina 
Alo mazinina d’i, azi hle ni zla d’a Israel-lâ a lata. 

20Kayam ndata, Ma didina mi noî andjaf Israel-lâ woi ki zla tazi pet, mi mbud’uzi 
zulona mi hazi abo suma á hurumuzi ahle mazina, gak mi digizi woi dei ki 
sed’emu. 

21Ata yima Ma didina mi prut leud’a hi Israel-lîd’a abo suma hi David-na woina, 
Israel-lâ a tin Jerobowam Nebat goroma amula. Mam walazi woi ki Ma didina, mi 
tinizi á le tcho d’a ngola. 

22Ata yi máma Israel-lâ a he tazi á le tcho d’a lara ge pet ta Jerobowam mi lata, a 
arat nga woi d’i. 

23Kayam ndata, Ma didina mi digizi woi dei avoromu, mi izi magomba yam 
andaga d’a Asiri-d’a gak ini d’igi Ma didina mi de woi avun azungeî mam suma 
djok vuna pet na. 

A yoï andjaf suma dingâ, a mbazi Samari 

24Amul ma Asiri-na mi yoï suma Babilon-na, suma Kuta-na, suma Ava-na, suma 
Hamat-na ki suma Sefarvayim-ma, mi tchuguzi kur ambas sa Samari-d’a balum 
Israel-lâ. Azi hlazì ma ngol ma Samari-na, a kak kur azì mat ma nglona pet. 

25Wani ad’u tinda hi kak mazid’id’a azi le nga mandara Ma didina d’i. Kayam 
ndata, Ma didina mi sunï azlona taziya, mi vik suma dingâ ablaud’a adigaziya. 

26Sana mi de mamul ma Asiri-na ala: Suma ang yozi djogozi sä kur azì ma nglo ma 
Samari-nina a we nga lovota á he ngola malo ma yam andaga ndatina d’i. Kayam 
ndata, alo máma mi sunï azlona mi tchazi woyo! 

27Kayam ndata, amul ma Asiri-na mi he vuna ala: Agi hlagi ma ngat buzu ma 
Samari-na tu aduk suma agi yozï magombina. Ar mi i sä hî, mi had’azi lovot ta azi 
he ngola malo ma kur andaga ndatina. 

28Kayam ndata, ma ngat buzuna tu ma a vumï Samari-na, mi mba mi kak Betel 
nga mi had’azi nana ba azi le mandara Ma didina ge. 

29Wani andjaf suma lara pî a min alo mazina, a tinim kur gongîyo suma a tinizi 
irazi vazi suma suma Samari-na a minizi adjeu yam yima ndingîna. Andjaf sum 
ndazina nge nge pî mi le hina kur azì ma ngol ma mam nga kaka kuana. 

30Suma a yozï Babilon-na a min alo ma a yum ala Sukot-Benot-na, suma Kuta-na a 
min alo ma a yum ala Nergal-lâ, suma Hamat-na a min alo ma a yum ala Asima-
na, 

31suma Ava-na a min alo ma a yum ala Nibas-sâ ki ma a yum ala Tarta’â mi. Suma 
Sefarvayim-ma tazid’a a ngal grozina woi kakud’a d’igi vama ngat buzu ma ngala 
na malo mazi ma a yum ala Adramele’â ki ma ding ma a yum ala Anamele’â. 

32Azi tazi a nga le mandara Ma didina, wani a man suma dingâ adigazi á mbut 
suma ngat buzuna kur gongîyo mazi suma ata yima ndingîna mi. 

33Azi nga le mandara Ma didina gak mi na, a nga le sunda malo mazina d’igi 
andjaf suma a yozï adigazina a nga le adjeu na mi. 

34Gak ini a nga tit ni yam zla mazi d’a adjeud’a, wani a nga le mandara Ma didina 
d’i. Azi nga tit yam vun mazi ma hed’a ki gat mazi d’a adjeud’a memet ti, a nga tit 
yam gata ki vun ma he ma Ma didina mi hum mandjafâ hi Jakob ma mam yum ala 
Israel-lâ na d’uo mi. 

35Israel ni suma Ma didina mi djin vunam ki sed’ezi mi hazi vuna ala: Ar agi lagi 
mandara alo ma ding ngi, ar agi grivigi kä avorom mbi, ar agi lum sunda d’i, ar agi 
hagizi vama ngat buzuna d’uo mi na. 

36Wani ar agi lagi ni mandaran an Ma didin ma ni buzugugï woi kur ambas sa 
Ezipte-d’a ki sib’ik man nda kal teglesa ki bigan nda zid’a woi akulo kan zid’a, ar 
agi grivigi ni kä navoron an tu, ar agi han ahle suma ngat buzuna mi. 

37Ar agi gagi yagi kä ad’u gat manda, ad’u vun mam ma he ma an b’irigizi kur 
mbaktumba tetengâ, ar agi tid’igi kazi tala agi lagi mandara alo ma ding nguo d’a. 

38Ar agi maragi yam vun ma djin ma an djinim ki sed’egina d’i, ar agi le mandara 
alo ma ding ngi. 

39Ar agi lagi ni mandaran an Ma didina Alo magina. Hina wani, an mba ni sud’ugi 
woi abo magi suma djangûna pet. 

40Wani andjaf sum ndazina a min hum mbi, a nga le ni sun mazi d’a azi nga lat 
adjeu d’eid’a. 

41Wani azi nga le mandara Ma didina gak mi na, a nga le sunda mi filei mazi ma 
tcheta gak mi. Grozina ki grozi ngolona a nga lahle suma abuyozi a lazina gak ini. 

2 Amuleina 18 

LEU D’A JUDA-D’A 
(a) TINÏ AD’UD’A ATA EZEKIYAS DEI GAK MBA ATA JOSIYAS 

(18–21) 

Ezekiyas mi tamula yam Juda-na 
(Gol 2 Sun hAm 29.1-2; 31.1) 

1Kur biza d’a hindi d’a Ose Ela goroma amul ma Israel-lâ nga mi tamulid’a, 
Ezekiyas Ahas goroma mi kak amula yam suma Juda-na. 

2Kid’a mi tamulid’a, bizamî dok mbà yam vahl. Mi tamula avo Jerusalem bizad’a 
dok mbà yam zlengâ. Asum a yat ala Abi ni Zakari goromba. 

3Ezekiyas mi le sun nda d’ingêra avok Ma didina ki hurum pet d’igi abum ngolo 
David na. 

4Mi pleî yima ndingâ woyo, mi to ahina d’a tcheta kä woyo, mi kus agu ma 
murguli ma azi pum malo d’a a yat ala Asera-d’a woyo. Mi kus gugui ma kawei ma 
hleu ma Moise mi yoroma woi mbambak, kayam tinï ad’ud’a kur atchogoid’a hi 
Moise-sa dei gak kur atchogoi ndata, Israel-lâ a nga ngalam dubang ma his 
djivid’ina. Gugui máma a yum ala Nehustan. 

5Ezekiyas mi tin hurum yam Ma didina Alona hi Israel-lîna kal amulei suma Juda 
suma tamula avoroma ki suma vrak blogoma pet mi. 

6Mi reî ki Ma didina fafat bei mi wal ki sed’em mbei ba, mi ge yam kä ad’u vun ma 
he ma Ma didina mi hum mi Moise-sâ memet mi. 

7Ma didina mi nga zlapa ki sed’emu. Ahle suma mam lazina pet, mi faziya. Mi 
tchol huneîd’a kamul ma Asiri-na, mi ge nga yam kä ad’um mbuo d’a. 

8Mi tchi suma Filistê-na gak mi i kur azì ma ngol ma Gaza-na, mi b’lak andaga 
mazid’a woi tinï ad’ud’a ata yima azigarâ a kak ndjola kuana dei gak mba kur azì 
ma nglo ma ad’eng ma ngunguna mi. 

Ge hum mba yam hled’a hi Samari-d’a 

9Kur biza d’a fid’i d’a Ezekiyas nga mi tamulid’a, ni biza d’a kid’iziya d’a Ose Ela 
goroma amul ma Israel-lâ nga mi tamulid’a, Salmanasar amul ma Asiri-na mi mba 
á dur ayîna kiSamari, mi nguyut kä. 

10Mi hlazì ma ngol ma Samari-na kur dabid’a hi bizad’a hindid’a, nala, ni kur biza 
d’a karagaya d’a Ezekiyas nga mi tamulid’a. Ni biza d’a zlengâ d’a Ose amul ma 
Israel-lâ nga mi tamulid’a mi. 

11Amul ma Asiri-na mi yo Israel-lâ magomba, mi izi Asiri, mi tchuk suma dingâ 
kur ambas sa Hala-d’a, mi tchuk suma dingâ kur Gozan avun alum ma Habor-râ, 
mi tchuk suma dingâ kur azì ma nglo ma Mede-na mi. 

12Ahle ndazina pet a le ki Israel-lâ hina kayam a hum nga vun Ma didina Alo 
mazina d’i, a ngom nga vun mam ma djinda d’i, a hum nga vun ma he ma Moise 
azongâ hi Ma didinina mi dazizina d’i, a tit nga kam mbuo mi. 

Sanakerip mi tchol dur ayîna ki leu d’a Juda-d’a 
(Gol Is 36.1; 2 Sun hAm 32.1) 

13Kur biza d’a dogo yam fid’i d’a Ezekiyas nga mi tamulid’a, Sanakerip amul ma 
Asiri-na mi mba á dur ayîna kazì ma nglo ma Juda ma ad’eng ma ngunguna pet, 
mi yomu. 

14Ata yi máma Ezekiyas amul ma Juda-na mi ge sunda ata amul ma Asiri-na sä 
Lakis, mi dum ala: An le tchod’a avorongû, ang mba atan durâ d’i. Vama ang 
tinindji kana, an mba ni lumu. Amul ma Asiri-na mi ngam kawei ma hapma kam 
tonna zlengâ, lora kilona kikis zlengâ mi. 

15Ezekiyas mi yo kawei ma hap ma nga kur gong nga kud’ora hi Ma didinid’ina ki 
ma nga kur gong nga ngom ndjondjoî d’a kur azì ma amulîd’a pet mi. 

16Ata yi máma mi hô lor ra a gulut ki vun gong nga kud’ora hi Ma didinid’a ki d’a 
hi bap matnid’a woyo, mi hat mamul ma Asiri-na pet. 

Azigar ma ngol ma Asiri-na mi de zlad’a 
(Gol Is 36.2-22; 2 Sun hAm 32.9-16) 

17Wani kid’a amul ma Asiri-na mi nga Lakis-sa, mi geï ma ngolâ hi azigar mama ki 
ma kama zlapa ki ma avunama, zlapa ki azigarâ ablaud’a á i Jerusalem. Kid’a azi 
mba avun azinid’a, a mba tchol avun yima b’irlim ma mbina nga tchola kuana 
avun lovot ta i kur asine ma suma a mbus baruna kuana. 

18Azi yamulâ. Eliyakim Hilkiya gorom ma ngol ma yam azì ma amulina ki Sepna 
ma b’ir mbaktumba hamulîna ki Jowa Asaf gorom ma b’ir zla d’a led’a kä na, a 
buzugï woi kur azina, a mba geveziya. 

19Ma avun ma ngol ma Asiri-na mi dazi ala: Agi i dagi Ezekiyas ala: Wana ni zla 
d’a amul ma ngol ma Asiri-na mi data: Vama ang tin hurung kama ni me ge? 

20Ang djib’er ala zla d’a ded’a mba d’i mbut nga hur ma djivina ki ve tad’a á dur 
ayîna zu? Sama ang tin hurung kama ni nge ba, ang tchol huneîd’a ki sed’en nge? 

21Yam Ezipte zu? Wani Ezipte ni d’igi tchereu ma kus sei ma tchok abo sama mi 
deng tam kama na. Wana ni vama Faron amul ma Ezipte-na nga mi lum ki suma 
pet suma a deng tazi atama. 

22Mi dazi kua ala: An wala agi mba dan ala agi tinigi hurugi ni yam Ma didina Alo 
magina. Wani ni Ezekiyas ba, mi to yima nding ma tetengâ ki yima ngal ahle suma 
ngat buzu ma tetengâ kä woyo, mi de mi suma Juda-na ki suma Jerusalem-ma ala: 
Agi i kud’urogi Ma didina ni yam yima ngal ahle suma ngat buzu máma avo 
Jerusalem-mu d’uo zu? 

23Agi i dagi mi Ezekiyas ala: Ki tchetchemba, an nga ni tchenengû, ang ndjak zla 
manga ki salana amul ma Asiri-na. Le ang ndak á hal suma djang akulumeina ni, 
an mba ni hang akulumeina dudubud’a mbà. 

24Le azigar mang ma ad’engâ mi ndak á dur ki azigar ma amangeî ma kal teglesâ 
hi salanina d’uo ni, ni nana ba, ang tin hurung yam pus ma dur ayîna 
kakulumeina hi Ezipte-na ge? 

25Na ni ang djib’er ala salana mi mbeï á dur andaga d’a wanda á b’lagat tei ni bei 
minda hi Ma didinid’a zu? Nga na d’i! Ni Ma didina ba, mi hum vuna! 

26Ata yi máma Eliyakim Hilkiya goroma, Sepna ki Jowa a de mi ma avun ma ngol 
ma Asiri-nina ala: Le ang mina ni, ang dami zlad’a ni ki vun Aram-ma, kayam ami 
humumu. Ar ang dami zlad’a ki vun Hebre-na hum suma a nga yam gulumuna 
akulo wana d’i. 

27Wani ma avun ma ngolîna mi dazi ala: Agi djib’eregi ala salana mi sununï ná de 
zlad’a mamul magina ki agi holu zu? Nga na d’i! Zla ndata ni yam suma a nga 
tchola akulo yam gulumuna wana pet mi. Ni suma a mba te ini sud’ozi a mba tche 
ini sumuruzi zlapa ki sed’egina. 

28Wani ma avun ma ngolîna mi er ad’um akulo ki vun Hebre-na ala: Agi humugi 
zla d’a amul ma ngol ma Asiri-na mi data: 

29Ar Ezekiyas mi lobogi vunagi d’i, kayam mam ndak á sud’ugi woi abon ndi. 

30Nga mi dala: Ma didina mi ndak á ei tini huri kamu. Mba mi sud’i woyo, mba mi 
ar amul ma Asiri-na mi hlazì mei ma ngolâ d’i. 

31Mi de kua ala: Salana amul ma Asiri-na mi dala: Ar agi hagi gagazid’a kam mbi, 
ar agi humum mbuo mi. Agi humugi ni zla d’a an amul ma Asiri-na ni dagizi 
wanda: Agi zlabagi darigïd’a ki sed’enu, agi mbeyegi gevenu. Wani nge nge pî 
mba mi te vud’a guguzlu mamba, mba mi te vud’a tulum mama, nge nge pî mba 
mi tche mbiyo golong mamba mi. 

32Agi kagagi hina djang, gak an mba ni yogi ni igi kur andaga d’a d’igi magid’a na 
d’a, kur andaga d’a geme ma lavungôna kat heîd’a ki guguzlu d’a le süma ki olif 
ma yor mbulâ ki mbul ayuma a nga kat mi d’a. Ar agi bogi ka hî d’i, agi mba kagagi 
ki arid’a sä hî. Ar agi humugi zlad’a hi Ezekiyas-sa d’i, kayam nga mi dagi ala Ma 
didina mba mi sud’ugiya, wani mi vid’igi ni woyo. 

33Agi wagi alona handjaf suma ding ma ndak á sut sum mama nge nge pî kur 
andaga mamba woi abo an amul ma Asiri-nina nga zu? 

34Alo ma Hamat-na ki ma Arpat-na a nga ni lara ge? Alo ma Sefarvayim-ma ki ma 
Hena-na ki ma Iva-na a nga ni lara ge? Azi sut Samari woi abon ndju? Nga na d’i! 

35Aduk alona handjaf sum ndazina pet ma mi sut andaga mamba woi abona nga 
ba, Ma didina mba mi sut Jerusalem mbei abon ndju? 

36Wani suma pet suma a nga ata yi mámina a kak silil, a hulongôm nga zla d’a de 
tu d’i, kayam amulâ Ezekiyas mi hazi vuna ala azi dum zla d’i. 

37Ata yi máma Eliyakim Hilkiya gorom ma ngol ma yam azì ma amulina ki Sepna 
ma b’ir mbaktumba hamulîna ki Jowa Asaf gorom ma b’ir zla d’a led’a kä na a haû 
baru mazina woyo, a hulong gen Ezekiyas, a dum zla d’a ma avun ma ngol ma 
Asiri-na mi data. 

2 Amuleina 19 

Ezekiyas mi djop Isai 
(Gol Is 37.1-7) 

1Kid’a amulâ Ezekiyas mi hum zla ndatid’a, mi haû baru mama woyo, mi tchuk 
baru d’a dodora atamu, mi i kur gong nga kud’ora hi Ma didinid’a. 

2Ata yi máma na wat mi sun Eliyakim ma ngol ma yam azì ma amulina ki ma b’ir 
mbaktumba hamulîna Sepna ki suma nglo suma dedeina hi suma ngat buzunina 
gen Isai ma djok vun Alona Amot goroma, a tchuk baru d’a dodora atazi mi. 

3Azi dum ala: Ezekiyas mi dami ala ami dang ala: Ini ni bur ma yor tad’a, ni bur 
ma ngopa, ni bur ma zulona mi. Ki tchetchemba, ei ni d’igi atcha d’a ti nde vuta 
wani ti ndak nga á vut gorotna woi d’uo d’a na. 

4Amul ma Asiri-na mi sunï mam ma avun ma ngolîna á ngul Alo ma bei matna. 
Dam Ma didina Alo mangâ mi hum wa ngul ndata pet, dam mba mi ngobom yam 
zla d’a mam humuta kla. Ki tchetchemba, ang tchen Ma didina yam mam suma a 
arâ. 

5Suma Ezekiyas mi sunuzina a mbaza gen Isai. 

6Isai mi dazi ala: Zla d’a agi i dat mi salaginid’a ba wana: Ma didina mi dala: An 
hum ngul la suma nglo suma hamul ma Asiri-na a ngulunda, wani ang le mandarâ 
yam zla d’a azi data d’i. 

7An mba ni hum djib’er ra dinga. Ata yi máma mam mba mi hum zla d’a dinga, 
mba mi hulong yam andaga mamba. An mba ni tchum sä hî ki mbigeu d’a fiyaka. 

Sanakerip mi ngobozi kua d’ei 
(Gol Is 37.8-13; 2 Sun hAm 32.17) 

8Ma avun ma ngol ma Asiri-na, mi hum ala salama mi ar wa Lakis, mi i wa á dur ki 
Libina, mam i fum sä kua. 

9Ata yi máma Sanakerip mi hum ala Tirhaka amul ma Etiyopi-na mi mba atam á 
durâ. 

10Kayam ndata, mi ge sun nda dinga ata Ezekiyas amul ma Juda-na, mi dum ala: 
Ar Alo mang ma ang tin hurung kam heîna mi lobong vunang ala an mba ni hle 
Jerusalem mbuo d’i. 

11Ang tang hum zla d’a amulei suma Asiri-na a lat kandaga d’a dinga, a b’lagat 
teid’a. Ang djib’er ala ang tang mba sud’a zu? 

12Kid’a abuyon suma avorona a b’lak Gozan ki Haran ki Resef ki Telasar azì ma 
ngolâ hi suma Eden-na, alona handjaf sum ndazina mi sud’uzi woi zu? 

13Ang wamul ma Hamat-na kamul ma Arpat-na kamul ma Sefarvayim-ma kamul 
ma Hena-na kamul ma Iva-na, azi nga ni lara ge? 

Tchenda hi Ezekiyas-sa 
(Gol Is 37.14-20) 

14Wani Ezekiyas mi ve mbaktumba abo suma sun suma Asiri-na, mi ndumud’u. 
Ata yi máma mi i kur gong nga kud’ora hi Ma didinid’a, mi malat tei avok Ma 
didina. 

15Bugola, mi nde tchenda ala: Ma didina, Alona hi Israel-lîna, ang ma nga kaka 
yam zlam mang nga amula aduk tcherebênina, angî Alo ma tu ma yam leu d’a pet 
ta yam andagad’id’a, angî Ma lakulod’a kandagad’ina mi. 

16Ma didina, ang tin humang ang huma! Ma didina, ang mal irang, ang gola! Ang 
hum ngul la Sanakerip mi ngulung ang Alo ma bei matnina. 

17Ma didina, gagazi, amulei suma Asiri-na a tchi andjaf suma dingâ woyo, a 
b’lagazi andaga mazid’a woi mi. 

18A tchuguzi alo mazina aduk akud’a, kayam mam nga nalo ma gagazina d’i, wani 
nahle suma suma a minizi kabozina, naguna kahinad’a hawa. A b’lagazi woyo. 

19Wani ki tchetchemba, ang Ma didina Alo mamina, ang sud’umi woi abo 
Sanakerip. Hina wani, Ma didina, suma yam andagad’ina pet a mba wala ang tu 
nAlona. 

Isai mi djok zla d’a Ma didina mi dumzid’a woi mamulâ 
(Gol Is 37.21-35) 

20Ata yi máma Isai Amot goroma mi sun mi de zlad’a mamulâ Ezekiyas ala: Gola! 
Ma didina, Alona hi Israel-lîna mi dala: An hum tchen nda ang tchenen yam 
Sanakerip amul ma Asiri-nid’a. 

21Ki tchetchemba, ang hum zla d’a an Ma didina nga ni dumzid’a ala: Ang 
Sanakerip, azì ma ngol ma Siyon-na mi golong is, mi san ad’ungû; Jerusalem mba 
djifâ ti hle yat tei ad’ungû. 

22Ang ngulî nge? Ang kra’î nge? Ang er ad’ung akulo á lazî nge? Ang hle yang 
akulo ni yam nge? Ni mi an Alo ma tin tan irat vat yam Israel-lîna. 

23Ang tchugï mang suma sunda á ngulun an Ma didina. Ang dala: Ki pus man ma 
dur ayî ma ablauna an djak akulo yam ahuniyôna yazi d’a ked’iwurenga gak ni i 
Liban yat ta dabid’a. An ka agu mat ma fuyogei ma sedrena kagu mat ma sipre ma 
djivi ma kal teglesâ woyo. An i dabi naduk agu mat ta ndindik ka sa nga mi kal 
kua d’uo d’a mbeî. 

24An yo golonga, an tche mbiyo ma yam andaga d’a dingina. An mba ni so abo 
alum ma Nil ma Ezipte-na woi pet kasen ma tita. 

25Ang Sanakerip, ang we djiviya! Ni an Ma didina ba, ni min ahle ndazina dedei. 
An nga hurun á lahle ndazina navok dedei. Ki tchetchemba, an nga ni ndagazi 
vunazi wana. Ni an ba ni hang lovota á to azì ma nglo ma ad’eng ma ngunguna kä 
woyo. 

26Suma kuruma ad’engêzi ndak á tchol avorong ngi. A le mandarâ ngola, a 
mungôr mi. Azi mbut ni d’igi asu ma abageina na, azi mbut ni d’igi asu ma d’uf 

akulo awilina na, azi ni d’igi geme ma deî yam gongîyona akulo ma mi so woi bei 
mi tin tengêlem ba na mi. 

27Wani Sanakerip, an wang kak manga, an we nde mang nga abud’a ki hulong 
manga nga avod’a, an we gurut ta ang nga gurut atan ndandaleîd’a mi. 

28Ang nga gurut ki sed’enu. An hum ngul la ang nga ngulunda. Kayam ndata, an 
mba ni tchong atchinangû, an mba ni tchugung djumad’a avunang mi, an mba ni 
tanang ni hulongông avo hatang kur lovot ta ang hlad’ïd’a. 

29Isai mi de mi Ezekiyas kua ala: Ar zla d’a wanda ti ka’î vama simata: Kur biza d’a 
wanda ang ki sum mangâ agi mba tagi nawu ma yak kä woina, dama agi mba tagi 
nawu ma magorâ, wani kur biza d’a hindid’a agi mba zaragi awuna, agi mba 
dud’umu, agi mba pagi guguzlud’a, agi mba tagazi vud’ut mi. 

30Suma a sut tei aduk suma Juda suma a mba ar kakina, sideyezi mba mi sir kä 
aduk andagad’a d’igi aguna na, a mba vut ngola. 

31Kayam suma a arâ a mba buzugï woi Jerusalem, suma a sut teina a mba buzugï 
woi yam ahina d’a Siyon-nda. Wana ni vama an Ma didin ma ad’engên kal petna 
tan ndi lan zlezleû kama. 

32Isai mi de kua ala: Alona mi dala: Wana ni vama an Ma didina nga ni dum yam 
amul ma Asiri-nina: Mam mba mi kal ka hî kur azì ma ngol ma wana d’i, azigar 
mam tu pî mba mi yet yeûd’a kurum mbi, sa tu pî mba mi mba ki mbareid’a 
avorom mbi, sa tu mba mi mbu andagad’a akulo ad’um á dur ki sed’em mbuo mi. 

33Wani Sanakerip mba mi hulong avo hatam ki lovot ta mam hlad’ïd’a, mba mi kal 
kur Jerusalem mbi. An Ma didina ni de na. 

34An mba ni ngom suma kur azì ma ngol ma wanina, an mba ni sud’uzi yam 
simiyênu, yam azong mana David ma d’engzengâ mi. 

Ringâ hi suma Asiri-nina ki matna hi Sanakerip-ma 
(Gol Is 37.36-38; 2 Sun hAm 32.21-22) 

35Kur andjege ndata malaikana hi Ma didinina mi kal kur kangâ hi Asiri-na, mi 
tchi suma 185.000. Kid’a suma a zlit akulo yorogod’a, a gol matna kä didi. 

36Ata yi máma Sanakerip mi hô kang mama, mi hulong kur aziyam ma ngolâ 
Ninif, mi kak sä kua. 

37Bur tu mi i kur gong nga kud’ora halo mama Nisrok-ka á tchenda. Groma mbà, 
ma dingâ a yum ala Adramelek, ma dingâ a yum ala Sareser, a tchum ki mbigeu 
d’a fiyaka, a ring kur andaga d’a Ararat-ta. Gorom ma dingâ tu a yum ala Esar-
Hadon mi vrak tamula blangâmu. 

2 Amuleina 20 

Ezekiyas mi sut tei kur tugud’ei mamba 
(Gol Is 38.1-8; 2 Sun hAm 32.24) 

1Kur atchogoi ndata Ezekiyas mi ve tugud’eid’a á matna. Ma djok vun Alona Isai 
Amot goroma mi mba gevemu, mi dum ala: Ezekiyas, Ma didina mi ala: Ki 
tchetchemba, ang de vunang mi sum mangâ, kayam ang mit ni mid’a, ang nga 
tchol akulo d’uo d’a. 

2Ata yi máma Ezekiyas mi mbut iram sä gumun gonga, mi tchen Ma didina ala: 

3Ma didina, ang djib’er yam tit ta an nga ni tit avorong memet ki hur ma tuna 
burâ ki burîd’a; an nga ni le sun nda djivid’a avorong burâ ki burâ mi. Ezekiyas mi 
tchi ngola. 

4Wani kid’a Isai mi nga bei mi ndei woi hur azina hamulîna tua d’a, Ma didina mi 
dum ala: 

5Ang hulong gen Ezekiyas amulâ hi sum manina, ang dum ala: Ma didina Alona 
habung ngolo David-na mi dala: An hum tchen manga, an we simi mangâ mi. 
Gola! An nga ni tcholong akulo. Kur bur ma hindina ang mba fad’enga á i kur gong 
man nda kud’ora. 

6An nga ni hang bizad’a kua dogo yam vahl. Kal pet, an mba ni sud’ung ngei ki 
suma kur azì ma ngol ma Jerusalem-ma abo amul ma Asiri-na, an mba ni ngom 
azì ma ngol máma yam subur manda, yam d’engzenga hazong mana David-ta mi. 

7Isai mi de mi suma gevema ala: Agi hlagi mbuka hi vut tulumid’a. Azi hlad’u, a 
tinimzi ata yam ma hopma kayam mi tchol akulo. 

8Ata yi máma Ezekiyas mi djop Isai ala: Ni simata me ba, an mba mi wala Ma 
didina mi sud’un wa, kur bur ma hindina an mba ni i kur gong mamba ge? 

9Isai mi dum ala: Ma didina mba mi hang vama simata á we ki ala mam nga mi 
ndak vun vama mam hle vunam kama. Ang min ala: Anguzuna mi i avok yam 
vama djak akulo ma abung Ahas mi minima asem ma tita dogo, d’oze mi didak 
bugol ir asem ma tita dogo zu? 

10Ezekiyas mi hulong dum ala: Nga ad’enga á anguzuna mi i avok asem ma tita 
dogo d’a d’i! An min mi didak bugol ir asem ma tita dogo! 

11Ata yi máma Isai ma djok vun Alona mi tchen Ma didina; Ma didina mi hulong 
anguzuna bugol yam yima djak akulona asem ma tita dogo. 

Ezekiyas mi ve suma sunda hamul ma Babilon-nina atamu 
(Gol Is 39.1-8) 

12Kur atchogoi ndata amul ma Babilon-na Berodak-Baladan Baladan goroma, mi 
hum ala Ezekiyas mi ve tugud’eid’a. Kayam ndata, mi sunumï mam suma sunda ki 
mbaktumba ki he d’a hawad’a abozi mi. 

13Ezekiyas mi vazi atamu, mi tagazi aziyam ma mam nga mi ngom ahle mam 
suma guzuzi kal teglesâ kuana pet, nala, kawei ma hapma, lora, mbul ma his ma 
afufuîna ki mbul ma guzum kal teglesâ. Mi tagazi yima ahle mam suma dur ayîna 
a nga kuana kahlena pet suma a nga ata yi mam ma ngom ahlenina. Vama 

Ezekiyas arazizi bei taka ma kur aziyam ma amulina, d’oze ma kur leu mambina 
nga d’i. 

14Bugola, Isai ma djok vun Alona mi mba gen amulâ Ezekiyas, mi dum ala: Sum 
ndazina a dangâ na ge? A tcholï ni lara ge? Ezekiyas mi hulong dum ala: Azi tcholï 
ni yam andaga d’a Babilon-nda dei. 

15Isai mi dum kua ala: Azi golî me avo hatang nge? Ezekiyas mi hulong dum ala: A 
wahle suma avo hatana pet. Vama ata yan ma ngom ahlena ma bei an tagazizina 
nga d’i! 

16Ata yi máma Isai mi dum ala: Ang hum zla d’a Ma didina mi data. 

17Mi dala: Bur tu ahle suma a nga kur aziyang ma amulina pet kahlena pet suma 
abuyong ngolo a togozi gak inina, a mba yozi izi Babilon pepet. Va mba ar ka hî 
d’i. 

18Azi mba yo grong suma kurung suma ding suma ang mba vud’uzina, a mba 
mbud’uzi suma ngom aropma hur azina hamul ma Babilon-nina. 

19Ezekiyas mi hulong de mi Isai ala: Zlad’a hi Ma didina d’a ang dandji wanda ni 
zla d’a djivid’a. Nala, an mba kak ki halasa ki djivid’a ata yima an nga ki iran tua 
na hina d’uo zu? 

20Sunda hi Ezekiyas sa ara kad’eng mam mba dur ayîna ki min nda mam min 
yima ve mbina ki djugot ta mi djugot ir yima djang mbina ei avo Jerusalem-mba 
mi, a b’irizi nga kä kur Mbaktum mba de zlad’a yam Sunda hAmulei suma Juda-
nid’a. 

21Ezekiyas mi mit mi i azulei kä ad’u abuyom ngolo. Goroma Manase mi vrak 
tamula blangâmu. 

2 Amuleina 21 

Manase mi tamula yam Juda-na 
(Gol 2 Sun hAm 33.1-10,18-20) 

1Kid’a Manase mi kak amulid’a, bizamî dogo yam mbà. Mi tamula avo Jerusalem 
bizad’a dok vahl yam vahl. Asum a yat ala Hefsiba. 

2Mi le sun nda tchod’a avok Ma didina, mi tit ni yam sun nda ndjendje d’a lara ge 
pet ta andjaf suma Ma didina mi digizi woi adjeu avok yam andagad’a á ar yina mi 
Israel-lîd’a. 

3Mi hulong mi min yima nding ma teteng ma kud’or fileima abum Ezekiyas mi 
tom mbeina akulo. Mi min yima ngal ahle suma ngat buzuna teteng á kud’or alo 
ma a yuma ala Bäl-lâ, mi pagu ma murgulina malo d’a a yat ala Asera-d’a d’igi 
Ahap amul ma Israel-lâ mi ladjeu na, mi nga mi grif kä avok ahle suma akulona, 
nga mi kud’urozi mi. 

4Mi min yima ngal ahle suma ngat buzuna teteng á kud’or fileina kur gong nga 
kud’ora hi Ma didina d’a Ma didina mi de kat ala: Ni kur Jerusalem ba, simiyên 
mba mi kak kua d’a. 

5Manase mi min yima ngal ahle suma ngat buzu ma dingâ teteng mahle suma 
akulona kur atrang nga mbà d’a avun gong nga kud’ora hi Ma didinid’id’a. 

6Mi he goroma vama ngat buzu ma ngala, mi vandjaf kumana teteng, mi nga mi 
djop fileina, mi tin suma a djop ki suma azulei suma a nga de zlad’a yam vama 
nga mbana mi, mi le sun da tchod’a ngola avok Ma didina á zalam hurumu. 

7Mi tin alo d’a a yat ala Asera d’a mam minita kur gong nga kud’ora hi Ma didina 
d’a mam de mi David azi ki goroma Salomon kat ala: Ni kur gong nga avo 
Jerusalem mba an manat aduk andjafâ hi Israel-lîna peta ba, simiyên mba mi kak 
kua gak didinu d’a. 

8Le Israel-lâ a ngom vun ma he mana ki gat man nda pet ta azong mana Moise mi 
hazizid’a ni, an mba ni walazi woi dei kandaga d’a an hat mabuyozi ngolod’a d’i. 

9Wani suma Juda-na a ge nga yazi kä ad’u Ma didina d’i. Wani Manase mi zut 
suma kua á le tchod’a kal andjaf suma Ma didina mi dabazi woi tchid’a avok 
Israel-lîna. 

10Kayam ndata, Ma didina mi de mazungeî mam suma djok vuna ala a de mi suma 
ala: 

11Manase amul ma Juda-na mi le sun nda ndjendje ngola, mi le sun nda tchod’a 
kal suma Amor suma avoroma, mi zut suma Juda-na á le tchod’a ki filei mam ma 
led’a mi. 

12Ni kayam ndata ba, Ma didina Alona hi Israel-lîna mi dala: An mba ni mba ki 
ndaka ngola yam suma Jerusalem-ma ki suma Juda-na pet tala sama lara ma mba 
mi humutna mba d’i ngelem humam mbei megegu d’a. 

13An mba ni b’lak Jerusalem mbei d’igi an b’lak Samari ki suma avo hi Ahap-ma 
woi na, an mba ni set Jerusalem mbei d’igi sana mi set hur tazana mi hulong mi 
kulubum kä na mi. 

14An mba ni noî man suma a arâ woyo, an mba ni hazi abo mazi suma djangûna, a 
mba hurumuziya, a mba yozi ahle mazina pet mi. 

15An mba ni le hina kayam a le sun nda tchod’a avoronu, a zalan hurun ni kur bur 
ma an buzugï abuyozi ngolo woi kur ambas sa Ezipte-d’a dei gak ini. 

16Manase mi tchi suma bei zlad’a kazina ngola, gak azì ma Jerusalem-ma mi oî ki 
buzuna, bei de zla d’a tcho d’a mam lat avo Juda-d’a ki sun nda tcho d’a mam lat 
avok Ma didinid’a ba. 

17Sunda hi Manase d’a ara kahle suma mi lazina pet ki tcho d’a mi he tam kat á 
lata mi a b’irizi nga kä kur Mbaktum mba de zlad’a yam Sunda hAmulei suma 
Juda-nid’a. 

18Manase mi mit mi i azulei kä ad’u abuyom ngolo. A tozom kur asinem ma nga 
hur aziyam ma amula ma a yum ala asinena hi Uza-na na. Goroma Amon mi vrak 
tamula blangâmu. 

Amon mi tamula yam Juda-na 
(Gol 2 Sun hAm 33.21-25) 

19Kid’a Amon mi kak amulid’a, bizamî dok mbà yam mbà. Mi tamula avo 
Jerusalem bizad’a mbà. Asum a yat ala Mesulemet ni Harus goromba ni d’a Jotpa-
d’a. 

20Amon mi le sun nda tchod’a avok Ma didina d’igi abum Manase na d’ei. 

21Mi tit ni kur lovot ta abum mi hlata, mi kud’or filei ma abum kud’uroma, mi grif 
kä avorom mi. 

22Mi tit nga kur lovota hi Ma didinid’a d’i, wani mi ar Ma didina Alona habuyom 
ngolona woyo. 

23Azungeîna hi Amon-na a ndjak vunazi kamu, a tchum kur aziyamu. 

24Wani suma Juda-na a tchi suma a ndjak vunazi yam amulîna woyo, a man 
goroma Josiyas, a tinim amula balum abumu. 

25Sunda hi Amon nda ara kahle suma mi lazina, a b’irizi nga kä kur Mbaktum mba 
de zlad’a yam Sunda hAmulei suma Juda-nid’a. 

26A tozom kur zul mamba kur asinena hi Uza-na. Goroma Josiyas mi vrak tamula 
blangâmu. 

2 Amuleina 22 

JOSIYAS MI TAMULA 
(22.1–23.30) 

Josiyas mi tamula yam Jude-na 
(Gol 2 Sun hAm 34.1-2) 

1Kid’a Josiyas mi kak amulid’a, bizamî klavandi. Mi tamula avo Jerusalem bizad’a 
dok hindi yam tu. Asum a yat ala Jedida ni Adaya goromba ni d’a Boskat-ta. 

2Josiyas mi le sun nda d’ingêra avok Ma didina ki hurum pet d’igi abum ngolo 
David na, mi d’es nga woi kat yam bigam mba gulad’a d’oze yam mba ndjufa d’i. 

Ma ngol ma ngat buzuna mi fe Mbaktum mba Gata 
(Gol 2 Sun hAm 34.8-18) 

3Kur biza d’a dogo yam klavandi d’a Josiyas nga mi tamulid’a, mi sun mam ma b’ir 
mbaktumba Safan Asaliya goroma Mesulam gorom ngolona kur gong nga kud’ora 
hi Ma didinid’a. 

4Mi dum ala: Ang fe ma ngol ma ngat buzuna Hilkiya, ang dum ala mi ndum bege 
d’a suma ngat buzu suma a nga ngom vun gonga a nga vat abo suma yam gong 
nga kud’ora hi Ma didinid’ina. 

5Mi hat abo suma sun suma a tinizi á min gonga hi Ma didinid’ina, azi wurak ki 
suma sun suma a nga min gong ndata yat ma b’lak keina akulo, 

6nala, suma tchet aguna, suma min gongîyona ki suma tchet ahinad’a á gus aguna 
kahina d’a tcheta kahlena pet suma ndak á min ki gong nga kud’ora yat ma b’lak 
keina akulo. 

7Wani a hal nga ad’u suma a hazi beged’a a wurak ki suma sundina d’i, kayam azi 
le sun mazid’a nata yat memet. 

8Kid’a Safan mi mbazid’a, ma ngol ma ngat buzuna Hilkiya mi dum ala: An fe 
Mbaktum mba Gata kur gong nga kud’ora hi Ma didinid’a. Hilkiya mi he mbaktum 
ndata mi Safan, mam ndumud’u. 

9Bugola, Safan mi hulong gen amulâ, mi dum ala: Azungeî mangâ a yo bege d’a 
kur gong nga kud’ora hi Ma didinid’a, a hat mi suma sun suma a tinizi á min 
gonga yat ma b’lak keina akulo. 

10Safan mi dum kua ala: Ma ngat buzuna Hilkiya mi han mbaktumba tu. Ata yi 
máma mi ndumut kä avok amulâ. 

Josiyas mi djop pa djok vun Alona Hulda 
(Gol 2 Sun hAm 34.19-28) 

11Ata yima Josiyas mi hum zla d’a kur Mbaktum mba Gatid’a, mi haû baru mama 
woi atamu. 

12Amulâ mi he vuna mi ma ngol ma ngat buzuna Hilkiya ki Ahikam Safan goroma 
ki Akbor Mise goroma ki Safan mam ma b’ir mbaktumba ki Asaya mam ma sunda, 
mi dazi ala: 

13Agi i djobogi Ma didina kan an ki suma Juda-na pet yam zla d’a kur mbaktum 
mba a fat wanda. Kayam Ma didina hurum mi zal kei ngola ni kayambala abuyoi 
ngolo a ngom nga zla d’a kur mbaktum mba wanda d’i, a le nga sunda yam zla d’a 
pet ta a b’irit kä keid’a d’uo mi d’a. 

14Ma ngol ma ngat buzuna Hilkiya ki Ahikam ki Akbor ki Safan ki Asaya a i avo hi 
d’a djok vun Alona Hulda d’a nga kaka avo Jerusalem kur kartiye d’a awilid’id’a. 
Natchad’a hi Salum ma Tikva gorom ma Harhas gorom ngolonina, ni ma ngom 
baru ma nga kur gong nga kud’orina. Azi vat ad’u zla d’a azi mba kata. 

15Ata yi máma Hulda ti hulong dazi ala: Agi i dagi mi sama mi sunugi gevena ala: 
Wana ni zla d’a ded’a hi Ma didina Alona hi Israel-lînid’a: 

16Mi dala: Gola! An Ma didina mba ni mba ki ndaka yam yima wana ki suma a nga 
kaka kuruma d’igi zla d’a amul ma Juda-na mi ndumut kur mbaktumbid’a na. 

17Kayam azi aran ndei a ngal dubang ma his djivid’ina malo ma dingâ á zalan 
hurun ki sun nda lara ge d’a azi lat kabozid’a. Kayam ndata, hurun zal ngola yam 
yima wana, hurun nga mi vat tei d’i. 

18Wani agi i dagi amul ma Juda ma mi sunugï á djobona ala: Zla d’a an Ma didina 
Alona hi Israel-lîna ni dat yam zla d’a ang humuta ba wana: 

19Ang hum wa zla d’a an dat yam azì ma Jerusalem-ma ki suma a nga kaka 
kuruma woi tetet. An dala: Azi mba mbut ni vama b’laka, a mbut ni vama ge vuna 
mi d’a. Kayam ndata, ang mbut hurungû, ang ge yang kä avoronu, ang haû baru 
mang ma atangâ woyo, ang tchi ki simina irang mi. An pî, ni humungû. An Ma 
didina ni de na. 

20Ni kayam ndata ba, an mba ni arang ang mit ki halasa, a mba tozong kur zul 
manga bei ang we ndak ka an mba ni mbat yam azì ma Jerusalem-mid’a ba. Ngol 
ma ngat buzuna ki ndrom suma a sunuzina a mba de zla ndata mamulâ hina. 

2 Amuleina 23 

Josiyas mi hulong zlap darigïd’a kAlona 
(Gol 2 Sun hAm 34.29-32) 

1Ata yi máma na wat, amulâ Josiyas mi yï suma nglo suma Juda-na ki suma 
Jerusalem-ma pet gevemu. 

2Amulâ ki suma Juda-na pet ki suma a nga kaka avo Jerusalem-ma, suma ngat 
buzuna, suma djok vun Alona kablaud’a pet suma nglona ki kemba a tchuk krovo 
kur gulumuna hi gong nga kud’ora hi Ma didinid’a. Mi ndum zla d’a kur mbaktum 
mba Alona mi djin vunam kurut ta a fat kur gong mambid’a avorozi pet. 

3Amulâ mi ar tchola akulo ata yam ata yima nding ma a minim á de zlad’ina, mi 
djin vunam ki Ma didina á tit yam vun ma he mama, yam gat mam mba tetenga ki 
hurun tu ki tam pet mi, á tit yam zlad’a hi vun ma djin mam ma a b’irim kur 
mbaktum ndatina mi. Suma pet a djin vunazi yam zla ndata mi. 

Josiyas mi d’el Juda-na á kud’or alo ma hawa ya’â 
(Gol 2 Sun hAm 34.3-5) 

4Bugola, amulâ mi he vuna mi ma ngol ma ngat buzuna Hilkiya ki suma avunama 
ki suma ngat buzu suma a nga ngom vun gong nga kud’ora hi Ma didinid’ina ala a 
yo ahle suma kur gonga hi Ma didinid’a suma a nga le ki sunda 
mi Bäl ki Asera kahle suma akulona woi pet. A i ngalazi sä woi bugol azì ma 
Jerusalem-ma avun toliyon nda Kedron-nda, a yo butna, a im sä woi Betel. 

5Josiyas mi dik suma ngat buzuna mi fileina suma amulei suma Juda-na a tinizi á 
ngal dubang ma his djivid’ina yam yima nding ma kur azì ma Juda-na ki yima go 
ki Jerusalem-ma woyo, mi dik suma a nga ngal dubang ma his djivid’ina 
mi Bäl kafata ki tilâ ki tchitchiu d’a tetenga kahlena pet suma akulonina woi mi. 

6Mi pat agu ma murguli ma a pum malo d’a a yat ala Asera-d’a na woi kur gong 
nga kud’ora hi Ma didinid’a á i ngalam mbei bugol Jerusalem avun toliyon nda 
Kedron-nda, mi i b’lagam mbei a mired’em bud’um kä kaseziya, a yom a yagam sä 
woi yam asud’a hi suma houd’ina. 

7Josiyas mi to gongîyona hi suma gaulangâ suma a nga kur gulumuna hi gong nga 
kud’ora hi Ma didinid’ina woyo. Ni gongîyo suma aropma a nga tchil baru d’a a le 
ki sunda malo d’a a yat ala Asera-d’a kuana. 

8Bugola, Josiyas mi yï suma ngat buzuna pet suma kur azì ma ngol ma Juda-nina, 
mi to yima nding ma azi nga ngal dubang ma his djivid’ina kama woyo, tinï 
ad’ud’a avo Geba dei gak mba Berseba. Mi to yima nding ma avun agrek ma 
tetengâ ki ma avun agre’â hi Josue ma ngol ma hur azina ma nga avun agrek ma 
kala abo ma gulanina woi mi. 

9Wani suma ngat buzu suma yam yima nding mámina, mi arazi nga lovota á hahle 
suma ngat buzuna yam yima ngal ahle suma ngat buzuna hi Ma didinina avo 
Jerusalem mbi, wani a nga te navungô ma a lum bei angufina zlapa ki b’oziyozina. 

10Josiyas mi b’lak yima Tofet ma nga avun hor ra Hinom-mba, kayam sa mi ngal 
gorom mandjuf foze gorom mba atcha kakud’a á he ngola malo ma Molo’â d’uo 
d’a. 

11Mi yo akulumei suma amulei suma Juda-na a tinizi irazi vazi á le sunda 
mafatina woyo. Azi ni kur gongîyo suma go ki vun gonga hi Ma didinid’a go ki hur 
gonga hi Netan-Melek ma sundina. Mi ngal pus ma a tinim iram vam á le sunda 
mafatina woyo. 

12Mi to yima ngal ahle suma ngat buzu ma teteng ma amulei suma Juda-na a 
minim akulo yam gonga hi Ahas-sina ki ma Manase mi minim kur atrang nga mbà 
d’a avun gonga hi Ma didinid’ina, mi pleyêzi woi ndjandjap. Ata yi máma, mi yozi 
mi tchuguzi sä woi kur toliyon nda Kedron-nda. 

13Mi b’lak yima nding ma Salomon amul ma Israel-lâ mi minim avor Jerusalem 
d’ar abo ma ndjufâ hahina d’a B’lak sumid’a mi Astarte alo d’a ndjendjed’a hi 
suma Sidon-nid’a, Kemos alo ma ndjendjed’a hi suma Mowap-mina, mi Milkom 
alo ma ndjendjed’a hi suma Amon-nina mi. 

14Mi to ahina d’a tcheta woyo, mi kus agu ma murguli ma a pum mi Asera-na kä 
woyo, mi oî asok suma yam yi máma mi. 

Josiyas mi d’el Israel-lâ á kud’or alo ma hawa ya’â 
(Gol 2 Sun hAm 34.6-7) 

15Josiyas mi b’lak yima ngal ahle suma ngat buzuna ki yima nding ma Jerobowam 
Nebat goroma mi minim avo Betel á zut ki Israel-lâ á le tchod’ina woyo, mi ngal 
yima nding máma woyo, mi mbud’um butna, mi ngal agu ma murguli ma a pum 
mi Asera-na woi mi. 

16Ata yi máma Josiyas mi pret iram blogom mi we asud’a yam yima ndingâ akulo, 
mi ge sunda a yoï asok suma kur zul ndatina, a ngalam yam yima ngal ahle suma 
ngat buzu máma á mbud’um ndjendjed’a d’igi ma djok vuna hi Ma didinina mi de 
woi avok na. 

https://es.bibles.org/mpg-AB/2Kgs/24#2Kgs.23.13!f.1

17Josiyas mi djop ala: Ahina d’a an wat sä mola wanda ni d’a me ge? Suma kur azì 
mámina a hulong dum ala: Nasud’a hi ma djok vun Alona ma tcholï Juda-na, ni 
sama de zlad’a yam ahlena pet suma ang ndagazi ini yam yima ngal ahle suma 
ngat buzu mámina. 

18Ata yi máma Josiyas mi dazi ala: Agi aragi asu ndata! Ar sa mi do aso’â hi ma 
djok vun Alona máma d’i! Kayam ndata, azi ar asok máma woi zlapa kaso’â hi ma 
djok vun Alona ma tcholï Samari-na mi. 

19Josiyas mi to gongîyo suma ata yima nding suma a minizi kur azì ma nglo ma 
Samari-na suma amulei suma Israel-lâ a minizi á zal hur Ma didina woi hina 
dedege d’igi mi to suma Betel-lâ woi na mi. 

20Mi ngat suma ngat buzu suma a nga le sunda yam yima nding ma teteng 
mámina, mi ngalazi akulo yam yima ngal ahle suma ngat buzu ma teteng máma, 
mi ngal asok suma dingâ yam yi máma mi. Bugola, mi hulong avo Jerusalem. 

Juda-na a le vun til ma Pa’â 
(Gol 2 Sun hAm 35.1,18-19) 

21Amulâ Josiyas mi he vuna mi suma pet ala: Agi lagi vun til ma Pa’â á he ngola mi 
Ma didina Alo magina d’igi mbaktum mba Alona mi djin vunam kura ti de na. 

22Tinï ad’ud’a kur atchogoid’a hi nglo suma a nga tak lovota mi Israel-lîna d’oze 
dedei d’a amuleina a nga te yam Israel-lîd’a kamulei suma a nga te yam suma 
Juda-nid’a, suma Juda-na a le nga vun til ma Pak ma hina na yazi tu d’i. 

23A le vun til ma Pak máma á he ngola mi Ma didina avo Jerusalem, ni kur biza d’a 
dogo yam klavandi d’a Josiyas nga mi tamulid’a. 

Amul la ted’a dabid’a hi Josiyas-sa 
(Gol 2 Sun hAm 35.20-27; 36.1) 

24Wani Josiyas mi b’lak suma a nga djop ki suma azuleina ki suma a nga de zlad’a 
yam vama nga mbana ki filei mazi ma a yum ala terafima ki filei ma tetengâ kahle 
suma ndjendje suma a nga kur ambas sa Juda-d’a ki suma avo Jerusalem-ma woi 
pet. Ni hina ba, mi ge yam kä ad’u zlad’a hi Gata d’a a b’irit kur mbaktum 
mba ma ngol ma ngat buzuna Hilkiya mi fat kur gong nga kud’ora hi Ma 
didinid’id’a. 

25Amul ma avok Josiyas soze ma blogom ma he tam mi Ma didina ki hurum tu ki 
muzagam pet kad’engêm pet á tit yam Gata hi Moise-sa pet d’igi mam na na nga 
d’i. 

26Hina pet pî, Ma didina hurum mi zal ngola heî yam suma Juda-na, mi vat nga 
hurum mbei d’i, kayam ahle suma pet suma amulâ Manase mi lazina a zalam 
hurum ngola heî. 

27Ma didina mi dala: An mba ni dik suma Juda-na woi avoron d’igi an dik Israel-lâ 
woi avoron na mi. An mba ni ge Jerusalem azì ma an manama ki gong nga ngol la 
an djin vunan kat ala: Ni kua ba, an mba ni tak simiyên ndeyo d’a woyo. 

28Sunda hi Josiyas sa ara kahle suma mi lazina pet, a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

29Kur atchogoi mamba, Faron Neko amul ma Ezipte-na mi i ki azigar mama avun 
alum ma Efrat-na á ndjun amul ma Asiri-na. Wani amulâ Josiyas mi min ndi, mi 
ngavam vunam á durâ. Kid’a Faron mi wumba, mi tchum Megido. 

30Azungeî mama a hlumï mad’am ki pusâ Megido, a mbam Jerusalem, a tozom kur 
zul mamba. Bugola, suma Juda-na a hle goroma Jowahas, a vom mbulâ kamu, a 
tinim amula balum abuma. 

AMULEI SUMA JUDA SUMA A TAMULA BUGOLÂ 
(23.31–24.20) 

Jowahas mi tamula yam Juda-na 
(Gol 2 Sun hAm 36.2-4) 

31Kid’a Jowahas mi kak amulid’a, bizamî dok mbà yam hindi. Mi tamula avo 
Jerusalem tilâ hindi. Asum a yat ala Hamutal ni Jeremi ma Libina-na goromba. 

32Jowahas mi le sun nda tcho d’a lara ge pet avok Ma didina d’igi abuyom ngolo 
na. 

33Faron Neko mi vum mi djinim ki kindjingâ avo Ribla yam andaga d’a Hamat-ta, 
kayam mi tamula avo Jerusalem mbuo d’a. Ata yi máma Faron Neko mi tin tara 
yam suma kur ambasina kawei ma hapma tonna hindi, lora kilona dok hindi mi. 

34Faron Neko mi pat Eliyakim Josiyas goroma, mi vragam amula balum abumu, 
mi djogom simiyêm ala Jojakim. Wani Jowahas mam i ki sed’em Ezipte, mi mit sä 
kua. 

35Jojakim nga mi tar kawei ma hapma ki lora kur leu mamba d’igi Faron Neko mi 
ngazizi kazi na; nge nge pî mi he mamba, Jojakim mi hat mi Neko. 

Jojakim mi tamula yam Juda-na 
(Gol 2 Sun hAm 36.5-8) 

36Kid’a Jojakim mi kak amulid’a, bizamî dok mbà yam vahl. Mi tamula avo 
Jerusalem bizad’a dogo yam tu. Asum a yat ala Zebuda ni Pedaya ma Ruma-na 
goromba. 

37Jojakim mi le sun nda tchod’a avok Ma didina d’igi abuyom ngolo na. 

2 Amuleina 24 

1Kur atchogoi mamba, Nebukanezar amul ma Babilon-na mi mba á dur ayîna 
kandaga d’a Juda-d’a. Jojakim mi ge yam kä ad’um gak biza d’a hindi. Bugola, mi 
tchol huneîd’a ki sed’emu. 

2Kayam ndata, Ma didina mi sunï azigar suma Babilon-na ki azigar suma Siri-na 
ki azigar suma Mowap-ma ki azigar suma Amon-na ata Jojakim á b’lak leu d’a 
Juda-d’a woi d’igi Ma didina mi de zlad’a avun azungeî mam suma djok vuna na. 

3Ahle ndazina a mba hina ni yam vun ma hed’a hi Ma didinina tamba. Mi min dik 
suma Juda-na woi avoromu, yam tcho d’a pet ta Manase mi lata, 

4yam tchi d’a mi tchi suma bei zlad’a kazina, mi oî Jerusalem ki buzuwazid’a. Ni 
kayam ndata ba, Ma didina mi min vat hurum mbei d’uo ni na. 

5Sunda hi Jojakim mba ara kahle suma mi lazina pet, a b’irizi nga kä kur Mbaktum 
mba de zlad’a yam Sunda hAmulei suma Juda-nid’a. 

6Jojakim mi mit mi i azulei kä ad’u abuyom ngolo. Goroma Jojakin mi vrak tamula 
blangâmu. 

7Wani amul ma Ezipte-na nga mi nde woi abu kur andaga mamba d’i, kayam amul 
ma Babilon-na mi hle leu mamba pet, tinï ad’ud’a avun toliyon nda Ezipte-d’a dei 
gak mba avun alum ma Efrat-na. 

Jojakin mi tamul yam Juda-na. Yo mazi d’a avoka 
(Gol 2 Sun hAm 36.9-10) 

8Kid’a Jojakin mi kak amulid’a, bizamî dogo yam klavandi . Mi tamula avo 
Jerusalem tilâ hindi. Asum a yat ala Nehusta ni Elnatan ma Jerusalem-ma 
goromba. 

9Jojakin mi le sun nda tchod’a avok Ma didina d’igi abum na. 

10Kur atchogoi ndata, azigarâ hi Nebukanezar amul ma Babilon-na ki mazi suma 
nglona a mba ata Jerusalem, a nguyud’u. 

11Kid’a azi nguyuta, Nebukanezar tamba mi mba mi. 

12Ata yi máma Jojakin amul ma Juda-na mi nde woi avun azina kasum kazungeî 
mama ki mam suma nglona ki mam suma a ngom hurazinina, a i famul 
ma Babilon-na. Mam vum dangeina, ni kur biza d’a klavandi d’a Nebukanezar nga 
mi tamulid’a. 

13D’igi Ma didina mi de avok na, Nebukanezar mi yo ahle suma a nga kur gong 
nga ngom ndjondjoî d’a kur gong nga kud’ora hi Ma didinid’ina ki suma nga kur 
gong nga ngom ndjondjoî d’a kur azina hamulîd’ina pet, mi to ahle suma lor suma 
Salomon amul ma Israel-lâ mi minizi á le ki sunda kur gong nga kud’ora hi Ma 
didinid’ina woi pepet mi. 

14Mi yo suma avo Jerusalem-ma magomba, nala, suma nglo suma sunda pet ki 
suma gangrangâ pet ablawazi ni 10.000 zlapa ki suma d’alâ ki suma tchafa, mi arî 
suma hohou mazid’a kal lei ndena hol. 

15Mi i ki Jojakin kasum kamiyôma ki mam suma a ngom hurazinina ki suma 
ad’eng suma Juda-na magomba avo Babilon. 

16Mi i ki suma gangrang suma durâ ablawazi pet ni 7000 zlapa ki suma d’alâ ki 
suma tchafa ablawazi ni 1000 mi. Azi pet ni suma gangrang suma ndak á dur 
ayînina. Amul ma Babilon-na mi izi magomba Babilon. 

https://es.bibles.org/mpg-AB/2Kgs/24#2Kgs.24.8!f.1

17Wani Nebukanezar mi hle Mataniya Jojakin abum ma gorâ, mi tinim amula, mi 
djogom simiyêm ala Sedekiyas. 

Sedekiyas mi tamula yam Juda-na 
(Gol Jer 52.1-3; 2 Sun hAm 36.11-12) 

18Kid’a Sedekiyas mi kak amulid’a, bizamî dok mbà yam tu. Mi tamula avo 
Jerusalem bizad’a dogo yam tu mi. Asum a yat ala Hamutal ni Jeremi ma Libina-
na goromba. 

19Mi le sun nda tchod’a avok Ma didina d’igi Jojakim na. 

20Ndak ndata ti mba hina ni yam zal la Ma didina hurum mi zal yam suma 
Jerusalem-ma ki suma Juda-nid’a gak mi digizi woi dei avoromu. Sedekiyas mi 
tchol huneîd’a kamul ma Babilon-na. 

2 Amuleina 25 

HLED’A HI JERUSALEM-MBA 
(25.1-30) 

Nebukanezar mi mba ngui Jerusalem á durâ 
(Gol Jer 39.1-7; 52.3-11) 

1Kur biza d’a zlengâ d’a Sedekiyas nga mi tamulid’a, kur bur ma dogona hi til ma 
dogonina, Nebukanezar amul ma Babilon-na mi mba ki azigar mama pet á dur 
Jerusalem. A vanguvora avorot d’ar, a nguyut tei d’uhl. 

2Azì ma ngolâ mi ar nguid’a kä gak biza d’a dogo yam tu d’a Sedekiyas nga mi 
tamulid’a. 

3Bur ma zlengîna hi til ma fid’ina, baktara d’a ngola ti nde yam suma hur azinina, 
a nga fe vama te d’i. 

4Azigar suma Babilon-na a tcho ir gulumuna hazì ma ngolîna. Suma Juda suma 
dur ayîna a ring pet, a buzuk kei kur azì ma ngolâ kandjege dangâla ki lovot ta 
avun agrek ma aduk gulumun ma mbànina, go kasinena hamulîna, a hle lovot ta i 
Araba-d’a. Ata yi máma azigar suma Babilon-na a nga nguid’a yam azina. 

5Azigar suma Babilon-na a dik amulâ Sedekiyas ad’um gak a vumï sä hur ful la 
Jeriko-d’a. Ata yi máma azigar mama pet a ndjoî woi vivreng, a aramu. 

6Suma Babilon-na a vumu, a im mamul ma Babilon-na avo Ribla. Mi kam 
sariyad’a kam ata yi máma. 

7A ngat Sedekiyas groma iram kä na. Bugola, Nebukanezar mi tcho ir Sedekiyas 
seyo, mi gum kawei ma hleuna aleina asemu, mi im Babilon. 

Nebukanezar mi hle Jerusalem. Yo mazi d’a mbàd’a 
(Gol Jer 39.8-10; 52.12-30; 2 Sun hAm 36.17-21) 

8Kur biza d’a dogo yam zlengâ d’a Nebukanezar amul ma Babilon-na nga mi 
tamulid’a, kur til ma vahlâ kur bur ma kid’iziyana hi til mámina, Nebuzaradan ma 

ngolâ hi suma a ngom yina ma kur sunda hamul ma Babilon-nina, mi mba mi kal 
avo Jerusalem. 

9Mi ngal gong nga kud’ora hi Ma didinid’a kazì ma amula kazì ma ding ma 
Jerusalem-ma pet, mi ngal azì ma nglo ma dingâ woi kakud’a pepet mi. 

10Azigar suma Babilon-na pet suma a nga zlapa ki ma ngolâ hi suma a ngom 
yinina, a hô gulumun ma ngui Jerusalem-ma kä woi ki zla tam pepet. 

11Ata yi máma Nebuzaradan ma ngolâ hi suma a ngom yinina, mi yo suma a ar 
kur azinina ki suma a i ad’u amul ma Babilon-nina zlapa ki suma d’al suma a arâ 
mi. 

12Wani mi he lovota mi suma hou suma aduk suma kur ambasina á ngom 
guguzlud’a, á zuma mi. 

13Suma Babilon-na a kus kawei ma murguli ma mbà ma hleu ma kur gong nga 
kud’ora hi Ma didinid’ina ki kawei ma hleu ma ad’um kä na ki hal ma ngol ma 
kawei ma hleuna suma a nga kur gong ndatina woyo, a i ki sed’ezi Babilon pet. 

14A yo ahle suma a lazi ki kawei ma hleunina pet suma a nga le sunda ki sed’ezi 
kur gong ndatina, nala, duguyona, pelâ, anguleina ki kopma. 

15Ma ngolâ hi suma a ngom yinina, mi yo andru ma vakud’a ki tazana kagu ma 
yam buzuna, nala, ahlena pet suma lora ki suma kawei ma hapma. 

16Kawei ma murgulina mbà ki hal ma ngolâ ki vama ad’u kä na suma Salomon mi 
lazi adjeu ki kawei ma hleuna kur gong nga kud’ora hi Ma didinid’ina pet, sana mi 
ndak á ngazi anek mazid’a d’i. 

17Kawei ma murguli ma lara pî, fiyagam mba akulod’a ni metred’a zlengâ. Yam 
mba a kat djumbid’a ti nga akulo kam mi. Fiyagat ta akulod’a ni metred’a tu ki 
nusa. A nguyut yam mba djum ndata ki kawei ma abeyabeina ki vud’agu grenatna 
woi d’uhl. A lazi dja’î ki kawei ma hleuna. 

18Ma ngolâ hi suma a ngom yinina mi ve Seraya ma ngol ma ngat buzuna ki Sofoni 
ma kam á mbàd’ina ki suma hindi suma a ngom vun gong nga kud’ora hi Ma 
didinid’ina mi. 

19Mi ve ma ngol ma yam azigarâ hi suma Juda-nina, mi yo suma vahl suma d’al 
suma a le sunda mamulâ suma kur Jerusalem-ma, mi ve ma b’ir mbaktumba hi 
ma ngolâ hi azigar ma mi yo suma azigarîna, mi yo suma Juda-na dok karagaya 
suma a nga avo Jerusalem-ma, 

20mi i ki sed’ezi gen amul ma Babilon-na avo Ribla. 

21Amulâ mi tchazi woi ata yi máma yam ambas sa Hamat-ta. Ni hina ba, a i ki 
suma Juda-na magomba woi dei kambas mazid’a. 

Gedaliya mi te yamba kur ambas sa Juda-d’a 
(Gol Jer 40.7–41.18) 

22Wani suma Nebukanezar amul ma Babilon-na mi arazi kur ambas sa Juda-d’ina, 
mi tin Gedaliya Ahikam goroma Safan gorom ngolona á te kaziya. 

23Suma nglona ki sum mazina a hum ala: Amul ma Babilon-na mi tin wa Gedaliya 
á te yam ambasa. Kayam ndata, a i gen Gedaliya avo Mispa. Azi ni Ismael Netaniya 
goroma ki Johanan Kareya goroma ki Seraya Tanhumet gorom ma Netofa-na ki 
Jäzaniya ma Mäka-na goroma zlapa ki sum mazina mi. 

24Gedaliya mi gunuzi ki sum mazina ala: Agi lagi mandara azigar suma Babilon-
na d’i, agi kagagi kur ambasa, agi lagi sunda mamul ma Babilon-na. Hina wani, agi 
mba kagagi ki djivid’a. 

25Wani kur til ma kid’iziyana hi biza ndatina Ismael Netaniya goroma Elisama 
gorom ngolo ma ad’u andjaf ma amulina, mi yo suma ad’um dogo. A i Mispa, a 
tchi Gedaliya ki suma Juda-na ki suma Babilon suma a nga avo hatama mi. 

26Ata yi máma suma ki zla tazi pet, gugureina ki suma nglona hi azigarîna, a tchol 
a ring Ezipte abo mandarâ hi suma Babilon-na. 

Evil-Merodak mi we hohowa Jojakin 
(Gol Jer 52.31-34) 

27Kur biza d’a dok hindi yam kid’iziya d’a bugol la a i ki Jojakin amul ma Juda-na 
magombid’a, Evil-Merodak mi kak amula yam suma Babilon-na. Kur biza d’a avok 
ka mi tamulid’a, kur bur ma dok mbà yam kid’iziyana kur til ma dogo yam mbàna 
hi biza ndatina, mi we hohowa Jojakin, mi ndumî woi kur dangeina. 

28Mi dum zlad’a ki djivid’a, mi hum yima ngolâ avok amulei suma a nga ki sed’em 
avo Babilon-na pet mi. 

29Mi he vuna mi Jojakin ala ar mi tchuk baru mam ma dangeina atam mbi, ar mi 
te tena yam tabulâ hamulîna burâ ki burâ, ata yima mi nga ki iram tua na pet. 

30Amul ma Babilon-na mi nga mi hum tena burâ ki burâ gak mat mama, ata yima 
mam nga ki irama pet mi. 

1 Sunda Hamuleinid’a 

1 Sunda Hamuleinid’a 1 

NDUMBA HANDJAF SUMA AVO’ÎD’A 
(1–9) 

Tchol ata Adam dei gak mba ata Esau 

1Adam mi vut Set, Set mi vut Enos, 

2Enos mi vut Kenan, Kenan mi vut Mahalalel, Mahalalel mi vut Jeret, 

3Jeret mi vut Enok, Enok mi vut Metusala, Metusala mi vut Lemek, 

4Lemek mi vut Noe, Noe mi vut Sem, Ham ki Jafet. 

5Jafet groma ba wana: Gomer, Magok, Madai, Javan, Tubal, Mesek ki Tiras. 

6Gomer groma ba wana: Askenas, Difat ki Togarma. 

7Javan groma ba wana: Elisa, Tarsis, Kitim ki Rodanim . 

8Ham groma ba wana: Kus, Misrayim, Put ki Kanan. 

9Kus groma ba wana: Saba, Havila, Sapta, Rayema ki Sapteka. Rayema groma ba 
wana: Seba ki Dedan. 

10Kus mi vut Nimrot, ni sama gangrang ma avok kikidji ka hî yam andagad’ina. 

11Misrayim mi vut suma Lut-na, suma Anam-ma, suma Lehap-ma, suma Naftu-na, 

12suma Patrus-sâ, suma Kaslu-na ki suma Kaftor-râ. Ni suma suma Filistê-na a 
buzugï atazina. 

13Kanan mi vut Sidon gorom ma avo’â ki Het. 

14Suma Jebus-sâ, suma Amor-râ, suma Girgas-sâ, 

15suma Hef-fâ, suma Ara’â, suma Sin-na, 

16suma Arvat-na, suma Semar-râ ki suma Hamat-na, azi pet abuzi ngolo ni Kanan. 

17Sem groma ba wana: Elam, Asur, Arpaksat, Lut, Aram, Us, Hul, Geter ki Mesek 
mi. 

18Arpaksat mi vut Sela, Sela, mi vut Heber. 

19Heber mi vut grona mbà. Ma tuna a yum ala Pelek, kayam ni kur atchogoi 
mamba ba, suma a wal lei yam andagad’a teteng. Wiyema a yum ala Joktan. 

20Joktan mi vut Almodat, Selef, Hazarmavet, Jera, 

21Hadoram, Uzal, Dikla, 

22Ebal , Abimayel, Seba, Ofir, Havila ki Jobap; 

23azi pet ni Joktan groma. 

https://es.bibles.org/mpg-AB/1Chr/2#1Chr.1.6!f.1
https://es.bibles.org/mpg-AB/1Chr/2#1Chr.1.7!f.1
https://es.bibles.org/mpg-AB/1Chr/2#1Chr.1.22!f.1

24Sem mi vut Arpaksat, Arpaksat mi vut Sela. 

25Sela mi vut Heber, Heber mi vut Pelek, Pelek mi vut Rehu, 

26Rehu mi vut Seruk, Seruk mi vut Nahor, Nahor mi vut Tera, 

27Tera mi vut Abram, nala, Abraham. 

28Abraham groma ba wana: Isak ki Ismael. 

29Wana nandjavaziya: Nebayot ni Ismael gorom ma ngolâ. Bugola, mi vut Kedar, 
Atpel, Mipsam, 

30Misma, Duma, Masa, Hadat, Tema, 

31Jetur, Nafis ki Ketma. Azi ni Ismael groma. 

32Abraham amam mba gora Ketura grotna ba wana: Ti vut Zimran, Joksan, 
Medan, Madiyan, Jisbak ki Suwa. Joksan groma ba wana: Seba ki Dedan. 

33Madiyan groma ba wana: Efa, Efer, Enok, Abida ki Elda. Azi pet ni Ketura 
grotna. 

34Abraham mi vut Isak. Isak groma ba wana: Esau ki Israel. 

35Esau groma ba wana: Elifas, Rewel, Jeus, Jalam ki Kore. 

36Elifas groma ba wana: Teman, Omar, Sefi, Gatam, Kenas, Timna ki Amalek. 

37Rewel groma ba wana: Nahat, Zera, Samma ki Miza. 

38Seir groma ba wana: Lotan, Sobal, Sibeyon, Ana, Dison, Eser ki Disan. 

39Lotan groma ba wana: Hori ki Homam. Lotan wiyemba ni Timna. 

40Sobal groma ba wana: Aliyan, Manahat, Ebal, Sefi ki Onam. Sibeyon groma ba 
wana: Aya ki Ana. 

41Ana goroma ba wana: Dison. Dison groma ba wana: Hamran, Esban, Jitran ki 
Keran. 

42Eser groma ba wana: Bilhan, Zävan ki Jäkan. Disan groma ba wana: Us ki Aran. 

Amuleina hi suma yam adesâ hi Edom-mina 
(Gol Ad Tin 36.31-43) 

43Avok ka amul ma te yam Israel-lâ nga d’uo tua d’a, wana namulei suma a te yam 
ambas sa Edom-mbina: Bela Beyor goroma; simiyê azì mam ma ngolâ a yum ala 
Dinaba. 

44Bela mi mid’a; Jobap Zera ma Bosra-na goroma mi vrak tamula blangâmu. 

45Jobap mi mid’a; Husam ma yam andaga d’a Teman-ndina mi vrak tamula 
blangâmu. 

46Husam mi mid’a; Hadat ma Bedat goromina mi vrak tamula blangâmu. Ni mam 
ba, mi dur suma Madiyan-na abagei yam ambas sa Mowap-pa. Azì mam ma ngolâ 
a yum ala Avit. 

47Hadat mi mid’a; Samla ma Masreka-na mi vrak tamula blangâmu. 

48Samla mi mid’a; Saul ma Rehobot ma avun alum ma Efrat-nina mi vrak tamula 
blangâmu. 

49Saul mi mid’a; Bäl-Hanan ma Akbor goromina mi vrak tamula blangâmu. 

50Bäl-Hanan mi mid’a; Hadat mi vrak tamula blangâmu. Simiyê azì mam ma ngolâ 
a yum ala Pahi . Amamba simiyêt ala Mehetabel ni Matret goromba, ni Mezahap 
gorom ngolod’a mi. 

51Hadat mi mid’a. Amulei suma Edom-ma ba wana: Timna, Alva, Jetet, 

52Oholibama, Ela, Pinon, 

53Kenas, Teman, Mipsar, 

54Makdiyel ki Iram. Wana namulei suma Edom-ma. 

1 Sunda Hamuleinid’a 2 

Andjafâ hi Juda ma Jakob goromina 

1Israel groma ba wana: Ruben, Simeon, Levi, Juda, Isakar, Zabulon, 

2Dan, Josef, Benjamin, Neftali, Gad ki Aser. 

3Juda groma ba wana: Er, Onan ki Sela; grom suma hindi ndazina mi vud’uzi nata 
amam mba Kanan nda abut simiyêm ala Suwa-d’a. Juda gorom ma ngolâ Er ni 
sama asa’atna avok Ma didina; Ma didina mi tchum mbeyo. 

4Juda akunomba Tamar ti vud’um Peres ki Zera. Juda groma pet ni vahl. 

5Peres groma ba wana: Hesron ki Hamul. 

6Zera groma ba wana: Zimri, Etan, Heman, Kalkol ki Dara; azi pet ni vahl. 

7Karmi goroma ba wana: Ni Akar ma mi mba ki ndaka yam Israel-lâ ata yima mi 
le sun nda ata yat tuo d’a kahle suma Ma didina mi he nga vuna kazi á yod’a d’uo 
na. 

8Etan goroma ba wana: Azariya. 

9Hesron grom suma mi vud’uzina ba wana: Jeramel, Ram ki Kelubai. 

10Ram mi vut Aminadap, Aminadap mi vut Nason ni ma avok Juda gromina. 

11Nason mi vut Salma, Salma mi vut Bowas. 

12Bowas mi vut Obed, Obed mi vut Jesse. 

https://es.bibles.org/mpg-AB/1Chr/2#1Chr.1.50!f.1
https://es.bibles.org/mpg-AB/1Chr/2#1Chr.1.50!f.2
https://es.bibles.org/mpg-AB/1Chr/2#1Chr.2.7!f.1

13Jesse mi vut gorom ma avo’â a yum ala Eliyap, ma mbàna a yum ala Abinadap, 
ma hindina a yum ala Samma, 

14ma fid’ina a yum ala Netanel, ma vahlâ a yum ala Radai, 

15ma karagayana a yum ala Osem, ma kid’iziyana a yum ala David mi. 

16B’oziyozi suma aropma ni Seruya ki Abigayel. Seruya grotna ba wana: Abisai, 
Jowap ki Asayel. Azi pet ni hindi. 

17Abigayel ti vut Amasa. Abumî Jeter, ni ma Ismael-lâ. 

18Kalep Hesron goroma mi vut grona fid’i kamamba Azuba. Suma andjofâ 
simiyêzi ba wana: Jeser, Sobap ki Ardon, d’a atchad’a simiyêt ala Jeriyot. 

19Azuba ti mid’a. Kalep mi vatcha d’a dinga a yat ala Efrata, ti vud’um Hur. 

20Hur mi vut Uri, Uri mi vut Besalel. 

21Bugola, kid’a Hesron bizam ndak dok karagayad’a, mi ve Makir ma Galät abuma 
goromba. Ti vud’um Segup. 

22Segup mi vut Jayir ma mi nga kazì ma nglona dok mbà yam hindi yam ambas sa 
Galät-tina. 

23Suma Gesur-râ ki suma Aram-ma a hlazì ma Jayir-râ zlapa kazì ma Kenat-na 
kazì ma nguyuma pet mi. Azì ma nglona pet ni dok karagaya. Suma a kak yam 
ambas ndatina pet ni Makir ma Galät abuma groma. 

24Bugol matna hi Hesron ma amamba a yat ala Abiya-na, Kalep mi hulong ve 
Efrata kua; ti vud’um Asehur; mam mi ma gäd’u azì ma Tekowa-nina . 

25Hesron gorom ma ngolâ Jeramel groma ba wana: Ram ni gorom ma ngolâ. 
Bugola, mi vut Buna, Oren, Osem ki Ahiya. 

26Jeramel mi vatcha d’a dinga simiyêt ala Atara; ndat ni Onam asumu. 

27Jeramel gorom ma ngolâ Ram groma ba wana: Mas, Jamin ki Eker. 

28Onam groma ba wana: Samai ki Jada. Samai groma ba wana: Nadap ki Abisur. 

29Abisur amamba simiyêt ala Abisayil, ti vud’um Aban ki Molit. 

30Nadap groma ba wana: Selet ki Apayim. Selet mi mit ni bei gor ba. 

31Apayim goroma ni Jisei. Jisei goroma ni Sesan, Sesan goroma ni Alai. 

32Jada Samai wiyema groma ba wana: Jeter ki Jonatan. Jeter mi mit ni bei gor ba. 

33Jonatan groma ba wana: Pelet ki Zara. Wana ni Jeramel groma. 

34Sesan gorom mandjuf nga d’i, wani mi nga ki gro aropma. Sesan mi nga ki 
magom ma Ezipte-na tu, simiyêm ala Jara. 

35Sesan mi he goromba atchad’a mi magom mama Jara; ti vud’um Atai. 

36Atai mi vut Natan, Natan mi vut Zabat, 

37Zabat mi vut Eflal, Eflal mi vut Obed, 

38Obed mi vut Jehu, Jehu mi vut Azariya, 

39Azariya mi vut Hales, Hales mi vut Elasa, 

40Elasa mi vut Sismai, Sismai mi vut Salum, 

41Salum mi vut Jekamiya, Jekamiya mi vut Elisama. 

42Kalep Jeramel wiyema groma ba wana: Gorom ma avo’â a yum ala Mesa. Mam 
mi abu Zif ki Maresa. Maresa nabu Hebron. 

43Hebron groma ba wana: Kore, Tapuwa, Rekem ki Sema. 

44Sema mi vut Raham, Raham mi vut Jorkeyam, Jorkeyam mi vut Samai. 

45Samai goroma ni Mawon, Mawon nabu Bet-Sur. 

46Kalep mi vatcha d’a gora simiyêt ala Efa. Ti vud’um Haran, Mosa ki Gazes. 
Haran mi vut gorâ, mi yum ala Gazes mi. 

47Jadai groma ba wana: Regem, Jotam, Gesan, Pelet, Efa ki Säf. 

48Kalep amam mba gora Mäka ti vud’um Seber ki Tirhana. 

49Bugola, ti vut grona kua mbà, Säf ki Seva. Säf ni Matmana abumu. Seva ni 
Makbena azi ki Gibeya abuzi mi. Kalep gorom mba atchad’a a yat ala Aksa. 

50Wana nandjafâ hi Kalep-ma: Sobal Hur gorom ma ngol ma mi vud’um ata 
Efrata-na ni ma gäd’u Kiriyat-Jarim-ma; 

51Salma ni ma mi gäd’u Betelehem-ma; Haref ni ma mi gäd’u Bet-Gader-râ. 

52Sobal ma mi gäd’u Kiriyat-Jarim-ma groma ba wana: Harowe ki Hasi-
Hamenuhot. 

53Ades suma Kiriyat-Jarim-ma ba wana: Suma Jeter-râ, suma Put-na, suma 
Sumat-na, suma Miser-râ. Nata ades ma teteng máma ba, suma Sorat-na ki suma 
Estawol-lâ a buzugï ataziya. 

54Wana nandjafâ hi Salma-na: Suma Betelehem-ma, suma Netofa-na, suma Atrot-
Bet-Jowap-ma, suma Hasi-Hamanati-na, suma Sora-na, 

55suma ndum mbaktum suma a nga kaka Jabes-sâ, suma Tirat-na, suma Simat-na 
ki suma Sukat-na mi. Azi ni suma Ken suma a tcholï ata Hamat ma mi gäd’u azì 
ma Rekap-mina. 

1 Sunda Hamuleinid’a 3 

Andjafâ hi David-na 

1David grom suma mi vud’uzi avo Hebron-na ba wana: Gorom ma ngolâ ni 
Amnon. Asum a yat ala Ahinowam ni d’a Jisreyel-la. Ma mbàna ni Daniel. Asum a 
yat ala Abigayel ni d’a Karmel-la. 

2Ma hindina ni Apsalom. Asum a yat ala Mäka, ni Talmai amul ma Gesur-râ 
goromba. Ma fid’ina ni Adoniya. Asum a yat ala Hagit. 

3Ma vahlâ ni Sefatiya. Asum a yat ala Abital. Ma karagayana ni Jitram. Asum a yat 
ala Egla. 

4Gro suma karagaya ndazina mi vud’uzi ni Hebron, mi tamula kua bizad’a 
kid’iziya ki tilâ karagaya. Bugola, mi tamula kua bizad’a dok hindi yam hindi avo 
Jerusalem. 

5Grom suma mi vud’uzi avo Jerusalem-ma ba wana: Samma, Sobap, Natan ki 
Salomon; azi zla tazi fid’i ni Batseba Amiyel goromba grotna. 

6-8Grom suma dingâ zlengâ ba wana: Jibar, Elisama, Elifelet, Noga, Nefek, Jafiya, 
Elisama, Eliyada ki Elifelet. 

9Azi pet ni David groma. Amiyôm suma gureina a vud’um grona kua mi. Wiyezi 
d’a atchad’a a yat ala Tamar mi. 

10Salomon andjavam ba wana: Salomon mi vut Rebowam, Rebowam mi vut 
Abiya , Abiya mi vut Asa, Asa mi vut Josafat, 

11Josafat mi vut Joram, Joram mi vut Ahaziya, Ahaziya mi vut Jowas, 

12Jowas mi vut Amasiya, Amasiya mi vut Azariya, Azariya mi vut Jotam, 

13Jotam mi vut Ahas, Ahas mi vut Ezekiyas, Ezekiyas mi vut Manase, 

14Manase mi vut Amon, Amon mi vut Josiyas. 

15Josiyas groma ba wana: Ma avo’â ni Johanan, ma mbàna ni Jojakim, ma hindina 
ni Sedekiyas, ma fid’ina ni Salum. 

16Jojakim groma ba wana: Jekoniya ki Sedekiyas. 

17Jekoniya ma a vum magomba Babilon-na groma ba wana: Salatiyel, 

18Malkiram, Pedaya, Senasar, Jekamiya, Hosama ki Nedabiya. 

19Pedaya groma ba wana: Zorobabel ki Simei. Zorobabel groma ba wana: 
Mesulam ki Hananiya; wiyezid’a ni Selomit. 

20Grom suma dingâ ba wana: Hasuba, Ohel, Berekiya, Hasadiya ki Jusap-Heset. 
Azi pet ni vahl. 

21Hananiya groma ba wana: Pelatiya ki Isai zlapa ki Refaya groma, Arnan groma, 
Apdiyas groma ki Sekaniya groma. 

22Sekaniya groma ba wana: Semaya, Hatus, Jigeyal, Bariya, Neyariya ki Sefat. Azi 
pet ni karagaya. 

23Neyariya groma ba wana: Eliyohenai, Ezekiyas ki Asrikam. Azi pet ni hindi. 

24Eliyohenai groma ba wana: Hodaviya, Eliyasip, Pelaya, Akup, Johanan, Delaya ki 
Anani. Azi pet ni kid’iziya. 

1 Sunda Hamuleinid’a 4 

Juda andjavam ma dingâ 

1Juda groma ba wana: Peres, Hesron, Karmi, Hur ki Sobal. 

2Reyaya Sobal goroma mi vut Jahat, Jahat mi vut Ahumai azi ki Lahat; azi nades 
ma Sorat-na. 

3Adesâ hi Etam abuma ba wana: Jisreyel, Jisma azi ki Jitba. Wiyezid’a simiyêt ala 
Haselelponi. 

4Penuwel ni Gedor abumu, Ezer ni Husa abum mi; azi ni Hur groma, mam mi 
Efrata gorot ma ngol ma mi gäd’u Betelehem-ma. 

5Asehur ni ma gäd’u Tekowa-na, amiyôma ni mbà; azi ni Hela ki Nära. 

6Nära ti vud’um Ahuzam, Hefer, Temeni ki Ahasatari; azi ni Nära grotna. 

7Hela grotna ba wana: Seret, Sohar ki Etnan. 

8Kos mi vut Anup ki Hasobeba kadesâ hi suma Aharehel-lâ; abuzi ngolo ni 
Harum. 

9Jabes ni ma suma a nga hum ngola heî kal b’oziyomina. Asum mbi tinim simi ma 
Jabes-sâ ni kayambala ata yima ti vud’uma ti fe ndaka ki sed’em heyû d’a. 

10Jabes mi tchen Alona hi Israel-lîna ala: Le ang b’e vunang kanu, le ang mbud’un 
yi mana bubud’a, le ang ngomon kur ndaka tala an fe kid’eî ira d’uo d’a ni! ... 
Alona mi humum yam ahle suma mi djobozina mi. 

11Kelup Suha wiyema mi vut Mehir mam mi Eston abum mi. 

12Eston mi vut suma Rafa-na, suma Paseya-na ki suma Tehina-na mi. Ni mam ba, 
mi gäd’u azì ma Nahas-sâ mi. Azi ni suma Reka-na. 

13Kenas groma ba wana: Otniyel ki Seraya. Otniyel groma ni Hatat ki Meyonotai. 

14Meyonotai mi vut Ofra. Seraya mi vut Jowap mam mi suma d’al suma a nga 
kaka kur horina abuzi ngolo, kayam azi ni suma le sun nda d’alâ. 

15Kalep ma Jefune goromina groma ba wana: Iru, Ela ki Nam. Ela ni Kenas abumu. 

16Jehalelel groma ba wana: Zif, Zifa, Tiriya ki Asarel. 

17Esdras groma ba wana: Jeter, Meret, Efer ki Jalon. Meret amamba ti vut 
Miriyam, Samai ki Jisba ma mi gäd’u azì ma Estemowa-nina. 

18Amam mba Juif-fa ti vud’um Jeret ma Gedor abuma, Heber ma Soko abuma ki 
Jekutiyel ma Zanowa abuma mi. Sum ndazina ni Bitiya grotna. Ndat namulâ 
Faron gorom mba Meret mi vat atchad’id’a. 

19Hodiya mi ve Naham wiyemba atchad’a. Andjavazi ni suma Garma suma a nga 
kaka Keila-na ki Mäka suma a nga kaka Estemowa-na mi. 

20Simon groma ba wana: Amnon, Rina, Ben-Hanan ki Tilon. Jisei groma ba wana: 
Zohet ki Ben-Zohet. 

21Sela ma Juda goromina groma ba wana: Er ni ma gäd’u azì ma Leka-na. Lada ni 
ma gäd’u azì ma Maresa-na zlapa kades suma a nga tchil baru d’a luluîd’a suma a 
nga kaka Bet-Asebeya-na. 

22Sela ni suma Jokim-ma ki suma a nga kaka Kozeba-na abuzi ngolo zlapa ki suma 
Jowas-sâ ki suma Saraf suma a vik gro arop suma Mowap-ma avok tua ba, a mba 
kak Lehem tua na. A hle ndazina navok dedei. 

23Azi ni suma a min duguyonina, ni suma zuma ki suma a ge kangânina mi, a ka’î 
go kamulâ, a nga lum sunda mi. 

Andjafâ hi Simeon-na 

24Simeon groma ba wana: Nemuwel, Jamin, Jarip, Zera ki Saul. 

25Saul groma ba wana: Salum, Mipsam ki Misma. 

26Misma groma ba wana: Hamuwel, Zakur ki Simei. 

27Simei grom suma andjofâ ni dogo yam karagaya, suma aropma ni karagaya mi. 
B’oziyoma a vut nga grona ablau d’i. Ni kayam ndata ba, adezezi mi zul nga d’igi 
ma hi Juda gromina na d’i. 

28Azi ka’î Berseba, Molada, Hasar-Suwal, 

29Bilha, Esem, Tolat, 

30Betuwel, Horma, Siklak, 

31Bet-Markabot, Hasar-Susim, Bet-Biri ki Särayim. Wana nazì mazi ma nglona ki 
ma gureina gak mba kur atchogoi d’a David mi tamulid’a. 

32Azì mazi ma nglo ma dingâ nga kua vahl hlei: Ni Etam, Ayin, Rimon, Token ki 
Asan, 

33zlapa kazì ma gurei ma ngui azì ma nglo mamina dei gak mba Bäl. Wana ni yi 
mazi ma kaka kandjavazi mi. 

34Mesobap, Jamlek azi ki Josa ni Amasiya groma, 

35Joel azi ki Jehu ni Josibiya groma, azi ni Seraya azi ki Asiyel grozi ngolona, 

36Eliyohenai, Jäkoba, Jekohaya, Asaya, Adiyel, Jesimiyel, Benaya 

37azi ki Ziza a ni Sifei grom ngolona, a ni Alon grom ngolona mi. Alon tamba ni ma 
ad’u adesâ hi Jedaya, Simri ki Semaya-na. 

38Suma a yazi simiyêzi ndazina ni suma avok adezezina, sum mazina a zul 
ablaud’a mi. 

39Azi i irazi abo ma Gedor-râ gak a mbaza abo ma yorogona hi horina á hal yima 
hatna yam d’uwar mazina. 

40A fambas sa bubu d’a halas sa hatna nga d’ufa kat djivid’a gugulîd’a. Suma a kak 
kat avo’â nandjafâ hi Ham-ma. 

41Kur atchogoid’a hi Ezekiyas amul ma Juda-nid’a, suma nglo suma avok suma a 
b’irizi simiyêzi wana, a mba yam andaga ndata, a b’lak zlub’u d’a kaka ki yima 
kaka handjaf suma hi Ham-mina woyo, a dap suma tchid’a mi. Sum ndazina, sa 
fazi nga yazi d’uo gak ini. Azi ar tazi a kak blangâziya, kayam hatna mi nga kua 
yam d’uwar mazina. 

42Suma hi Simeon-na ablawazi ni d’igi kikis vahl na, a i yam ahina d’a Seir-ra. 
Suma avorozina ni Pelatiya, Neyariya, Refaya ki Uziyel. Azi pet ni Jisei groma. 

43A tchi suma Amalek suma a sud’ï woi avun ayînina, a ar kaka blangâzi gak ini. 

1 Sunda Hamuleinid’a 5 

Andjafâ hi Ruben-na 

1Ruben Israel gorom ma ngolâ groma ba wana: Kayam Ruben ni gor ma ngolâ, 
wani kid’a mi bur katchad’a habumid’a, ahle suma ngad’a kam yam ngol 
mambina a hazi woi mi Josef ma Israel goromina groma. Ni hina ba, a b’ir nga 
simiyê Ruben ngad’a yam ngol mamba d’uo ni na. 

2Juda ni ma gangrangâ aduk b’oziyoma, nad’u andjavam ba, amulâ mi nde kua. 
Wan pî, ngola a hat ni mandjafâ hi Josef-fâ. 

3Ruben Israel gorom ma ngolâ groma ba wana: Enok, Palu, Hesron ki Karmi. 

4Andjafâ hi Joel-lâ ba wana: Joel mi vut Semaya, Semaya mi vut Gok, Gok mi vut 
Simei, 

5Simei mi vut Mika, Mika mi vut Reyaya, Reyaya mi vut Bäl, 

6Bäl mi vut Bera. Bera ni ma Tiglat-Pileser amul ma Asiri-na mi vum magombina, 
kayam mam mi ma avok suma hi Ruben-nina. 

7Bera simiyêm suma nglo suma avok adezezina, a b’irizi simiyêzi kä kur 
mbaktumba mi. Ma avo’â ni Jeyel. Bugola, mba ki Zakari, 

8ki Bela Azas gorom ma Sema gorom ngolonina. Joel nabum ngolo ma mbàna. 
Suma hi Ruben-na a nga ni kaka yam andaga d’a Arower-ra abo ma sutna gak 
mba yam ahina d’a Nebo-d’a kazì ma Bäl-Meyon ma abo ma norîna. 

9Abo ma yorogona a kak kua gak i avun hur ful ma wal ir ambas mazid’a woi 
kalum ma Efrat-nina, kayam a nga ki d’uwarâ ablaud’a heî yam ambas sa Galät 
ndata. 

10Kur atchogoid’a hi Saul-la a dur ayîna ki suma Hagar-râ, a kuzuzi vunazi 
ad’uziya. Bugola, a kak ata yi mazina abo ma yorogona hi Galät-na pet mi. 

Andjafâ hi Gad-na 

11Suma hi Gad-na a ka’î ngagad’a avorozi d’ar yam ambas sa Basan-nda gak a 
mba Salka. 

12Joel ni ma avo’â, Safam ni ma kama. Bugola, a mba ki Janai azi ki Sefat yam 
ambas sa Basan ndata. 

13B’oziyozi suma dingâ a nga ad’u adezezi mi. Azi ni Mikayel, Mesulam, Seba, 
Jorai, Jakan, Ziya ki Eber. Azi pet ni kid’iziya. 

14Suma a gäd’u ades mazi ma teteng mámina ni Abisayil groma. Abuyozi ngolo ni 
Huri, Jarowa, Galät, Mikayel, Jesisai, Jado ki Bus. 

15Ahi Apdiyel gorom ma Guni gorom ngolonina ni ma avok adezezi ma teteng 
mámina. 

16Azi ka’î Galät yam ambas sa Basan-nda kur azì ma nglona ki ma gurei ma 
nguyuma ki yima ngui Saron-na gak i avun haga mazid’a. 

17A b’irizi simiyêzi kä pet kur atchogoid’a hi Jotam amul ma Juda-na katchogoid’a 
hi Jerobowam amul ma Israel-lîd’a mi. 

18Ades suma hi Ruben-na ki suma hi Gad-na kabo andjafâ hi Manase-na, ablawazi 
ni d’igi 44.760 na. Azi pet ni suma gangrang suma a had’azina, ni suma a ndak á 
dur ki mbareid’a ki mbigeu d’a fiyaka d’oze ki yeûd’a suma a ndak á tchol zak á i 
durîna. 

19Azi dur ayîna ki suma Hagar-râ, andjafâ hi Jetur-râ, andjafâ hi Nafis-sâ kandjafâ 
hi Nodap-ma mi. 

20A fe ndjunda á dur ki suma Hagar-râ ki suma zlapa ki sed’ezina pet, a kus 
kaziya, kayam kur ayî máma a tchen Alona. Mi humuziya, kayam azi deng tazi 
natamu. 

21A yo d’uwar mazina, nala, djambala 50.000, tumiyôna 200.000 ki korona 2000, a 
yo suma 100.000 mi. 

22A tchi suma kua ablaud’a heî, kayam ayî máma mi tcholï nata Alona. A vrak 
kaka blangâzi gak mba kur atchogoi d’a a yozi magombid’a. 

Abo andjafâ hi Manase ma nga avun alum ma Jurdê-nina 

23Abo andjafâ hi Manase-na tu, mi mba mi kak yam ambas sa nga aduk Basan abo 
ma sutnid’a, ki Bäl-Hermon, Senir ki Hermon abo ma norâ. Sum mazina a 
ablaud’a heî. 

24Wana ni suma nglo suma avok adezezina: Efer, Jisei, Eliyel, Asriyel, Jeremi, 
Hodaviya ki Jadiyel. Ni suma gangrang suma avok ades mazinina, ni suma 
simiyêzi mi nde yinina mi. 

25Wani a le tchod’a kAlona habuyozina, a mbut tazi gaulangâ ki fileina hi suma 
yam ambasa ma Alona mi dabam tod’a woi avorozina. 

26Alona hi Israel-lîna mi zut amulei suma Asiri-na, Pul ki Tiglat-Pileser, a yo suma 
hi Ruben-na, suma hi Gad-na kabo andjafâ hi Manase-na hurumba, a izi Hala, 
Habor, Hara kavun alum ma Gozan-na, a ar sä kaka kua gak ini. 

1 Sunda Hamuleinid’a 6 

Andjaf ma dingâ hi Levi-na: Nglo suma ngat buzuna 

1Levi groma ba wana: Gerson, Kehat ki Merari. 

2Kehat groma ba wana: Amram, Jisar, Hebron ki Uziyel. 

3Amram groma ba wana: Aron, Moise ki Miriyam. Aron groma ba wana: Nadap, 
Abihu, Elazar ki Itamar. 

4Elazar mi vut Fines, Fines mi vut Abisuwa, 

5Abisuwa mi vut Buki, Buki mi vut Uzi, 

6Uzi mi vut Zeraya, Zeraya mi vut Merayot, 

7Merayot mi vut Amariya, Amariya mi vut Ahitup, 

8Ahitup mi vut Sadok, Sadok mi vut Ahimas, 

9Ahimas mi vut Azariya, Azariya mi vut Johanan, 

10Johanan mi vut Azariya, ni ma mi le sun nda ngat buzuna kur gong nga kud’or 
ra Salomon mi minit avo Jerusalem-mbina, 

11Azariya mi vut Amariya, Amariya mi vut Ahitup, 

12Ahitup mi vut Sadok, Sadok mi vut Salum, 

13Salum mi vut Hilkiya, Hilkiya mi vut Azariya, 

14Azariya mi vut Seraya, Seraya mi vut Jehosadak. 

15Nebukanezar mi i ki Jehosadak magomba ata yima Ma didina mi hum suma kur 
leu d’a Juda-d’a ki suma Jerusalem-ma aboma. 

Andjaf ma ding ma hi Levi-na 

16Levi groma ba wana: Gerson, Kehat ki Merari. 

17Gerson groma ba wana: Libini ki Simei. 

18Kehat groma ba wana: Amram, Jisar, Hebron ki Uziyel. 

19Merari groma ba wana: Mali ki Musi. Wana ni suma hi Levi-na ad’u adezeziya. 

20Andjafâ hi Gerson-na ba wana: Gerson mi vut Libini, Libini mi vut Jahat, Jahat 
mi vut Zima, 

21Zima mi vut Jowa, Jowa mi vut Ido, Ido mi vut Zera, Zera mi vut Jatrai. 

22Andjafâ hi Kehat-na ba wana: Kehat mi vut Aminadap, Aminadap mi vut Kore, 
Kore mi vut Asir, 

23Asir mi vut Elkana, Elkana mi vut Abiyasaf, Abiyasaf mi vut Asir, 

24Asir mi vut Tahat, Tahat mi vut Uriyel, Uriyel mi vut Oziyas, Oziyas mi vut Saul 
mi. 

25Elkana groma ni Amasai ki Ahimot. 

26Andjafâ hi Ahimot-na ba wana: Ahimot mi vut Elkana, Elkana mi vut Sofai, Sofai 
mi vut Nahat, 

27Nahat mi vut Eliyap, Eliyap mi vut Jeroham, Jeroham mi vut Elkana. 

28Samuel gorom ma ngolâ ni Joel , ma kama ni Abiya. 

29Andjafâ hi Merari-na ba wana: Merai mi vut Mali, Mali mi vut Libini, Libini mi 
vut Simei, Simei mi vut Uza, 

30Uza mi vut Sima, Sima mi vut Hagiya, Hagiya mi vut Asaya. 

31Wana ni suma David mi tinizi á hle sawala kur gong nga kud’ora hi Ma didinid’a 
ata yima a tin zandu’â kä kua ki iram fafatna. 

32Azi nga kur sun nda hle sawala avun zlub’u d’a ngaf tad’a gak Salomon mi min 
gong nga kud’ora hi Ma didinid’a avo Jerusalem. A nga kur sun mazid’a teteu d’igi 
a hazi vuna na. 

33Suma a nga le sunda zlapa ki grozinina ba wana: Aduk andjafâ hi Kehat-na, ma 
hle sawala ni Heman, abuyom ngolo ni Joel, Samuel, 

34Elkana, Jeroham, Eliyel, Towa, 

35Suf, Elkana, Mahat, Amasai, 

36Elkana, Joel, Azariya, Sofoni, 

37Tahat, Asir, Abiyasaf, Kore, 

38Jisar, Kehat, Levi ki Jakob. 

39Asaf ma mi nga tchola yam wiyema Haman bigam mba ndjufina abuyom ngolo 
ba wana: Berekiya, Samma, 

40Mikayel, Bäseya, Malkiya, 

41Etni, Zera, Adaya, 

42Etan, Zima, Simei, 

43Jahat, Gerson ki Levi. 

44B’oziyozina Merari groma a nga yam bigam mba gulad’a, ma avorozina ni Etan. 
Abuyom ngolo ni Kisi, Abadi, Maluk, 

45Hasabiya, Amasiya, Hilkiya, 

46Amsi, Bani, Semer, 

47Mali, Musi, Merari ki Levi. 

48B’oziyozi suma hi Levi-na a nga le sun nda lara ge pet ta nga kur gong nga 
kud’ora hAlonid’a. 

49Aron azi ki groma a nga hahle suma ngat buzuna yam yima ngal ahle suma ngat 
buzuna ki dubang ma his djivid’ina yam yima ngal dubang ma his djivid’ina, a nga 
ndak vun sun mazi d’a lara ge pet kur yima a tinim iram vam ma kal teglesâ, a nga 
zlup yam tchod’a hi Israel-lîd’a d’igi Moise azongâ hAlonina mi hazi vuna na. 

50Andjafâ hi Aron-na ba wana: Abuyozi ngolo ni Elazar, Fines, Abisuwa, 

51Buki, Uzi, Zeraya, 

52Merayot, Amariya, Ahitup, 

53Sadok ki Ahimas. 

Azì ma nglo ma a b’rawam mandjafâ hi Levi-nina 

54Wana ni yima kaka handjafâ hi Aron-na ad’u adesâ hi Kehat-nina. Ni azi ba, a 
hazi andagad’a avok kikidji ki togina. 

55A hazi azì ma ngol ma Hebron ma yam andagad’a hi Juda-d’ina ki yima 
huyogoma á kaka. 

56Wani yima kelâ kazì ma gurei ma nguyuma, a hum mi Kalep Jefune goroma da’. 

57A hazì ma ngol ma Hebron-na mandjafâ hi Aron-na á kaka; nazì ma suma a tchi 
matna a ngei tazi kuana mi. A hazi Libini ki yima huyogoma, Jatir, Estemowa ki 
yima huyogoma, 

58Hilen ki yima huyogoma, Debir ki yima huyogoma, 

59Asan ki yima huyogoma ki Bet-Semes ki yima huyogoma. 

60Yam ambasa hi Benjamin-nda, a hazi Geba ki yima huyogoma, Alemet ki yima 
huyogoma ki Anatot ki yima huyogoma. Azì ma nglo ma a hazizina pet ni dogo 
yam hindi ki yima huyogoma mi. 

61Andjaf ma dingâ hi Kehat-na, a hum azì ma nglona dogo ki togina á kaka yam 
andagad’a hi Efraim-mba, yam andagad’a hi Dan-nda, yam andagad’a habo 
andjafâ hi Manase-na mi. 

62Andjafâ hi Gerson-na, a hum azì ma nglona á kaka dogo yam hindi, yam 
andagad’a hi Isakar-râ, yam andagad’a hi Aser-ra, yam andagad’a hi Neftali-d’a, 
yam andagad’a habo andjafâ hi Manase-na d’a nga kur Basan-nda mi. 

63Andjafâ hi Merari-na, a hum azì ma nglona dogo yam mbà ki togina á kaka, yam 
andagad’a hi Ruben-nda, yam andagad’a hi Gad-ta, yam andagad’a hi Zabulon-
nda mi. 

64Israel-lâ a hazì ma nglo máma ki yima huyogoma mandjafâ hi Levi-na á kaka. 

65Azì ma nglo ma yam andagad’a hi Juda-d’ina, ma yam andagad’a hi Simeon-
ndina kandagad’a hi Benjamin-ndina ma a yumï simiyêm akulo wana, a hum mi 
suma ni ki togina mi. 

66Azì ma nglo ma a hum mandjaf ma dingâ hi Kehat-na yam andagad’a hi Efraim-
mbina ba wana: 

67A hazi azì ma ngol ma Sikem ma yam ahinad’a hi Efraim-mbina ki yima 
huyogoma á kaka; nazì ma suma a tchi matnina a ngei tazi kuana mi. A hazi Gezer 
ki yima huyogoma, 

68Jokmeyam ki yima huyogoma, Bet-Horon ki yima huyogoma, 

69Ajalon ki yima huyogoma ki Gat-Rimon ki yima huyogoma mi. 

70Yam andagad’a habo andjafâ hi Manase-nid’a a hazi Aner ki yima huyogoma ki 
Bileyam ki yima huyogoma. A hazì máma ni mandjaf ma dingâ hi Kehat-na. 

71Yam andagad’a habo andjafâ hi Manase-nid’a, a hazì ma Golan ma Basan-na ki 
yima huyogoma mandjafâ hi Gerson-na kazì ma Astarot-na ki yima huyogoma mi. 

72Yam andagad’a hi Isakar-ra a hazi azì ma Kedes-sâ ki yima huyogoma kazì ma 
Dobrat-na ki yima huyogoma, 

73azì ma Ramot-na ki yima huyogoma kazì ma Anem-ma ki yima huyogoma mi. 

74Yam andagad’a hi Aser-ra a hazi Masal ki yima huyogoma, Apdon ki yima 
huyogoma, 

75Hukok ki yima huyogoma ki Rehop ki yima huyogoma. 

76Yam andagad’a hi Neftali-d’a a hazi azì ma Kedes ma Galile-na ki yima 
huyogoma, Hamon ki yima huyogoma ki Kiriyatayim ki yima huyogoma mi. 

77Andjafâ hi Levi ma arâ, nala, suma hi Merari-na, a hazi azì ma Rimono-na ki 
yima huyogoma ki Tabor ki yima huyogoma yam andagad’a hi Zabulon-nda. 

78Yam andagad’a hi Ruben nda sä abo alum ma Jurdê-na woi hî abo ma yorogona 
ngagad’a yam Jeriko d’ara, a hazi azì ma Beser ma hur fulîna ki yima huyogoma, 
Jasa ki yima huyogoma, 

79Kedemot ki yima huyogoma ki Mefat ki yima huyogoma mi. 



710 

 

 
Bible azumeina 

© 1999, Alliance Biblique du Tchad 

 

 

 

80Yam andagad’a hi Gad-ta a hazi azì ma Ramot ma Galät-na ki yima huyogoma, 
Mahanayim ki yima huyogoma, 

81Hesbon ki yima huyogoma ki Jazer ki yima huyogoma mi. 

1 Sunda Hamuleinid’a 7 

Andjafâ hi Isakar-râ 

1Isakar groma ba wana: Tola, Puwa, Jasup ki Simron. Azi pet ni fid’i. 

2Andjafâ hi Tola-na ba wana: Uzi, Refaya, Jeriyel, Jamai, Jipsam ki Samuel. Azi ni 
suma avok suma hi Tola-na; kur atchogoi mazid’a azi ni suma a we durîna; kur 
atchogoid’a hi David-ta ablawazi ni 22.600. 

3Uzi mi vut Jisrahiya, Jisrahiya mi vut Mikayel, Apdiyas, Joel ki Jisiya; azi vahl pet 
ni suma avok sumina. 

4Azi nga ki sum mazina ad’u andjavaziya, ad’u adezeziya. Suma durâ ni 36.000, 
kayam azi nga karopma ablaud’a ki grona ablaud’a mi. 

5B’oziyozi suma ad’u adesâ hi Isakar suma gangrang suma dur ayîna pet ni 
87.000, ni suma a ndumuzina. 

Andjafâ hi Benjamin-na ki ma hi Neftali-na 

6Benjamin groma ba wana: Bela, Beker ki Jediyael. Azi pet ni hindi. 

7Bela groma ba wana: Esbon, Uzi, Uziyel, Jerimot ki Iri. Azi vahl hlî suma 
gangrang suma dur ayîna avok sum mazinina. A ndumuzi ad’u andjavazi ablawazi 
pet ni 22.034. 

8Beker groma ba wana: Zemira, Jowas, Eliyezer, Eliyohenai, Omri, Jeremot, Abiya, 
Anatot ki Alamet. Azi pet ni Beker groma. 

9A ndumuzi ad’u adezezi kur atchogoi mazid’a suma avok sum mazinina, suma 
dur ayîna ablawazi ni 20.200. 

10Jediyael mi vut Bilhan, Bilhan mi vut Jeus, Benjamin, Ehut, Kenäna, Zetan, 
Tarsis ki Ahisahar. 

11Azi pet ni Jediyael grom suma avok sum mazinina, suma dur ayîna ablawazi ni 
17.200. Ni suma a ndak á yo ahle suma sïna abozi á i dur ayînina. 

12Supim ki Hupim ni Ir groma, Husim ni Aher goroma. 

13Neftali groma ba wana: Jasiyel, Guni, Jeser ki Salum. Azi ni Bilha grot ngolona. 

Abo andjafâ hi Manase ma sä abo alum ma Jurdê-nina 

14Manase groma ba wana: Asriyel ki Makir ni suma amam mba gor ra Siri-d’a ti 
vud’umzina, Makir mi vut Galät. 

15Makir mi vatchad’a mi Hupim, mi vatchad’a mi Supim mi; wiyemba a yat ala 
Mäka. Gorom ma mbàna simiyêm ala Selofat; Selofat mi vut ni gro aropma hol. 

16Mäka atchad’a hi Makir-ra, ti vud’um gor mandjufâ, mi yum ala Peres; ti vud’um 
gor ma dingâ kua, simiyêm ala Seres; Seres groma ni Ulam ki Rekem. 

17Ulam mi vut Bedan. Azi nandjafâ hi Galät ma Makir gorom ma Manase gorom 
ngolonina. 

18Wiyemba Hamoleket ti vut Isot, Abiyezer ki Mala. 

19Semida groma ba wana: Ahiyan, Sikem, Liki ki Aniyam. 

Andjafâ hi Efraim-ma 

20Efraim groma ba wana: Efraim mi vut Sutela, Sutela mi vut Beret, Beret mi vut 
Tahat, Tahat mi vut Eleyada, Eleyada mi vut Tahat, 

21Tahat mi vut Zabat, Zabat mi vut Sutela. Efraim mi vut Ezer ki Elat mi. Suma hi 
Gat suma a vud’uzi kur ambasina, a tchaziya, kayam azi i á yo d’uwar mazina. 

22Abuzi Efraim nga mi yor tam ngola. B’oziyoma a nga mba á b’lengêm hurumu. 

23Bugola, Efraim mi zlap kamamba, ti ve wirâ, ti vud’um gor mandjufâ, mi yum 
ala Beriya, kayam ndaka nga avo hatamu. 

24Efraim goromba nga, a yat ala Sera. Ti min Bet-Horon nda kä ata yima 
ligitimid’a, ti min Bet-Horon nda akulo ata yima ndingîd’a ki Uzen-Sera mi. 

25Andjafâ hi Beriya-na ba wana: Beriya mi vut Refa, Refa mi vut Resef, Resef mi 
vut Tela, Tela mi vut Tahan, 

26Tahan mi vut Ladan, Ladan mi vut Amihut, Amihut mi vut Elisama, 

27Elisama mi vut Nun, Nun mi vut Josue. 

28Andaga d’a a hat mi suma hi Efraim-ma á kakid’a ba wana: Betel kazì ma gurei 
ma nguyuma, Näran abo ma yorogona, Gezer abo ma fladegena kazì ma gurei ma 
nguyuma zlapa ki yima aduk Sikem ki Aya-na kazì ma gurei ma nguyuma mi. 

29Suma hi Manase-na, azì mazi ma nglona ni Bet-Seyan kazì ma nguyuma, Tänak 
kazì ma nguyuma, Megido kazì ma nguyuma ki Dor kazì ma nguyuma. Wana nazì 
ma nglo ma andjafâ hi Josef ma Jakob goromina mi kak kuana. 

Andjafâ hi Aser-râ 

30Aser groma ba wana: Jimna, Jisva, Jisvi, Beriya ki wiyezid’a Sera. 

31Beriya groma ba wana: Heber ki Malkiyel. Malkiyel mi vut Birzavit. 

32Heber mi vut Jaflet, Somer, Hotam ki wiyezid’a Suwa. 

33Jaflet groma ba wana: Pasak, Bimal ki Asevat. Azi pet ni Jaflet groma. 

34Samer groma ba wana: Ahi, Rohega, Huba ki Aram. 

35Wiyema Helem groma ba wana: Sofa, Jimna, Seles ki Amal. 

36Sofa groma ba wana: Suwa, Harnefer, Suwal, Beri, Jimra, 

37Beser, Hot, Samma, Silsa, Jitran ki Bera. 

38Jeter groma ba wana: Jefune, Pispa ki Ara. 

39Ula groma ba wana: Aras, Haniyel ki Risiya. 

40Azi pet nandjafâ hi Aser-râ, ni suma avok sum mazinina, ni suma gangrang 
suma dur ayîna, ni suma nglo suma avok ndrozinina. Ablau suma a ndumuzi 
suma a ndak á yo ahle suma sïna abozi á i dur ayînina pet ni 26.000. 

1 Sunda Hamuleinid’a 8 

Andjafâ hi Benjamin-na 

1Benjamin mi vut grona ni vahl. Ma ngolâ a yum ala Bela, ma mbàna a yuma ala 
Asbel, ma hindina a yum ala Ara, 

2ma fid’ina a yum ala Noha, ma vahlâ a yum ala Rafa mi. 

3Bela mi vut Adar, Gera, Abihut, 

4Abisuwa, Näman, Ahowa, 

5Gera, Sefufan ki Huram. 

6Wana ni Ehut grom suma avok sum mazina aduk suma avo Geba suma a yozi a i 
ki sed’ezi avo Manahat-na: 

7Azi ni Näman, Ahiya ki Gera. Gera ni ma mi i ki sed’ezi mbeîd’ina, ni mam ba, mi 
vut Uza azi ki Ahihut. 

8-9Kid’a Sarayim mi dik amiyôma Husim ki Bära woid’a, mi vatcha d’a dinga, a yat 
ala Hodes, ti vud’um grona hur ful ma Mowap-ma. Simiyêzi ba wana: Jobap, 
Sibiya, Mesa, Malkam, 

10Jeus, Sokiya ki Mirma. Wana ni grom suma avok sum mazinina. 

11Grom suma mi vud’uzi kamam mba avoka Husim-ma ba wana: Abitup ki Elpäl. 

12Elpäl groma ba wana: Eber, Miseyam ki Semer. Semer mi min azì ma ngol ma 
Ono-na ki ma Lot-na kazì ma gurei ma nguyuma. 

13Beriya ki Sema ni suma avok sum mazina avo Ajalon-na, ni suma a dik suma 
Gat-nina. 

14Beriya groma ba wana: Ahiyo, Sasak, Jeremot, 

15Zebadiya, Arat, Eder, 

16Mikayel, Jisfa ki Joha. 

17-18Elpäl groma ba wana: Zebadiya, Mesulam, Hiski, Heber, Jismerai, Jisliya ki 
Jobap. 

19-21Simei groma ba wana: Jakim, Zikri, Zapdi, Eliyenai, Siltai, Eliyel, Adaya, 
Beraya ki Simrat. 

22-25Sasak groma ba wana: Jispan, Heber, Eliyel, Apdon, Zikri, Hanan, Hananiya, 
Elam, Anetotiya, Jifdeya ki Penuwel. 

26-27Jeroham groma ba wana: Samserai, Sesariya, Ataliya, Järesiya, Eliya ki Zikri. 

28Wana ni suma avok sum mazina kur atchogoi mazid’ina, a ni suma a kak 
Jerusalem-ma mi. 

29Sama mi gäd’u azì ma Gabawon-na mi kak kur azì ma Gabawon máma, amamba 
a yat ala Mäka. 

30Gorom ma ngolâ a yum ala Apdon. Suma kama ba wana: Sur, Kis, Bäl, Nadap, 

31Gedor, Ahiyo ki Zeker. 

32Miklot mi vut Simeya. Ni suma a kak ki b’oziyozina avo Jerusalem ad’u 
adezezina. 

Andjafâ hi Saul-lâ 
(Gol 9.39-44) 

33Ner mi vut Kis, Kis mi vut Saul, Saul mi vut Jonatan, Malkisuwa, Abinadap ki 
Esbäl. 

34Jonatan mi vut Merip-Bäl, Merip-Bäl mi vut Mika. 

35Mika groma ba wana: Piton, Melek, Tareya ki Ahas. 

36Ahas mi vut Jehowada, Jehowada mi vut Alemet, Azimavet ki Zimri, Zimri mi 
vut Mosa, 

37Mosa mi vut Bineya, Bineya mi vut Rafa, Rafa mi vut Elasa, Elasa mi vut Asel. 

38Asel mi vut grona ni karagaya. Simiyêzi ba wana: Asrikam, Bokru, Ismael, 
Seyariya, Obadiya ki Hanan. Azi pet ni Asel groma. 

39Asel wiyema Esek groma ba wana: Ulam ni gorom ma ngolâ, ma mbàna ni Jeus, 
ma hindina ni Elifelet. 

40Ulam groma ni suma gangrangâ, ni suma a we yet yeûd’ina. Azi nga ki grona 
ablaud’a ki grozi ngolona mi. Azi pet ni 150. Azi pet nandjafâ hi Benjamin-na. 

1 Sunda Hamuleinid’a 9 

1Israel-lâ pet a ndumuzi ad’u andjavazi ad’u andjavaziya, a b’irizi kä kur 
mbaktumba hamuleinid’a. 

Suma a hulongî a kak avo Jerusalem-ma 

Suma hi Juda-na a yozi a izi magomba avo Babilon, kayam tcho mazid’a. 

2Suma a hulongî a kak avok kikidji kur yima a hazizi djonina ni Israel suma 
hawana, suma ngat buzuna, suma hi Levi-na ki suma Netin-na mi. 

3Suma a mba kak Jerusalem-ma ni suma hi Juda-na, suma hi Benjamin-na, suma 
hi Efraim-ma ki suma hi Manase-na mi. 

4-6Suma ad’u andjafâ hi Juda suma a kak Jerusalem-ma a ni 690. Suma ad’u adesâ 
hi Peres ma Juda goromina ma ngol ma avorozina ni Utai. Utai ni Amihut goroma, 
ni Omri gorom ngolona; Imri nabum ngolo ma mbàna, Bani nabum ngolo ma 
hindina mi. Suma ad’u adesâ hi Sela ma Juda goromina ma ngol ma vut avo’â ni 
Asaya zlapa ki groma. Suma ad’u adesâ hi Zera ma Juda goromina ma ngol ma 
avorozina ni Jewel zlapa ki b’oziyoma. 

7Suma hi Benjamin suma a kak Jerusalem-ma ba wana: Salu ni Mesulam gorom 
ma Hodaviya gorom ngolonina, Hasenuwa nabum ngolo ma mbàna; 

8Jipneya ni Jeroham goroma; Ela ni Uzi gorom ma Mikri gorom ngolonina; 
Mesulam ni Sefatiya gorom ma Rewel gorom ngolonina, Jipniya nabum ngolo ma 
mbàna 

9zlapa ki b’oziyozina. Azi pet ni suma avok sum mazinina. Andjafâ hi Benjamin-na 
pet ablawazi ni 956. 

10-13Suma ngat buzu suma a kak Jerusalem-ma ba wana: Jedaya, Johojarip, Jakin, 
Azariya, Adaya, Masayi zlapa ki suma ngat buzu suma dingâ. Azariya abuyom 
ngolo ba wana: Hilkiya, Mesulam, Sadok, Merayot ki Ahitup ma ngol ma yam gong 
nga kud’ora hAlonid’ina mi. Adaya abuyom ngolo ba wana: Jeroham, Pasehur ki 
Malkiya. Masayi abuyom ngolo ba wana: Adiyel, Jazera, Mesulam, Mesilemit ki 
Imer. Azi ni suma avok sum mazinina, ablawazi ni 1760. Azi pet ni suma gangrang 
suma le sunda kur gong nga kud’ora hAlonid’ina. 

14-16Suma hi Levi-na ni Semaya, Bakbakar, Heres, Galal, Mataniya, Obadiya ki 
Berekiya. Semaya abuyom ngolo ba wana: Hasup, Asrikam ki Hasabiya ma ad’u 
adesâ hi Merari-na. Mataniya abuyom ngolo ba wana: Mika, Zikri ki Asaf. Obadiya 
abuyom ngolo ba wana: Semaya, Galal ki Jedutun. Berekiya Asa gorom ma nga 
kaka kel huyok azì ma Netofa-nina, mi ni Elkana gorom ngolona. 

17Suma a ngom vun agre’â hi gong nga kud’ora hAlonid’ina ba wana: Salum, Akup, 
Talmon ki Ahiman zlapa ki b’oziyozina. Salum ni ma ngol mazina. 

18Nga mi ngom vun agrek ma abo ma yorogona hamulîna gak ini. Azi ni suma 
ngom vun agre’â kur kangâ hi suma hi Levi-nina. 

19Salum Kore goroma ni Abiyasaf gorom ngolona, Kore nabum ngolo ma mbàna 
zlapa ki b’oziyom suma dingâ, a tinizi á ngom vun zlub’u d’a ngaf tad’a d’igi 
abuyozi ngolo a ngom vun kangâ hi suma hi Ma didinina na. 

20Fines Elazar goroma ni ma avogozi adjeuna, kayam Ma didina mi nga ki 
sed’emu. 

21Zakari Meselemiya goroma mi nga aduk suma a ngom vun zlub’u d’a ngaf 
tad’ina mi. 

https://es.bibles.org/mpg-AB/1Chr/10#1Chr.9.18!f.1

22Suma a manazi á ngom vun agre’îna pet ni 212. A ndumuzi nad’u aziyazi aziyazi 
kad’u adezezi mi. Ni David azi ki ma djok vuna Samuel ba, a tin abuyozi ngolo kur 
sun ndata. 

23Azi ni suma a ngom vun agre’â ki gong nga kud’ora hi Ma didinid’a kur atchogoi 
d’a lara ge petna. 

24Abo yima fid’ina, suma ngom vun agre’â a nga tchola kua gagang, nala, abo ma 
yorogona, abo ma fladegena, abo ma norâ kabo ma sutna mi. 

25B’oziyozi suma ding suma ngom vun agrek suma a nga kaka avo kur aziyazi 
aziyazina, a nga mba gevezi teteu á le sunda burâ kid’iziya kid’iziya. 

26Kayam suma nglo suma fid’i suma a ngom vun agre’îna ni suma hi Levi-na, ni 
suma a nga ngom gongîyona teteng kahle suma ndjondjoî suma a nga kur gong 
nga kud’ora hAlonid’ina mi. 

27A nga ngui huyok gong nga kud’ora hAlonid’a andjege, kayam azi nga 
ngomod’u, a nga malat tei yorogo burâ ki burâ mi. 

28Suma hi Levi suma dingâ ni suma a tinizi á ndum ahle suma kur gong nga 
kud’ora hAlonid’a ata yima a buzuguzi woina, ata yima a hulongôzi klavina mi. 

29Suma dingâ ni suma a tinizi á ngom ahle suma a le ki sunda ata yima a tinim 
iram vama kafut ta adiged’id’a, süm guguzlud’a, mbul olifâ, mbul ma his ma 
afufuîna ki mbul ma his djivid’a heîna mi. 

30Suma ngat buzuna grozina ni suma a nga min mbul ma his djivid’a heîna. 

31Sana hi Levi-na tu a yum ala Matitiya ni Salum ma ad’u andjafâ hi Kore-na 
gorom ma ngolâ, ni ma yam sun nda ge woîna. 

32B’oziyozi suma ding suma ad’u andjafâ hi Kehat-na ni suma a nga ngom sun nda 
ndja avungônina, a nga minim kur bur ma sabat ma lara ge pet mi. 

33Suma nglo suma avok suma hle sawala ni suma hi Levi-na, ni suma a nga kaka 
kur gongîyonina. Sun nda ding nga kazi á led’a d’i, kayam azi nga le sunda 
andjege ki faleya. 

34Wana ni suma nglo suma avok suma hi Levi-na ad’u andjavazina, ni suma a kak 
avo Jerusalem-ma. 

Suma hi Saul-lâ 
(Gol 8.29-38) 

35Jeyel ma gäd’u azì ma Gabawon-na, mi kak kur azì ma Gabawon máma, amamba 
a yat ala Mäka. 

36Gorom ma ngolâ a yum ala Apdon. Suma kama ba wana: Sur, Kis, Bäl, Ner, 
Nadap, 

37Gedor, Ahiyo, Zakari ki Miklot. 

38Miklot mi vut Simeyam. Ni suma a kak ki b’oziyozina avo Jerusalem ad’u 
adezezina. 

39Ner mi vut Kis, Kis mi vut Saul, Saul mi vut Jonatan, Malkisuwa, Abinadap ki 
Esbäl. 

40Jonatan mi vut Merip-Bäl, Merip-Bäl mi vut Mika. 

41Mika groma ba wana: Piton, Melek ki Tareya. 

42Ahas mi vut Jara, Jara mi vut Alemet, Azimavet ki Zimri, Zimri mi vut Mosa, 

43Mosa mi vut Bineya, Bineya mi vut Refaya, Refaya mi vut Elasa, Elasa mi vut 
Asel. 

44Asel mi vut grona ni karagaya. Simiyêzi ba wana: Asrikam, Bokru, Ismael, 
Seyariya, Obadiya ki Hanan. Azi pet ni Asel groma. 

1 Sunda Hamuleinid’a 10 

ZLAD’A HI DAVID AMULÂ HI ISRAEL-LÎNA 
(10–29) 

Matna hi Saul-lâ 
(Gol 1 Sam 31.1-13) 

1Bur tu suma Filistê-na a dur ayîna ki Israel-lâ. Israel-lâ a ring avoroziya; suma a 
fe dakina a puk kä, a bo yam ahina d’a Gilbowa-d’a. 

2Suma Filistê-na a tes Saul ki groma ped’et, a tchi Saul groma, nala, Jonatan azi ki 
Abinadap ki Malkisuwa. 

3Zozok ayîna mi tok yam Saul, suma yeûd’a a sisiwim yeûd’a, mi nga mi zlak abozi 
djidjik. 

4Ata yi máma Saul mi de mi sama mi zim ahle mam suma sïnina ala: Ang pat 
mbigeu mang nga fiyaka, ang tchogonu; ar suma bei ngat bayâ ndazina a mba 
tchan tchi ba a lazan ndi. Wani sama zim ahle mam suma sïnina mi min ndi, 
kayam nga mi le mandarâ ngola. Ata yi máma Saul mi pat mbigeu mam mba 
fiyaka, mi ge tam avunad’u. 

5Kid’a sama zim ahle mam suma sïnina mi wum mi mit da d’a, mi ge tam avun 
mbigeu mam mba fiyaka, mi mit ki sed’em mi. 

6Ni hina ba, Saul ki grom suma hindina a bo. Sum mama pet a bo ni kur bur ma 
tuna. 

7Ata yima Israel-lâ pet suma a nga kaka kur horina pet a wed’ala azigar suma 
Israel-lâ a ring wa, Saul azi ki groma a tchazi wa mi d’a, a ar aziyazi a ringâ; suma 
Filistê-na a mba a kak kua. 

8Tcha ndjivinda suma Filistê-na a mba á yo ahlena hi suma a tchazina, a fe mad’a 
Saul ki grom suma hindina kä yam ahina d’a Gilbowa-d’a. 



717 

 

 
Bible azumeina 

© 1999, Alliance Biblique du Tchad 

 

 

 

9Azi fok ahle suma ata Saul-lâ, a ngad’am yam a hlad’u, a yo ahle mam suma sïna 
mi. Bugola, azi i de zla ndata woi kur ambas mazid’a pet mi filei mazina, mi sum 
mazina mi. 

10A tchuk ahle suma sïna hi Saul-lâ kur gonga halo mazinid’a, a b’alam yam akulo 
kur gong nga kud’ora halo mazi ma a yum ala Dagon-na na mi. 

11Ata yima suma Jabes suma Galät-na a hum ahlena pet suma suma Filistê-na a 
lazi ki Saul-lâ, 

12andjof suma gangrangâ pet a tchol a i yoï mad’a Saul azi ki groma, a mbazi 
Jabes. A tozizi asogozi ad’u agu ma ngol ma Jabes-sâ, a d’el tazi bei te tena gak 
burâ kid’iziya. 

13Saul mi mit ni yam tcho mam mba mi lat avok Ma didinid’a, kayam mi ngom nga 
zlad’a hi Ma didinid’a d’i. Mi mit ni yam djop pa mi i djopa avun suma azuleinid’a 
mi. 

14Mi djop nga Ma didina d’i. Ni kayam ndata ba, Ma didina mi tchum mbeyo, mi 
hamul mamba woi mi David Jesse goroma. 

1 Sunda Hamuleinid’a 11 

A tin David iram vam amula yam Israel-lâ 
(Gol 2 Sam 5.1-3) 

1Israel-lâ pet a tok gen David avo Hebron, a dum ala: Gola! Ami ni simiyêngû, ami 
ni hliwing mi. 

2Avok ka Saul nga mi tamula kami tua d’a, ni ang ba, i ki Israel-lâ á durâ, ang 
hulong ki sed’ezi avo mi. Ma didina Alo mangâ mi dang ala: Ni ang ba, mba pol 
man suma Israel-lâ, ang mba kak amula kazi mi. 

3Ni hina ba, nglo suma Israel-lâ pet a mba gen amulâ David avo Hebron. David mi 
djin vunam ki sed’ezi avok Ma didina avo Hebron, a vom mbulâ kam á tinim 
amula yam Israel-lâ d’igi Ma didina mi de zlad’a avun Samuel na. 

David mi hle Jerusalem 
(Gol 2 Sam 5.6-10) 

4David ki Israel-lâ pet, a i ngui Jerusalem mba a yat ala Jebus-sa, kayam suma 
Jebus suma a nga kaka yam andaga ndatina a nga kaka kat tua. 

5Suma Jebus-sâ a de mi David ala: Ang mba kal ka hî d’i! Wani David mi hlazì ma 
ad’eng ma Siyon-na, mi arî Azì ma ngolâ hi David-na. 

6David mi dala: Sama i dur suma Jebus-sâ avok kikidjina, ni mam ba, mba mi 
mbut sama ngolâ á kak ngola hi azigarîd’a. Jowap Seruya gorotna mi i atazi durâ 
avok kikidji, mi kak ngola hi azigarîd’a. 

7David mi kak kur azì ma ad’eng máma. Ni kayam ndata ba, a yum ala Azì ma 
ngolâ hi David-na. 

8Bugola, mi min azì ma dingâ gevemu, tinï ad’ud’a Milo dei gak mi nguyum mbei 
pet. Jowap mi min azina ad’um mba ara. 

9David simiyêm nga mi yi avogovogo, kayam Ma didin ma ad’engêm kal petna, mi 
nga ki sed’emu. 

Grang suma dur ayîna hi David-na 
(Gol 2 Sam 23.8-39) 

10Wana ni grang suma avok suma dur ayîna hi David suma a ndjunum zlapa ki 
Israel-lâ pet á hum ad’enga á tamula d’igi Ma didina mi he vuna yam sum mama 
na na. 

11Wana nablau grang suma durâ hi David-na: Isebäl ma Hakmoni-na goroma. Ni 
ma yam grang suma hindinina . Ni ma mi hlasap mamba, mi tchi suma kikis hindi 
suma a mba atam á dur ayîna kur bur ma tunina. 

12Ma kama ni Elazar Dodo ma Ahohi-na goroma. Ni ma aduk grang suma 
hindinina. 

13Mi nga zlapa ki David avo Pas-Damim. Kur yi máma suma Filistê-na a tok tazi á 
duruziya. Azigar suma Israel-lâ a ring avoroziya. Kur yi máma asine ma awu orsâ 
mi nga kua. 

14Elazar máma ki sum mama a tchol kur asinena, a ngomomu, a dur suma Filistê-
na. Ma didina mi hazi ad’enga á kus ayîna yam suma Filistê-na. 

15Bur tu, suma hindi suma aduk grang suma dok hindina a i gen David yam 
ahinad’a go ki zul ahina d’a Adulam-mba. Filistê-na a ve nga anguvora kur hor ra 
Refa-d’a. 

16David mi nga kaka ata yima ad’eng máma. Wani kangâ hi Filistê-nina mi nga 
avo Betelehem. 

17David zla mbina lumu, mi dala: Ni nge ba, mi i mi gulunï mbiyo ma kur golong 
nga sä avun azì ma Betelehem-ma á tched’a ge? 

18Ata yi máma suma hindi ndazina a b’at kangâ hi Filistê-nina kad’enga, a gulï 
mbiyo ma kur golong nga sä avun azì ma Betelehem-mid’a, a mbam mi David. 
Wani David mi tchum nga d’i, mi hum he d’a hawad’a mi Ma didina, mi vom kä 
woi andaga. 

19David mi dala: Ma didina, ar an lahle ndazina d’i! Wana ni buzuna hi suma a he 
tazi woi á matnina d’uo zu? Mi tchum nga d’i. Wana ni vama grang suma hindi 
ndazina a luma. 

20Abisai Jowap wiyema ni ma ngolâ hi grang suma dok hindinina. Ni ma tchi 
suma kasap mamba yam tu kikisa hindina. Simiyêm mi yi aduk grang suma 
hindina. 

21Subur mamba kal suma dok hindina; ni hina ba, a tinim ngol mazid’a, wani mi 
ndak nga ki suma hindi suma avok ndazina d’i. 

https://es.bibles.org/mpg-AB/1Chr/12#1Chr.11.11!f.1

22Benaya Jehojada ma Kapsel-lâ goroma ni sama zlam nde yina ki sun mam mba 
ndandal la mi lata heîna. Mi tchi suma Ariyel suma Mowap-ma mbà. Bur ma dingâ 
mi tchazlona kur golonga kur bur ma alona mi se nesâ kuana. 

23Bur ma ding ma hina kua, mi tchi ma Ezipte ma fiyagam go ki metred’a mbà ki 
nusina. Ma Ezipte máma mi nga kasapa abomu, wani Benaya mi i atam ki 
totogod’a, mi prut asap pa abomba, mi tchum kasap mamba tata go. 

24Wana ni vama Benaya Jehojada goroma mi luma. Ni hina ba, simiyêm mi yi 
aduk grang suma dok hindina. 

25Subur mamba kal ndrom suma dok hindina, wani mi ndak nga ki grang suma 
hindi suma avok ndazina d’i. David mi tinim ma ngolâ yam azigar suma avo 
hatama. 

26Suma ding suma aduk grang suma dok hindina ba wana: Asayel Jowap wiyema; 
Elanan Dodo ma Betelehem-ma mi; 

27Samot ma Haror-râ; Heles ma Palon-na; 

28Ira Ikes ma Tekowa-na goroma; Abiyezer ma Anatot-na; 

29Sibekai ma Husa-na; Ilai ma Ahowa-na; 

30Maharai ma Netofa-na; Helet Bäna ma Netofa-na goroma; 

31Itai Ribai ma Gibeya d’a Benjamin-nda goroma; Benaya ma Piraton-na; 

32Hurai ma Nahale-Gäs-sâ; Abiyel ma Araba-na; 

33Azimavet ma Bahurim-ma; Eliyaba ma Sälbon-na; 

34Bene-Hasem ma Gizon-na; Jonatan Sage ma Harar-râ goroma; 

35Ahiyam Sakar ma Harar-râ goroma; Elifal Ur goroma; 

36Hefer ma Mekera-na; Ahiya ma Palon-na; 

37Hesro ma Karmel-lâ; Närai Esbai goroma; 

38Joel Natan wiyema; Mibar Hagri goroma; 

39Selek ma Amon-na; Narai ma Berot ma nga mi zi ahle suma sïna hi Jowap ma 
Seruya gorotnina; 

40Ira ma Jeter-râ; Garep ma Jeter-râ mi; 

41Uri ma Het-na; Zabat Alai goroma; 

42Adina Siza ma Ruben-na ni ma avok suma hi Ruben-nina, ni ma nga zlapa ki 
azigar suma dok hindinina; 

43Hanan Mäka goroma; Josafat ma Meten-na; 

44Uziya Astarot goroma; Sama ki Jehiyel Hotam ma Arower-râ goroma; 

https://es.bibles.org/mpg-AB/1Chr/12#1Chr.11.22!f.1

45Jediyael Simri goroma; wiyema Joha ma Tis-sâ; 

46Eliyel ma Mahava-na; Jeribai ki Josaviya Elnäm groma; Jitma ma Mowap-ma; 

47Eliyel, Obed ki Jäsiyel ma Soba-na mi. 

1 Sunda Hamuleinid’a 12 

Suma a i ad’u David Siklak avok kikidjina 

1Wana ni suma a i gen David avo Siklak ata yima mi ring mi ngei abo Saul Kis 
goromina. Azi ni suma aduk grang suma a min tazi á ndjunum ata yima durîna. 

2Azi ni suma a we yeûd’a yeta ki mbiud’a á durâ kabozi ma ndjufâ d’oze kabozi 
ma gulana mi na. Azi nandjafâ hi Benjamin mala nandjafâ hi Saul-lâ tamba na mi. 

3Simiyêzi ba wana: Ahiyezer ma avorozina ki wiyema Jowas Sema ma Gibeya-na 
groma; Jeziyel ki Pelet Azimavet groma; Beraka; Jehu ma Anatot-na; 

4Jismaya ma Gabawon-na, ni ma aduk grang suma dok hindina, ni ma avorozina 
mi; Jeremi; Jahaziyel; Johanan; Jozabat ma Geder-râ; 

5Eluzai; Jerimot; Beyaliya; Semariya; Sefatiya ma Harof-fâ; 

6Elkana, Jisiya, Azarel, Jowezer ki Jasobeyam suma ad’u andjafâ hi Kore-nina; 

7Jowela ki Zebadiya Jeroham ma Gedor-râ groma. 

8Suma aduk andjafâ hi Gad suma a wal ki Saul á i ad’u David kur yima ad’eng ma 
abagei hur fulîna, azi ni grang suma a we durîna, ni suma a dur ki mbareid’a 
kasapina. A hle tazi ni d’igi azlona na, a ring afefeta ni d’igi duguyo suma yam 
ahuniyônina na mi. 

9Simiyêzi ba wana: Ezer ni ma avo’â, ma mbàna ni Obadiya, ma hindina ni Eliyap, 

10ma fid’ina ni Mismana, ma vahlâ ni Jeremi, 

11ma karagayana ni Atai, ma kid’iziyana ni Eliyel, 

12ma klavandina ni Johanan, ma zlengîna ni Elzabat, 

13ma dogona ni Jeremi, ma yam tuna ni Makbanai. 

14Wana nandjaf suma hi Gad suma avok azigarîna. Ma gor ma adigazina mi ndak 
á nde suma kisâ durâ, ma ngol ma adigazina mi ndak á nde suma dubuna durâ mi. 

15Wana ni suma a djak alum ma Jurdê-na kur til ma avo’â ata yima aluma nga mi 
kus seina, ni suma a dik suma a nga kaka kur hora abo ma yorogona kabo ma 
fladegenina. 

16Suma ding suma ad’u andjafâ hi Benjamin-na ki suma ad’u andjafâ hi Juda-na, a 
i ad’u David kur yi mam ma ad’eng máma. 

17David mi nde woi mi ngavaziya, mi dazi ala: Le agi mbagi geven ni ki halasa á 
ndjununu ni, hurun mba mi tchuk tu ki sed’egiya. Wani le agi mbagi ná mbud’un 
iran á han abo man suma djangûna ni, Alona habuyoi ngolona mi we, mi mba mi 
ngobogiya, kayam an le nga tcho d’i. 

18Muzu’â hAlonina mi surop yam Amasai ma mbut ma ngolâ hi suma dok hindi 
ndazinina, mi de ki delem akulo ala: David, ami ni sum mangâ! Ami imi nad’ung 
ang Jesse goroma! Ar va mi lang ngi! Suma a ndjunungâ, va mi lazi d’uo mi! 
Kayam Alona mi ndjunung wa da’! David mi vazi atamu, mi tinizi nglod’a yam 
sum mama. 

19Suma hi Manase-na a i ad’u David kid’a mi i ki suma Filistê-na á dur Saul-la. 
Hina pet pî, mi i nga ná ndjun suma Filistê-na d’i. Ata yima a tok tazina, amulei 
mazina a digim avo, a dala: David mba mi top ad’um ki salama, mi yoi mi imziya! 

20Ata yima mi hulongî avo Sikla’â, wana ni suma hi Manase suma a i ad’uma: 
Atna, Jozabat, Jediyael, Mikayel, Jozabat, Elihu ki Siltai. Azi pet ni suma avok 
ablaud’a dudubud’a hi Manase-d’ina. 

21A ndjun David á dur azigar suma Amalek suma a hurum ahlenina, kayam azi pet 
ni grang suma durâ. Azi ni suma avok azigarîna mi. 

22Burâ ki burâ a nga mba gen David á ndjunumu, gak azigar mama a mbut 
ablaud’a d’igi azigarâ hAlonina na. 

Suma a mba ki David Hebron-na 

23Wana nablau suma dur ayî suma a ndumuzi suma a i ad’u David avo Hebron á 
tinim amula balum Saul d’igi Ma didina mi he vuna na na. 

24Azigar suma ad’u andjafâ hi Juda suma a dur ki mbareid’a kasapina a ni 6800. 

25Suma ad’u andjafâ hi Simeon-na a ni 7100. 

26Suma ad’u andjafâ hi Levi-na a ni 4600, 

27zlapa ki Jehojada ma avok andjafâ hi Aron-na, mi nga zlapa ki suma 3700. 

28Sadok azigar ma azong ma gangrangâ zlapa ki suma avok sum mamina dok 
mbà yam mbà. 

29Suma ad’u andjafâ hi Benjamin sumala nandjafâ hi Saul tamba na a ni 3000. 
Ablawazi d’a ara a nga le sunda ki suma hi Saul-lâ gak ini. 

30Suma ad’u andjafâ hi Efraim-ma a ni 20.800 azi pet, ni suma simiyêzi nga mi yi 
aduk sum mazinina. 

31Suma ad’u abo andjafâ hi Manase suma abo ma fladegenina a ni 18.000, ni suma 
a manazi á tin David amulina. 

32Suma ad’u andjafâ hi Isakar-râ a ni 200, ni suma wahle suma Israel-lâ a ndak á 
lazina, ni nglo suma avok b’oziyozinina, ni suma b’oziyozina a nga ge yazi kä 
ad’uzina mi. 

33Suma ad’u andjafâ hi Zabulon-na a ni 50.000, ni suma a min tazi á i durâ kahle 
suma sï suma lara ge petna, ni suma a min tazi á i durâ ki hur ma tunina mi. 

34Nglo suma avok andjafâ hi Neftali-na a ni 1000, zlapa ki azigar suma a we durâ 
ki mbareid’a kasapina a ni 37.000. 

35Suma ad’u andjafâ hi Dan-na a ni 28.600, ni suma a min tazi á durîna. 

36Suma ad’u andjafâ hi Aser-râ a ni 40.000, ni suma a min tazi á durîna mi. 

37Suma ad’u andjafâ hi Ruben-na, suma ad’u andjafâ hi Gad-na kabo andjafâ hi 
Manase suma sä abo alum ma Jurdê-na woi hî abo ma yorogonina, a ni 120.000, ni 
suma a nga dur kahle suma sï suma lara ge petna. 

38Azi pet ni suma min tazi á dur ayînina, a mba Hebron ki hur ma tuna á tin David 
amula yam Israel-lâ pet. Israel suma hiuna a ndjak vunazi ki sed’ezi tu tala David 
mi tamula kaziya d’a. 

39Azi le burâ sä kua hindi gen David, a te, a tche, kayam b’oziyozina a lazi tena. 

40Ndrozi sumazi suma hi Isakar-râ ki suma hi Zabulon-na ki suma hi Neftali-na, a 
mba kahle suma tena ki korona ki djambala ki koro ma akulumei akulumeina 
kamuzleina mi. A mba kafuta, ades tulum ma sod’a, ades guguzlu d’a sod’a, 
mbulâ, amuzleina kaho’â ablaud’a, kayam Israel-lâ a nga ki furîd’a ngola heî. 

1 Sunda Hamuleinid’a 13 

David mi min á mba ki zandu’â Jerusalem 
(Gol 2 Sam 6.1-11) 

1David mi ndjak vunam ki suma avok azigar suma dudubuna ki suma avok azigar 
suma kikisâ zlapa ki suma nglo suma avok sumina pet mi. 

2David mi de mi tok ka Israel-la pet ala: Le agi minigiya, le zla ndata ti tcholï nata 
Ma didina Alo meina mi ni, ei tchugi sunda yam andaga d’a pet ta b’oziyoi Israel-
lâ a nga kaka kuad’a, ata suma ngat buzuna, ata suma hi Levi suma kur aziyazi ki 
yima huyogomina, kayam a mba zlap tu ki sed’eya. 

3Ei hulongeî zandu’â hAlo meinina gevei go, kayam kur atchogoid’a hi Saul-la ei 
tini nga irei kam mbi. 

4Suma toka ki zla tazi pet a nga huruzi á le hina, kayam zla ndata ti le suma tazi 
djivid’a pet. 

5David mi tok Israel-lâ pet, tinï ad’ud’a avun toliyon nda Ezipte-d’a dei gak mba 
avun agrek ma Hamat-na á hleï zandu’â hAlonina Kiriyat-Jarim á hulongôm avo. 

6David azi ki Israel-lâ pet a i Bäla, nala, Kiriyat-Jarim-mba hi suma Juda-nid’a á 
hleï zandu’â hAlona ma a nga yi simiyê Ma didina avoroma. Ni zanduk ma Ma 
didina mi nga kaka kam aduk tcherebênina. 

7Azi hleï zandu’â hAlonina avo hi Abinadap, a tinim kur pus ma awilina 
hamuzleinina. Uza azi ki Ahiyo a nga tit avok pusâ mi. 

8David ki Israel-lâ pet a nga lü avok Alona kad’engêzi pet, a nga hle sawala 
kandjaf ahle suma bud’a teteng, nala, ading ma nglona ki ma gureina, daliyâd’a, 
tchuguyod’a, ndendeta kadifa mi. 

9Wani kid’a azi mbaza kur ambid’a’â hi Kidon-nid’a, Uza mi mat abom mi ve 
zandu’â, kayam amuzleina a nga lengêm á ged’a kä. 

10Ma didina hurum zal ngola yam Uza, mi tumum ata yi máma kayam mi mat 
abom mi ve zandu’â. Uza mi mit ata yi máma avok Alona. 

11David hurum zal yam tchi d’a Ma didina mi tchi Uza-d’a. A nga yi yi máma gak 
ini ala Peres-Uza. 

12Kur bur máma David mi le mandara Alona, mi dala: Ni nana ba, an mba ni kal 
zandu’â hAlonina avo hatan nge? 

13David mi i nga ki zandu’â hAlonina avo hatam kur aziyam ma ngolâ d’i, mi 
hlumza vunam mbei avo hi Obet-Edom ma Gat-na. 

14Zandu’â hAlonina mi le tilâ hindi avo hi Obet-Edom ma Gat-na. Ma didina mi b’e 
vunam yam Obet-Edom ki sum mama kahle mama pet mi. 

1 Sunda Hamuleinid’a 14 

David mi nga avo Jerusalem 
(Gol 3.5-9; 2 Sam 5.11-16) 

1Hiram amul ma Tir-râ, mi sunï suma gen David kagu sedrena, suma tchet 
ahinad’a ki suma tchet aguna á min gong nga amula mi David. 

2David mi wala Ma didina nga mi siram á tamula yam Israel-lâ, amul mamba nga 
d’i i avogovok yam mam suma Israel-lâ mi. 

3David mi vik arop suma dingâ kua avo Jerusalem, mi vut gro andjofâ ki gro 
aropma kua mi. 

4Wana ni grom suma mi vud’uzi avo Jerusalem-ma: Samuwa, Sobap, Natan, 
Salomon, 

5Jibar, Elisuwa, Elfelet, 

6Noga, Nefek, Jafiya, 

7Elisama, Beliyada ki Elifelet. 

David mi kus yam Filistê-na 
(Gol 2 Sam 5.17-25) 

8Kid’a suma Filistê-na a hum ala a vo wa mbulâ yam David á tinim amula yam 
Israel-lâ ped’u d’a, azigar mazina pet a i á vumu. David mi huma, mi nde woi á 
ngavazi á durâ. 

9Suma Filistê-na a mba a ndjar kä woi kur hor ra Refa-d’a. 

10David mi djop Alona ala: An i dur ayîna ki suma Filistê-na zu? Ang mba handji 
abon ndju? Ma didina mi de mi David ala: Ang iya! An mba ni hangzi abongû. 

11David ki sum mama a mba Bäl-Perasim, mi dur suma Filistê-na, mi kus kaziya. 
Bugola, mi dala: Alona mi mal lovota avoron aduk man suma djangûna d’igi 
mbina mi hulut damana na. Ni kayam ndata ba, a yi yi máma ala Bäl-Perasim . 

12Filistê-na a ar filei mazina woi ata yi máma; David mi he vuna mi sum mama ala 
a ngalam mbeyo. 

13Suma Filistê-na a hulong a ndjar kä woi kua kur hor ra Refa-d’a. 

14David mi djop Alona kua. Alona mi hulong dum ala: Ang i ad’uzi d’i! Ang i 
mbud’ï blogoziya, ang tezezi ngagad’a yam agu murâ. 

15Le ang hum asem ma tita mi tchï akulo hum agu murâ ni, ang b’at tang atogo. Ni 
an Alona ba, nga ni tit avorong á dur azigarâ hi Filistê-nina. 

16David mi le d’igi Alona mi hum vuna na, mi dur azigarâ hi Filistê-nina, tinï 
ad’ud’a Gabawon dei gak mba Gezer. 

17Ata yi máma David simiyêm mi nde yina kur ambasa pet. Ma didina mi 
mbud’um ma suma yam andagad’ina pet a nga lum mandarama mi. 

1 Sunda Hamuleinid’a 15 

David mi min tam á hleï zandu’â 

1David mi min gongîyona kur aziyam ma ngolâ, mi min yina yam zandu’â 
hAlonina, mi ve zlub’ud’a kam mi. 

2Ata yi máma David mi dala: Ni suma hi Levi-na hol ba, a nga ki lovota á hle 
zandu’â hAlonina, kayam Ma didina mi manazi á hlumu, á lum sunum burâ ki 
burâ mi. 

3David mi tok Israel-lâ pet avo Jerusalem á hleï zandu’â hi Ma didinina ata yima 
mi minimzi kama. 

4David mi tok suma hi Aron-na ki suma hi Levi-na. 

5Aduk suma hi Kehat-na, ma avorozina ni Uriyel ki b’oziyoma. Azi pet ni 120. 

6Aduk suma hi Merari-na, ma avorozina ni Asaya ki b’oziyoma. Azi ni 220. 

7Aduk suma hi Gerson-na, ma avorozina ni Joel ki b’oziyoma. Azi ni 130. 

8Aduk suma hi Elisafan-na, ma avorozina ni Semaya ki b’oziyoma. Azi ni 200. 

9Aduk suma hi Hebron-na, ma avorozina ni Eliyel ki b’oziyoma. Azi ni 80. 

10Aduk suma hi Uziyel-lâ, ma avorozina ni Aminadap ki b’oziyoma. Azi ni 112. 

11David mi yi suma ngat buzuna, Sadok ki Abiyatar ki suma hi Levi-na, Uriyel, 
Asaya, Joel, Semaya, Eliyel ki Aminadap. 

https://es.bibles.org/mpg-AB/1Chr/14#1Chr.14.11!f.1

12Mi dazi ala: Agi suma avok suma hi Levi-nina, agi ki b’oziyogina, agi mbud’ugi 
tagi yed’et, agi i hlagï zandu’â hi Ma didina Alona hi Israel-lîna ata yima an 
minimzi kama. 

13Kayam fata avok agi nga kua d’i, Ma didina Alo meina mi tchi matna adigamiya, 
kayam ami lami nga ata lovod’ot ti. 

14Suma ngat buzuna ki suma hi Levi-na a mbut tazi yed’et á hleï zandu’â hi Ma 
didina Alona hi Israel-lîna. 

15Suma hi Levi-na a hleï zandu’â hAlonina kelezi ki karangâli mama d’igi Ma 
didina mi he vuna mi Moise na. 

16David mi de mi suma avok suma hi Levi-nina ala: A ndjar b’oziyozi suma hle 
sawala kandjaf ahle suma bud’a teteng, nala, ading ma nglona kading ma gureina 
ki tchigiyeud’a, ar a hle sawala ki delezi akulo á tak furî mazid’a woyo. 

17Suma hi Levi-na a ndjaraziya, a tin Heman Joel goroma; aduk b’oziyoma, a tin 
Asaf Berekiya goroma; aduk b’oziyom suma hi Merari-na, a tin Etan Kusaya 
goroma mi. 

18B’oziyozi suma a ngom vun agre’â hi gong nga kud’ora hAlonid’a suma a ndjar 
kazi á mbàd’ina ni Zakari, Ben, Jäziyel, Semiramot, Jehiyel, Uni, Eliyap, Benaya, 
Mäseya, Matitiya, Elifele, Mikneya, Obet-Edom ki Jeyel. 

19Suma hle sawala Heman, Asaf ki Etan a nga ki tchigiyeu d’a kawei ma hleuna 
abozi á bud’a. 

20Zakari, Aziyel, Semiramot, Jehiyel, Uni, Eliyap, Mäseya ki Benaya a nga kading 
ma a minim delem á hle ki sawalina. 

21Matitiya, Elifele, Mikneya, Obet-Edom, Jeyel ki Azaziya a nga kading ma ziyom 
klavandina á tak lovot ta hle sawala. 

22Kenaniya ni ma avok suma hi Levi-nina, ni ma tak lovota á hle sawalina, kayam 
mam mi ma tak lovot ta hle sawalina, kayam mam mi ma d’al ma we lovot ta hle 
sawala heîna. 

23-24Berekiya ki Elkana zlapa ki Obet-Edom ki Jehila ni suma ngom zandu’â 
hAlonina. Sebaniya, Josafat, Nataniyel, Amasai, Zakari, Benaya ki Eliyezer suma 
ngat buzuna, a nga bu aduveina avok zandu’â hAlonina mi. 

A mba zandu’â Jerusalem 
(Gol 2 Sam 6.12-19) 

25David azi ki nglo suma Israel-lâ ki suma avok azigar suma dudubuna, a i á hleï 
zandu’â hi Ma didinina avo hi Obet-Edom dei ki furîd’a gandjau. 

26Ni ki ndjunda hAlonid’a ba, suma hi Levi-na a hleï zandu’â hi Ma didinina. A 
ngat amuzleina buzuna kid’iziya ki gamlâna kid’iziya mi. 

27David mi tchuk baru d’a ngol la luluîd’a atamu, zlapa ki suma hi Levi suma hle 
zandu’â ki suma hle sawala ki Kenaniya ma avok suma hle sawalina mi. David mi 
nga ki baru d’a efo d’a luluîd’a atam mi. 

28Israel-lâ pet a hleï zandu’â hi Ma didinina ki siwela gandjau, a nga bu aduvei 
suma nglona ki suma gureina ki tchigiyeud’a, a nga bu ading ma nglona ki ma 
gureina mi. 

29Ata yima a kal zandu’â hi Ma didinina avo kur azì ma ngolâ hi David-nina, Mikal 
Saul goromba ti gol ir fenetred’a, ti wamulâ David nga mi gal akulo ki ndjongâ. 
Ata yi máma ti golom is kurut krovo. 

1 Sunda Hamuleinid’a 16 

1Ata yima a tin zandu’â hAlonina kur zlub’u d’a David mi minimzi kamba tina, a 
hahle suma ngat buzu suma ngala ki suma ngat buzu suma zlap darigïd’a mAlona. 

2Kid’a David abom mi dap ahle suma ngat buzu suma ngala ki suma ngat buzu 
suma zlap darigïd’a dapa, mi b’e vunam yam suma ki simiyê Ma didina. 

3Mi b’rau tena mablaud’a hi Israel-lîd’a pet, andjofâ karopma, nge nge pî mi hum 
avungô ma gureina ki hliu ma sora kades guguzlu d’a sod’a mi. 

Suma hi Levi-na a nga hle sawala á gile Ma didina 
(Gol Saw Gil 105.1-15; 96.1-13; 106.1,47-48) 

4David mi tin suma hi Levi suma hiuna á le suna zandu’â hi Ma didinina, á tchen 
Ma didina Alona hi Israel-lîna, á gilemu, á suburum mi. 

5Asaf ni ma avo’â, Zakari ni ma kam á mbàd’ina. Bugola ni Jeyel, Semiramot, 
Jehiyel, Matitiya, Eliyap, Benaya, Obet-Edom ki Jeyel. A nga kandjaf ahle suma 
bud’a aboziya, ading ma nglona ki ma gureina. Asaf nga mi bu tchigiyeud’a 
ad’enga mi. 

6Benaya ki Jahaziyel suma ngat buzuna a nga bu adifa avok zandu’â hAlonina 
teteu. 

7Ni kur bur máma ba, David mi tin ad’ud’a á tin Asaf ki b’oziyoma á gile Ma 
didina. 

8Agi gilegi Ma didina, agi dagi woi yam ngol mamba, agi tagam sun mamba woi 
aduk andjaf suma dingâ mi. 

9Agi hlagizi sawala, agi gilem ki sawala, agi dagi woi yam sun mam mba ndandala 
mi. 

10Ar agi suburugi tagi yam simiyê Ma bei tchod’a ba na. Agi suma nga halagi Ma 
didinina, agi lagi furîd’a kurugi krovo. 

11Agi halagi Ma didin ma ad’engêm kal petna, agi halagi á wum iram teteu mi. 

12-13Agi andjafâ hi Israel azong mamina, agi andjafâ hi Jakob ma mam manama, 
agi djib’eregi yam sun mam mba ndandal la mam lata, yam ahle suma yoyouna ki 
sariya d’a nga mi kata mi. 

14Mam mi Ma didina Alo meina, sariya mam mba kad’a ti nga yam andagad’a pet 
mi. 

15Agi djib’eregi yam vun mam ma djinda teteu, yam vun mam ma he ma mam 
hum yam atchogoi d’a dubud’ina. 

16Mi nga mi djib’er yam vun ma djin ma mam djinim ki Abraham-ma, ki gun nda 
mam gun tam mi Isak-ka mi. 

17Ni gat mam mba mi tinit mi Jakob-pa, mi tinit mandjafâ hi Israel-lîna tala ti ka’î 
hina gak didinu d’a. 

18Mi dala: An mba ni hang ambas sa Kanan-nda d’igi djo mang ma ted’a na. 

19Kur atchogoi ndata, azi ni hina kendjine, azi suma mbeid’a a ni hina kap mbà 
ganang. 

20Azi nga i aduk andjaf ma hî, aduk andjaf ma hî, kur leu d’a hî, kur leu d’a hî mi. 

21Wani Alona mi ar nga lovota mi sa á lazi ndaka d’i, nga mi ngop amuleina kazi 
mi. 

22Mi dazi ala: Agi dogi man suma an manazina d’i. agi lagi man suma djok vuna 
vama tcho d’uo mi. 

23Agi suma yam andagad’ina pet, agi gilegi Ma didina! Agi dagi woi yam sut 
mamba burâ ki burâ mi. 

24Agi dagi woi yam subur mamba avok andjaf suma pet, agi tagagi sun mam mba 
ndandala woi avok suma pet mi. 

25Kayam Ma didina ni ma ngol ma ndak á suburina; ni ma a ringîm mandaram kal 
alona petna mi. 

26Alona handjaf sumina pet ni va d’i, wani Ma didina ni ma lakulod’ina. 

27Subura ki ngola ni mamba, ad’enga ki furîd’a a nga kur yi mam ma kud’ora. 

28Agi andjaf suma, agi suburugi Ma didina, agi dagi woi yam subur mamba 
kad’eng mamba mi. 

29Agi suburugi simiyê Ma didina, agi mbeyegï ki he d’a hawa magid’a avoromu. 
Agi grivigi kä avok Ma didina kahle magi suma djifâ atagiya. 

30Agi suma yam andagad’ina pet, agi zlagagi avoromu. Andagad’a ti nga kaka 
ngingring nga d’i giget ti. 

31Ar akulod’a ti le furîd’a, ar andagad’a ti ayâ! Agi dagi mandjaf suma pet ala: Ma 
didina nga mi tamula! 

32Ar alum ma ngolâ mi oî d’igi azlona na kahle suma a nga kuruma pet mi. Ar hur 
fulâ mi le furîd’a kahle suma kuruma pet, 

33ar agud’a pet ti le furîd’a avok Ma didina, kayam nga mi djï á ka sariyad’a yam 
andagad’a. 

34Agi gilegi Ma didina, kayam mam mi ma djivina, kayam o mamba ni d’a didinda! 

35Ar agi dagi ala: Alo ma sud’umina, ang sud’umiya! Ang togomiya, ang yomi woi 
aduk andjaf suma dingâ, kayam ami gileng simiyêng ma bei tchod’ina, ami 
kagami ki furîd’a á suburung mi. 

36Ar ei lei mersi mi Ma didina, Alona hi Israel-lâ ma nga adjeu dei gak didina. Ar 
suma pet a dala: Amin! Agi gilegi Ma didina! 

37David mi tin Asaf azi ki b’oziyoma avun zanduk ma vun ma djinda hi Ma 
didinina mi nga kuana á lum sunum teteu d’igi a ngat á led’a burâ ki burâ na. 

38Mi tin Obet-Edom azi ki b’oziyoma dok karagaya yam klavandi á ngom vun 
gong nga zandu’â hi Ma didinina mi nga kuad’a, zlapa ki Obet-Edom Jedutun 
goroma ki Hosa mi. 

39David mi tin Sadok ma ngat buzuna ki b’oziyom suma ngat buzuna avun yina hi 
Ma didina ma a tinim iram vam ma Gabawon-na, 

40á hahle suma ngat buzu suma ngala mi Ma didina burâ ki burâ, yorogo ki 
fladege, yam yima ngal ahle suma ngat buzu suma ngala á ndak vun ahle suma a 
b’irizi kur gata suma Ma didina mi he vuna kazi mi Israel-lîna. 

41Suma a nga zlapa ki sed’ezina ni Heman, Jedutun ki suma ding suma suma a 
manazi á gile Ma didina yam o mam mba bei dabid’a ba d’ina. 

42Heman azi ki Jedutun a nga bu adif fa nglod’a ki tchigiyeud’a kahle suma a buzi 
á hle ki sawala á he ngola mAlonina. Jedutun groma a ni suma ngom vun yima a 
tinim iram vam mi Ma didinina. 

43Ablau d’a pet ta nge nge pî, mi i avo hatamu. David mi hulong avo hatam á b’e 
vunam yam sum mama mi. 

1 Sunda Hamuleinid’a 17 

Alona mi hle vunam yam David kandjavamu 
(Gol 2 Sam 7.1-17) 

1Kid’a David mi kak kur aziyam da d’a, mi de mi Natan ma djok vun Alona ala: 
Gola! An nga ni kaka kur azì ma a minim kagu sedrenina, wani zanduk ma vun ma 
djinda hi Ma didinina mi nga kuana, mi nga ni tinda kur zlub’ud’a. 

2Natan mi hulong de mi David ala: Ang lahle suma ang nga hurung kazina pet, 
kayam Alona mi nga ki sed’engû. 

3Wani kur andjege ndata, Alona mi de mi Natan ala: 

4Ang i de mazong mana David ala: An Ma didina ni dala: Ni ang ba, mba minin 
gong nga an mba ni kak kuad’a d’i. 

5Kid’a an buzugï Israel-lâ woi avo Ezipte dei gak ini d’a, an nga bei kak kur gonga. 
Wani an ni ka’î kur zlub’ud’a zlub’ud’a, an nga ni djok kaka kur yina teteng mi. 

6Ata yima lara ma an nga ni tit ki Israel-lîna, an he vuna mi suma a kak avorozina 
á pol sum mana. Wani an de nga mi sa adigazi yan tu ala: Ni kayam me ba, ang 
minin gonga kagu sedrena d’uo ge d’i? 

7Ki tchetchemba, ang i de mazong mana David ala: An Ma didin ma ad’engên kal 
petna, ni dala: Ni an ba ni vangî ata yima pol tumiyôna á tining amula yam man 
suma Israel-lâ. 

8An nga ki sed’eng ata yima lara ma ang i kuana, an tchi mang suma djangûna woi 
avorong pet, an mbud’ung simiyêng ngola d’igi simiyê suma nglo suma a nga yam 
andagad’a ka hina na. 

9An b’rau yina mi man suma Israel-lâ, an hazi yima kaka, kayam azi giget ti. An ar 
nga suma tchona a hulong a djobozi nga vunazi d’igi a djobozi vunazi adjeu deid’a 
na d’uo d’a. 

10Kur atchogoi d’a an tin suma nglo suma avok man suma Israel-lîd’a, an hulong 
mang suma djangûna yazi kä ad’ungû. Ki tchetchemba, an Ma didina nga ni 
dangû: An mba ni mbud’ung andjavang andjaf ma amula . 

11Fata burung ndak ang mba mit i azulei ad’u abuyonga, an mba ni tchol gorong 
ma kurungâ blogongû, an mba ni hum ad’enga á tamula. 

12Ni mam ba, mba mi minin gonga, an mba ni hum ad’enga á tamula gak didin mi. 

13An tanda mba ni arî abumu, mam tamba mba mi arî gorona mi. An mba ni ar bei 
lum djivid’a d’igi an ar ma tamula avorongâ na d’i. 

14Wani an mba ni tinim á tamula yam sum mana gak didin, leu mamba mba d’i 
giget ti. 

15Natan mi mba mi väd’u zla d’a Alona mi ndumzi woid’a mi David pet. 

Tchenda hi David-ta 
(Gol 2 Sam 7.18-29) 

16Ata yi máma amulâ David mi i avok Ma didina, mi dum ala: Ma didina Alo mana, 
an ki sum mana ni me ko ba, ang i gak dan yam ahle ndazina ge? 

17Alo mana, ni zla d’a akid’eid’a irang á de zlad’a yam andjafâ hi an azong mangâ 
yam vama sä avo’â d’igi an ni sama kal suma dingîna na zu? Ma didina Alo mana, 

18an dok ni dangî zla me d’ei ge? Ang wan an azong mangâ. 

19Ma didina, ni kayamba ang hurung van an azong mangâ heîd’a ba, ang le sun 
nda ngol la atchapa á tagat tei mi an kur min manga wana. 

https://es.bibles.org/mpg-AB/1Chr/18#1Chr.17.10!f.1

20Ma didina, ma hle tam d’igi ang na na nga d’i. Alo ma ding ma d’igi ang na na 
nga d’uo d’igi ami humumi ini ki humami na. 

21Andjaf ma ding ma yam andagad’a ma d’igi Israel-lâ na na nga d’i. Ni mam ba, 
ang i pad’am mbei abo Ezipte suma a nga djobom vunama, ang mbud’um andjaf 
mangâ á suburung simiyêngû, ang lahle suma atchapma kahle suma mandarâ 
kam kur ambas manga á dik andjaf suma dingâ woi avorom mi. 

22Ang mbud’um andjaf mangâ, kayam mi ka’î mangâ gak didin. Ma didina, ang arî 
Alo mama. 

23Ki tchetchemba, Ma didina Alo mana, ang ndak vun zla d’a ang dat mi an azong 
mangâ kandjavanda gak didin, ang le d’igi ang de na mi. 

24Ar ang ndak vun zla ndata, kayam suma a suburung simiyêng teteu, a dala: Ma 
didin ma ad’engêm kal petna Alona hi Israel-lîna, mam mi Alona hi Israel-lîna. Ar 
andjavan an azong mangâ David mi ka’î sirad’a avorong hina didin. 

25Ni kayam ndata ba, ni ang tang Alo mana ba, ang nde zla ndata woi mi an azong 
mangâ ala: An mba ni mbud’ung andjavang andjaf ma amula, ni hina ba, an azong 
mangâ ni fad’enga á tcheneng wana. 

26Ki tchetchemba, Ma didina, angî Alona, zla manga ni zla d’a gagazid’a mi; ang 
tak djivi manga woi mi an azong mangâ! 

27Ki tchetchemba, ar ang b’e vunang yam andjavan an azong mangâ, kayam mi 
kak avorong teteu, kayam sama ang Ma didina b’e vuna kama, mi arî ma b’e vuna 
kama hina gak didin! 

1 Sunda Hamuleinid’a 18 

David mi kus yam andjaf suma dingâ 
(Gol 2 Sam 8.1-14) 

1Bugol ahle ndazina, wana nahle suma a lena: David mi dur ayîna ki suma Filistê-
na, mi kus kaziya, mi hulongôzi yazi kä ad’umu, mi hlazì ma Gat-na kazì ma 
nguyuma aboziya. 

2David mi dur ayîna ki suma Mowap-ma, mi kus kaziya, mi hulongôzi yazi kä 
ad’umu, a hum tara. 

3Kid’a Hadadezer amul ma Soba ma abo ma Hamat-na mi hulong á hle leu mam 
mba avun alum ma Efrat-nid’a, David mi dur ayîna ki sed’emu, mi kus kamu. 

4Mi yo pus ma dur ayîna 1000, suma djang akulumeina 7000, suma asemba 
20.000, mi ka gigling akulumei suma a arâ woi pet, mi ar akulumeina ndak yam 
pusâ kis. 

5Kid’a suma Siri suma Damas-sâ a mba á ndjun Hadadezer amul ma Soba-nid’a, 
David mi tchi sum mazina 22.000. 

6David mi min yima kaka hi azigar mama avo Siri d’a Damas-sa. Suma Siri-na a 
hulong yazi kä ad’umu, a hum tara. Ata yima lara ma David nga mi i kuana, Ma 
didina nga mi hum ad’enga á kus ayîna yam suma pet. 

7David mi yoï mboriyo suma lora hi suma a ngom Hadadezer-râ, mi mbazi 
Jerusalem. 

8David mi yoï kawei ma hleuna ngola avo Tibat ki Kun, azì ma nglona hi 
Hadadezer-râ. Salomon mi min yima mbus ma ngolâ kagu ma murgulina kahle 
suma le sunda kur gong nga kud’ora hAlonid’a ki kawei ma hleu máma. 

9Tohu amul ma Hamat-na, mi hum ala: David mi kus wa azigarâ hi Hadadezer 
amul ma Soba-na pet! 

10Mi sun goroma Hadoram gen amulâ David á gum depa, á suburum mi, kayam 
dur ma mam dur ki Hadadezer mi kus kama, kayam Tohu mi dur ayîna ki 
Hadadezer mi. Tohu mi sunum ahle suma a lazi ki lora, ki kawei ma hapma ki 
kawei ma hleunina mi. 

11David mi tinizi irazi vazi mi Ma didina zlapa ki kawei ma hapma ki lora suma 
mam yozï abo andjaf suma pet suma mam kus kazina, nala, suma Edom-ma, suma 
Mowap-ma, suma Amon-na, suma Filistê-na ki suma Amale’â mi. 

12Abisai Seruya gorotna, mi tchi suma Edom-ma kur hor ra ndjuvuna 18.000. 

13Mi min yima kaka hi azigar mamina kur Edom pet; suma Edom-ma pet a ge yazi 
kä ad’umu. Ata yima lara ma David nga mi i kuana, Ma didina nga mi hum ad’enga 
á kus ayîna yam suma pet. 

Suma sunda hi David-na ndum mazid’a 
(Gol 2 Sam 8.15-18) 

14David mi te yam Israel-lâ pet, mi nga mi ka sariyad’a yam sum mama pet ki 
d’ingêra mi. 

15Jowap Seruya gorotna ni ma ngolâ hi azigarîna. Josafat Ahilut goroma ni ma b’ir 
zla d’a led’a kä na. 

16Sadok Ahitup goroma azi ki Abimelek Abiyatar goroma ni suma a ngat buzuna 
mAlonina. Savesa ni ma b’ir mbaktumba. 

17Benaya Jehojada goroma ni ma ngolâ hi suma Keret-na ki suma Pelet-na. David 
groma a nga kad’enga yam ahlena teteng mi. 

1 Sunda Hamuleinid’a 19 

Hanun mi mbut suma sunda hi David-na zulona 
(Gol 2 Sam 10.1-5) 

1Bugol ahle ndazina, Nahas amulâ hi suma Amon-na mi mid’a, goroma mi vrak 
tamula blangâmu. 

2David mi dala: An mba ni le djivid’a ki Hanun Nahas goroma d’igi abum mi lan 
djivid’a na mi. David mi sun azungeî mama á b’lengêm hurum yam matna 
habuma. Kid’a azungeîna hi David-na a mbaza yam ambas sa Amon-nda go ki 
Hanun á b’lengêm hurumba, 

3suma nglo suma Amon-na a de mi Hanun ala: Ang djib’er ala ná subur abung ba, 
David mi sunungî suma á b’lengêng hurung wan d’ang zu? Ná we fet azì ma ngolâ, 
á b’lagam mbei ba, azungeî mama a mba geveng wan nduo zu? 

4Ata yi máma Hanun mi yo azungeîna hi David-na, mi welezi dudumazi woi abo 
tutu, mi ngad’azi baru mazina woi ad’uzi djudjum mi. Bugola, mi yagazi akulo. 

5A mba de mi David yam vama mi le kazungeî mamina. David mi sun suma á 
d’uguloziya, kayam sum ndazina a mang ngei heî. Mi dazi ala: Agi kagagi sä Jeriko 
gak dudumagi mi se tua ba, agi mbagï avo. 

David mi dur ayîna ki Amon-na ki Siri-na 
(Gol 2 Sam 10.6-19) 

6Kid’a Hanun ki suma Amon-na a we d’ala azi mbut tchod’a avok David’u d’a, a 
sun kawei ma hapma tonna dok hindi á ndeï pus ma dur ayîna teteng ki suma 
djang akulumeina abo suma Siri suma avo Mesopotami-na, abo suma Siri suma 
avo Mäka-na ki suma avo Soba-na mi. 

7Azi ndeï pus ma dur ayîna 32.000 kamul ma Mäka-na ki sum mama. A mba a ve 
kangâ avun azì ma Medeba-na. Suma Amon-na a buzuk kei kur aziyazi teteng, a 
tok tazi á i dur ayîna. 

8David mi huma, mi sun Jowap ki azigar suma gangrangâ pet atazi á durâ. 

9Suma Amon-na a buzuk kei a ndjar avun azina. Amulei suma a mbana a ndjar sä 
woi abagei kel vazi mi. 

10Jowap mi we d’ala ayîna mba mi dur ini navogom ki blogom mi d’a, mi man 
Israel suma a we durîna, mi ndjarazi ir suma Siri-na. 

11Suma a arâ mi hazi abo wiyema Abisai, mi ndjarazi ir suma Amon-na mi. 

12Mi dum ala: Le suma Siri-na ad’enga kal kanu ni, ang mbeï ndjununu; le suma 
Amon-na ad’enga kal kangû ni, an iza ni ndjunung mi. 

13Ang ve tang ad’enga, ei soi tei ad’enga yam sum meina, yam azì mei ma nglona 
hAlo meinina. Ar Ma didina mi le vama hurum vuma! 

14Jowap ki azigar mama a i avok á dur suma Siri-na; suma Siri-na a wet ringâ 
avoromu. 

15Kid’a suma Amon-na a we suma Siri-na a wet ringâ hina d’a, azi tazi a wet ringâ 
avok Abisai Jowap wiyema mi, a tchuk avo hataziya. Jowap mi hulong avo 
Jerusalem. 



733 

 

 
Bible azumeina 

© 1999, Alliance Biblique du Tchad 

 

 

 

16Kid’a suma Siri-na a we d’ala Israel-lâ a kus kaziya d’a, a ge sunda á togi suma 
Siri suma sä abo aluma woi hina, Sofa ma ngolâ hi azigarâ hi Hadadezer-râ ni ma 
nga avorozina. 

17Suma a mba de zla ndata mi David. David mi tok Israel-lâ pet, a djak alum ma 
Jurdê-na, a mba go ki sed’eziya, a ndjar á duruziya. David mi nde dur suma Siri 
suma a nga durum ayînina. Wani suma Siri-na a ring avoromu. 

18David mi tchi azigar mazi suma a nga ki pus ma dur ayînina 7000, mi tchi suma 
asemba 40.000, mi tchi Sofa ma ngolâ hi azigarîna mi. 

19Kid’a amulei suma ad’u Hadadezer-râ a we d’ala Israel-lâ a kus kaziya d’a, a ve 
banad’a ki David, a ge yazi kä ad’umu. Suma Siri-na a min á ndjun suma Amon-na 
kua d’uo d’a. 

1 Sunda Hamuleinid’a 20 

Jowap mi hle Raba 
(Gol 2 Sam 11.1; 12.26-31) 

1Tcha damad’a, natchogoi d’a amuleina a i durâ abageid’a, Jowap mi i ki azigarâ 
ablaud’a á b’lak ambasa hi suma Amon-nid’a, mba mi ngui azì ma Raba-na. Wani 
David mi ar kaka avo Jerusalem. Jowap mi dur azì ma Raba-na, mi b’lagam 
mbeyo. 

2David mi hleï avaval la yam amul ma hur azì mámid’a. Aneget kal kilona dok 
hindi, a d’udjot ni kahina d’a guzut kal teglesa mi. A kulubut yam David. David mi 
hurumï ahle suma kur azinina ngola. 

3David mi yo suma kur azinina, mi tinizi ata sun nda ngat aguna ki sïna, á wak 
ahinad’a ki djiga ma kaweina, á ka aguna kandjet ma kaweina mi. Mi le suma kur 
azì ma Amon-na pet ni na mi. Bugola, mi hulong Jerusalem ki azigar mama pet. 

David mi dur ki Filistê-na 
(Gol 2 Sam 21.18-22) 

4Bugol ahle ndazina, ayîna mi tchol tchol la dinga aduk Israel-lâ ki Filistê-na avo 
Gezer. Ata yi máma Sibekai ma Husa-na mi tchi Sipai ma ad’u andjafâ hi Rafa-na. 
Suma Filistê-na a ge yazi kä. 

5Ayîna mi tchol tchol la dinga ki Filistê-na. Elanan Jayir goroma mi tchi Lami ma 
Gat-na Goliyat wiyema. Asap mamba aguwat ni d’igi gor zuzuna na. 

6Ayî ma dingâ mi tchol kua avo Gat. Sama fiya’â mi nga kua, tchitchit ta abomba ki 
d’a asemba ni karagaya karagaya. Tchitchid’am pet ni dok mbà yam fid’i; ni ma 
ad’u andjafâ hi Rafa-nina mi. 

7Mi ngul Israel-lâ. Jonatan Samma ma David wiyemina goroma mi tchumu. 

8Sum ndazina ni suma ad’u andjafâ hi Rafa ma Gat-nina. David azi ki azigar mama 
a tchaziya. 

1 Sunda Hamuleinid’a 21 

David mi ndum Israel-lâ 
(Gol 2 Sam 24.1-9) 

1Bur tu Seitan mi tchol djangûna ki Israel-lâ, mi zut David á ndumuziya. 

2David mi de mi Jowap ki suma nglo suma avok sumina ala: Agi igiya, agi i 
ndumugï Israel-lâ, agi tinigi ad’ud’a Berseba dei gak mba avo Dan. Agi mbeï danu, 
kayam an ni we azi ni ga ge. 

3Jowap mi hulong de mamulâ ala: Ar Ma didina Alo mangâ, mi zul sum mama kam 
kua kikisa kis! Salana, amul mana, azi pet nazungeî mangâ d’uo zu? Salana, ni 
kayam me ba, ang hal ndumuzi mbeî ge? Ni kayam me ba, ang mbut Israel-lâ 
suma tchona ge? 

4Wani vun ma hed’a hamulîna mi kal yam Jowap, mi i tid’ï yam ambas sa Israel-la 
pet. Bugola, mi hulongî avo Jerusalem. 

5Jowap mi mba, mi he ndumba hi sumid’a mi David. Israel suma a we durîna a ni 
1.100.000, suma Juda-na a ni 470.000 mi. 

6Mi ndum nga suma hi Levi-na ki suma hi Benjamin-na d’i, kayam vun ma hed’a 
hamulîna mi nga ata yam mbi. 

Alona mi ngop David yam tcho mamba 
(Gol 2 Sam 24.10-17) 

7Ahle ndazina a le nga Alona tam djivi d’i; mi ngop Israel-lâ. 

8David mi de mAlona ala: Zla d’a an lat wanda, an le ni tcho d’a ngola. Ki 
tchetchemba, ang vat hurung ngei kanu, kayam an le ni sun nda lilid’a. 

9Ma didina mi de zlad’a mi Gat ma djogom vunam mbei mi David-na ala: 

10Ang i de mi David ala: Ma didina mi dala: An tining ahle suma an ngobong ki na 
hindi; ang man tu an mba ni gad’ang kiya. 

11Gat mi mba gen David mi dum ala: Ma didina mi dala: 

12Ang min ni me ge? Ang min ala baktarad’a ti nde yam ambas manga bizad’a 
hindi, d’oze ang min ala mang suma djangûna a kus kang ki mbigeu d’a fiyaka gak 
tilâ hindi, d’oze ang min ala an Ma didina ni sunï malaika mana ki mbigeu d’a 
fiyaka abom ki tugud’ei d’a tchod’a á tchi suma woi yam ambas sa Israel la lara ge 
pet gak burâ hindi zu? Ki tchetchemba, ang danu; an hulong humba mi ma 
sununïna. 

13David mi hulong de mi Gat ala: An nga kur tcha tatad’a ngola! An min ndabo Ma 
didina, kayam we hohou mamba, ti ngola heî. Ar an ndabo suma d’i. 

14Ma didina mi sun tugud’ei d’a tcho d’a tchi matna aduk Israel-lâ. Ti tchi suma 
70.000. 

15Alona mi sunï malaika mama á b’lak azì ma Jerusalem-ma. Ata yima mam nga 
mi b’lagama, Ma didina mi we hina, wani mi nde hat hurum yam b’lak ndata, mi 
de mi malaika ma tchi mat máma ala: Ndak da’! Ki tchetchemba, ang gabong kä! 
Malaikana hi Ma didinina mi nga tchola go ki yima to awuna hi Ornan ma Jebus-
sâ. 

16David mi hle iram akulo, mi we malaikana hi Ma didinina, mi nga tchola aduk 
andagad’a kakulod’a, mbigeu d’a fiyaka nga pata woi abomu, mi mbut iram yam 
azì ma Jerusalem-ma. Ata yi máma David ki suma nglo suma a tchuk baru d’a 
dodora atazina, a grif kä ki irazi andaga. 

17David mi de mAlona ala: Ni an ba ni dala a ndum suma d’uo zu? Ni an ba ni so 
vuna! Wani sum ndazina a le ni me ge? Ma didina Alo mana, ar ang ngobon ni an 
ki sum mana. Ar ang ngop sum mangâ ki tugud’ei d’a tcho d’a tchi mat ndata d’i. 

David mi gus yina yam yima ngal ahle suma ngat buzuna 
(Gol 2 Sam 24.18-25) 

18Malaikana hi Ma didinina mi de mi Gat ala: Ang i he vuna mi David ala mi i ata 
yima to awuna hi Ornan-na, mi min yima ngal ahle suma ngat buzuna mi Ma 
didina. 

19David mi i d’igi Ma didina mi hum vuna avun Gat na. 

20Ornan nga mi to gemena, mi mbut iram mi we malaikana. Grom suma fid’i suma 
a nga ki sed’ema, a ring a ngei taziya. 

21Kid’a David mi mba go ki Ornan-nda, Ornan mi mbut iram mi we David, mi nde 
woi ata yima to gemena, mi grif kä ki iram andaga avok David. 

22David mi de mi Ornan ala: Ang han yi mang ma to gemena, kayam an ni min 
yima ngal ahle suma ngat buzuna mi Ma didina kua. Ang handji ni ki gus sa irata 
kayambala tugud’eid’a ti ar suma bei tchid’a d’a. 

23Ornan mi de mi David ala: Ang vumu! Salana amul mana, ang le vama hurung 
minima. Gola! An hang amuzleina wana ni yam he d’a hawa d’a ngala, agu pusâ ki 
dju’â a nagu ma ngala, awuna ni yam he d’a hawa d’a afuta mi. Wan pet, an hangzi 
ni mi angû. 

24Wani amulâ David mi de mi Ornan ala: Nga na d’i! An guzumî guza abongû! An 
nga ni he va mangâ mi Ma didina d’i, an nga ni he vama an guzum nga d’uo na he 
d’a hawa d’a ngala mi Ma didina Alo mana d’uo mi. 

25David mi he bege lora kikis karagaya mi Ornan yam yi máma. 

26David mi min yima ngal ahle suma ngat buzuna mi Ma didina kamu, mi hahle 
suma ngat buzu suma ngala kahle suma ngat buzu suma zlap darigïd’a, mi tchen 
Ma didina mi. Ma didina mi hulongôm humba ni kakud’a. Akud’a ti tcholï akulo 
yam yima ngal ahle suma ngat buzu suma ngala. 

27Ata yi máma Ma didina mi de mi malaikana ala: Ang hulong mbigeu manga kur 
aziyad’u. 

28Ata yi máma David mi wala Ma didina mi hulongôm humba kur ambid’a’â hi 
Ornan ma Jebus-sîna, mi he he d’a hawa d’a ngat buzuna ata yi máma. 

29Wani zlub’u d’a Moise mi vat mi Ma didina sä abagei hur fulîd’a ki yima ngal 
ahle suma ngat buzu ma a tinim iram vama a sä ni Gabawon. 

30David mi ndak á i á tchen Alona kua d’i, kayam nga mi le mandarâ abo mbigeu 
d’a fiyaka hi malaikana hi Ma didininid’a. 

1 Sunda Hamuleinid’a 22 

1David mi dala: Yima kä wana mba mi arî gong nga kud’ora hi Ma didina Alonid’a, 
mi mba arî yima ngal ahle suma ngat buzu suma ngala hi Israel-lîna mi. 

David mi min ahlena á min gong nga kud’orid’a 

2David mi he vuna ala a togï angoyogei suma a nga kaka yam ambas sa Israel-lina, 
mi he sunda mi suma tchet ahinad’a ala a tchet ahinad’a á min gong nga kud’ora 
hAlonid’a mi. 

3David mi min kaweina ablaud’a á min pondena yam vun gongîyona zlapa ki 
kawei ma vunam gundina, mi tok kawei ma hleuna ablaud’a mi ndak á ndumba 
d’i, 

4zlapa kagu sedrena ablaud’a mi ndak á ndumba d’uo mi, kayam suma Sidon-na 
ki suma Tir-râ a mbam kagu sedrena ablaud’a. 

5David mi dala: Gorona Salomon mi ni gogorâ tua, mi ne nga d’uo tua mi, wani 
gong nga a mba minit mi Ma didinid’a, simiyêt mba mi nde yina ki subura yam 
andagad’a pet. Ni kayam ndata ba, an min minim ahlena kad’u. Ni hina ba, David 
mi min ahlena ngola avok mat mama. 

David mi he sun nda min gong nga kud’orid’a mi Salomon 

6David mi yi goroma Salomon, mi hum vuna á min gong nga kud’ora mi Ma didina 
Alona hi Israel-lîna, 

7mi dum ala: Gorona, an tan djib’er ala an min gonga ki simiyê Ma didina Alo 
mana. 

8Wani Ma didina mi dan ala: Ang tchi suma ngola heî, ang dur ayîna ngola mi. Ni 
ang ba, mba min gonga ki simiyên ndi, kayam ang vo buzuna woi yam andagad’a 
avoron ngola heî. 

9Wani ang mba vut gorâ, mba mi ka’î sama halasâ. An mba ni hum tuk tad’a, an 
mba ni pad’am mbei abo mam suma djangû suma a nguyum pet, a mba yum ala 
Salomon. Kur atchogoi mamba, an mba ni he lovota mi Israel-lâ a mba kak ki 
halasa bei va mi lazi ba. 

10Ni mam ba, mba mi min gonga akulo ki simiyênu, mam mba mi arî gorona, an 
mba ni arî abum mi. An mba ni hum ad’enga á tamula aduk Israel-lâ gak didin. 

11Ki tchetchemba, gorona, ar Ma didina mi kak ki sed’engû, mi lang djivid’a. Ar 
ang min gonga mi Ma didina Alo mangâ d’igi mi hlan vunam kang na. 

12Ar Ma didina mi hang ned’a ki d’alâ á te yam Israel-lâ á ngom gata hi Ma didina 
Alo mangîd’a. 

13Le ang ngom gat mamba ki vun ma he ma mi hum mi Israel-lâ avun Moise-sâ ni, 
mam mba mi lang djivid’a. Ang so tangû, ang ve tang ad’enga, ang le mandar ri, ar 
vunadigang ngi pat tuo mi. 

14Wana nahle suma an minizi ata ad’eng manda á min gonga mi Ma didina, nala, 
lora tonna 3000 ki kawei ma hapma tonna 30.000 zlapa ki kawei ma hleuna ki 
kawei ma wurana ablaud’a a ndak nga á ndumba d’i. An min aguna kahinad’a mi. 
Ang mba tchuk kazi kua mi. 

15Ang nga ki suma sunda ablaud’a, suma tchet ahinad’a suma a we á le sunda 
kahinad’a kaguna heîna ki suma d’al suma le sun nda lara ge petna mi. 

16Lora, kawei ma hapma, kawei ma hleuna ki kawei ma wurana, a ndak á ndumba 
d’i. Ang tchola, ang le sunda ki sed’eziya! Ar Ma didina mi kak ki sed’eng mi! 

17Bugola, David mi he vuna mi nglo suma avok Israel-lâ pet ala a mbeï ndjun 
goroma Salomon. 

18Mi dazi ala: Ma didina Alo magina mi nga ki sed’egi d’uo zu? Ni mam ba, mi hagi 
tuk tad’a ata yina pet tuo zu? Kayam ni mam ba, mi han suma a nga kaka yam 
ambasa adjeuna abonu. A ge yazi kä avok Ma didina, avok sum mama mi. 

19Ki tchetchemba, agi hagi tagi ki hur ma tuna á hal Ma didina Alo magina, agi 
tchologi akulo, agi minigi gong nga kud’ora hi Ma didina Alonid’a, agi mbagi ki 
zanduk ma vun ma djinda hi Ma didinina mi nga kuana kahle suma a tinizi irazi 
vazi mAlonina kur gong nga a mba minit ki simiyê Ma didina ndata. 

1 Sunda Hamuleinid’a 23 

David mi tin suma hi Levi-na ad’u adesâ teng teng 

1David mi mbut mamara kikra, mi tin goroma Salomon amula yam Israel-lâ. 

2Mi tok nglo suma avok Israel-lîna, suma ngat buzuna ki suma hi Levi-na. 

3A ndum suma hi Levi-na, suma bizazi dok hindi dok hindi, d’oze suma bizazi kal 
dok hindi dok hindina. Ablawazi pet ni 38.000. 

4Mi tin suma gol suna gong nga kud’ora hi Ma didinid’ina 24.000, mi tin suma 
avok suma a le suna gongina ki suma ka sariyad’ina 6000, mi tin suma ngom vun 
agre’â 4000, 

5mi tin suma gile Ma didina kahle suma bud’a d’igi mam minizi á gilem hina na 
4000 mi. 

6David mi wal suma hi Levi-na kä ad’u adezezi teng teng, nala, suma hi Gerson-
na, suma hi Kehat-na ki suma hi Merari-na mi. 

7Andjafâ hi Gerson-na ba wana: Ladan azi ki Simei. 

8Ladan groma ba wana: Ma ngolâ ni Jehiyel, Zetam ki Joel. Azi pet ni hindi. 

9Simei groma ba wana: Selomit, Haziyel ki Haran. Azi pet ni hindi. Azi suma 
karagaya ndazina ni suma avok suma hi Ladan-nina. 

10Simei mi vut gro suma dingâ kua fid’i, nala, Jahat, Zina, Jeus azi ki Beriya. 

11Jahat ni ma ngolâ, Zina ni ma kama. Jeus azi ki Beriya a nga ki grona ablaud’a 
d’i. Ni kayam ndata ba, a ndumuzi d’igi andjafâ hi sama tunina ni na. 

12Kehat groma ba wana: Amram, Jisar, Hebron ki Uziyel. Azi pet ni fid’i. 

13Amram groma ba wana: Aron ki Moise. A tin Aron azi ki groma ki irazi fafat á 
kak suma a tinizi irazi vazina á ngal dubang ma his djivid’ina avok Ma didina, á le 
sun mamba, á b’e vuna yam suma ki simiyêm burâ ki burâ mi. 

14Wani Moise sana hAlonina a ndum groma zlapa ni ki suma hi Levi-na. 

15Moise groma ba wana: Gersom azi ki Eliyezer. 

16Gersom gorom ma avo’â ni Sebuwel. 

17Eliyezer goroma ni Rehabiya. Gorom ma ding nga d’i, wani Rehabiya mi vut 
grona ablaud’a. 

18Jisar gorom ma avo’â ni Selomit. 

19Hebron groma ba wana: Jeriya ni ma avo’â, Amariya ni ma mbàna, Jahaziyel ni 
ma hindina, Jekameyam ni ma fid’ina. 

20Uziyel groma ba wana: Mika ni ma avo’â, Jisiya ni ma mbàna. 

21Merari groma ba wana: Mali azi ki Musi. Mali groma ba wana: Elazar azi ki Kis. 

22Elazar mi mit bei vut gor mandjufâ, wani mi vut ni gro aropma; wiyema Kis 
groma a vigiziya. 

23Musi groma ba wana: Mali, Eder ki Jeremot. Azi pet ni hindi. 

24Wana nandjaf suma hi Levi suma avok sum mazina ad’u andjavazina, ni suma a 
ndumuzi ki simiyêzi gagang suma bizazi dok mbà dok mbàna, d’oze suma bizazi 
kal dok mbà dok mbàna á le suna gong nga kud’ora hi Ma didinid’a. 

25Kayam David mi dala: Ma didina Alona hi Israel-lîna, mi he wa tuk tad’a mi sum 
mama, mba mi kak Jerusalem burâ ki burâ mi. 

26Suma hi Levi-na a dok yo zlub’ud’a kahle mat suma sunda burâ ki burâ d’uo d’a. 



739 

 

 
Bible azumeina 

© 1999, Alliance Biblique du Tchad 

 

 

 

27Ni yam vun ma he ma dabid’a hi David-na ba, a b’ir simiyê suma hi Levi suma 
bizazi dok mbà dok mbàna, d’oze suma bizazi kal dok mbà dok mbàna kä kur 
mbaktumba. 

28Sun mazid’a ná ndjun b’oziyozi suma hi Aron-na á le suna gong nga kud’ora hi 
Ma didinid’a. Azi le sunda kur gulumun ma katna krovo, a le sunda kur 
gongîyona, a mbus ahle suma a tinizi irazi vazi mAlonina, a le sunda ngad’a yam 
gonga hAlonid’a, 

29a ndjar avungôna avok Alona, a min afut ta adiged’id’a á he he d’a hawad’a, nala, 
fangasu ma a lum bei angufina ki woî ma a reyêm kur halîna ki gato ma a yum ki 
mbulîna. A ngom ahle suma teteng suma a tak ngola hahlenid’a ki fiyaka 
hahlenid’a woina. 

30A nga tchola yorogo ki fladege burâ ki burâ á subur Ma didina, á gilemu, 

31á hahle suma ngat buzu suma ngala pet mi Ma didina kur bur ma sabatna, kur 
deîd’a hi tilîd’a, kur vun til ma lara ge ma a ngam ma azi nga ge yazi kä ad’um 
teteuna. 

32A nga ngom zlub’u d’a ngaf tad’a ki yima a tinim iram vam mAlonina. A nga tit 
yam vun ma hed’a hi b’oziyozi suma andjafâ hi Aron-nina á le suna gong nga 
kud’ora hi Ma didinid’a mi. 

1 Sunda Hamuleinid’a 24 

Adesâ hi suma ngat buzunina 

1A tin andjafâ hi Aron-na ad’u adesâ teng teng. Aron groma ni fid’i, Nadap, Abihu, 
Elazar ki Itamar. 

2Nadap azi ki Abihu a bo avok abuzi bei a vut grona. Ni kayam ndata ba, Elazar 
azi ki Itamar a le sun nda ngat buzuna ni azi hol. 

3David mi tin andjafâ hi Aron-na yam sun mazi d’a led’a teteng. Sadok ma ad’u 
andjafâ hi Elazar-râ ki Ahimelek ma ad’u andjafâ hi Itamar-râ ni suma a 
ndjunuma. 

4A fe suma nglo suma aduk andjafâ hi Elazar-râ a kal suma nglona aduk andjafâ 
hi Itamar-râ. A walazi nad’u adezezi teteng. Suma nglo suma avok andjafâ hi 
Elazar-râ a ni dogo yam karagaya, suma nglo suma avok suma hi Itamar-râ a 
naklavandi. 

5A walazi teteng ni ki togina, kayam suma nglo suma a tinizi ata yima a tinim 
iram vama ki suma nglo suma a le sunda mAlonina ni suma ad’u andjafâ hi 
Elazar-râ kandjafâ hi Itamar-rîna mi. 

6Ata yima a le togina kazina, a yo ad’u andjafâ hi Elazar-râ mbà, a hle aduk 
andjafâ hi Itamar-râ tu mi. Ma b’ir mbaktumba Semaya Natanel ma ad’u andjafâ 
hi Levi-na goroma, mi b’irizi simiyêzi kä avok amulâ, avok suma nglo suma avok 

sumina, avok Sadok ma ngat buzuna, avok Ahimelek Abiyatar goroma, avok suma 
nglo suma avok suma ngat buzunina kavok suma nglo suma avok suma hi Levi-
nina mi. 

7-18Suma a manazi ki toginina ba wana: 

1 Jehojarip 
2 Jedaya 
3 Harim 
4 Seyorim 
5 Malkiya 
6 Miyamin 
7 Hakos 
8 Abiya 
9 Josue 
10 Sekaniya 
11 Eliyasip 
12 Jakim 
13 Hupa 
14 Jesebap 
15 Bilga 
16 Imer 
17 Hezir 
18 Hapises 
19 Petahiya 
20 Ezekiyel 
21 Jakin 
22 Gamul 
23 Delaya 
24 Mäziya 

19Ni hina ba, a tinizi kur sun mazid’a á kal kur gong nga kud’ora hi Ma didinid’a 
d’igi gat ta Ma didina Alona hi Israel-lîna mi hat mabuzi ngolo Aron-nda na. 

Ablaud’a hi suma hi Levi-nid’a 

20Andjafâ hi Levi ma ding ma arâ ba wana: Aduk andjafâ hi Amram-ma ni 
Subayel, aduk andjafâ hi Subayel-lâ ni Jediya. 

21Aduk andjafâ hi Rehabiya-na ni Jisiya ni ma vut avok aduk b’oziyomina. 

22Aduk andjafâ hi Jisar-râ ni Selomot, aduk andjafâ hi Selomot-na ni Jahat. 

23Hebron groma ba wana: Jeriya ni ma ngolâ, Amariya ni ma mbàna, Jahaziyel ni 
ma hindina, Jekameyam ni ma fid’ina. 

24Uziyel goroma ni Mika. Aduk andjafâ hi Mika-na ni Samir. 

25Aduk andjafâ hi Jisiya ma Mika wiyemina ni Zakari. 



741 

 

 
Bible azumeina 

© 1999, Alliance Biblique du Tchad 

 

 

 

26Merari groma ba wana: Mali, Musi ki Jäziya. 

27Suma ad’u andjafâ hi Jäziya ma Merari goromina ni Soham, Zakur ki Ibri. 

28Mali goroma ni Elazar, ni ma vut nga gor mandjuf fuo na. 

29Kis goroma ni Jeramel. 

30Musi groma ba wana: Mali, Eder ki Jerimot. Azi nandjafâ hi Levi-na ad’u 
adezeziya, 

31a ni suma avok sum mazina d’igi b’oziyozina na na mi, a le togina kazi avok 
amulâ David, avok Sadok, avok Ahimelek, avok suma nglo suma avok suma ngat 
buzunina kavok suma nglo suma avok suma hi Levi-nina mi, ngad’a yam ades ma 
ngolâ kades ma gorâ mi. 

1 Sunda Hamuleinid’a 25 

Ades suma hle sawala 

1David ki suma nglo suma avok azigarîna a tin suma hi Asaf-fâ, suma hi Heman-
na ki suma hi Jedutun-na irazi vazi yam sun nda kud’or Alona á djok vun Alona 
woi kading ma nglona kading ma gureina ki tchigiyeud’a mi. Ablau suma a nga le 
sun ndatina ba wana: 

2Asaf groma ni Zakur, Josef, Netaniya ki Asarela. Nabuzi Asaf ba, nga mi tagazi 
lovota á djok vun Alona woi ki sawala d’igi amulâ mi he vuna na. 

3Jedutun groma ni Gedaliya, Seri, Isai, Hasabiya, Matitiya ki Simei. Azi pet ni 
karagaya. Nabuzi Jedutun ba, nga mi tagazi lovota á djok vun Alona woi ki sawala 
kading ma ngolâ á subur Ma didina, á gilem mi. 

4Heman groma ni Bukiya, Mataniya, Uziyel, Sebuwel, Jerimot, Hananiya, Hanani, 
Eliyata, Gidalti, Romamti-Ezer, Josbekasa, Maloti, Hotir ki Mahaziyot. 

5Azi pet ni Heman groma. Ni ma nga mi djok vun Alona woi mamulâ á tagam 
sib’ik mamba woina. Alona mi hum gro andjofâ dogo yam fid’i, gro aropma hindi 
mi. 

6Azi pet nad’u vun ma hed’a habuzina á hle sawala kur gong nga kud’ora hi Ma 
didinid’a ki tchigiyeud’a kading ma nglona kading ma gureina á le sunda kur 
gonga hAlonid’a. Asaf azi ki Jedutun ki Heman, azi ni suma ad’u vun ma hed’a 
hamulîna mi. 

7Azi ki b’oziyozina pet ni kikis mbà kam dok klavandi yam klavandi. Ni suma a we 
á hle sawala mi Ma didina heîna, ni suma a hat ndrozinina mi. 

8A le togina kazi á tinizi kur sun mazid’a, kemba ki suma nglona, suma hata ki 
suma a had’azina mi. 

9-31Suma a tinizi kur sunda ki toginina ba wana: 

1 Josef Asaf goroma 

2 Gedaliya 
3 Zakur 
4 Jiseri 
5 Netaniya 
6 Bukiya 
7 Jesarela 
8 Isai 
9 Mataniya 
10 Simei 
11 Azarel 
12 Hasabiya 
13 Subayel 
14 Matitiya 
15 Jeremot 
16 Hananiya 
17 Josbekasa 
18 Hanani 
19 Maloti 
20 Eliyata 
21 Hotir 
22 Gidalti 
23 Mahaziyot 
24 Romamti-Ezer. Nge nge pî ki sum mama ni dogo yam mbàmbà. 

1 Sunda Hamuleinid’a 26 

Ades suma a nga ngom vun agre’â hi gonga hAlonid’ina 

1Ades suma a nga ngom vun agre’â hi gong nga kud’ora hAlonid’ina ba wana: 
Suma ad’u andjafâ hi Kore-na ba wana: Meselemiya Asaf gorom ma Kore gorom 
ngolonina. 

2Meselemiya gorom ma ngolâ ni Zakari, ma mbàna ni Jediyael, ma hindina ni 
Zebadiya, ma fid’ina ni Jatniyel, 

3ma vahlâ ni Elam, ma karagayana ni Johanan, ma kid’iziyana ni Eliyohenai. 

4Obet-Edom groma ba wana: Semaya ni ma ngolâ, ma mbàna ni Jozabat, ma 
hindina ni Jowa, ma fid’ina ni Sakar, ma vahlâ ni Natanel, 

5ma karagayana ni Amiyel, ma kid’iziyana ni Isakar, ma klavandina ni Pewultai, 
kayam Alona mi b’e vunam adjeu yam abuzi Obet-Edom. 

6Goroma Semaya mi vut gro suma a nga te leud’a aduk sum mazinina, kayam ni 
suma gangrangâ. 

7Semaya groma ba wana: Otni, Refayel, Obed, Elzabat ki b’oziyom suma 
gangrangâ, Elihu azi ki Semaya. 

8Azi pet ni Obet-Edom groma ki grozina ki b’oziyozina, ni suma gangrang suma a 
nga kad’enga á le sundina, azi pet ni dok karagaya yam mbà. 

9Meselemiya groma ki b’oziyoma a ni suma gangrangâ, azi ni dogo yam klavandi. 

10Suma ad’u andjafâ hi Merari-na ba wana: Hosa. Gorom ma ngolâ ni Simri. Mi 
nga ni ma vut avo’â d’i, wani abum tinim avok b’oziyoma. 

11Ma mbàna ni Hilkiya, ma hindina ni Tebaliya, ma fid’ina ni Zakari. Hosa groma 
ki b’oziyoma pet a ni dogo yam hindi. 

12Suma nglo suma avok suma a nga ngom vun agre’â ndazina, a nga le sun 
mazid’a kur gong nga kud’ora hi Ma didinid’a tu zlapa ki b’oziyozina. 

13A b’rawazi sun nda ngom vun agre’â ni ki togina, ad’u andjavaziya, ad’u 
andjavaziya, kemba ki suma nglona abo tazi tu. 

14Togina mi nde yam Selemiya á ngom vun agrek ma abo ma yorogonina, mi nde 
yam goroma Zakari ma ne ma de d’alâ á ngom vun agrek ma abo ma norîna, 

15mi nde yam Obet-Edom á ngom vun agrek ma abo ma sutnina, mi nde yam 
groma á ngom gong nga ngom ahlena, 

16mi nde yam Supim azi ki Hosa á ngom vun agrek ma abo ma fladegenina ki vun 
agrek ma Saleket-na kur lovot ta i djak akulod’a. Ades ma ndjola ma hina abo hî, 
ma hina abo hî ngagad’a yam tazi d’ad’ar. 

17Abo ma yorogona, a tin suma hi Levi ndazina karagaya ndjola; abo ma norâ a 
tin suma fid’i fid’i burâ ki burâ; abo ma sutna, a tin suma fid’i fid’i burâ ki burâ; 
avun gong nga ngom ahlena, a tin suma fid’i, mbà abo hî, mbà abo hî; 

18abo ma fladege ma go ki gong nga gorina, a tin suma fid’i, mbà avun lovota, mbà 
avun agre’â mi. 

19Wana nades suma a nga ngom vun agre’â suma a yozi ad’u andjafâ hi Kore-na ki 
ma hi Merari-na. 

Sunda a hat mi suma hi Levi suma hiunid’a 

20Ma aduk andjafâ hi Levi-na, Ahiya ni ma a tinim á ngom ahle suma kur gong nga 
kud’ora hAlonid’ina kahle suma a tinizi irazi vazi mAlonina. 

21Andjafâ hi Ladan ma ad’u adesâ hi Gerson-na, ma avogozina ni Jehiyeli 

22zlapa ki groma Zetam ki wiyema Joel. Azi ni suma a tinizi á ngom ahle suma kur 
gong nga kud’ora hi Ma didinid’ina. 

23Wani aduk andjafâ hi Amram-ma, aduk andjafâ hi Jisar-râ, aduk andjafâ hi 
Hebron-na kaduk andjafâ hi Uziyel-lâ 

24ni Sebuwel, ma ad’u andjafâ hi Gersom ma Moise goromina. Ni ma ngol ma avok 
suma ngom ahle suma kur gong nga kud’ora hAlonid’ina. 

25B’oziyom suma ad’u andjafâ hi Eliyezer-râ ba wana: Eliyezer mi vut Rehabiya, 
Rehabiya mi vut Isai, Isai mi vut Joram, Joram mi vut Zikri, Zikri mi vut Selomit. 

26Selomit ki b’oziyoma ni suma a tinizi á ngom ahlena pet suma amulâ David ki 
suma avok sum mazinina ki suma avok azigar suma dudubuna ki suma avok 
azigar suma kikisâ ki suma nglo suma avok azigar suma dingîna a tinizi irazi vazi 
mAlonina. 

27Nahle suma azi yozi aduk ahle suma a yozï avun ayîna a tinizi irazi vazi á min ki 
gong nga kud’ora hAlonid’ina. 

28Ahlena pet suma Samuel ma djok vuna ki Saul Kis goroma ki Apner Ner goroma 
ki Jowap Seruya gorotna a tinizi irazi vazi mAlonina pet a nabo Selomit ki 
b’oziyoma. 

29Kenaniya ma ad’u andjafâ hi Jisar-râ ki b’oziyoma ni suma a tinizi yam zla d’a 
abu d’a aduk Israel-lâ á te yamba, á ka sariyad’a mi na. 

30Hasabiya ma ad’u andjafâ hi Hebron-na ki b’oziyom suma gangrangâ, a ni dubu 
yam kikisa kid’iziya. Ni suma a nga te yam Israel suma sä kaka abo alum ma 
Jurdê-na woi hî abo ma fladegena yam sunda hi Ma didinid’a, yam sunda 
hamulîd’a mi na. 

31Jeriya ma ad’u andjafâ hi Hebron-na ni ma avok suma hi Hebron-na. Kur biza 
d’a dok fid’i d’a David mi tamulid’a, a hal andjafâ hi Hebron-na ad’u adezeziya. 
Kur atchogoi mazid’a a fe suma gangrangâ kur azì ma Jazer ma Galät-na. 

32Jeriya b’oziyom suma gangrangâ a ni 2700, ni suma avok sum mazinina. David 
mi tinizi á ngom ahlena hAlonina kahle mam suma amula yam andagad’a hi suma 
hi Ruben-nid’a, yam andagad’a hi suma hi Gad-nid’a kandagad’a habo andjafâ hi 
Manase-nid’a mi. 

1 Sunda Hamuleinid’a 27 

Azigar suma a le sunda kur leud’ina 

1Wana nablaud’a hi Israel suma avok sum mazinina, suma avok azigar suma 
dudubuna, suma avok azigar suma kikisâ ki azigar suma nglo suma a nga le 
sunda mamulâ kur ades ma lara ge kur mba mazid’a ki i mazid’a kur til ma lara 
kur bizad’ina. Ades ma lara pî, suma kuruma a ni 24.000. 

2-15Kur bizad’a, kur til ma lara pî ma ngol ma avok ades ma lara pî nga mi mba ki 
sum mama á le sunda. Ades ma lara mi pî nga ki suma 24.000. Ma mba kur til ma 
avo’â kades mamina ni Jasobeyam Zapdiyel gorom ma ad’u andjafâ hi Peres-sâ. 
Ma mba kur til ma mbàna kades mamina ni Dodai ma ad’u andjafâ hi Ahohi-na. 
Azigar mam ma ngolâ ni Miklot. Ma mba kur til ma hindina kades mamina ni 
Benaya Jehojada ma ngat buzuna goroma. Benaya ni grang ma aduk suma dok 
hindi ndazina, ni ma avorozina mi. Goroma Aminazap ni ma ngolâ tu kur ades 
mama mi. Ma mba kur til ma fid’ina kades mamina ni Asayel Jowap wiyema. Ma 

vrak blagama ni goroma Zebadiya. Ma mba kur til ma vahlâ kades mamina ni 
Samut ma ad’u andjafâ hi Jisra-na. Ma mba kur til ma karagayana kades mamina 
ni Ira Ikes ma Tekowa-na goroma. Ma mba kur til ma kid’iziyana kades mamina 
ni Heles ma Pelon ma ad’u andjafâ hi Efraim-ma. Ma mba kur til ma klavandina 
kades mamina ni Sibekai ma ad’u andjafâ hi Husa ma ad’u adesâ hi Zera-na. Ma 
mba kur til ma zlengîna kades mamina ni Abiyezer ma Anatot ma ad’u andjafâ hi 
Benjamin-na. Ma mba kur til ma dogona kades mamina ni Maharai ma Netofa ma 
ad’u adesâ hi Zera-na. Ma mba kur til ma dogo yam tuna kades mamina ni Benaya 
ma Piraton ma ad’u andjafâ hi Efraim-ma. Ma mba kur til ma dogo yam mbàna 
kades mamina ni Heldai ma Netofa ma ad’u adesâ hi Otniyel-lâ. 

Israel suma nglo suma avok andjavazina 

16Israel suma nglo suma avok andjavazina ba wana: Eliyezer Zikri goroma ni ma 
avok suma hi Ruben-na. Sefatiya Mäka goroma ni ma avok suma hi Simeon-na. 

17Ma avok andjafâ hi Levi-na ni Hasabiya Kemuwel goroma. Ma avok andjafâ hi 
Aron-na ni Sadok. 

18Ma avok andjafâ hi Juda-na ni Elihu David wiyema. Ma avok andjafâ hi Isakar-râ 
ni Omri Mikayel goroma. 

19Ma avok andjafâ hi Zabulon-na ni Jisemaya Obadiya goroma. Ma avok andjafâ hi 
Neftali-na ni Jerimot Asriyel goroma. 

20Ma avok andjafâ hi Efraim-ma ni Ose Azaziya goroma. Ma avok abo andjafâ hi 
Manase-na ni Joel Pedaya goroma. 

21Ma avok abo andjafâ hi Manase ma mi kak yam andagad’a Galät-tina ni Jido 
Zakari goroma. Ma avok andjafâ hi Benjamin-na ni Jäsiyel Apner goroma. 

22Ma avok andjafâ hi Dan-na ni Azarel Jeroham goroma. Suma avok andjafâ hi 
Israel-lîna. 

23David mi ndum nga suma bizazi ndak dok mbà d’oze suma bizazi kal dok 
mbàna d’i, kayam Ma didina mi dala mam mba mi zul Israel-lâ d’igi tchitchiu d’a 
akulod’a na. 

24Jowap Seruya gorotna mi tin ad’ud’a á ndum suma, wani mi dabazi nga pet ti, 
kayam Ma didina hurum zal ngola yam Israel-lâ yam ndum mba a ndumuzid’a. Ni 
kayam ndata ba, a b’irizi nga ablau mazi kä kur Mbaktum mba de zlad’a yam 
Sunda hAmulâ David-ta d’uo ni na. 

Suma nglo suma a le sunda kur leud’a hamulîd’ina 

25Azimavet Adiyel goroma ni ma ngol ma yam suma ngom ahlena hamulîna. 
Jonatan Oziyas goroma ni ma ngol ma yam suma a ngom ahle suma abagei kur 
ambasina, yam suma a ngom ahle suma kur azì ma nglonina, yam suma a ngom 
ahle suma kur azì ma gureina, yam suma a ngom ahle suma kur gong nga suma 
kak ndjola kuad’ina mi. 

26Asri Kelup goroma ni ma ngol ma yam suma a le sunda kur asinena kur 
ambasina. 

27Simei ma Rama-na ni ma ngol ma yam suma a le suna guguzlud’ina. Zapdi ma 
Sefam-ma ni ma ngol ma yam suma a ngom süm guguzlud’ina. 

28Bäl-Hanan ma Bet-Gedor-râ ni ma ngol ma yam suma a pagu olifâ ki diyagad’a 
kur ambas sa kä ata yima ligitimid’a. Jowas ni ma ngol ma yam suma a ngom 
mbulîna. 

29Sitrai ma Saron-na ni ma ngol ma yam suma a pol amuzlei suma a nga te hatna 
Saron-na. Safat Adelai goroma ni ma ngol ma yam suma a nga pol amuzleina woi 
abagei kur horina. 

30Obil ma ad’u andjafâ hi Ismael-lâ ni ma ngol ma yam suma a pol djambalina. 
Jediya ma Meronot-na ni ma ngol ma yam suma a nga pol koronina. 

31Jazis ma Hagar-râ ni ma ngol ma yam suma a pol aho’îna. Wana ni suma nglo 
suma a le sunda kahle suma djivina hamulâ David-na. 

Suma a de d’alâ mi David burâ ki burîna 

32Jonatan ma David abum wiyemina ni ma de d’alâ mamulîna, ni sama ned’a 
heîna, ni sama wad’ud’a mi. Jehiyel Hakmoni goroma ni ma hat amulâ gromina. 

33Ahitofel ni ma de d’alâ mamulîna. Husai ma Ara’â namulâ banama. 

34Ma vrak balum Ahitofel-lâ ni Jehojada Benaya goroma ki Abiyatar. Jowap ni ma 
avok azigarâ hamulîna. 

1 Sunda Hamuleinid’a 28 

David mi vrak Salomon amula blangâmu 

1David mi tok suma avok Israel-lîna pet avo Jerusalem, nala, suma avok 
nadjavazina, suma avok adesâ hi azigar suma a le sunda hamulîna, suma avok 
azigar suma dudubuna, suma avok azigar suma kikisâ, suma avok suma a gol ahle 
suma djivina hamulâ ki d’uwar mama ki ma hi gromina, suma ngom aropma, 
grangâ ki suma gangrangâ mi. 

2Amulâ David mi tchol akulo adigaziya, mi dazi ala: B’oziyona, sum mana, agi 
humunu! An djib’er adjeu ala an min gong nga a tin zanduk ma vun ma djinda hi 
Ma didinina mi nga kua d’a Alo meina mi tin asem kuad’a, an min wa ahlena pet 
mi. 

3Wani Alona mi dan ala: Ni ang ba, mba minin gonga ki simiyên ndi, kayam angî 
sama dur ayîna, ang tchi suma ngola heî mi. 

4Wani Ma didina Alona hi Israel-lîna mi manan aduk suma habuna pet á kak 
amula yam Israel-lâ gak didin. Mi man Juda á tak lovota mi Israel-lâ. Bugola, mi 
man suma habuna aduk suma hi Juda-na. Bugola, aduk suma habuna mi manan 
an á tamula yam Israel-lâ pet mi. 

5Aduk gron suma ablau suma mam handjina pet, mi man Salomon á kak yam 
zlam mba amula kur leud’a hi Ma didinid’a yam Israel-lâ. 

6Mi dan ala: Ni gorongâ Salomon ba, mba mi minin gonga ki gulumun ma katna. 
An manam kayam mi arî gorona, an tan arî abum mi. 

7Le mam nga mi tit yam vun ma he mana ki gat manda d’igi mam nga mi le ini na 
ni, an mba ni hum ad’enga á tamula gak didin. 

8Ki tchetchemba, avok Israel-lâ, avok ablaud’a hi Ma didinid’a, avok Alo mei ma 
tin humam yam zla magid’ina, agi tid’igi yam vun ma he mama pet, agi ngomogizi 
kurugi mi, kayam agi kagagi yam ambas sa djivi ndata, kayam agi arat djona mi 
grogi suma blogogina gak didin mi. 

9Ang gorona Salomon, ar ang wAlo ma an abung nga ni lum sundina, ar ang lum 
sunda ki hur ma tuna ki tang pet ki djivid’a. Kayam Ma didina ni ma hal hur suma 
petna, mi we djib’era hi suma pet mi. Le ang halamu ni, ang mba fumu, wani le 
ang aram mbeyo ni, mama mba mi arang ngei ki iram fafat mi. 

10Ki tchetchemba, ang wala Ma didina mi manang wa, kayambala ang minim gong 
nga mba d’i mbut ni yima a tinim iram vama d’a. Ang ve tang ad’enga, ang le 
sunda mi. 

David mi he ngad’a hi gonga hAlonid’id’a mi Salomon 

11Ata yi máma David mi he ngad’a hi gulumuna ki hur gongîyo suma tetengâ ki 
hur gongîyo suma ngom ahlena ki hur gongîyo suma yam ndrozina akulona ki 
hur gongîyo suma adu’â ki gong nga a mba tin zanduk ma a tinim iram vama 
kuad’a mi Salomon. 

12Mi hum nga d’a mam ngat kurumba pet hi gulumuna hi gong nga kud’ora hi Ma 
didinid’a ki hur gongîyo suma nguyut suma kazi irazi vazi á ngom ahle suma kur 
gonga hAlonid’ina ki gong nga ngom ahle suma ndjondjoî suma a tinizi irazi vazi 
mAlona kuad’a. 

13Mi hum mbaktum mba mi ndum kadesâ hi suma ngat buzunid’a ki d’a mi ndum 
kadesâ hi suma hi Levi-nid’a ki d’a mi ndum ki sun nda lara ge d’a a lat kur gong 
nga kud’ora hi Ma didinid’id’a ki d’a mi ndum kahle suma a le ki sunda kur gong 
ndatid’a. 

14Mi hum ngad’a hahle suma a mba minizi ki lorina kaneka hahle suma a mba 
minizi ki lorina yam ahle suma a le ki sun nda tetengîna. Mi hum ngad’a hahle 
suma a mba minizi ki kawei ma hapmina kanegem yam ahle suma a mba le ki sun 
nda tetengîna mi. 

15Mi hum aneka hagu lalamba ma lora ki lalam mam mba lora, zlapa kaneka hagu 
lalamba ma tetengâ ki lalam mamba mi. Mi hum aneka hagu lalamba ma kawei 
ma hapma, zlapa kaneka hagu lalamba ma tetengâ ki lalam mba yam sun nda 
ngad’a kamba. 

16Mi hum aneka hi lorid’a ngad’a yam tabul ma teteng ma a mba tchuk avungô ma 
a tinim iram vama kama, mi hum kawei ma hapma yam tabul ma kawei ma 
hapma mi. 

17Mi tagam aneka hi kiyor ma siyam hindina, aneka hi halâ kaneka hi angal la lor 
ra bei zozota ba d’a kaneka hi kop ma lara kaneka hi kop ma kawei ma hapma 
zlapa kaneka hi kop ma lara pet, 

18kaneka hi yima ngal dubang ma his djivid’a ma lor ma a yoroma kaneka hi pusâ 
kaneka hi tcherebê ma lor ma gigingâm nga bara woi yam zanduk ma vun ma 
djinda hi Ma didinina mi nga kuana. 

19David mi dala: Ma didina mi tagan nga d’a pet ta mam b’irindji kabomba tala an 
le sunda yam nga d’a mam ngata d’a. 

20David mi de mi goroma Salomon kua ala: Ang so tangû, ang ve tang ad’enga, ang 
le sunda, ang le mandar ri, ar vunadigang pat tuo mi. Kayam Ma didina Alona, Alo 
mana, mba mi kak ki sed’engû, mba mi arang ngei d’i, mba mi wal lei ki sed’eng 
nguo mi, gak ang mba dap suna gong mamba pet. 

21Gola! Ades suma ngat buzuna kades suma hi Levi-na a nga ki sed’eng á le sun 
nda lara ge pet ta nga kur gong nga kud’ora hAlonid’a. Suma d’alâ pet, suma le 
sun nda lara ge kur min mazid’ina, suma avok suma ki suma pet suma hum vuna 
kablaud’a hi sumid’a pet a mba tit ni yam vun mang ma hed’a mi. 

1 Sunda Hamuleinid’a 29 

Suma a he he d’a hawad’a yam suna gonga hAlonid’a 

1Amulâ David mi de mablaud’a suma pet suma a nga ata yi mámina ala: Ni gorona 
Salomon ba, Alona mi manamu, wani mi ni gogorâ tua, mi ne nga d’uo tua mi, 
wani sun ndata ti kal ngola heî. Kayam gong nga djif fa a mba minit ndata nga ni 
mi sa d’i, wani ni mi Ma didina Alona. 

2An he tan kad’engên pet á min ahlena yam gong nga kud’ora hAlo manid’a, nala, 
lora ngad’a yam ahle suma a mba lazi ki lorina, kawei ma hapma ngad’a yam ahle 
suma a mba lazi ki kawei ma hapmina, kawei ma hleuna ngad’a yam ahle suma a 
mba lazi ki kawei ma hleunina, kawei ma wurana ngad’a yam ahle suma a mba 
lazi ki kawei ma wuranina, aguna ngad’a yam ahle suma a mba lazi kagunina 
kahina onisa kahina d’a a dugut yat kä kahlenid’a kahina d’a ngal wiwilika kahina 
d’a d’udjo mata tetenga kahina d’a guzut kal tegles sa tetenga kahina d’a a yat ala 
marbre d’a hapa ablaud’a mi. 

3Wani yam hat hur man ma yam gong nga kud’ora hAlo manid’a, an he lora ki 
kawei ma hapma suma an ni nga ki na, bei ndum ahlena pet suma an minizi yam 
yima a tinim iram vama ba. 

4An he lor ra Ofir-ra tonna kis ki kawei ma hap ma a yoroma tonna kikisa mbà 
yam dok fid’i á gulut huyok gong nga kud’ora. 

5Lora ni ngad’a yam ahle suma a mba lazi ki lorina, kawei ma hapma ni ngad’a 
yam ahle suma a mba lazi ki kawei ma hapmina tala suma d’alâ a mba le ki sun 
nda teteng nga lara ge ped’u d’a. Ki tchetchemba, ni nge ba, adigagi kur min 
mamba mi he tam á he he d’a hawad’a mi Ma didina ge? 

6Ata yi máma suma avok andjafâ hi Israel-lîna, azigar suma nglo suma avok 
azigar suma dudubuna, suma avok azigar suma kikisâ ki suma avok suma a le 
sunda kamulîna, a he he d’a hawad’a ki hur ma djivina 

7yam suna gong nga kud’ora hAlonid’a. A he lora tonna kis kam dok kid’iziya, 
bege d’a lora dubu, kawei ma hapma tonna kikisa hindi, kawei ma hleuna go ki 
tonna kikisa karagaya ki kawei ma wurana tonna dudubud’a hindi mi. 

8Suma a nga kahina d’a guzut kal teglesina, a hat abo Jehiyel ma ad’u andjafâ hi 
Gerson-na á tchugut kur yima ngom ahlena kur gong nga kud’ora hi Ma didinid’a. 

9Suma a le furîd’a yam he d’a hawa d’a a hat kur min mazid’id’a, kayam a hat mi 
Ma didina ni ki hur ma tuna bei gigrita. Amulâ David pî mi le furîd’a ngola mi. 

Tchenda hi David-ta 

10David mi subur Ma didina avok ablaud’a pet ala: Ma didina Alona habumi ngolo 
Jakob-ma, ang ndak á giled’a kur atchogoi d’a kala ki d’a tchetchemba gak didin. 

11Ma didina, ngola, sib’ika, subura, wiled’a ki yam mba ted’a ni mangâ! Gagazi, 
akulod’a kandagad’a pet azi ni mangâ, kayam angî ma te yamba, angî ma akulo 
yam ahlena petna. 

12Ndjondjoîd’a ki subura a tcholï natangû. Angî ma te yam ahlena petna; ad’enga 
ki sib’ika azi ni mangâ. Ni ang ba, he ngola mi suma; ni ang ba, nga hazi ad’enga 
mi. 

13Ki tchetchemba, Alo mamina, ami nga gilengû, ami nga suburung simiyêng Ma 
kal teglesâ. 

14An ni va d’i, sum mana ni va d’uo mi. Nga ni kad’eng mamid’a ba, ami hang he 
d’a hawa d’a wanda d’i. Ahlena pet a tcholï natangû. Nahle suma ang hamizina ba, 
ami hangzi wana! 

15Ami nakoyogeina avorongû, ami ni suma mbeid’a yam andagad’a avorong d’igi 
abuyomi ngolo na. Burumi ma yam andagad’a kä hina ni d’igi anguzuna hawa na, 
ami nga ki hur ma tinda yam kak mamid’a d’i. 

16Ma didina Alo mamina, ni ang ba, hami ahle suma ndjondjoî suma ami minizi á 
mining gonga ki simiyêng ma bei tchod’ina pet ni angû. A tcholï natang angû, 
ahlena pet ni mangâ mi. 

17Ma didina Alo mana, an we, ni ang ba, nga fek hur sana, ang min ni d’ingêra. 
Wani an hang he d’a hawa ndata pet ni kur min manda ki d’ingêra ki hur ma tuna. 
Ki tchetchemba, an we sum mang suma a nga toka kä hina, a hang he d’a hawa d’a 
ni ki hur ma djivina ki furîd’a mi. 

18Ma didina Alona habuyomi ngolo Abraham, Isak ki Jakob-ma, ang ar djib’er 
ndata ti kak kur sum mangâ burâ ki burâ, ang ar ti kak hina ngingring kang ang 
mi. 

19Ang he gorona Salomon hur ma djivina á ngom vun ma he mangâ ki gat mang 
nga tetenga á tit kaziya, á min gong nga an ni min ahlena pet kata mi. 

20Ata yi máma David mi de mablaud’a kua ala: Ki tchetchemba, agi lagi mersi 
mAlo magina! Ablau d’a peta a le mersi mi Ma didina Alona habuyozi ngolona, a 
hud’o kä, a grif kä andaga avok Ma didina, avok amulâ David mi. 

A tin Salomon amula 

21Tcha ndjivinda, a hahle suma ngat buzu suma zlap darigïd’a kahle suma ngat 
buzu suma ngala mi Ma didina, a hamuzleina dubu, gamlâna dubu ki tumiyôna 
dubu, zlapa ki he mazi d’a hawa d’a süm guguzlud’a kahle suma ngat buzu suma 
dingâ ablaud’a yam Israel-lâ pet mi. 

22Kur bur máma a te, a tche avok Ma didina ki furîd’a ngola, a tin Salomon David 
goroma amula yazi á mbàd’a, a vom mbulâ kam avok Ma didina kayam mi tak 
lovota mi Israel-lâ, a vo mbulâ yam Sadok kayam mi kak ma ngolâ hi suma ngat 
buzunina mi. 

23Salomon mi kak amula yam zlam mba amul la Ma didina mi tinim kat balum 
abum David-ta. Sun mamba nga d’i le djivid’a; Israel-lâ pet a ge yazi kä ad’um mi. 

24Nglo suma te yamba ki suma nglo suma dur ayîna kamulâ David groma pet a ge 
yazi kä ad’u amulâ Salomon. 

25Ma didina mi hlum yam akulo avok Israel-lâ pet. Mi hum ad’enga á tamula. Leu 
mam mba ted’a ti kal suma a tamula avorom aduk Israel-lîna pet. 

Matna hi David-na 

26David Jesse goroma mi tamula yam Israel-lâ pet. 

27Mi tamula bizad’a dok fid’i, bizad’a kid’iziya avo Hebron, bizad’a dok hindi yam 
hindi avo Jerusalem mi. 

28David mi le bizad’a ablaud’a, mi djeng mamara kikra, mi mit ki furîd’a. Mi ni 
sama ndjondjoîna, ni sama suma a suburum heîna. Goroma Salomon mi vrak 
tamula blangâmu. 

29Sunda hamulâ David ta avoka ki d’a dananda, a b’irit nga kä kur Mbaktumba hi 
Samuel ma mi wahle suma a nga mbana, kur Mbaktumba hi Natan ma djok vun 
Alonid’a ki D’a hi Gat ma djok vun Alonid’a mi, 

30a b’ir leu mam mba ted’a ki sun mam mba ndandala kahle suma a kal lei kur 
atchogoi mamba aduk Israel-lîna d’oze kur leu d’a kur ambasa hi suma dingîd’a 
pet kä mi. 

2 Sunda Hamuleinid’a 

2 Sunda Hamuleinid’a 1 

ZLAD’A HI SALOMON AMUL MA ISRAEL-LÎD’A 
(1–9) 

1Salomon David goroma nga mi sira leu mamba. Ma didina Alo mama mi nga ki 
sed’emu, mi hlum yam akulo avok suma pet. 

Salomon mi tchen Alona á hum ned’a á tamula 
(Gol 1 Amul 3.4-15) 

2Salomon mi yi Israel-lâ pet, nala, azigar suma nglo suma avok azigar suma 
dudubuna, suma avok azigar suma kikisâ, suma ka sariyad’a, suma nglo suma 
avok Israel-lâ pet ki suma avok sum mazinina mi. 

3Salomon mi i kablau d’a peta ata yima nding ma Gabawon ma a tinim iram vama 
ata yima zlub’u d’a ngaf tad’a hAlona d’a Moise azongâ hi Ma didinina mi minit 
abagei hur fulîd’a ti nga kuana. 

4Wani zandu’â hAlonina David mi hlumï Kiriyat-Jarim, mi mbam Jerusalem kur 
zlub’u d’a mam vumzi kamba. 

5Ata yi máma yima ngal ahle suma ngat buzu ma Besalel ma Uri gorom ma Hur 
gorom ngolona mi minim ki kawei ma hleunina, mi nga avun zlub’ud’a ata yi 
máma. Salomon kablaud’a a i á djop Ma didina. 

6Ata yi máma Salomon mi djak akulo yam yima ngal ahle suma ngat buzu ma a 
minim ki kawei ma hleunina avok Ma didina, ni ma nga avun zlub’u d’a ngaf 
tad’ina, mi hahle suma ngat buzu suma ngala dubu. 

7Kur andjege ndata Alona mi nde tam mbei ir Salomon, mi dum ala: Ang tchenen 
vama ang minima, an hangziya! 

8Salomon mi hulong dum ala: Ang le yam abun David ngola, ang tinin wa á vrak 
tamula blangâmu. 

9Ki tchetchemba, Ma didina Alona, zla d’a ang dat mabun David-ta ti ndak wa. 
Ang tinin wa á vrak tamula yam suma a ablaud’a d’igi andaga d’a gugud’upa na 
na. 

10Ki tchetchemba, ang han ned’a ki wad’ud’a, kayam an we lovota á tit avok sum 
ndazina. Ni nge ba, mi ndak á te yam mang suma ablau suma tchotcho ndazina 
ge? 

11Alona mi de mi Salomon ala: Yam djib’er mang nga kurunga, ang tchen nga ala 
ang mbut ma ndjondjoîna, d’oze ma fahlena, d’oze subura, d’oze an tchang mang 
suma djangûna na d’i. Ang tchen nga ala burung mi i fiyaka yam andagad’a d’uo 
mi. Wani ang tchen ni ned’a ki wad’ud’a á te yam man suma an tining á tamula 
kazina ni, 

12ned’a ki wad’ud’a, an nga ni hangziya, an mba ni mbud’ung sama ndjondjoîna, 
sama fed’a, sama suma a suburuma mi. Sama tamula avorongâ d’oze sama mba 
mi tamula blogong ma kalangâ nga d’i. 

13Salomon mi tcholï ata yima nding ma a tinim iram vam ma Gabawon-na avun 
zlub’u d’a ngaf tad’a, mi mba Jerusalem, nga mi tamula yam Israel-lâ. 

Ad’enga ki ndjondjoîd’a hi Salomon-nda 
(Gol 1 Amul 10.26-29; 2 Sun hAm 9.25-28) 

14Salomon mi tok pus ma dur ayîna ki suma djang akulumeina. Mi nga ki pus ma 
dur ayîna 1400 ki suma djang akulumeina 12.000, mi ar suma dingâ kä gevem avo 
Jerusalem, mi i suma dingâ kur azì ma nglo ma a tchuguzi kuana. 

15Amulâ mi mbut kawei ma hapma ki lora ablaud’a avo Jerusalem ni d’igi gireina 
na, agu sedrena ablaud’a ni d’igi diyaga d’a deî yam andaga d’a kä ata yima 
ligitimid’a na mi. 

16Salomon mi feï akulumei mama ni Ezipte ki Silisi . Mam suma mbut abozina a i 
nadesâ adesâ, a guzuzï nadesâ adesâ ki gus sa a ngata mi. 

17Suma mbut abozi ndazina a guzï pus ma dur ayîna ki bege d’a hapa kikisa 
karagaya, akulum ma tuna a guzumî ki bege d’a hapa kis kam dok vahl. Sum 
ndazina a hulong a gus suma dingâ woi abo amulei suma Het-na kamulei suma 
Siri-na mi. 

2 Sunda Hamuleinid’a 2 

Salomon mi min ahlena á min gong nga kud’ora 
(Gol 1 Amul 5.1-18; 7.13-14) 

1Salomon mi he vuna ala a min gonga mi Ma didina, a min gong nga amula mi 
mam tamba mi. 

2Salomon mi ndum suma zi ahlena 70.000, suma tchet ahinad’a akulo yam 
ahinad’ina 80.000 ki suma a gol sunda 3600. 

3Salomon mi ge sunda gen Hiram amul ma Tir-râ, mi dum ala: Ang le ki sed’en 
d’igi ang le kabun David ang hum agu sedrena á min kaziyam na. 

4Gola! An nga ni min gonga mi Ma didina Alo mana á tinit irat vat á ngal dubang 
ma his djivid’ina avoromu, á ndjar avungôna avorom teteu, á hahle suma ngat 
buzu suma ngala yorogo ki fladege burâ ki burâ, kur bur ma sabatna, kur deîd’a 
hi tilîd’a, kur bur ma vun tilâ hi Ma didina Alo mamina d’igi mi he gat ta didinda 
mi Israel-lâ na. 

5Gong nga an nga ni minita ni gong nga ngola, kayam Alo mamina nAlo ma ngol 
ma kal alona petna. 

6Ni nge ba, mi nga kad’enga á minim gonga ge? Kayam akulod’a ki ngolot pet pî ti 
ndak nga kam mbi. An ni nge ko ba, ni minim gonga ge? An minit ná ngal dubang 
ma his djivid’ina avorom wü d’a! 

https://es.bibles.org/mpg-AB/2Chr/2#2Chr.1.16!f.1

7Ki tchetchemba, ang sununï sama d’al ma mi we suna lora, kawei ma hapma, 
kawei ma hleuna, kawei ma wurana, ki baru d’a hleu d’a sisila ki d’a hleu d’a 
kekenga ki d’a botlozid’a, ni ma we d’udjo ahlena á le sunda ki suma d’al suma a 
nga geven ka hî avo Jerusalem suma abun David mi manazina. 

8Ang sununï agu ma Liban-na, nala, agu sedrena, agu siprena kagu sandalâ mi, 
kayam an we sum mangâ a we lovota á ka agu ma Liban-na. Gola! Azungeî mana a 
mba i kazungeî mangâ mi. 

9Ar azi kaï aguna ngola, kayam gong nga an nga ni minita ni gong nga ngol la djif 
fa kal teglesa. 

10An lut nga afut gemena tonna 6000, afut awu orsâ tonna 6000, süm guguzlud’a 
lidirâ 800.000, mbulâ lidirâ 800.000 yam azungeî mang suma ka aguna. 

11Hiram amul ma Tir-râ, mi hulong mi b’ir mbaktumba mi Salomon, mi dum ala: 
Ni kayamba Ma didina mi le yam sum mamid’a ba, mi tining amula kaziya. 

12Hiram mi de kua ala: An le mersi mi Ma didina Alona hi Israel-lâ ma mi 
lakulod’a kandagad’ina, kayam mi hamulâ David gor ma ned’a ma d’alâ ma 
wad’ud’a ma ndak á min gong nga kud’ora mi Ma didina ki gong nga amula yam 
mam tambina. 

13Ki tchetchemba, an nga ni sunung Hiram-Abi ma d’al ma ne ma nda’â. 

14Abumî ma Tir-râ, asumî d’a ad’u andjafâ hi Dan-nid’a, ni sama we suna lora, 
kawei ma hapma, kawei ma hleuna, kawei ma wurana, ahinad’a, aguna, baru d’a 
hleu d’a sisila ki d’a botlozid’a ki d’a hleu d’a luluîd’a, ni ma we tchet ahle suma 
lara ge pet ki sun nda d’al la lara d’a a mba humzi á led’id’a. Mba mi le sunda ki 
mang suma d’alâ, zlapa ki suma abung amulâ David mi manazina mi. 

15Sama ngolâ, ki tchetchemba, ang sununï gemena, awu orsâ, mbulâ ki süm 
guguzlud’a suma ang dazi zlazina mi ami azungeî mangâ. 

16Ami mba kang agu ma Liban-na d’igi ang hurung min na, ami mba djiningziya, 
ami ingzi sä kur alum ma ngolâ gak ami mbangzi sä Jafa. Ang mba djagam sä 
akulo Jerusalem. 

17Salomon mi ndum a angoyogei suma yam ambas sa Israel suma abum David mi 
ndumuzina pet. Azi pet ni 153.600. 

18Mi yo suma 70.000 á zi ahlena, suma 80.000 á tchet ahinad’a akulo yam 
ahinad’a ki suma 3600 á gol sunda abo suma mi. 

2 Sunda Hamuleinid’a 3 

Minda hi gong nga kud’orid’a 
(Gol 1 Amul 6.1-38) 

1Salomon mi tin ad’u min gong nga kud’ora hi Ma didinid’a avo Jerusalem yam 
ahina d’a Moriya-d’a, ata yima Ma didina mi nde tam mbei kua ir abum David kur 
ambid’a’â hi Ornan ma Jebus-sîna. 

2Salomon mi tin ad’u le sunda ni kur bur ma mbàna hi til ma mbàna kur biza d’a 
fid’i d’a mam tamulid’a. 

3Wana nad’u gong nga kud’or ra Salomon mi ngat mi minit mAlonid’a: Fiyagat ni 
metred’a dok hindi, bubuwat ni metred’a dogo. 

4Gong nga avunata bubuwat ni metred’a dogo d’igi gonga bubuwat na, fiyagat ta 
akulod’a ni metred’a dok karagaya, mi gulud’ut hurut ma krovona ni ki lor ra bei 
zozota ba d’a. 

5Mi ndja agu sipre ma bebed’ena kua. Huyok gonga hurut ma ngolâ, mi gulud’ut 
ni ki lor ra bei zozota ba d’a, mi tchet ahlena d’igi amulongeîna ki vayirâ na kua 
mi, 

6mi d’udjo hur gong ndata djifa kahina d’a guzut kal teglesa. Lor ra a gulud’ut ki 
d’a ni lor ra Parvayim-mba. 

7Mi gulut agu ma nglo ma murgulina, agu ma avun gongina, huyok gonga ki bap 
ma avun gongina pet ni ki lora, mi tchet angus tcherebêna akulo huyok gonga mi. 

8Mi min hur gong nga a yat ala Yima a tinim iram vam ma kal teglesâ na. Gong 
ndata bubuwat ni metred’a dogo d’igi bubud’a hi gongid’a na, fiyagat ni metred’a 
dogo mi. Lor ra a gulud’ut ki huruta ni tonna dok mbà, ni lor ra bei zozota ba d’a. 

9Ponde ma lor ma a le ki sundina, mi ndak ir grama kikisa vahl; hur gongîyo suma 
akulona, mi gulud’uzi ni ki lora. 

10Mi tchet tcherebêna mbà, mi gulud’um ki lora, mi tinim kur yima a tinim iram 
vam ma kal teglesâ. 

11Tcherebê ma lara pî gigingâmî metred’a mbà ki nusa. Tcherebê ma avo’â 
gigingâm mi i doï huyok gonga, gigingâm ma hî na mi i doï giging tcherebê ma 
mbàna. 

12Giging tcherebê ma mbàna, gigingâm mi i doï huyok gonga abo hî, gigingâm ma 
hî na mi i doï giging tcherebê ma avo’â mi. 

13Tcherebê suma mbà ndazina, gigingâzi ma nga ganga woina mi ni metred’a 
dogo, irazi nga mbuta avun gonga. 

14Mi tchil baru d’a ka ira luluî d’a botlozid’a ki d’a hleu d’a sisila ki d’a hleud’a 
kekenga mi. Ni ndat ba, a tin anguza tcherebêna kua. 

Kawei ma murgulina ki yima ngal ahle suma ngat buzuna 
(Gol 1 Amul 7.15-22) 

15Mi pe kawei ma hleu ma murgulina mbà avun gong nga kud’ora hAlonid’a, 
fiyagam mba akulod’a ni metred’a dogo yam kid’iziya kid’iziya. Yam mba djumba, 
fiyagat ta akulod’a ni metred’a mbàmbà ki nus nus. 

16Mi zle vayirâ d’igi vayîr ma ata yima a tinim iram vama na, mi gabam akulo yam 
kawei ma hleu ma murguli máma, mi ndjap vud’agu grenatna kis aduk vayir 
máma mi. 

17Mi pe kawei ma hleu ma murguli máma avun djola hi gong nga kud’ora 
hAlonid’a, tu abo ma ndjufâ, tu abo ma gulana mi. A yi ma ata abo ma ndjufîna ala 
Jakin, a yi ma ata abo ma gulanina ala Bowazu mi. 

2 Sunda Hamuleinid’a 4 

1Mi min yima ngal ahle suma ngat buzuna ni ki kawei ma hleuna. Fiyagamî 
metred’a dogo, bubuwamî metred’a dogo, fiyagam mba akulod’a ni metred’a vahl 
mi. 

Yima mbus abona ki hal ma ngola 
(Gol 1 Amul 7.23-26) 

2Mi yor hal ma ngol ma kawei ma hleuna ngungul. Bubuwamî metred’a vahl, 
fiyagam mba akulod’a ni metred’a mbà ki nusa, vunam ma dalalâ ni metred’a 
dogo yam vahl mi. 

3Mi d’udjo anguza amuzleina avun hal máma, mi nguyum kiya, mi tin anguza 
amuzleina djirdid’a mbà huyogom mi. Mi nguyum mbei d’uhl, kur metred’a tud’a 
amuzleina dok mbà, amuzlei suma a ndjarazi djirdid’a mbà ndazina, mi yorozi ni 
ki kawei ma hleu ma a le ki halîna. 

4Hal máma mi tinimî akulo yam amuzlei suma dogo yam mbà suma a yorozi ki 
kawei ma hleunina. Suma hindi hina irazi mbuta nabo ma norâ, suma hindi hina 
irazi nabo ma fladegena, suma hindi hina irazi nabo ma sutna, suma hindi hina 
irazi nabo ma yorogona, wani arigiyezi ni mbuta abo ma krovona ad’u halâ kä. 

5Aduburoka hi hal mámid’a ni go ki santimetred’a klavandi, vunamî d’igi kopma 
na, mi lum tamî d’igi b’od’a hi tamasid’a na. Hal máma hurum vo lidirâ go ki 
120.000. 

6Mi le hal ma kawei ma hleuna dogo, mi tin vahl abo ma ndjufâ, mi tin vahl abo 
ma gulana á mbus kahle suma ngat buzu suma ngala. Hal ma ngolâ ni yam suma 
ngat buzuna á mbusa mi. 

Ndumba hahle suma a yorozina 
(Gol 1 Amul 7.40-51) 

7Hiram mi min agu lalam ma lora dogo d’igi a he vuna kam kur gata na, mi tinim 
kur gong nga kud’ora hAlonid’a, vahl abo ma ndjufâ, vahl abo ma gulana mi. 

8Mi min tabulâ dogo, mi tinim hur gong nga ngol la kud’ora, vahl abo ma ndjufâ, 
vahl abo ma gulana mi. Mi min kop ma lora kis. 

9Mi min gulumuna hi suma ngat buzunina ki gulumun ma ngolâ, mi le bapma 
avun gulumun ma ngolâ, mi gulud’um ki kawei ma hleuna mi. 

10Mi tin hal ma ngolâ apeî gonga abot ma ndjufâ abo ma sutna ngagad’a yam abo 
ma yorogona. 

11Mi yor anduru ma ko butna, pelâ ki kopma mi. Hiram mi dap sun nda amulâ 
Salomon mi humzi á led’a yam gong nga kud’ora hAlonid’ina: 

12Kawei ma hleu ma murgulina nga ped’a mbà, mi kam vunam máma djumba, mi 
yo kawei ma hleu ma iram ndjâna mbà, mi kulubum yam vama d’igi dedei na ma 
mi kulubum ata vunam ma djum mámina. 

13Vud’agu grenatna kikis fid’i nga djinda ata kawei ma hleu ma mbàna, ndjara hi 
grenat ma lara pî mbàmbà nga djinda ata kawei ma hleu ma ndjâ ma nga yam agu 
ma murguli mámina. 

14Pusâ dogo; Hal ma mbusa nga kam akulo dogo; 

15Hal ma ngolâ ni tu; Amuzleina dogo yam mbà a nga tchola kä ad’u hal ma ngol 
máma; 

16Anduru ma yo butna ki pelâ ki kiyor ma siyam hindina mi. Ahle ndazina pet 
nahle suma amulâ Salomon mi he vuna mi Hiram-Abi kazi á lazi yam gong nga 
kud’ora hi Ma didinid’ina, mi lazi ni ki kawei ma hleu ma a hegem mbeina. 

17Mi yorozi nata yima kikid’ik ma kur hor ra Jurdê-d’ina aduk azì ma Sukot-na ki 
Seredata-na. 

18Salomon mi lahle ndazina ablaud’a kal ngola; aneka hi kawei ma hleunid’a ti 
ndak nga á ngad’a d’i. 

19Wana nahle suma lor suma Salomon mi lazi kua yam gong nga kud’ora 
hAlonid’ina: Yima ngal dubang ma his djivid’a ma mi lum ki lorina; Tabul ma a tin 
avungô ma a tinim iram vam mAlona kam ma mi lum ki lorina; 

20Agu ma tin lalamba kama ki lalam mam mba a tinit avok yima a tinim iram vam 
ma kal teglesâ á ngala d’igi á b’ir kur gata na suma a lazi ki lor ra bei zozota ba 
d’ina; 

21B’o aguna, lalamba kahle suma a sat kagu lalamba woi suma a lazi ki lor ra kal 
teglesina; 

22Mbuguyona, kopma, tazana kahle suma yo aku suma a lazi ki lor ra bei zozota 
ba d’ina; Bap ma avun gong nga kud’orina ki bap ma avun gong nga krovo d’a kal 
ki ata yima a tinim iram vam ma kal tegles suma a lazi ki lorina. 

2 Sunda Hamuleinid’a 5 

1Kid’a amulâ Salomon mi dap sunda hi gong nga kud’ora hi Ma didinid’a peta, mi 
yoï kawei ma hapma ki lora kahlena teteng suma abum David mi tinizi irazi vazi 

mi Ma didinina, mi tchuguzi kur gong nga ngom ndjondjoîd’a kur gong nga 
kud’ora hAlonid’ina. 

A tin zandu’â hi Ma didinina kur gong nga kud’ora 
(Gol 1 Amul 8.1-13) 

2Ata yi máma Salomon mi yi nglo suma Israel-lâ kamuleina handjaf sumina ki 
suma nglo suma avok Israel-lîna á togï gevem avo Jerusalem á hleï zanduk ma 
vun ma djinda hi Ma didinina mi nga kuana ei kur Azì ma ngolâ hi David ma a 
yum ala Siyon-na. 

3Israel-lâ pet a tok gen amulâ Salomon á le vun tilâ hi til ma kid’iziyanina. 

4Kid’a nglo suma Israel-lâ pet a mbad’a, suma hi Levi-na a hleï zandu’â hi Ma 
didinina. 

5Zandu’â hi Ma didinina, zlub’ud’a kahle suma kurut suma a le ki sunda suma a 
tinizi irazi vazina pet, ni suma hi Levi suma ngat buzuna ba, a yozï ni aziya. 

6Ata yi máma amulâ Salomon ki Israel-lâ pet a tok ngui zandu’â kä, a ngat aho’â 
kamuzleina buzuna mAlona ablawazi kal ngola ndak á ndumba memeta. 

7Bugola, suma ngat buzuna a i ki zanduk ma vun ma djinda hi Ma didinina mi nga 
kuana ata yima a tinim iram vam ma kal teglesâ krovo kur gonga kä ad’u giging 
tcherebêna. 

8Wani tcherebêna gigingâzi nga ganga woi yam yima a minim yam zandu’îna, a 
duk yam zandu’â kä kagu ma a hlum ki na. 

9Agu ma a hlum ki na mi fiyaka ndak á sama nga tchola kur gonga avor gong nga 
zandu’â nga kuad’ina, mi ndak á wum vunam ma dabid’a, wani sama nga tchola 
abuna, mi ndak á wum vunam ma dabid’a d’i. Agu ma a hlum ki máma mi nga ata 
yi máma gak ini. 

10Wani vama ding mi nga kur zanduk máma d’i; nahina d’a bebed’e d’a tchet ta 
mbà d’a Moise mi tchugut kur yam ahina d’a Horep-pa ata yima Ma didina mi djin 
vunam ki Israel-lâ bugol la mi buzuguzï woi kur Ezipte-d’ina hol. 

11Suma ngat buzuna pet suma a nga ata yi mámina, a buzuk kei ata yima a tinim 
iram vama. Sum ndazina pet a mbut ni tazi yed’et avok bei tit yam nguid’a hades 
mazinid’a. 

12Suma hi Levi suma hle sawala zla tazi pet, nala, Asaf, Heman ki Jedutun zlapa ki 
grozina ki b’oziyozina, a tchuk baru d’a luluî d’a lalavata ataziya, a nga tchola ata 
yima ngal ahle suma ngat buzuna abom ma yorogona ki tchigiyeud’a kading ma 
nglona kading ma gureina aboziya. Suma ngat buzuna kis kam dok mbà a nga 
tchola gevezi a nga bu aduveina mi. 

13Suma bu aduveina ki suma hle sawala, a tok tu á gile Ma didina, a subur Ma 
didina kaduveina ki tchigiyeud’a kahle suma bu suma dingâ teteng. A nga gile Ma 

didina kayam mam mi sama djivina, kayam o mamba nga d’i dap pi. Ata yi máma 
d’ugula ti oî hur gonga, gong nga kud’ora hi Ma didinid’a. 

14Suma ngat buzuna a fe nga lovota á tchol kua á le sun mazid’a abo d’ugula d’i, 
kayam subura hi Ma didinid’a ti oî hur gong mamba. 

2 Sunda Hamuleinid’a 6 

1Ata yi máma Salomon mi dala: Ma didina, ang min kak ata yima nduvunda, 

2wani an mining gong nga ngol la kud’ora, ni yima ang mba kak kur gak didina! 

Wal la a tchat á tin gong nga kud’ora irat vata 
(Gol 1 Amul 8.14-21) 

3Israel-lâ pet suma a nga toka ata yi mámina a tchol akulo. Amulâ Salomon mi 
mbut iram irazi mi b’e vunam kaziya. 

4Bugola, mi dala: An le mersi mi Ma didina Alona hi Israel-lîna, mi ndak wa ini 
vun zla d’a mi dat mabun David ala: 

5Dedei d’a an buzugï sum mana woi yam ambas sa Ezipte-d’a, an man nga azì ma 
ngol tu aduk andjafâ hi Israel-lîna á min gong nga simiyên mba mi yi kuad’a d’i, 
an man nga sa á tak lovota mi man suma Israel-lâ d’uo mi. 

6Wani an man Jerusalem kayambala simiyên mi yi kuad’a, an manang ang David á 
tamula yam man suma Israel-lâ mi. 

7Abun David mi nga hurum á min gonga mi Ma didina Alona hi Israel-lîna irat 
vad’u. 

8Wani Ma didina mi de mabun David ala: Ang nga hurung á minin gonga gagazi. 

9Wani ni ang ba, mba min gong ndata d’i. Ni gorong ma kurungâ ba, mba mi 
minin gong ndata. 

10Ma didina mi tchol yam zla d’a mam data. An vrak balum abun David, an kak 
yam zlam mba amula aduk Israel-lâ d’igi Ma didina mi de na, an min wa gonga mi 
Ma didina Alona hi Israel-lîna. 

11An tin wa zanduk ma vun ma djinda hi Ma didina ma mi djinim ki Israel-lîna kä 
kur gong ndata mi. 

Tchenda hi Salomon-nda 
(Gol 1 Amul 8.22-53) 

12Salomon mi tchol akulo avok yima ngal ahle suma ngat buzuna hi Ma didinina 
avok ablaud’a hi Israel-lîd’a pet, mi yo abom akulo. 

13Avok bur máma, Salomon mi min yima tchola ki kawei ma hleuna, mi tinim 
krovo kur gulumuna. Fiyagamî metred’a mbà ki nusa, bubuwamî metred’a mbà ki 
nusa, fiyagam mba akulod’a ni metred’a tu ki nusa mi. Mi tchol akulo kamu, mi 
grif kä avok ablaud’a hi Israel-lîd’a pet, mi yo abom akulo mi tchen Alona ala: 

14Ma didina Alona hi Israel-lîna, alo ma hle tam d’igi ang na ma sä kur akulod’a 
d’oze ma ka hî yam andagad’ina nga d’i. Ang nga ngom vun mang ma djinda, ang 
mba le o d’a bei dabid’a kazungeî mang suma a nga tit avorong ki hur ma tunina. 

15Ang ngom zla mang nga ang dat mazong mangâ abun David-ta ki vama ang dum 
ki vunangâ, ang ndagam wa vunam ini kad’eng manga. 

16Ki tchetchemba, Ma didina Alona hi Israel-lîna, ang ngom zla d’a ang dat mabun 
David-ta ala: Le andjavang nga mi ngom tam ped’et yam tit mamba, le nga mi tit 
yam gat manda d’igi ang nga tit avoron na ni, adigazi a mba ba bei fe sama kak 
yam zlam mba amula aduk Israel-lâ teteuna d’uo d’a. 

17Ki tchetchemba, Ma didina Alona hi Israel-lîna, ar ang ndak vun vun ma hle ma 
ang hlum mazong mangâ David-na! 

18Gagazi, na ni ang Alona ndak á kak zlapa ki suma yam andagad’a ka hina zu? 
Akulod’a ki ngolot pet pî, ti ndak nga kang nguo d’ou d’a d’igi gong nga an minit 
ngiyeû wanda ba mba d’i ndagang zu? 

19Wani Ma didina Alo mana, ang mbud’ï irang kanu, ang hum tchen nda an azong 
mangâ nga ni tchenenga, ang hum yi d’a an nga ni yanga mi. 

20Ang mal irang ngei ang gol gong ndata ki djivid’a andjege ki faleya. Ni yima ang 
de kam ala ni yima ang mba kak kuana na. Ang hum tchen nda an azong mangâ 
nga ni tcheneng ata yi mámid’a. 

21Ang hum yi d’a teteng nga an azong mangâ nga ni yanga; yi d’a mang suma 
Israel-lâ a nga yang ini ata yi mámid’a, ang humumi mi. Ma didin ma sä akulona, 
ata yima ang nga kaka kuana, ang humumiya, ang vat hurung ngei kami mi. 

22Le sana mi tchuk zlad’a yam ndrama ala mi le ndrama tchod’a, le a tinim gunda 
yam tcho ndata, le mi mbeï á gun tam ata yi mang ma ngal ahle suma ngat buzuna 
kur gong nga wanda ni, 

23ang Ma didin ma sä akulona, ang huma, ang ka sariyad’a yam sama tchona yam 
tcho mam mba mi lata, ang ar sama d’ingêrâ mi wala mam mi sama bei zlad’a 
kam ba na mi. 

24Le Israel-lâ a tchila yam zla manga, mazi suma djangûna a kus kazi ba, le azi 
mba tcheneng ala ang vat hurung ngei kaziya, a gilengû, a tcheneng tchen nda 
hud’a kur gong nga wanda mi ni, 

25ang Ma didin ma sä akulona, ang humuziya, ang vat hurung ngei yam tcho 
mazid’a, ang hulongôzi andaga d’a ang hazizi kabuyozi ngolod’a mi. 

26Fata Israel-lâ a tchila wa yam zla manga, le ang nga salona kazi d’uo, le azi mbut 
irazi yam yima wana, a tchenengû, a gilengû, a ge yazi kä ad’ungû, a ar tcho 
mazid’a woi yam ngop pa ang ngobozid’a ni, 

27ang Ma didin ma sä akulona, ang huma, ang vat hurung ngei yam tcho mazid’a, 
kayam azi nazungeî mangâ, ni sum mangâ mi. Kal pet, ang had’azi ni lovot ta tit ta 
djivid’a. Bugola, ang salona yam andaga mang nga ang hazizi djonid’a mi. 

28Fata baktarad’a ti nde yam andaga ndata, d’oze tugud’ei d’a tcho d’a tchi matna 
ti nde, d’oze ahlena a nga so abo huwaka akulo kaseziya, d’oze teb’rezena ki djera 
a mba adesâ adesâ, d’oze suma djangûna a nga djop vun Israel-lâ, a nga lazazi gak 
kur aziyazi ma ad’eng ma ngunguna, d’oze le b’lak ka lara ti mba, d’oze tugud’ei 
d’a lara pî, 

29le sama lara d’oze Israel-lâ pet, nge nge pî, mi we tugud’ei d’a tcho d’a mba 
kamba ki ndak ka mam nga kuruta ba, mi yo abom akulo, abo ma ir gong nga 
wandina mi tcheneng tchen nda hud’a ni, 

30ang Ma didin ma sä akulona, ata yima ang nga kaka kuana, ang huma, ang vat 
hurung ngei kaziya, ang le ki nge nge pî yam sun mam mba mi lata, kayam ang 
wum hurumu, kayam ang tu ni ma we hur suma petna mi. 

31Hina wani, azi mba lang mandarang kur burâ pet, a mba tit kur lovot manga ata 
yima lara ge ma azi nga kaka ki irazi yam ambas sa ang hat mabuyomi ngolod’ina. 

32Wani le angei ma nga nandjaf mang suma Israel-lâ d’uo na, mi tcholï yam ambas 
sa deid’a yam simiyêng ma kal papana, yam abong ma ad’engâ, yam bigang nga 
nga zid’a kang akulo zid’a, á tcheneng kur gong nga wanda ni, 

33ang Ma didin ma sä akulona, ata yima ang nga kaka kuana, ang huma, ang 
hangei máma vama mi tcheneng kama. Hina wani, suma yam andagad’ina pet a 
mba wangû, a mba hat á lang mandarang d’igi Israel-lâ a nga lang mandarang na 
mi. Ar azi wala azi tchenengî kur gong nga an minit wanda. 

34Fata Israel-lâ a buzuk á i dur ayîna ki mazi suma djangûna yam vun ma he ma 
ang hazizinid’a, le azi mbut irazi yam azì ma ngol ma ang manam an mining 
gonga kuana á tchenengû ni, 

35ang humuzï akulo, ang hum tchen mazi d’a hud’a, ang le ki sed’ezi ata lovot ta 
d’ingêra mi. 

36Fata Israel-lâ a le wa tchod’a avorongû, kayam sama bei le tchod’a mi nga d’uo 
d’a ni, le ang hurung zal kaziya, ang hazi abo mazi suma djangûna a yozi 
magomba a izi yam andaga d’a deid’a, d’oze yam andaga d’a god’a, 

37le azi djib’er wa kuruzi yam andaga d’a a izi magomba kuad’a, le a tcheneng wa 
ala: Ami tchilami yam zla manga, ami lami tchod’a, ami lami ni sun nda ata yat 
tuo d’a, 

38le azi hulongî geveng ki hur ma tuna ki muzugazi tu kur andaga d’a a izi 
magomba kura ala ang vat hurung ngei kaziya, le azi mbut irazi yam andaga d’a 
ang hat mabuyozi ngolo kazì ma ngol ma ang manam ma an mining gonga kuana 
á tchenengû ni, 



761 

 

 
Bible azumeina 

© 1999, Alliance Biblique du Tchad 

 

 

 

39ang ma sä kaka akulo ata yima ang nga kaka kuana, ang hum tchen mazi d’a 
hud’a, ang le ki sed’ezi ata lovot ta d’ingêra, ang vat hurung ngei kazi yam tcho d’a 
azi langzid’a. 

40Ki tchetchemba, Ma didina Alo mana, ang mal irang ngeyo, ang tin humang ang 
hum tchen nda an nga ni tcheneng ata yima wanid’a. 

41Ma didina Alona, ang tchol akulo, ang mbeï ata yang ma tuk tad’a ata yima 
zanduk mang ma ad’eng manga nga kuana. Ma didina Alona, ar mang suma ngat 
buzuna a mbut suma d’ingêrâ, ar mang suma d’engzengâ a er ad’uzi akulo ki 
furîd’a mi. 

42Ma didina Alona, ang zut mang ma ang tinim amulina woi d’i, ang djib’er yam o 
d’a ang lat yam azong mangâ David-ta mi. 

2 Sunda Hamuleinid’a 7 

A hahle suma ngat buzuna mi Ma didina 
(Gol 1 Amul 8.62-66) 

1Ata yima Salomon vunam dap tchendina, akud’a ti tcholï akulo, ti ngal ahle suma 
ngat buzu suma ngala kahle suma ngat buzu suma zlap darigïd’a mi. Ata yi máma 
subura hi Ma didinid’a ti oî hur gonga. 

2Suma ngat buzuna a fe nga lovota á kal kur gong nga kud’ora hi Ma didinid’a d’i, 
kayam subura hi Ma didinid’a ti oî hur gong mamba. 

3Israel-lâ pet a waku d’a tcholï akulod’a ki subura hi Ma didina d’a yam gongid’a, 
a hud’o kä, a grif kä ki irazi andaga hur gonga, a kud’or Ma didina, a gilem ala: 
Mam mi Ma djivina. O mamba nga d’i dap pi. 

4Amulâ azi ki Israel-lâ pet a hahle suma ngat buzuna mi Ma didina. 

5Amulâ Salomon mi ngat amuzleina buzuna 22.000 kaho’â 120.000. Ni hina ba, 
amulâ ki suma pet a tin gonga hAlonid’a irat vad’u. 

6Suma ngat buzuna a nga tchola ata yima sunda, suma hi Levi-na a nga kahle 
suma bu suma David mi lazi á subur ki Ma didinina ata yima mi tinizi á gile Ma 
didinina a dala: Kayam o mamba nga d’i dap pi. Suma ngat buzuna a nga bu 
aduveina avoroziya, Israel-lâ pet a nga tchola akulo kasezi mi. 

7Amulâ Salomon mi tin atrang nga avun gonga hi Ma didinid’a ped’eta irat vad’u, 
mi he he d’a hawa d’a ngala, mi he he d’a hawa d’a afuta ki he d’a hawa d’a mbulâ 
á le darigïd’a ki Ma didina ata yi máma, kayam yima ngal ahle suma ngat buzu ma 
kawei ma hleu ma Salomon mi minima, mi ndak nga yam ahle ndazina pet ti. 

8Ata yi máma Salomon mi le vun tilâ hi Zlub’ud’ina zlapa ki Israel suma ablau 
suma mimiyâk suma a nga tokina gak burâ kid’iziya avo Jerusalem. Suma a mba 
ndazina ni suma tcholï abo ma Hamat-nina ki suma a tcholï avun toliyon nda 
Ezipte-d’a deina mi. 

9Kur bur ma klavandi ma bugol vun tilîna a tok tok ka ngol la kala, kayam a tin 
yima ngal ahle suma ngat buzuna iram vam gak burâ kid’iziya, bugola, a le vun 
tilâ kua gak burâ kid’iziya d’ei. 

10Kur bur ma dok mbà yam hindina hi til ma kid’iziyanina, Salomon mi tchuk 
suma avo hataziya. Azi le furîd’a, tazi lazi djivid’a yam djivi d’a Ma didina mi lat ki 
David ki Salomon ki mam suma Israel-lîd’a mi. 

Ma didina mi nde tam mbei ir Salomon yam á mbàd’a 
(Gol 1 Amul 9.1-9; 2 Sun hAm 1.7-12) 

11Kid’a amulâ Salomon mi dap gong nga kud’ora hi Ma didinid’a minda kaziyam 
ma amula kahlena pet suma mi ngazi kurum á led’a kur gonga hi Ma didinid’ina 
kahle suma kur gong mam mba amula dapma, 

12Ma didina mi nde tam mbei iram andjege, mi dum ala: An hum wa tchen manga, 
an man wa yima wana á han ahle suma ngat buzuna kua. 

13Le an duk wa ir akulod’a, alona nga se d’uo, d’oze le an he vuna mi djera á b’lak 
ahle suma yam ambasina, d’oze le an sunï wa tugud’ei d’a tcho d’a tchi matna 
yam sum mana, 

14le man suma a nga yan simiyêna a hulong wa yazi kä, a tchenenu, a hal á wan 
iranu, le a ar tcho mazid’a woyo ni, an mba ni humuzï akulo, an mba ni vat hurun 
ndei yam tcho mazid’a, an mba ni mbut ambas mazid’a djivid’a. 

15Ar avok hî an mba ni mal iran ndeyo, an mba ni tin human á hum tchen nda 
suma a nga tchenen ata yima wanid’a. 

16Ki tchetchemba, an man wa gong ndata, an tinit wa irat vat kayam simiyên mi yi 
kua burâ ki burâ, an mba ni tin iran ki hurun pet kat burâ ki burâ mi. 

17Wani le ang nga tit avoron ki hurung tu d’ingêr d’igi abung David na, le ang nga 
lahlena pet suma an hang vuna kazina, le ang nga ge yang kä ad’u gat man nda 
tetenga ni, 

18an mba ni kagang yam zlam mang nga amula ngingring burâ ki burâ d’igi an de 
mabung David na ala: Ad’u andjavang ang mba ba bei fe sama mba mi vrak 
blangâng á kak yam zlamba hi Israel-lîd’a d’i gak didin. 

19Wani le agi ki sum mangâ, agi walagi woi ki sed’enu, le agi gagi nga yagi kä ad’u 
gat manda ki vun man ma he ma an hagizina d’uo, le agi igi á le sunda malo ma 
dingâ, le agi grivigi kä avorom á kud’uromu ni, 

20an mba ni digigi woi kur ambas sa an hagizid’a, an mba ni ge gong nga an tinit 
irat vat á kud’uron kuad’a woi dei ki sed’en mi. Ata yi máma Israel-lâ a mba mbut 
ni vama sanda ki vama lasa aduk suma pet mi. 

21Fata suma a kal gen gong nga ngol la ndandal ndatid’a, a mba le atchap, a mba 
djop tazi ala: Ni kayam me ba, Ma didina mi le zla ndata kambas ndata ki gong 
nga kud’or ndata na ge? 

22Azi mba hulong dazi ala: Ni kayamba Israel-lâ a ar Ma didina Alona habuyozi 
ngolo ma mi buzuguzï woi kur andaga d’a Ezipte-d’a woid’a. Ni kayamba azi i 
bugol alo ma dingâ á lum sunda, á grif kä avorom á kud’uromba. Ni kayam ndata 
ba, mi mbazi ndak ndata kazi wana! 

2 Sunda Hamuleinid’a 8 

Sun nda tetenga hi Salomon-nda 
(Gol 1 Amul 9.10-28) 

1Kur dabid’a hi biza d’a dok mbàd’a, Salomon mi dap gong nga kud’ora hi Ma 
didinid’a ki gong mam mba amula minda. 

2Salomon mi hulong mi min azì ma nglo ma Hiram amul ma Tir-râ mi humzina, 
mi tin Israel-lâ á kak kua. 

3Salomon mi nde azì ma Hamat ma Soba-na durâ, mi hlumu. 

4Mi hulong mi min azì ma Tatmor ma hur fulîna zlapa kazì ma nglo ma mam 
minim yam andaga d’a Hamat-ta á ngom ahle mama kuana pet mi. 

5Mi min azì ma Bet-Horon ma akulo ata yima ndingîna kazì ma Bet-Horon ma kä 
ata yima ligitimina. Nazì ma nglo ma ad’eng ma nga ki gulumuna, mi nga ki 
bapma ki kawei ma murgulina kuana. 

6Mi min azì ma Bälat-na kazì ma nglo ma a ngom ahle mama kuana pet kazì ma 
nglo ma a tchuk pus mam ma dur ayîna kuana kazì ma nglona hi suma djang 
akulumeinina mi. Mi min ahlena pet suma mi ngazi kurum á minda avo Jerusalem 
kavo Liban yam ambas sa mam te kata pet mi. 

7Suma Het-na ki suma Amor-râ ki suma Peris-sâ ki suma Hef-fâ ki suma Jebus-sâ 
pet suma a ar suma a nga nandjafâ hi Israel-lâ d’uo na, 

8ki grozi suma a ar blogozi kur ambasa suma Israel-lâ a dabazi nga woi d’uo na, 
Salomon mi tinizi á le sun nda magomba; a nga kur gak ini. 

9Wani Salomon mi tin nga sama Israel kur sun nda magom tu d’i, kayam azi ni 
suma dur ayîna, ni suma avok suma, ni suma a te yam pus ma dur ayînina, ni 
suma djang akulumeina mi. 

10Suma nglo suma Salomon mi tinizi yam sun mambina, a ni kikisâ mbà yam dok 
vahl, mi tinizi ná gol sun nda lara ge pet ta suma ablaud’a a nga lata. 

11Salomon mi i ndeï amam mba Faron gorombid’a woi kur Azì ma ngolâ hi David-
na, mi it kur azì ma mi minittchina, kayam mi dala: Amanda ti ndak á kak kur 
azina hi David amulâ hi Israel-lîna d’i. Kayam yima a tin zandu’â hi Ma didinina 
kuana ni yima a tinim iram vam mAlonina. 

12Ata yi máma Salomon mi hahle suma ngat buzu suma ngala mi Ma didina yam 
yima ngal ahle suma ngat buzuna hi Ma didina ma mam minim avun gongina. 

13Mi hahle suma ngat buzuna d’igi Moise mi he vuna á hed’a na burâ ki burâ, kur 
bur ma sabatna, kur deîd’a hi tilîd’a, kur bur ma vun til ma lum yang hindi kur 
biza d’a tud’ina, nala, vun til ma a lum kavungô ma bei angufina, vun til ma 
Pantekotna ki vun til ma Zlub’ud’a mi. 

14Mi tinizi d’igi abum David mi tin suma ngat buzuna adesâ teteng kur sun 
mazid’a na. Mi tin suma hi Levi-na kur sun mazid’a á gile Ma didina, á le sun 
mazid’a avok suma ngat buzuna d’igi a he vuna á lat burâ ki burâ na. Mi tin suma 
ngom vun agre’â a i avun agre’â ad’u ades mazina ad’u ades mazina d’igi David 
sana hAlonina mi he vuna na mi. 

15Sa nga mi tchila yam vun ma hed’a hamulâ ma mi hum yam suma ngat buzuna 
d’oze yam suma hi Levi-nina d’oze yam ahle suma a nga kur gong nga ngom 
ndjondjoîd’ina d’oze yam vama ding tu d’uo mi. 

16Ni hina ba, Salomon mi dap suna gong nga kud’ora hi Ma didinid’a kad’u tin 
mata dei gak dabi mata. Ni hina ba, suna gong nga kud’ora hi Ma didinid’a ndak 
memet. 

17Ata yi máma Salomon mi i Esiyon-Geber ki Elat avun alum ma Tchereuna kur 
ambas sa Edom-mba. 

18Amulâ Hiram mi sunumî batod’a abo azungeî mam suma a we suna batod’ina. A 
i kazungeîna hi Salomon-na avo Ofir, a yoï lora tonna dogo yam hindi mamulâ 
Salomon. 

2 Sunda Hamuleinid’a 9 

Amul la Seba-d’a ti mba á gol Salomon 
(Gol 1 Amul 10.1-13) 

1Amul la Seba-d’a ti hum zla Salomon, ti mba Jerusalem á kugum ki ne mamba, ti 
djobom yam zla d’a mudurid’a mi. Ti mba kazungeî matna ablaud’a ki djambala 
ad’ud’u, ti yoï mbul ma his ma afufuîna ki lora aneka ngola kahina d’a guzut kal 
teglesa teteng. Ti mba gen Salomon, ti djobom yam zla d’a ndat minit kuruta pet. 

2Salomon mi hulongôt humba yam zla d’a ndat ti djobom kata pet; zla d’a bei 
mam hulongôt humba kata nga d’i. 

3Ata yi máma amul la Seba-d’a ti we ned’a hi Salomon-nda kaziyam ma amul ma 
mam minima 

4ki te ma azi nga yomï yam tabulîna ki kaka hi mam suma sundid’a ki baruna hi 
suma a nga hum ahle suma tena kahle suma tched’ina kahle suma ngat buzu 
suma azi nga hazi mi Ma didina kur gong mam mba kud’orina mi. Ti ngo vunat tei 
hâ á gola, ti de mamulâ ala: 

5Zla d’a an humud’ï yam ambas manda kang ki ne mangid’a ni gagazi! 

6Kid’a bei an mba ni we ki iran tua d’a, an he nga gagazid’a yam zla d’a azi data 
d’i. Wani azi dan nga yam abo ngol manga ki ne manga d’uo ko! Wani simiyêng 
ma nde yinina mi kal ahlena pet suma an humuzina. 

7Suma avo hatangâ kazungeî mangâ a le furîd’a kayam azi nga tchola avorong 
burâ ki burâ á hum zla ne manga! 

8Ei gilei Ma didina Alo mang ma mi manang mi tining yam zlam mam mba amula 
á tamula yam Israel-lâ yam mam tambina. Kayam Alona nga mi le yam Israel-lâ, 
mi min ala a kak avorom gak didin. Ni kayam ndata ba, mi tining amula á ka 
sariya d’a d’ingêr ra memeta kaziya. 

9Bugola, amul la Seba-d’a ti hamulâ Salomon lora go ki tonna hindi ki nusa ki 
mbul ma his ma afufuîna ngola kahina d’a guzut kal teglesa teteng mi. Kur bur 
máma dei gak ini, sa nga bei mi mba ki mbul ma his ma afufuî ma hina na d’igi 
amul la Seba-d’a ti hum mamulâ Salomon hina ba. 

10Azungeîna hamulâ Hiram-ma kazungeîna hi Salomon-na a yoï lor ra Ofir-ra 
zlapa kagu sandalâ kahina d’a guzut kal teglesa teteng mi. 

11Amulâ Salomon mi min agu sandalâ á djak kakulo yam gong nga kud’ora hi Ma 
didinid’a, yam gong mam mba amula, mi gan ading ma gureina kading ma nglona 
mi suma hle sawala mi. Avok dei gak bur máma sa nga bei mi wagu sandalâ avo 
Israel hina ba. 

12Wani amulâ Salomon mi hamul la Seba-d’a ahlena pet suma ndat ti minizina 
kahlena pet suma ndat ti djobom kazina, mi hat he d’a hawad’a ngola kal yam 
ahle suma ndat ti mbamzina. Bugola, ti hulong yam ambas mata kazungeî matna. 

Zla d’a a dat yam ndjondjoîd’a hi Salomon-nda 
(Gol 1 Amul 10.14-29) 

13Lor ra a nga mbat mi Salomon avo Jerusalem kur biza d’a tud’id’a ni tonna dok 
mbà, 

14zlapa ki lor ra ding nga a vat abo suma titid’a, abo suma mbut abozinid’a ki d’a a 
nga vat abo amulei suma Araba-nid’a ki d’a suma te yamba kur ambasa teteng a 
nga humzid’a mi. 

15Amulâ Salomon mi yor mboriyo suma nglo suma lora kikis mbà. D’a tud’a 
aneget ti hle ni kilona hi lorina karagaya karagaya. 

16D’a gureid’a kikis hindi, ta tud’a aneget ti hle kilona hi lorina ni hindi hindi. 
Salomon mi tchuguzi kur gong nga a yat ala Gonga hagu d’a Liban-nda d’a. 

17Amulâ mi min zlam mba ngola ki sï ahlo’â, mi gulud’ut ni ki lor ra bei zozota ba 
d’a. 

18Zlam ndata yima a djak akulo katna asem ma tinda ni karagaya, vama tin asem 
ma ding ma a lum ki lorina mi nga djinda ki zlamba mi. Yima a tin abong kama mi 
nga abo hî, mi nga abo hî, angus azlona mbà mi nga tchola abo hî tu, abo hî tu mi. 

19Angus azlona dogo yam mbà mi nga tchola ata yima a djak kakulo katna, 
karagaya abo hî, karagaya abo hî. Andjaf zlam mba hina d’a, ti nga kur leud’a ding 
ngi. 

20Kopma hamulâ Salomon-na pet a lumî ki lora, ahle suma sun suma kur gong 
nga a yat ala Gonga hagu d’a Liban-nda d’a pet a lazi ni ki lor ra bei zozota ba d’a 
mi. A le nga va ki kawei ma hap pi. Kur atchogoid’a hi Salomon-nda a gol kawei 
ma hapma ni va d’i. 

21Amulâ mi nga ki batod’a ablaud’a nga d’i i Tarsis zlapa kazungeîna hi Hiram-
ma. Kur bizad’a hindi bato ndata nga d’i mba ki lora ki kawei ma hapma ki sï 
ahlo’â ki virâ kalei pawona mi. 

22Amulâ Salomon mi kal amulei suma ding suma yam ambas sa dingina pet ki 
ndjondjoîd’a ki ned’a mi. 

23Amulei suma yam andaga d’a dinga petna a nga mba á djop zlad’a mi Salomon 
yam ne d’a Alona mi humzid’a. 

24Amul ma lara pî adigazi nga mi mbam ki he d’a hawad’a, nala, ahle suma a lazi 
ki kawei ma hapmina, ahle suma a lazi ki lorina, baruna, ahle suma dur ayîna, 
mbul ma his ma afufuîna, akulumeina ki koro ma akulumei akulumeina mi. A nga 
le hina bizad’a ki bizad’a. 

25Salomon mi nga ki gongîyo suma tchuk akulumeina ki pusâ hakulumeina 4000 
ki suma djang akulumeina 12.000, mi ar suma dingâ kä gevem avo Jerusalem, mi i 
ki suma dingâ kur azì ma nglo ma a tchuguzi kuana. 

26Mi te yam amuleina pet, tinï ad’ud’a avun alum ma Efrat-na dei gak mba yam 
andaga d’a Filistê-d’a, kal gak mba ir haga d’a Ezipte-d’a. 

27Amulâ mi mbut kawei ma hapma ablaud’a avo Jerusalem ni d’igi gireina na, agu 
sedrena ablaud’a ni d’igi diyaga d’a deî yam andaga d’a kä ata yima ligitimid’a na 
mi. 

28Akulumei suma Salomon mi nga ki na, a tcholozi ni Ezipte; suma hiuna, a 
tcholozi ni yam ambas sa dinga mi. 

Matna hi Salomon-na 
(Gol 1 Amul 11.41-43) 

29Sunda hi Salomon-nda ara, d’a avoka ki d’a dananda, a b’irit nga kä kur 
Mbaktumba hi Natan ma djok vun Alonid’a ki D’a hi Ahiya ma Silona ma djok vun 
Alonid’a ki Zla d’a a ndat tei mi ma wahle suma a nga mbana Jedo yam 
Jerobowam Nebat goromid’a mi. 

30Salomon mi tamula avo Jerusalem yam Israel-lâ pet ni bizad’a dok fid’i. 

31Salomon mi mit mi i azulei kä ad’u abuyom ngolo. A tozom kur Azì ma ngolâ 
habum David-na. Goroma Robowam mi vrak tamula blangâmu. 

https://es.bibles.org/mpg-AB/2Chr/10#2Chr.9.21!f.1

2 Sunda Hamuleinid’a 10 

ZLAD’A HAMULEI SUMA JUDA-NID’A 
(10–36) 

Toka avo Sikem-mba 
(Gol 1 Amul 12.1-15) 

1Robowam mi i Sikem kayam Israel-lâ pet a tok sä kua á tinim amula. 

2Ata yi máma Jerobowam Nebat goroma mi sä ni Ezipte tua, kayam mi ring ngei 
adjeu abo amulâ Salomon á sut tamu. Kid’a mi hum ala suma a tok nga Sikem-mu 
d’a, mi tcholï Ezipte mi mba. 

3A ge sunda a yumïya. Jerobowam ki Israel-lâ pet a mba de mi Robowam ala: 

4Abung mi tinimi sun nda aneka kami d’igi magumeina na. Wani ki tchetchemba, 
ang hlami sun nda anek ka abung mi tinimizi kami d’igi magumeina na d’a woyo. 
Hina wani, ami mba lang sunda. 

5Robowam mi hulong dazi ala: Agi aran an djib’er tua, agi i lagi burâ hindi, agi 
mbeyegï fan tua. Azi i mi. 

6Robowam mi djop suma nglo suma a kak kabum Salomon kid’a mi nga iram tua 
d’ina ala: Agi dandiya! An i ni de mi sum ndazina nana ge? 

7Suma nglo ndazina a hulong dum ala: Le ang min kak ki sum ndazina ki djivid’a, 
le ang vazi atang ki djivid’a, le ang dazi zlad’a ki deleng nga djivid’a ni, azi mba arî 
azungeî mangâ ki irazi fafat. 

8Wani amulâ mi ar d’al ma suma nglona a dumzina woi ta, mi i djop nazungeî 
suma a nga kaka gevem suma mam wul ki sed’ezina. 

9Mi dazi ala: Sum ndazina a dan ala an hlazi sun nda anek ka abun mi tinizizi kazi 
d’igi magumeina na d’a woyo ni, agi dandiya! An i ni de mi sum ndazina nana ge? 

10Azungeî suma a wul ki sed’em tuna a dum ala: Suma a dang ala: Abung mi 
tinimi sun nda aneka kami d’igi magumeina na, wani ang hlamizi woi kamiya. 
Wani ang i dazi woi ala: Tchitchid’a abon nda gora kal abun bigamu! 

11Abun mi tinigi sun nda aneka kagi d’igi magumeina na, wani an mba ni tinigi 
sun nda aneka kagi kala! Abun mi togi ni ki blafâ, wani an mba ni togi ni ki blaf 
ma sinam mbàna! 

12Kur bur ma hindina Jerobowam mi mba zlapa ki suma pet d’igi mam dazi na. 

13Amulâ Robowam mi ar d’al ma suma nglona a dumzina woyo, mi hulongôzi ni 
zla d’a de d’a ad’enga. 

14Mi ve ni d’alâ hazungeînina, mi de mi sum ndazina ala: Abun mi tinigi sun nda 
aneka kagi d’igi magumeina na, wani an mba ni tinigi sun nda aneka kagi kala! 
Abun mi togi ni ki blafâ, wani an mba ni togi ni ki blaf ma sinam mbàna! 

15Hina amulâ mi hum nga zlad’a hi sum ndazinid’a d’i. Ma didina mi le hina ná 
ndak vun zla d’a mi dat mi Jerobowam Nebat goroma avun ma djogom vunama 
Ahiya ma Silo-nid’a. 

Wal la amula wal leid’a. Robowam mi tamula yam Juda-na 
(Gol 1 Amul 12.16-25) 

16Ata yima Israel-lâ pet a wala amulâ mi min nga zla mazid’a d’uo da na, a dum 
ala: Va mi ndolomi nga ki David ti. Ami nga tami djona ki Jesse gorom mbi! Agi 
Israel-lâ, ar nge nge pî mi hulong avo kur zlub’u mamba! A dum kua ala: Ki 
tchetchemba, ang David goroma, ang tamul manga! Ni hina ba, Israel-lâ a i avo 
hataziya. 

17Wani Robowam mi tamula ni yam Israel suma a nga kaka kur azì ma nglo ma 
Juda-nina hol. 

18Ata yi máma Robowam mi sun Hadoram ma ngol ma avok suma a nga le sun 
nda magombina. Mi i ata Israel-lâ, wani azi durum kahinad’a, a tchum mbeyo. Ata 
yi máma Robowam mi ful kur pus mam ma hakulumeinina, mi ring Jerusalem. 

19Ni kayam ndata ba, Israel-lâ a noî suma hi David-na ala a tamula kazi d’uo gak 
ini ni na. 

2 Sunda Hamuleinid’a 11 

1Robowam mi mba avo Jerusalem, mi tok suma hi Juda-na ki suma hi Benjamin 
suma a we durîna 180.000 á i dur Israel suma abo ma norâ á hulongôzi ad’umu. 

2Wani Ma didina mi de mi ma djogom vunama Semaya ala: 

3Ang i de mi Robowam Salomon goroma amul ma Juda-na ki Israel suma a nga 
kaka aduk suma Juda-na aduk suma Benjamin-nina ala: 

4Wana ni zla d’a Ma didina mi data: Agi i durugi ayîna ki b’oziyogina d’i. Ar nge 
nge pî adigagi mi hulong avo hatamu, kayam ahle suma a le ndazina a tcholï 
natanu. Ata yima azi hum zlad’a hi Ma didinid’ina, a ge yazi kä ad’u zla ndata, a 
hulong avo bei i dur ayîna ki Jerobowam ba. 

Robowam mi min azì ma nglona teteng 

5Robowam mi kak avo Jerusalem, mi min azì ma nglo ma ad’eng ma ngunguna 
avo Juda. 

6Mi min Betelehem, Etam, Tekowa, 

7Bet-Sur, Soko, Adulam, 

8Gat, Maresa, Zif, 

9Adorayim, Lakis, Azeka, 

10Sora, Ajalon ki Hebron. Azì máma pet nazì ma nglo ma ad’eng ma ngungu ma 
yam andaga d’a Juda-d’a ki d’a Benjamin-ndina. 

11Robowam mi ngui azì ma nglo máma ki gulumun ma ad’engâ, mi tin suma te 
yamba kua, mi ngom ahle suma tena ki mbulâ ki süm guguzlud’a kua mi. 

12Kur azì ma nglo máma, ma lara pî mi nga ki mboriyo suma nglona kasubiyona 
kua. Ni kayam azì ma ad’eng máma ba, mam fad’enga á te yam suma hi Juda-na ki 
suma hi Benjamin-na mi. 

Suma ngat buzuna ki Levi-na a djin vunazi ki Robowam 

13Suma ngat buzuna ki suma hi Levi suma a nga yam andaga d’a Israel-lina pet, a 
mba a djin zla mazid’a ki Robowam. 

14Suma hi Levi-na a ar yazi ma kaka kahle mazina woyo, a i yam andaga d’a Juda-
d’a avo Jerusalem, kayam Jerobowam ki groma a d’elezi á le sun mazi d’a ngat 
buzuna mi Ma didina. 

15Jerobowam mi man suma ngat buzuna á kud’or alo ma hawa yak ma hle tam 
d’igi mbekmberena d’oze amuhlâ na ma mam tinim iram vam ata yima ndingîna. 

16Suma ad’u andjafâ hi Israel-lâ pet suma a tin huruzi á kud’or Ma didina Alona hi 
Israel-lîna a i ad’u suma hi Levi-na avo Jerusalem á hahle suma ngat buzuna mi 
Ma didina Alona hi abuyozi ngolona. 

17Azi had’enga mi leu d’a Juda-d’a, a sira Robowam Salomon goroma gak bizad’a 
hindi, kayam a tit bizad’a hindi kur lovota hi David-ta ki d’a hi Salomon-nda. 

Suma hi Robowam-ma 

18Robowam mi ve Mahalat Jerimot ma David goromina goromba. Asut a yat ala 
Abisayil, ti ni Eliyap goromba, ti ni Jesse gorom ngolod’a. 

19Mahalat ti vud’um grona hindi, nala, Jeus, Semariya ki Zaham. 

20Bugola, Robowam mi ve Mäka Apsalom goromba, ti vud’um grona fid’i, nala, 
Abiya, Atai, Ziza ki Selomit. 

21Robowam mi le yam Mäka Apsalom goromba kal amiyôm suma ding suma 
d’umba kamiyôm suma gurei suma mi vigizi akulo hawana pet. Amiyôm suma 
d’umba a ni dogo yam klavandi, suma gurei suma mam vigizi akulo hawana ni 
dok karagaya mi. Grom suma andjofâ a ni dok mbà yam klavandi, suma aropma a 
ni dok karagaya mi. 

22Robowam mi tin goroma Abiya ma Mäka gorotnina ngola avok sum mama, mi 
tinim amula yam b’oziyoma, kayam mi nga hurum ala mi tinim amula. 

23Mi nga ki d’alâ á b’rau grom suma dingâ woi kur azì ma nglo ma ad’eng ma 
ngungu ma yam andaga d’a hi Juda-d’a ki d’a hi Benjamin-ndina pet, mi hazi tena 
ngola, mi vigizi aropma ablaud’a mi. 

2 Sunda Hamuleinid’a 12 

Sisak amul ma Ezipte-na mi hlazì ma nglo ma Juda-na 

(Gol 1 Amul 14.25-28) 

1Ata yima Robowam leu mamba fad’enga mam tamba mi sira ngingi mi na, mi ar 
gata hi Ma didinid’a woyo. Israel-lâ pî a ar gata hi Ma didinid’a woi ki sed’em mi. 

2Kur biza d’a vahl hla Robowam nga mi tamulid’a, Sisak amul ma Ezipte-na mi 
mba mi dur suma Jerusalem-ma, kayam azi le tchod’a avok Ma didina. 

3Sisak mi mba ki pus ma dur ayîna 1200, suma djang akulumeina 60.000 ki 
azigarâ suma Libi-na ki suma Su’â ki suma Etiyopi-na suma ablawazi ndak nga a 
ndumba d’uo na. Ni suma a tcholï Ezipte ki sed’ema. 

4Mi hlazì ma nglo ma ad’eng ma ngungu ma yam ambas sa Juda-d’ina, gak mi mba 
Jerusalem. 

5Ata yi máma Semaya ma djok vun Alona mi i gen Robowam ki suma nglo suma 
Juda suma a nga toka Jerusalem abo Sisa’â, mi dazi ala: Gola! Ma didina mi dala: 
Agi aran ndeyo! An tan pî ni aragi woi mi! An hagiya wa abo Sisak! 

6Nglo suma Israel-lâ kamulâ a hulong yazi kä, a dala: Ma didina ni Ma d’ingêrâ! 

7Ata yima Ma didina mi we d’ala a hulong wa yazi kä d’a, mi hulong de mi Semaya 
ala: Sum ndazina a hulong wa yazi kä. Kayam ndata, an mba ni b’lagazi woi d’i, an 
mba ni le lovota á sut suma dingâ adigazi tcha, an mba ni i ki hur man ma zala gak 
ar Sisak mi b’lak Jerusalem mbei d’uo mi. 

8Hina pet pî, a mba ge yazi kä ad’umu, a mba we sun nda a lat ki anda, ki sun nda 
a mba lat mamulei suma dingîd’a mi. 

9Sisak amul ma Ezipte-na mi i dur suma Jerusalem-ma, mi yo ndjondjoî d’a kur 
gong nga kud’ora hi Ma didinid’id’a ki ndjondjoî d’a kur azina hamulîd’a pet, mi 
yo mboriyo suma lor suma Salomon mi yorozina pet mi. 

10Wani amulâ Robowam mi yor mboriyo suma kawei ma hleuna, mi vragazi 
balumu, mi hazi abo azigar suma nglo suma a ngom vun agre’â hamulîna. 

11Wani bur ma lara ma amulâ mi i kur gong nga kud’ora hi Ma didinid’ina, azigar 
suma ndjola a mba a yo mboriyo ndazina woyo. Bugola, a hulongôzi ata yazi ma 
ngomba. 

12Kayam Robowam mi ge yam kä ad’umu, Ma didina hurum vat tei kamu, mi 
tchum nga woi gau d’i. Ahle suma djivina a nga yam ambas sa Juda-d’a tua. 

Amul la te d’a dabid’a hi Robowam-mba 
(Gol 1 Amul 14.21-24,29-31) 

13Robowam mi fad’enga, mi tamula avo Jerusalem. Ata yima mi kak amulina, 
bizamî dok fid’i yam tu. Asum a yat ala Näma, ni d’a Amon-nda. Mi tamula avo 
Jerusalem bizad’a dogo yam kid’iziya. Nazì ma ngol ma Ma didina mi manam kur 
ambas sa Israel-la pet á kak aduk sum mama kuana. 

14Robowam mi le tchod’a, kayam mi tin nga hurum á le minda hi Ma didinid’a d’i. 

15Sunda hi Robowam mba avoka ki d’a dananda, a b’irit nga kä kur Mbaktumba hi 
Semaya ma djok vun Alonid’a ki D’a hi Ido ma nga mi wahle suma a nga mbanid’a. 
Kid’a Robowam mi nga ki iramba, nga mi dur ayîna ki Jerobowam teteu. 

16Robowam mi mit mi i azulei kä ad’u abuyom ngolo, a tozom kur Azì ma ngolâ hi 
David-na. Goroma Abiya mi vrak tamula blangâmu. 

2 Sunda Hamuleinid’a 13 

Amul la ted’a hi Abiya-d’a 
(Gol 1 Amul 15.1-8) 

1Kur biza d’a dogo yam klavandi d’a Jerobowam nga mi tamulid’a, Abiya mi kak 
amula yam suma Juda-na. 

2Mi tamula avo Jerusalem bizad’a hindi. Asum a yat ala Mikaya, ni Uriyel ma 
Gibeya-na goromba. Abiya ki Jerobowam a nga dur taziya. 

3Abiya mi yo azigar suma gangrang suma a we durîna 400.000. Jerobowam mi yo 
azigar suma gangrang suma a we durîna 800.000, a ndjar á dur Abiya. 

4Abiya mi djak akulo yam ahina d’a Semarayim mba yam ahina d’a Efraim-mba, 
mi de mi Jerobowam ki mam suma Israel-lâ pet ala: Agi humugiya! 

5Agi wagi nga d’ala Ma didina Alona hi Israel-lîna mi he David amula á te leud’a 
yam Israel-lâ gak didinu d’uo zu? Mi djin vunam kandjavam ni djin nda sana mi 
ndak á mbud’ut tei d’uo d’a. 

6Wani Jerobowam Nebat gorom ma azongâ hi Salomon ma David goromina, mi 
kak djangûna ki salama. 

7Suma yazi nga d’uo suma hawa ya’â a tok ad’umu, a kus yam Robowam Salomon 
goroma, kayam Robowam mi ni gogorâ bei ned’a, mi ndak á tchol avorozi 
ngingring ngi. 

8Ki tchetchemba, agi djib’eregi ala agi hlagi leu d’a Ma didina mi hat mi David 
andjavamba, agi yogi azigarâ ablaud’a, agi nga kamuhl ma lor ma Jerobowam mi 
yorogizi d’igi alona na na mi. 

9Agi digigi suma ngat buzuna hi Ma didinina andjafâ hi Aron-na ki suma hi Levi-
na woyo, agi tinigi suma ngat buzuna d’igi suma yam ambas sa dinga a nga le na. 
Nge nge pî, mi mba kamuhl ma azongâ ki gamlâna kid’iziya á tinim ki kur sun nda 
ngat buzuna malo mala nAlona d’uo na. 

10Wani amiya, Ma didina nAlo mamina, ami aram nga woi d’i, suma ngat buzuna 
hi Ma didinina andjafâ hi Aron-na a nga kur sun mazid’a, suma hi Levi-na a nga le 
sun mazid’a mi. 

11Ami nga hami he d’a hawa d’a ngala mi Ma didina yorogo ki fladege burâ ki 
burâ. Ami nga ngalami dubang ma his djivid’ina, ami nga ndjarami avungôna yam 
tabul ma a tinim iram vama. Fladege ami nga sad’ami agu lalam ma lora woyo, 

https://es.bibles.org/mpg-AB/2Chr/12#2Chr.12.16!f.1

ami nga domi lalam mamba akud’a mi. Ami nga ngomomi vun ma hed’a hi Ma 
didina Alo maminina. Wani agiya, agi aram mbeyo. 

12Gola! Alona mi nga ki sed’emiya, mi nga mi tit avoromiya, mam suma ngat 
buzuna a nga kaduvei suma tchina á bud’a á tagami lovota á dur ayîna ki 
sed’egiya. Agi Israel-lâ, ar agi durugi ayîna ki Ma didina Alona habuyogi ngolona 
d’i, kayam agi ndak á kus kam mbi. 

13Ata yi máma Jerobowam mi sun azigar suma dingâ gumun á mbud’ï bugol suma 
Juda-na á nguyuziya, Israel suma dingâ a tchol avoroziya. 

14Suma Juda-na a mbut iraziya. Kid’a a wala ayîna mi nga avorozi ki blogozi mi 
d’a, a tchi yam Ma didina ki delezi akulo, suma ngat buzuna a bu aduveina mi. 

15Ata yi máma suma Juda-na a tum sor ra ayîna. Ata yima a tum sor ra ayînina, 
Ma didina mi dur Jerobowam azi ki Israel-lâ avok Abiya ki suma Juda-na. 

16Israel-lâ a wet ringâ avok suma Juda-na, Alona mi hazi abo suma Juda-na. 

17Abiya ki sum mama a kus kazi kus sa ngola, a tchi suma gangrang suma dur 
ayîna aduk Israel-lâ suma 500.000. 

18Ata yi máma Israel-lâ a hulong yazi kä, suma Juda-na a kus kaziya, kayam suma 
Juda-na a deng tazi nata Ma didina Alona habuyozi ngolona. 

19Abiya mi dik Jerobowam, mi yom azì mam ma nglona, mi hlazì ma Betel-lâ, azì 
ma Jesana, azì ma Efron-na kazì ma gurei ma nguyuzina pet mi. 

20Kid’a Abiya mi nga ki iram tua d’a, Jerobowam mi nga kad’enga ding nguo d’a. 
Bugola, Ma didina mi tumum mi mid’a. 

21Wani Abiya mi fad’enga kur leu mamba. Mi vik aropma dogo yam fid’i, mi vut 
gro andjofâ dok mbà yam mbà, gro aropma dogo yam karagaya mi. 

22Sunda hi Abiya d’a ara kahle suma mi lazina ki zla d’a mi data, a b’irit nga kä kur 
Mbaktum mba ge humba hi Ido ma djok vun Alonid’a. 

23Abiya mi mit mi i azulei kä ad’u abuyom ngolo. A tozom kur Azì ma ngola hi 
David-na. Goroma Asa mi vrak tamula blangâmu. 

Tin ad’u tamula hi Asa-d’a 
(Gol 1 Amul 15.9-11) 

Kur atchogoid’a hi Asa-d’a ambasa kak ki halasa gak bizad’a dogo. 

2 Sunda Hamuleinid’a 14 

1Asa mi le sun nda djivi d’a d’ingêra avok Ma didina Alo mama. 

2Mi to yima teteng ma ngal ahle suma ngat buzuna malona hi suma dingîna ki 
yam ma nding ma tetengâ woyo, mi to gongîyo suma a minizi mi fileinina kagu 
ma murguli ma a puma woi mi. 

3Mi he vuna mi suma Juda-na ala a kud’orî Ma didina Alona habuyozi ngolona, a 
tit yam gat mamba ki vun mam ma hed’a mi. 

4Mi to yima nding ma a ngal ahle suma ngat buzuna malo ma dingîna ki yima a 
ngal mbul ma his ma afufuîna kuana woi kur azì ma Juda-na pet. Kayam ndata, 
leu mamba ti kak ki halasa. 

5Mi min azì ma nglo ma ad’eng ma ngungu ma Juda-na, kayam ambasa ti kak ki 
halasa, sama durum ayîna kur biza ndatina nga d’uo mi, kayam Ma didina mi hum 
lovota á tuk tamu. 

6Mi de mi suma Juda-na ala: Ei mini azì ma nglo máma, ei nguyum ki gulumuna ki 
gongîyo suma fuyogei suma ndjola, ei dugi bapma avun ki kawei ma murgulina, 
kayam ambasa ti nga aboi tua. Ei ni suma d’engzengâ avok Alo meina. Ni kayam 
d’engzeng ndata ba, mi hei tuk tad’a ata yina pet wana! A min azì ma nglo máma 
akulo ki djivid’a. 

7Azigar suma hi Asa suma Juda suma a dur ki mbarei d’a nglod’a kasapina a ni 
300.000. Azigar suma Benjamin suma a dur ki mbarei d’a gureid’a ki yeûd’ina a ni 
280.000. Azi pet ni grang suma dur ayîna. 

8Zera amul ma Etiyopi-na mi mba atazi durâ ki azigarâ 1.000.000 ki pus ma dur 
ayîna 300, a mbeï gak Maresa. 

9Asa ki azigar mama a buzuk kei á ngavamu. Azi a ndjar tazi kur hor ra Sefata d’a 
go ki Maresa-d’a. 

10Asa mi tchen Ma didina Alo mama ala: Ma didina, ang ndak á ndjun sama 
ad’engâ d’oze ma amangeîna. Ma didina Alo mamina, ang mbeï ndjunumiya, 
kayam ami dengêmi tami natangû. Ni yam simiyêng ba, ami mbami durâ ata 
suma mimiyâk suma wana wana. Ma didina, angî Alo mamina. Ar sana mi kus 
ayîna kang ngi. 

11Ma didina mi dur suma Etiyopi-na avok Asa ki suma Juda-na; suma Etiyopi-na a 
wet ringâ. 

12Asa ki sum mama a digizi gak a mbaza Gerar, a tchi suma Etiyopi-na kakaf. Sa 
mi sut nga tu d’i, kayam a b’rau woi avok Ma didina ki azigar mama yayak. Asa ki 
sum mama a kus kazi kus sa ngola, a hurumï ahle mazina ngola mi. 

13A tchi suma kur azì ma ngui Gerar-râ woi pet, kayam mandarâ hi Ma didinina 
mi ve suma kur azì mámina, a hurum ahle suma kur azì mámina pet, kayam azi 
nga kahlena ngola. 

14A pleî zlub’ud’a hi suma a nga ngom d’uwarîna woyo, a yoï tumiyôna ki 
djambala ablaud’a. Bugola, a hulong avo Jerusalem. 

2 Sunda Hamuleinid’a 15 

Asa mi hulong suma ad’u gata hAlonid’a 
(Gol 1 Amul 15.12-15) 

1Muzu’â hAlonina mi mba yam Azariya Odet goroma. 

2Mi nde mi i fe Asa, mi dum ala: Amulâ Asa, agi ki suma Juda-na ki suma 
Benjamin-na pet, agi humugiya! Ata yima agi nga ki Ma didinina, mam nga ki 
sed’egiya. Le agi halamu ni, agi mba fumu. Le agi aram mbeyo ni, mam mba mi 
aragi woi mi. 

3Israel-lâ a le bizad’a ablaud’a bei Alo ma gagazina adigaziya, bei ma ngat buzu 
ma mi had’azina, bei gat mamba adigazi mi. 

4Wani kur ndak mazid’a azi hulong gen Ma didina Alona hi Israel-lîna, a halamu, 
mi arazi a fum mi. 

5Kur atchogoi ndata, b’leng nga halasa ti nga yam suma á id’a á hulongîd’a d’i. 
Kayam tcha d’a tatad’a ti nga aduk suma a nga kaka yam ambasina pet. 

6Andjaf ma dingâ nga mi dur ayîna ki ndram andjaf ma dingâ, azì ma ngolâ nga mi 
dur ki ndram azì ma ngolâ mi, kayam Alona mi b’lagazi djib’er mazid’a woi ki 
ndak ka lara ge pet. 

7Wani ki tchetchemba, agi vagi tagi ad’enga, ar tagi tchuk lus si, kayam a mba 
wuragagi yam sun magid’a. 

8Ata yima amulâ mi hum zla d’a ma djok vun Alona Azariya Odet goroma mi 
datina, mi ve tam ad’enga, mi pleî ahle suma ndjendje suma kur ambas sa Juda-
d’a ki suma kur ambas sa Benjamin-nda ki suma kur azì ma nglo ma mam hlum 
yam ahina d’a Efraim-mbina woi pet. Mi hulong min yima ngal ahle suma ngat 
buzu ma b’lak kei ma nga avun gong nga kud’ora hAlonid’ina akulo mi. 

9Mi tok suma Juda-na ki suma Benjamin-na pet, mi tok suma Efraim-ma ki suma 
hi Manase-na ki suma hi Simeon suma a nga kaka adigazina mi. Kayam ata yima 
Israel-lâ a we d’ala Ma didina Alo mama mi nga ki sed’emu d’a, ablaud’a a zlap ki 
sed’emu. 

10A tok avo Jerusalem kur til ma hindina kur biza d’a dogo yam vahl hla Asa nga 
mi tamulid’a. 

11Kur bur máma a hahle suma a yozï hurumbina vama ngat buzuna mi Ma didina, 
nala, amuzleina 700 ki tumiyôna 7000 mi. 

12A hle vunazi kur bur máma ala azi le minda hi Ma didina Alona habuyozi 
ngolona ki hur ma tuna ki tazi pet mi. 

13Sama lara ma mi ge nga yam kä ad’u minda hAlona hi Israel-lîd’a d’uo na, le ni 
gogorâ, d’oze sama ngolâ, d’oze mandjufâ, d’oze atchad’a, a tchum mbeyo. 

14A gun tazi avok Ma didina ki delezi akulo, a tum sora, a bu aduveina kadif fa 
ngola mi. 

15Suma Juda-na ki zla tazi pet a le furîd’a yam gun nda azi gun tazid’a, kayam azi 
gun tazi ni ki hur ma tuna, a hal Ma didina ni ki furîd’a, mi arazi a fum mi, kayam 
Ma didina mi hazi lovota á tuk tad’a ata yima lara ge pet mi. 

16Amulâ Asa mi pat asum ngolo Mäka woi kur amul mata, kayam ti yor fileina 
malo d’a a yat ala Asera-d’a, mi he vuna ala a b’lak filei máma woyo, a mbud’um 
d’igi gugud’upa na, a ngalam mbei avun toliyon nda Kedron-nda. 

17Wani mi b’lak nga yima nding ma Israel-lâ a tinim iram vama woi d’i. Hina pet 
pî, kid’a Asa mi nga ki iramba tua d’a, mi nga mi le yam Ma didina ki hurum tu. 

18Nga mi mba ki he d’a hawa d’a abum mi tinit irat vata ki he d’a hawa mamba 
tata kur gong nga kud’ora hAlonid’a, nala, kawei ma hapma ki lora kahle suma 
djivi suma kal teglesâ teteng mi. 

19Sa mi dur nga ayî ki Asa d’uo gak mba kur biza d’a dok hindi yam vahl hla mam 
nga mi tamulid’a. 

2 Sunda Hamuleinid’a 16 

Asa nga mi dur ayîna ki Bäsa amul ma Israel-lâ 
(Gol 1 Amul 15.16-22) 

1Kur biza d’a dok hindi yam karagaya d’a Asa nga mi tamulid’a, Bäsa amul ma 
Israel-lâ, mi mba dur ayîna ata suma Juda-na, mi min azì ma Rama-na kayam mi 
min d’el Asa ki suma Juda-na a buzuk kei abu d’oze a hulong avod’a. 

2Kayam ndata, Asa mi yo kawei ma hapma ki lora suma nga kur gong nga ngom 
ndjondjoî d’a kur gong nga kud’ora hi Ma didinid’ina ki suma nga kur azì ma 
amulina, mi sun ki suma mi Ben-Hadat amul ma Siri ma nga kaka Damas-sâ, 

3mi dum ala: Ei djini vunei aduk tei d’igi abung mi djin vunam kabun na. Gola! An 
sunung sä kawei ma hapma ki lora he d’a hawad’a wana. Ang i but vun ma djin 
ma ang djinim ki Bäsa amul ma Israel-lîna woyo, kayam mi aran andaga manda. 

4Ben-Hadat mi ve zlad’a hi Asa-d’a, mi sun azigar mam suma nglo suma ad’engâ. 
A ngruf azì ma Israel-lâ durâ, a dur Ijon ki Dan ki Abel-Mayim kazì ma nglo ma 
Neftali ma a nga ngom ahlena kuana pet. 

5Kid’a Bäsa mi hum zla ndatid’a, mi ar bei min azì ma Rama-na, mi ar sun mamba 
bei led’a mi. 

6Amulâ Asa mi yi suma Juda-na ki zla tazi pet. A mba yo ahinad’a kagu ma Bäsa 
mi togom á min kazì ma Rama-nina, a min ki Geba ki Mispa. 

Asa mi ve Hanani ma djok vun Alona dangeina 

7Kur biza ndata, ma djok vun Alona Hanani mi mba gen Asa amul ma Juda-na, mi 
dum ala: Ang ar zla d’a deng tang ata Ma didina Alo mangîd’a ta, ang deng tang 
ata amul ma Siri-na, ang he lovota mi azigar suma Siri-na á sut tazi woi abongû. 

8Suma Etiyopi-na ki suma Libi-na zlapa ki pus ma dur ayîna ki suma djang 
akulumeina a nablaud’a hina mimiyâk kuo zu? Wan pî Ma didina mi hangzi 
abongû, kayamba ang deng tang atamba. 

9Ma didina iram nga tinda yam andagad’a pet á had’enga mi suma a tin huruzi 
kam ki hur ma tunina. Zla d’a ang lat wanda ang le ni sun nda lilid’a. Ki 
tchetchemba, ang mba durî ayîna burâ ki burâ. 

10Asa hurum zal yam ma djok vun máma, mi gum dangeina, kayam hurum mi zal 
yam zla d’a ma djok vuna mi dumzid’a. Kur biza ndata, Asa mi nde djop vun suma 
dingâ aduk suma mi. 

Amul la te d’a dabid’a hi Asa-d’a 
(Gol 1 Amul 15.23-24) 

11Sunda hi Asa d’a avoka ki d’a dananda, a b’irit nga kä kur Mbaktumba hamulei 
suma Juda-na kamulei suma Israel-lîd’a. 

12Kur biza d’a dok hindi yam zlengâ d’a mam nga mi tamulid’a, mi fe tugud’ei d’a 
ngola asemu. Kur tugud’ei mamba wan pî, mi hal nga Ma didina d’i, wani mi djop 
mi dokdor suma nglona. 

13Asa mi mit mi i azulei kä ad’u abuyom ngolo, mi mit ni kur biza d’a dok fid’i yam 
tu d’a mam nga mi tamulid’a. 

14A tozom kur zul la mam djugud’ot kur Azì ma ngolâ hi David-nid’a, a gum yam 
azang ma a lum andjaf mbul ma his ma afufuîna teteng atam ma sama yor mbulâ 
mi yoroma, a ngalam mbul ma his ma afufuîna ngola kal leyo. 

2 Sunda Hamuleinid’a 17 

Amul la ted’a hi Josafat-ta. D’engzeng mam mba avok Alonid’a 

1Josafat mi vrak tamula balum abumu. 

2Mi tchol ad’enga á dur ki Israel-lâ, mi tin azigarâ kur azì ma nglo ma Juda-na pet 
kazì ma a ngom ahle suma ayîna kua kur ambasina kazì ma nglo ma Efraim ma 
abum Asa mi hluma pet mi. 

3Ma didina mi nga ki Josafat, kayam mi tit kur lovot ta d’ingêra d’igi abum ngolo 
David mi tit kur lovot ta d’ingêra kid’a mi tin ad’u tamulid’a na, mi djop nga alo 
ma a yum ala Bäl-lâ d’uo mi. 

4Wani mi halî Alona habum ngolona, mi tit ni yam vun mam ma hed’a, mi le nga 
sun nda Israel suma abo ma norâ a lata d’i. 

5Ma didina mi siram leu mamba ngingring. Suma Juda-na pet a nga mbam ki he 
d’a hawad’a, mi mbut sama ndjondjoîna, mi mbut sama suma a suburum heîna 
mi. 

6Mi tin hurum á tit kur lovota hi Ma didinid’a, mi pleî yima ndingâ kagu ma 
murguli ma a pum malo d’a a yat ala Asera-d’a woi kur azì ma Juda-na mi. 

7Kur biza d’a hindi d’a mi nga mi tamulid’a, mi sun mam suma sunda, nala, Ben-
Hayil, Obadiya, Zakari, Natanel ki Mikaya á hat suma kur azì ma nglo ma Juda-na. 

8Mi sun suma hi Levi-na zlapa ki sed’eziya, nala, Semaya, Netaniya, Zebadiya, 
Asayel, Semiramot, Jonatan, Adoniya, Tobiya ki Top-Adoniya, ki suma ngat 
buzuna Elisama ki Joram mi. 

9A nga ki mbaktum mba gata hi Ma didinid’a aboziya, a nga hat suma Juda-na. A 
nga tit kur azì ma nglo ma Juda-na pet, a nga hat suma. 

Ad’enga hi Josafat-ta 

10Mandarâ hi Ma didinina mi ve suma kur leu d’a ngui ambas sa kur Juda-d’id’a 
pet, a dur nga ayîna ki Josafat ti. 

11Suma Filistê-na a mba ki he d’a hawad’a mi Josafat, a hum bege d’a hapa tara 
mi. Arap-ma a mbam ki gamlâna 7700 ki mbekmberena 7700 mi. 

12Josafat simiyêm nga mi yi avogovogo, mi min azì ma ad’engâ kur Juda kazì ma 
nglona á ngom ahle suma tena kua mi. 

13Mi le sunda ngola kur azì ma nglo ma Juda-na; azigar suma gangrang suma durâ 
a nga avo Jerusalem mi. 

14Ndum mazi d’a ad’u andjavazid’a ba wana: Ad’u andjafâ hi Juda-na ma ngol ma 
avorozina ni Atna. Azigar suma gangrang suma ki sed’ema a ni 300.000. 

15Ma ngol ma kama ni Johanan. Azigar suma gangrang suma ki sed’ema a ni 
280.000. 

16Ma ngol ma kam á hindid’ina ni Amasiya Zikri gorom ma mi he tam mi Ma 
didina kur min mambina. Azigar suma gangrang suma a nga ki sed’ema a ni 
200.000. 

17Ad’u andjafâ hi Benjamin-na ma ngol ma avorozina ni Eliyada. Azigar suma 
gangrang suma a nga ki sed’ema a ni 200.000. Ni suma a dur ki yeûd’a ki 
mbareid’ina. 

18Ma ngol ma kama ni Zozabat. Azigar suma gangrang suma a nga ki sed’ema a ni 
180.000. 

19Wana ni azigar suma sun suma hamulâ suma avo Jerusalem-ma. Suma ding 
suma a nga woi kur azì ma nglo ma ad’eng ma ngungu ma Juda-na a nga woi kua 
tua mi. 

2 Sunda Hamuleinid’a 18 

Josafat mi zlap ki Ahap amul ma Israel-lâ 
(Gol 1 Amul 22.1-4) 

1Josafat mi mbut sama ndjondjoîna, suma a nga suburum heî mi. Mi zlap ki Ahap 
amul ma Israel-lâ kur lovot ta tela. 

2Bugol bizad’a tcha mi i gen Ahap avo Samari. Ahap mi ngat tumiyôna 
kamuzleina ablaud’a mi Josafat ki suma ad’uma, mi zud’um á i durâ ata azì ma 
Ramot ma kur Galät-na. 

3Ahap amul ma Israel-lâ mi djop Josafat amul ma Juda-na ala: Ang i dur ayîna ki 
sed’en á hleï azì ma Ramot ma kur ambas sa Galät-tina d’uo zu? Josafat mi hulong 
dum ala: Ang ki an ei ni tu, sum mangâ ki sum mana a ni tu mi. An nga ni i dur 
ayîna ki sed’engû. 

Suma djok vun suma a yazina a de woi yam kusa hi Ahap-pa 
(Gol 1 Amul 22.5-12) 

4Josafat mi de mamul ma Israel-lâ ala: An nga ni tchenengû, ang djop Ma didina 
tua. 

5Amul ma Israel-lâ mi tok mam suma djok vun Alona kikis fid’i, mi djobozi ala: Na 
ni ei i dur ayîna á hleï azì ma Ramot ma Galät-na, d’oze an i d’uo zu? Azi dum ala: 
Ang iya! Alona mba mi hang azì máma abongû. 

6Wani Josafat mi djobom ala: Ma djok vuna hi Ma didina ma ding nga ka hî tala ei 
djobei Ma didina atamu d’a nga d’uo zu? 

7Amul ma Israel-lâ mi hulong dum ala: Ma dingâ tu mi nga ka hî, a yum ala Mise 
ni Jimla goroma, ni ma ndak á djop Ma didina atama. Wani an minim mbi, kayam 
mam nga mi djogon vun ma djivi d’i; mi djogon ni vun ma tchona burâ ki burâ. 
Josafat mi hulong dum ala: Amulâ, ar ang de hina d’i! 

8Ata yi máma amul ma Israel-lâ mi yi azong mam ma sunda tu, mi dum ala: Ang i 
atogo ang halanï Mise Jimla goroma. 

9Wani amul ma Israel-lâ kamul ma Juda-na, a nga ki baru mazi ma amula ataziya. 
Nge nge pî mi nga kaka yam zlam mam mba amula yam yima nding ma avun 
agrek ma Samari-nina, suma djok vun Alona a nga djok vuna avorozi mi. 

10Wani sama dingâ a yum ala Sedekiyas ni Kenäna goroma, mi zle aduvei suma 
kaweina, mi nga mi dala: Gola! Ma didina mi dala: Aduvei ndazina ni vama simata 
yam ad’eng nga ang mba kus ki yam suma Siri-na gak ang dabazi ki woi d’a. 

11Suma djok vun suma dingâ pet a de ni zla ndata hina tu ala: Ang i dur ayîna kazì 
ma Ramot ma Galät-na; ang mba kuza, Ma didina mba mi hangzi abongû, ang mba 
kus kamu. 

Mise mi djok vuna yam ayî ma mba mi kus yam Ahap-ma 
(Gol 1 Amul 22.13-28) 

12Ma sun ma mi i hal Mise-na mi mbaza, mi dum ala: Ang huma! Suma djok vun 
Alona pet a ndjak vunazi tu, a djok vun ma djivina mamulâ. Ang pî i djok vun ma 
djivina d’igi azi na mi! 

13Wani Mise mi hulong dum ala: Ma didina ni Ma bei matna ba na. An i ni de ni 
vama Alo mana mba mi dandjina. 

14Ata yima mi mba gen amulîna, amulâ Ahap mi djobom ala: Mise, djivid’a ami imi 
dur ayîna á hlazì ma Ramot ma Galät-na d’oze an i d’uo zu? Mise mi hulong dum 
ala: Agi igiya! Agi mba kuzugiya, Ma didina mba mi hagizi abogiya! Agi mba 
kuzugi kamu! 

15Wani amulâ Ahap mi dum ala: An tcheneng tchen nda hud’a ni yan ga tua ba, 
ang mba dan zla d’a gagazi d’a tcholï avun Ma didinid’a ge? 

16Ata yi máma Mise mi dum ala: An we Israel-lâ pet a b’rau woi yam ahinad’a d’igi 
tumiyô suma bei sama pola kazi ba na na. Ma didina mi dala: Azi nga kamul li. Ar 
nge nge pî mi hulong avo hatam ki halasa! 

17Amul ma Israel-lâ mi de mi Josafat ala: An dangî a na ge? Mi nga mi djogon vun 
ma djivi d’i, mi djogon ni vun ma tchona burâ ki burâ! 

18Wani Mise mi hulong dum ala: Ang hum zla d’a Ma didina mi data. An we Ma 
didina mi nga kaka yam zlam mam mba amula, azungeî mam suma sä akulona 
pet a nga tchola gevem yam bigam mba ndjufâ ki d’a gulad’a. 

19Mi djop ala: Ni nge ba, mba mi lop sä vun Ahap á i dur ayîna ata azì ma Ramot 
ma Galät-na lop ba, á tchumza woi ge? Ma hina mi de zla mamba ni vad’u, ma 
hina mi de zla mamba ni vat mi. 

20Ata yi máma, muzuk ma mi de zlad’a mi suma djok vun ndazinina, mi ndeï mi 
tchol avok Ma didina, mi dum ala: An i ni lobom mi i dur ayîna. Ma didina mi 
djobom ala: Ang i lobomî nana ge? 

21Mi dum ala: An i ni de zla d’a kad’a avun suma djok vuna hamulîna pet. Ma 
didina mi hulong dum ala: Ang i lobomu, ang i le hina! 

22Mise mi de kua ala: Djiviya! Ki tchetchemba, Ma didina mi tin wa zla d’a kad’a 
avun mang suma djok vun suma a nga ka hina. Gagazi, Ma didina mi nga hurum á 
mbang ndaka kangû. 

23Ata yi máma na wat Sedekiyas Kenäna goroma mi hut gen Mise, mi tumum 
agozlom ping, mi dum ala: Muzu’â hi Ma didinina mi nde kurun ndeï ni mindja ba, 
mi dang zlad’a ge? 

24Mise mi hulong dum ala: Ang tang mba wad’ud’a kur bur ma ang ring kur gong 
hî gong hî á ngeid’ina. 

25Ata yi máma amul ma Israel-lâ mi dazi ala: Agi vagi Mise, agi im mi Amon ma 
ngol ma hur azinina ki Jowas amulâ goroma. 

26Agi i dazi ala: Amulâ mi he vuna ala: Agi gagi sama wana dangeina, agi hum 
tena ngol luo mi na, agi hum mbina ngol luo mi, gak an hulongî avo ki halasa tua. 

27Mise mi dum ala: Ang le hulongî avo ki halasa ni, Ma didina mi dan nga zlad’a ni 
mam mbuo. Mi de kua ala: Agi suma pet, agi humugiya! 

A tchi Ahap kur ayî ma durâ 
(Gol 1 Amul 22.29-40) 

28Ahap amul ma Israel-lâ ki Josafat amul ma Juda-na a i dur ayîna kazì ma Ramot 
ma Galät-na. 

29Amul ma Israel-lâ mi de mi Josafat ala: An i ni mbut tan d’igi sama dingâ na á i 
durâ. Wani ang tchuk baru mang ma amula atangû. Hina amul ma Israel-lâ mi 
mbut tam d’igi sama dingâ na, azi i dur ayîna. 

30Wani amul ma Siri-na mi he vuna mi suma nglo suma yam pus ma dur ayînina 
ala: Agi durugi azigar suma gureina d’oze azigar suma nglona d’i. Wani agi durugi 
namul ma Israel-lâ tamba. 

31Kayam ndata, ata yima suma nglo suma yam pus ma dur ayînina a we Josafat-
na, a dala: Wana namul ma Israel-lâ, a nguyum á durâ. Wani Josafat mi yi Ma 
didina á ndjunumu. Ma didina mi ndjunumu, mi digizi woi kamu. 

32Ata yima suma nglo suma yam pus ma dur ayînina a wala nga namul ma Israel-
lâ d’uo na, a aram bei dika. 

33Wani azigar ma Siri-na mi pat yeû mamba, mi yed’ettcha hawa na. Ti ndeza ata 
kongrong ma didik amul ma Israel-lîna d’ad’ar. Amul ma Israel-lâ mi de mi sa 
mam ma djangâm pusîna ala: Ang hulong bugolo, ang ndan ndei ata yima dur 
ayîna! Kayam an daga! 

34Wani kur bur máma ayîna mi dur dur ma tchona, a ar nga amul ma Israel-lâ 
denga akulo kur pus mama, iram abo ma azigar suma Siri-na a nga kuana gak 
fladege d’a afata ti i nikid’a, mi mid’a. 

2 Sunda Hamuleinid’a 19 

Josafat mi tin suma ka sariyad’a kur Juda 

1Josafat amul ma Juda-na mi hulong avo hatam Jerusalem ki halasa. 

2Jehu Hanani ma djok vuna goroma mi ndeï á d’ugulomu, mi dum ala: Ni kayam 
me ba, ang ndjun sama asa’atna ge? Na ni ang le yam vama Ma didina mi noyôm 
mbeina zu? Ni kayam ndata ba, Ma didina hurum zal kang wana. 

3Wani mi fahle suma djivina atangû, kayam ang pleî agu ma murguli ma a pum 
malo d’a a yat ala Asera-d’a woi kur ambas manga. Ang tin hurung á halam mi. 

4Josafat mi kak avo Jerusalem. Bugola, mi nde nguid’a aduk sum mama, mi tinï 
ad’ud’a Berseba dei gak mba yam ahina d’a Efraim-mba, mi hulongôzï mi Ma 
didina Alona habuyozi ngolona. 

5Mi tin suma ka sariyad’a kur azì ma nglo ma ad’eng ma ngungu ma lara ge ma 
kur ambas sa Juda-d’ina pet. 

6Mi dazi ala: Agi gologi tagi kahle suma agi mba lazina, kayam agi mba kagi ni 
sariyad’a hi sumid’a d’i, wani agi mba kagi ni sariyad’a hi Ma didinid’a, kayam 
mam tamba mba mi kak ki sed’egi ata yima agi mba kagi sariyad’ina. 

7Kayam ndata, agi lagi mandara Ma didina, agi gologi tagi djivi ata yima agi mba 
kagi sariyad’ina, kayam mbut ira nga ata Ma didina Alo meina d’oze nga mi man 
sa yam ngol mamba d’oze nga mi ve bege d’a mbut ira abo sa d’uo mi. 

8Kid’a a hulongî avo Jerusalem-mba, Josafat mi tin suma hi Levi-na ki suma ngat 
buzuna ki suma nglo suma avok andjafâ hi Israel-lâ suma avo Jerusalem-ma á ka 
sariyad’a hi Ma didinid’a, á min zlad’a aduk suma mi. 

9Mi hazi vuna ala: Agi lagi ni mandara Ma didina ki d’engzenga ki hur ma tuna bei 
mbàmbàd’a ba. 

10Kur sariya d’a lara d’a b’oziyogi suma a nga kaka kur azì mazi ma nglona a mba 
mbagizid’a, le ni d’a hi mat ma tchid’a, d’oze d’a hi gatid’a, d’oze d’a hi vun ma 
hed’a, agi gazi humaziya, kayambala zlad’a kak kazi avok Ma didina ba, hurum mi 
zal kagi ki b’oziyogina d’uo d’a. Agi lagi ni hina, ar zlad’a kak kagi avok Ma didina 
d’i. 

11Gola! Ma ngol ma ngat buzuna Amariya ni ma ngol ma kagi yam ahlena hi Ma 
didina petna. Zebadiya Ismael gorom ma te yamba kur azì ma Juda-na ni ma yam 
ahlena hamulâ petna, suma hi Levi-na ni magi suma nglo suma ka sariyad’a. Agi 
kagagi ngingring, kagi sariya d’a d’ingêra! Ar Ma didina mi kak ki sama mba mi le 
djivid’ina! 

2 Sunda Hamuleinid’a 20 

Suma a dur suma Juda-na. Tchenda hi Josafat-ta 

1Bugol ahle ndazina, suma Mowap-ma ki suma Amon-na zlapa ki suma Mowan-
na a mba á dur ayîna ki Josafat. 

2Suma a mba de mi Josafat ala: Azigarâ ablaud’a hina mimiyâk a nga djï atang 
durâ, a tcholï nabo apo d’a Matna abo hî yam ambas sa Edom-mba dei. Ki 
tchetchemba, a mba nga Hasason-Tamar, nala, En-Gedi. 

3Josafat mi mbut mandarâ, mi nga hurum á djop Ma didina, mi he vuna mi suma 
Juda-na pet ala a d’el tazi bei te tena. 

4Suma Juda-na a tcholï kur azì ma nglo ma Juda-na teteng, a togï á tchen Ma 
didina ala mi ndjunuziya. 

5Josafat mi tchol akulo aduk ablau suma Juda-na kablau suma avo Jerusalem-ma 
ngagad’a yam gulumun ma awilina hi gong nga kud’ora hAlonid’ina. 

6Mi dala: Ma didina Alona habuyomi ngolona, ni ang ba, nAlo ma sä kur 
akulod’ina, ni ang ba, te yam leud’a handjaf sumid’a pet tuo zu? Ni ang ba, nga 
kad’enga ki sib’ika d’uo zu? Sama ndak á tchol avorong á durungâ nga d’i! 

7Ni ang Alo mamina ba, dik suma a nga kaka yam ambas sa wandina woi avok 
mang suma Israel-lâ, ang hat mandjafâ hi Abraham ma mi le kang heîna gak didin 
nduo zu? 



782 

 

 
Bible azumeina 

© 1999, Alliance Biblique du Tchad 

 

 

 

8Azi kak kua, a mining gong nga a tinit irat vata ki simiyêngû, a dala: 

9Le ndaka mba kamiya, nala, durâ d’oze ngopa d’oze tugud’ei d’a tcho d’a tchi 
matna d’oze baktarad’a ni, ami mba tcholomi avorong avun gong nga wanda 
kayam simiyêng mi nga kur gong ndata, ami mba yang á ndjunumi kur ndak 
mamid’a. Ang mba humumiya, ang mba sud’umi woi mi. 

10Gola! Ki tchetchemba, suma Amon-na ki suma Mowap-ma zlapa ki suma yam 
ahina d’a Seir-rina a mba wa atami á durâ. Kid’a Israel-lâ a tcholï avo Ezipte-d’a, 
ang arazi nga lovota a kal yam ambasa hi sum ndazinina d’i. Wani a d’es sei 
kaziya, a tchazi nga d’uo mi. 

11Gola! Azi mba wa á wuragami á digimi woi kur ambas sa ang hamizi djonid’a! 

12Salad’a Alo mamina, ang ka sariyad’a kazi d’uo zu? Kayam ami nga kad’enga 
avok azigar suma mimiyâk suma a djï atami durâ wana d’i, ami wami nga vama 
ami luma d’i. Wani ami tinimi irami ni kang angû. 

13Suma Juda-na pet zlapa ki grozi suma gureina ki grozina kamiyôzina, a nga 
tchola akulo avok Ma didina. 

Ma didina mi he suma Juda-na ad’enga á kus ayîna 

14Kur tok ndata Muzu’â hi Ma didinina mi mba yam Jahaziyel ma ad’u andjafâ hi 
Levi-na, ni Zakari goroma, Benaya gorom ngolona. Mam tamba ni Jeyel goroma, 
ni Mataniya gorom ngolona, ni ma ad’u andjafâ hi Asaf-fâ. 

15Mi de ki delem akulo ala: Agi suma Juda-na, agi suma Jerusalem-ma ki ang tang 
amulâ Josafat, agi humugiya! Ma didina mi dala: Agi lagi mandar ri, ar vun adigagi 
pat abo azigar suma mimiyâk ndazina d’i! Ni agi ba, mba durugi d’i, wani ni an 
Alo magina ba, mba ni dur ayîna kagiya. 

16Ndjivin agi igi atazi durâ, azi nga mbeï ki lovot ta yam ahina d’a Sis-sa, agi i 
ngavazi avun hor ra avun ful ma Jeruwel-lîd’a. 

17Ni agi ba, mba durugi ayîna d’i. Agi minigi tagiya, agi i tchologi hina en, agi mba 
wagi sut ta an mba ni sud’ugid’a. Agi suma Juda-na ki suma Jerusalem-ma, agi lagi 
mandar ri, ar tagi tchuk lus suo mi! Ndjivin agi i ngavaziya, an mba ni i ki sed’egi 
mi! 

18Josafat mi grif kä ki iram andaga, suma Juda-na pet ki suma Jerusalem-ma a grif 
kä avok Ma didina á kud’urom mi. 

19Suma hi Levi suma ad’u andjafâ hi Kehat-na ki suma ad’u andjafâ hi Kore-na, a 
tchol akulo, a gile Ma didina Alona hi Israel-lîna ki delezi akulo ad’enga. 

20A tchol ki yorogo tcholola, a buzuk á i irazi abo ma hur ful ma Tekowa-na. Ata 
yima a buzuk keina, Josafat mi tchol avoroziya, mi dazi ala: Agi suma Juda-na ki 
suma avo Jerusalem-ma, agi humunu! Agi vagi tagi ad’enga kur hur magi ma tinda 
yam Ma didina Alo magina. Hina wani, agi mba tchologi ad’enga ngingring! Agi 
tinigi hurugi yam mam suma djok vuna. Hina wani, agi mba kuzugi ayîna! 

21Bugola, mi ndjak vunam ki suma, mi tin suma hle sawal suma a tchuk ahle suma 
djif suma a tinizi irazi vazina atazi a nga tit avok azigarâ á gile Ma didina ala: Agi 
gilegi Ma didina, kayam o mamba nga d’i dap pi! 

22Ata yima azi tin ad’ud’a á hle sawala á gile Ma didinina, Ma didina mi sunï suma 
á bur suma Amon-na ki suma Mowap-ma ki suma a tcholï yam ahina d’a Seir-ra 
suma a mba ata suma Juda-na á durîna kä, a tchaziya. 

23Suma Amon-na ki suma Mowap-ma a nde yam suma a tcholï yam ahina d’a Seir-
rina, a tchazi woi kakaf. Ata yima a dabazi woi da na, azi tazi nde dur taziya, a dap 
tazi tchid’a woi pet mi. 

24Ata yima suma Juda-na a mbaza ata yima nding ma sana ndak á we sä woi hur 
fulîna, a mbut irazi á gol suma mimiyâk ndazina. A gol wani, mad’a suma mi nga 
samba kä didi, sa tu pî mi sut ti. 

25Josafat ki sum mama a nde hurum ahlena hi sum ndazinina, a fahlena ablaud’a, 
ahle suma djivina kahle suma guzuzi kal teglesâ, a yo ahlena baba. Azi ndak á yozi 
pet ti, a le burâ hindi kur yod’a, kayam ahle ndazina a kal ngola heî. 

26Kur bur ma fid’ina azi tok kur hor ra Beraka-d’a, ni yima a le mersi mi Ma 
didina kuana. Ni kayam ndata ba, a nga yi yi máma gak ini ala Hor ra Beraka-d’a. 

27Suma Juda-na ki suma Jerusalem-ma pet zlapa ki Josafat ma nga avorozina, a 
hulong avo Jerusalem ki furîd’a, kayam Ma didina mi lazi djivid’a, mi kus yam 
mazi suma djangûna mi. 

28A kal avo Jerusalem, a nga bu ading ma nglona kading ma gureina kaduveina 
gak a mbaza avun gong nga kud’ora hi Ma didinid’a. 

29Ata yima suma kur leu d’a dingina a hum ala: Ma didina mi dur wa suma 
djangûna hi Israel-lâ na, mandarâ hi Ma didinina mi vazi pepet. 

30Leud’a hi Josafat-ta ti kak ki halasa, Alo mama mi hum tuk tad’a ata yima lara ge 
pet mi. 

Amul la te d’a dabid’a hi Josafat-ta 
(Gol 1 Amul 22.41-51) 

31Kid’a Josafat mi kak amulid’a, bizamî dok hindi yam vahl. Mi tamula avo 
Jerusalem bizad’a dok mbà yam vahl. Asum a yat ala Azuba, ni Sili goromba. 

32Mi le sun nda d’ingêra d’igi abum Asa na, mi lahle suma djivina avok Ma didina 
mi. 

33Wani mi to nga yima nding ma a tinim iram vama woi d’i. Kayam ndata, suma a 
tin nga huruzi yam Alona habuyozi ngolona tetet ti. 

34Sunda hi Josafat ta ara, d’a avoka ki d’a dananda, a b’irit nga kä kur Mbaktum 
mba ge humba hi Jehu Hanani goromid’a, a gat nga kä kur Mbaktumba hamulei 
suma Israel-lîd’a mi. 

35Bugol ahle ndazina, Josafat amul ma Juda-na mi zlap ki Ahaziya amul ma Israel 
ma tit mamba nga djivi d’uo na. 

36Mi zlap ki sed’em á min batod’a á i Tarsis, a min bato ndata navo Esiyon-Geber. 

37Ata yi máma Eliyezer Dodava ma Maresa-na goroma, mi djok vuna mi Josafat, 
mi dum ala: Ni kayamba ang zlap ki Ahaziya-d’a ba, Ma didina mba mi b’lagang 
sun manga woyo. Batod’a mba d’i kus seyo, ti ndak nga á i Tarsis si. 

2 Sunda Hamuleinid’a 21 

1Josafat mi mit mi i azulei kä ad’u abuyom ngolo. A tozom gevezi kur Azì ma 
ngolâ hi David-na. Goroma Joram mi vrak tamula blangâmu. 

Amul la ted’a hi Joram-mba 
(Gol 2 Amul 8.16-24) 

2Joram b’oziyom suma Josafat gromina a nablaud’a, nala, Azariya, Jehiyel, Zakari, 
Azariyahu, Mikayel ki Sefatiya. Azi pet namulâ Josafat groma. 

3Abuzi mi hazi he d’a hawa d’a ngola heî, nala, kawei ma hapma, lora kahle suma 
guzuzi kal teglesâ, mi hazi azì ma nglo ma ad’eng ma ngungu ma kur ambas sa 
Juda-d’ina teteng mi, wani mi hamula ni mi Joram, kayam mam mi gorom ma 
ngolâ. 

4Kid’a Joram mi kak amula balum abum mi sira leu mamba ad’ut kä ngingi d’a, mi 
tchi b’oziyoma woi pet zlapa ki nglo suma Israel suma hiuna mi. 

5Kid’a Joram mi kak amulid’a, bizamî dok hindi yam mbà. Mi tamula avo 
Jerusalem bizad’a klavandi. 

6Mi le sun nda tchod’a d’igi amulei suma Israel-lâ na, d’igi suma hi Ahap-ma na 
mi, kayam mi ve Ahap goromba atchad’a, mi le sun nda tchod’a avok Ma didina 
mi. 

7Wani Ma didina mi min á dap suma hi David-na woi d’i, kayam mam djin vunam 
ki sed’em mi hlum vunam ala mam mba mi aram mi tamula kandjavam gak didin. 

8Kur atchogoi mamba suma Edom-ma a tchol huneîd’a ki suma Juda-na, a min ala 
suma Juda-na a te kazi d’i, a tin amula yam taziya. 

9Joram mi tchol ki mam suma nglona ki mam suma yam pus ma dur ayînina pet, a 
i dur suma Edom-ma. Kandjege dangâlad’a mi tcho aduk suma Edom suma a 
nguyuma zlapa ki nglo suma yam pus mam ma dur ayînina. 

10Suma Edom-ma a kak djangûna ki suma te yam suma Juda-na kur atchogoi 
ndata gak ini. Suma Libini-na a tchol huneîd’a ki sed’em kur atchogoi ndata mi, 
kayam mi ar Ma didina Alona habuyom ngolona woyo. 

11Joram mi min yima kud’or fileina yam ahina d’a Juda-d’a, mi zut suma avo 
Jerusalem-ma ki suma Juda-na á le gaulangâ mi. 

12Bur tu, mbaktumba ti tcholï abo Elie ma djok vun Alona, ti fumu, mi dum ala: 
Ma didina Alona habung ngolo David-na mi dala: Ang tit nga yam lovota habung 
Josafat-ta ki d’a hi Asa amul ma Juda-nid’a d’i, 

13wani ang tit ni kur lovota hamulei suma Israel-lîd’a. Ang tan suma Juda-na ki 
suma Jerusalem-ma á le gaulangâ d’igi suma hi Ahap-ma na, ang tchi b’oziyong 
suma habung suma a kalang ki djivid’ina woi mi. 

14Ni kayam ndata ba, Ma didina nga mi tum sum mangâ, grongâ, amiyôngâ kahle 
mangâ pet ki tugud’ei d’a tchod’a. 

15Ang tanga mba mi tumung ki tugud’ei d’a tcho d’a tang aruwad’anga, mba d’i i 
avogovok burâ ki burâ gak aruwad’ang mba mi buzuk kei abu abo te d’a tanga. 

16Ma didina mi zut suma Filistê-na ki suma Arap suma go ki suma Etiyopi-na á 
dur ayîna ki Joram. 

17A i durâ ata suma Juda-na, a kal kur leu mazid’a, a hurum ahle suma kur gong 
nga amulina pet, a yo Joram groma kamiyôma pet; gorom ma arâ ni ma gorâ 
Ahaziya tu go. 

18Bugol ahle ndazina, Ma didina mi tumum aruwad’am ki tugud’ei d’a tcho d’a bei 
tchila ba d’a. 

19Nga d’i i avogovok burâ ki burâ. Kur dabid’a hi biza d’a mbàd’a aruwad’am mi 
buzuk kei abo te d’a tumba, mi mit ni kur ndak ka ngola. Sum mama a ngalam nga 
mbul ma his ma afufuîna á suburum d’igi a le kabuyom ngolo na d’i. 

20Kid’a mi kak amulid’a, bizamî dok hindi yam mbà. Mi tamula avo Jerusalem 
bizad’a klavandi. Ata yima mi mitna, sa mi hat nga hurum kam mbi. A tozomî kur 
Azì ma ngolâ hi David-na, wani a tozom nga kur zula hamuleinid’a d’i. 

2 Sunda Hamuleinid’a 22 

Amul la ted’a hi Ahaziya-d’a 
(Gol 2 Amul 8.25-29; 9.27-29) 

1Suma Jerusalem-ma a tin Ahaziya Joram gorom ma gorâ amula balum abumu, 
kayam ades azigar suma Arap-ma a mbeï kur kangâ, a tchi grom suma nglona woi 
pet. Ni hina ba, Ahaziya Joram goroma mi kak amula yam suma Juda-na. 

2Kid’a mi kak amulid’a, bizamî dok mbà yam mbà, mi tamula avo Jerusalem 
bizad’a tu. Asum a yat ala Atali ni Omri goromba. 

3Mi tit kur lovot ta tchod’a d’igi suma hi Ahap-ma na, kayam asum ti dum d’al ma 
tchona. 

4Mi le sun nda tchod’a avok Ma didina d’igi suma hi Ahap-ma na, kayam bugol 
matna habuma, a dumî d’al ma bam mbeina. 

5Mi tit yam d’al mazina, mi i ki Joram Ahap amul ma Israel-lâ goroma á dur ayîna 
ki Hazayel amul ma Siri-na kur azì ma Ramot ma kur ambas sa Galät-tina. Kur ayî 
máma suma Siri-na a ge Joram mbilâ. 

6Mi hulong avo Jisreyel á tchil mbilim ma suma Siri-na a gumzi avo Rama ata 
yima dur ayîna ki Hazayel amul ma Siri-nina. Ata yi máma Azariya, nala, Ahaziya 
Joram goroma amul ma Juda-na, mi i á d’u Joram Ahap goroma avo Jisreyel, 
kayam mam nga tugud’eid’a ngola heî. 

7Kur minda hAlonid’a mi zut Ahaziya mi i á d’u Joram á bam mbeyo. Ata yima mi 
mbazina, a i ki Joram á ngaf ki Jehu Nimsi gorom ma Alona mi tinim iram vam á 
dap suma hi Ahap-ma woina. 

8Ata yima Jehu nga mi ka sariyad’a yam suma hi Ahap-mina, mi fe suma nglo 
suma Juda-na ki Ahaziya b’oziyoma grozi suma a nga le sunda hi Ahaziya-d’ina, 
mi tchazi woyo. 

9Mi tin ad’um á hal Ahaziya. A vumî Samari ata yima mi i ngei kuana, a mbam mi 
Jehu, a tchumu, a tozom mi. Kayam a dala: Ni Josafat ma mi hal Ma didina ki hur 
ma tunina goroma. Sama hi Ahaziya ma ar á tamulina nga d’uo d’a. 

Atali ti hlad’enga 
(Gol 2 Amul 11.1-3) 

10Ata yima Atali Ahaziya asum ti hum ala gorotna mi mit wa na, ti tchola, ti tchi 
andjaf ma amul ma Juda-na woi pet. 

11Wani ata yima a nga tchazina, Joseba namulâ Joram goromba ti ve Jowas 
Ahaziya goroma gumun ngeid’a aduk amulâ groma, ti hum abo atcha d’a wuluta 
kur gong nga burâ. Ni hina ba, Joseba Ahaziya wiyemba Joram goromba, atchad’a 
hi ma ngat buzuna Jehojada-d’a, ti sut Jowas sei bei Atali ti tchumu. 

12Jowas mi ar kaka ki sed’ezi kur gong nga kud’ora hAlonid’a ngeid’a gak bizad’a 
karagaya. Wani Atali nga d’i tamula yam ambasa. 

2 Sunda Hamuleinid’a 23 

A tin Jowas iram vam á tamula 
(Gol 2 Amul 11.4-20) 

1Kur biza d’a kid’iziyad’a, ma ngat buzuna Jehojada mi ve tam ad’enga, mi djin 
vunam ki azigar suma nglo suma avok azigar suma kikisâ, nala, Azariya Jeroham 
goroma, Ismael Johanan goroma, Azariya Obed goroma, Mäseya Adaya goroma ki 
Elisafat Zikri goroma mi. 

2A nde nguid’a kur azì ma Juda-na, a togï suma hi Levi-na kur azì ma nglo ma 
Juda-na pet zlapa ki suma avok andjafâ hi Israel-lîna pet mi, a mbazi Jerusalem. 

3Ablau suma a togïna a djin vunazi kamulâ kur gong nga kud’ora hAlonid’a. 
Jehojada mi dazi ala: Amulâ goroma Jowas wana! Mba mi tamula d’igi Ma didina 
mi hle vunam yam andjafâ hi David-na na. 

4Mi dazi kua ala: Vama agi mba luma ba wana: Aduk magi suma ngat buzuna ki 
suma hi Levi suma a nga ve sunda kur bur ma sabatnina, ades ma avo’â mi tchol 
ndjola avun gong nga kud’ora hAlonid’a, 

5ades ma mbàna mi tchol ndjola kur gong nga amula, ades ma hindina mi tchol 
ndjola avun agrek ma a yum ala Jesot-na. Ablau suma petna a tchol kur gulumuna 
hi gong nga kud’ora hi Ma didinid’a. 

6Ar sa mi kal kua d’i. Suma ngat buzuna ki suma hi Levi suma le sundina hol ba, a 
kalî aziya, kayam azi ni suma a tinizi irazi vazina. Ablau d’a pet wanda ti kak 
ndjola d’igi Ma didina mi de na. 

7Suma hi Levi-na a yo ahle suma sïna aboziya, a ngui amulâ kä; sama lara ma mi 
min kal kur gongina, agi tchum mbeyo. Agi gologi amulâ ped’et ata yima mi 
ndabuna, ata yima mi kal avona mi. 

8Suma hi Levi-na ki suma Juda-na pet a lahle suma ma ngat buzuna Jehojada mi 
hazi vuna kazina. Azi nge nge pî, mi yo sum mama, suma a kal á le sunda kur bur 
ma sabatnina ki suma sun mazid’a dap kur bur ma sabatnina mi, kayam ma ngat 
buzuna Jehojada mi he nga vuna mades tu á tuk tam mbi. 

9Ma ngat buzuna Jehojada mi he asubiyona ki mboriyo suma nglona ki mboriyo 
suma gurei suma amulâ David mi tchuguzi kur gong nga kud’ora hAlonid’ina abo 
azigar suma nglo ndazina. 

10Mi tin nge nge pî kahle mam suma sïna abomu, tin ad’ud’a ata gonga abot ma 
ndjufâ gak mba ata gonga abot ma gulana go ki yima ngal ahle suma ngat buzuna 
go ki gong nga kud’ora, a ngui amulâ kä d’uhl. 

11Mi ndeï kamulâ goroma Jowas sei abua, mi kulubum djum mba amula kamu, mi 
ndeï ki vama glangâsâ woi kam mi. A tinim amula. Jehojada azi ki groma a vom 
mbulâ kamu. Suma a tchaboziya, a dala: Amulâ, ar va mi lang ngi! 

12Ata yima Atali ti hum del suma a nga siwel á gile amulîd’ina, 

13ti mbeï gen suma kur gong nga kud’ora hi Ma didinid’ina, ti gola. Ti wamulâ mi 
nga tchola ata yima nding ma avun agre’îna, suma nglona ki suma a bu aduveina 
a nga tchola gen amulâ. Suma kur ambasina pet a nga le furîd’a, suma a nga bu 
aduveina, suma hle sawala a nga kahle suma bud’a aboziya, a nga tak lovota á hle 
sawal la giled’a. Ata yi máma Atali ti haû baru matna woyo, ti er ad’ut akulo ala: 
Ihî ni mbut ira! Ihî ni mbut ira! 

14Jehojada mi dala: A tchat kur gong nga kud’ora hi Ma didinid’a d’i. Kayam ndata, 
mi he vuna mi azigar suma nglo suma a he vuna mi azigarîna ala: Agi ndattcha 
woi abu adigagi kur ndjar magid’a. Le sa mi ge tam ad’ud’u ni, agi tchum mbeyo! 

15A tanat tei kur azì ma amula, a mbattcha avun agre’â hakulumeinina, a tchad’u. 

16Jehojada mi djin vunam kablau d’a peta kamula, mi ala, ar azi ka’î suma hi Ma 
didinina. 

17Ata yi máma ablaud’a pet ti tchuk kur gong nga kud’ora halo ma a yum ala Bäl-
lâ, a pleyêt teyo, a to yima teteng ma ngal ahle suma ngat buzuna ki filei mazi ma 
teteng ma nga tchola kuana woyo. A tchi Matan ma ngat buzuna hi Bäl-lâ kä woi 
avok yima ngal ahle suma ngat buzu tetengâ mi. 

18Jehojada mi he sun nda kur gonga hi Ma didinid’id’a abo suma hi Levi suma 
ngat buzuna d’igi David mi tinizi adesâ adesâ á hahle suma ngala mi Ma didina ki 
furîd’a ki sawala, d’igi a b’ir kur gata hi Moise-sa na. 

19Mi tin suma ndjola avun gonga hi Ma didinid’a ala ar sama ndjendjed’a mi kal 
kur ri. 

20Jehojada mi yo azigar suma nglona ki suma nglona ki suma te yam suma kur 
ambasina kablau d’a peta á tcholï kamulâ kur gong nga kud’ora hi Ma didinid’a á 
tinim avo kur azì ma amula. A hle lovot ta avun agrek ma akulo ndingâ, a i kur 
gong nga amula, a tin amulâ Jowas yam zlam mba amula mi. 

21Suma kur ambasina pet a le furîd’a. Suma kur azì ma ngolîna a kak ki halasa, 
kayamba a tchi Atali woi dad’a. 

2 Sunda Hamuleinid’a 24 

Jowas mi min gong nga kud’ora yat ma b’lak keina 
(Gol 2 Amul 12.1-16) 

1Kid’a Jowas mi kak amulid’a, bizamî kid’iziya. Mi tamula avo Jerusalem bizad’a 
dok fid’i. Asum a yat ala Sibiya d’a Berseba-d’a. 

2Kid’a ma ngat buzuna Jehojada mi nga ki iram tua d’a, Jowas mi le sun nda 
d’ingêra avok Ma didina. 

3Jehojada mi vik aropma mi Jowas mbà; mi vut gro andjofâ ki gro aropma mi. 

4Bugol ahle ndazina, Jowas mi nga hurum á min gong nga kud’ora hi Ma didinid’a 
yat ma b’lak keina akulo. 

5Mi tok suma ngat buzuna ki suma hi Levi-na, mi dazi ala: Agi igi kur azì ma nglo 
ma Juda-na, agi taragi beged’a abo Israel-lâ pet bizad’a ki bizad’a á min ki gong 
nga kud’ora hi Ma didinid’a yat ma b’lak keina akulo. Agi i lagi ahle ndazina 
atogo! Wani suma hi Levi-na a le nga ahle ndazina atogo d’i. 

6Amulâ mi yi ma ngol ma ngat buzuna Jehojada, mi dum ala: Ni kayam me ba, ang 
nga de mi suma hi Levi-na á i ve beged’a abo suma Juda-na ki suma Jerusalem-ma 
d’uo ge? Ni bege d’a Moise azongâ hi Ma didinina mi ngat yam ablaud’a hi Israel-
lîd’a á min ki zlub’u d’a zandu’â hi Ma didinina nga kuad’a d’uo zu? 

7Kayam Atali atcha d’a tchod’a ki grotna a b’lak ahle suma a tinizi irazi vazi suma 
kur gonga hi Ma didinid’ina, a le sunda ki sed’ezi malo ma a yum ala Bäl-lâ. 

8Ata yi máma amulâ mi he vuna ala a min zandu’â, a tinim kä avun gong nga 
kud’ora hi Ma didinid’a abua. 

9A tchi wala kur ambas sa Juda-d’a, kur azì ma Jerusalem-ma mi ala ar suma a 
mba ki bege d’a Moise azongâ hi Ma didinina mi ngat yam Israel-lâ kid’a a nga 
abagei hur fulîd’a mi Ma didina. 

10Suma avok suma kablaud’a pet a le furîd’a, a mba ki beged’a, a tchugut kur 
zandu’â gak mi oyâ. 

11Kid’a suma hi Levi-na a mba ki zandu’â mi suma hamulîna á golid’a, a gol 
beged’a nga ngola kur zandu’â. Ma b’ir mbaktumba hamulîna ki ma sunda hi ma 
ngol ma ngat buzuna a tchuk beged’a kä woi kur zandu’â, a hulong zandu’â tinda 
blangâma. A nga le hina burâ ki burâ, a tar beged’a ngola. 

12Amulâ ki Jehojada a he bege ndata mi suma a tinizi á le suna gonga hi Ma 
didinid’ina, á wurak ki suma tchet ahinad’a ki suma tchet aguna ki suma a le suna 
kawei ma wuranina ki suma a le suna kawei ma hleunina á min ki gonga hi Ma 
didinid’a yat ma b’lak keina akulo. 

13Suma a tinizi á le sundina a le sun mazid’a. Sun mazi d’a led’a nga d’i i djivid’a. A 
min gonga hAlonid’a yat ma mi b’lak keina akulo, ti tchol ad’enga ngingi. 

14Kid’a abozi mi dap mindid’a, a mba ki beged’a ad’ut ta ara mamulâ azi ki 
Jehojada. A min kahle suma sunda kur gong nga kud’ora kahle suma a kud’or ki 
na, kahle suma a ngal kahle suma ngat buzunina, ki kopma ki duguyo suma lora 
ki duguyo suma a lazi ki kawei ma hapmina mi. Kid’a Jehojada mi nga ki iramba, a 
nga hahle suma ngat buzu suma ngala burâ ki burâ kur gonga hi Ma didinid’a. 

Jowas mi mbut sama tchona 

15Jehojada mi mbut mamara kikra, mi le bizad’a ni kis kam dok hindi, mi mid’a. 

16A tozom kur Azì ma ngolâ hi David-na zlapa kamuleina, kayam mi le djivid’a ki 
Israel-lâ, mi le djivid’a avok Alona ki gong mam mba kud’ora mi. 

17Bugol matna hi Jehojada-na, suma nglo suma avok suma Juda-na a mba grif kä 
avok amulâ, a tchenemu; mam humuzi mi. 

18A ar gong nga kud’ora hi Ma didina Alona habuyozi ngolonid’a woyo, a i kud’or 
alo d’a a yat ala Asera-d’a ki fileina mi. Ata yi máma Ma didina hurum zal yam 
suma Juda-na ki suma Jerusalem-ma, kayam a mbut tazi tchod’a avoromu. 

19Ma didina mi sunuzi mam suma djok vuna á hulongôzi gevemu. Mam suma djok 
vuna a nga lazi glangâsâ, wani azi nga tin humazi yam zla mazid’a d’i. 

20Ata yi máma Muzu’â hAlonina mi mba yam Zakari ma ngat buzuna Jehojada 
goroma, mi tchol akulo avok suma, mi dazi ala: Alona mi dala: Ni kayam me ba, 
agi tchilagi yam vun ma hed’a hi an Ma didinina ge? Agi mba fagi djivid’a d’i. 
Kayam agi noyôn an Ma didina woyo, an mba ni noyôgi woi mi! 

21Ata yi máma a ndjak vunazi kamu, a durum kahinad’a yam vun ma hed’a 
hamulîna, a tchum kur gulumuna hi gong nga kud’ora hi Ma didinid’ina. 

22Amulâ Jowas mi djib’er nga yam djivi d’a Jehojada Zakari abum mi lat ki 
sed’emba d’i, mi tchi goroma Zakari. Ata yima Zakari nga mi lá matnina, mi dala: 
Ar Ma didina mi we, mi djop ad’u zla ndata ni mamu! 

Amul la te d’a dabid’a hi Jowas-sa 
(Gol 2 Amul 12.17-21) 

23Bugol bizad’a tu, azigar suma Siri-na a mba dur Jowas, a kal kur ambas sa Juda-
d’a kazì ma Jerusalem-ma, a tchi suma nglo suma avok sumina woi pet, a sun ahle 
suma azi hurumuzina avo Damas. 

24Azigar suma Siri suma a mbana a ni hina yegre go, wani Ma didina mi hazi 
azigar suma ablawazi kal teglesâ aboziya, kayam azi noî Ma didina Alona 
habuyozi ngolona woyo. Ni hina ba, suma Siri-na a ka sariyad’a yam Jowas. 

25Kid’a azi lum ndaka ngola da d’a, a tchuk tazi a iya, azungeî mama a ndjak 
vunazi kam á tchum yam tchi d’a mi tchi ma ngat buzuna Jehojada goromid’a. A i 
tchum yam azang mama, mi mid’a. A tozom kur Azì ma ngolâ hi David-na, wani a 
tozom nga zlapa kamuleina d’i. 

26Suma a ndjak vunazi kama ba wana: Zabat ma asum mba Amon-ndina a yat ala 
Simat ki Jozabat ma asum mba Mowap-pina a yat ala Simrit. 

27Zlad’a hi gromid’a ki zla d’a suma djok vun Alona ablaud’a a dat kamba ki min 
nda mi min gong nga kud’ora hAlonid’a yat ma b’lak keina akulod’a, a b’ir nga 
ahle ndazina kä kur Mbaktum mba ge humba hAmuleinid’a. Goroma Amasiya mi 
vrak tamula blangâmu. 

2 Sunda Hamuleinid’a 25 

Amul la ted’a hi Amasiya-d’a 
(Gol 2 Amul 14.1-7) 

1Kid’a Amasiya mi kak amulid’a, bizamî dok mbà yam vahl. Mi tamula bizad’a dok 
mbà yam zlengâ avo Jerusalem. Asum a yat ala Jowadan ni d’a Jerusalem-mba. 

2Mi le sun nda djivid’a avok Ma didina, wani nga ni ki hur ma tuna d’i. 

3Kid’a leu mamba ad’ut b’al kä ngingi d’a, mi tchi azungeî mam suma a tchi abum 
amulîna woyo. 

4Wani mi tchi nga grozina woi d’i, kayam zla d’a a b’irit kur Mbaktum mba Gata, 
kur mbaktumba hi Moise-sa, kayam Ma didina mi he vuna ala: Ar agi tchagi 
abuyod’a woi yam tchod’a hi grod’id’a d’i, ar agi tchagi grod’a woi yam tchod’a 
habuyod’id’a d’uo mi. Ar agi tchagi nge nge pî yam tcho mam mba mi lata. 

5Amasiya mi tok suma Juda-na pet, mi ndjarazi ad’u adezezi ad’u adezeziya, suma 
nglo suma avok suma dudubuna ki suma nglo suma avok suma kikisâ, nala, suma 
hi Juda-na ki suma hi Benjamin-na pet. Mi ndumuziya, tin ad’ud’a yam suma 
bizazi kal dok mbàna, mi fe suma 300.000, ni suma a ndak á i dur ayîna, ni suma a 
we dur ayîna kasapa ki mbareid’a heîna. 

6Mi yo azigar suma gangrangâ aduk Israel-lâ 100.000 ki bege mam mba hapa go 
ki tonna hindi. 

7Wani sana hAlonina mi mba gen Amasiya, mi dum ala: Amulâ, ar azigar suma 
Israel-lâ a i ki sed’eng ngi, kayam Ma didina mi nga ki Israel-lâ d’i. Mi nga 
kandjafâ hi Efraim máma pet tuo mi. 

8Le ang i wa ki sed’eziya, le ang mba tchol ad’enga kur ayî ma durâ pî, Alona mba 
mi kang aseng azlard’eîd’a avok mang suma djangûna, kayam Alona mi nga 
kad’enga á ndjun sana, mi nga kad’enga á kam asem azlard’eîd’a mi. 

9Amasiya mi de mi sana hAlonina ala: An mba ni fe ni me yam bege man nda hap 
pa go ki tonna hindi d’a an hat mi azigar suma Israel-lîd’a ge? Sana hAlonina mi 
hulong dum ala: Ma didina mi nga kad’enga á hang bege d’a kal ndatid’a! 

10Ata yi máma Amasiya mi wal ir azigar suma Efraim suma a mbeïna ala a hulong 
avo hataziya. Wani azi huruzi zal ngola yam suma Juda-na, a hulong avo hatazi 
kayîna. 

11Wani Amasiya mi ve tam ad’enga, mi i ki sum mama. A i kur hor ra Ndjuvuna, a 
tchi suma Edom-ma 10.000. 

12Suma Juda-na a yo suma dingâ ki irazi arid’a 10.000, a i ki sed’ezi akulo yam 
ahinad’a, a zud’uzi kä yam ahinad’a, a bo woi pet. 

13Wani azigar suma Amasiya mi digizi avo ala a i dur ayîna ki sed’em mbuo na, a 
ndja abozi dur ayîna hur azì ma nglo ma Juda-na, tinï ad’ud’a ei Samari dei gak 
mba Bet-Horon, a tchi suma 3000, a hurum ahlena ngola mi. 

Jowas amul ma Israel-lâ mi kus yam Amasiya 
(Gol 2 Amul 14.8-14) 

14Kid’a Amasiya mi kuzï yam suma Edom-ma kusa, kur hulong mamba mi hleï 
alona hi suma Edom-ma, mi mba mi mbud’um alo mama, mi grif kä avoromu, mi 
ngalam dubang ma his djivid’ina mi. 

15Ata yi máma Ma didina hurum zal ngola yam Amasiya, mi sunï ma djogom 
vunama atamu, mi dum ala: Ni kayam me ba, ang hal alona hi suma dingâ ma 
ndak á prut sum mama woi abong nguo na ge? 

16Kid’a mi nga mi de zlad’a tua d’a, Amasiya mi djobom ala: Na ni ni ami ba, tining 
á de d’alâ mi an amulâ zu? Ang ba vunangû! Ni kayam me ba, ang min ala a tong 
nge? Ma djok vun Alona mi ba vunamu. Bugol mi dum kua ala: An wala Alona mi 
nga hurum á tchang ngei kayamba ang le hina d’a. Ni kayam ndata ba, ang nga 
hum d’al ma an nga ni dangzina d’uo wana! 

17Bugol la Amasiya amul ma Juda-na mi ndjak vunam ki sum mama ndjaka, mi ge 
sunda ata Jowas gorom ma Jehu gorom ngolonina, amul ma Israel-lîna, mi dum 
ala: Ang ngavanï ei duri tei ayîna! 

18Jowas amul ma Israel-lâ mi ge sunda ata Amasiya amul ma Juda-na, mi dum ala: 
Bur tu awei d’a gurei d’a Liban-nda, ti ge sunda ata agu sedre ma Liban-na, ti dum 

ala: Ar an ve goronga mi gorona atchad’a. Wani ambur ma abagei ma Liban-na mi 
kal tita, mi miret awei d’a gurei ndata kä! 

19Jowas mi dum kua ala: Ang djib’er kurung ala ang kus yam suma Edom-ma da’! 
Ni kayam ndata ba, ang nga hle yang akulo, ang nga subur ki tang wana. Ar ang 
kak avo hatangû! Ni kayam me ba, ang nga hal ayîna á mba ki ndaka kang á 
tchang zlapa ki suma Juda-na ge? 

20Wani Amasiya mi hum nga zla ndata d’i, kayam ahle ndazina a tcholï nata Alona 
kayam mi hum mbei abo mam suma djangûna, kayam mam hal alona hi suma 
Edom-ma. 

21Ata yi máma Jowas amul ma Israel-lâ mi i á dur ayîna ki Amasiya amul ma Juda-
na avo Bet-Semes sa kur ambas sa Juda-d’id’a. 

22Azigar suma Israel-lâ a kus yam suma Juda-na; a wet ringâ, nge nge pî mi i avo 
hatamu. 

23Jowas amul ma Israel-lâ mi ve Amasiya amul ma Juda ma Jowas gorom ma 
Ahaziya gorom ngolonina avo Bet-Semes, mi i ki sed’em Jerusalem, mi to abo 
gulumun ma Jerusalem-ma kä woi ndak go ki metred’a kikis mbà go, tinï ad’ud’a 
avun agre’â hi suma Efraim-ma dei gak mba avun agrek ma gulumuna mi kong 
kuana. 

24Mi yo lora ki kawei ma hapma kahle suma a fazi kur gong nga kud’ora hAlonid’a 
suma Obet-Edom andjavam nga mi ngomozina kahle suma a fazi kur azì ma 
amulina pet mi, mi yo suma dingâ balâ, mi hulong Samari. 

Amul la te d’a dabid’a hi Amasiya-d’a 
(Gol 2 Amul 14.15-20) 

25Bugol matna hi Jowas amul ma Israel-lîna, Amasiya Jowas goroma amul ma 
Juda-na, mi kak karid’a ndak bizad’a dogo yam vahl. 

26Sunda hi Amasiya d’a ara, d’a avoka ki d’a dananda, a b’irit nga kä kur 
Mbaktumba hamulei suma Juda-na kamulei suma Israel-lîd’a. 

27Ata yima Amasiya mi wal lei ki Ma didinina, suma a ndjak vunazi kam avo 
Jerusalem. Mi ring Lakis, wani a digim ad’um gak a mbaza Lakis, a tchum sä kua 
kolâ. 

28Azi hlumï mad’am ki pusâ hakulumeinina, a mba tozom gen abuyom ngolo kur 
azì ma ngol ma Juda-na. 

2 Sunda Hamuleinid’a 26 

Amul la ted’a hi Osiyas-sa 
(Gol 2 Amul 14.21-22; 15.1-3) 

1Oziyas Amasiya goroma bizamî dogo yam karagaya, suma Juda-na a manam a 
tinim amula balum abumu. 

2Bugol matna habuma, ni mam ba, mi dur mi hlazì ma Elat-na, mi hulong minim 
akulo. 

3Kid’a Oziyas mi kak amulid’a, bizamî dogo yam karagaya. Mi tamula avo 
Jerusalem bizad’a dok vahl yam mbà. Asum a yat ala Jekoliya ni d’a Jerusalem-
mba. 

4Oziyas mi le sun nda d’ingêra avok Ma didina pet d’igi abum Amasiya na. 

Oziyas ni ma d’engzengâ. Mi mbut ma bei d’engzengâ 

5Kid’a Zakari mi nga ki iramba, Oziyas mi tin hurum á hal Alona. Ni Zakari ba, mi 
had’am á le mandara Alona. Ata yima mi nga hal Ma didina Alonina, mi lum 
djivid’a mi. 

6Mi nde abu á dur ayîna ki suma Filistê-na. Mi to gulumun ma Gat-na ki ma Japne-
na ki ma Asdot-na kä woyo, mi min azì ma nglona kur ambas sa Asdot-ta, kur azì 
ma Filistê ma dingâ mi. 

7Alona mi ndjunum mi dur ayîna ki suma Filistê-na ki suma Arap suma a nga 
kaka Gur-Bäl-lâ ki suma Mawon-na mi. 

8Suma Amon-na a mbam ki he d’a hawad’a. Simiyêm mi nde yina ngola, gak mi i 
avun hagad’a hi Ezipte-d’a, kayam ad’eng mamba nga d’i i avogovok ngola. 

9Oziyas mi min gong nga fiyak ka ndjola avo Jerusalem avun agrek ma gulumuna 
mi kong kuana, avun agrek ma kä kur horina, yam yima gulumuna mi kong 
kuana, mi minit ad’enga ngungu. 

10Mi min gong nga fiyak ka ndjola abagei hur fulâ, mi ka golongeîna ablaud’a mi, 
kayam mam nga ki d’uwarâ ablaud’a kur andagad’a kä ata yima ligitimid’a, a nga 
abagei hur fulâ mi, mi nga ki suma zuma ablaud’a ki suma ngom guguzlud’a 
abagei yam ahina d’a Karmel-la mi, kayam mam mi sama hurum ve zuma heîna. 

11Oziyas mi nga ki azigar suma a we durâ suma a i ki sed’em ata yima ayînina. A i 
nad’u adesâ adesâ, ni suma ma b’ir mbaktumba Jeyel ki ma le sunda hamulâ 
Mäseya a ndumuzi a hazi abo ma sunda hamulâ ma simiyêm ala Hananiya na. 

12Ablaud’a ki suma nglo suma avok sum mazi suma a we durâ heîna a ni 2600. 

13Azigar suma ad’u ad’eng mazid’ina a ni 307.500, ni azigar suma gangrang suma 
a we durâ suma a nga ndjun amulâ á dur ki mam suma djangûnina. 

14Oziyas mi b’rawazi ahle suma dur ayîna pet, nala, mboriyona, asubiyona, djum 
mba kaweina, kongrongâ, yeûd’a ki mbiud’a mi. 

15Mi tin masin ma sama d’alâ mi lum kur gong nga fiyak ka ndjol la a minit yam 
yima gulumuna kong kuana, kayam mi yet suma djangûna ki yeûd’a, mi duruzi 
kahina d’a nglod’a mi. Oziyas zlam nde yina ata yima deina, kayam Alona mi lahle 
suma atchapma ki sed’em gak ad’um b’al kä ad’enga ngingi. 

16Wani ata yima ad’um b’al kä ad’enga ngingi na, mi nde hle yam akulo, gak ti im 
kur bad’a. Mi le tchod’a avok Ma didina Alo mama, kayam mi kal kur gong nga 
kud’ora hi Ma didinid’a á ngal dubang ma his djivid’ina yam yima ngal dubang ma 
his djivid’ina. 

17Ma ngol ma ngat buzuna Azariya mi kal ad’um kur gong nga kud’ora, zlapa ki 
suma ngat buzu suma dingâ hi Ma didinina dok klavandi; azi pet ni suma 
gangrangâ. 

18A tchol avok amulâ Oziyas, a dum ala: Oziyas, nga ni zla manga á ngal dubang 
ma his djivid’ina mi Ma didina d’i. Ni sunda hi suma ngat buzuna andjafâ hi Aron-
na. Ni azi ba, a tinizi irazi vazi á ngal dubang ma his djivid’ina. Ang nde woi ata 
yima a tinim iram vama, ang le i hî ni sun nda ata yat tuo d’a; ni sun nda Ma 
didina mba mi suburung kat tuo d’a! 

19Kid’a Oziyas mi nga tchola ki vama ngal dubang ma mi his djivid’ina abomba, mi 
mbut ayîna. Ata yima hurum zal yam suma ngat buzunina, libina mi buzuk kei 
avorom kä ir suma ngat buzuna kur gong nga kud’ora hi Ma didinid’a go ki yima 
ngal dubang ma his djivid’ina. 

20Ma ngol ma ngat buzuna Azariya zlapa ki suma ngat buzu suma dingâ pet, a 
mbut irazi a golomu, a we libina mi buzuk kei avoromu. Azi zud’um mbei abu 
atogo zak; mam tamba pî, mi b’at tam á nde woi abua, kayam Ma didina mi 
tumumu. 

Amul la te d’a dabid’a hi Oziyas-sa 
(Gol 2 Amul 15.5-7) 

21Amulâ Oziyas mi arî sama libina gak mat mama. Kayam ndata, a walam mbei 
kaka kur azì ma dingâ woi vam bei mi fe lovota á hulong kur gong nga kud’ora hi 
Ma didinid’a ba. Goroma Jotam mi kak kur azì ma amula, nga mi te yam suma kur 
ambasina. 

22Sunda hi Oziyas sa ara, d’a avoka ki d’a dananda, ma djok vun Alona Isai Amot 
goroma mi b’irit nga kä. 

23Ata yima mi mitna, a tozom zlapa ki simiyêm ata yima a tos amuleina kuana, 
wani nga ni kur zul mazid’a d’i, kayam a dala mam mi sama libina. Goroma Jotam 
mi vrak tamula blangâmu. 

2 Sunda Hamuleinid’a 27 

Amul la ted’a hi Jotam-mba 
(Gol 2 Amul 15.32-38) 

1Kid’a Jotam mi kak amulid’a, bizamî dok mbà yam mbà. Mi tamula avo Jerusalem 
bizad’a dogo yam karagaya. Asum a yat ala Jerusa ni Sadok goromba. 

2Mi le sun nda d’ingêra avok Ma didina pepet d’igi abum Oziyas na. Wani nga mi 
kal kur gong nga kud’ora hi Ma didinid’a d’i. Hina pet pî, suma a d’op nga lovot 
mazid’a avok Ma didina d’i. 



795 

 

 
Bible azumeina 

© 1999, Alliance Biblique du Tchad 

 

 

 

3Ni mam ba, mi min vun agrek ma akulo nding ma avun gong nga kud’ora hi Ma 
didinid’ina, mi le sunda ngola yam gulumun ma yam yima a yum ala Ofel-lâ. 

4Mi min azì ma nglona akulo yam yima nding ma Juda-na, mi min gong nga fiyak 
ka ndjola kazì ma ad’eng ma ngungu ma aduk agud’ina mi. 

5Mi dur ayîna kamul ma Amon-na, mi kus kamu. Suma Amon-na a hum tara kur 
biza ndata, kawei ma hapma tonna hindi, a hum gemena tonna 3000, kawu orsâ 
tonna 3000 mi. Kur biza d’a mbàd’a ki d’a hindid’a a humî hina dedege mi. 

6Jotam mi mbut ad’enga, kayam nga mi min lovot mamba avok Ma didina Alo 
mama. 

7Sunda hi Jotam mba ara kayî ma mi duruma ki sun nda mam lata pet, a b’irit nga 
kä kur Mbaktumba hamulei suma Israel-lâ kamulei suma Juda-nid’a. 

8Kid’a mi kak amulid’a, bizamî dok mbà yam vahl. Mi tamula avo Jerusalem 
bizad’a dogo yam karagaya. 

9Jotam mi mit mi i azulei kä ad’u abuyom ngolo. A tozom kur Azì ma ngolâ hi 
David-na. Goroma Ahas mi vrak tamula blangâmu. 

2 Sunda Hamuleinid’a 28 

Tin ad’u tamula hi Ahas-sa 
(Gol 2 Amul 16.1-6) 

1Kid’a Ahas mi kak amulid’a, bizamî dok mbà. Mi tamula avo Jerusalem bizad’a 
dogo yam karagaya. Mi le nga sun nda d’ingêra avok Ma didina d’igi abum ngolo 
David na d’i. 

2Mi tit ni kur lovota hamulei suma Israel-lîd’a, mi i gak mi yor filei ma kaweina 
malo ma a yum ala Bäl-lâ. 

3Mi ngal dubang ma his djivid’ina kur hor ra Hinom-mba, mi ngal groma kakud’a 
d’igi he d’a hawa d’a ngala na. Ni sun nda ndjendjed’a handjaf suma Ma didina mi 
digizi woi adjeu avok Israel-lîna a lata. 

4Mi hahle suma ngat buzuna ki dubang ma his djivid’a yam yima ndingâ, yam 
ahuniyôna, ad’u agu ma lara ma angusâ mi. 

5Kayam ndata, Ma didina Alo mama mi hum abo amul ma Siri-na. Suma Siri-na a 
kus kamu, a yo sum mama ablaud’a, a i ki sed’ezi Damas. Mi hum abo amul ma 
Israel-lâ mi, mi kus kam kus sa ngola. 

6Kur bur ma tuna Peka Remaliya goroma amul ma Israel-lâ, mi tchi azigar suma 
gangrangâ aduk suma Juda-na 120.000, kayam azi ar Ma didina Alona habuyozi 
ngolona woyo. 

7Zikri grangâ hi suma Efraim-ma mi tchi Mäseya amulâ goroma, Asrikam ma mi 
te yam azì ma amulina ki Elkana amulâ vunam ma ad’u kä na mi. 

8Israel-lâ a yo suma aduk b’oziyozina 200.000, nala, aropma, gro andjofâ ki gro 
aropma, a hurum ahlena ngola, a i ki sed’ezi Samari. 

9Ma djok vuna hi Ma didinina mi nga avo Samari, a yum ala Odet. Mi nde mi 
d’ugol azigar suma a nga mbei avo Samari-na, mi dazi ala: Gola! Ma didina Alona 
habuyogi ngolona, hurum zal yam suma Juda-na, mi hagizi abogiya, wani agi 
tchagizi ki hur ma zala gak mi i akulo hur alona. 

10Wani ki tchetchemba, agi nga dagi ala gro suma Juda-na ki suma Jerusalem 
suma wana, agi i hulongôzi yazi kä, agi mbud’uzi azungeî magina ki yugunei 
magina. Hina ni, agi lagi ni tchod’a avok Ma didina Alo magina d’uo zu? 

11Agi humun-ngiya! Agi tchugugi b’oziyogi suma agi yozi ndazina akulo, agi arazi 
a i avo hataziya, kayam Ma didina hurum zal ngola kagiya! 

12Ata yi máma suma nglo suma avok andjafâ hi Efraim-mina, nala, Azariya 
Johanan goroma, Berekiya Mesilemot goroma, Ezekiyas Salum goroma ki Amasa 
Hadalai goroma, huruzi zal ata suma a tcholï yima ayînina, 

13a dazi ala: Agi nga kalagi ki suma agi yozi ndazina ka hî d’i! Agi lagi ni sun nda 
mbud’i tcho d’a kala avok Ma didinid’a, agi mbagi ki tcho d’a ngola kei kua! Ki 
tchetchemba, zlad’a nga kei da’, Ma didina hurum zal wa ngola yam Israel-lâ! 

14Ata yi máma azigarâ a tchuk suma a yozïna kahle suma a hurumuzïna akulo 
avok suma kablau d’a peta mi. 

15Suma a yazi simiyêzi akulo wana a tchol akulo, a yo suma a yozi hurumbina, a 
yo baru ma azi yomî hurumbina, a tchugum ata suma a ar gandilad’ina, a hazi 
baruna katuguruna, a hazi ahle suma tena kahle suma tched’a, a djinizi mbilizi mi. 
Suma ad’engêzi ndak á tita d’uo na, a yozi yam korona, a izi Jeriko kur azì ma ngol 
ma amulongeîna nga kuana gen b’oziyozina. Bugola, a hulong Samari. 

Ahas mi tchen Asiri-na ala a ndjunumu 
(Gol 2 Amul 16.7-20) 

16Kur atchogoi ndata amulâ Ahas mi sun ata amul ma Asiri-na ala mi ndjunumu, 

17kayam suma Edom-ma a mba dur ayîna ki suma Juda-na kua, a yo suma 
magomba. 

18Suma Filistê-na a nde azì ma kä ata yima ligitim ma abo ma Juda-na durâ, a 
hlazì ma Bet-Semes-sâ, ma Ajalon-na, ma Gederot-na zlapa kazì ma Soko-na, ma 
Timna-na, ma Gimzo-na kazì ma gurei ma nguyuzina pet, a kak kua. 

19Ma didina mi hulong yam suma Juda-na kä, kayam Ahas amul ma Israel-lâ mi 
mba ki batranga aduk suma Juda-na, mi le sun nda ata yat tuo d’a avok Ma didina. 

20Tiglat-Pilneser amul ma Asiri-na, mi mba nga á ndjunum mbi, wani mi mba ná 
lum ndaka. 

21Kayam Ahas mi yo ahle suma kur gong nga kud’ora hi Ma didinid’ina, ahle suma 
kur azì ma amulina kahle suma avo hi suma avok sumina, mi hazi he d’a hawad’a 
mamul ma Asiri-na. Hina pet pî, a le nga vama djivi ki sed’em mbi. 

22Amulâ Ahas kur ndaka hina pî, nga mi i avogovok ki sun nda ata yat tuo d’a 
avok Ma didina. 

23Mi hahle suma ngat buzuna malona hi suma Damas ma nga mi durum ayînina, 
mi dala: Nalona hamulei suma Siri-na ba, nga mi ndjunuziya, an i ni hum he d’a 
hawad’a ngat buzuna, kayam mi ndjununu. Hina wani, mi mba ki b’laka kam ki 
Israel-lâ pet mi. 

24Ahas mi tok ahle suma kur gong nga kud’ora hAlonid’ina, mi b’lagazi woi 
kakazeî, mi duk vun gonga hi Ma didinid’a akulo, mi min yima ngal ahle suma 
ngat buzuna woi kur yima Jerusalem teteng. 

25Mi tin yima ndingâ kur azì ma nglo ma Juda ma lara ge pet á ngal dubang ma his 
djivid’ina malo ma dingâ. Ni hina ba, mi zal ki hur Ma didina Alona habuyom 
ngolona. 

26Sunda hi Ahas sa ara ki sun nda mi lata pet, d’a avoka ki d’a dananda, a b’irit 
nga kä kur Mbaktumba hamulei suma Juda-na kamulei suma Israel-lîd’a. 

27Ahas mi mit mi i kä azulei ad’u abuyom ngolo. A tozom kur azì ma ngolâ avo 
Jerusalem, wani a tozom nga zlapa kamulei suma Israel-lâ d’i. Goroma Ezekiyas 
mi vrak tamula blangâmu. 

2 Sunda Hamuleinid’a 29 

Amul la ted’a hi Ezekiyas-sa. Mi mbut gong nga kud’ora yed’et 
(Gol 2 Amul 18.1-4) 

1Kid’a Ezekiyas mi kak amulid’a, bizamî dok mbà yam vahl. Mi tamula avo 
Jerusalem bizad’a dok mbà yam zlengâ. Asum a yat ala Abiya ni Zakari goromba. 

2Ezekiyas mi le sun nda d’ingêra avok Ma didina ki hurum pet d’igi abum ngolo 
David-na. 

3Kur biza d’a avok ka mi tamulid’a, kur til ma avo’â, mi mal vun gong nga kud’ora 
hi Ma didinid’a woyo, mi min yima mi b’lak keina akulo. 

4Mi yi suma ngat buzuna ki suma hi Levi-na, mi togozi ata yima abo ma yorogona, 

5mi dazi ala: Agi suma hi Levi-na, agi humunu! Ki tchetchemba, agi mbud’ugi tagi 
yed’et, agi mbud’ugi gong nga kud’ora hi Ma didina Alona habuyogi ngolonid’a 
yed’et mi, agi tchugugi ahle suma ndjendje suma a nga ata yima a tinim iram 
vama woi abua. 

6Kayam abuyoi ngolo a le sun nda ata yat tuo d’a, a le sun nda tchod’a avok Ma 
didina Alo meina, a aram mbeyo, a hazigazi mi gong mam mba kud’ora, a hat 
huyogozi mi. 

7A i gak a duk vun gulumuna hi gong mam mba kud’orina akulo, a tchi lalamba 
woyo, a nga ngal dubang ma his djivid’ina d’oze a nga he he d’a hawa d’a ngala 
yam yima a tinim iram vama d’i. 

8Kayam ndata, Ma didina hurum zal yam suma Juda-na ki suma Jerusalem-ma. Mi 
mbud’uzi vama mandarâ, vama hohoud’a ki vama sanda d’igi agi wagizi ki iragi 
ini na. 

9Gola! Ni kayam ndata ba, a tchi abuyoi avun ayîna. Gurei suma andjofâ, gurei 
suma aropma kamiyoîna a yozi magomba ni yam sun nda tcho ndata. 

10Ki tchetchemba, an nga ki djib’era kurun krovo á djin vunan ki Ma didina Alona 
hi Israel-lîna, kayambala kur ayî mam ma bibiliuna ar hurum b’leng ngei keya d’a. 

11Grona, ki tchetchemba, agi gologi zla ndata hina is si. Kayam ni agi ba, Ma 
didina mi managi á tchol avorom á lum sunda, á mbut azungeî mama, á ngalam 
dubang ma his djivid’ina mi. 

12Ata yi máma suma hi Levi-na a tchol akulo. Suma ad’u andjafâ hi Kehat-na ba 
wana: Mahat Amasai goroma ki Joel Azariya goroma; Suma ad’u andjafâ hi 
Merari-na ba wana: Kis Abadi goroma ki Azariya Jehalelel goroma; Suma ad’u 
andjafâ hi Gerson-na ba wana: Jowa Zima goroma ki Eden Jowa goroma; 

13Suma ad’u andjafâ hi Elisafan-na ba wana: Simri ki Jeyel; Suma ad’u andjafâ hi 
Asaf-fâ ba wana: Zakari ki Mataniya; 

14Suma ad’u andjafâ hi Heman-na ba wana: Jehiyel ki Simei; Suma ad’u andjafâ hi 
Jedutun-na ba wana: Semaya ki Uziyel. 

15Azi tok andjaf tazi mud’ok, a mbut tazi yed’et. Bugola, a tchuk klavi kur gong 
nga kud’ora hi Ma didinid’a á mbud’ut yed’et yam vun ma hed’a hamulîna d’igi 
Ma didina mi min na mi. 

16Suma ngat buzuna a tchuk klavi kur gonga á mbud’ut hurut yed’et, a yo ahle 
suma ndjendje suma a nga kur gong nga kud’orina woi abu pepet, a tchuguzi kä 
kur gulumuna hi gong nga kud’orina. Suma hi Levi-na a yozi a tchuguzi sä woi 
bugol azina kur hor ra Kedron-nda. 

17A tin ad’ud’a á mbut hur gongîyona yed’et ni kur bur ma avok kikidjina hi tilîna. 
Kur bur ma klavandina, a mba avun gulumuna hi gong nga kud’orina. A le burâ 
klavandi á mbut hur gongîyona yed’et mi. Kur bur ma dogo yam karagayana hi til 
mámina, abozi mi dap sunda. 

18Bugola, suma hi Levi-na a i avo gen amulâ Ezekiyas, a dum ala: Amulâ, ami 
mbud’umiya wa gong nga kud’ora hi Ma didinid’a yed’et da’, nala, yima ngal ahle 
suma ngat buzuna kahle suma a le ki sunda kama pet ki tabul ma a tin avungôna 
mAlona kama kahle suma a le ki sunda kama pet mi. 

19Ahle suma a tinizi irazi vazi suma amulâ Ahas mi mbud’uzi ndjendjed’a ata 
yima mi nga ki iram tua na, ami tiniziya wa ata lovod’oziya, ami tiniziya wa irazi 

vazi tin nda dinga mi. Gola! A nga tchuka kä avok yima ngal ahle suma ngat 
buzuna. 

Ezekiyas mi tin kud’ora kahle suma ngat buzuna 

20Amulâ Ezekiyas mi nde ki yorogo tcholola, mi tok suma nglo suma hur azinina, 
mi i ki sed’ezi kur gulumuna hi gong nga kud’ora hi Ma didinid’a. 

21A mba kamuzleina kid’iziya, gamlâna kid’iziya, gro tumiyôna kid’iziya ki 
mbekmberena kid’iziya á he he d’a hawa d’a ngala á zlup yam tchod’a hi leud’id’a, 
yam yima a tinim iram vama, yam suma Juda-na pet mi. Ezekiyas mi he vuna 
mandjafâ hi Aron suma ngat buzuna á ngat ahle ndazina buzuna yam yima ngal 
ahle suma ngat buzuna hi Ma didinina. 

22Suma ngat buzuna a ngat amuzlei suma kid’iziyana, a ve buzuna, a yamam yam 
yima ngal ahle suma ngat buzuna, a ngat gamlâ suma kid’iziyana, a ve buzuna, a 
yamam yam yima ngal ahle suma ngat buzuna, a ngat gro tumiyô suma 
kid’iziyana, a ve buzuna, a yamam yam yima ngal ahle suma ngat buzuna. 

23A mba ki mbekmbere ma kid’iziya ma a hum á zlup yam tchod’ina avok amulâ 
azi kablau suma a nga tokina. Amulâ azi kablaud’a a tin abozi yam mbekmbere 
ma kid’iziya máma. 

24Suma ngat buzuna a ngat mbekmbere suma kid’iziya ndazina, a vo buzuwazi 
yam yima ngal ahle suma ngat buzuna tala Alona mi vat hurum mbei yam Israel-
lâ ped’u d’a, kayam amulâ mi he vuna ala a hahle suma ngat buzu suma ngala 
kahle suma ngat buzu suma zlup yam tchod’ina yam Israel-lâ pet. 

25Amulâ mi tin suma hi Levi-na kur gong nga kud’ora hi Ma didinid’a ki 
tchigiyeud’a kading ma nglona kading ma gureina abozi yam vun ma hed’a hi 
David-na, yam vun ma hed’a hi Gad ma wahle suma a nga mbana hamulîna, yam 
vun ma hed’a hi Natan ma djok vun Alonina, kayam ni vun ma he ma Ma didina 
mi hum avun mam suma djok vunina. 

26Suma hi Levi-na a tchol akulo kahle suma bud’a hi David-na aboziya, suma ngat 
buzuna a nga kaduveina abozi mi. 

27Ezekiyas mi he vuna ala a i ngal ahle suma ngat buzu suma ngala yam yima ngal 
ahle suma ngat buzuna. Ata yima a tin ad’u hahle suma ngat buzu suma ngalina, 
ata yi máma, a tin ad’u hle sawala á gile Ma didina zlapa kaduveina kahle suma bu 
suma hi David amulâ hi Israel-lîna. 

28Ablau suma zla tazi pet a grif kä andaga, suma hle sawala a nga hle sawala, 
suma bu aduveina a nga bu aduveina gak a dap kahle suma ngat buzu suma 
ngala. 

29Ata yima abozi mi dapma, amulâ ki suma a nga zlapa ki sed’ema pet a hud’o kä, 
a grif kä andaga a kud’or Ma didina. 

30Amulâ Ezekiyas ki suma nglo suma sunda a de mi suma hi Levi-na ala a subur 
Ma didina ki sawal la David azi ki Asaf ma djok vun Alona a hlata. A hlat ki furîd’a. 
Bugola, a grif kä andaga a kud’or Ma didina. 

31Ata yi máma Ezekiyas mi de mi suma ala: Agi hagiya wa tagi mi Ma didina da’. 
Ki tchetchemba, agi hud’ugiya, agi mbeyegi kahle suma ngat buzu suma le 
mersid’a kur gong nga kud’ora hi Ma didinid’a. Ablau suma toka a mba kahle 
suma ngat buzu suma le mersid’a, suma pet suma huruzi min á hed’ina a hahle 
suma ngat buzu suma ngala mi. 

32Ablau ahle suma a hazi á ngalina ba wana: Amuzleina dok kid’iziya, gamlâna 
kis, gro tumiyôna kikis mbà mi. Wan pet nahle suma a hazi he d’a hawa d’a ngala 
mi Ma didinina. 

33A tin amuzleina irazi vazi mi Ma didina kikis karagaya, aho’â dudubud’a hindi 
mi. 

34Wani suma ngat buzuna a nga ablau d’i, a ndak nga á ze ahle suma ngat buzu 
suma ngal ndazina pet ti. Wani b’oziyozi suma hi Levi-na a mba, a ndjunuziya, 
gak a dap sun ndata, gak suma ngat buzu suma dingâ a mbut tazi yed’et, kayam 
suma hi Levi-na, huruzi min a mbut tazi yed’et kal suma ngat buzu suma hiuna. 

35Kayam ahle suma ngat buzu suma ngala a nga ngola ki mbulâ hahle suma ngat 
buzu suma zlap darigïd’a zlapa ki süm guguzlu d’a ngala. Ni hina ba, mi hulong tin 
kud’ora kur gonga hi Ma didinid’a. 

36Ezekiyas kablaud’a peta a le furîd’a ngola, kayam Alona mi ndjunuzi á dap sun 
ndata, kayam a hahle ndazina natogo zak. 

2 Sunda Hamuleinid’a 30 

Ezekiyas mi yi Israel-lâ pet á le Pa’â 

1Ezekiyas mi tchuk sunda kur azì ma Israel-lâ kazì ma Juda-na pet, mi b’ir 
mbaktumba mi suma Efraim-ma ki suma hi Manase-na tala a mbeï kur gulumuna 
hi gong nga kud’ora hi Ma didinid’a avo Jerusalem á le vun til ma Pa’â á he ngola 
mi Ma didina Alona hi Israel-lîna d’a. 

2Amulâ ki mam suma nglo suma sunda kablau suma toka pet, a ndjak vunazi avo 
Jerusalem ala a le vun til ma Pa’â kur til ma mbàna. 

3Kayam azi ndak á lum kur bur ma a ngama d’i, kayam suma ngat buzu suma a 
mbut tazi yed’etna a nga ngol li, suma a tok nga avo Jerusalem mbuo mi. 

4Zla ndata lamulâ tam djivid’a kablau suma toka pet mi. 

5A he vuna ala a tchi wala kur azì ma Israel-lâ pet, a tinï ad’ud’a Berseba gak mba 
avo Dan, tala a mbeï Jerusalem á le vun til ma Pa’â á he ngola mi Ma didina Alona 
hi Israel-lîna d’a. Kayam suma a lum avo’â a nga ablaud’a d’igi a b’irim kur gata 
na d’i. 

6Suma a tchuguzi sundina a i ki mbaktum mba amulâ mi b’irit ki mam suma 
sundid’a kur azì ma Jerusalem-ma kazì ma Juda-na pet. Yam vun ma hed’a 
hamulîna, a de mi suma ala: Agi Israel suma sud’ugi woi avun ayîna abo amulei 
suma Asiri-nina, agi hulongôgï gen Ma didina Alona hi Abraham-ma, Alona hi 
Isa’â, Alona hi Israel-lîna. 

7Ar agi lagi d’igi abuyogi ki b’oziyogina a le sun nda ata yat tuo d’a avok Ma didina 
Alona habuyozi ngolona na ba, mi mbud’uzi vama hohoud’a avok suma d’igi agi 
nga wagi ini ki iragi na d’i. 

8Ki tchetchemba, ar agi lagi yam mba ad’enga d’igi abuyogi a lat na d’i, wani agi 
hagi tagi mi Ma didina, agi mbeyegi kur yi mam ma a tinim iram vam ma gak 
didina, agi lagi sunda mi Ma didina Alo magina tala kur ayî mam ma bibiliuna 
hurum vat tei kagiya d’a. 

9Le agi hulongôgï gen Ma didina ni, b’oziyogina ki grogi suma a yozi magombina a 
mba wazi hohowoziya, a mba hulongî kur ambas sa wanda. Kayam Ma didina Alo 
magina ni ma sumad’a, ni ma we hohou sumina. Le agi hulongôgi gevemu ni, 
mam mba mi hagi azigam mbi. 

10Suma a sunuzi ki mbaktumbina a nga i kur azì ma nglona teteng yam ambas sa 
Efraim-mba, yam ambas sa Manase-d’a, gak a mba yam ambas sa Zabulon-nda, 
wani a nga san ad’uziya, a nga lazazi mi. 

11Wani suma dingâ aduk suma hi Aser-râ, aduk suma hi Manase-na ki suma hi 
Zabulon-na a hulong yazi kä, a mbeï avo Jerusalem. 

12Alona mi le sunda ki suma Juda-na, mi hazi hur ma tuna á le sunda yam vun ma 
hed’a hamulîna ki ma hi mam suma nglo suma sundina d’igi Ma didina mi de na. 

Ezekiyas mi le Pa’â 

13Kur til ma mbàna, suma ablaud’a a tok Jerusalem á le vun til ma a lum kavungô 
ma bei angufina. Suma a to’î tok ka ngola. 

14A tchol akulo, a pleî yima ngal ahle suma ngat buzu ma tetengâ ki yima ngal 
dubang ma his djivid’a ma teteng ma avo Jerusalem-ma woyo, a tchuguzi sä woi 
kur toliyon nda Kedron-nda. 

15A ngat tumiyôna Pa’â kur bur ma dogo yam fid’ina hi til ma mbànina. Suma ngat 
buzuna ki suma hi Levi-na, zulona vaziya, a mbut tazi yed’et, a he he d’a hawa d’a 
ngala kur gong nga kud’ora hi Ma didinid’a mi. 

16A nga tchola ata yi mazi ma sunda d’igi a b’ir kur gata hi Moise sana hAloninid’a 
na. Suma ngat buzuna a nga yam buzu ma a vum abo suma hi Levi-nina kä yam 
yima ngal ahle suma ngat buzuna. 

17Wani suma ablaud’a aduk suma toka a mbut nga tazi yed’et ti. Kayam ndata, 
suma hi Levi-na a hlanek mazid’a kaziya, a ngat tumiyôna Pa’â yam suma pet 
suma a mbut nga tazi yed’et tuo na á tinizi irazi vazi mi Ma didina. 

18Ablau suma a mbut nga tazi yed’et tuo na, ngolozi ni suma hi Efraim-ma, suma 
hi Manase-na, suma hi Isakar-râ ki suma hi Zabulon-na. Wani a te nga Pa’â ata 
yam d’igi a b’ir kur gata na d’i. Kayam ndata, Ezekiyas mi tchen Alona kazi ala: 
Ang Ma didina ni Ma djivina. Ar ang vat hurung ngei 

19yam suma pet suma a tin huruzi yam ang Ma didina Alona habuyozi ngolona 
suma a mbut nga tazi yed’et d’igi gata de yam yed’eta na d’uo na. 

20Ma didina mi hum tchenda hi Ezekiyas-sa, mi vat hurum mbei kaziya. 

21Israel suma a nga toka avo Jerusalem-ma a le vun til ma a lum kavungô ma bei 
angufina ki furîd’a ngola gak burâ kid’iziya. Burâ ki burâ suma hi Levi-na ki suma 
ngat buzuna a nga he ngola mi Ma didina kahle mazi suma bu suma a tchi heîna á 
suburumu. 

22Ezekiyas mi had’enga mi suma hi Levi suma a nga ki wad’ud’a yam sunda hi Ma 
didinid’ina. A mut ahle suma a tchazi á vun tilîna gak burâ kid’iziya, a hahle suma 
ngat buzu suma zlap darigïd’a, a gile Ma didina Alona habuyozi ngolona mi. 

23Ablau suma toka a ndjak vunazi tu ala a le vun tilâ kua kur burâ kid’iziya. A le 
bur ma kid’iziya máma ni ki furîd’a, 

24kayam Ezekiyas amul ma Juda-na mi hamuzleina mi suma toka 1000 kaho’â 
7000, suma nglo suma sunda a hazi amuzleina 1000 kaho’â 10.000, suma ngat 
buzuna ablaud’a a mbut tazi yed’et mi. 

25Suma Juda-na, suma ngat buzuna, suma hi Levi-na, suma a tcholï yam ambas sa 
Israel-lâ a mbeï avo Juda-na pet, a tchol akulo, a le furîd’a. 

26Suma a le furîd’a ngola avo Jerusalem. Kur atchogoid’a hi Salomon David 
goroma amul ma Israel-lîd’a ei dedei pî, a le nga furîd’a hina d’a avo Jerusalem 
yazi tu d’i. 

27Suma ngat buzuna ki suma hi Levi-na a tchola a b’e vunazi yam ablau suma; 
Alona mi humuzi delezi mi. Tchen mazid’a Ma didina mi humuttcha akulo ata 
yam ma kak ma yed’etna. 

2 Sunda Hamuleinid’a 31 

Ezekiyas mi min sunda kur gong nga kud’orid’a 

1Kid’a abozi mi dap le vun tilîd’a, Israel-lâ pet suma a nga ata yi mámina, a i kur 
azì ma Juda-na, a i to ahina d’a nga tchola gongzonga woi pet, a to gonga halo d’a 
a yat ala Asera-d’a woi pet, a pleî yima nding ma a tuwal fileina kuana woi pet ki 
yi mam ma ngal ahle suma ngat buzuna pet. A le hina kur andaga d’a Juda-d’a pet, 
kur andaga d’a Benjamin-nda ki d’a Efraim-mba ki d’a Manase-d’a. Bugola, nge 
nge pî, mi i avo hatam kur aziyamu. 

2Ezekiyas mi tin suma ngat buzuna ki suma hi Levi-na ad’u adezezi ad’u 
adezeziya, nge nge pî, kur sun mamba, suma ngat buzuna ki suma hi Levi-na, á he 



803 

 

 
Bible azumeina 

© 1999, Alliance Biblique du Tchad 

 

 

 

he d’a hawa d’a ngala ki d’a ngat buzu d’a zlap darigïd’a, á le sunda, á le mersi, á 
gile Ma didina, á suburum avun agre’â hi kang mamina mi. 

3Amulâ mi he abo ahle mama mi suma ngat buzuna he d’a hawa d’a ngal la 
yorogod’a ki d’a fladeged’a, he d’a hawa d’a ngal la bur ma sabatnid’a ki d’a deîd’a 
hi tilîd’a ki d’a hi vun til ma teteng ma a ngama, d’igi a b’ir kur gata hi Ma 
didinid’a na. 

4Mi de mi suma Jerusalem-ma ala a hahlena mi suma ngat buzuna ki suma hi 
Levi-na, kayam a fad’enga á tit kur gata hi Ma didinid’a memet. 

5Kid’a zla ndata ti b’rau woi aduk suma peta, Israel-lâ a he geme ma ne avo’â, süm 
guguzlud’a, mbulâ, mbul ayuma kahlena pet suma a zumuzi kur asinenina, a mba 
ki dima hahlenina pet mi. 

6Israel-lâ ki suma Juda suma a nga kaka kur azì ma nglo ma Juda-nina, a he dim 
ma hamuzleinina ki dim ma haho’îna ki ma hahle suma a tinizi irazi vazi mi Ma 
didina Alo mazinina, a molozi kä gigindiu. 

7A tinï ad’ud’a á mol ahle ndazina ni kur til ma hindina gak abozi mi dap mi kur til 
ma kid’iziyana. 

8Ezekiyas ki suma nglo suma sunda a mba gol mola hahle ndazinid’a, a le mersi 
mi Ma didina, a b’e vunazi yam mam suma Israel-lâ. 

9Ezekiyas mi djop suma ngat buzuna ki suma hi Levi-na yam ahle suma a molozi 
ndazina. 

10Ata yi máma ma ngol ma ngat buzuna Azariya ma ad’u andjafâ hi Sado’â mi 
hulong dum ala: Kid’a a tinï ad’ud’a á mba kahlena kur gong nga kud’ora hi Ma 
didinid’a deid’a, ami nga tamiya, ami nga hobomiya, ad’uzi ti ar mola didivir 
wana, kayam Ma didina mi b’e vunam yam sum mama. Gola! Ahle suma didivir 
ndazina, ad’uzi d’a ar molid’a ba wana! 

11Ezekiyas mi he vuna ala a min hur gongîyo suma a tchuk ahlena kua suma kur 
gong nga kud’ora hi Ma didinid’ina woyo. Suma a minizi mi. 

12Burâ ki burâ a nga mba kahle suma a pad’azi vunazi dimina kahle suma a tinizi 
irazi vazina. A tin Konaniya ma ad’u andjafâ hi Levi-na yam ahle ndazina zlapa ki 
wiyema Simei ma kam á mbàd’ina. 

13Amulâ Ezekiyas ki ma ngol ma ngat buzuna Azariya ma nga yam gong nga 
kud’orina a man Jehiyel, Azaziya, Nahat, Asayel, Jerimot, Jozabat, Eliyel, 
Jismakiya, Mahat ki Benaya á kak suma gol sunda ad’u vun ma hed’a hi Konaniya 
ki wiyema Simei-na. 

14Kore Jimna gorom ma ad’u andjafâ hi Levi-na ni ma ngom vun agrek ma abo ma 
yorogonina, ni ma nga mi ve he d’a hawa d’a sana mi hat kur min mamba 
mAlonid’a, ni ma nga mi b’rau he d’a hawa d’a a gazat akulo avok Ma didinid’a 
kahle suma a tinizi irazi vazi suma kal teglesâ mi sumina. 

15Suma ad’u vun ma he mama kur azina hi suma ngat buzunina ni Eden, 
Miniyamin, Josue, Semaya, Amariya ki Sekaniya. Azi ni suma a b’rau ahle suma 
tena mi ndrozi suma nglona ki kemba ad’u adezezi ad’u adezezi ki d’engzengîna. 

16A nga he mi suma a ndumuzi suma bizazi dok hindi d’oze kal dok hindina, a nga 
he mi suma pet suma a nga kal kur gong nga kud’ora hi Ma didinid’ina yam vun 
ma hed’a á le sun mazid’a kur bur ma a ngazizi ad’u adezezi ad’u adezezina, 

17a nga he mi suma ngat buzu suma a ndumuzi ad’u andjavazina, mi suma hi Levi 
suma bizazi dok mbà d’oze kal dok mbàna ngad’a yam sun mazid’a ad’u 
adezeziya. 

18A he mablau suma pet suma a ndumuzi zlapa ki grozi suma gureina kamiyôzina 
ki grozi suma andjofâ ki grozi suma aropma mi, kayam azi mbut tazi yed’et á le 
sunda ata yima a tinim iram vama. 

19Yam suma ngat buzu suma hi Aron suma a nga kaka abagei kel kur azì mazi ma 
nglonina, kur azì ma ngol ma lara ge pî, a man suma ki simiyêzi á b’rau tena mi 
suma ngat buzuna ki suma hi Levi-na pet suma a ndumuzina. 

20Ezekiyas mi lahle ndazina kur azì ma Juda-na pet, mi lahle ndazina ki djivid’a ki 
d’ingêra ki gagazid’a avok Ma didina Alo mama. 

21Kur sun nda lara ge pet ta mam lat yam gong nga kud’ora hAlonid’id’a, mi lat ni 
ki ge yamba kä yam gat mamba ki vun mam ma hed’a, mi he tam á we minda 
hAlonid’a mi. Mi lazi hina pet ni ki hur ma tuna, mi fe djivid’a kua mi. 

2 Sunda Hamuleinid’a 32 

Sanakerip mi kal kur leu d’a Juda-d’a 
(Gol 2 Amul 18.13; Is 36.1) 

1Bugol sun nda irat ta Ezekiyas mi lata, Sanakerip amul ma Asiri-na, mi kal kur 
leu d’a Juda-d’a, mi ngui azì ma nglo ma ad’eng ma ngunguna, kur djib’er mamba 
ala mi hlumu. 

2Kid’a Ezekiyas mi we d’ala Sanakerip mi mba wa á dur ayîna ki suma Jerusalem-
ma d’a, 

3mi ndjak vunam ki mam suma nglona ki grang mama á tos mbiyo ma lau ma 
teteng ma nga woi abagei huyok azinina woyo. 

4Suma ablaud’a a tok tazi á tos mbiyo ma lau ma tetengâ ki ir mbiyo ma nga mi 
djangî kä avona woyo, a dala: Ni kayam me ba, amulei suma Asiri-na a mba fe 
mbina ngola ge? 

5Ezekiyas mi ve tam ad’enga, mi min gulumuna iram mba b’lak keid’a akulo, mi 
min gong nga fiyak ka ndjola akulo, mi min gulumun ma ad’eng ma dingâ woi 
abua, mi hulong mi min Milo d’a kur Azì ma ngolâ hi David-nid’a ad’enga ngungu, 
mi zle ahle suma dur ayîna ablaud’a ki mboriyona mi. 

https://es.bibles.org/mpg-AB/2Chr/32#2Chr.31.16!f.1

6Mi tin azigar suma nglo suma avok azigarîna yam suma, mi togozi gevem avun 
azì ma ngolâ, nga mi hazi ad’enga ala: 

7Agi sogi tagiya, agi vagi tagi ad’enga, agi lagi mandar ri, ar tagi tchuk lus avok 
amul ma Asiri-na kablau suma mimiyâk suma a nga ki sed’ema d’i. Kayam suma a 
nga ki sed’eina a kal suma a nga ki sed’ema! 

8Suma a nga ki sed’ema a ni suma hawa, wani ma nga ki sed’eina ni Ma didina Alo 
meina. Ni mam ba, mba mi ndjuni kur ayî ma durâ. Ablau suma pet a he gagazid’a 
yam zla d’a Ezekiyas amul ma Juda-na mi data mi. 

Sanakerip mi ge sunda ata suma Jerusalem-ma 
(Gol 2 Amul 18.17-37; Is 36.2-22) 

9Bugol ahle ndazina, Sanakerip amul ma Asiri-na mi ngui azì ma Lakis-sâ ki 
azigar mama pet, mi sunï suma ata Ezekiyas amul ma Juda-na ki suma Juda suma 
a nga kaka avo Jerusalem-ma, mi dazi ala: 

10An Sanakerip amul ma Asiri-na, an nga ni dagiya: Agi tinigi hurugi ni yam me 
ba, agi nga kaka avo Jerusalem kur hohoud’a na ge? 

11Ezekiyas nga mi lobogi vunagi á tchid’a woi ki meid’a ki vun ma sod’a ni mam 
mbuo zu? Mi nga mi dala: Ma didina Alo meina mba mi prud’i woi abo amul ma 
Asiri-na. 

12Ni Ezekiyas ba, mi to yima nding ma tetengâ ki yima ngal ahle suma ngat 
buzuna hi Ma didinina ma tetengâ kä woi mi d’uo zu? Ni mam ba, mi de mi suma 
Juda-na ki suma Jerusalem-ma ala: Agi i kud’urogi Ma didina ni yam yima ngal 
ahle suma ngat buzu ma tuna, agi ngalagi dubang ma his djivid’ina ni yam yima 
ngal dubang ma his djivid’a ma tuna mi d’uo zu? 

13Agi wagi nga vama ami kabuyon ngolo ami lum kandjaf suma yam ambas sa 
dingina d’uo zu? Alona handjaf suma yam andagad’a ma ndak á prut andaga 
mazid’a woi abona mi nga zu? 

14Nalo ma lara ma aduk alona handjaf suma abuyon ngolo a dabazi woina, mi 
ndak á prut sum mama woi abon ba, Alo magina mba mi prud’ugi woi abon nge? 

15Ar Ezekiyas mi lobogi vunagi ki zla d’a ded’a hina d’a d’i. Agi tinigi hurugi kam 
mbi! Kayam alona handjaf ma ding ngoze ma kur leu d’a ding ma ndak á prut sum 
mama woi abon an kabuyon ngolona mi nga d’i. Hina mi, Alo magina mi ndak á 
prud’ugi woi abon nduo mi! 

16Azungeîna hi Sanakerip-ma a de zla d’a tchod’a yam Ma didina Alona kazong 
mama Ezekiyas mi. 

Sanakerip mi ngul Ma didina 
(Gol 2 Amul 19.14-19; Is 37.14-20) 

17Sanakerip mi b’ir mbaktumba, mi ngul Ma didina Alona hi Israel-lîna, mi dala: 
Alona handjaf suma dingâ mi ndak nga á prut sum mama woi abon ndi. Hina mi, 
Alona hi Ezekiyas-sâ, mi ndak nga á prut sum mama woi abon nduo mi! 

18Azungeî mama a er ad’uzi akulo ki vun Hebre-na á mbut suma Jerusalem suma 
a nga akulo yam gulumunina mandarâ á pad’azi vunadigazi tala azi fe lovota á 
hlazì ma ngolâ atogo d’a. 

19A nga de zlad’a yam Alo ma Jerusalem-ma d’igi a nga de zlad’a yam alo ma 
tetengâ hi suma yam andagad’a ma sana mi lum kaboma na. 

Ringâ hi Asiri-nina ki matna hi Sanakerip-ma 
(Gol 2 Amul 19.15,35-37; Is 37.15,36-38) 

20Amulâ Ezekiyas ki ma djok vun Alona Isai Amot goroma, a nde tchen Alona ki 
delezi akulo ala mi ndjunuziya. 

21Ata yi máma Ma didina mi sunï malaikana tu, mi dap suma gangrangâ ki suma 
nglona ki suma avok suma woi tchid’a kur kangâ hamul ma Asiri-nina. Ata yi 
máma amul ma Asiri-na mi hulong yam ambas mamba ki zulona, mi kal kur gong 
nga kud’ora halo mamid’a. Ata yi máma grom suma vuta a tchum ki mbigeu d’a 
fiyaka. 

22Ni hina ba, Ma didina mi sut Ezekiyas ki suma a nga kaka Jerusalem-ma woi abo 
Sanakerip amul ma Asiri-na, abo mazi suma djangû suma dingâ pet mi. Mi hazi 
halasa aduk tazi ki suma a nguyuzina. 

23Suma ablaud’a a mba ki he d’a hawad’a mi Ma didina ki he d’a hawad’a ngola mi 
Ezekiyas amul ma Juda-na mi. Tin ad’ud’a kur bur máma dei, andjaf suma a 
nguyuma pet a nga hum ngola. 

Amul la te d’a dabid’a hi Ezekiyas-sa 
(Gol 2 Amul 20.1-21; Is 38.1-8; 39.1-8) 

24Kur atchogoi ndata Ezekiyas mi ve tugud’eid’a á matna. Mi tchen Ma didina. Ma 
didina mi hulongôm zla d’a ded’a, mi tagam vama simata. 

25Wani Ezekiyas mi hulong nga djivid’a yam djivi d’a Alona mi lumzid’a d’i, wani 
mi hle yam akulo. Kayam ndata, Ma didina hurum zal kam ki suma Juda-na ki 
suma Jerusalem-ma mi. 

26Ata yi máma Ezekiyas mi hulong yam kä ki suma a nga kaka avo Jerusalem-ma, 
tala ata yima Ezekiyas mi nga ki irama, ar Ma didina hurum mi zal kazi d’uo d’a. 

27Ezekiyas mi mbut sama ndjondjoîna, suma a nga suburum ngola mi. Mi min 
yima tchuk kawei ma hapma, yima tchuk lora, yima tchuk ahina d’a guzut kal 
teglesa teteng, yima vo mbul ma his ma afufuîna, yima tchuk mboriyona ki yima 
tchuk andjaf ahle suma djivi suma kal teglesâ teteng mi. 

28Mi min yima tchuk awuna ki yima vo süm guguzlud’a ki mbulâ, mi min 
gongîyona yam andjaf d’uwar mama teteng, mi ge kangâna yam tumiyô mama mi. 

29Mi min azì ma nglona teteng, mi min kangâna yam d’uwar ma nglona, yam 
d’uwar ma gureina mi, kayam Alona mi hum ahlena ngola kal kamu. 

30Ezekiyas mi tozï ir mbiyo ma Gihon ma akulo ata yima ndingîna, mi ngomï iram 
djangâ kä ad’u andagad’a abo ma fladegena hAzì ma ngolâ hi David-na. Ezekiyas 
sun mamba ti labom djivid’a pet. 

31Kayam ndata, ata yima suma te yam suma Babilon-na a sunï suma gevem á 
wad’ud’a yam ahle suma yoyou suma a le kur ambas mambina, Alona mi aram 
mbei á kugum á we zla d’a kurumba. 

32Sunda hi Ezekiyas sa ara ki sun mam mba djivi d’a mi lat yam Alonid’a, a b’irit 
nga kä kur mbaktum mba a yat ala Vama ndum mbei mi ma djok vun Alona Isai 
Amot goromina d’a ki kur Mbaktumba hamulei suma Juda-na kamulei suma 
Israel-lîd’a. 

33Ezekiyas mi mit mi i kä azulei ad’u abuyom ngolo, a tozom ata yima akulo nding 
ma kal tegles ma a tos David andjavam kuana. Suma Juda-na ki suma a nga kaka 
avo Jerusalem-ma pet a suburum kur mat mama ngola. Goroma Manase mi vrak 
tamula blangâmu. 

2 Sunda Hamuleinid’a 33 

Amul la ted’a hi Manase-d’a 
(Gol 2 Amul 21.1-18) 

1Manase mi kak amula bizamî dogo yam mbà, mi tamula avo Jerusalem bizad’a 
dok vahl yam vahl. 

2Mi le sun nda tchod’a avok Ma didina, mi tit ni yam sun nda ndjendje d’a lara ge 
pet ta andjaf suma Ma didina mi digizi woi adjeu avok yam andagad’a á ar yina mi 
Israel-lîna a lata. 

3Mi hulong mi min yima nding ma teteng ma tuwal filei ma abum Ezekiyas mi 
tom mbeina akulo. Mi min yima ngal ahle suma ngat buzuna teteng á kud’or alo 
ma a yum ala Bäl-lâ, mi pagu ma murgulina malo d’a a yat ala Asera-d’a, mi nga 
mi grif kä avok ahle suma akulona, nga mi kud’urozi mi. 

4Mi min yima ngal ahle suma ngat buzuna teteng mi fileina kur gong nga kud’ora 
hi Ma didina d’a Ma didina mi de kat ala: Ni kur Jerusalem ba, simiyên mba mi 
kak kua gak didinu d’a. 

5Mi min yima ngal ahle suma ngat buzu ma dingâ teteng mahle suma akulona kur 
atrang nga mbà d’a nga avun gong nga kud’ora hi Ma didinid’id’a. 

6Mi he groma vama ngat buzu ma ngala kur hor ra Hinom-mba. Mi vandjaf 
kumana teteng, mi nga mi djop fileina, mi tin suma a nga djop ki suma azuleinina 
ki suma a nga de zlad’a yam vama nga mbana mi, mi le sun nda tchod’a ngola 
avok Ma didina á zalam hurumu. 

7Mi tin filei ma mam tched’ema kur gong nga kud’ora hAlona d’a mam de mi 
David azi ki goroma Salomon kat ala: Ni kur gong nga kur Jerusalem mba an 
manat aduk andjafâ hi Israel-lâ peta ba, simiyên mba mi kak kua gak didinu d’a. 

8Le Israel-lâ a ngom vun ma he mana ki gat manda pet ta azong mana Moise mi 
dazizid’a ni, an mba ni walazi woi dei kandaga d’a an hat mabuyozi ngolod’a d’i. 

9Wani Manase mi zut suma Juda-na ki suma a nga kaka avo Jerusalem-ma á le 
tchod’a kal andjaf suma Ma didina mi dabazi woi tchid’a avok Israel-lîna. 

10Ma didina mi de mi Manase ki sum mama hina kö, wani azi nga hum mbi. 

11Ata yi máma Ma didina mi mba ki azigar suma nglo suma hamul ma Asiri-na 
atam á durâ. A vumu, a tchom atchinam ki kawei ma vunam gundina, a djinim ki 
kindjing ma hleuna, a mbam avo Babilon. 

12Ata yima mi nga kur ndakina, mi tchen Ma didina Alo mama, mi hulong yam kä 
avok Alona habuyom ngolona. 

13Mi tchenemu. Ma didina mi hum tchen mam mba hud’a, mi wum hohowomu, 
mi hulongôm avo Jerusalem kur leu mamba. Ata yi máma Manase mi wala Ma 
didina nAlo ma iratna. 

14Bugol ahle ndazina, mi min gulumun ma woi abu avun Azì ma ngolâ hi David-
nina abo ma fladegena hi mbiyo ma lau ma Gihon-na kur hora gak mi mbaza avun 
agre’â hi kulufîna. Mi ngui Ofel lei d’uhl, mi minim akulo fiyaka dei, mi tin azigar 
suma nglona kur azì ma ad’eng ma ngungu ma kur Juda-na pepet mi. 

15Mi yo alona handjaf suma dingîna ki filei ma a tched’ema woi kur gong nga 
kud’ora hi Ma didinid’a, mi to yima ngal ahle suma ngat buzu suma mam minim 
yam ahina d’a gonga hi Ma didinid’a nga kua avo Jerusalem-ma woyo, mi 
tchugum sä woi bugol azì ma ngolâ. 

16Mi hulong mi min yima ngal ahle suma ngat buzuna hi Ma didinina akulo, mi 
hahle suma ngat buzu suma zlap darigïd’a kahle suma ngat buzu suma le 
mersid’a mi, mi de mi suma Juda-na ala a kud’orî Ma didina Alona hi Israel-lîna tu 
go. 

17Wani suma a nga hahle suma ngat buzuna yam yima nding ma a tinim iram vam 
ma kur ambasina, wani a hazi ni mi Ma didina Alo mazina hol. 

18Sunda hi Manase d’a ara ki tchen nda mi tchen Alo mamid’a ki zla d’a suma djok 
vuna a dumzi ki simiyê Ma didina Alona hi Israel-lîd’a, a b’irit nga kä kur 
Mbaktumba hamulei suma Israel-lîd’a. 

19Tchen mamba ki hum mba Alona mi humuta ki tcho mam mba mi lata ki sun 
mam mba ata yat tuo d’a ki yima mi min yima ndingâ kua á kud’or fileinina ki 
gong nga kud’or ra mi minit malo d’a a yat ala Asera-d’a ki filei ma mam tched’em 
avok kä bei mam hulong yam kä d’a, a b’irizi nga kä kur Mbaktumba hi Hozai-d’a. 

20Manase mi mit mi i azulei kä ad’u abuyom ngolo, a tozom kur aziyamu. Goroma 
Amon mi vrak tamula blangâmu. 

Amul la ted’a hi Amon-nda 
(Gol 2 Amul 21.19-26) 

21Kid’a Amon mi kak amulid’a, bizamî dok mbà yam mbà. Mi tamula avo 
Jerusalem bizad’a mbà. 

22Amon mi le sun nda tchod’a avok Ma didina d’igi abum Manase na d’ei. Mi 
kud’or filei ma abum Manase mi tched’ema pet, mi lum sunda mi. 

23Mi hulong nga yam kä avok Ma didina d’igi abum Manase mi hulong yam kä na 
d’i. Amon nga mi le tchod’a avogovogo, zlad’a nga kam avok Ma didina. 

24Azungeî mama a ndjak vunazi kamu, a tchum kur aziyamu. 

25Wani suma Juda-na a tchi suma a ndjak vunazi yam amulîna woyo, a man 
goroma Josiyas á kak amula blangâmu. 

2 Sunda Hamuleinid’a 34 

Amul la ted’a hi Josiyas-sa. Mi hulong mi tin yima kud’ora 
(Gol 2 Amul 22.1-2; 23.4-20) 

1Kid’a Josiyas mi kak amulid’a, bizamî klavandi. Mi tamula avo Jerusalem bizad’a 
dok hindi yam tu. 

2Josiyas mi le sun nda d’ingêra avok Ma didina ki hurum pet d’igi abum ngolo 
David na, mi d’es nga woi kat yam bigam mba gulad’a d’oze yam mba ndjufa d’i. 

3Wani kur biza d’a klavandi d’a mam nga mi tamulid’a, ata yima mam nga 
kazongôm tua na, mi tin ad’ud’a á hal Alona habum ngolo David-na. Kur biza d’a 
dogo yam mbàd’a, mi nde to yima nding ma a tinim iram vama ki gong nga kud’or 
ra a minit malo d’a a yat ala Asera-d’a ki filei ma a tched’ema ki filei ma kawei ma 
a yoroma woi kur ambas sa Juda-d’a ki suma kur azì ma Jerusalem-mina woi mi. 

4A to yima ngal ahle suma ngat buzuna hi Bäl-lâ ma tetengâ kä woi avoromu, mi 
to filei ma afat ma nga kam akulo ma tetengâ kä woyo, mi kus agu ma murguli ma 
teteng ma a pum malo d’a a yat ala Asera-d’a kä woi ki filei ma teteng ma a 
tched’ema ki filei ma kawei ma teteng ma a yoroma kä woi mi, mi tozi woi 
kikizek, mi mbud’uzi d’igi andaga d’a gugud’upa na, mi tchuguzi sä woi yam 
asud’a hi suliyozi suma a ngad’azi buzunina. 

5Mi ngal asoga mazi suma ngat buzuna woi yam yi mazi ma ngal ahle mazi suma 
ngat buzuna ma tetengâ. Ni hina ba, mi mbut ambas sa Juda-d’a kazì ma 
Jerusalem-ma yed’et. 

6Bugola, mi kal kur azì ma nglona hi Manase-na ki ma hi Efraim-ma ki ma hi 
Simeon-na gak mba kur azina hi Neftali-na, ata yima lara ma b’lak keina. 

7Mi to yima ngal ahle suma ngat buzuna mi fileina ma tetengâ kä woyo, mi kus 
agu ma murguli ma teteng ma a pum malo d’a a yat ala Asera-d’a ki filei ma 
teteng ma a tched’ema kä woi kikizek, mi mbud’uzi d’igi andaga d’a gugud’upa na, 
mi to filei ma afat ma tetengâ kä woi kur ambasa pet, tua ba mi hulong avo 
Jerusalem. 

Ma ngol ma ngat buzuna mi fe mbaktum mba gata 

(Gol 2 Amul 22.3-10) 

8Kur biza d’a dogo yam klavandi d’a Josiyas nga mi tamulid’a, mi tin ad’ud’a á 
mbut ambasa ki gong nga kud’ora yed’et. Mi sun Safan Asaliya goroma, Mäseya 
ma ngol ma hur azinina ki Jowa Jowahas gorom ma b’ir zla d’a led’a kä na á min 
gong nga kud’ora hi Ma didinid’a Alo mama yat ma b’lak keina akulo. 

9Sum ndazina a i gen ma ngol ma ngat buzuna Hilkiya. A hum bege d’a a yod’ï kur 
gonga hAlona d’a suma hi Levi suma a ngom vun gonga a i vat abo suma hi 
Manase-na, abo suma hi Efraim-ma kabo Israel suma dingîd’a, zlapa ki bege d’a a 
vat abo suma Juda-nid’a ki d’a a vat abo suma Benjamin-nid’a pet ki d’a a vat abo 
suma avo Jerusalem-mid’a mi. 

10A mba a hat abo suma yam suna gonga hi Ma didinid’ina, a hat mi suma le 
sunda á le ki sunda kur gonga hi Ma didinid’a, á tcholot ad’enga, á minit yat ma 
b’lak keina akulo mi. 

11A hat mi suma tchet aguna ki suma min gongîyona á gus kahina d’a tcheta kagu 
ma ndjad’a katna á min ki gongîyo suma amulei suma Juda-na a arazi a b’lak 
keina akulo. 

12Sum ndazina a le sun mazid’a ni ki hur ma tuna, ad’u vun ma hed’a hi suma hi 
Levi-nina, nala, Jahat ki Obadiya suma ad’u andjafâ hi Merari-na ki Zakari ki 
Mesulam suma ad’u andjafâ hi Kehat-na. Suma hi Levi suma ding suma a we hle 
sawala kahle suma bud’a heîna a ni suma a gol sundina, 

13a ni suma yam suma zi ahlena yam suma a le sun nda lara ge petna. Suma hi 
Levi suma dingâ a ni suma b’ir mbaktumba, a ni suma nglo suma gol sunda ki 
suma a kak ndjolina mi. 

14Ata yima a yoï beged’a kur gonga hi Ma didinid’a woina, ma ngat buzuna Hilkiya 
mi fe mbaktum mba gata hi Ma didina d’a mi hat mi Moise-sa. 

15Ata yi máma Hilkiya mi de mi ma b’ir mbaktumba Safan ala: An fe mbaktum 
mba Gata kur gong nga kud’ora hi Ma didinid’a. Hilkiya mi he mbaktum ndata mi 
Safan. 

16Bugola, Safan mi i ki mbaktum ndata mamulâ, mi vum ad’ud’a yam sun nda a 
lata, mi dum ala: Azungeî mangâ a lahlena pet suma a hazi vuna kazina. 

17A ko bege d’a a fat kur gonga hi Ma didinid’a kä woyo, a hat mi suma a le sunda 
ki sed’etna ki suma le sunda mi. 

18Safan mi dum kua ala: Ma ngat buzuna Hilkiya mi han mbaktumba tu. Ata yi 
máma mi ndumut kä avok amulâ. 

Josiyas mi i mi djop pa djok vun Alona Hulda 
(Gol 2 Amul 22.11-20a) 

19Ata yima amulâ mi hum zlad’a hi gatid’ina, mi haû baru mama woi atamu. 

20Amulâ mi he vuna mi Hilkiya, Ahikam Safan goroma, Apdon Mise goroma, Safan 
ma b’ir mbaktumba ki Asaya mam ma sunda, mi dazi ala: 

21Agi i djobogi Ma didina kan an ki Israel suma a arâ ki suma Juda suma a arâ 
yam zla d’a kur mbaktum mba a fat wanda. Kayam Ma didina hurum mi zal kei 
ngola ni kayambala abuyoi ngolo a ngom nga zla mamba, a le nga sunda yam zla 
d’a pet ta a b’irit kur mbaktum ndata d’uo d’a. 

22Hilkiya azi ki suma ding suma amulâ mi manazina, a i avo hi d’a djok vun Alona 
Hulda d’a nga kaka avo Jerusalem kur kartiye d’a awilid’id’a. Natchad’a hi Salum 
ma Tokehat-na gorom ma Hasra gorom ngolonina ni ma ngom baru ma nga kur 
gong nga kud’orina. Azi vat ad’u zla d’a azi mba kata. 

23Ata yi máma ti hulong dazi ala: Agi i dagi mi sama mi sunugi gevena ala: Wana 
ni zla d’a ded’a hi Ma didina Alona hi Israel-lîna: 

24Mi dala: Gola! An Ma didina mba ni mba ki ndaka yam yima wana ki suma a nga 
kaka kuruma d’igi vun ma ge ma pet ma a b’irim zlam kur mbaktum mba a 
ndumut avok amul ma Juda-nid’a na. 

25Kayam azi aran ndei a ngal dubang ma his djivid’ina malo ma dingâ á zalan 
hurun ki sun nda lara ge d’a azi lat kabozid’a. Kayam ndata, hurun zal ngola yam 
yima wana, hurun nga mi vat tei d’i. 

26Wani agi i dagi mamul ma Juda ma mi sunugï á djobona ala: Zla d’a an Ma 
didina Alona hi Israel-lâ ni dat yam zla d’a ang humuta ba wana: 

27Ang hum zla d’a an dat yam azì ma Jerusalem-ma ki suma a nga kaka kurumid’a 
woi tetet. Kayam ndata, ang mbut hurungû, ang ge yang kä avoronu, ang haû baru 
mang ma atangâ woyo, ang tchi ki simina irang mi. An pî ni, ni humungû. An Ma 
didina ni de na. 

28An mba ni arang ang mba mit ki halasa, a mba tozong kur zul manga bei ang we 
ndak ka an nga ni mbat yam azì ma Jerusalem-ma ki suma a nga kaka kurumid’a 
ba. 

Josiyas mi hulong djin vunam kAlona djin nda dinga 
(Gol 2 Amul 22.20b–23.3) 

Ma ngol ma ngat buzuna Hilkiya ki ndrom suma ki sed’ema a mba väd’u zla ndata 
mamulâ Josiyas. 

29Ata yi máma na wat, amulâ mi yi suma nglo suma Juda-na ki suma Jerusalem-
ma pet. 

30Amulâ ki suma Juda-na pet ki suma a nga kaka avo Jerusalem-ma, suma ngat 
buzuna, suma hi Levi-na kablaud’a pet suma nglona ki kemba a tchuk krovo kur 
gulumuna hi gong nga kud’ora hi Ma didinid’a. Mi ndum zla d’a kur mbaktum 
mba Alona mi djin vunam kurut ta a fat kur gong mambid’a avorozi pet. 

31Amulâ mi ar tchola ata yamu. Mi djin vunam ki Ma didina á tit yam vun ma he 
mama, yam gat mamba ki hurum tu ki tam pet mi, á tit yam zlad’a hi vun ma djin 
mám ma a b’irit kur mbaktum ndatinid’a mi. 

32Amulâ mi le ki suma a mba Jerusalem-ma ki suma hi Benjamin-na á djin vunazi 
ki sed’em mi. Suma a nga kaka avo Jerusalem-ma a tit yam vun ma djin ma mi 
djinim kAlona habuyozi ngolonina. 

33Josiyas mi b’lak sun nda ndjendje d’a kur ambasa hi Israel-lîd’a woi pet, mi tin 
Israel-lâ pet á kud’or Ma didina Alo mazina. Ata yima mam nga ki irama, Israel-lâ 
a wal nga woi ki Ma didina Alona habuyozi ngolona d’i. 

2 Sunda Hamuleinid’a 35 

Josiyas mi le Pa’â 
(Gol 2 Amul 23.21-23) 

1Josiyas mi le vun til ma Pa’â avo Jerusalem á he ngola mi Ma didina. A ngat 
tumiyôna á Pa’â kur bur ma dogo yam fid’ina hi til ma avo’îna. 

2Mi tin suma ngat buzuna kur sun mazid’a, mi hazi ad’enga á le suna gong nga 
kud’ora hi Ma didinid’a. 

3Mi de mi suma hi Levi suma a nga hat Israel-lâ pet suma a tin tazi irat vat yam 
Ma didinina ala: Agi djogogi zanduk ma a tinim iram vama kur gong nga Salomon 
David amul ma Israel-lâ goroma mi minita, agi hlagizi kelegi d’uo d’a. Ki 
tchetchemba, agi lagi sunda mi Ma didina, mi mam suma Israel-lâ mi. 

4Agi minigi tagi ad’u andjavagiya, ad’u adezeziya, agi tid’igi yam zla d’a David 
amul ma Israel-lâ mi b’irit kä d’a ki zla d’a goroma Salomon mi b’irit kä d’a mi. 

5Ar agi andjafâ hi Levi ma lara pî ad’u adezemu, mi tchol ata yima a tinim iram 
vama, ngad’a yam Israel suma dingâ wala ad’u andjavazi teteng. 

6Agi mbud’ugi tagi yed’et, agi ngad’agi tumiyôna á Pa’â, agi minigi ahle mama 
yam b’oziyogi suma Israel-lâ, agi lagi ni d’igi zla d’a Ma didina mi dat avun Moise-
sa na. 

7Josiyas mi he d’uwar ma gureina mablau suma a nga toka ata yi mámina. 
Tumiyôna ki b’ogeina á Pa’â ablawazi pet ni 30.000 kamuzleina 3000 mi. Wan pet 
nahle suma a yozï avo hamulîna. 

8Mam suma sunda a hahlena kur min mazid’a ki hur ma djivina mablaud’a, mi 
suma ngat buzuna, mi suma hi Levi-na mi. Suma a te yam gonga hAlonid’ina, nala, 
Hilkiya, Zakari ki Jehiyel, a he tumiyôna 2600 kamuzleina 300 á Pa’â mi suma 
ngat buzuna. 

9Konaniya, Semaya ki Netanel ki b’oziyoma Hasabiya, Jeyel ki Jozabat suma avok 
suma hi Levi-nina, a haho’â 5000 kamuzleina 500 á Pa’â mi suma hi Levi-na mi. 

10Ata yima a min sunda da na, suma ngat buzuna a tchol akulo ata yazi ma sunda 
zlapa ki suma hi Levi-na ad’u adezezi yam vun ma hed’a hamulîna. 

11A ngat ahle suma a hazi á Pa’îna, suma ngat buzuna a yam buzu ma a vum abo 
suma hi Levi-nina kä yam yima ngal ahle suma ngat buzuna. Suma hi Levi-na a 
nga ze ahle suma a tchazina woyo. 

12A tchuk hliu ma a hum á ngalina iram vam á hum mi suma ablaud’a ad’u 
andjavazi ad’u andjavaziya, tala azi hum mi Ma didina d’igi a b’ir kur gata hi 
Moise-sa na d’a, a le kamuzleina ni hina mi. 

13A sor hliu tumiyôna kakud’a d’igi gata de na, a yi hliu ma a tinim iram vama kur 
duguyona, ma dingâ a yum ki duguyo suma yavuna, ma dingâ a yum kur halâ mi, 
a b’rau ahle ndazina mi suma ablaud’a atogo zazak. 

14Bugola, suma hi Levi-na a min te ma kazi azina ki tena hi suma ngat buzunina, 
kayam suma ngat buzuna andjafâ hi Aron-na, a nga le sun nda ngal ahle suma 
ngat buzu suma ngala ki mbul ahle suma ngat buzuna gak andjege. Ni kayam 
ndata ba, suma hi Levi-na a min tena kazi azi ki suma ngat buzuna andjafâ hi 
Aron-na. 

15Suma hle sawala andjafâ hi Asaf-fâ a nga tchola ata yazi ma sunda d’igi David 
azi ki Asaf, Heman ki Jedutun ma wahle suma a nga mbana hamulîna a he vuna 
na. Suma ngom vun gongîyona a nga tchola ata vun agrek ma lara pî gagang. 
Suma hle sawala ki suma ngom vun gongîyona, sa mi djok nga ad’um mbei ata 
yam ma sunda d’i, kayam b’oziyozi suma hi Levi-na a nga min tena kaziya. 

16Ni hina ba, a min ahle suma a le ki sunda hi Ma didinid’a kur bur máma á le ki 
vun til ma Pa’â, á hahle suma ngat buzu suma ngala yam yima ngal ahle suma 
ngat buzuna hi Ma didinina d’igi amulâ Josiyas mi he vuna na. 

17Israel suma a nga ata yi máma kur bur mámina a le vun til ma Pa’â ki vun til ma 
a lum kavungô ma bei angufina gak burâ kid’iziya mi. 

18Tinï ad’ud’a kur atchogoid’a hi Samuel ma djok vun Alonid’a dei, a le nga vun til 
ma Pak ma hina na aduk Israel-lâ yazi tu d’i. Amul ma ding ma Israel ma zlapa ki 
suma ngat buzuna ki suma hi Levi-na ki suma Juda-na ki Israel suma pet suma a 
nga ata yi mámina zlapa ki suma a nga kaka avo Jerusalem-ma mi a le nga vun til 
ma Pak ma d’igi Josiyas mi lum hina na yazi tu d’uo mi. 

19A le vun til ma Pak máma ni kur biza d’a dogo yam klavandi d’a Josiyas nga mi 
tamulid’a. 

Amul la ted’a dabid’a hi Josiyas-sa 
(Gol 2 Amul 23.28-30) 

20Bugol ahle ndazina, kid’a Josiyas mi min gong nga kud’ora hi Ma didinid’a yat 
ma b’lak keina akulo minda, Neko amul ma Ezipte-na mi i Karkemis avun alum 
ma Efrat-na á dur ayîna. Josiyas mi nde ngavam á durâ. 

21Wani Neko mi ge sunda atam mi dum ala: Ang amul ma Juda-na, vama ndolong 
ki an ni me ge? An mba á dur ayîna ini nata ang ngi, wani nata suma ding suma a 
kak djangûna ki sed’ena. Alona mi dan ala an b’at tan atogo. Ar ang d’el Alo ma 
nga ki sed’ena tala mi tchang ngei d’uo d’a! 

22Wani Josiyas nga mi aram bed’em mbi. Mi mbut tam sama dingâ á dur ayîna, mi 
hum nga zla d’a tcholï avun Alona d’a mi dat mi Neko-d’a d’i, mi i dur ayîna kur 
hor ra Megido-d’a. 

23Suma a dur ki yeûd’ina a yet amulâ Josiyas. Mi de mazungeî mama ala: Agi 
hlanu, kayam an fe dak ka ngola! 

24Azungeî mama a hlum kur pus mama, a mba djogom mbei kur pus mam ma 
mbàna, a im avo Jerusalem. Mi mit sä kua kolâ, a tozom gen abuyom ngolo. Suma 
Juda-na ki suma Jerusalem-ma pet a tchi horâ Josiyas. 

25Ma djok vun Alona Jeremi, mi tchi horâ Josiyas. Andjof suma hle sawala karop 
suma hle sawala a nga de zla Josiyas kur hor mazi ma tchina gak ini mi. Sawal 
ndata ti mbut ni gata aduk Israel-lâ, a b’irit nga kä kur Mbaktum mba horâ. 

26Sunda hi Josiyas sa ara ki sun mam mba djivi d’a mi lat yam Alonid’a, ti ndjak ki 
zla d’a nga b’ira kä kur gata hi Ma didinid’a mi. 

27Sun mam mba avoka ki d’a dananda, a b’irit nga kä kur Mbaktumba hamulei 
suma Israel-lâ kamulei suma Juda-nid’a mi. 

2 Sunda Hamuleinid’a 36 

Jowahas azi ki Jojakim ki Jojakin a tamula 
(Gol 2 Amul 23.30–24.17) 

1Suma kur ambasina a hle Jowahas Josiyas goroma, a tinim amula balum abum 
avo Jerusalem. 

2Kid’a Jowahas mi kak amulid’a, bizamî dok mbà yam hindi. Mi tamula avo 
Jerusalem tilâ hindi. 

3Amul ma Ezipte-na mi pad’am mbei kur amula avo Jerusalem, mi tin tara yam 
suma kur ambasina kawei ma hapma tonna hindi, lora kilona dok hindi mi. 

4Amul ma Ezipte-na mi tin Jowahas wiyema Eliyakim amula yam suma Juda-na ki 
suma Jerusalem-ma, mi djogom simiyêm ala Jojakim. Neko mi ve wiyema 
Jowahas, mi i ki sed’em Ezipte. 

5Kid’a Jojakim mi kak amulid’a, bizamî dok mbà yam vahl. Mi tamula avo 
Jerusalem bizad’a dogo yam tu, mi le sun nda tchod’a avok Ma didina Alo mama. 

6Nebukanezar amul ma Babilon-na mi mba dur ayîna atamu, mi djinim ki 
kindjing ma kawei ma hleuna, mi i ki sed’em Babilon. 

7Nebukanezar mi yo ahle suma sun suma kur gong nga kud’ora hi Ma didinid’ina, 
mi tchuguzi sä kur aziyam mamula avo Babilon. 

8Sunda hi Jojakim mba ara ki sun nda ndjendje d’a mi lata kahle suma ding suma 
a fazi atama, a b’irizi nga kä kur Mbaktumba hamulei suma Israel-lâ kamulei 
suma Juda-nid’a. Goroma Jojakin mi vrak tamula blangâmu. 

9Kid’a Jojakin mi kak amulid’a, bizamî klavandi . Mi tamula avo Jerusalem tilâ 
hindi ki burâ dogo, mi le sun nda tchod’a avok Ma didina. 

10Kid’a a mba kur biza d’a awilid’id’a, Nebukanezar mi vum mi i ki sed’em avo 
Babilon zlapa kahle suma guzuzi kal tegles suma a le ki sunda kur gong nga 
kud’ora hi Ma didinid’ina, mi tin wiyema Sedekiyas amula yam suma Juda-na ki 
suma Jerusalem-ma mi. 

Amul la ted’a hi Sedekiyas-sa. Hled’a hi Jerusalem-mba 
(Gol 2 Amul 24.18–25.21; Jer 39.1-10; 52.1-27) 

11Kid’a Sedekiyas mi kak amulid’a, bizamî dok mbà yam tu. Mi tamula avo 
Jerusalem bizad’a dogo yam tu. 

12Mi le sun nda tchod’a avok Ma didina Alo mama, mi nga mi hum zla d’a Jeremi 
ma djok vun Alona nga mi dumzi d’a tcholï avun Ma didinid’a d’uo mi. 

13Mi tchol huneîd’a kamulâ Nebukanezar ma mam mi gun tam avorom ki simiyê 
Alonina mi. Mi ar zlad’a mi hulongî gen Ma didina Alona hi Israel-lîna ta, mi le ni 
yam mba ad’enga, mi b’al hurum kiki mi. 

14Suma nglo suma avok suma ngat buzuna kablaud’a a nga le sun nda tcho d’a ata 
yat tuo d’a kam kua kam kua, a nga tit yam sun nda ndjendje d’a lara ge pet ta 
andjaf suma dingâ a nga lata, a mbut gong nga kud’ora hi Ma didina d’a mi tinit 
irat vat avo Jerusalem-mba ndjendjed’a mi. 

15Ma didina Alona habuyozi ngolona mi sunï mam suma sunda atazi yam 
ablaud’a á gazi humaziya, kayam mam min sut sum mama ki yam ma kaka mi. 

16Wani a nga las suma Alona mi sunuzïna, a gol zla mamba is, a nga san ad’u mam 
suma djok vuna, gak Ma didina hurum zal ngola yam suma. Ata yi máma a fe nga 
lovota á sut tazi d’i. 

17Kayam ndata, Ma didina mi sunï amul ma Babilon-na ataziya. Mi tchi azungeî 
mazina ki mbigeu d’a fiyaka kur gong mazi d’a kud’ora. Alona mi ar nga gor azong 
ngoze gor wei d’oze mamar roze ma yam abus si, mi hazi woi abo amul ma 
Babilon-na pet. 

18Nebukanezar mi yo ahle suma sun suma kur gong nga kud’ora hi Ma didinid’a 
suma nglona ki suma gureina zlapa kahle suma ndjondjoî suma kur gonga hi Ma 
didinid’ina ki suma hamulîna ki suma hi mam suma sundina pet mi, mi i ki sed’ezi 
avo Babilon. 

19Suma Babilon-na a ngal gong nga kud’ora hAlonid’a woyo, a to gulumun ma 
Jerusalem-ma kä woyo, a ngal azì ma amula woyo, a b’lak ahle suma guzuzi kal 
tegles suma kur azinina woi pepet mi. 

20Nebukanezar mi yo suma a sut tei avun ayînina, mi i ki sed’ezi Babilon, mi 
mbud’uzi magumei mama ki magumeina hi gromina mi gak a mba kur atchogoi 
d’a amul ma Perse-na mi mba á te leud’id’a. 

21Ahle ndazina a le ná ndak vun zla d’a Ma didina mi dat avun ma djogom 
vunama Jeremi-d’a, kayam mi dala: Ambasa mba d’i ar djona gak bizad’a dok 
kid’iziya, gak ti dap yima ngattchi á tuk tat á ndak vun biza d’a ndat fe nga tuk 
tad’a kua d’uo d’a mi. 

Sirus mi he vuna ala a hulong min gong nga kud’ora 

22Kur biza d’a avok ka Sirus amul ma Perse-na nga mi tamulid’a, Ma didina mi 
min á ndak vun zla d’a mi dat avun ma djogom vunama Jeremi-d’a, mi zut Sirus 
amul ma Perse-na mi tchi wala ki delem akulo kur leu mamba, mi b’ir kur 
mbaktumba ala: 

23Gola! Vama an amul ma Perse-na duma ba wana: Ma didina Alo ma akulona mi 
han leud’a yam andagad’a pet, mi han vuna ala an minim gong nga kud’ora avo 
Jerusalem yam andaga d’a Juda-d’a. Suma pet suma a nga adigagi suma ala ni sum 
mama na, ar azi hulong avo Jerusalem. Ar Ma didina Alo mazina mi kak ki 
sed’eziya. 

Esdras 

Esdras 1 

JUIF SUMA KUR MAGOMBINA A HULONG AVO KI ZOROBABEL 
(1–6) 

Sirus mi he vuna ala a hulong min gong nga kud’orid’a akulo 

1Kur biza d’a avok ka Sirus amul ma Perse-na nga mi tamulid’a, Ma didina mi nga 
hurum á ndak vun zla d’a mi dat avun mam ma djok vuna Jeremi-d’a. Mi mal 
djib’era hi Sirus amul ma Perse-nid’a woyo. Sirus mi tchi wala ki vunamu, mi b’ir 
mbaktumba mi suma kur leu mambina pet ala: 

2Wana ni zla d’a an Sirus amul ma Perse-na ni data: Ma didina Alo ma akulona mi 
han leu d’a yam andagad’id’a pet, mi han vuna á minim gong nga kud’ora avo 
Jerusalem mba Juda-d’a mi. 

3Ni nge adigagi ba, ni sa mama ge? Ar Alo mama mi kak ki sed’emu, mi i 
Jerusalem mba Juda-d’a, mi min gong nga kud’ora mi Ma didina Alona hi Israel 
ma nga avo Jerusalem-ma. 

4Yima lara ma Israel suma a arâ a nga kaka kuana, ar suma kak kur yi mámina a 
ndjunuzi ki bege d’a hapa, lora, d’uwarâ ki he d’a hawa d’a kur min mazid’id’a á 
min gong nga kud’ora hAlo ma nga avo Jerusalem-ma. 

5Ata yi máma suma nglo suma avok ades andjafâ hi Juda-nina ki suma avok ades 
andjafâ hi Benjamin-nina ki suma hi Levi-nina pet suma Alona mi malazi djib’er 
mazid’a woina, a tchol a i á min gong nga kud’ora hi Ma didin ma nga avo 
Jerusalem-ma. 

6Ndrozi sumazina a ndjunuzi kahle suma sunda, lora kahlena teteng, d’uwarâ 
kahle suma guzuzi ngolina bei ndum he d’a hawa d’a kur min mazid’id’a ba mi. 

7Amulâ Sirus tamba, mi hulong ahle suma kur gong nga kud’ora hi Ma didinid’a 
suma Nebukanezar mi yozï adjeu avo Jerusalem mi tchuguzi kur gong nga 
kud’ora halo mamid’ina. 

8Amulâ Sirus mi he vuna mi Mitredat ma ngom ahlena ala mi buzuguzi woi mi 
ndumuzi woi ir Sesebasar ma ngolâ hi suma Juda-na. 

9Ablawazi ba wana: Hal ma lora 30, hal ma kawei ma hapma 1000, mbigeud’a 29, 

10kop ma lora 30, kop ma lum kandjaf kawei ma hapma ma dingîna 410 kandjaf 
ahle suma dingâ kua 1000 mi. 

11Ahle suma a lazi ki lora ki kawei ma hapmina, azi pet ni 5400. Sesebasar mi 
tcholï ki sed’ezi Babilon zlapa ki suma Nebukanezar mi yozi mi izi sä Babilon-na, 
mi hulongôzï Jerusalem. 

Esdras 2 

Simiyê Israel suma a hulongî Juda-na 



818 

 

 
Bible azumeina 

© 1999, Alliance Biblique du Tchad 

 

 

 

(Gol Neh 7.4-73) 

1Wana ni suma a tcholï yam ambas sa Babilon-nda a mbana; ni suma 
Nebukanezar amul ma Babilon-na mi yozi adjeu avo Jerusalem mi izi sä Babilon-
na; ni azi ba, a hulongî avo Jerusalem, yam ambas sa Juda d’a teteng mi, nge nge 
pî mi i kur azì mama: 

2Azi mba ni ki Zorobabel, Josue, Nehemi, Seraya, Relaya, Mardose, Bilsan, Mispar, 
Bigavai, Rehum ki Bäna. Wana nablaud’a handjof suma Israel-lîd’a: 

3Adesâ hi Paros-sâ ni 2172, 

4Adesâ hi Sefatiya-na ni 372, 

5Adesâ hi Aras-sâ ni 775, 

6Adesâ hi Pahat-Mowap ki Josue ki Jowap-ma ni 2812, 

7Adesâ hi Elam-ma ni 1254, 

8Adesâ hi Zatu-na ni 945, 

9Adesâ hi Zakai-na ni 760, 

10Adesâ hi Bani-na ni 642, 

11Adesâ hi Bebai-na ni 623, 

12Adesâ hi Asgat-na ni 1222, 

13Adesâ hi Adonikam-ma ni 666, 

14Adesâ hi Bigavai-na ni 2056, 

15Adesâ hi Adin-na ni 454, 

16Adesâ hi Ater ma ad’u andjafâ hi Ezekiyas-sîna ni 98, 

17Adesâ hi Besai-na ni 323, 

18Adesâ hi Jora-na ni 112, 

19Adesâ hi Hasum-ma ni 223, 

20Adesâ hi Gibar-râ ni 95, 

21Suma Betelehem-ma ni 123, 

22Suma Netofa-na ni 56, 

23Suma Anatot-na ni 128, 

24Suma Azimavet-na ni 42, 

25Suma Kiriyat-Arim-ma ki suma Kefira-na ki suma Bërot-na ni 743, 

26Suma Rama-na ki suma Geba-na ni 621, 

27Suma Mikmas-sâ ni 122, 

28Suma Betel-lâ ki suma Aï-na ni 223, 

29Suma Nebo-na ni 52, 

30Suma Magabis-sâ ni 156, 

31Adesâ hi Elam ma dingîna ni 1254, 

32Adesâ hi Harim-ma ni 320, 

33Suma Loda-na ki suma Hadit-na ki suma Ono-na ni 725, 

34Suma Jeriko-na ni 345, 

35Suma Sena-na ni 3630. 

36Andjaf suma ngat buzuna ba wana: Adesâ hi Jedaya ma ad’u andjafâ hi Josue-
nina ni 973, 

37Adesâ hi Imer-râ ni 1052, 

38Adesâ hi Pasehur-râ ni 1247, 

39Adesâ hi Harim-ma ni 1017. 

40Andjaf suma hi Levi-na ba wana: Adesâ hi Josue azi ki Kadamiyel suma ad’u 
andjafâ hi Hodaviya-na ni 74. 

41Andjaf suma hle sawala ba wana: Adesâ hi Asaf-fâ ni 128, 

42Andjaf suma a ngom vun gongîyonina ba wana: Adesâ hi Salum-ma, adesâ hi 
Ater-râ, adesâ hi Talmon-na, adesâ hi Akup-ma, adesâ hi Hatita-na kadesâ hi 
Sobai-na, azi pet ni 139. 

43Andjaf suma Netin-na ba wana: Adesâ hi Siha-na, adesâ hi Hasufa-na, adesâ hi 
Tabawot-na, 

44adesâ hi Keros-sâ, adesâ hi Siyaha-na, adesâ hi Padon-na, 

45adesâ hi Lebana-na, adesâ hi Hagaba-na, adesâ hi Akup-ma, 

46adesâ hi Hagap-ma, adesâ hi Samlai-na, adesâ hi Hanan-na, 

47adesâ hi Gidel-lâ, adesâ hi Gahar-râ, adesâ hi Reyaya-na, 

48adesâ hi Resin-na, adesâ hi Nekoda-na, adesâ hi Gazam-ma, 

49adesâ hi Uza-na, adesâ hi Paseya-na, adesâ hi Besai-na, 

50adesâ hi Asna-na, adesâ hi Mehunim-ma, adesâ hi Nefusim-ma, 

51adesâ hi Bakbu’â, adesâ hi Hakufa-na, adesâ hi Harhur-râ, 

52adesâ hi Baslut-na, adesâ hi Mehida-na, adesâ hi Harsa-na, 

53adesâ hi Barkos-sâ, adesâ hi Sisera-na, adesâ hi Tema-na, 

54adesâ hi Nesiya-na kadesâ hi Hatifa-na. 

55Andjafâ hazungeîna hi Salomon-nina ba wana: Adesâ hi Sotai-na, adesâ hi 
Soferet-na, adesâ hi Peruda-na, 

56adesâ hi Jäla-na, adesâ hi Darkon-na, adesâ hi Gidel-lâ, 

57adesâ hi Sefatiya-na, adesâ hi Hatil-lâ, adesâ hi Pokeret-Hasebayim-ma kadesâ 
hi Ami-na. 

58Andjafâ hi suma Netin-na kandjafâ hazungeîna hi Salomon-nina pet ni 392. 

59Wana ni suma a tcholï Tel-Mela, Tel-Harsa, Kerup-Adan ki Imer-râ; ni suma a 
nga ki mbaktum mba glangâsa handjafâ habuyozi ngolona á tak kei ala azi ni 
Israel-lâ na abozi d’uo na: 

60Adesâ hi Delaya-na, adesâ hi Tobiya-na, adesâ hi Nekoda-na, azi pet ni 652. 

61Aduk andjafâ hi suma ngat buzuna nadesâ hi Hobaya-na, adesâ hi Hakos-sâ 
kadesâ hi Barzilai ma ve Barzilai ma Galät-na gorombina. A yum hina ni kayamba 
mi ve Barzilai gorombid’a. 

62A halazi sunuzi ad’u andjavaziya, wani a fat nga d’i. Ni kayam ndata ba, a digizi 
woi kur sun nda ngat buzuna. 

63Ma te yamba mi he vuna ala a tahle suma ngat buzu suma a tinizi irazi vazina d’i 
gak ma ngat buzuna mi djop Alona ki Urima ki Tumima tua. 

64Ablaud’a hi suma pet ni 42.360 

65bei ndum azungeî mazina ki yugunei mazi suma 7337-na ba. Adigazi suma hle 
sawala, andjofâ karopma pet ni 200. 

66A nga kakulumeina 736, koro ma akulumei akulumeina 245, 

67djambala 435 ki korona 6720. 

68Kid’a a mba avo Jerusalem ata yima gong nga kud’ora hi Ma didinid’a ti nga 
kuana, sumazina ablaud’a a he he d’a hawa d’a kur min mazid’id’a yam gong nga 
kud’ora hAlonid’a, kayam a minit akulo ata yat ma adjeuna. 

69A hahle suma guzuzi kal teglesâ ndak yam ad’eng mazid’a á min ki gong ndata, 
ndak ir bege d’a lora 61.000 ki kilona hi bege d’a hapa 2500; a he baru d’a suma 
ngat buzuna a tchugut atazid’a 100 mi. 

70Suma ngat buzuna hi suma Levi-na, suma hawana, suma hle sawala, suma a 
ngom vun gongîyonina ki suma Netin-na, a hulong kak kur azì mazi ma simiyêzi a 
vut kuana. Ni hina ba, Israel-lâ pet a mba kak kur azì mazi ma simiyêzi a vut 
kuana. 

Esdras 3 

Josue azi ki Zorobabel a hulong tin kud’ora 

1Kid’a Israel-lâ a mba avo hatazi kur azì mazina ata yima a kal kur til ma 
kid’iziyanina, a tok tazi d’igi sama tuna na avo Jerusalem. 

2Josue Josadak goroma ki b’oziyom suma ngat buzuna ki Zorobabel Salatiyel 
goroma ki b’oziyoma, a tchol a min yima ngal ahle suma ngat buzuna hAlona hi 

Israel-lîna á he he d’a hawa d’a ngala kam d’igi a b’ir kur gata hi Moise sana 
hAloninid’a na. 

3Azi nga le mandara suma ata yi mámina. Hina pî, a min yima ngal ahle suma ngat 
buzuna ata yam ma adjeuna, a nga he he d’a hawa d’a ngala mi Ma didina yorogo 
ki fladege. 

4A nga le vun til ma zlub’ud’a d’igi a b’ir kur gata hAlonid’a na, a nga he he d’a 
hawa d’a ngala burâ ki burâ ndak yam ndum mba Alona mi ngazizi burâ ki 
burîd’a. 

5Bugola, a nga he he d’a hawa d’a ngala teteu, he d’a hawa d’a ngala hi til ma deî 
awilinid’a, hi vun til ma lara ge ma a tinim iram vam mi Ma didinina ki he d’a 
hawa d’a hi suma lara suma a nga hat kur min mazid’a mi Ma didinid’a. 

6Kur bur ma avo’â hi til ma kid’iziyanina, a nde he he d’a hawa d’a ngala mi Ma 
didina, wani a ge nga ad’u gong nga kud’ora hi Ma didinid’a kä d’uo tua. 

7A he bege d’a hapa mi suma tchet ahinad’a ki suma tchet aguna. A hahle suma 
tena, ahle suma tched’a ki mbulâ mi suma Sidon-na ki suma Tir-râ, kayam a djagï 
agu sedre ma Liban-na woi kur alum ma ngolâ gak a mbam Jafa d’igi Sirus amul 
ma Perse-na mi heï vuna na. 

8Kur til ma mbàna hi biza d’a mbàd’ina kur mba mazid’a avo Jerusalem ata yima 
gong nga kud’ora hAlonid’a nga kuana, Zorobabel Salatiyel goroma, Josue Josadak 
goroma, b’oziyozi suma ngat buzu suma a arâ, suma hi Levi-na ki suma pet suma 
a tcholï kur magomba a mba avo Jerusalem-ma, a nde le sunda. A he sun ndata 
abo suma hi Levi suma bizazi dok mbà dok mbà d’oze kal dok mbà dok mbàna, 
kayam a gol sun nda led’a hi gong nga kud’ora hi Ma didinid’a. 

9Ata yi máma Josue ki groma ki b’oziyoma, Kadamiyel ki grom suma ad’u andjafâ 
hi Juda-nina, Henadat groma ki grozina ki b’oziyozi suma hi Levi-na pet, a tok tazi 
tu, a nga gol suma a nga le suna gong nga kud’ora hi Ma didinid’ina. 

10Kid’a suma sunda a ge ad’u gong nga kud’ora hi Ma didinid’a kä dad’a, suma 
ngat buzuna a nga tchola ata yi máma ki barud’a nglod’a ataziya, aduveina abozi 
mi, zlapa ki suma hi Levi suma Asaf gromina ki tchigiyeud’a abozi á gile Alona 
d’igi David amulâ hi Israel-lîna mi hazi vuna adjeu na. 

11A nga hle sawala, a nga gile Ma didina, a nga suburum ki delezi akulo ala: Mam 
mi Ma djivina, kayam we hohou mam mba yam Israel-lîd’a nga d’i dap pi. Suma 
pet a nga gile Ma didina ki delezi akulo ki furîd’a, kayam suma sunda a gum ad’u 
gong mamba kä da’. 

12Wani ablau suma ngat buzuna ki suma hi Levi-na ki suma nglo suma 
momorogei suma a we gong nga avokina, ata yima a ge ad’u gonga kä irazina, a 
nde tchina ki delezi akulo ngola. Suma dingâ ablaud’a a nga er ad’uzi akulo ki 
furîd’a mi. 

13Kayam ndata, ablaud’a ndak á we d’ala a tchi ni tchiya, d’oze a hle ni sawala zi 
ge d’a d’i, kayam suma a nga le vuna ngola, suma a nga humum sä woi ata yima 
deina. 

Esdras 4 

Suma djangûna hi Juif-fîna a nga 

1Kid’a suma a kak djangûna ki suma Juda-na ki suma Benjamin-nina a hum ala 
suma a yozi magombina a mba wa a nga min gong nga kud’ora hAlona hi Israel-
lîna akulo mi d’a, 

2a mba gen Zorobabel ki suma nglo sumazina, a dazi ala: Ar ami minimi gong nga 
kud’ora ki sed’egiya, kayam ami nga kud’uromi Alo magina d’igi agi nga 
kud’urom na mi. Ami nga hum he d’a hawad’a ni kur atchogoi d’a Esar-Hadon 
amul ma Asiri-na mi mbami ka hid’a dei. 

3Wani Zorobabel, Josue ki suma ding suma nglo sumazina a hulong dazi ala: 
Ndologi nga ki ami tala ei mini gonga mAlo mamina ki sed’egi tu d’a d’i; ni ami 
tamid’a hol ba, ami minit mi Ma didina Alona hi Israel-lîna d’igi Sirus amul ma 
Perse-na mi hami vuna na. 

4Ata yi máma suma yam ambas ndatina a tchuk suma Juda-na tazi susub’ok, a 
mbud’uzi mandarâ á min gong ndata, 

5a he beged’a mi suma de d’alâ á d’el sun ndata. A le hina kur atchogoid’a hi Sirus 
amul ma Perse-nid’a gak mba kur atchogoid’a hi Dariyus amul ma Perse-nid’a mi. 

A de zla Juif-fâ woi avok amulâ Artazerses 

6Kur atchogoi d’a Asuwerus mi tin ad’ud’a á tamulid’a, suma djangûna hi Juif-fîna 
a b’ir mbaktumba á tchuk zlad’a yam suma a nga kaka avo Juda ki Jerusalem-ma. 

7Kur atchogoid’a hi Artazerses-sa, Biselam, Mitredat, Tabel ki ndrozi suma a arâ a 
b’ir mbaktumba mi Artazerses amul ma Perse-na ki b’ira hi suma Aram-mid’a, a 
vat ad’ut tei ni ki vun ma Aram-ma mi. 

8Rehum ma te yamba ki Simsai ma b’ir mbaktumba a b’ir mbaktumba mamul ma 
ngolâ Artazerses á kal yam suma Jerusalem-ma ala: 

9Rehum ma te yamba, Simsai ma b’ir mbaktumba ki ndrozi suma a arâ, nala, 
suma Din-na, suma Arfarsata’â, suma Tarpel-lâ, suma Arfaras-sâ, suma Ere’â, 
suma Babilon-na, suma Sus-sâ, suma Deha-na, suma Elam-ma, 

10zlapa kandjaf suma ding suma Osnapar ma suma a nga hum ngolina mi yozi mi 
tchuguzi ka hî kur azì ma ngol ma Samari-na ki suma ding suma sä woi abo alum 
ma Efrat-na abo hina. (Ahle suma dingâ a ar tua mi.) 

11Wana ni mbaktum mba a sunut mamulâ Artazerses-sa ala: Ami azungeî mang 
suma nga abo alum ma Efrat-na ka hina ami nga dangû: 

12Amulâ, ang we Juif suma a tcholï hatang a mba adigami ka hî avo Jerusalem-ma 
ki yam mazi d’a ad’enga kasa’at mazid’a, a nga min azì mazina akulo, a ge nga 
ad’u gulumuna kä, a nga minim akulo mi. 

13Amulâ, ang we woi tetet ala le azi min wa azì máma ki gulumun mama akulo ni, 
azi mba wuragang bege d’a a ngazizi kazid’a, d’oze tara, d’oze bege d’a a i 
kakoid’id’a d’uo mi. Hina wani, ang mba fe va kur aziyang ma amula tu d’i. 

14Kayam ndata, ami suma djinimi vunami ki sed’engâ , ami minimi d’ala sum 
ndazina a golong is zu d’a d’i. Ni kayam ndata ba, ami b’iring ki mbaktumba wana, 

15ar ang hal kur mbaktum mba ge humba habuyong ngolod’a, ang mba fe, ang 
mba we kur mbaktum mba ge humba ala sum ndazina ni suma yam mba ad’enga, 
ni suma huneîd’a, ni suma a kak djangûna kamuleina kazì ma dingâ teteng mi. Ni 
suma a tchol huneîd’a adjeu ki suma te yambina. Ni kayam ndata ba, a b’lagazi 
kaziyazi woi wana. 

16Ami nga vang ad’ud’a, le azi min wa azì máma ki gulumun mama akulo ni, ang 
mba fe yima te leud’a abo alum ma Efrat-na ka hî d’uo d’a. 

Amulâ Artazerses mi hulong b’irizi mbaktumba 

17Bugola, amulâ mi hulong humba mi ma te yamba Rehum ki ma b’ir mbaktumba 
Simsai ki ndrozi suma a ar nga kaka Samari-na ki suma a nga kaka ata yima dingâ 
yam andagad’a sä abo alum ma Efrat-na abom ma fladegenina ala: An gagi depa. 

18Mbaktum mba agi sunundjïd’a, a ndumut ni woi avoron an tanda. 

19An he vuna ala a hal kur mbaktum mba ge humba. Azi fe kur mbaktum ndata 
ala sum ndazina adjeu a kak djangûna kamuleina, a zut suma á tchol ki huneîd’a 
mi. 

20Adjeu amulei suma ad’engâ a nga kur Jerusalem. Ni suma a te yam suma pet 
suma a nga kaka abo alum ma Efrat-na woi hina, suma a nga wuragazi bege d’a a 
ngazizi kazid’a d’oze tara d’oze bege d’a a i kakoid’id’a mi. 

21Kayam ndata, agi hazi vuna, a ar bei le sunda, a min azì máma d’i gak an he vuna 
tua. 

22Agi gologi tagi djiviya, ar agi luwugi ki zla ndata tala tchod’a ti zul avogovok ba, 
ahle ndazina a b’lak kei ata amuleina d’uo d’a. 

23Ata yima a ndum mbaktumba hamulâ Artazerses-sa avok Rehum ki Simsai ma 
b’ir mbaktumba ki ndrozi suma dingâ nduma, a i Jerusalem atogo zak ata Juif-fâ 
kahle suma sïna aboziya, a d’elezi bei le sunda kad’enga. 

24Nata yi máma ba, a d’el sunda hi gong nga kud’ora hAlonid’a avo Jerusalem gak 
kur biza d’a mbà d’a Dariyus amul ma Perse-na nga mi tamulid’a. 

Esdras 5 

A hulong min gong nga kud’ora hAlonid’a akulo 

https://es.bibles.org/mpg-AB/Ezra/5#Ezra.4.13!f.1
https://es.bibles.org/mpg-AB/Ezra/5#Ezra.4.14!f.1

1Ata yi máma suma djok vuna Aze azi ki Zakari Ido goroma a nga djok vun Alona 
mi Juif suma Juda-na ki suma Jerusalem-ma ki simiyê Alona hi Israel-lîna. 

2Ata yi máma Zorobabel Salatiyel goroma ki Josue Josadak goroma a tchol á min 
gong nga kud’ora hAlonid’a avo Jerusalem; suma djok vuna a nga zlapa ki sed’ezi 
mi. 

3Ata yi máma tamba, Tatenai ma nga mi te yam andaga d’a avun alum ma Efrat-
na ndatina ki Setar-Bosnai ki ndrozina a mba ataziya, a dazi ala: Ni nge ba, mi 
hagi vuna á min gonga ki gulumuna akulo ge? 

4A dazi kua ala: Suma a min gong ndatina ni nge nge azi ge? 

5Wani Alona iram nga tinda yam suma nglo suma Juif-fâ; mazi suma djangûna a 
d’elezi nga bei le sunda d’i, a de zla ndata mamulâ Dariyus gak a fe mbaktumba 
abom yam minda hi gong ndatid’a. 

A de zla Juif-fâ woi avok amulâ Dariyus 

6Wana ni mbaktum mba Tatenai ma te yam andaga d’a sä abo alum ma Efrat-na 
abom ma fladegenid’a ki Setar-Bosnai ki ndrozi suma Afarsak suma a nga kaka 
ata yima dingâ yam andaga ndatina a b’irit mamulâ Dariyus-sa. 

7A de kur mbaktum ndata ala: Amulâ Dariyus, ami gang depa. 

8Ang wala ami imi yam andaga d’a Juda-d’a gak ata yima gong nga kud’ora hAlo 
ma ngolîd’a ti nga kuana. A nga min gong ndata ni kahina d’a tcheta, a nga pe 
aguna aduk gulumuna. Sun ndata nga d’i labozi djivid’a, nga d’i i avogovok mi. 

9Ami djobomi suma nglona ala: Ni nge ba, mi hagi vuna ala agi minigi gong ndata 
ki gulumun máma akulo ge? 

10Ami djobomi yam simiyê suma a min gong ndatina, kayam ami tagang simiyê 
suma avorozina kä kur mbaktumba. 

11Wana ni hum mba azi hulongômizid’a: A dami ala: Ami nazungeîna hAlo ma 
lakulod’a kandagad’ina, ami nga hulong minimi gong nga kud’or ra amul ma 
ngolâ hi Israel-lîna mi minit adjeu mi dabat bizat kal ngolid’a akulo. 

12Wani bugol la abuyomi ngolo a zal Alo ma akulona hurumba, mi hazi abo 
Nebukanezar amul ma Babilon ma Kalde-na. Ni mam ba, mi to gong ndata kä woi 
mi yozi mi izi Babilon. 

13Wani biza d’a avoka hi Sirus amul ma Babilon-nid’a, mi he vuna ala a hulong a 
min gong nga kud’ora hAlona ndata akulo. 

14Amulâ Sirus mi yoi ahle suma a lazi ki lora kahle suma a lazi ki kawei ma 
hapma suma Nebukanezar mi yozi kur gong nga kud’ora hAlonid’a avo Jerusalem 
mi tchuguzi sä kur gong nga kud’or fileina avo Babilon-na, mi hazi abo sama a 
yum ala Sesebasar ma mam tinim á te yambina. 

15Mi hum vuna ala ang i kahle ndazina, ang tchuguzi sä kur gong nga kud’ora 
hAlonid’a avo Jerusalem, ar agi minigi gong nga kud’ora hAlonid’a ata blangât ma 
adjeuna. 

16Ni Sesebasar máma ba, mba mi gäd’u gonga hAlona d’a nga avo Jerusalem-mba. 
A tinï ad’ud’a kur bur máma dei gak ini a nga kur minda, wani ti nga bei dapa. 

17Wani ki tchetchemba, amulâ, le ang mina ni, ar ang hal kur mbaktumba hamul 
ma Babilon-nid’a á we na ni amulâ Sirus mi he vuna á min gong nga kud’ora 
hAlonid’a avo Jerusalem zu? Tua ba ang damï min manga yam zla ndata. 

Esdras 6 

Amulâ Dariyus mi hulongôzi humba 

1Ata yi máma amulâ Dariyus mi he vuna ala a hal kur mbaktum mba nga tchuka 
avo Babilon kur gong nga ngom mbaktumbid’a. 

2A fe mbaktum mba d’uta avo Ekbatane yam andaga d’a Mede d’a a b’ir kurut ala: 

3Kur biza d’a avoka hamulâ Sirus-sa, mi he vuna ala: Ar a hulong min gong nga 
kud’ora hAlona d’a Jerusalem-mba akulo, ar ti mbut ni yima suma a hahle suma 
ngat buzuna kuana, ar a gat ad’ut kä ad’enga ngingi. Fiyagat ta akulod’a ni 
metred’a dok hindi, bubuwat ni metred’a dok hindi mi. 

4A ndjar ahina d’a tcheta djirdid’a hindi, agu ma awilina djirdid’a tu mi, a wurak 
kazi ni ki beged’a hamulîd’a. 

5Ar a hulong ahle suma a lazi ki lora kahle suma a lazi ki kawei ma hapma suma 
kur gong nga kud’ora hAlonid’a avo Jerusalem suma Nebukanezar mi yozi mi izi 
Babilon-na, ar a hulongôzi tinda ata yazi ma a yozi kua adjeu kur gong nga 
kud’ora hAlonid’ina. 

6Kayam ndata, ang Tatenai ma te yam andaga d’a sä abo alum ma Efrat-na abom 
ma fladegenina ki Setar-Bosnai ki ndrogi suma Afarsak suma a nga kaka ata yima 
dingâ yam andaga ndatina, agi aragi sum ndazina. 

7Agi arazi á i avogovok á min gong nga kud’ora hAlona d’a suma te yamba hi Juif-
fâ ki mazi suma nglona a nga minit blangât ma adjeunid’a. 

8Wana ni vun ma he ma an hagizi yam ahle suma agi ndjunugi ki suma nglo suma 
Juif-fâ á min gong nga kud’ora hAlonid’ina: Agi yogi ni beged’a hamulîd’a, bege 
d’a tar ra agi vad’ï woi abo alum ma Efrat-na woi hid’a pî, agi hazizi á gus ahlena 
tala sun mazid’a ti d’el luo d’a. 

9Wana nahle suma ndak á he he d’a hawa d’a ngala mAlo ma akulona burâ ki burâ 
bei hela ba na, amuzlei suma azungeîna, gamlâna, gro tumiyôna, awuna, 
ndjuvuna, süm guguzlud’a ki mbulâ. Agi hagizi mi suma ngat buzu suma 
Jerusalem-ma d’igi azi min na, 

10kayam azi hahle suma ngat buzu suma his suma afufuîna mAlo ma akulona tala 
azi tchen yam amulâ ki groma mi d’a. 

11Wana ni vun ma he ma an huma: Sama lara ma tchila yam zla ndatina, a mba 
pat nagu ma ata gong mambina go ba, a mba b’alam kakulo, aziyam mba mi mbut 
ni djona. 

12Ar Alo ma tin simiyêm kur yi mámina, mi b’lak amuleina kandjaf suma pet 
suma a tchila yam vun ma he máma á b’lak gong nga kud’ora hAlona d’a nga 
Jerusalem-mid’a woina. Ni an Dariyus ba, ni he vun máma. Ar suma a le sunda 
kam memet! 

13Ata yi máma Tatenai ma te yam andaga d’a sä abo alum ma Efrat-na abom ma 
fladegenina ki Setar-Bosnai ki ndrozi suma sunda, a nga le sunda yam vun ma he 
ma amulâ Dariyus mi hazizina memet mi. 

Juif-fâ a le furîd’a yam gong nga a hulongôt mindid’a 

14Suma nglo suma Juif-fâ a nga min gonga, a nga i irazi avogovok d’igi suma djok 
vun Alona Aze azi ki Zakari Ido goroma a de na. A min gulumuna akulo d’igi 
Alona hi Israel-lîna mi he vuna na, d’igi Sirus ki Dariyus ki Artazerses amulei 
suma Perse-na a he vuna na mi. 

15A dap gong nga minda ni kur bur ma hindina hi til ma a yum ala Adar-râ, kur 
biza d’a karagaya d’a amulâ Dariyus nga mi tamulid’a. 

16Israel-lâ, suma ngat buzuna, suma hi Levi-na ki nglo suma a yozi magomba 
adjeuna, a le furîd’a yam tin nda a tin gong nga kud’ora hAlonid’a irat vata. 

17A hamuzlei suma andjofâ kis, gamlâna kikis mbà ki tumiyôna kikis fid’i he d’a 
hawad’a yam tin nda a tin gong nga kud’ora hAlonid’a irat vata. A he 
mbekmberena he d’a hawad’a dogo yam mbà ngad’a yam andjafâ hi Israel ma 
dogo yam mbàna á zlup yam tchod’a hi Israel-lîd’a avok Alona. 

18A tin suma ngat buzuna ki suma hi Levi-na ad’u adezezi ad’u adezezi á le sunda 
hAlonid’a avo Jerusalem d’igi a b’ir kur gata hi Moise-sa na. 

Juif-fâ a lü vun til ma Pa’â 

19Suma a yozi magomba adjeuna a lü vun til ma Pa’â kur bur ma dogo yam fid’ina 
hi til ma avo’îna. 

20Suma ngat buzuna ki suma hi Levi-na djak a mbut tazi yed’et, azi pet a mbut 
yed’et. A ngat tumiyôna yam vun til ma Pa’â yam suma a yozi magomba adjeuna, 
yam b’oziyozi suma ngat buzuna, yam azi tazid’a mi. 

21Israel suma a mbeï avo kur magombina a te Pa’â, zlapa ki suma pet suma a wal 
tazi woi ki ndjendjed’a hi suma bei wAlonid’a suma a zlap ki sed’ezi á hal Ma 
didina Alona hi Israel-lîna. 

22A lü vun til ma a lum kavungô ma bei angufina ki furîd’a gak burâ kid’iziya, 
kayam Ma didina mi lazi tazi djivid’a ata yima mi mal djib’era hamul ma Asiri-na 
á ndjunuzi kur sunda hi gong nga kud’ora hAlona hi Israel-lînid’a. 

Esdras 7 

ESDRAS MI LE SUN MAMBA 
(7–10) 

Amulâ Artazerses mi he vuna yam Esdras 

1Bugol ahle ndazina, kid’a Artazerses amul ma Perse-na nga mi tamulid’a, Esdras 
mi tcholï Babilon, mi mba. Mam mi Seraya goroma. Azariya, Hilkiya, 

2Salum, Sadok, Ahitup, 

3Amariya, Azariya, Merayot, 

4Zeraya, Uzi, Buki, 

5Abisuwa, Fines, Elazar ki ma ngol ma ngat buzuna Aron, azi pet ni Esdras 
abuyom ngolo. 

6Mi tcholï Babilon, ni ma we mbaktumba, ni ma we gat ta Ma didina Alona hi 
Israel-lîna mi hat mi Moise-sina. Ma didina Alo mama mi nga ki sed’emu. Kayam 
ndata, amulâ mi hum ahlena pet suma mi tchenem kazina. 

7Israel suma hiuna, suma ngat buzu suma hiuna, suma hi Levi-na, suma hle 
sawala, suma a ngom vun gongîyonina ki suma Netin-na, a mba Jerusalem ni kur 
biza d’a kid’iziyad’a hamulâ Artazerses-sa. 

8Esdras mi mba Jerusalem mî kur til ma vahlâ kur biza d’a kid’iziyad’a hamulâ 
Artazerses-sa. 

9Mi tcholï Babilon á i Jerusalem mî kur bur ma tuna hi til ma avo’â, mi mba 
Jerusalem mî kur bur ma tuna hi til ma vahlâ, kayam Alo mam ma djivina iram 
nga tinda kamu. 

10Kayam Esdras mi he tam á wäd’u zlad’a hAlonid’a, á tit yam gata hAlonid’a, á 
hat Israel-lâ yam gata hAlonid’a ki vun ma he ma tetengâ mi. 

Sunda amulâ Artazerses mi hat mi Esdras-sa 

11Wana ni mbaktum mba amulâ Artazerses mi hat mi Esdras ma ngat buzu ma 
we gatina, ni ma nga mi hat vun ma he ma Alona mi hum mi Israel-lîna: 

12An Artazerses, amulâ hamuleinina, an ni he mbaktum mba wanda mi ang 
Esdras ma ngat buzu ma we mbaktum ma we gata hAlo ma akulona. 

13An ni he vuna ala a arang lovota ang i ki Israel-lâ ki mazi suma ngat buzuna ki 
mazi suma hi Levi suma a nga kur leu mandina pet suma a tin huruzi á i 
Jerusalem-ma. 

14An ki man suma de d’al suma kid’iziyana, ami sunung sä Juda ki Jerusalem á gol 
na ni suma a nga tit ni d’igi gata hAlo mangâ d’a nga abonga de hina ko zu? 

15Ang i ki bege d’a hapa ki lora suma an ki man suma de d’alâ ami hamizi kur min 
mamid’a mAlona hi Israel ma yam ma kaka nga avo Jerusalem-ma. 

16Ang i ki bege d’a hapa ki lora pet suma ang mba fazi yam andaga d’a Babilon-
ndina, ki he d’a hawa d’a suma ki suma ngat buzuna a mba hat kur min mazid’a 
yam gong nga kud’ora hAlo mazina d’a nga Jerusalem-mba mi. 

17Kayam ndata, ang ngom bege ndata djivid’a, ang gus amuzlei suma andjofâ, 
gamlâna, gro tumiyôna kahle suma ndak yam he d’a hawa d’a afutina, ki d’a süm 
guguzlud’a kahle suma ndak á he he d’a hawad’ina, ang hazi yam yima ngal ahle 
suma ngat buzuna kur gong nga kud’ora hAlo magina d’a nga Jerusalem-mba. 

18Bege d’a hapa ki lora suma a arâ, agi ki b’oziyongâ lagi ki sun nda djivi d’a ndak 
iragi á led’a kur minda hAlo maginid’a. 

19Ang tchuk ahle suma a hangzina kä avok Alo ma nga Jerusalem-ma á le ki sun 
gong nga kud’ora hAlo mangîd’id’a. 

20Ang mba yo beged’a hamulâ d’a ndak ang bazat yam ahle suma ding suma ndak 
yam gong nga kud’ora hAlo mangîd’ina. 

21An amulâ Artazerses ni he vuna mi agi suma ngom beged’a pet suma sä abo 
alum ma Efrat-na abom ma fladegenina ala agi hagi beged’a nenet mi ma ngat 
buzuna Esdras ma we mbaktum ma we gata hAlo ma akulonina kahlena pet suma 
mam mba mi djobogi kazina. 

22Agi hum bege d’a hapa ndak ir kilona 30.000, gemena kilona 30.000, süm 
guguzlud’a lidirâ 4000, mbulâ lidirâ 4000, ndjuvuna ni kur min magid’a. 

23Ar vun ma hed’a pet ma Alo ma akulona mi huma, a le sunda kam memet yam 
gong nga kud’ora hAlo ma akulona tala ar hurum mi zal yam leu manda ki grona 
d’uo d’a. 

24Kayam ndata, ami nga vagi ad’ud’a woi ala ar agi vagi bege d’a ngat yam 
sumid’a, d’oze tara, d’oze bege d’a a i kakoid’id’a, abo suma ngat buzuna, d’oze 
abo suma hi Levi-na, d’oze abo suma hle sawala, d’oze abo suma a ngom vun 
gongîyonina, d’oze abo suma Netin-na ki magumei suma a le sunda kur gong nga 
kud’ora hAlonid’ina d’i. 

25Ang Esdras, ata ned’a Alona mi hangzid’a, ang tin suma ka sariyad’a ki suma 
nglona á ka sariyad’a hi suma pet suma sä abo alum ma Efrat-na woi hina ki suma 
a we gata hAlo mangîd’ina, ang tagat mi suma a wat nga d’uo na mi. 

26Sama lara pî ma nga mi tit yam gata hAlo mangîd’a ki gat man an amulîd’a 
memet tuo na, a mba kam sariyad’a kam a tchum mbei d’oze a digim mbei d’oze a 
hurumum ahligiyem mboze a gum dangeina. 

Esdras mi le mersi mAlona 

27Esdras mi dala: Lei mersi mi Ma didina Alona habuyoi ngolo ma mi mal djib’era 
hamulîd’a woi mi min gong nga djifâ hi Ma didinid’a avo Jerusalem-ma. 

28Ni ma iram nga tinda kan mi mbud’un djivid’a avok amulâ ki mam suma de 
d’alâ ki mam suma sun suma ad’engîna, ni ma ad’eng mamba nga ki sed’en an tok 
nglo suma Israel-lâ á i ki sed’ena. 

Esdras 8 

Suma a i ki Esdras-sâ 

1Wana ni suma nglo suma avok ades suma a tcholï Babilon a mbeï ki sed’en 
Jerusalem ata yima Artazerses nga mi tamulina andjavaziya: 

2Ma avok Fines gromina ni Gersom, ma avok Itamar gromina ni Daniel, ma avok 
David gromina ni Hatus, ma avok Sekaniya gromina ni sana tu. 

3Ma avok Paros gromina ni Zakari; suma a mba ki sed’ema andjofâ ni 150. 

4Ma avok Pahat-Mowap gromina ni Eliyohenai ma Zeraya goromina; suma a mba 
ki sed’ema andjofâ ni 200. 

5Ma avok Sekaniya gromina ni Jahaziyel goroma; suma a mba ki sed’ema andjofâ 
ni 300. 

6Ma avok Adin gromina ni Ebet ma Jonatan goromina; suma a mba ki sed’ema 
andjofâ ni 50. 

7Ma avok Elam gromina ni Isai ma Ataliya goromina; suma a mba ki sed’ema 
andjofâ ni 70. 

8Ma avok Sefatiya gromina ni Zebadiya ma Mikayel goromina; suma a mba ki 
sed’ema andjofâ ni 80. 

9Ma avok Jowap gromina ni Obadiya ma Jehiyel goromina; suma a mba ki 
sed’ema andjofâ ni 218. 

10Ma avok Selomit gromina ni Josifiya ma Bani goromina; suma a mba ki sed’ema 
andjofâ ni 160. 

11Ma avok Bebai gromina ni Zakari; suma a mba ki sed’ema andjofâ ni 28. 

12Ma avok Asgat gromina ni Johanan ma Hakatan goromina; suma a mba ki 
sed’ema andjofâ ni 110. 

13Suma avok Adonikam gromina ni Elifelet, Jeyel ki Semaya ni suma a mba 
danana; suma a mba ki sed’ezina andjofâ ni 60. 

14Suma avok Bigavai gromina ni Utai ki Zabut; suma a mba ki sed’ezina andjofâ ni 
70. 

Min tad’a yam i d’a Jerusalem-mba 

15An togozi avun alum ma nga mi djang iram abo ma Ahava-na, ami vami 
anguvora kolâ lami burâ hindi. An hal aduk suma ki suma ngat buzuna, an fe nga 
andjafâ hi suma hi Levi-na tu d’i. 

16Ata yi máma an yi suma nglona Eliyezer, Ariyel, Semaya, Elnatan, Jarip, Elnatan, 
Natan, Zakari, Mesulam ki suma a hat suma gatina Jojarip ki Elnatan. 

17An sunuzi gen ma ngolâ Ido ma nga kaka avo Kasifiya-na, an dazi ahle suma 
ndak azi dazi mi Ido ki b’oziyom suma Netin suma a nga kaka Kasifiya-na tala a 
sunumï suma sunda yam gong nga kud’ora hAlo meinid’a d’a. 

18D’igi Alo meina iram nga tinda kami na, a mbami ki sama ned’a Serebiya Mali 
gorom ma ad’u andjafâ hi Levi ma Israel goromina zlapa ki groma ki b’oziyoma, 
azi ni dogo yam klavandi. 

19Hasabiya ki Isai ma Merari goromina ki b’oziyoma ki grozina, azi ni dok mbà, 

20zlapa ki suma Netin suma David ki suma nglona a tinizi adjeu á le sunda mi 
suma hi Levi-nina, azi ni 220, a yazi pet ni ki simiyêzi gagang. 

21Ata yima ami nga avun alum ma Ahava mámina, an he vuna ala ami d’elemi 
tami bei te tena, ami gami yami kä avok Alo meina, ami tchenem mi ndjunumi ki 
gromina kahle mamina pet kur tit mamid’a mi. 

22Ni vama zulona iran á de mamulâ tala mi hami azigarâ ki suma djang 
akulumeina á ngomomi kur tita abo suma djangûna d’a, kayam ami dami mamulâ 
ala: Alo mamina iram nga tinda kamiya, yam suma pet suma a nga halama. Wani 
ad’eng mamba kayî mama a nga yam suma a nga noyôm mbeina. 

23Ni kayam ndata ba, ami d’elemi tami bei te tena, ami tchenemi Alo meina; mi 
humumi mi. 

24An man suma aduk suma nglo suma ngat buzuna dogo yam mbà, nala, Serebiya 
ki Hasabiya ki b’oziyoma dogo mi. 

25An nga bege d’a hapa ki lora kahle suma amulâ ki mam suma de d’alâ ki mam 
suma nglona a hazina, zlapa kahlena pet Israel suma a nga ata yi mámina a hazi 
yam gong nga kud’ora hAlo meinid’a kä woi iraziya. 

26An hazi bege d’a hapa tonnadok mbà, ahle suma kawei ma hapma tonna hindi, 
lora tonna hindi mi, 

27kop ma lora dok mbà ndak ir bege d’a lora dubu ki duguyo suma a lazi ki kawei 
ma hleunina mbà, ni ma guzum ngola d’igi lora na na. 

28An dazi ala: Agi ni suma a tinigi iragi vagi mi Ma didinina. Ahle suma wana 
nahle suma a tinizi irazi vazina: Bege d’a hapa ki lora wana ni he d’a hawa d’a 
suma a hat kur min mazid’a mi Ma didina Alona habuyogi ngolona. 

29Agi kagagi ki ndjola, agi gologi tagi djivi kahle ndazina gak agi i ngagizi kä woi ir 
suma nglo suma ngat buzuna ki suma hi Levi-na ki suma nglona hi Israel-lîna avo 
Jerusalem kur gong nga kud’ora hi Ma didinid’a. 

30Suma ngat buzuna ki suma hi Levi-na a ve bege d’a hapa ki lora kahle suma a 
ngazizina á i ki sed’ezi Jerusalem kur gong nga kud’ora hAlo meinid’a. 

Esdras mi tchol mi mba avo Jerusalem 

31Ami tcholomi avun alum ma Ahava-na kur bur ma dogo yam mbàna hi til ma 
avo’â á i Jerusalem. Alo meina iram nga tinda kami á ngomomi abo mami suma 
djangûna, abo suma pet suma a nga burumi kä glovotna mi. 

32Ami mba mi Jerusalem, ami tugumi tami burâ hindi. 

33Kur bur ma fid’ina, ami ngami bege d’a hapa ki lora kahle suma a hazina kä woi 
kur gong nga kud’ora hAlo meinid’a, ami hazi abo Meremot ma ngat buzuna Uri 
goroma. Suma a nga ki sed’ema ni Elazar Fines goroma ki suma hi Levi-na, nala, 
Jozabat Josue goroma ki Nowadiya Binuwi goroma mi. 

34A ndum ahle ndazina pet, a ngaziya, a b’irizi anegezi kä kur mbaktumba mi. 

35Suma a tcholï kur magomba a mbana, a he he d’a hawa d’a ngala mAlona hi 
Israel-lîna amuzlei suma andjofâ dogo yam mbà, gamlâna dok zlengâ yam 
karagaya, gro tumiyôna dok kid’iziya yam kid’iziya, mbekmberena dogo yam mbà 
ngad’a yam Israel-lâ pet á zlup yam tchod’a. Azi pet a hazi he d’a hawa d’a ngala 
mi Ma didina. 

36A he vun ma hed’a hamulîna mi mam suma nglona ki suma te yam suma sä abo 
alum ma Efrat-na abom ma fladegenina. Sum ndazina a ndjun Israel suma a nga 
min gong nga kud’ora hAlonid’ina mi. 

Esdras 9 

Juif-fâ a vik andjaf suma dingâ 

1Bugol ahle ndazina, suma nglona a mba geven a dan ala: Israel-lâ, suma ngat 
buzuna ki suma hi Levi-na a wal nga kandjaf suma ding suma kur ambas sa 
wanda ki ndjendje mazi d’a a nga lata d’i, nala, ndjendjed’a hi suma Kanan-nid’a, 
hi suma Het-nid’a, hi suma Peris-sîd’a, hi suma Jebus-sîd’a, hi suma Amon-nid’a, 
hi suma Mowap-mid’a, hi suma Ezipte-nid’a ki d’a hi suma Amor-rîd’a mi. 

2Kayam azi vigizi grozina, azi vigizi grozina mi grozina mi, a gizeî andjaf ma a 
tinim iram vama kandjafâ hi suma kur ambas sa wandina. Ni suma avok suma ki 
suma nglona ba, a le sun nda tcho ndata avogo. 

3Ata yima an hum hina na, an haû baru mana ki baru manda ngola woyo, an ndjut 
yan ndei ki dudumanu, an i kak kä ki hur ma hata ngola. 



832 

 

 
Bible azumeina 

© 1999, Alliance Biblique du Tchad 

 

 

 

4Ata yi máma suma a le mandara zlad’a hAlona hi Israel-lîna yam tcho d’a suma a 
tcholï ata yima magomba a latina, a tok gevenu. An ar kaka ata yi máma ki hur ma 
hata ngola gak ler ra a ngat ahlena buzuna fladeged’a. 

Esdras nga mi tchen yam suma a le tchod’ina 

5Kur ler ra fladege d’a a ngat ahlena buzuna kuad’a, an tcholï ata yi man ma an 
mbut tan hohoud’a kuana ki baru mana ki baru man nda ngola haûd’a woi atan 
pet, an grif kä, an yo abon akulo avok Ma didina Alo mana, 

6an tchenem ala: Alo mana, an nga kur tcha d’a tatad’a, an nga ki zulona á hle iran 
akulo á golongû, kayam tcho mamid’a ti kal ngola, ti kal akulo kamiya; tchila 
mamid’a ti i gak do hur alona. 

7Kur atchogoid’a habuyomi ngolod’a dei gak ini zlad’a vamiya. Ni kayam tcho 
mami ndata ba, ang hami woi kamulei mamina ki mami suma ngat buzuna abo 
amuleina hi suma dingîna, á tchamiya, á lami magomba, á hurumumi d’igi a nga 
lami irami houd’a gak ini na mi. 

8Wani ki tchetchemba, ang Ma didina Alo mamina, ang wami wa hohowomiya, 
ang arami mami suma a arâ tcha, ang gahlabang kami kur ambas mang nga ang 
tinit irat vata, ang b’o yina woi avoromiya, ang tchugumi tami simetna kur 
magom mamid’a nde. 

9Kayam ami ni magumeina, wani ang Alo mamina arami nga woi kur magomba 
d’i, ang wami wa hohowomi avok amulei suma Perse-na. Kayam ndata, azi arami 
lovota á min gong mang nga kud’ora, á minimi yima b’lak keina akulo, á fami 
yima kaka avo Jerusalem yam ambas sa Juda-d’a mi. 

10Ki tchetchemba, Alo mamina, ami dami nana yam ahle suma a mba wana ge? 

11Kayam ami noyômi vun mang ma he ma ang hamizï avun azungeî mang suma 
djok vunina woyo, ang dala: Ambas sa agi i kalagi kurut á mbut magid’id’a 
nambas sa mbut ndjendjed’a abo tchod’a hi suma a nga kurutnid’a. A oyôt tei 
kahle mazi suma ndjendje suma azi nga lazina tchetchep mi. 

12Kayam ndata, ar agi hagi grogi suma aropma mi grozina d’i, agi vigizi grozi 
suma aropma mi grogina d’uo mi, agi djib’eregi yam halas mazid’a kahle mazi 
suma djivina d’i. Hina wani, agi mba fagi ad’enga, agi mba tagi vud’ahle suma djivi 
suma kal tegles suma kur ambas ndatina, agi mba arat djona mi grogina gak didin 
mi. 

13Ang Alo mamina, ndak ndata ti mba kami hina pet ni yam sun nda tcho d’a ami 
lata ki tchila mami d’a ngol la kal teglesa. Hina pet pî, ang ngobomi nga ngad’a 
yam tcho mami ndata d’i, wani ang ar suma a arâ adigami ami suma kä wana 
tcha. 

14Ami dok tchilami yam vun mang ma hed’a á vigimi andjaf ma ndjendje ma 
wana. Tala ang hurung zal kami dabami woi bei ar sama arâ tu ba d’a zu? 

15Ang Ma didina Alona hi Israel-lîna, angî Ma d’ingêrâ, kayam ang ar suma a arâ 
adigami ini tcha. Gola! Ami nga avorong ka hî ki tcho mamid’a, ami ndak á tchol 
avorong ki tcho ndata d’i. 

Esdras 10 

Juif-fâ a dik andjaf arop suma dingâ woyo 

1Esdras mi grif kä avun gong nga kud’ora hAlonid’a, nga mi tchiya, nga mi tchena, 
nga mi däd’u tcho mazid’a woyo. Ata yi máma Israel-lâ ablaud’a, nala, andjofâ, 
aropma ki kemba, a tok gevemu, a tchi ki simina irazi dundulung. 

2Ata yi máma Sekaniya Jehiyel gorom ma ad’u andjafâ hi Elam-ma, mi tchol mi de 
mi Esdras ala: Ami lami tchod’a avok Alo meina, ami vigimi andjaf gro suma ding 
suma kur ambas sa wandina. Hina pet pî, lovota nga yam Israel-lâ á buzuk kei kur 
zla ndata. 

3Ei i djini vunei kAlo meina á dik arop ndazina ki grozina d’igi ang salana ki suma 
pet suma a nga le mandara gata hAlo meinid’ina a de na, ar ei lei d’igi gata ti de na 
mi. 

4Ang tchol akulo, kayam zla ndata arî abongû, ang ve tang ad’enga á lad’u, kayam 
ami nga ki sed’engû. 

5Esdras mi tchol akulo, mi gun suma nglo suma ngat buzuna ki suma hi Levi-na ki 
suma nglo suma avok sumina á le sunda yam zla ndata; azi gun tazi ki zla tazi pet 
mi. 

6Bugol la Esdras mi tcholï woi avun gong nga kud’ora hAlonid’id’a, mi i kur gonga 
hi Johanan ma Eliyasip goromid’a. Kid’a mi kal avo d’a, mi te nga va d’oze mi tche 
nga va d’i, kayam mi nga kur yor tad’a yam sun nda tcho d’a suma a yozi 
magombina a lata. 

7A i ki zla ndata kur Juda ki Jerusalem, a tchi wala ala: Suma a tcholï ata yima 
magombina pet a togï avo Jerusalem. 

8Suma avok suma ki suma nglona a ndjak vunazi ala: Sama lara pî ma mi mba nga 
kur bur ma hindi ma a ngama d’uo na, a mba hurumum ahligiyemu, a mba digim 
mbei aduk adesâ hi suma a tcholï ata yima magombina mi. 

9Andjof suma Juda-na ki suma Benjamin-na pet a tok avo Jerusalem ni kur bur ma 
hindina. Ni bur ma dok mbàna hi til ma zlengîna. Suma pet a tchol ata yima avun 
gong nga kud’ora hAlonid’ina, a nga zlak abo zla ndata, abo alo ma nga mi sena 
mi. 

10Ma ngat buzuna Esdras mi tchol akulo mi dazi ala: Ata yima agi vigigi andjaf gro 
arop suma dingîna, agi lagi tchod’a, agi mbud’ugi Israel-lâ tchod’a kal la avoka. 

11Ki tchetchemba, agi dagi tcho magid’a woi mi Ma didina Alona habuyogi 
ngolona, agi walagi woi ki suma kur ambas sa wandina kandjaf arop suma dingâ 
mi. 

12Ablaud’a pet a hulong humba ki delezi akulo ala: Â, ami mba lami d’igi ang de 
na. 

13Wani suma kal ablaud’a heî, ni yima alona nga mi sena mi; ei ndak á tcholei abu 
d’i. Le d’uo pî, ni sun nda ndak á lat kur bur ma tu ki mbà go d’i, kayam suma 
ablaud’a adigami a le tcho ndata. 

14Ar mei suma nglona a ar kä yam ablau d’a peta. Suma kur azì mei ma nglonina 
pet suma a vik andjaf arop suma dingîna, a mbei kur bur ma a ngama, zlapa ki 
suma nglona ki suma ka sariya suma kur azì ma ngol ma lara ge pet, gak hur ma 
zala hAlo meinina mi vat tei kei yam tcho ndata tua. 

15Jonatan Asayel goroma ki Jaziya Tikva goroma ba, a tchol ad’enga ki zla ndata. 
Ni Mesulam ki Sabetai ma hi Levi-na hol ba, a ndjunuzi kur zla ndata. 

16Suma a tcholï yima magombina pet a le d’igi a dazi na, a tin ma ngat buzuna 
Esdras iram vamu, a tin suma nglona yam azina habuyozina, azi pet a yazi ni ki 
simiyêzi gagang. A kak kä á hal ad’u zla ndata ni kur bur ma avo’â hi til ma 
dogonina. 

17Kur bur ma avo’â hi til ma avo’îna, a dap zlad’a hi suma pet suma a vik andjaf 
arop suma dingîna. 

Juif suma a vik andjaf arop suma dingîna 

18Aduk suma ngat buzuna grozi suma a vik andjaf arop suma dingîna ni Josue ma 
Josadak goromina groma ki b’oziyoma Mäseya, Eliyezer, Jarip ki Gedaliya. 

19A hle vunazi á dik amiyôzina, a he gamlâna he d’a hawad’a yam tcho mazid’a mi. 

20Aduk Imer groma ni Hanani ki Zebadiya. 

21Aduk Harim groma ni Mäseya, Eliya, Semaya, Jehiyel ki Oziyas. 

22Aduk Pasehur groma ni Eliyohenai, Mäseya, Ismael, Netanel, Jozabat ki Elasa. 

23Aduk suma hi Levi-na ni Jozabat, Simei, Kelaya ma a yum ala Kelita-na, 
Petahiya, Juda ki Eliyezer. 

24Aduk suma hle sawala ni Eliyasip. Aduk suma a ngom vun gongîyonina ni 
Salum, Telem ki Uri. 

25Suma aduk Israel suma hawana ba wana: Aduk Paros groma ni Ramiya, Jiziya, 
Malkiya, Miyamin, Elazar, Malkiya ki Benaya. 

26Aduk Elam groma ni Mataniya, Zakari, Jehiyel, Abadi, Jeremot ki Eliya. 

27Aduk Zatu groma ni Eliyohenai, Eliyasip, Mataniya, Jeremot, Zabat ki Aziza. 

28Aduk Bebai groma ni Johanan, Hananiya, Zabai ki Atlai. 

29Aduk Bani groma ni Mesulam, Maluk, Adaya, Jasup, Seyal ki Ramot. 

30Aduk Pahat-Mowap groma ni Atna, Kelal, Benaya, Mäseya, Mataniya, Besalel, 
Binuwi ki Manase. 

31Aduk Harim groma ni Eliyezer, Jisiya, Malkiya, Semaya, Simeon, 

32Benjamin, Maluk ki Semariya. 

33Aduk Hasum groma ni Matenai, Matata, Zabat, Elifelet, Jeremai, Manase ki 
Simei. 

34Aduk Bani groma ni Mädai, Amram, Wel, 

35Benaya, Bediya, Keluhu, 

36Vaniya, Meremot, Eliyasip, 

37Mataniya, Matenai, Jäsai, 

38Bani, Binuwi, Simei, 

39Selemiya, Natan, Adaya, 

40Maknadebai, Sasai, Sarai, 

41Azarel, Selemiya, Semariya, 

42Salum, Amariya ki Josef. 

43Aduk Nebo groma ni Jeyel, Matitiya, Zabat, Zebina, Jadai, Joel ki Benaya. 

44Sum ndazina pet a ni suma a vik andjaf arop suma dingîna, a vud’uzi grona 
ablaud’a mi. 

Nehemi 

Nehemi 1 

NEHEMI MI FE LOVOTA Á HULONG JERUSALEM 
(1.1–2.10) 

Nehemi mi hum zla Jerusalem 

1Ni zla d’a ded’a hi Nehemi Hakaliya goromid’a. Kur til ma Kisleu-na, kur biza d’a 
dok mbà d’a Artazerses nga mi tamulid’a, an nga avo Sus kur azì ma ngolâ. 

2Wiyen ma dingâ tu a yum ala Hanani zlapa ki suma dingâ a tcholï yam andaga 
d’a Juda-d’a, a mba. An djobozi yam Juif suma a tcholza kur magomba a mbazina, 
yam Jerusalem mi. 

3A hulong dan ala: Suma a tcholza kur magombina a nga kaka kur andaga d’a 
Juda-d’a, wani a nga ni kur hohoud’a ki zulona. Gulumun ma Jerusalem-ma mi ni 
hod’ola hina hohotot, vunam mi ngal lei mi. 

Nehemi mi tchen Alona yam Juif-fâ 

4Kid’a an hum zla ndatid’a, an kak kä nga ni tchiya, an le burâ ablaud’a kur 
djib’era, an d’el tan bei te tena, an nde tchen Alo ma akulona. 

5An dum ala: Ma didina Alo ma akulona, Alo ma ngol ma kal papana, ang nga 
ngom vun ma djin mangâ ki suma a nga ge yazi kä ad’u vun mang ma hed’ina, ang 
nga we hohowa suma a nga le kangâ mi. 

6Ar ang mbud’ï irang kanu, ang tin humang hum tchen nda an azong mangâ nga 
ni tchenenga. An nga ni tcheneng ki tchetchemba andjege ki falei yam azungeî 
mang suma Israel-lâ, an nga ni dang woi yam tchod’a hi ami Israel-lîd’a. An 
kabuyon ngolo, ami lami tchod’a avorong mi. 

7Ami lami tchod’a ngola avorongû, ami ngomomi nga vun mang ma hed’a ki gat ta 
ang hamizi avun azong mangâ Moise-sa d’i. 

8Ang djib’er yam zla d’a ang damizi avun azong mangâ Moise-sa, ang dami ala: Le 
agi lagi tchod’a avoronu ni, an mba ni ndjoyôgi woi aduk andjaf suma dingâ. 

9Le agi hulongôgi gevenu, le agi ngomogi vun ma he mana, le agi tid’igi kam mi ni, 
le a digigi gak igi navun dabid’a handagad’id’a pî, an mba ni togogï ata yima an 
manam á tin simiyên kuana. 

10Ami nazungeî mangâ, ami ni sum mang suma ang pad’ami woi kad’eng mang 
nga kal teglesa kabong ma ad’engîna. 

11Salad’a, ang tin humang hum tchen nda an azong mangâ nga ni tchenenga ki 
tchenda hazungeî mang suma a nga lang mandarangâ, ang wan hohowon an 
azong mangâ avok amul máma ini. Kur biza ndata an ni ma ni he süma mamulîna. 

Nehemi 2 

Nehemi mi djop ala mi hulong Jerusalem 

1Kur til ma Nisan-na kur biza d’a dok mbà d’a amulâ Artazerses nga mi tamulid’a, 
süm guguzlud’a nga tinda avoromu. An hlum ni humziya, wani an hum nga süm 
guguzlud’a ki hineî ta d’a hina d’a yan tu d’i. 

2Amulâ mi dan ala: Ni kayam me ba, ang hineî tang hina ge? Ang nga tugud’ei d’uo 
ko mi na; ni zla me tang hurung nge? Ata yi máma an mbut mandarâ ngola. 

3An hulong de mamulâ ala: Amulâ, ar va mi lang ngi! An hineî tan nduo ni nana 
ge? An hum ala azì ma ngol ma asud’a hi simiyênda nga kuana mi b’lak wa woyo, 
vunam mi ngal lei mi. 

4Amulâ mi djobon ala: Ang min ni me ge? An tchen Alona kurun krovo, 

5an hulong de mamulâ ala: Le ang mina, le an nazong ma djivina irang ko ni, ang 
sunun Juda kur azì ma a tos simiyên kuana, kayam an hulong ni minim akulo. 

6Ata yi máma amam mba amula ti nga kaka gevem mi. Mi djobon ala: I manga le 
ni burâ ga ge? Ni mindja ba, ang mba hulongî ge? Amulâ tam lum djivid’a, mi aran 
lovota á id’a; an ngam bur ma an mba ni hulongî kuana mi. 

7Bugola, an de mamulâ ala: Le ang mina ni, ang han mbaktumba abon yam suma 
te yam suma sä kaka yam andaga d’a sä abo alum ma Efrat-na woi hid’a, kayam a 
aran lovota an kal i Juda. 

8Ang han mbaktum mba dinga abon mi Asaf ma ngol ma te yam agunina, kayam 
mi han aguna á le ki vun azì ma ndjol ma nga go ki gong nga kud’ora hAlonid’ina, 
ki gulumuna hazina ki gulumuna hazì ma ngol ma an i ni kak kuana. Amulâ mi 
han lovota kayam Alo man ma djivina iram nga tinda kanu. 

9Amulâ mi tchuk azigar suma nglona ki suma djang akulumeina ki sed’enu. An 
mbaza gen suma te yam suma sä kaka yam andaga d’a sä abo alum ma Efrat-na 
woi hid’a, an hazi mbaktum mba tetenga hamulîd’a. 

10Kid’a Sanbalat ma Horon-na ki ndram ma sunda Tobiya ma Amon-na a hum zla 
ndatid’a, huruzi zal ngola, kayam an mba á hal djivid’a hi Israel-lîd’a. 

NEHEMI MI MIN GULUMUN MA JERUSALEM-MA AKULO 
(2.11–7.73) 

Nehemi mi i mi gol gulumuna andjege 

11An mbaza Jerusalem, an le burâ hindi. 

12Bugola, an tchol andjege ki suma dingâ ad’un tcha, bei an de zla d’a Alo mana mi 
tinindji kurun á lat yam Jerusalem-mba mi sa ba, an i nga ki vama ding ngi, ni 
koro ma an nga kama hol. 

13An tchol kandjege dangâla ni nde woi avun agrek ma i kur horina, an nga iran 
yam mbiyo ma laud’a hi dragona ki vun agrek ma tchuk siligitna kuana, an gol 
gulumuna hi Jerusalem-ma ki hod’ol mam mba tcho woi hohotota ki vunam ma 
ngal leina mi. 

https://es.bibles.org/mpg-AB/Neh/2#Neh.2.13!f.1

14An i iran avogo, an mba go ki vun agre’â hi mbiyo ma laud’a go kapod’a 
hamulîd’a, wani yina nga d’ala an kal ki koro ma an nga kama d’i. 

15Kur andjege ndata an i djak hora, an gol gulumuna, an hulongî ki lovot ta avun 
agrek ma avun horina. Ni hina ba, an hulong kä avo. 

16Suma avok suma a we nga yima an i kuana d’oze vama an luma d’i, kayam an de 
nga Juif foze suma ngat buzuna d’oze suma nglona ki suma avok suma d’oze mi 
sama sun tu biya d’i. 

17Ata yi máma an dazi ala: Agi wagi hohou d’a ei nga kurut wanda. Jerusalem ti 
b’lak wa woyo, vun agrek matna mi ngal wa woi mi. Agi mbeyegiya, ei minïgi 
gulumun matna akulo, ar zulona mi lei d’uo d’a. 

18An vazi ad’ud’a ala ni nana ba, Alo man ma djivina iram nga tinda kan nge? An 
dazi zla d’a amulâ mi dandjid’a mi. Azi dan ala: Ei tcholeya, ei minïziya. A ve tazi 
ad’enga kur zla d’a djivi d’a azi nga huruzi kat ndata mi. 

19Wani ata yima Sanbalat ma Horon-na ki ndram ma sunda Tobiya ma Amon-na 
ki Gesem ma Arap-ma a hum hina na, a nde lazamiya, a golomi is, a dami ala: Agi 
lagi ni me hina ge? Agi tchologi ni huneîd’a kamulâ zu? 

20An hulong dazi ala: Alo ma akulona mba mi hami ad’enga á imi avogovogo. Ami 
azungeî mama, ami mba tcholomiya, ami mba minid’u. Wani agi b’rau magid’a 
nga ki ami d’uo mi na, va ndologi nga ki ami d’uo mi na, djib’er magid’a nga yam 
Jerusalem mbuo mi. 

Nehemi 3 

Juif-fâ a hulong min gulumun ma Jerusalem-ma akulo 

1Ma ngol ma ngat buzuna Eliyasip ki b’oziyom suma ngat buzuna a tchol a min 
vun agre’â hi tumiyônina, a b’al bapma avunamu, a tinim iram vamu, a min 
gulumuna ei ata vun agrek máma dei gak mba ata gong nga ndjola hi Meya-d’a, a 
tinim iram vamu, a minim gak a mbamza ata yima ndjola hi Hananel-lâ. 

2Suma a nga min gulumuna kazina ni suma Jeriko-na ki Zakur Imri groma. 

3Andjafâ hi Sena-na a min vun agre’â hi kulufîna, a b’al aguna kua, a b’al bapma 
avunamu, a dugum akulo, a wat kaweina latana kua mi. 

4Sama nga mi le sunda kazina ni Meremot Uri gorom ma Hakos gorom ngolonina. 
Suma a le sunda kazina ni Mesulam Berekiya gorom ma Mesezabel gorom 
ngolonina. Sama nga mi le sunda kazina ni Sadok ma Bäna goromina. 

5Suma a le sunda kazina ni suma Tekowa-na, wani mazi suma nglona a ge nga 
yazi kä ad’u sunda hi salazinid’a d’i. 

6Jojada Paseya goroma ki Mesulam Besodiya goroma a nga min vun agrek ma 
adjeuna, a b’al aguna kua, a b’al bapma avunamu, a dugum akulo, a wat kaweina 
latana kua mi. 

7Suma a le sunda kazina ni Melatiya ma Gabawon-na, Jadon ma Meronot-na zlapa 
ki suma Gabawon-na ki suma Mispa-na; azi min gulumuna gak mbaza ngagad’a 
yam gonga hi ma te yam ma sä abo alum ma Efrat-na abo ma fladegenina. 

8Ma nga mi le sunda kazina ni Uziyel Haraya goroma, ni ma yor lora. Ma nga mi le 
sunda kama ni Hananiya ma aduk suma yor mbul ma his ma afufuînina. A min 
gulumun ma Jerusalem-ma gak mbaza ata gulumun ma bubud’a. 

9Ma nga mi le sunda kazina ni Refaya Hur gorom ma nga mi te yam abo andaga 
d’a Jerusalem-mbina. 

10Ma nga mi le sunda kam ngagad’a yam aziyam d’arâ ni Jedaya ma Harumaf 
goromina. Ma nga mi le sunda kama ni Hatus Hasapneya goroma. 

11Malkiya Harim goroma ki Hasup Pahat-Mowap goroma a min abo gulumun ma 
dingâ zlapa ki gong nga ndjol la yam fürîd’a. 

12Ma nga mi le sunda kazi zlapa ki grom suma aropmina ni Salum Halohes gorom 
ma te yam abo andaga d’a Jerusalem-mba arina. 

13Hanun ki suma Zanowa-na a nga min vun agrek ma i kur horina, a b’al aguna 
kua, a b’al bapma avunamu, a dugum akulo, a wat kaweina latana kua mi. Bugola, 
a min gulumuna gak metred’a kikis vahl a mbaza avun agrek ma tchuk siligitna 
kuana. 

14Malkiya Rekap gorom ma te yam andaga d’a Bet-Hakerem-mbina, mi min vun 
agrek ma a tchuk siligitna kuana, mi b’al aguna kua, mi b’al bapma avunamu, mi 
dugum akulo, mi wat kaweina latana kua mi. 

15Salum Kol-Hoze gorom ma te yam andaga d’a Mispa-d’ina, mi min vun agrek ma 
iza ata mbiyo ma laud’ina, mi b’al aguna kua, mi minim yamu, mi b’al bapma 
avunamu, mi dugum akulo, mi wat kaweina latana kua mi. Bugola, mi min 
gulumuna hapo d’a Silowe-d’ina go kasinena hamulîna, gak mbaza ata yima djak 
akulo ma tcholï kur Azì ma ngolâ hi David-na mi i kä na. 

16Sama go ki sed’ema ni Nehemi Asbuk gorom ma te yam abo andaga d’a Bet-Sur-
rina, mi min gulumun ma ngagad’a yam asud’a hi David-tina gak mi mbaza ata 
apo d’a a djugud’ota, gak a mbaza ata azina hi suma gangrangîna. 

17Suma a le sunda go ki sed’ema ni suma hi Levi-na; ma dingâ adigazi ni Rehum 
Bani goroma, mi min gulumuna. Ma kama ni Hasabiya ma te yam abo andaga d’a 
Keila-d’ina, mi min gulumuna yam ambas mamba. 

18Ma nga mi le sunda kama ni Bavai Henadat gorom ma te yam abo andaga d’a 
Keila d’a arina. 

19Ma nga mi le sunda kama ni Ezer Josue gorom ma te yam andaga d’a Mispa-
d’ina. Mi min yima ding ma ngagad’a yam yima djak akulo ma i ki kur azì ma a 
tchuk ahle suma ayîna kuana, nata yima gulumuna mi kong kuana. 

20Ma nga mi le sunda kama ni Baruk Zabai goroma. Mi min yima dingâ, mi ge sun 
ndata akud’a kekeng, mi tinï ad’ud’a ata yima gulumuna kong kuana dei gak 
mbaza ata azina hi ma ngol ma ngat buzuna Eliyasip. 

21Ma nga mi le sunda kama ni Meremot Uri gorom ma Hakos gorom ngolonina. 
Mi min yima dingâ tinï ad’ud’a avun azina hi Eliyasip ma dei gak mbaza ata 
dabid’a hazina hi Eliyasip-ma. 

22Suma a le sunda kama ni suma ngat buzu suma a nga kaka ata yima kid’i’îna. 

23Suma a le sunda kazina ni Benjamin ki Hasup. A le sunda ngagad’a yam 
aziyaziya. Ma nga mi le sunda kazina ni Azariya Mäseya gorom ma Ananiya 
gorom ngolonina. Mi le sunda ngagad’a yam aziyamu. 

24Sama nga mi le sunda kama ni Binuwi Henadat goroma. Mi min yima dingâ, mi 
tinï ad’ud’a avun azina hi Azariya-na dei gak mi mbaza ata yima gulumuna mi 
kong kuana gak mi mbaza ata kongômu. 

25Palal Uzai goroma nga mi le sunda, tinï ad’ud’a ata kengâ, gak mi mba ngagad’a 
yam gulumun ma kongî huyok azina hamulîna, go kazina hi azigar suma a ngom 
azina hamulîna. Ma nga mi le sunda kama ni Pedaya Paros goroma. 

26Netin suma a nga kaka Ofel-lâ a le sunda gak a mbaza avun agrek ma mbiyo ma 
abo ma yorogonina gak a mbaza ata gong nga ndjol la nga ata yima gulumuna mi 
kong kuana. 

27Suma a le sunda kazina ni suma Tekowa-na, a min yima dingâ yam gong nga 
ndjol la nga ata yima gulumuna mi kong kuana, gak a mbaza ata gulumun ma 
Ofel-lâ. 

28Suma ngat buzuna a nga le sunda, tinï ad’ud’a vun agre’â hakulumeinina, nge 
nge pî ngagad’a yam aziyamu. 

29Ma nga mi le sunda kazina ni Sadok Imer goroma. Mi nga mi le sunda ngagad’a 
yam aziyamu. Ma nga mi le sunda kama ni Semaya Sekaniya gorom ma nga mi 
ndjol vun agrek ma abo ma yorogonina. 

30Suma a le sunda kazina ni Hananiya Selemiya goroma ki Hanun Salaf gorom ma 
karagayana. A min abo gulumun ma dingâ. Ma nga mi le sunda kazina ni Mesulam 
Berekiya goroma. Nga mi le sunda ngagad’a yam gong mamba. 

31Ma nga mi le sunda kama ni Malkiya ma aduk suma yor lorina. Mi le sunda gak 
mi mbaza ata azina hi suma Netin-na ki ma hi suma mbut abozina, ngagad’a yam 
vun agre’â hi Mifkat-na, gak mi mba yam hur gong nga fiyak ka akulo d’a keng 
gulumunid’a. 

32Suma yor lora ki suma mbut abozina a nga le sunda aduk gong nga fiyak ka 
akulo d’a ata kengîd’a ki vun agre’â hi tumiyônina. 

Nehemi 4 

Suma djangûna hi Juif-fîna a min d’el sunda 

1Kid’a Sanbalat mi hum ala ami nga minimi gulumuna akulod’a, hurum zal ngola, 
nga mi hat hurum heî mi. 

2Nga mi lazamiya, mi de avok b’oziyoma ki azigar suma Samari-na ala: Juif suma 
ad’engêzi nga d’uo na a le ni me na ge? A mba dap sun mazid’a á hahle suma ngat 
buzuna mAlo mazina zu? A mba dap sun mazi d’a min gulumuna ini kahinad’a a 
yot kä aduk butna d’a ngal leid’a zu? 

3Tobiya ma Amon-na nga tchola gevemu, mi dala: A min ni gulumun me ko ge? 
Arauna mba mi djak kua ni mam go ba, ahina ndata mba d’i dris kä woyo! 

4Kayam ndata, an tchen Alona ala: Alo mamina, ang hum las sa a nga lazamid’a, 
ang hulongôzi ngul la azi nga ngulumid’a kaziya, ang ar suma a hurumuziya, a 
yozi magomba yam andaga d’a dinga. 

5Ang vat hurung ngei kazi d’i, ang has tcho mazid’a woi avorong ngi, kayam azi 
nga ngulumi ami suma nga minimi gulumunina. 

6Ami minimi gulumuna ki zlam pet, ami minim akulo gak mbam aduk d’ad’ar, 
kayam ablaud’a a he huruzi tu á le sunda. 

7Wani ata yima Sanbalat ki Tobiya ki suma Arap-ma ki suma Amon-na ki suma 
Asdot-na a hum ala minda hi gulumun ma Jerusalem-ma nga i avogovogo, hod’ol 
mamba nga d’i duk kei mi d’a, huruzi mi zala. 

8Azi pet a ndjak vunazi tu á ndami ami suma Jerusalem-ma ayîna á d’elemi avun 
sun ndata. 

9Wani ami tchenemi Alo mamina, ami tinimi suma ndjola kami andjege ki falei 
abo suma djangû ndazina á d’elezi woi á mba atamiya. 

10Wani suma Juda-na a dala: Suma yo ahlena ad’engêzi nga d’i. Kayam butna kal 
ngola heî, ei ndak á tewei gulumuna d’i. 

11Mami suma djangûna a dala: A mba hum mbi, a mba we d’i, gak ei mba mbeiza 
adigaziya, ei mba tchaziya; ni hina ba, ei mba d’elei sun ndata. 

Nehemi mi hahle suma dur ayîna abo suma le sunda 

12Wani Juif suma a nga kaka go ki mami suma djangûnina a mba yazi dogo, a 
dami ala: Ata yima lara ge pet ma agi nga kuana, azi mba mba atagi á durâ. 

13Ni kayam ndata ba, an ni tin suma sunda bugol gulumuna kä á ndjola, an tinizi 
ad’u adezezi adezezi ki mbuguyo suma fuyogeina kasubiyona ki yeûd’a aboziya. 

14Bugol la an i á gol yina tetenga, an de mi suma nglona ki suma avok sumina 
kablau suma pet suma a nga ata yi mámina ala: Ar agi lagi mandara magi suma 
djangûna d’i. Agi djib’eregi yam Salad’a ala ni Ma ngol ma kal papana, agi durugi 
ayîna yam b’oziyogina, yam grogi suma andjofâ ki suma aropma, yam amiyôgina, 
yam aziyagi mi. 

15Ata yima mami suma djangûna a hum ala ami humumiya wa zla ndata na, Alona 
mi pleyêzi nga hur mazina woyo. Ami pet hulongômi ata gulumuna minda, nge 
nge pî ata yi mam ma sunda. 

16Tin ad’ud’a kur bur máma dei wani, azungeî man suma hiuna a nga le sun 
mazid’a, suma hiuna a tchuk kongrongâ ataziya, a yo asubiyona ki yeûd’a ki 
mboriyona aboziya. Suma te yamba a nga ad’u suma Juda-na pet. 

17Suma min gulumuna ki suma zi ahlena a nga le sunda kabozi ma hina, ahle 
suma sïna abozi ma hina mi. 

18Suma min gonga nge nge pî mi djin mbigeu mam mba fiyaka furumu; ni hina ba, 
a nga le ki sunda. Sama bu adifa mi nga tchola geven mi. 

19An de mi suma nglona ki suma avok sumina kablau suma pet ala: Sun ndata ti 
kal ngola, yina bubud’a heî mi; ei b’rawei woi ata gulumuna teteng, adigei woi 
dedei mi. 

20Kayam ndata, le agi humugi adifa tchina ata yima agi nga kuana ni, agi togogï 
gevemiya; Alo meina mba mi dur ayîna keya. 

21Ni hina ba, ami nga imi ki sunda avogovogo; suma hiuna adigami a nga tchola 
kasubiyona abozi yorogo dei gak afata niga. 

22Ata yi máma tamba an de mi suma sun suma avok suma sundina ala: Nge nge pî 
mi bur ka hî ki mam suma sunda avo Jerusalem, kayam a ndjolei andjege, a le 
sunda falei mi. 

23An tan ki b’oziyona, azungeî mana ki suma a nga ngomon a tit blogona, ami nga 
fogomi baru mamina woi d’i, nge nge pî mi nga kahle mam suma sïna tchuka 
gevemu. 

Nehemi 5 

Nehemi mi d’el sun nda nga ata yat tuo d’a 

1Bur tu andjof suma dingâ kamiyôzina a tchol kal yam b’oziyozi suma Juif-fâ. 

2Suma hiuna adigazi a dala: Ami ki gromi suma andjofâ ki suma aropma, ami 
ablaud’a, ami minimi awuna, kayam ami tami sud’umi ki tamiya. 

3Suma hiuna a dala: Ami dengêmi asinemi ki guguzlu mamid’a kaziyami woi á 
fawuna yam zla meid’a. 

4Suma hiuna a dala: Ami ndami ni bege d’a balâ yam asine mamina ki guguzlu 
mamid’a á wurak bege d’a amulâ ngamizi kamid’a. 

5Ami ni hliu ma tuna d’igi azi na, gromi suma andjofâ ni d’igi grozina na mi. Gola! 
Ami mbud’umi wa magumeina ki gromi suma andjofâ ki suma aropma, gromi 
suma aropma ablaud’a a seî wa abo sunda, ami nga ki va d’uo d’a, asine mamina 
ki guguzlu mamid’a a arî hi suma dingîna. 

6Ata yima an hum kal mazid’a ki zla mazi ndatina, hurun zal ngola. 

7An nga hurun á ngop suma nglona ki suma avok sumina, an dazi ala: Ni kayam 
me ba, agi vagi beged’a ki mbiyot abo b’oziyogina ge? An ge tok ka ngola yam zla 
mazi ndata. 

8An dazi kua ala: Ami mbud’umi yam b’oziyoi Juif suma a guzuzi woi kur 
magomba abo andjaf suma dingîna ndak yam ad’eng mamid’a. Wani agi tagid’a 
nga guzugi b’oziyogina woi abo sum meina wa d’ei zu? Ata yi máma a seng silil, a 
fe nga zla d’a a hulongôndji ded’id’a d’i. 

9An dazi kua ala: Ahle suma agi lazi wana nga djivi d’i. Agi ndak käla agi lagi 
mandara Alo meina tala andjaf suma ding suma djangû meina a nguli d’uo d’a 
d’uo zu? 

10An ki b’oziyona kazungeî mana, ami hazi beged’a kawuna balâ mi. Ar ei vei ahle 
ndazina abozi d’i. 

11Agi hulongôgi ahle suma agi vazi abozina ini, nala, asine mazina, guguzlu 
mazid’a, olif mazina kaziyaziya. Ahle suma agi hazizi á mbinina pet, nala, beged’a, 
awuna, guguzlud’a d’oze mbulâ, ar agi vagi va tu abozi d’i. 

12Ata yi máma a hulong dan ala: Ami mba lami d’igi ang de na, ami mba hulongôzi 
ahle suma ami yozina, ami mba vami va abozi tu d’uo d’a. Kayam ndata, an yi 
suma ngat buzuna, an gun suma a he balâ mi sumina ala ar a tchol yam vun mazi 
ma hle ma azi hluma. 

13Ata yi máma an po vun baru man nda ngola woyo, an dala: Ar Alona mi le ki 
sama lara ma tchol nga yam vun ma hle mama d’uo na hina dedege mi, mi digim 
mbei hur aziyamu; ar mi fe va bugol luo d’a. Suma petna a dala: Amin! (Nala, Nä!) 
A gile Ma didina, a tchol yam vun ma hle máma. 

14Kur bur ma amulâ mi tinin ma te yamba kazi yam ambas sa Juda ei kur biza d’a 
dok mbàd’a dei gak mba kur biza d’a dok hindi yam mbà d’a amulâ Artazerses 
nga mi tamulid’a, kur biza d’a dogo yam mbà ndata an ki b’oziyona ami vami nga 
tar ra amulâ ngat yam sumid’a abozi d’i. 

15Wani suma a mba a te yam suma avorona a tin aneka yam suma, a nga tar 
avungôna ki süm guguzlud’a aboziya, burâ ki burâ a nga ve bege d’a hapa abozi 
dok fid’i dok fid’i; azungeî mazina pî, a nga hazi ndaka mi. Wani yam mandara 
Alona, an le nga hina d’i. 

16An le ni suna gulumuna, ami guzumi nga asine tu d’i; azungeî mana pet a to’î ata 
yima sun ndata mi. 

17Suma a te tena avo hatana Juif-fâ ki suma avok suma ni kis yam dok vahl zlapa 
kandjaf suma ding suma a nguyumi suma a nga mba gevemina. 

18Burâ pet a nga tchämuhl ma d’orâ avo hatanu, tumiyô suma d’orâ karagaya 
karagaya kaluweina mi. Kur burâ dogo a nga le süm guguzlud’a ngola. Hina pet pî, 



844 

 

 
Bible azumeina 

© 1999, Alliance Biblique du Tchad 

 

 

 

an ve nga bege d’a ma te yamba mi ngat yam sumid’a d’i, kayam sun ndata aneka 
yam suma heî. 

19An tchen Alona ala: Alo mana, ang djib’er kanu, ang wan hohowon yam ahlena 
pet suma an lazi yam sum ndazinina. 

Nehemi 6 

Suma djangûna a hulongî á d’el sunda kua 

1Ata yima an duk nga bapma avun agre’â d’uo tua na, Sanbalat ki Tobiya ki Gesem 
ma Arap-ma ki mami suma djangû suma dingâ a hum ala an min wa gulumuna 
akulo, hod’ol mamba ar nga d’uo mi. 

2Ata yi máma Sanbalat ki Gesem a sunï atanu, a dan ala: Ang mbeï ei i asem tei 
Kefirim kur hor ra Ono-d’a. Wani azi nga huruzi á lan murud’umba. 

3An hulong sunuzi suma ni dazi ala: An nga ki sunda ngola á led’a, an ndak á arat 
ni iza gevegi d’i. Le an iza gevegiya ni, sun ndata mba d’i d’ela. 

4A sunï suma atan yazi fid’i ki zla d’a tu ndata; an hulongôzi humba ni ki zla d’a tu 
ndata mi. 

5Sanbalat mi sunï azong mama atan yam á vahla ki mbaktumba vunat mala woi 
abomu. 

6A b’ir kua ala: Vuna mi wet wa woi aduk suma, Gasmu mi dami na mi ala ang ki 
Juif-fâ agi nga minigi tagi á tchol huneîd’a. Ni kayam ndata ba, ang hulong nga 
min gulumuna akulo. A nga dala ang nga hal á kak amul mazina. 

7A nga dala ang tin wa suma djok vuna á de woi kang avo Jerusalem ala: Amulâ 
nga avo Juda. Amul ma ngolâ mba mi hum zla ndata atogo zak. Kayam ndata, ang 
mbeï ei yoi siretna yam zla ndata. 

8An hulongôm humba ala: Zla d’a ang dat wanda ni zla d’a kad’a, ni zla ma anga ki 
yanga. 

9Sum ndazina a min mbud’umi mandarâ, a dala: Tazi mba d’i tchuk lus, a mba ar 
sun ndata bei led’a. An tchen Alona kua ala: Wani ki tchetchemba, ang Alo mana, 
ang han ad’enga. 

10An i avo hi Semaya Delaya gorom ma Mehetabel gorom ngolonina, ni ma nga 
d’ela avona. Mi dan ala: Ei i kur gonga hAlonid’a kur yima a tinim iram vama, ei 
dugi vuna keya, kayam mang suma djangûna a nga mba á tchangû. Gagazi, a nga 
mba ini andjege á tchangû. 

11An hulong ni dum ala: Sama d’igi an na ni ring zu? Sama d’igi an na na ni ndak á 
kal kur gong nga kud’ora hAlonid’a á sut tandju? An nga ni kal li! 

12An we tcha ala zla d’a mi dandjid’a tcholï nga nata Alona d’i. Mi dan hina, ni 
kayam me Tobiya azi ki Sanbalat a wuragamî wuraga. 

13A wuragam kayambala an mbut mandarâ ni tit yam d’al mama ni le tchod’a le 
ba, azi b’lagan simiyên ndei á mbud’un zulona d’a. 

14An tchen Alona kua ala: Alo mana, ang djib’er yam Tobiya azi ki Sanbalat yam 
sun nda azi nga lata, ki d’a djok vuna Nowadiya ki suma djok vun suma ding suma 
a nga hal lovota á mbud’un mandarîna. 

15Gulumuna mi dap minda ni kur bur ma dok mbà yam vahlâ hi til Elul-lâ; bur ma 
a le sun gulumuna kurâ pet ni burâ dok vahl yam mbà. 

16Kid’a mami suma djangûna pet a hum hina d’a, andjaf suma ding suma a 
nguyumina pet a mbut mandarâ, a hulong yazi kä yam taziya, a wala sun ndata ti 
le ni ata minda hAlo meinid’a. 

17Kur bur máma suma nglo suma Juda-na a sun mbaktumba mi Tobiya yazi 
ablaud’a, Tobiya pî mi sunuzi mbaktumba hina mi. 

18Kayam suma Juda-na ablaud’a a zlap ki sed’em yam gun tad’a, kayam mam mi 
Sekaniya Aras goroma akunoma, goroma Johanan mi ve Mesulam Berekiya 
goroma goromba atchad’a. 

19A nga dum zlam djivid’a avoronu, azi im zla manda mi. Mam nga mi sununï 
mbaktumba á mbud’un mandarâ. 

Nehemi 7 

Nehemi mi tin suma nglona á ngom Jerusalem 

1Kid’a gulumuna dap minda, an duk bapma avunam akulo mi d’a, an tin suma 
ngom vun gongîyona, suma hle sawala ki suma hi Levi-na kur sun mazid’a. 

2An he vuna mi wiyena Hanani azi ki Hananiya ma ngolâ hi gong nga ndjol la 
Jerusalem-mbina, ni sama d’engzeng ma le mandara Alona kal suma dingîna mi. 

3An dazi ala: Bei afata zumal lei ba ni, sa mal vun agrek ma Jerusalem-ma woi d’i. 
Ar a duk vuna akulo ata kawei mama ni iragiya, ar suma Jerusalem-ma nge nge pî 
mi kak ata yam ma ndjola, nge nge pî avun aziyam mi. 

Simiyê Israel suma a hulongî Juda-na 
(Gol Esd 2.1-70) 

4Wani azì ma Jerusalem-ma mi bubud’a, mi ngola heî mi, wani suma kuruma 
akid’eid’a, azì ma ding ma kuruma nga bei minda mi. 

5Alona mi malan djib’er manda, an tok suma nglona ki suma avok suma kablau 
d’a peta, kayam a ndum suma ad’u andjavaziya. An fe mbaktumba nga b’ira kä 
adjeu yam suma a hulongî avo avo’â. Zla d’a an fat b’ira kä d’a ba wana: 

6Wana ni suma a tcholï yam ambas sa Babilon-nda a mbana; ni suma 
Nebukanezar amul ma Babilon-na mi yozi adjeu Jerusalem, mi izi sä Babilon-na; 
ni azi ba, a hulongî Jerusalem ki Juda, nge nge pî mi i kur azì mama: 

7Azi mba ni ki Zorobabel, Josue, Nehemi, Azariya, Rämiya, Nahamani, Mardose, 
Bilsan, Misperet, Bigavai, Nehum ki Bäna: Wana nablaud’a handjof suma Israel-
lîd’a: 

8Adesâ hi Paros-sâ ni 2172, 

9Adesâ hi Sefatiya-na ni 372, 

10Adesâ hi Aras-sâ ni 652, 

11Adesâ hi Pahat-Mowap ki Josue ki Jowap-ma ni 2818, 

12Adesâ hi Elam-ma ni 1254, 

13Adesâ hi Zatu-na ni 845, 

14Adesâ hi Zakai-na ni 760, 

15Adesâ hi Binuwi-na ni 648, 

16Adesâ hi Bebai-na ni 628, 

17Adesâ hi Asgat-na ni 2322, 

18Adesâ hi Adonikam-ma ni 667, 

19Adesâ hi Bigavai-na ni 2067, 

20Adesâ hi Adin-na ni 655, 

21Adesâ hi Ater ma ad’u andjafâ hi Hiskiya-nina ni 98, 

22Adesâ hi Hasum-ma ni 328, 

23Adesâ hi Besai-na ni 324, 

24Adesâ hi Harif-fâ ni 112, 

25Suma Gabawon-na ni 95, 

26Suma Betelehem-ma ki suma Netofa-na ni 188, 

27Suma Anatot-na ni 128, 

28Suma Bet-Azimavet-na ni 42, 

29Suma Kiriyat-Jarim-ma ki suma Kefira-na ki suma Bërot-na ni 743, 

30Suma Rama-na ki suma Geba-na ni 621, 

31Suma Mikmas-sâ ni 122, 

32Suma Betel-lâ ki suma Aï-na ni 123, 

33Suma hi Nebo ma dingîna ni 52, 

34Adesâ hi Elam ma dingîna ni 1254, 

35Adesâ hi Harim-ma ni 320, 

36Suma Jeriko-na ni 345, 

37Suma Loda-na ki suma Hadit-na ki suma Ono-na ni 721, 

38Adesâ hi Sena-na ni 3930. 

39Andjaf suma ngat buzuna ba wana: Adesâ hi Jedaya ma ad’u andjafâ hi Josue-
nina ni 973, 

40Adesâ hi Imer-râ ni 1052, 

41Adesâ hi Pasehur-râ ni 1247, 

42Adesâ hi Harim-ma ni 1017. 

43Suma hi Levi-na ba wana: Adesâ hi Josue azi ki Kadamiyel ma ad’u andjafâ hi 
Hodeva-na ni 74. 

44Andjaf suma hle sawala ba wana: Adesâ hi Asaf-fâ ni 148. 

45Andjaf suma a ngom vun gongîyonina ba wana: Adesâ hi Salum-ma, adesâ hi 
Ater-râ, adesâ hi Talmon-na, adesâ hi Akup-ma, adesâ hi Hatita-na kadesâ hi 
Sobai-na, azi pet ni 138. 

46Andjaf suma Netin-na ba wana: Adesâ hi Siha-na, adesâ hi Hasufa-na, adesâ hi 
Tabowat-na, 

47adesâ hi Keros-sâ, adesâ hi Siya-na, adesâ hi Padon-na, 

48adesâ hi Lebana-na, adesâ hi Hagaba-na, adesâ hi Salmai-na, 

49adesâ hi Hanan-na, adesâ hi Gidel-lâ, adesâ hi Gahar-râ, 

50adesâ hi Reyaya-na, adesâ hi Resin-na, adesâ hi Nekoda-na, 

51adesâ hi Gazam-ma, adesâ hi Uza-na, adesâ hi Paseya-na, 

52adesâ hi Besai-na, adesâ hi Mehunim-ma, adesâ hi Nefisim-ma, 

53adesâ hi Bakbu’â, adesâ hi Hakufa-na, adesâ hi Harhur-râ, 

54adesâ hi Baslit-na, adesâ hi Mehida-na, adesâ hi Harsa-na, 

55adesâ hi Barkos-sâ, adesâ hi Sisera-na, adesâ hi Tema-na, 

56adesâ hi Nesiya-na kadesâ hi Hatifa-na. 

57Andjafâ hazungeîna hi Salomon-nina ba wana: Adesâ hi Sotai-na, adesâ hi 
Soferet-na, adesâ hi Perida-na, 

58adesâ hi Jäla-na, adesâ hi Darkon-na, adesâ hi Gidel-lâ, 

59adesâ hi Sefatiya-na, adesâ hi Hatil-lâ, adesâ hi Pokeret-Hasebayim-ma kadesâ 
hi Amon-na. 

60Andjafâ hi suma Netin-na kazungeîna hi Salomon-na pet ni 392. 

61Wana ni suma a tcholï Tel-Mela, Tel-Harsa, Kerup-Adon ki Imer-râ; ni suma a 
nga ki mbaktum mba glangâsâ handjafâ habuyozi ngolona abozi á tak kei ala azi 
ni Israel-lâ na d’uo na: 

62Adesâ hi Delaya-na, adesâ hi Tobiya-na kadesâ hi Nekoda-na, azi pet ni 642. 

63Aduk andjafâ hi suma ngat buzuna nadesâ hi Hobaya-na, adesâ hi Hakos-sâ 
kadesâ hi Barzilai ma ve Barzilai ma Galät-na gorombina. A yum hina ni kayamba 
mi ve Barzilai gorombid’a. 

64A halazi sunuzi ad’u andjavaziya, wani a fat nga d’i. Ni kayam ndata ba, a digizi 
woi kur sun nda ngat buzuna. 

65Ma te yamba mi he vuna ala a tahle suma ngat buzu suma a tinizi irazi vazina 
d’i, gak ma ngat buzuna mi djop Alona ki Urima ki Tumima tua. 

66Ablaud’a hi suma pet ni 42.360 

67bei ndum azungeî mazina ki yugunei mazi suma 7337-na ba. Adigazi suma hle 
sawala, andjofâ karopma pet ni 245. 

68A nga kakulumeina 736, koro ma akulumei akulumeina 245, 

69djambala 435 ki korona 6720. 

70Sumazina ablaud’a a he he d’a hawad’a á min gong nga kud’ora hAlonid’a min 
nda awilid’a. Ma te yamba mi he bege d’a lora 1000 he d’a hawad’a zlapa ki 
kopma 50 ki baru d’a suma ngat buzuna a tchugut atazid’a 530. 

71Sumazina a he he d’a hawad’a ndak ir bege d’a lora 20.000 ki bege kawei ma 
hapma 1100. 

72Ablau suma Israel-lâ a he ir bege d’a lora 20.000 ki bege kawei ma hapma 1000 
ki baru d’a suma ngat buzuna a tchugut atazid’a 67 mi. 

73Suma ngat buzuna, suma hi Levi-na, suma ngom vun gongîyona, suma hle 
sawala, suma hawana, suma Netin-na ki Israel suma dingâ pet a hulong kak kur 
aziyaziya. 

Nehemi 8 

ESDRAS MI NDUM ZLAD’A HALONID’A MI SUMA 
(8–10) 

Esdras mi ndum mbaktum mba Gata avok suma 

1Kid’a til ma kid’iziyana mi deîd’a, Israel-lâ a nga avo hataziya. Kur bur máma a 
tok d’igi sama tuna na ata yima avun agrek ma i ki yima mbinina, a de mi Esdras 
ma we gata heîna ala mi hleï mbaktum mba Gat ta Ma didinda mi hat mi Israel-lâ 
abo Moise-sa. 

2Esdras ma ngat buzuna mi hlad’ï mi mba ki sed’et avok suma toka, andjofâ 
karopma ki suma pet suma a ndak á hum zlad’ina, ni kur bur ma avo’â hi til 
mámina. 

https://es.bibles.org/mpg-AB/Neh/8#Neh.7.65!f.1

3Esdras mi nga tchola avun agrek ma i ki yima mbinina, mi tin ad’u ndum 
mbaktumba yorogo dei gak faleya, avok andjofâ karopma ki suma a ndak á hum 
zlad’ina. Suma pet a nga kaka tchugot á hum gat ta mam nga mi ndumuta. 

4Esdras ma we gata heîna, mi nga tchola ata yima tchol ma a minim kaguna á 
ndum mbaktumbina. Matitiya, Sema, Anaya, Uri, Hilkiya ki Mäseya a nga tchola 
gevem yam bigam mba ndjufâ; Pedaya, Misayel, Malkiya, Hasum, Hasebadana, 
Zakari ki Mesulam a nga tchola gevem yam bigam mba gulid’a mi. 

5Esdras mi mal mbaktumba woi avok suma pet, kayam mam nga tchola akulo 
yam suma pet. Kid’a mi mal mbaktumba woid’a, suma pet a tchol akulo kaseziya. 

6Esdras mi subur Ma didina Alo ma ngolâ. Suma pet a yo abozi akulo, a hulong 
humba ala: Amin! Amin! A tchok yazi kä, a kud’or Ma didina ki irazi kulupa kä 
andaga. 

7Ata yima suma a nga tchola akulo kasezina, suma hi Levi-na, Josue, Bani, 
Serebiya, Jamin, Akup, Sebetai, Hodiya, Mäseya, Kelita, Azariya, Jozabat, Hanan ki 
Pelaya a vazi ad’u gata. 

8A ndum kur mbaktum mba Gata hAlonid’a woi tetet, a vat ad’ut tei kayam suma 
a wäd’u vama azi ndumuma. 

9Nehemi ma te yamba ki Esdras ma we gata heîna ki suma hi Levi suma a hat 
sumina, a de mi suma pet ala: Bur ma inina ni bur ma a tinim iram vam yam Ma 
didina Alo maginina. Ar agi yorogi tagi d’i, agi tchigi d’uo mi. Kayam suma pet ata 
yima a hum zlad’a hi gatid’ina a nga tchiya. 

10Esdras mi dazi ala: Agi mud’ugi hliu ma mbulâ, agi tchagi süm ma ab’lengâ, agi i 
sunugi hliuna mi suma a nga ki va d’uo na, kayam bur ma inina ni bur ma a tinim 
iram vam yam Salad’ina. Agi yorogi tagi d’i, kayam furîd’a hi Ma didinid’a mba d’i 
mbut nad’eng magid’a. 

11Suma hi Levi-na a seng suma pet, a dazi ala: Agi bagiya, kayam bur ma inina ni 
bur ma a tinim iram vama, agi yorogi tagi d’i. 

12Suma pet a i á ted’a á tched’a, a sun hliuna mi suma, a le furîd’a ngola, kayam azi 
wäd’u zla d’a azi vazizi ad’ut teid’a. 

Juif-fâ a lü vun til ma zlub’ud’a 

13Kur bur ma mbàna suma nglo suma avok Israel-lâ ki suma ngat buzuna ki suma 
hi Levi-na a tok gen Esdras ma we gata heîna á hum zlad’a hi gatid’a. 

14Azi fe b’ira kä kur Gat ta Ma didina mi hat mi Moise-sa ala: Israel-lâ a ka’î kur 
zlub’ud’a ba, a lü vun til ma zlub’ud’a kur til ma kid’iziyana, 

15a i tchi wal zla ndata woi kur azì mazina kur Jerusalem mi ala: Agi buzugugi igi 
yam ahinad’a, agi kagi abo agu olif ma avona ki olif ma abageina, abo agu mirtena, 
abo amulongeîna kabo agu ma d’ufa á ve zlub’ud’a d’igi a b’ir kä na. 

16Ata yi máma suma a buzuk a i á ka abo aguna. Nge nge pî mi ve zlub’ud’a akulo 
yam dudur mamba avo hur aziyamu, avun gong nga kud’ora hAlonid’a, avun 
agrek ma i ki yima mbinina, avun agre’â hi Efraim-ma mi. 

17Suma pet suma a tcholï ata yima magomba a mbana, a kak kur zlub’u ndata. Ei 
kur atchogoid’a hi Josue Nun goromid’a dei gak kur bur máma Israel-lâ a le nga 
hina yazi tu d’i. A le hur ma hapma ngola kur bur máma. 

18A nga ndum kur gata hAlonid’a burâ ki burâ, a tin ad’ud’a ei kur bur ma avo’â 
dei gak kur bur ma dabid’a. A lü vun tilâ gak burâ kid’iziya, bur ma klavandina a 
tok tok ka ngola d’igi Gata ti de na. 

Nehemi 9 

Juif-fâ a tchen hur ma vata 

1Kur bur ma dok mbà yam fid’ina hi til mámina, Israel-lâ a tok taziya, a d’el tazi 
bei te tena, a tchuk baru d’a ndjondjorod’a ataziya, a tchuk andagad’a kazi mi. 

2Kid’a andjaf Israel-lâ a wal tazi woi kangoyogeina peta, a i a de tcho mazi d’a azi 
lata woi ki d’a habuyozid’a mi. 

3Bugola, a tchol akulo kaseziya, a ndum Gata hi Ma didina Alo mazinid’a gak lera 
hindi, a däd’u tcho mazi d’a azi lata woyo, a grif kä avok Ma didina Alo mazina gak 
lera hindi mi. 

4Josue, Bani, Kadamiyel, Sebaniya, Buni, Serebiya, Bani ki Kenani a djak akulo ata 
yima ndingâ hi suma hi Levi-nina, a nga er ad’uzi akulo avok Ma didina Alo 
mazina. 

5Bugola, suma hi Levi-na Josue, Kadamiyel, Bani, Hasapneya, Serebiya, Hodiya, 
Sebaniya ki Petahiya a dazi ki delezi akulo ala: Agi tchologi akulo! Ar agi gilegi Ma 
didina Alo magina kur atchogoid’a katchogoid’a gak didin. 

Tchen nda subur Alona 

A de kua ala: Ar ami gileng simiyêng ma subur ma kal lei yam subura ki giled’a 
petna. 

6Ni ang Ma didina tu ba, lakulod’a kahle suma kurutna pet, andagad’a kahle suma 
kurutna pet, alum ma nglona kahle suma kuruma pet mi. Ahle ndazina pet ang 
hazi arid’a, ahle suma akulona pet a nga grif kä avorong mi. 

7Angî Ma didina Alo ma man Abram ma ndumî woi kur Ur ra Kalde-d’a ma tinim 
simi ma Abraham-mina. 

8Ang wum ni ma d’engzengâ avorongû, ang djin vunang ki sed’em á handjavam 
ambasa hi suma Kanan-nid’a, hi suma Het-nid’a, hi suma Amor-rîd’a, hi suma 
Peris-sîd’a, hi suma Jebus-sîd’a ki d’a hi suma Girgas-sîd’a. Ang le sunda yam zla 
d’a ang data, kayam angî ma d’engzengâ. 

9Ang we ndaka habuyomi ngolo d’a Ezipte-d’a, ang hum tchi mazi ma avun alum 
ma ngol ma Tchereunina. 

10Ang tak ahle suma yoyou suma ndandalâ woi ata Faron, ata azungeî mama, ata 
suma yam ambas mambina pet mi, kayam ang we murud’um mba ngol la azi lat 
mabuyomi ngolod’a, ang tak subur manga woi atazi d’igi ini na mi. 

11Ang wal alum ma ngolâ woi avoroziya, azi djagam kasezi sod’a tchitching, wani 
suma a nga digizi blogozina, ang sirizi kä aduk galileina d’igi ahinad’a sir kä aduk 
mbina na. 

12Ki faleid’a ang tinizi d’ugula tchola avorozi gongzong, andjege ang tinizi akud’a 
tchola avorozi gongzong á b’o lovota woi avorozi á tita. 

13Ang tchuk aseng kä yam ahina d’a Sinai-d’a, ang dazi zlad’a ei akulo, ang hazi 
gat ta d’ingêra, hat ta gagazid’a ki vun ma he ma djivi ma kal teglesâ mi. 

14Ang tagazi bur mang ma sabat ma ang tinim iram vama, ang hazi vuna, hata ki 
gata abo azong mangâ Moise. 

15Ata yima meid’a tchazina, ang hazi avungô ma ei akulona; ata yima vunazi sona, 
ang hazi mbiyo ma buzugï aduk ahinad’ina. Ang dazi ala a i hlambas sa ang hle 
vunang kat á hazizid’a. 

16Wani abuyomi ngolo a le yam mba ad’enga, a song vunangû, a hum nga gat 
manga d’uo mi. 

17Azi noî á ge yazi kä avorongû, a mar rei yam ahle suma djivi suma ang nga lazi 
kazina, a le yam mba ad’enga, kur so vun mazina a man sana avorozi tu á hulong 
kur magom mazid’a. Wani ang Alo ma nga vat hurung ngei atogo za’â, ma 
sumad’a ma we hohowa sumina, ma hurung nga zal atogo zak kuo na, ma djivi ma 
kal teglesâ, ang arazi nga woi d’i. 

18Ata yima a yor kaweina gor amuhlîna, a dala: Wana nalo mei ma buzugi woi avo 
Ezipte-na, a ngulung ngola heî. 

19Yam we hohou mang nga kal teglesa ang arazi nga woi abagei hur fulâ d’i. Ang 
arazi nga bei tinizi d’ugula avorozi gongzong kur tit mazi d’a faleid’a d’i, ang arazi 
nga bei tinizi akud’a avorozi gongzong á b’o lovota woi avorozi kur tit mazi d’a 
andjeged’a d’uo mi. 

20Ang hazi Muzuk mang ma djivina á mbud’uzi suma ned’a, ang d’elezi nga man 
ma ang hazizi á ted’ina d’i, ang hazi mbina yam vunazi ma sona mi. 

21Ang ngomozi abagei hur fulâ bizad’a dok fid’i; va tu pî mi kid’agazi nga d’i, baru 
mazi mi tumus nga woi d’i, asezi mi hop nga d’ad’amrak kuo mi. 

22Ang hazi leud’a kandjaf suma á b’rawat abo taziya. Azi te yam ambas sa Hesbon 
nda Sihon mi te kata, yam ambas sa Basan nda Ok mi te kata mi. 

23Ang zuluzi grozina d’igi tchitchiud’a na, ang kalazi yam ambas sa ang de kat ala 
ang mba hat mabuyozi á te kad’u d’a. 



852 

 

 
Bible azumeina 

© 1999, Alliance Biblique du Tchad 

 

 

 

24Grozina a te yam ambas ndata; suma Kanan-na ang gazi yazi kä avoroziya, ang 
hazizi aboziya, azi kamulei mazina ki suma yam ambasina mi tala azi le vama 
huruzi mina ki sed’eziya d’a. 

25Azi yo azì ma nglo ma a minim ad’enga ngunguna kandaga d’a tub’ad’a mi, a yo 
azì ma nglo ma nga oîd’a kahle suma djivinina, golongeîna, guguzlud’a, agu olifâ 
kagu ma vuta ablaud’a mi. A te, a hoba, a d’ora, a kak kur duzîd’a ni yam djivi 
mang nga kal teglesa. 

26Hina pet pî, a tchol a kak djangûna ki sed’engû, a mbut azigazi mi gat manga, a 
tchi mang suma djok vun suma a nga dazi teteu ala a hulongî gevengû na woyo, a 
he tazi á le sun nda ndjendje d’a kal teglesa avorongû. 

27Ni kayam ndata ba, ang arazi abo mazi suma djangûna, a lazi ndaka. Wani ata 
yima azi nga kur ndakina, a tchi kangû, ang tang humuzï akulo dei. Yam we hohou 
mang nga ngola, ang hazi suma a prud’uzi woi abo mazi suma djangûnina. 

28Ata yima azi nga kur halasina, a hulong le tchod’a avorongû. Ni hina ba, ang 
arazi abo mazi suma djangûna; a te kaziya. Wani a hulong a tchi kang kua d’ei, 
ang tang humuzï akulo d’ei, yam we hohou mang nga ngola, ang sud’uzi woi yang 
dodogo. 

29Ang ngobozi á hulong ata gat manga, wani azi nga i avogovok ki yam mba 
ad’enga, a hum nga gat manga d’i, a nga le tchod’a, a noî vun mang ma he ma sana 
le mi le sunda kamu ba, mi kak karid’ina woyo. A nga yo djedjerezi akulo 
avorongû, a nga b’al yazi woyo, a hum nga zla manga d’i. 

30Ang ve tang ki sed’ezi kur bizad’a ablaud’a, ang gigid’ezi ki Muzuk mangâ ki 
mang suma djok vuna mi. Wani azi tin nga humazi d’i. Ata yi máma ang hazi woi 
abo andjaf suma dingâ. 

31Wani yam we hohou mang nga ngola, ang dabazi nga woi tchid’a d’i, ang arazi 
nga woi d’uo mi, kayam angî Alo ma sumad’a, ni ma we hohou sumina mi. 

32Ki tchetchemba, ang Alo mamina, angî ma ngolâ, angî ma sib’ika, angî ma kal 
papana, angî ma nga ngom vun mang ma djindina, angî ma nga mi we hohowa 
sumina, ar ang gol ndak ka nga d’i lamid’a d’igi vama gor go hina d’i, nala, ndak 
mamid’a ki d’a amulei maminid’a ki d’a hi suma nglo maminid’a ki d’a hi suma 
ngat buzu maminid’a ki d’a hi suma djok vun maminid’a ki d’a habuyomi ki sum 
maminid’a pet ta ami fad’ï kur atchogoid’a hamulei suma Asiri-nid’a dei gak 
inid’a. 

33Angî d’ingêr kur ahlena pet suma a mba kamina, kayam angî ma d’engzengâ, 
wani ami lami tchod’a. 

34Amulei mamina, suma nglo mamina, suma ngat buzu mamina kabuyomi a tin 
nga humazi yam gat manga d’i, a tin nga humazi djivid’a yam vun ma he mangâ 
d’uo mi na, yam ngop pa ang ngobozid’a d’uo mi. 

35Kid’a azi nga kaka kur amul mazid’a yam ambas mazid’a tua d’a, a nga aduk 
ahle suma djivi suma ablau suma ang hazizina, a nga yam ambas sa bibini d’a 
tub’a d’a ang hazizid’a. Wan pî, a lang nga sun ndi, a ar nga sun mazi d’a tcho d’a a 
nga lata woi d’uo mi. 

36Gola! Ini ami nga ni kur magomba! Ami nga ni kur magomba yam ambas sa ang 
hat mabuyomi kayambala a le furîd’a kahle mat suma djivina d’a. 

37Nga d’i zul ahligiyet mamulei suma ang hazi ad’enga á te kamina kayam tcho 
mamid’a. A nga te kami ki d’uwar mamina kur min mazid’a. Ami nga kur ndak ka 
ngola mi. 

Suma a he tazi á ngom Gata 

38A de kua ala: Kayam ndata, ami hami tamiya, ami djinimi vunamiya, ami b’irim 
kä. Mami suma avok sumina, mami suma hi Levi-na ki mami suma ngat buzuna a 
tin simiyêzi kur mbaktumba, a tum tampongâ kua mi. 

Nehemi 10 

1Suma a tin simiyêzi kur mbaktumbina ba wana: Ma te yamba Nehemi Hakaliya 
goroma, 

2Sedekiyas, Seraya, Azariya, Jeremi, 

3Pasehur, Amariya, Malkiya, 

4Hatus, Sebaniya, Maluk, 

5Harim, Meremot, Obadiya, 

6Daniel, Gineton, Baruk, 

7Mesulam, Abiya, Miyamin, 

8Mäziya, Bilgai ki Semaya; azi pet ni suma ngat buzuna. 

9Suma hi Levi-na simiyêzi ba wana: Josue Azaniya goroma, Binuwi ma ad’u 
andjafâ hi Henadat-na, Kadamiyel 

10ki b’oziyozina Sebaniya ki Hodiya, Kelita, Pelaya, Hanan, 

11Mika, Rehop, Hasabiya, 

12Zakur, Serebiya, Sebaniya, 

13Hodiya, Bani ki Beninu. 

14Suma avok sumina simiyêzi ba wana: Paros, Pahat-Mowap, Elam, Zatu, Bani, 

15Buni, Asgat, Bebai, 

16Adoniya, Bigavai, Adin, 

17Ater, Ezekiyas, Azur, 

18Hodiya, Hasum, Besai, 

19Harif, Anatot, Nebai, 

20Makpiyas, Mesulam, Hezir, 

21Mesezabel, Sadok, Jaduwa, 

22Pelatiya, Hanan, Anaya, 

23Ose, Hananiya, Hasup, 

24Halohes, Pila, Sobek, 

25Rehum, Hasapna, Mäseya, 

26Ahiya, Hanan, Anan, 

27Maluk, Harim ki Bäna. 

28Ablau suma pet, suma ngat buzuna, suma hi Levi-na, suma ngom vun 
gongîyona, suma hle sawala, suma Netin-na ki suma a wal tazi woi ki 
kangoyogeina pet á tit bugol Gata hAlonid’ina zlapa kamiyôzina, grozi suma 
andjofâ, grozi suma aropma ki suma ne suma ndak á wäd’u zlad’ina mi, 

29a zlap tu ki b’oziyozi suma simiyêzi nga mi yï adigazina. A hle vunazi ki gun 
tad’a á tit yam Gata hAlona d’a mi hat mazong mama Moise-sa á ngom vun ma 
hed’a hi Salei Ma didina ki hat mamba, á le sunda kazi mi. 

30Ami hlami vunami á hami gromina mi suma yam ambas sa ka hid’ina d’i, á vigizi 
grozina mi gromina d’uo mi. 

31Ami hlami vunami kua ala le andjaf suma yam andaga d’a wandina a mbami ni 
ki vama gus soze vama tena á guzum mbei kur bur ma sabatna d’oze kur bur ma 
luna ni, ami mba guzum abozi d’i. Ami hlami vunami kua ala ami mba arami 
asinemi gumur kä bizad’a kid’iziya, ami mba tezemi sa á wuragami bal luo mi. 

32Ami tinimi gata kami ala ami wuragami bege d’a a ngat yam gong nga kud’ora 
hAlonid’id’a bizad’a ki bizad’a, 

33yam avungô ma a tinim iram vama, yam afut ta a hat he d’a hawa d’a burâ ki 
burîd’a, yam he d’a hawa d’a ngal la a hat kur bur ma sabatna teteud’a, kur bur 
ma tilâ deîna, kur bur ma luna mi, yam ahle suma a tinizi irazi vazina, yam he d’a 
hawa d’a ngat buzuna á zlup yam tchod’a hi Israel-lîd’a, yam ahle suma a nga lazi 
kur gong nga kud’ora hAlo meinina pet mi. 

34Ami tinimi gata kami kua ala ami suma ngat buzuna, suma hi Levi-na kablau 
suma, ami lami togina ngad’a yam andjavami á mba kagu ma a hum he d’a 
hawad’a bizad’a ki bizad’a kur gong nga kud’ora hAlonid’a kur bur ma a ngama, á 
ngal ki he d’a hawa d’a ngat buzuna yam yima ngal ahle suma ngat buzuna hi Ma 
didina Alo meinina d’igi a b’ir kur Gata na. 

35Ami hlami vunami á mbami kawu mami ma ne avo’â ki vud’agu ma lara ge pet 
ma ne avo’â kur gong nga kud’ora hi Ma didinid’a bizad’a ki bizad’a, 

36á mbami ki gromi suma vut avo’â ki d’uwar mami ma vut avo’â d’igi a b’ir kur 
Gata na, á mbami kamuzlei suma a vut avo’â kahok suma a vut avo’â mi suma 
ngat buzu suma a nga le sunda kur gong nga kud’ora hAlo mamid’ina, 

37á mbami kafut mamid’a ki he d’a hawad’a hi vud’agu maminid’a pet ki süm 
guguzlu d’a bei ned’a ki mbulâ mi suma ngat buzu suma a nga kur gong nga 
kud’ora hAlo maminid’a, á hami dima hahle suma ami zumuzina mi suma hi Levi-
na mi. Ar suma hi Levi-na a i ve dima ni azi tazid’a kur azì ma nglo ma nga yam 
andaga d’a ami nga zumumi kuad’a. 

38Ma ngat buzu ma ad’u andjafâ hi Aron-na mi i ki suma hi Levi-na ata yima a nga 
mba ki dim ma a pad’am aduk dimina kur gong nga ngom ahlena kur gong nga 
kud’ora hAlo meinid’a. 

39Kayam Israel-lâ ki suma hi Levi-na a mba ki he d’a hawad’a hawu mazi ma azi 
pad’am vunama ki süm guguzlu d’a bei ned’a ki mbul olifâ kur gong ndata ata 
yima a tchuk ahlena hi gong nga a tinit irat vata kuana; ni yima suma ngat buzuna 
a nga le sunda kua zlapa ki suma ngom vun gongîyona ki suma hle sawalina. Hina 
wani, ei mba wal lei woi ki gong nga kud’ora hAlo meinid’a d’i. 

Nehemi 11 

NEHEMI MI TIN GATA TETENG YAM ZLA D’A HUR AZINID’A 
(11.1–12.26) 

Simiyê Juif suma a hulongî a mba kak Jerusalem-ma 

1Suma avok sumina a kak avo Jerusalem. Ablau suma a le togina á we aduk suma 
dodogona, ni nge nge azi ba, a kak avo Jerusalem kur azì ma a tinim iram vam 
máma tala suma ar zlezlengîna a kak kur azì ma dingâ tetengû d’a ge? 

2Suma a he tazi kur min mazid’a á kak Jerusalem-ma, suma a b’e vunazi kaziya. 

3Wana ni suma avok suma yam andaga ndata suma a kak avo Jerusalem-ma. 
Wani kur azì ma Juda-na suma Israel-lâ, suma ngat buzuna, suma hi Levi-na, 
andjaf azungeîna hi Salomon-na, nge nge pî mi i kak kur aziyam ma a vud’um 
kuana. 

4Suma ding suma a kak avo Jerusalem-ma ni suma ad’u andjafâ hi Juda azi ki 
Benjamin-na: Aduk andjafâ hi Juda-na ni Ataya ma Peres gorom ngolonina. Peres 
mi vut Mahalalel, Mahalalel mi vut Sefatiya, Sefatiya mi vut Amariya, Amariya mi 
vut Zakari, Zakari mi vut Oziyas ma Ataya abuma. 

5Mäseya ma Siloni gorom ngolonina mi naduk andjafâ hi Juda-na mi. Siloni mi vut 
Zakari, Zakari mi vut Jojarip, Jojarip mi vut Adaya, Adaya mi vut Hazaya, Hazaya 
mi vut Kol-Hoze, Kol-Hoze mi vut Baruk ma Mäseya abuma. 

6Adesâ hi Peres suma a kak Jerusalem ndazina pet andjof suma gangrangâ ni 468. 

https://es.bibles.org/mpg-AB/Neh/10#Neh.10.37!f.1

7Aduk andjafâ hi Benjamin-na ni Salu ma Isai gorom ngolonina. Isai mi vut Itiyel, 
Itiyel mi vut Mäseya, Mäseya mi vut Kolaya, Kolaya mi vut Pedaya, Pedaya mi vut 
Jowet, Jowet mi vut Mesulam ma Salu abuma. 

8Gabai ki Salai a nga ki sed’em mi. Azi pet ni 928. 

9Joel ma Zikri goromina ni ma ngol mazina, Juda Senuwa goroma ni ma kam á 
mbàd’a kur azì ma ngol mámina. 

10Aduk andjaf suma ngat buzuna ni Jedaya Jojarip goroma, Jakin, 

11ki Seraya ma ngol ma ngat buzu ma Ahitup gorom ngolonina. Ahitup mi vut 
Merayot, Merayot mi vut Sadok, Sadok mi vut Mesulam, Mesulam mi vut Hilkiya 
ma Seraya abuma. 

12B’oziyozi suma a nga le sunda kur gong nga kud’ora hAlonid’ina a nga ki sed’ezi 
mi. Azi pet ni 822. Adaya ma Malkiya gorom ngolonina mi naduk andjaf suma 
ngat buzuna mi. Malkiya mi vut Pasehur, Pasehur mi vut Zakari, Zakari mi vut 
Amsi, Amsi mi vut Pelaliya, Pelaliya mi vut Jeroham ma Adaya abuma. 

13B’oziyoma a nga ki sed’em mi. Azi pet ni 242. Amasesai ma Imer gorom 
ngolonina mi naduk andjaf suma ngat buzuna mi. Imer mi vut Mesilemot, 
Mesilemot mi vut Azai, Azai mi vut Azarel ma Amasesai abuma. 

14B’oziyozi azigar suma gangrangâ a nga ki sed’ezi mi. Azi pet ni 128. Ma ngol 
mazina ni Zapdiyel Gedolim goroma. 

15Aduk andjafâ hi Levi-na ni Semaya ma Buni gorom ngolonina. Buni mi vut 
Hasabiya, Hasabiya mi vut Asrikam, Asrikam mi vut Hasup ma Semaya abuma. 

16Suma avok suma hi Levi-na Sabetai ki Jozabat suma a nga le sunda abu avun 
gong nga kud’ora hAlonid’ina a nga ki sed’ezi mi. 

17Mataniya ni ma Asaf gorom ngolonina. Asaf mi vut Zapdi, Zapdi mi vut Mika ma 
Mataniya abuma. Mataniya ni ma hle sawal la giled’a ata yima tchendina. Mi nga 
ki sed’ezi zlapa ki wiyema Bakbukiya ni ma mbàna ki Abada ma Jedutun gorom 
ngolonina. Jedutun mi vut Galal, Galal mi vut Samuwa ma Abada abuma. 

18Suma hi Levi suma a kak kur azì ma Jerusalem ma a tinim iram vama pet ni 284. 

19Suma ngom vun gongîyona ni Akup ki Talmon zlapa ki b’oziyozina. Suma a nga 
ngom vun gongîyonina pet ni 172. 

20Ablau suma Israel-lâ ki suma ngat buzu suma hiuna ki suma hi Levi suma hiuna 
a kak kur azì ma Juda-na. Nge nge pî mi kak kur aziyam ma a vud’um kuana. 

21Suma Netin-na a kak kur abo azì ma Jerusalem ma a yum ala Ofel-lâ; suma 
avorozina ni Siha ki Gisepa. 

22Ma avok suma hi Levi suma avo Jerusalem-ma ni Uzi ma Asaf gorom ngolonina. 
Asaf mi vut Mika, Mika mi vut Mataniya, Mataniya mi vut Hasabiya, Hasabiya mi 
vut Bani ma Uzi abuma. Nades ma hle sawala kur gong nga kud’ora hAlonid’ina, 

23kayam amulâ David mi he vuna kazi adjeu mi ngazi wurak ka a hazizi burâ ki 
burîd’a mi. 

24Petahiya Mesezabel gorom ma ad’u andjafâ hi Zera ma Juda goromina, ni ma 
nga avok amul ma Perse-na yam Israel-lîna. 

Andjaf Juif suma a kak kei abagei kelâ 

25Andjafâ hi Juda ma arâ mi nga kaka kur azì ma kel ma nga nguid’ina, nala, 
Kiriyat-Arba kazì ma nguyuma, Dibon kazì ma nguyuma, Jekapsel kazì ma 
nguyuma mi, 

26zlapa ki Jesuwa, Molada ki Bet-Palet, 

27Hasar-Suwal ki Berseba kazì ma nguyuma, 

28Siklak ki Mekona kazì ma nguyuma, 

29En-Rimon, Sora ki Jarmut, 

30Zanowa, Adulam kazì ma nguyuma, Lakis kazì ma nguyuma ki Azeka kazì ma 
nguyuma mi. A tinï ad’ud’a kaka Berseba dei gak mba kur hor ra Hinom-mba. 

31Andjafâ hi Benjamin ma arâ mi nga kaka Geba, Mikmas, Aya ki Betel kazì ma 
nguyuzina, 

32Anatot, Nop ki Hananiya, 

33Hasor, Rama, Gitayim, 

34Hadit, Seboyim, Nebalat, 

35Lodo ki Ono kur hora hi suma d’alîd’a mi. 

36Suma hi Levi suma hiu suma a nga kaka aduk suma Juda-na a mber a kak aduk 
suma hi Benjamin-na. 

Nehemi 12 

Simiyê suma ngat buzuna ki suma hi Levi-na 

1Wana ni simiyê suma ngat buzuna ki suma hi Levi suma a mba ki Zorobabel 
Selatiyel goromina zlapa ki Josue-na: Seraya, Jeremi, Esdras, 

2Amariya, Maluk, Hatus, 

3Sekaniya, Rehum, Meremot, 

4Ido, Ginetoyi, Abiya, 

5Miyamin, Mädiya, Bilga, 

6Semaya, Jojarip, Jedaya, 

7Salu, Amok, Hilkiya ki Jedaya. Wana ni suma nglo suma ngat buzuna ki 
b’oziyozina kur atchogoid’a hi Josue-d’a. 

8Wana ni suma hi Levi-na: Josue, Binuwi, Kadamiyel, Serebiya, Juda, Mataniya ki 
b’oziyoma ni suma a nga hle sawala giled’ina. 

9Bakbukiya ki Uni ni suma a nga le sunda ngagad’a kazi d’arâ. 

10Josue mi vut Jojakim, Jojakim mi vut Eliyasip, Eliyasip mi vut Jojada, 

11Jojada mi vut Jonatan, Jonatan mi vut Jaduwa mi. 

12Kur atchogoid’a hi Jojakim ma ngolâ hi suma ngat buzunid’a, suma ngat buzu 
suma avok sumina ba wana: Ma avok suma hi Seraya-na ni Meraya, ma avok 
suma hi Jeremi-na ni Hananiya, 

13ma avok suma hi Esdras-sâ ni Mesulam, ma avok suma hi Amariya-na ni 
Johanan, 

14ma avok suma hi Meluki-na ni Jonatan, ma avok suma hi Sebaniya-na ni Josef, 

15ma avok suma hi Harim-ma ni Atna, ma avok suma hi Merayot-na ni Helkai, 

16ma avok suma hi Ido-na ni Zakari, ma avok suma hi Gineton-na ni Mesulam, 

17ma avok suma hi Abiya-na ni Zikri, ma avok suma hi Miniyamin ki Mowadiya-
na ni Piltai, 

18ma avok suma hi Bilga-na ni Samuwa, ma avok suma hi Semaya-na ni Jonatan, 

19ma avok suma hi Jojarip-ma ni Matenai, ma avok suma hi Jedaya-na ni Uzi, 

20ma avok suma hi Salai-na ni Kalai, ma avok suma hi Amo’â ni Eber, 

21ma avok suma hi Hilkiya-na ni Hasabiya, ma avok suma hi Jedaya-na ni Netanel. 

22Kur atchogoid’a hi Eliyasip, Jojada, Johanan ki Jaduwa-d’a, suma hi Levi suma 
avok sumina ki suma ngat buzuna a b’ir simiyêzi kä kur mbaktumba ata yima 
amulâ Dariyus ma Perse-na nga mi tamulina. 

23Suma hi Levi suma avok sumina a b’ir simiyêzi kur mbaktum mba de zlad’a yam 
sunda hamuleinid’a gak mba kur atchogoid’a hi Johanan ma Eliyasip gorom 
ngolonid’a. 

24Suma hi Levi suma avok sumina ba wana: Hasabiya, Serebiya ki Josue 
Kadamiyel goroma ki b’oziyozi suma ding suma a tinizi adesâ adesâ yam tazi á 
gile Ma didina ki sawala d’igi David sana hAlonina mi he vuna na na. 

25Suma a ngom vun gongîyonina ba wana: Mataniya, Bakbukiya, Obadiya, 
Mesulam, Talmon ki Akup ni suma a nga ngom vun gongîyo suma a tchuk ahlena 
kua suma a nga avun gong nga kud’ora hAlonid’ina. 

26Azi ni suma a le sun mazid’a kur atchogoid’a hi Jojakim Josue gorom ma 
Josadak gorom ngolonina, natchogoi d’a Nehemi ma te yamba azi ki ma ngat 
buzuna Esdras ma we gata heîna a nga kura. 

NEHEMI MI TOK SUMA Á TIN GULUMUNA IRAM VAM MALONA 

(12.27-43) 

Nehemi mi le luna á tin gulumuna iram vam mAlona 

27Kid’a a dap gulumun ma Jerusalem-ma dapa, a i halï suma hi Levi-na ata yima 
azi nga kaka kuana pet, a mba ki sed’ezi Jerusalem á le furîd’a á tin gulumuna 
iram vam mAlona, á hle sawala giled’a ki tchigiyeud’a kading ma nglona ki ma 
gureina mi. 

28Suma hi Levi suma hle sawal suma a nga kaka kur azì ma ngui Jerusalem ki 
Netofa-na a togï Jerusalem, 

29zlapa ki suma Bet-Gilgal-lâ ki suma Geba-na ki suma Azimavet-na mi. Kayam 
suma hle sawala a nga ni kaka woi kur azì ma ngui Jerusalem-ma teteng. 

30Suma ngat buzuna ki suma hi Levi-na a mbut tazi yed’et, a mbut ablaud’a yed’et 
pet mi, a tin vun agre’â ki gulumuna irazi vazi mAlona mi. 

31An he vuna mi suma Juda suma avok sumina ala a djak akulo yam gulumuna, an 
wal suma hle sawala ad’u adesâ mbà. Ma tuna nga mi tit ata abo ma ndjufâ yam 
gulumuna akulo, ata abo ma ir yima tchuk siligitnina. 

32Suma a nga tit blogozina ni Ose ki suma hiu suma avok sumina, 

33Azariya, Esdras, Mesulam, 

34Juda, Benjamin, Semaya ki Jeremi. 

35Suma ngat buzuna a nga kaduveina aboziya. Adigazi ni Zakari ma Asaf gorom 
ngolonina. Asaf mi vut Zakur, Zakur mi vut Mika, Mika mi vut Mataniya, Mataniya 
mi vut Semaya, Semaya mi vut Jonatan ma Zakari abuma. 

36B’oziyoma Semaya, Azarel, Milalai, Gilalai, Mai, Netanel, Juda ki Hanani a nga 
kahle suma bud’a hi David sana hAloninina aboziya. Esdras ma we gata heîna ni 
ma avorozina. 

37A mbaza avun mbiyo ma laud’a, a nga irazi avok d’ingêr a djak ata yima djak 
akulo ma i kur Azì ma ngolâ hi David-na yam gulumun ma kal akulo yam gong 
nga amula hi David-tina gak a mbaza avun agrek ma i ki ata yima mbina ma abo 
ma yorogonina. 

38Ades ma hle sawal ma mbàna nga mi tit abo ma gulina. An nga ni tit ad’um 
akulo yam gulumuna zlapa kablau suma dingâ, go ki gong nga ndjol la yam 
fürîd’a. Ami imi gak mbamiza yam gulumun ma bubud’a. 

39Bugola, ami mbamiza avun agre’â hi Efraim-ma, yam vun agrek ma adjeuna, 
yam vun agrek ma kulufâ, ata yima gong nga ndjola hi Hananel-la ki d’a hi Meya-
d’ina gak mbamiza avun agre’â haho’îna, ami tcholomi avun agre’â hi azigar suma 
a ngom azina hamulîna. 

40Ades ma hle sawala ki zla tam djak mi tchol kur gong nga kud’ora hAlonid’a, an 
tanda ki suma nglo suma a nga ki sed’ena ami tcholomi mi. 

41Suma ngat buzuna Eliyakim, Mäseya, Miniyamin, Mika, Eliyohenai, Zakari ki 
Hananiya a nga bu aduveina, 

42zlapa ki Mäseya, Semaya, Elazar, Uzi, Johanan, Malkiya, Elam ki Ezer. Suma a 
nga hle sawalina, ma avorozina ni Jisrahiya. 

43Kur bur máma suma a he he d’a hawa d’a ngat buzuna ablaud’a, a le furîd’a 
ngola, kayam Alona mi hazi bur ma furîd’a. Aropma ki kemba a le furîd’a avo 
Jerusalem mi. Kayam ndata, suma a nga humut sä woi ata yima deina. 

NEHEMI MI HE VUNA TETENG Á TIT BUGOL ALONA 
(12.44–13.31) 

A hulong suma hi Levi-na ki suma ngat buzuna kur sunda 

44Kur bur máma a tin suma ngom gongîyo suma a tchuk ahle suma hazi he d’a 
hawad’ina, nala, awu ma ne avo’â ki dima, a dazi ala a i veï awu ma hur azinina mi 
suma ngat buzuna ki suma hi Levi-na d’igi Gata ti de na. Kayam suma Juda-na tazi 
lazi djivid’a yam sun nda suma ngat buzuna ki suma hi Levi-na a nga lata, 

45kayam a nga ngom ahlena pet suma ngad’a yam sunda hAlo mazinid’a ki sun 
nda ngad’a yam yed’etina mi. Suma hle sawala ki suma ngom vun gongîyona a 
nga le d’igi David azi ki goroma Salomon a he vuna na mi. 

46Kayam adjeu kur atchogoid’a hi David ki Asaf-fa, suma avok suma hle sawala ki 
suma a nga hle sawal la giled’a a le mersi mAlona ki hud’ina a nga. 

47Kur atchogoid’a hi Zorobabel azi ki Nehemi-d’a, Israel-lâ pet a nga he he d’a 
hawad’a mi suma hle sawala ki suma ngom vun gongîyona burâ ki burâ, a nga he 
he d’a hawa d’a tinit irat vat mi suma hi Levi-nid’a mi; suma hi Levi-na a nga he 
he d’a hawa d’a a tinit irat vata mandjafâ hi Aron-na mi. 

Nehemi 13 

Nehemi mi hulong ahlena teteng ata blangâziya 

1Kur biza ndata a ndum mbaktumba hi Moise-sa avok suma, a fe b’ira kä ala: 
Suma Amon-na ki suma Mowap-ma a kal kur toka hAlonid’a d’i. 

2Kayam azi d’ugol nga Israel-lâ ki tena ki mbina d’i, kayam azi kak djangûna ki 
sed’eziya, a wurak beged’a mi Baläm ala mi gazi vuna, wani Alo meina mi mbut 
vun ma ged’a b’e vuna mi. 

3Ata yima Israel-lâ a hum gatina, a wal tazi woi kangoyogeina. 

4Avok ahle ndazina ma ngat buzuna Eliyasip ma a tinim á ngom hur gong nga 
kud’ora hAlo meinid’ina, mam mi sumad’a ki Tobiya, 

5mi hum hur gong nga ngol la avok a nga tchuk he d’a hawad’a kuad’a, nala, ahle 
suma a pad’azi vunazi yam suma ngat buzunina, dubang ma his djivid’ina, ahle 
suma sun suma kur gong nga kud’ora hAlonid’ina, dim ma awuna, süm ma bei 

ned’a ki mbulâ. Azi nahle suma a he vuna kazi á hazi mi suma hi Levi-na ki suma 
hle sawala ki suma ngom vun gongîyonina. 

6Ata yima ahle ndazina a lena, an nga avo Jerusalem mbi. An hulong gen 
Artazerses amul ma Babilon-na, kur biza d’a dok hindi yam mbà d’a mam nga mi 
tamulid’a. Bugol biza ndata an djobom mi han mbaktumba, 

7an i Jerusalem, an wahle suma tcho suma Eliyasip mi lazina, nala, mi tin Tobiya 
kur gulumuna hi gong nga kud’ora hAlonid’ina. 

8An hurun zal ngola, an dur ahlena hi Tobiya-na woi abu pepet. 

9Bugola, an he vuna ala a mbut hur gonga yed’et, a hulong tchuk ahle suma a le ki 
sunda kur gong nga kud’ora hAlonid’ina ki he d’a hawad’a awuna ki dubang ma 
his djivid’ina kur gong ndata. 

10An hum kua ala a nga he te ma a ngam yam suma hi Levi-nina d’i. Kayam ndata, 
suma hi Levi-na ki suma hle sawal suma a tinizi a le sundina a ringâ, nge nge pî 
mi i ata asinem á zuma. 

11An ngop suma nglona, an dazi ala: Ni kayam me ba, agi noyôgi gong nga kud’ora 
hAlonid’a woi ge? An tok suma hi Levi-na ki suma hle sawala, an hulongôzi kur 
sun mazid’a. 

12Ata yi máma suma Juda-na a nde mba ki dim ma awuna ki dim ma süm ma bei 
ned’a ki dim ma mbul olifâ kur gong nga ngom ahlena. 

13An he sun nda ngom ahlena nabo ma ngat buzuna Selemiya, Sadok ma b’ir 
mbaktumba ki Pedaya ma aduk suma hi Levi-nina, zlapa ki ma nga mi le sunda ki 
sed’ezina Hanan Zakur gorom ma Mataniya gorom ngolonina, kayam azi ni suma 
iratna. Ni azi ba, an tinizi á b’rau ahlena mi b’oziyozina. 

14An tchen Alona ala: Alo mana, ang djib’er kan yam ahlena pet suma an lazina, 
ang mar yam sun nda an lat yam gong nga kud’ora hi ang Alo manid’a d’i, yam 
ahle suma ndak á ngombina d’uo mi. 

15Kur biza ndata an we suma yam ambas sa Juda-d’a a nga miret vud’a guguzlud’a 
ata yima mired’et kuana kur bur ma sabatna. Suma dingâ a nga yoï awuna ki süm 
guguzlud’a ki vud’a tuluma kandjaf ahlena teteng yam koro mazina, a kal ki 
sed’ezi kur Jerusalem kur bur ma sabatna. Ata yima azi nga guzuzi woina, an 
ngoboziya. 

16Suma Tir suma a nga kaka avo Jerusalem-ma a mba ki kulufâ kandjaf ahlena 
teteng á gusa woyo, a guzuzi woi kur bur ma sabatna abo suma Juda-na avo 
Jerusalem. 

17An ngop suma nglo suma Juda-na, an dazi ala: Agi lagi ni suna me d’a tcho d’a 
hina d’a á b’lagagi ki bur ma sabatna na ge? 

18Abuyogi ngolo a le ni hina ba, Alo meina mi mba ki ndak ka wanda kei kazì mei 
ma ngolâ mi d’uo zu? Agi nga b’lagagi bur ma sabatna á zalam hurum yam Israel-
lâ d’ei zu? 

19Ata yi máma an he vuna ala le yina mi ar go á rumîd’a ni, a duk vun agrek ma 
Jerusalem-ma akulo avok ad’u tinda hi bur ma sabatna; bei bur ma sabatna dap 
ba ni, sa malam mbei d’i. An tin azungeî man suma dingâ á ngom vun agre’â tala 
ar suma a mba kahle suma gusa kur bur ma sabatna d’uo d’a. 

20Suma mbut abozina a mba kandjaf ahle suma gusa teteng, a bur kä avun agrek 
ma Jerusalem-ma yazi tu d’oze mbàna. 

21Ata yi máma an ngobozi ala: Ni kayam me ba, agi burugi kä avun azina abu ge? 
Le agi lagi kua d’eyu ni, an mba ni yogiya. Tin ad’ud’a kur bur máma azi hulong 
mba nga kahlena kur bur ma sabatna d’uo d’a. 

22An he vuna mi suma hi Levi-na ala a mbut tazi yed’et, a i ngom vun azina, a tin 
bur ma sabatna iram vamu. An tchen Alona kua ala: Alo mana, ang djib’er kanu; 
kayam we hohou manga, ang ngomonu. 

23Kur biza ndata tata an we Juif suma dingâ a vik gro arop suma Asdot-na, suma 
Amon-na ki suma Mowap-ma. 

24Grozi suma dingâ a de ni vun Asdot-na, a we nga de vun Juif-fâ d’i, a de ni vuna 
hi suma dingîna teteng. 

25An ngoboziya, an nguluziya, an to suma dingâ, an ndjud’uzi tumus sa kazid’a 
woyo, an gunuzi ki simiyê Alona ala: Ar agi hagi grogi suma aropma mi grozina 
d’i, ar agi vigizi grozi suma aropma mi grogina d’oze mi agi tagid’a d’uo mi. 

26Salomon amul ma Israel-lâ mi le ni hina ba, mi le ki tchod’a d’uo zu? Aduk 
andjafâ hi suma pet amul ma d’igi mam na na nga d’i. Alo mama hurum vum heî, 
mi tinim amula yam Israel-lâ pet. Wani andjaf arop suma dingâ a tanam kur 
tchod’a. 

27Agi min ala ami tit blogogi á le tcho d’a ngol la hina d’a avok Alo meina tala ami 
vigimi andjaf arop suma dingâ mi d’a zu? 

28Jojada gorom ma dingâ tu ni ma ngol ma ngat buzuna Eliyasip gorom ngolona, 
mam mi Sanbalat ma Horon-na akunoma. Kayam ndata, an digim mbei dei ki 
sed’en avo Jerusalem. 

29An tchen Alona kua ala: Alo mana, ang djib’er kaziya, kayam azi mbut sun nda 
ngat buzuna ki vun ma djin ma suma ngat buzuna ki suma hi Levi-na a djinim ki 
sed’engâ ndjendjed’a. 

30An mbud’uzi woi yed’et kur sun nda azi lat kandjaf suma dingîd’a, an tin gat ta 
ad’eng nga ndak ka suma ngat buzuna ki suma hi Levi-na a ngomota nge nge pî 
kur sun mamba, 

31an he vuna yam he d’a hawad’a hagu ma ngala ala a mbam ata yima a ngama 
kawu ma ne avo’â mi. An tchen Alona kua ala: Alo mana, ang djib’er kanu, ang 
wan hohowon mi. 

Ester 

Ester 1 

ESTER TI MBUT AMULA 
(1–2) 

Amulâ Asuwerus mi le te ma luna 

1Wana ni zlad’a le kur atchogoid’a hamulâ Asuwerus-sa: Asuwerus máma mi te 
leud’a tinï ad’ud’a yam andaga d’a Inde-d’a dei gak mba yam andaga d’a Etiyopi-
d’a. Ambas sa mam te kata pet ni kis kam dok mbà yam kid’iziya. 

2Kur atchogoi ndata mi kak yam zlam mam mba amula kur azì mam ma ngolâ avo 
Sus. 

3Kur biza mam mba hindi d’a nga mi tamulid’a, mi le te ma luna, mi yi mam suma 
nglona kazungeî mama ki azigar suma nglo suma Perse-na ki suma Mede-na ki 
suma simiyêzi nga mi yina ki suma a te yam ambasina mi. 

4Ata yi máma mi tagazi ndjondjoî d’a kal tegles sa kur leu mambid’a ki ngol mam 
mba kal papad’a mi, burâ ablaud’a, nala, tilâ karagaya. 

5Kur dabid’a hi bur mámid’a mi le te ma luna kur aziyam ma amula mi suma kur 
azì mam ma ngol ma Sus-sâ pet, nala, suma nglona ki suma gureina; te ma lü 
máma mi dap mi burâ kid’iziya. 

6Mi djin baru ma hapma ki ma botlozina ndala bibiling ki ziyo ma hleuna akulo 
ata b’alang ma kawei ma hapma, ata ahina d’a ad’eng nga a yat ala marbre d’a a 
minit d’igi graka na d’a. Azang ma te te ma luna kam ma a lum ki lorina ki ma a 
lum ki kawei ma hapmina a nga tinda kä hur atrang nga a minit kahina d’a ad’eng 
nga djivit kal tegles sa d’udjod’a tetenga. 

7A nga hazi süma ki kopma hamulâ ma lora teteng; süm guguzlud’a hamulîd’a nga 
mi siwi kä kur aziyam ma amula sisiu, kur min mamba. 

8Nge nge pî mi tche süma ni kur min mamba, kayam amulâ mi he vuna mazungeî 
mama ala a orom sa á tche süma kad’enga d’i. 

9Amam mba amula Vasti ti le te ma luna maropma kur azì ma amula hamulâ 
Asuwerus-sâ mi. 

A dik Vasti woi kur amula 

10Kur bur ma kid’iziyana amulâ tam mbi lum djivid’a yam süm guguzlu d’a mi 
tchata, mi yi azungeî mam suma kid’iziya suma a ngom aropmina, nala, 
Mehuman, Bista, Harbona, Bikta, Abakta, Zetar ki Karkas mi. 

11Mi dazi ala a mbei kamula Vasti avorom kavaval la amula kat á tak djif matna 
woi avok suma ki suma nglo suma a kal yam ndrozina nde na, kayam ti djif heî. 

12Wani ata yima azungeî suma a ngom aropma a dat zlad’a hamulîd’ina, ti min 
nga d’i. Amulâ hurum zala, mi mbut ayîna dadalau. 

13Amulâ mi de zlad’a mi suma ne suma a wahle suma a mba le kur atchogoid’ina, 
kayam zla d’a amula a minit navok suma ne suma a we gata ki d’ingêrina. 

14Suma a nga gevema ni Karsena, Setar, Atmata, Tarsis, Meres, Marsena ki 
Memukan. Suma kid’iziya ndazina ni suma nglo suma kal teglesâ hi suma Mede-
na ki suma Perse-na. Azi ni suma a nga zlapa kamulâ teteuna, ni suma avok suma 
kur leu mambina mi. 

15Mi djobozi ala: Ni gat ta lara ba, ei tinit yam amula Vasti d’a ti hum nga zla d’a 
an dat mi suma a ngom aropma d’uo d’a ge? 

16Memukan mi de zlad’a avok amulâ ki suma nglo suma a kal teglesâ ala: Amula 
Vasti ti le ni tchod’a avok ang amulâ hol li, wani ti le ni tchod’a avok suma nglo 
suma a kal teglesâ kablaud’a hi suma a nga yam ambas mangina pet mi. 

17Kayam zla d’a amula ti lata, arop suma dingâ pet a mba humud’u, a mba gol 
andjuvuyozi is, a mba dala: Ata yima amulâ Asuwerus mi he vuna ala a mbei 
kamula Vasti avoromu na, ti mba heî zu? 

18Ki tchetchemba, suma nglo suma Perse-na ki suma Mede-na amiyôzina a mba 
hum zla d’a amula ti lata, a mba le ni hina dedege avok suma nglo suma a kal 
tegles suma a nga te leud’ina. Ata yi máma aropma a mba gol andjuvuyozi is, 
andjuvuyozi huruzi mba mi zal mi. 

19Le ang mina ni, ang tin gat ta bei mbud’ut kä ba d’a, ang b’irit kur gata hi suma 
Perse-nid’a ki d’a hi suma Mede-nid’a tala ar amula Vasti ti tchila ei avorong nguo 
d’a, ang hamul mata woi mi ndrat ta kalata. 

20Fata a tchi wa wal gat manga bei mbuta bad’a woi kur leu manga ped’u d’a ni, 
aropma pet a mba ge yazi kä ad’u andjuvuyoziya, tinï ad’ud’a ata suma nglona dei 
gak mba ata suma gureina. 

21Zla ndata ti lamulâ tam djivid’a zlapa ki suma nglo suma kal teglesâ, mi le sunda 
yam zla d’a Memukan mi data. 

22Mi sun mbaktumba kur leu mamba pet, kur ambas sa lara ge pî ki b’ir mata, mi 
suma lara pî ki vun mazina, ala: Ar mandjuf ma lara pî mi te yam aziyamu, ar mi 
de zlad’a ni ki vun mam ma a vud’um ki na. 

Ester 2 

Ester ti vrak amula balum Vasti 

1Bugol ahle ndazina, kid’a amulâ Asuwerus hurum b’leng dad’a, mi djib’er yam 
Vasti kahle suma ti lazina ki gat ta mam tinit yam zla matid’a. 

2Ata yi máma azungeî suma a nga le sunda avo hatama a dum ala: Ar a halang 
yugunei suma djif heî suma a ngaf ki mandjuf fuo na. 

3Ar ang he vuna kur ambas manga pet ala ar azi togï gro arop suma djifâ kur azì 
ma ngol mamula avo Sus ata yima kaka haropmina, ar azi hazi abo Hege ma ngom 
arop ma a tinim yam aropmina, ar mi hazi ahle mazi suma a min ki tazi djifîna. 

4Gor atcha d’a ang hurung vata, ti vrak amula balum Vasti. Zla ndata ti lamulâ tam 
djivid’a, mi le hina mi. 

5Ma Juif-fâ nga kur azì ma ngol ma Sus-sâ, a yum ala Mardose. Mam mi Jayir 
goroma, Jayir ni Simei goroma, ni ma Kis gorom ngolonina; azi nad’u andjafâ hi 
Benjamin-na. 

6Ni ma Nebukanezar amul ma Babilon-na mi vumî Jerusalem zlapa ki ndroma ki 
Jekoniya amul ma Juda-nina. 

7Mam mi ma wul Hadasa-na nala Ester; ndat nabum wiyema goromba, ndat ni 
hokuyod’a, ti djif heî mi. Kid’a abut azi kasut a bod’a, Mardose mi mbud’ut 
goromba. 

8Ata yima a tchi wala yam vun ma hed’a hamulâ ki gat mamba tchina, a togï gro 
aropma ablaud’a avo Sus kur azì ma ngolâ abo Hege ma ngom aropma, a mba ki 
Ester kur azina hamulîna abom mi. 

9Gor wei ndata, hurum vat heî, tam lum djivid’a kad’u, mi hat ahle suma min tat 
suma nda’â atogo zak ki te matna mi, mi hat yuguneina abot kid’iziya, ni suma a 
yozi avo hamulîna, mi tinit ata yima kaka haropma ma djivi ma kalâ ki yugunei 
ndazina. 

10Ester ti tak nga sum matna d’oze andjavat tei mi sa d’i, kayam Mardose mi 
gad’at ala ti de woi mi sa d’i. 

11Wani burâ ki burâ Mardose nga mi ngui avun azina haropmina á gol na ni Ester 
ti nga ni nana ge, a nga lat ni nana ge d’a? 

12Gro yugunei ndazina a le ni tilâ dogo yam mbà kur min ta d’a ngad’a yam 
aropmid’a, a le mbul mirâ tilâ karagaya, a le mbul baum ma his ma afufuîna tilâ 
karagaya kahle suma ding suma min tad’a haropmina tua ba, nge nge pî mi i avok 
amulâ Asuwerus tua. 

13Ata yima gor weid’a ti nde woi kur azina haropma á i avo hamulîna, a nga hat 
ahlena pet suma ndat ti min á i ki sed’ezina. 

14Ti i avo hamulâ fladege, yorogo ti i kur azì ma mbàna haropma ma Sasgas nga 
mi ngomozi kuana. Mam mi ma yam arop suma gureina hamulîna. Bei amulâ mi 
minit mi yat ki simiyêt ba ni, ti nga d’i hulong gevem mbuo d’a. 

15Kid’a Ester Abisayil ma Mardose abum wiyema gorom mba Mardose mi 
mbud’ut gorombid’a burut ndak á i avok amulîd’a, ti hal nga vama ding ngi; nahle 
suma Hege ma ngom aropma hamulîna mi hattchina hol. Ester ti le suma a nga 
golotna pet tazi djivid’a. 

16Azi i ki Ester avo hamulâ Asuwerus kur aziyam ma amula; ni kur til ma dogo 
ma a yum ala Tebet-na, ni kur biza d’a kid’iziya d’a mam nga mi tamulid’a. 

17Amulâ hurum ve Ester kal arop suma dingâ pet, mi le kat kal gro arop suma 
dingâ pet mi. Ata yi máma mi kulubut avaval la amula kad’u, mi vragat amula 
balum Vasti. 

18Mi le te ma ngolâ yam Ester mi mam suma nglo suma kal teglesâ kazungeî 
mama, mi he vuna kur ambas mamba ala: Suma tuk tazi bei he tara, mi he he d’a 
hawad’a mi suma kur djib’er mamba ki furîd’a. 

19Ata yima a tok yugunei ndazina yazi á mbàd’ina, Mardose mi nga kaka kä avun 
agre’â hamulîna. 

20Ester ti tak nga andjavat toze sum matna woi d’uo gak d’igi Mardose mi hat 
vuna na. Ester nga d’i ge yat kä ad’u vun ma hed’a hi Mardose-na d’igi ata yima 
ndat nga abom dei na na. 

Mardose mi sut amulâ 

21Kur biza ndata, ata yima Mardose mi nga kaka kä avun agre’â hamulîna, 
azungeîna hamulîna mbà suma a nga ngom vun azinina, nala, Biktan ki Teres, a 
ndjak vunazi á tchamulâ Asuwerus seyo. 

22Mardose mi hum zla ndata, mi dat mamula Ester. Ester ti i de zla ndata mamulâ 
ala: Mardose mi dat na. 

23A nde djop ad’u zla ndata, a fat ni hina dedege, a tchuk ziyona kel suma ngom 
vun azì suma mbà ndazina akulo ata aguna, a b’ir zla ndata kur mbaktum mba de 
zlad’a yam sunda hamuleinid’a kä avok amulâ. 

Ester 3 

HAMAN NGA MI HAL LOVOTA Á TCHI JUIF-FÂ WOYO 
(3–5) 

Zlad’a nga aduk Haman azi ki Mardose 

1Bugol ahle ndazina, amulâ Asuwerus mi tin Haman Hamedata ma Aga’â goroma 
ngola yam mam suma nglo suma kal tegles suma a nga le sunda zlapa ki sed’ema. 

2Suma a nga le sunda avo hamulîna pet, a nga grif kä avok Haman á kud’uromu, 
kayam amulâ mi he vuna kam hina. Wani Mardose nga mi grif kä avorom mboze 
mi kud’urom mbuo mi. 

3Suma a nga le sunda avo hamulîna, a de mi Mardose ala: Ni kayam me ba, ang 
tchila yam vun ma hed’a hamulîna na ge? 

4Burâ ki burâ azi nga dum hina, wani mam nga mi humuzi d’i. Azi i de zla ndata 
mi Haman, na ni Mardose mba mi i avogovok ki zla mam ndata hina zu? Kayam 
Mardose mi dazi ala mam mi ma Juif-fâ. 

5Ata yima Haman mi wala Mardose nga mi grif kä avorom á kud’urom mbuo na, 
mi mbut ayîna. 

6Ata yi máma mi nga hurum á tchi Mardose, wan pî, ndagam nga d’i, kayam a 
dum ala: Mardose ni ma Juif-fâ. Ni kayam ndata ba, mi nga hurum á dap Mardose 
b’oziyom Juif suma a nga yam ambasa hamulâ Asuwerus-sina woi pet. 

7Kur til ma avok ma a yum ala Nisan-na, kur biza d’a dogo yam mbà d’a Asuwerus 
nga mi tamulid’a, a nde le pur-râ, nala, togina, avok Haman burâ ki burâ, gak mba 
mi nde kur til ma dogo yam mbà ma a yum ala Adar-râ. 

Haman mi min tam á dap andjaf Juif-fâ woyo 

8Haman mi de mamulâ Asuwerus ala: Andjaf suma dingâ a nga. A b’rau nga woi 
aduk suma kur ambas mangina pet, gat mazid’a ni vat zenen ki d’a hi suma pet, a 
nga tit yam gat manga d’uo mi. Le ang arazi hawa na ni, djivi mata ni me ge? 

9Le ang mina ni, ang he vuna, ang b’ir mbaktumba á tchazi woyo, an mba ni nga 
bege d’a hapa tonna kikis hindi mi suma sunda á tchugut kur gong nga ngom 
ahlena hamulîd’a. 

10Amulâ mi pat ngangam ma aboma, mi hum mi Haman Hamedata ma Aga’â 
gorom ma djangûna hi Juif-fîna. 

11Amulâ mi de mi Haman ala: An arang beged’a ki sum ndazina pet nabongû; ang 
le vama hurung minima. 

12Kur bur ma dogo yam hindina hi til ma avo’îna, a yï suma b’ir mbaktum suma 
kur leu mambina. A b’ir mbaktumba ni ki vun ma hed’a hi Haman-na mi suma 
nglona hamulîna ki suma te yam suma kur ambas sa lara ge, mi suma nglo suma 
kal tegles suma lara ge, kur ambas sa lara ge pet. A b’irit mi nge nge pî ki b’ir 
mamba ki vun mam ma ded’a. A b’irit ni ki simiyê amulâ Asuwerus, a tum 
tampong mama kua mi. 

13A sun mbaktumba abo suma sunda yam ambas sa amulâ nga mi te kata pet ala: 
A i b’lak Juif-fâ woyo, a tchazi woyo, a dabazi woi pet, nala, azungeîna, 
momorogeina, kemba karopma kur bur ma tuna, nala, kur bur ma dogo yam 
hindina hi til ma dogo yam mbà ma a yum ala Adar-râ, ar a hurumuzi ahligiyezi 
mi. 

14A b’rau mbaktum ndata woi kur ambas sa lara ge pet, a tchi wala woi mi suma 
pet, kayam a min tazi yam bur ma ngama. 

15Suma sunda a buzuk a i ki vun ma hed’a hamulîna atogo zak, suma dingâ a tchi 
wal zla ndata kur azì ma Sus-sâ mi. Ata yima amulâ ki Haman a kak kä á 
tched’ina, suma kur azì ma ngol ma Sus-sâ djib’erezi b’lak ngola. 

Ester 4 

Mardose mi de mi Ester ala ti ndjunuziya 

1Ata yima Mardose mi hum zla ndatina, mi haû baru ma atama woyo, mi tchuk 
baru d’a dodora atamu, mi ko butna kamu, mi i hur azì ma ngolâ, nga mi tchi tchi 
ma hat hurâ ki delem akulo. 

2Mi mbaza avun agre’â hamulîna, mi tchola, kayam ni yima sa nga mi kal kua ki 
dodora atam mbuo na. 

3Kur ambas sa lara d’a vun ma hed’a hamulîna ki gat mamba a i kuad’a, Juif-fâ a 
nga tchi tchi ma hohoud’a kur aziyaziya, a nga d’el tazi bei te te ma luna, a nga 
tchiya, a nga yor taziya; ablaud’a adigazi a tchuk baru d’a dodora ataziya, a nga 
bur kä aduk butna mi. 

4Yuguneina hi Ester-râ ki mat suma ngom aropma a mba de zla Mardose mamula 
Ester. Ata yi máma djib’er mata b’lak ngola, ti sun baruna ala Mardose mi 
tchugum atamu, mi fok ma dodora woyo. Wani mam min ndi. 

5Ata yi máma Ester ti yi Hatak ma aduk suma ngom aropma ma amulâ mi hattchi 
abotna, ti sunum gen Mardose á djobom yam zla ndata ala na ni ti tcholï ni lara 
ge? 

6Hatak mi i gen Mardose kur atrang nga avun azì ma amulid’a. 

7Mardose mi vum ad’ud’a yam ahlena pet suma a lena, yam bege d’a Haman mi 
hle vunam á hat kur gong nga ngom beged’a hamulîd’a tala a tchi Juif-fâ woyo d’a 
mi. 

8Mi hum mbaktum mba a b’irit ki vun ma hed’a hamulâ ki gat mam mba a tchat 
walat tei kur azì ma ngol ma Sus-sâ ala: A tchi Juif-fâ woyo d’a. Mi dum kua ala: 
Ang i tak mbaktum ndata mi Ester. Mi vum ad’u zlad’a, mi dum kua ala: Ang i dat 
ala ti i gen amulâ, ti tchenem yam sum matna, mi wazi hohowoziya. 

9Hatak mi i de Ester zlad’a hi Mardose-d’a. 

10Ester ti he vuna mi Hatak, ti dum ala mi i de mi Mardose ala: 

11Azungeîna hamulîna pet ki suma kur ambas mambina pet a wala gata nga yam 
nge nge pî, mandjufâ d’oze atchad’a, ma kal krovo avok amulâ bei yum ba na, a 
tchumî woyo. Gat ndata ni yam suma pet; ma aram bei tchid’ina ni ma amulâ 
mad’am yam totogo mam mba lorina hol. Wani an le kä ni tilâ sop bei yan krovo 
avok amulâ ba. 

12Kid’a Mardose mi hum zlad’a hi Ester-rid’a, 

13mi hulong dat ala: Ndak djib’er ala ndak tu ba mba sut tei aduk Juif-fâ 
kayambala ndak nga avo hamulâ d’a d’i. 

14Ndak le de va d’uo ni, ndjunda ki suta a mba tcholï ata yima dingâ yam Juif-fâ, 
wani ndak ki suma avo habu’â a mba tchagi woyo. Wani ni nge mi we ge, dam ni 
yam zla d’a hina d’a ba, ndak mba ini avo hamulâ kla ni ge! 

15Ester ti hulong de mi Mardose ala: 

16Ang i tok Juif-fâ pet suma a nga avo Sus-sâ, agi d’elegi tagi bei te tena bei tche va 
kan gak burâ hindi falei kandjege. An pî mba ni d’el tan bei te tena ki yugunei 
mana mi. D’igi gata d’el hina pî, an mba ni i krovo avok amulâ; le a tchan ni tchi pî, 
a tchanu! 

17Mardose mi ge tam mi i á lahlena pet suma Ester ti hum vuna kazina. 

Ester 5 

Ester nga d’i hal lovota á kal gen amulâ 

1Kid’a bur ma hindina ndaka, Ester ti tchuk baru mat ma amula atad’u, ti kal 
krovo avok amulâ kur azì mam ma amula avun gong mamba. Amulâ mi nga kaka 
kur aziyam ma amula yam zlam mam mba ngagad’a yam avun agrek ma kala. 

2Ata yima amulâ mi wamula Ester ti nga tchola krovo hur azinina, tam lum 
djivid’a kad’u, mi mad’at yam totogo d’a lor ra nga abomba. Ester ti hut go, ti dot 
vunad’u. 

3Amulâ mi djobot ala: Amula Ester, ni me ge? Ndak min ni me ge? Le nabo leu 
manda pî, an mba ni haksiya. 

4Ester ti hulong dum ala: Amulâ, le ang mina ni, ang mbeï ki Haman ini ata te ma 
lü ma an langzina. 

5Ata yi máma amulâ mi dazi ala: Agi igi atogo zak, agi mbeyegï ki Haman d’igi 
Ester ti min na. Amulâ ki Haman djak a i ata te ma lü ma Ester ti luma. 

6Ata yima azi nga tche süm guguzlud’ina, amulâ mi de mi Ester ala: Ndak halî me 
ge? An mba ni haksiya. Ndak min ni me ge? Le nabo leu manda pî, an mba ni 
haksiya. 

7Ester ti dum ala: Vama an halama ki vama an minima ba wana: 

8Le an lang tang djivid’a á hulongôn humba yam vama an halama ki vama an 
minima ni, ar ang mbeï ki Haman ata te ma lü ma an mba ni luma. Ndjivin an mba 
ni vang ad’ud’a. 

Haman mi min aguna á gap Mardose akulo 

9Kid’a Haman mi nde woi ata yima te ma luna kur bur mámid’a, mi nga mi le 
furîd’a ki hur ma hapma. Wani ata yima mi we Mardose mi nga kaka kä avun 
azina hamulîna bei mi tchol akulo, bei mi hut tam mbei avorom ba mi d’a, hurum 
zal kam ngola. 

10Hina pet pî, mi ve tam mi i avo hatamu, mi ge sunda, mi yï buniyôma kamamba 
Zeres. 

11Haman nga mi dazi zlad’a yam ndjondjoî mam mba kal papad’a, yam ablaud’a hi 
gromid’a, yam ahle suma amulâ mi tinim ki ngolina, yam tin nda mi tinim yam 
amulei mama kazungeî mama peta mi. 

12Haman mi dazi kua ala: Ni an tu go ba, amula Ester ti yan ata te ma lü ma ti 
luma kamulâ, ti yan nga avin kua kamulâ d’ei. 

13Hina pet pî, ata yima an nga ni we Mardose ma Juif-fâ mi nga kaka kä avun 
azina hamulîna, an golozi ni va iran ndi. 

14Ata yi máma amamba Zeres ki buniyôma pet a dum ala: Ang min aguna fiyagam 
mba akulod’a metred’a dok mbà yam vahl. Ndjivin yorogo ang djop amulâ 
kayambala ang gap Mardose akulo kua d’a. Hina wani, ang mba i ata yima te ma 
luna kamulâ ki furîd’a. Zla ndata le Haman tam djivid’a, mi min aguna mi. 

Ester 6 

A TCHI HAMAN NDEYO 
(6–7) 

Haman mi he ngola mi Mardose kad’enga 

1Kur andjege ndata amulâ mi bur nga sen ndi, mi dazi ala a hlumï mbaktum mba 
de zlad’a yam sunda hamuleinid’a, a ndumut tei avoromu. 

2A fe b’ira kä ala ni Mardose ba, mi de woi yam Biktan ki Teres azungeîna hamulâ 
suma a nga ngom vun aziyam suma a ndjak vunazi á tchum mbeina. 

3Amulâ mi djop ala: Vama a hum mi Mardose á hum ngola yam zla ndatina ni me 
ge? Azungeî mama a hulong dum ala: A hum nga va d’i. 

4Ata yi máma amulâ mi dazi ala: Ni nge ba, mi nga hur azina ge? Wani Haman mi 
mbeï nga hur azina abu teu á djop amulâ yam Mardose á gabam akulo ata agu ma 
mam minim kama. 

5Azungeîna hamulîna a hulong dum ala: Ni Haman ba, mi nga tchola abu hur 
azina. Amulâ mi dazi ala: Aram mi kalï avo. 

6Haman mi kal avo. Amulâ mi dum ala: Sama amulâ mi min á hum ngolina, mi 
lumî nana ge? Haman mi de kurum ala: Sama ding ma d’igi an na ma amulâ mi 
min á hum ngolina ni nge d’ei ge? 

7Haman mi hulong de mamulâ ala: Sama amulâ mi min á hum ngolina, a lumî na: 

8A yo ni baru ma amul ma amulâ mi tchugum atama, a vakulum ma amulâ ful 
kama, a hle avaval la amul la amulâ mi kulubut kamba. 

9A hazi mi ma ngolâ tu aduk amuleina hamulîna, mi tchuguzi ata sama mam min 
a hum ngolina, mi ve vun akuluma, mi tit ki sed’em hur azì ma ngolâ, mi er ad’um 
akulo avorom mi ala: Ni hina ba, a le ki sama amulâ mi min á hum ngolina. 

10Amulâ mi de mi Haman ala: Ang i ka tchetchem, ang yo baruna, ang vakuluma 
d’igi ang de ka hî na, ang le ki Mardose ma Juif ma nga kaka kä avun azinina hina 
tchutchugot; ahle suma ang kuzizi wana, ang ar va woi tu d’i. 

11Haman mi yoï baruna, mi veï akuluma, mi tin Mardose kamu, nga mi tit ki 
sed’em hur azì ma ngolâ, nga mi er ad’um avorom akulo ala: Amulâ mi le ki sama 
mam min á hum ngolina ni nä. 

12Bugola, Mardose mi hulong avun azina hamulîna, Haman mi i avo hatam atogo 
zak ki zulona ki barud’a zlupa kam mi. 

13Mi väd’u ahle suma a mba kama woi pet mamamba Zeres ki buniyôma. Mam 
suma a dum d’alîna kamamba Zeres a dum ala: Le Mardose ma ang nde ge yang 
kä avoroma, le ni ma Juif-fâ ni, ang mba deî atam mbi, wani ni ang ba, mba puk kä 
avoromu. 

14Ata yima azi nga dum zlad’a tua na, azungeîna hamulîna a mba á i ki sed’em 
atogo zak ata yima te ma lü ma Ester ti luma. 

Ester 7 

Ester ti tchen amulâ yam sum matna, a tchi Haman mi 

1Amulâ azi ki Haman a i avo hamula Ester á te te ma luna. 

2Kur bur ma mbà máma ata yima azi nga tche süm guguzlud’ina, amulâ mi de mi 
Ester kua ala: Ndak halî me? Vama ndak minima, an mba ni haksiya. Le nabo leu 
manda pî, an mba ni haksiya. 

3Amula Ester ti dum ala: Amulâ, le tang lang djivid’a kanu, le zla ndata djivid’a 
irangû ni, ang sud’un ki sum mana. Wana ni tchen manda. 

4Kayam ami ki sum mana a guzumi ni woi á b’lagami á tchami woyo, á lud’ud’umi 
woi mi. Le a guzumi woi ná mbud’umi magumeina go ni, an mba ni de zla d’i. 
Wani ma djangû mamina mba mi fe lovota á wuragang yam b’lak mamid’a d’i. 

5Amulâ Asuwerus mi djop amula Ester ala: Sa máma ni nge? Sama nga hurum á 
lahle ndazina, mi nga ni lara ge? 

6Ester ti dum ala: Ma djangû ma nga mi djobomi vunamina ni Haman ma asa’at 
ma wana! Ata yi máma Haman vunadigam pat fek avok amulâ kamula abo 
mandarâ. 

7Amulâ mi tchol akulo avun te ma luna kayîna, mi i kur asine mam ma amula. 
Haman ar tchola gen Ester á tchenet hur ma vata yam tchi mamba, kayam mam 
wala amulâ nga wa hurum kam á tchid’a da’. 

8Kid’a amulâ mi tcholï kur asine mam ma amula mi mba kur gong nga tenid’a, mi 
we Haman mi pe nga yam kä ata azang ma Ester nga denga kama. Ata yi máma 
amulâ mi dala: Ni me na ge? Mi min mi le ni vama tcho kamula Ester avoron ka hî 
avo hatan ndju? Kid’a amulâ mi mal vunam á de zla ndata hina d’a, ata yi máma 
hina wat a ve Haman, a d’ud’um iram mbei ki barud’a. 

9Ma dingâ tu aduk azungeîna a yum ala Harbona mi de mamulâ ala: Gola! Haman 
mi min nga aguna fiyagam mba akulod’a metred’a dok mbà yam vahl yam 

Mardose ma mi de zla manga djivid’ina. Amulâ mi dazi ala: A tchugum ziyona 
kelem akulo ata agu máma! 

10A gap Haman akulo ata agu ma mi minim yam Mardose-na. Ata yi máma amulâ 
hurum b’lengâ. 

Ester 8 

JUIF-FÂ A KAL YAM MAZI SUMA DJANGÛNA 
(8–10) 

Amulâ mi he vun ma djivina yam Juif-fâ 

1Ni kur bur máma tamba ba, amulâ Asuwerus mi hazina hi Haman ma djangûna 
hi Juif-fîna mi Ester; Mardose mi tak tam mbei avogom mi, kayam Ester ti vum 
ad’u suma mazid’a woyo. 

2Ata yi máma amulâ mi pat ngangam ma abom ma mi hlum abo Haman-na, mi 
hum mi Mardose. Ata yi máma na wat Ester ti tin Mardose yam azina hi Haman-
na. 

3Ester ti hulong de zlad’a mamulâ, ti ge tat kä avoromu, nga d’i tchi ki simina irat 
ala mi wat hohowot mi d’el murud’umba hi Haman ma Aga’îd’a ki nga hur mam 
ma mi ngam yam Juif-fâ á tchid’ina mi. 

4Amulâ mi mat totogo mam mba lora mi Ester. Ester ti tchol akulo, ti tchol 
avoromu. 

5Ti dum ala: Le ang mina, le an nde irangû, le zla ndata nde kurungû, le tang lang 
djivid’a kan mi ni, ang hulong b’ir mbaktumba á pleî zla d’a Haman ma Hamedata 
ma Aga’â goroma mi b’irit á tchi Juif-fâ woi yam ambas manga peta woyo. 

6Ni nana ba, an mba ni we ndak ka mba d’i mba yam sum manid’a ge? Ni nana ba, 
an mba ni we tchi d’a a mba tchan andjavanda ki iran nge? 

7Amulâ Asuwerus mi de mi Ester azi ki Mardose ma Juif-fâ ala: Gola! An he wa 
azina hi Haman-na mi Ester, mam tamba a gabam wa akulo ata aguna, kayamba 
mi kak djangûna ki Juif-fîd’a. 

8Ki tchetchemba, agi b’irigi mbaktumba yam zla d’a djivid’a d’igi hurugi min na 
yam Juif-fâ ki simiyênu, agi tinigi tampong mana kua mi, kayam mbaktum mba a 
b’irit ki simiyê amulâ a tum tampong mama kat mi d’a, sa nga mi pleyêt tei d’i. 

9A yï suma b’ir mbaktumba hamulîna kur bur máma; ni bur ma dok mbà yam 
hindina hi til ma hindina, ni til ma a yum ala Sivan-na. A b’ir mbaktumba yam vun 
ma hed’a hi Mardose-na mi Juif-fâ ki suma nglona ki suma te yamba ki suma nglo 
suma kal tegles suma kur ambas sa kis kam dok mbà yam kid’iziyad’ina, tinï 
ad’ud’a yam andaga d’a Inde-d’a dei gak mba yam andaga d’a Etiyopi-d’a. A b’irit 
mi suma kur ambas sa lara pî ki b’ir mazid’a, mandjaf ma lara pî ki vun mam ma 
ded’a, mi Juif-fâ ki b’ir mazid’a ki vun mazi ma ded’a mi. 



874 

 

 
Bible azumeina 

© 1999, Alliance Biblique du Tchad 

 

 

 

10A b’irit ni ki simiyê amulâ Asuwerus, a tin tampong mama kat mi, a sunut ni 
kakulumei suma a djang heîna hamulîna. 

11Amulâ mi he vuna kur mbaktum ndata mi Juif suma a nga kaka kur azì ma ngol 
ma lara ge petna ala a tok tazi ata yima tuna, a dur yam taziya, a dap suma d’oze a 
b’lak suma d’oze a tchi suma kur ambas sa lara ge pet suma a mba yo ahle suma 
sïna abozi á duruzina zlapa ki grozina kamiyôzina, a hurumuzi ahligiyezi mi. 

12A le sun ndata ni kur bur ma tuna kur ambas sa amulâ Asuwerus nga mi te kata, 
kur bur ma dogo yam hindina hi til ma dogo yam mbàna hi til ma a yum ala Adar-
rîna. 

13A sun mbaktum ndata ki gat ta kuruta á tchat walat tei aduk suma kur andaga 
d’a lara ge pet tala Juif-fâ a min tazi yam bur ma a ngama á sä atchuguluzi ki mazi 
suma djangûna d’a. 

14Suma sunda a ful yam akulumei suma a djang heîna hamulîna, a i ki vun ma 
hed’a hamulîna atogo zazak, a tchum walam mbei kur azì ma ngol ma Sus-sâ mi. 

15Mardose mi nde woi kur azì ma amula ki baru d’a ndal la botlozid’a ki d’a hapa 
atamu, baru d’a ngol la luluî d’a hleud’a atam kavaval la ngol la lora nga kulupa 
kam mi. Suma kur azì ma ngol ma Sus-sâ a nga le furîd’a. 

16Juif-fâ siyazi nga woi ges ki sanda, a nga le furîd’a, a nga le hur ma hapma, a hle 
bangâna mi. 

17Kur ambas sa lara, kur azì ma ngol ma lara ma vun ma hed’a hamulîna ki gat 
mamba i kuana, Juif-fâ a le furîd’a, a le te ma ngolâ, a lü vun tilâ mi. Suma dingâ 
ablaud’a a mbut tazi Juif-fâ kayam mandarâ hi Juif-fîna mi vaziya. 

Ester 9 

Juif-fâ a sä atchuguluzi ki mazi suma djangûna 

1Bur ma dogo yam hindina hi til ma dogo yam mbà ma a yum ala Adar-rîna mi 
ndaga. Ni bur mala a de woi yam vun ma hed’a hamulâ na, ni bur ma suma 
djangûna hi Juif-fîna a tin huruzi ala a te kaziya na, wani zla ndata ti hulongî kazi 
azi go. Kur bur máma Juif-fâ a kus kaziya. 

2Kur azì ma ngol ma lara ma amulâ Asuwerus mi te kama, Juif-fâ a tok tazi kur azì 
ma azi nga kaka kuana, a nde suma a ndjak vunazi kazi á tchid’ina durâ. Sama 
tchol avorozi nga d’i, kayam mandarazi vazi pet. 

3Suma nglo suma yam andagad’ina ki suma nglona hamulîna ki suma te yamba ki 
suma a nga le sunda avo hamulîna, a ndjun ad’u Juif-fâ, kayam mandara Mardose 
mi vaziya. 

4Kayam Mardose mi mbut ma ngol ma sunda hamulîna, simiyêm nde yina woi 
kur ambasa pet, simiyêm nga mi i avogovok mi. 

5Juif-fâ a ka mazi suma djangûna ki mbuguyo suma fuyogeina nga nga, a tchaziya, 
a dabazi woyo, a le vama huruzi mina ki sed’eziya. 

6Kur azì ma ngol ma Sus-sâ Juif-fâ a tchi suma kikis vahl. 

7A tchi Parsanedata, Dalfon, Aspata, 

8Porata, Adaliya, Aridata, 

9Parmaseta, Arizai, Aridai ki Vayezata. 

10Azi zla tazi dogo pet ni Haman Hamedata gorom ma djangûna hi Juif-fîna 
groma. Wani Juif-fâ a hurumuzi nga ahligiyezi d’i. 

11Kur bur máma tamba ablau suma a tchazi kur azì ma ngol ma Sus-sâ, a mba 
dazi zlazi mamulâ. 

12Amulâ mi de mamula Ester ala: Juif-fâ a tchi suma kur azì ma ngol ma Sus-sâ 
kikis vahl ki Haman grom suma dogona mi. A mba le ni nana ki suma kur ambas 
man nda sä woi abud’a, an we nga d’i. Wani ndak min ni me? An mba ni haksiya. 
Ndak tchenen ni me kua pî, an mba ni humugu? 

13Ester ti dum ala: Amulâ, le ang mina ni, ang he vuna mi Juif suma avo Sus-sâ a 
tchi suma ndjivin d’igi a tchazi ini na, a gap Haman grom suma dogo suma a 
tchazina akulo ata aguna mi. 

14Amulâ mi he vuna ala ar a le hina. A tchi wal zla ndata kur azì ma Sus-sâ, a gap 
Haman grom suma dogo ndazina akulo mi. 

15Juif suma avo Sus-sâ a tok tazi kur bur ma dogo yam fid’ina hi til ma Adar 
mámina, a tchi suma kua kikis hindi, wani a hurumuzi nga ahligiyezi d’i. 

16Juif suma a nga abu kur leud’a hamulîd’ina, a tok tazi yam tazi á dur ki mazi 
suma djangûna, a tchi mazi suma djangûna 75.000, wani a hurumuzi nga 
ahligiyezi d’i. 

17A lahle ndazina ni kur bur ma dogo yam hindina, a tuk tazi kur bur ma dogo 
yam fid’ina, a le te ma furîd’a burâ sop. 

18Wani Juif suma a nga avo Sus-sâ, a tok tazi á tchi mazi suma djangûna kur bur 
ma dogo yam hindina gak bur ma dogo yam fid’ina, a tuk tazi kur bur ma dogo 
yam vahlâ, a le te ma luna, a le furîd’a burâ sop mi. 

19Kayam ndata, Juif suma a nga kaka kel kur azì ma bei gulumuna kama, a nga le 
te ma luna, a nga le furîd’a, a nga he tazi ahlena hawa kur bur ma dogo yam 
fid’ina hi til ma Adar-râ bizad’a ki bizad’a. 

Juif-fâ a tin vun til ma ge humba 

20Mardose mi b’ir ahle suma a le ndazina kur mbaktumba, mi sun mbaktum 
ndata mi Juif-fâ pet suma a nga kur leud’a hamulâ Asuwerus suma gogona ki 
suma dedeina mi. 

21Mi dazi ala: Agi lagi vun tilâ bizad’a ki bizad’a, kur bur ma dogo yam fid’ina gak 
bur ma dogo yam vahlâ hi til ma Adar-rîna. 

22Kayam bur máma ni bur ma agi sagi atchugulugi ki magi suma djangûnina. Ni til 
ma hur ma wura magina mi mbut hur ma hapmina, yor ta magid’a ti mbut 
furîd’ina mi, ni bur ma agi lagi te ma luna á lagi furîd’ina. Nge nge pî adigagi mi 
sun ahlena mi ndrama, mi he he d’a hawad’a mi suma houd’a mi. 

23Juif-fâ a le sunda yam zla d’a Mardose mi dazizid’a, a tin ad’ud’a á ngom vun til 
máma d’igi Mardose mi b’irizizi na. 

24Kayam Haman Hamedata ma Aga’â gorom ma djangûna hi Juif-fîna mi nga 
hurum á dap Juif-fâ woyo, mi le Purim (nala, Togina) á we bur ma a tchazi woi 
kuana. 

25Wani ata yima Ester ti tchol avok amulîna, amulâ mi he vuna kur mbaktumba 
ala: Ar tcho d’a Haman mi ngat kurum á lat mi Juif-fîd’a ti hulong kamu, a gabam 
akulo ata aguna, mam ki groma mi. 

26Kayam ndata, a nga yi bur máma ini ala Purim, ata yi d’a a yum ala Purim-mid’a. 
Juif-fâ a ve zla d’a Mardose mi b’irizizi kur mbaktum ndatid’a kahlena pet suma 
azi wazina kahle suma a mba kazina mi. 

27Juif-fâ a tin vun til ma bei ara ba na kaziya, yam andjavaziya, yam suma a zlap ki 
sed’ezina, á ngom bur ma mbà ma hi vun til mámina bizad’a ki bizad’a, ata bur ma 
a ngama d’igi Mardose mi b’irizizi kur mbaktumba na. 

28A nga ngom bur ma vun til máma, kur atchogoi d’a lara ge pet, kur azina hi 
sama lara ge, kur azì ma ngol ma lara ge pet mi. Bur ma Purim-ma ni burâ hi Juif-
fâ ma bei ara ba na, mi arî vama ge humba kazi kandjavazi gak didin. 

29Amula Ester Abisayil goromba ki Mardose ma Juif-fâ a b’ir mbaktum mba yazi á 
mbàd’a ki vun mazi ma hed’a yam mbaktum mba a b’irit yam bur ma Purim-
mid’a tala ti ka’î zla d’a irata d’a. 

30A sun mbaktum ndata mi Juif-fâ pet suma a nga kaka kur ambas sa kis kam dok 
mbà yam kid’iziya d’a amulâ Asuwerus nga mi te kata, a b’ir kurut ala a kak ki 
halasa bei vunadik ka tumba. 

31Ester azi ki Mardose a tinizi bur ma Purim máma kur bur ma a ngam yam azi 
Juif-fâ, yam andjavaziya, yam d’el ta mazid’a bei te tenid’a, yam tchi mazina mi. 

32Vun ma hed’a hi Ester-râ mi sira burâ hi Purim-ma ngingring. Ni hina ba, a 
b’irim kur mbaktumba wana. 

Ester 10 

A subur Mardose 

1Amulâ Asuwerus mi tin tara yam suma kur ambasina, yam suma kur tilina mi. 

2Zla d’a ngad’a yam sib’ik mamba ki sun mam mba mi lata ki tin nda mi tin 
Mardose ngolid’a pet, a b’irizi nga kä kur mbaktum mba de zlad’a yam sunda 
hamulei suma Mede-na kamulei suma Perse-nid’a mi. 

3Kayam Mardose ni ma ngol ma sunda hamulâ Asuwerus-sâ, ni ma ngolâ hi Juif-
fîna mi. B’oziyoma ablaud’a huruzi vumu, nga mi hal lovota kayam sum mama a 
kak ki halasa, mi min ala andjavam mi i avogovok ki djivid’a mi. 

Job 

Job 1 

KUK KA AVOKA HI JOB-PA 
(1.1-22) 

1Adjeu sana nga kur andaga d’a Us-sa, a yum ala Job. Ni sama iratna, ni sama 
d’engzengâ mi. Ni sama nga mi le mandara Alona, ni sama nga mi min tchod’a 
d’uo mi na. 

2Mi vut gro andjofâ kid’iziya ki gro aropma hindi mi. 

3Tumiyô mama ni 7000, djambala ni 3000, amuzlei suma zuma ni kakapa 500, 
koro d’a aropma ni 500, suma a lum sundina ablaud’a heî mi. Ni sama ngol ma 
kala aduk suma abo ma yorogo suma mam nga kaka adigazina. 

4Grom suma andjofâ a nga le te ma luna, a nga ngui id’a avo ata tazi ni nguya, a 
nga yi b’oziyozi suma arop suma hindina á te tena á tched’a ki sed’ezi mi. 

5Ata yima lü ma nguid’a dapma, Job mi ge sunda, mi halï groma á mbud’uzi 
yed’et. Mi nde iram yorogo tcholol, mi hahle suma ngat buzu suma ngala yam nge 
nge pî adigagiya, kayam Job mi dala: Dam grona a le wa tchod’a, a ngul wa Alona 
kuruzi krovo kla ge! Job nga mi le hina teteu mi. 

6Wani bur tu malaika suma hAlonina a mba ki zla mazid’a avok Ma 
didina, Seitan ma tchuk zlad’a yam sumina mi mbeï adigazi mi. 

7Ma didina mi de mi Seitan ala: Ang tcholï ni lara ge? Seitan mi hulong de mi Ma 
didina ala: An nguyï ni tita yam andagad’a á vat tan ndeyo. 

8Ma didina mi de mi Seitan ala: Ang we ni me ata azong mana Job ke? Sama yam 
andagad’a d’igi mam na na nga d’i. Ni sama iratna, ni sama d’engzengâ mi. Ni 
sama le mandara an Alonina, ni sama nga mi min tchod’a d’uo mi na. 

9Seitan mi hulong de mi Ma didina ala: Job mi lang mandarang ang Alona ni hawa 
zu? 

10Ni kayamba ang gum kangâna kam mbei ki sum mama kahligiyem peta d’uo zu? 
Ang b’e vunang yam sun nda mam nga mi lata; d’uwar mama mi zul yam 
andagad’a mi d’uo zu? 

11Ang le hlabong dom ahle mama ni, an we woi tetet ala mam mba mi ngulung 
avunang ka tchetchem! 

12Ma didina mi de mi Seitan ala: Gola! Ahle mama pet an hangziya! Wani ang do 
abong atam mbi! Ata yi máma Seitan mi nde woi avok Ma didina. 

13Kur bur ma dingâ, ata yima Job grom suma andjofâ ki grom suma aropma a nga 
tche süm guguzlud’a avo hi wiyezi ma ngolîna, 

https://es.bibles.org/mpg-AB/Job/1#Job.1.3!f.1
https://es.bibles.org/mpg-AB/Job/1#Job.1.6!f.1
https://es.bibles.org/mpg-AB/Job/1#Job.1.6!f.2

14sama sunda mi mbeï gen Job, mi dum ala: Amuzleina a nga zuma, a nga pol 
korod’a gevezi mi. 

15Suma Sabe-na a mba nde kaziya, a yoziya, a tchi azungeîna woi ki mbigeu d’a 
fiyaka. Ni an tu ba, ni sud’a, ni mba á dang wana! 

16Kid’a sama sun ma avo’â nga mi de zlad’a tua d’a, ma sun ma dingâ mi mba, mi 
de mi Job ala: Akud’a ti tcholï akulo hur alona, ti nde yam tumiyôna kazungeîna, ti 
ngalazi woi pet. Ni an tu ba, ni sud’a, ni mba á dang wana! 

17Kid’a ma sun ma mbàna nga mi de zlad’a tua d’a, ma sun ma dingâ mi mba, mi 
de mi Job ala: Suma Kalde-na a wal tazi kä ad’u adesâ hindi, a nde yam djambala, 
a yod’u, a tchi azungeîna woi ki mbigeu d’a fiyaka. Ni an tu ba, ni sud’a, ni mba á 
dang wana! 

18Kid’a ma sun ma hindina nga mi de zlad’a tua d’a, ma sun ma dingâ mi mba, mi 
de mi Job ala: Grong suma andjofâ ki grong suma aropma a nga te, a nga tche süm 
guguzlud’a avo wiyezi ma ngolâ. 

19Gol wani, babar ma ngolâ mi tcholï abo ma hur fulîna, mba mi giget gonga 
kengêt ma fid’ina, ti dris kä yam grong ndazina, a bo. Ni an tu ba, ni sud’a, ni mba 
á dang wana! 

20Ata yi máma Job mi tchol akulo, mi haû baru mam mba ngola woi atamu, mi kar 
yam mbei karb’ahl, mi ge tam kä andaga mi grif kä, 

21mi dala: An ndeï woi kur asun ni gandila, an mba ni hulongî gandila mi. Ma 
didina mi he, mi yo mi. Ar ei suburi Ma didina! 

22Hina pet pî, Job mi le nga tcho d’i, mi ngul nga Alona d’uo mi. 

Job 2 

KUK KA MBÀD’A HI JOB-PA 
(2.1-10) 

1Wani bur tu malaika suma hAlonina a mba ki zla mazid’a avok Ma 
didina; Seitan mi mbeï adigazi mi. 

2Ma didina mi de mi Seitan ala: Ang tcholï ni lara ge? Seitan mi hulong de mi Ma 
didina ala: An nguyï ni tita yam andagad’a á vat tan ndeyo. 

3Ma didina mi de mi Seitan ala: Ang we ni me ata azong mana Job ke? Sama yam 
andagad’a d’igi mam na na nga d’i. Ni sama iratna, ni sama d’engzengâ mi. Ni 
sama le mandara an Alonina, ni sama nga mi min tchod’a d’uo mi na. Mi nga 
tchola ad’enga kur d’engzeng mamba mi. Ang zud’un á b’lagam mbei ni hawa na! 

4Seitan mi hulong de mi Ma didina ala: Ang handji tamu! Ahle suma sana mi nga 
ki na pet, mba mi hazi ná sut tamu. 

5Wani le ang hlabong ang dom asogom ki hliwimu ni, an we woi tetet ala mam 
mba mi ngulung avunang ka tchetchem! 

6Ma didina mi de mi Seitan ala: Mi wana! An hangzi tamu, wani ang tchum mbi. 

7Ata yi máma Seitan mi nde woi avok Ma didina. Mi zak Job ki tugud’ei d’a tchod’a 
mbuleina ei hur asem kä dei gak i adumar yam akulo. 

8Job mi i kak kä aduk butna, mi hlazlunga á grik ki tamu. 

9Amamba ti dum ala: Ang ve ni tang ad’enga kur d’engzeng manga wö! Ang ngul 
Alona ngul, ang mid’a! 

10Wani Job mi dat ala: Ndak de ni d’igi atcha d’a lilid’a na! Le ei vei djivid’a abo 
Alona ni, ei ndak á vei tchod’a abom mi d’uo zu? Hina pet pî, Job mi le nga tchod’a 
ki zla d’a avunamba d’i. 

MBAD’A HI JOB BUNIYÔM SUMA HINDINID’A 
(2.11-13) 

11Job buniyôm suma hindina a hum zla ndak ka mba kamba. Nge nge pî mi tcholï 
yam ambas mamba, nala, Elifas ma Teman-na, Bildat ma Suwa-na ki Sofar ma 
Näma-na, a mba, a ndjak vunazi tu, a i á yorom á b’lengêm hurum mi. 

12Kid’a a golomî woi hina dei d’a, a vid’imu, a nde tchina ki delezi akulo, a haû 
baru mazi d’a nglod’a woi ataziya, a tchuk andagad’a akulo kaziya. 

13A kak kä ki sed’em aduk andagad’a, gak burâ kid’iziya andjege ki faleya, bei 
dum zla ba, kayam azi we ndak mamba ti kal ngola heî. 

Job 3 

ZLAD’A HI JOB AZI KI BUNIYÔMID’A 
(3–31) 

Job mi yor tam yam vut mamba 

1Bugol ahle ndazina, Job mi mal vunam mi yahlena yam bur ma mam vut kurâ, 

2mi dala: 

3Ar bur ma an vut kurâ a tchum mbei kandjege d’a ti dala: A ve wirâ gor mandjufâ 
ini d’a mi! 

4Ar bur máma mi mbut nduvunda! Ar Alo ma akulona mi djib’er kam mbi! Ar 
b’od’a ti b’o kam mbuo mi! 

5Ar nduvunda kanguza matna a vum mbeyo! Ar d’ugula ti kak kam akulo! Ar 
nduvun nda mba ki ndaka yam sumid’a, ti mbut bur máma mandarâ! 

6Ar andjege ndata nduvunda ti vad’u! Ar ti vit tei aduk burâ hi bizad’ina! Ar a 
ndumut aduk bur tilâ d’uo mi! 

7Â! Ar andjege ndata sa mi vut gor kur ri! Ar sa mi le furî kurut tuo mi! 

8Ar suma kuma suma yahlena yam burîna a yahlena yam andjege ndata! Ar suma 
a nga ki wed’a á zlit ambur ma ngol ma a yum ala Leviyatan-na akulona a yahlena 
kat mi! 

https://es.bibles.org/mpg-AB/Job/3#Job.3.8!f.1


881 

 

 
Bible azumeina 

© 1999, Alliance Biblique du Tchad 

 

 

 

9Ar ti we avevel ma yorogona d’i! Ar ti djup yima fod’a tatâ, wani ti fum mbi! Ar ti 
djup gak ti we yima grad’a ki irat tuo mi! 

10Kayam ti d’el nga lovota masun á van wirin ndi, ti ngeyen nga ndaka woi iran 
nduo mi! 

* 

11Ni kayam me ba, an mit sä kur asun nduo ge? Ni kayam me ba, muzugan mi dap 
sä ata yima an ndei woi kurutna d’uo ge? 

12Ni kayam me ba, a van akulo adigazi ge? Ni kayam me ba, a han apona á tched’a 
ge? 

13Ladjï an mid’a ni, an kak wa tchugot; ladjï an bur sena ni, tan tuk wa halas 

14zlapa kamuleina ki suma de d’al suma yam andagad’a suma a min asu d’a ge 
humba kazi azi tazid’ina, 

15zlapa ki suma nglo suma a nga tok lora suma a oî aziyazi ki bege d’a hapina. 

16Ni kayam me ba, wirin mi nde woi d’igi kem mba vud’ï ki matna pang bei we 
b’od’ina na d’uo ge? 

17Sä ata yi máma suma asa’atna a nga le murud’umba kua d’i. Sä ata yi máma 
suma a kau suma ad’engêzi nga d’uo na a tuk tazi kua. 

18Ata yi máma suma dangeina pet a nga kaka kua tchugot, ata yi máma a nga hum 
del sama djop vun sa kua d’uo mi. 

19Ni yima kemba ki suma nglona a nga kuana, ni yima magoma mi wal lei ki 
salama kuana mi. 

* 

20Ni kayam me ba, a ar yina mi b’o yam sama nga kur ndakina ge? Ni kayam me 
ba, a ar suma a nga ki hur ma wuranina a kak ki irazi ge? 

21Ni suma a nga hal matna a nga fum mbuo na, ni suma a nga le d’od’oka kam kal 
ndjondjoîd’ina. 

22A le furîd’a ki hur ma hapma, ata yima a i kä azuleina! 

23Ni kayam me ba, a ar sama lovot mamba tos sei iram ma Alona mi nguyum kä ki 
kangâna mi d’elem á kak ki irama ge? 

24Zam tad’a ti mbut navu man ma ted’a, tchi mana nga mi djang kä d’igi mbina na. 

25Vama an le mandarâ aboma ni vama mba kä na, vama an nga ni le gigrit kama ni 
vama fana mi! 

26An nga kaka tchugot toze halas soze tuk tan ndi; ni ndaka ba, nga d’i mba kanu. 

Job 4 

Elifas mi dala: Sama Alona gad’ama mi le furîd’a 

1Elifas ma Teman-na mi de mi Job ala: 

2Le ami malami vunami á dang zlad’a ni, ang hurung mba zal zu? Wani ni nge ba, 
mba mi kak hina mudjuk ke? 

3Gola! Ang hat suma ablaud’a, ang had’enga mi suma a mbut amangeîd’a 
kekeb’ena. 

4Zla mang nga ded’a ti tchol suma a puk kä na akulo, ang d’op suma guguvazi mi 
guna aduk mi. 

5Ki tchetchemba, ndaka mba kang ang wana, ang mbut amangeîd’a wana! Ki 
tchetchemba, ti dongû, ang nde tchatata! 

6Le mandara Alo mang ang nga lum mandarama ni vama ndjunungâ d’uo zu? Tin 
hur mangâ ni d’engzeng mang nga avok Alonid’a d’uo zu? 

7Ang djib’era, na ni sama bei zlad’a kama mi ba woi yam tu zu? Na ni suma 
d’ingêrâ a dap wa woi yazi tu mi zu? 

8An wala suma a nga zum sun nda ata yat tuo d’ina, ki suma a nga zar ndakina a 
nga dud’uzi vud’uziya. 

9Alona mba mi tchazi woi ki fo mamba, mba mi ngalazi woi ki simetna hayî mam 
ma bibiliunina. 

10Alona mba mi sengêzi oî mazi d’a d’igi azlona na d’a, mba mi kuzuzi siyazi ma 
d’igi sï gro azlona na na woi mi. 

11Azlona nga mi mit tei kayam mi nga mi fe vama ve d’uo d’a, azlod’a grotna a nga 
b’rau woi yayak. 

* 

12Zlad’a mba kan gumunu, human humut hina nde nde. 

13Kur djib’er manda vana nde tam mbei iran kur andjeged’a ata yima suma a bur 
sena sisi’â. 

14Mandarâ mi lanu, an nga ni zlaga, asogon ki zla tam pet mi nde zlaka mi. 

15Muzuka ti kal avoron d’igi simetna na, tumuzun ti yo akulo hoyoi mi. 

16Sana nga tchola, an wum nga woi tetet ti, vana nga tchola d’igi sana na avoronu, 
an hum dela gureid’a kä hina lalam, ti dala: 

17Sana mi ndak á mbut d’ingêr avok Alona zu? Sana mi ndak á mbut yed’et avok 
Ma luma zu? 

18Le Alona mi tin nga hurum yam azungeî mama d’uo, le mi fe tchod’a ata malaika 
mama mi ni, 

19mba mi fe tchod’a ata suma a nga kaka kur azì ma andagad’ina kal luo zu? Azi ni 
sumala a tcholï naduk andaga d’a gugud’upa suma a nga hazlazi woi d’igi ndjuvul 
ma gureina na na! 

20Yorogo dei gak tcha fladege a nga b’lagazi woyo, a nga bo woi ki irazi fafat, sa 
nga mi djib’er kazi d’uo d’a. 

21Alona nga mi kazi ziyoziya, a nga bo bei wad’ud’a ba. 

Job 5 

* 

1Ki tchetchemba, ang yiya! Ni nge ba, mi hulongông ini humba ge? Ni nge ba, ma 
aduk malaika suma yed’etna, mi hulongông ini zla d’a ded’a ge? 

2Hur ma zala nga mi tchi sama yam nga kam mbuo na woyo, ayîna nga mi tchi 
sama lilid’a woi mi. 

3An we sama yam nga d’uo na sideyem nga mi sir kä, atogo hina zak, an gum 
aziyam vuna ala: 

4Ar groma a fe sama a deng tazi atama d’i, a kazi sariyad’a kazi ata yima ka 
sariyad’a bei sa mi ndjunuzi ba! 

5Suma meid’a tchazina a tawu mam ma mi dud’uma! Awu mam ma aduk 
aweid’ina pî a dud’umu! Suma vunazi sona a lik ndjondjoî mamba! 

6Djop vuna nga mi tcholï kä aduk andaga d’a gugud’upa d’i, ndaka nga d’i deî ni kä 
aduk andagad’a d’uo mi. 

7A vut sana ná fe ndaka d’igi aku d’a ti mun ti i akulod’a na. 

* 

8Wani ladjï an ni angû ni, an mba ni de zla manda mAlona; ni mam ba, an mba ni 
vum ad’u zla manda. 

9Mam mi sama mi lahle suma nglo suma sana mi ndak á vazi ad’uzi woi d’uo na, 
ni sama lahle suma atchap suma sana mi ndak á ndumuzi d’uo na mi. 

10Nga mi salona yam andagad’a, nga mi sunï mbina abagei yam asinena mi. 

11Nga mi hle yam suma lulumana akulo, nga mi sut suma a nga kur yor tad’ina 
woi mi. 

12Nga mi b’lak nga hurâ hi suma lembina woyo, azi ndak nga á ndak vun nga hur 
mazina d’uo mi. 

13Nga mi vik suma ned’a kur lem mazid’a, nga mi b’lak d’alâ hi suma wed’a heîna 
woi mi. 

14Nga mi mbut yina nduvunda avorozi faleya, a nga lam yina falei d’igi sana nga 
mi lam yina andjege na. 

15Alona nga mi sut suma hohoud’a woi abo zla mazi d’a de d’a asa’ata, nga mi 
prud’uzi woi abo ad’eng mazid’a mi. 

16Wani suma talala a nga ki hur ma tinda, suma murud’umba a du’î vunazi akulo. 

17Gola! Sama Alona ngoboma mi le furîd’a! Kayam ndata, ang gol ngopa hi Ma 
ad’engêm kal petnid’a is si. 

* 

18Alona ni ma le sana ndaka, mi hulong mi sud’uma; ni ma ka sana mbilâ, mi 
hulong tchilim abom melâ mi. 

19Mba mi sud’ung ngei kur ndaka yam karagaya. Le ndaka mba kang yat kid’iziya 
pî, mba d’i dong nguo mi. 

20Mba mi sud’ung ngei avun matna kur yima baktarad’a, mba mi sud’ung ngei 
avun mbigeu d’a fiyaka kur ayî ma durâ mi. 

21Ang mba ngei tang ngei abo zla d’a de d’a tchod’a hi sumid’a, ang mba le 
mandarâ kur bur ma b’laka mba yam sumina d’uo mi. 

22Bur ma b’laka ki baktarad’a a mba mbana, ang mba san ni sana, ang mba ring 
mandara amburei suma abageina d’uo mi. 

23Ang mba djin vunang kahuniyô suma abageina, amburei suma abageina a mba 
lang va d’uo mi. 

24Ang mba kak ki halasa avo kur zlub’u manga; fata ang i gol d’uwar mangâ kur 
kangânid’a, ang mba fumî ata yam tched’imer. 

25Ang mba we sum mangâ a mba zul avogovogo, andjavang mba mi d’ufî d’igi asu 
ma yam andagad’ina na. 

26Ang mba i azulei kä ni ki mamara kikra d’igi a yo mbugulu d’a nga molid’a ata 
yat ma ndak á yod’a woina na. 

27Wana ni vama ami wuma! Zla ndata ni hina! Ang huma, ang wad’ud’a djivi mi! 

Job 6 

Job mi hulong ded’a, nga mi yor tam ki buniyôma 

1Job mi dala: 

2Ladjï ndak manda a ngat ni nga, ladjï kid’eî ir manda pet a ngat ni ki kilona mi ni, 

3aneget mba d’i kal les ma avun alum ma ngolîna! Ni kayam ndata ba, an nga ni de 
zlad’a d’igi sama guruta na. 

4Kayam Ma ad’engêm kal petna mi tchogon ki yeû mamba, muzugan mi tchat 
ayâd’u. Ahle suma Alona sunuzi á mbut sana mandarîna, a gabozi woi kan á 
durun ayîna. 

5Le koro ma abageina hatna mi nga d’ufa gevem kä ni, mi tchi zu? Le amuhlâ 
hatna mi nga avunam kä ni, mi tchi zu? 

6Vama mbed’ema sana ndak á tum bei ndjuvuna zu? Asena yam ma krovo ma 
hapma, mi tadjib’eta zu? 

7Vama an min dom mbuo na, mi mbut ni vama te ma nga djivi avunan nduo na. 

* 

8Ladjï a han vama an tchenema ni, ar Alona mi ndak vun hur man ma tinda. 

9Le djivid’a ir Alona ni, ar mi tchan ndeyo, ar mi hlabom mi dogon ndei mi. 

10Kur ndak manda wan pî, an mba ni le furîd’a, an mba ni ve zla d’a bugol la a 
mba b’lengên ki hurunda, kayam an tin nga vunan yam zlad’a hAlo ma bei tchod’a 
ba nid’a d’i. 

11Ad’eng manda nga ni lara d’ei ba, an dok ni djup pei ge? Dabi manda arî lara d’ei 
ba, an dok ni ve tan ndei ge? 

12Ad’eng manda nad’enga hahinad’id’a zu? Hliwin mi mbut ni d’igi kawei ma 
hleuna na zu? 

13An nga kad’eng nga ding á ndjun tan nduo d’a, an wal lei dei ki suta mi d’uo zu? 

* 

14Sama nga kur ndakina, ni banama ba, mba mi wum hohowomu. Le d’uo ni, mba 
mi ar bei le mandara Alo ma ad’engêm kal petna. 

15B’oziyona a mbud’un iran d’igi toliyonda na, d’igi toliyon nda mbiyo mat ma 
djangâ mi so woid’a na. 

16Ti mbut wurad’a abo glas ma lau woina, abo nes ma mi lau mi djang kä kurutna 
mi. 

17Ata yima huwa’â, ti sidam mbeyo; ata yima d’uguna, ti so woi mi. 

18Ablau suma a tit ki djambala kur lovot ndatina, a d’es sei kurud’u, a hle lovot ta 
hur fulîd’a, a ba woyo. 

19Ablau suma Tema suma a tit ki djambalina a so irazi gola kua á hal mbina; suma 
tit suma Seba-na a tin huruzi á fe mbiyo máma. 

20Azi mbut zulona yam tin nda azi tin huruzi kamba, ata yima azi mbaza kuana, a 
mang ngeyo. 

21Ki tchetchemba, agi ni hina mi. Agi wagi vama mbud’un mandarina, agi tagi 
mbud’ugi mandarâ mi. 

22An dagi adjeu ala: Agi han va, d’oze, Agi han ndjondjoî magid’a he d’a hawad’a, 

23d’oze, Agi sud’un ndei abo ma djangûna, d’oze, Agi prud’un ndei abo suma 
murud’umba zu? 

24Agi had’anu, an mba ni kak tchugot. Agi simad’an lovot ta an vit tei kura. 

25Zla d’a de d’a gagazid’a ti nga d’i min sana, wani ngop magid’a zlat ni zla me ge? 

26Agi djib’eregi ala agi ngobon yam zla man nda ded’a zu? Agi djib’eregi ala zlad’a 
hi sama mi nga ki hur ma tinda d’uo na ni d’igi simetna hawa na zu? 

27Agi lagi togina yam suma hokuyod’a, agi mbud’ugi buniyôgina ni vama mbut 
abogina. 

28Ki tchetchemba, agi mbud’ugi iragi golonu, an de ni zla d’a aboina avorogi zu? 

29An nga ni tchenegiya, agi hulongôgïya, agi lagi sun nda ata yat tuo d’a d’i; agi 
hulongôgïya, zla manda ni zla d’a irata. 

30Zla d’a nga ata yat tuo d’a nga d’i ndavunan ndi, an nga ni wal ir zla d’a tchod’a 
woi ki vunan mi d’uo zu? 

Job 7 

Job mi hulong de kua, nga mi tchi yam Alona 

1Job mi de kua ala: Kaka hi sana d’a yam andagad’id’a ni d’igi kaka hi azigarîd’a na 
d’uo zu? Burumî d’igi sama le sunda yam beged’ina na mi d’uo zu? 

2Ni d’igi magom ma nga mi hal anguzunina na, ni d’igi sama le sun nda beged’ina 
mi djup wurak mamba na mi. 

3Ni hina ba, an fe ndaka kur tilâ ablaud’a, an ndum andjeged’a ablaud’a kur ndaka 
mi. 

4Ata yima an bur kä na, an dala: Yina mi fo ni mindja ba, an tchol akulo ge? Ata 
yima yina nga mi fo go d’uo na, an mbuzuk dudu gak yina mi fo! 

5Tan ndi tchuk ndjuvulâ, tan ndi ve matemele’â kandagad’a. Mbil ma atana iram 
djugot kä, nga mi tchut wulad’a mi. 

6Burun nga mi kal lei atogo kal aguna hi sama tchil barunina, nga mi kal lei atogo 
kal ket ta dap bei sama tchila mi we ba d’a. 

* 

7Alona, ang djib’era, ari manda ni d’igi simetna na, iran dok we djivid’a d’uo d’a. 

8Ir ra nga d’i wanda mba d’i wan bugol luo d’a, ang mba halanu, wani ang mba fan 
nduo d’a. 

9D’ugula nga d’i val leyo, nga d’i kal lei mi. Hina mi, sama mi i kä azuleina nga mi 
hulongî akulo d’uo mi. 

10Nga mi hulongî mi mba avo hatam mbi, yi mam ma kaka mi nga mi wum bugol 
luo d’a. 

11Ni kayam ndata ba, an ndak á ba vunan nduo, an mba ni de woi yam ndak ka 
nga kurunda, an mba ni yor tan yam ndak ka tcho d’a nga atanda mi. 

12An nalum ma ngolâ d’oze ambur ma aduk mbina ba, ang tinin suma ndjola kan 
ndju? 

13Ata yima an dala: Azang mana mba mi b’lengên hurunu, yi man ma burâ mba mi 
tugun tanu na, 

14ata yi máma ang nga mbud’un mandarâ kadï d’a ded’a, ang nga pad’an 
vunadigan kahle suma nde tazi woi ir sumina. 

15An min sana mi gulud’un delenu, an min matna kal asogon ma ar tchuka woi 
tcha wana. 

16An gol tan is, an min kak ki iran tatâ d’i. Ang aranu, kayam an ndak va d’i! 

* 

17Sana ni me ba, ang hum ngola tala ang djib’er kamu, 

18d’oze ang d’um yorogo burâ ki burâ, d’oze ang kugum lera ki lera d’a ge? 

19Ni mindja ba, ang mba aran bei gola ge? Ni mindja ba, ang mba aran an lik 
ayôna ge? 

20Ang ma ngom sumina, le an le tchod’a ni, an ndaga ni lang me ge? Ni kayam me 
ba, ang mbud’un va ma ang d’ingêrem á dur kahlenina ge? Ni kayam me ba, an 
mbut va ma ane’â yam an tanda ge? 

21Ni kayam me ba, ang vat hurung ngei yam tcho manda d’uo ge? Ni kayam me 
ba, ang mar rei yam tcho manda d’uo ge? Ki tchetchemba, an nga ni i bur kä aduk 
andaga d’a gugud’upa; ang mba halanu, wani ang mba fan nduo d’a. 

Job 8 

Bildat mi dala: Alona ni ma mi wurak yam tchod’ina 

1Bildat ma Suwa-na mi de mi Job ala: 

2Ang mba dandjaf zla ndata hina gagak burâ ga ge? Ang mba ar bei de zla mang 
nga d’igi babar ma ngolâ na d’a ni mindja ge? 

3Na ni Alona mi b’lak sariya d’a d’ingêra woi zu? D’oze Ma ad’engêm kal petna mi 
b’lak zla d’a d’ingêra woi mi zu? 

4Grongâ a le ni tchod’a avorom ba, mi wuragazi yam tcho mazid’a wana! 

5Wani le ang nga hal Alona, le ang nga tchen Ma ad’engêm kal petna, 

6le angî yed’et, le angî d’ingêru ni, gagazi, mam mba mi ngomongû, mba mi 
hulongông tinda ata blangâng ma kak ma djivi ma avo’â. 

7Ahle mang suma avo’â a mba mbut nakid’eid’a irang hina ngiyeû, abo ahle suma 
ang mba fazi bugolâ. 

* 

8Ang djop suma kur atchogoi d’a avokina, ang hum ad’u ahle suma abuyozi ngolo 
a lazina djiviya. 

9Kayam ei ni suma kamina, ei wei nga va d’i; bur mei ma yam andagad’ina mi ni 
d’igi angusâ nga mi pret na mi. 

10Azi mba had’angû, azi mba dang zlad’a, azi mba dang zla d’a nga kuruzid’a ala: 

11Na ni tchereuna mi deî ata yima bei isa ko zu? Na ni ped’eud’a ti wul bei mbina 
ko zu? 

12Ata yima ti nga gogota bei ngad’at tua na, le mbina mi so woi ad’ud’u ni, ti so 
woi atogo kal asu ma dingâ pet. 

* 

13Wana ni dabid’a hi suma a mar yam Alonina pet. Tin hurâ hi suma tchonina 
mba mi dap pei mi. 

14Vama mi deng tam kama mba mi kus seyo, vama mam tin hurum kama, mi ni 
d’igi abeid’a hi djudjugad’a na. 

15Mi deng tamî yam aziyamu, wani mi nga mi tchol li, mi vum abom ad’enga, wani 
nga mi kak tatâ d’i. 

16Mi ni d’igi agu ma d’uf ma afata tin ndeï kam mi ruî abom mbei yam asinenina 
na. 

17Sideyem mi hlugut kä aduk ahinad’a, sidiyem mi i gak mi kal angra ahuniyôna. 

18Le a pad’am mbei kur yamu ni, yam ma kaka mi minim mbi, mba mi dum ala: 
An wang nga yan tu d’i! 

19Wana ni furî d’a a ngamzi kamba. Kur andaga ndata, agu ma dingâ mba mi deî 
kua. 

20Alona nga mi ar sama iratna woi d’i, nga mi ndjun suma asa’atna d’uo mi. 

21Mba mi oyông vunang ki sanda, mba mi tining á hle sawal la aîd’a ki vunang mi. 

22Suma a noyôngâ a mba mbut zulona, zlub’ud’a hi suma asa’atnid’a mba d’i b’lak 
kei mi. 

Job 9 

Job mi hulong dala: Alona mi kalan kad’enga ngola 

1Job mi hulong dala: 

2Gagazi, an we woi tetet ala ni hina! Ni nana ba, sana mi mbut sama d’ingêrâ avok 
Alona ge? 

3Le sana mi min á tchi tuguyod’a ki sed’emu ni, mba mi hulongôm humba yam zla 
d’a de d’a dubud’a tu d’i. 

4Ned’a ni mamba, ad’eng nga kal teglesa ni mamba mi. Ni nge ba, mi d’elem bei mi 
ngobom ge? 

5Nga mi djok ahinad’a woi bei ti we ba, kur ayî mama nga mi ulozot ad’ut akulo 
kad’u. 

6Andagad’a nga d’i yir abomu, ad’ut ta ged’a nga d’i giget mi. 

7Nga mi he vuna mafata, afata nga d’i deî d’i. Nga mi duk vuna yam tchitchiud’a 
mi. 

8Ni mam tu ba, mi gang akulod’a sä akulo, nga mi tit akulo yam abilâ halum ma 
ngolîna. 

9Ni ma lades tchitchiu d’a nglo d’a a yat ala Avevelâ, ki d’a a yat ala Gro yuguneina 
d’a, ki d’a a yat ala Gro azungeîna d’a, kades dumus sa abo ma sutnid’a mi. 

10Mi lahle suma nglo suma sana mi ndak á wazi ad’uzi d’uo na, ki suma yoyou 
suma a ndak á ndumba d’uo na mi. 

11Gola! Mi kal gevenu, wani an wum nga d’i! Mi kal leyo, wani an wum nga d’uo 
mi. 

12Ni nge ba, mba mi hulong ve vama mam hluma ge? Ni nge ba, mi dum ala: Ang 
le na ni me ge ge? 

13Alona nga mi ve vun ayî mama kä d’i; suma yam mba ad’engina a nga hulong 
yazi kä avorom mi. 

* 

14An mba ni hulong ded’a nana ge? Zla d’a an mba ni manat ni dumzid’a ni d’a 
lara ge? 

15Le an mbut ni ma d’ingêrâ pî, an ndak á hulongôm zla d’a ded’a d’i. An mba ni 
tchen ni man ma ka sariyad’a ba, mi wan hohowonu. 

16Le an yiya, mi humun pî, an nga ni we tetet tala mi tin humam á humun delenu 
d’a d’i. 

17Ni mam ba, nga mi ndjireben ndei ki babar ma ngolâ, nga mi zulun mbuleina 
atan bei d’obot ba. 

18Mi nga mi aran an nga ni muzuk hina nde d’i, nga mi oyôn ni ki hur ma hat ma 
tchona. 

19Le ni zla d’a ad’enga ni, mam mi Ma ad’engêm kal petna! Le ni zla d’a ka 
sariyad’a ni, ni nge ba, mba mi i ki sed’em ata yima ka sariyad’a ge? 

20Le an ni sama d’ingêrâ pî, vunan mba kan sariyad’a kanu. Le an ni sama bei 
zlad’a kana pî, vunan mba mi mbud’un sama zla nga kama. 

21Le an ni sama bei zlad’a kana pî, an min kak ki iran ndi, an gol tan is mi. 

22Ahlena pet a nabo tazi tu. Ni kayam ndata ba, an ve tan á ded’a ala: Mi nga mi 
tchi sama bei zlad’a kama woi mi na, mi tchi sama zlad’a kama woi mi. 

23Le tugud’ei d’a tchod’a ti mba atogo zak ti tchi suma ni, Alona nga mi san ad’u 
kuk ka ti kuk suma bei zlad’a kazinid’a. 

24Mi handagad’a abo suma asa’atna, mi duk ir suma ka sariyad’a woyo! Le ni mam 
mbuo ni, ni nge ge? 

* 

25Burun mi kal atogo kal sama sunum ma ring atogo za’â, mi kal bei mi we 
djivid’a ba! 

26Mi kal atogo d’igi bato d’a avavatna na, d’igi b’aru ma sir asem kä yam vana á 
ved’ina na. 

27Le an dala: An mba ni djib’er yam tchi mana d’uo, an mba ni ar yor ta manda 
woyo, an mba ni le furîd’a ni, 

28an nga ni le mandarâ abo ndak manda pet, an wala ang Alona mba ndumun d’igi 
sama bei zlad’a kama na d’i. 

29Ni an ba, zlad’a mba d’i vanu! Ni kayam me ba, an kau tan hawa hina yak ke? 

30Le an mbus tan ndei ki nesâ, le an mbus abon ndei ki sabulâ pî, 

31ang mba hulong gan kä kur zul la dorbopma, an mba ni mbut ni vama 
ndjendjed’a ir baru mana. 

32Alona mi nga ni sana d’igi an na ba, an hulongôm zla d’a ded’a tala ami imi ata 
yima sariyad’a tu d’a d’i. 

33Sama adigami ma kami ir zla mamid’a woi ma mi tin abom kami dja’â nga d’i. 

34Ar Alona mi hle totogo mam mba nga mi ton ki d’a woi kanu, ar mandar mama 
mi b’lagan djib’er manda d’uo mi. 

35Le ni hina ni, an ndak á dum zlad’a bei mandarâ ba, wani nga hina d’i, kayam zla 
manda ni van tu. 

Job 10 

Job mi de kua ala: Alona mi vud’un ná tchid’a woi zu? 

1Job mi de kua ala: An gol kak manda ni vama ndjendjed’a iranu. An mba ni de zla 
yor ta manda woi abua. Kur hur man ma hat ma tchona, an mba ni de zla manda 
woi abua. 

2An mba ni de mAlona ala: Ang kan sariyad’a kan ndi, ang dan ad’u vama ang kak 
djangûna ki sed’en kama. 

3Na ni djivid’a irang á lang tchod’a, á gol vama ang luma is, á ndjun zla d’a suma 
asa’atna a nga huruzi kata zu? 

4Na ni irangî ira hi sanid’a zu? Ang nga gol yina ni d’igi suma a gol yina na zu? 

5Burungî d’igi burâ hi sanina na zu? bizangî d’igi bizad’a hi sanid’a na 

6tala ang hal ad’u tchila manda, d’oze ang fek ad’u tcho manda d’a zu? 

7Ang we tetet ala zla nga kan ndi, sama mi prud’un ndei abongâ nga d’uo mi. 

8Ni ang ba lanu, ang minin kabong mi. Hina pet wani, ang min b’lagan ndei zu? 

9Ang djib’era, ni ang ba lan d’igi vama lum ki lubu ma ab’lorinina na. Ki 
tchetchemba, ang min hulongôn kä aduk andaga d’a gugud’upa zu? 

10Ni ang ba, mbud’un mbina d’igi ambira na d’uo zu? Ni ang ba, sizagan ad’enga 
d’igi mbul ma b’ala na mi d’uo zu? 

11Ang zlubun babaka ki hliuna atanu, ang djagan asogon ki sideyen mi. 

12Ang han arid’a, ang van sumad’a, ang nga djib’er kan ata yima ang nga ngomon 
muzugana. 

* 

13Wana ni vama ang ngomom kurung krovona, wani an we djib’er manga! 

14Le an le tchod’a ni, ang wan wa, hurung nga vat tei yam tcho manda d’i. 

15Le zlad’a vanu ni, ni zla d’a hohoud’a kanu! Le an ni sama bei zlad’a kana ni, an 
ndak á hle yan akulo d’i. Abo zulo ma tok kana, an ka guruta woi abo ndak manda 
mi. 

16Le an ve tan á hle yan akulo ni, ang nga nduwanan d’igi azlona mi nduwan azarâ 
na. Ang nga ton kahle suma atchapma kua d’ei! 

17Ang mba ki glangâs ma dingâ á kak djangûna ki sed’enu, ang nga zal hurung kan 
avogovogo, azigar mangâ a ndjak vunazi kan á durun ayîna mi. 

18Ni kayam me ba, ang ndanï woi kur asun nge? Ladjï an mit kurud’u ni, sa mba 
mi wan ndi. 

19An mba ni nga voron kid’it, ni i kä azulei d’igi sama kak nga ki iram yam 
andagad’a tu d’uo na na. 

20Burun nakid’eid’a hawa d’uo zu? Ang aranu! Ang hle irang ngei kanu! Ar an le 
furîd’a nde, 

21avok ka an nde ni i ata yima sä nga mi hulongî woi kua d’uo ma yam andaga d’a 
nduvun nda ad’u anguza matnid’a, 

22ni yam andaga d’a nduvun nda i’îlik ka ad’u anguza matna ata yima batranga 
nga d’i te yamba kuana, d’oze ata yima b’od’a ni d’igi nduvunda na na. 

Job 11 

Sofar mi de mi Job ala: Ang hulongî gen Alona 

1Sofar ma Näma-na mi hulong de mi Job ala: 

2Zla d’a ded’a ablau d’a tchotcho d’a wanda, sana ndak á hulong zla d’a ded’a kat 
tuo zu? Ni sama de zlad’a ablaud’ina ba, mi mbut ma gagazina zu? 

3Nata zla mang nga ded’a wü ndata ba, ang mba d’el vun suma zu? Ang mba las 
suma hina gagak tala sa mi vang ki zla d’uo d’a zu? 

4Ang nga de mAlona ala: An ni ma bei zlad’a kana, an ni ma yed’etna avorongû! 

5Ladjï Alona mi min de ni zlad’a ni, ar mi mal vunam mi dang zlad’a ni mam 
tamba! 

6Ladjï mi dangî zla mam mba ne d’a gumun nda kal teglesa ni, ata yi máma ang 
mba wala Alona doli mi arî tcho mang nga hiud’a woi d’ö! 

* 

7Ang ndak á fek ad’u zla d’a yiyika hAlonid’a zu? Ang ndak á fek ad’u wäd’u d’a 
memeta hi Ma ad’engêm kal petnid’a mi zu? 

8Ti kal akulod’a dei; ang mba le ni nana ge? Zul mat ta yiyika kal yima azuleina; 
ang mba wat ni nana ge? 

9Fiyak mata ti kal bubud’a handagad’id’a, bubu mata ti kal alum ma ngolâ mi. 

10Le mi kala, le mi ve sana, le mi yum ata yima ka sariyad’a ni, ni nge ba, mi 
d’elem ge? 

11Kayam suma ka zlad’a, mam waziya, nga mi we sun nda ata yat tuo d’a azi nga 
lata atogo zak mi. 

12Le lovota nga yam sama lilid’a á mbut sama wad’ud’a ni, koro ma abageina mba 
mi vut koro ma avo na mi! 

* 

13Wani le ang min hurung woi djivid’a tetet, le ang mat abong mAlona, 

14le ang wal lei dei ki sun nda tcho d’a ang lat kabonga, le ang ar tchod’a ti kak kur 
zlub’u manga d’uo ni, 

15ang mba hle yang akulo bei ndala ndub’uk ba, ang mba tchol ad’enga, ang mba 
le mandar ruo mi. 

16Ang mba mar rei yam ndak manga d’igi sana mi mar rei yam mbiyo ma djang 
ngeina na. 

17Kak mang nga yam andagad’id’a, mba d’i b’o kal afat ta falei d’ad’ara, yima 
nduvunda mba mi mbut ni d’igi b’o d’a yorogod’a na mi. 

18Ang mba kak ki hur ma ade’esâ, kayam hur mang ma tinda mi nga; ang mba gol 
yina gevengû, ang mba bur kä ki halasa bei va mi lang ba. 

19Ang mba bur kä bei sa mi lang va ba, ablaud’a a mba hal ndjunda atangû. 

20Wani suma asa’atna irazi mba d’i zal leyo, a mba fe yima ngei tazina d’i, hur 
mazi ma tinda ni matna mi. 

Job 12 

Job mi dala: Alona nga mi ge yam kä ad’u sa d’i. 

1Job mi hulong dala: 

2Gagazi, zla magi d’a ded’a ni zlad’a hi suma hawid’a! Agi mba bogi ki ne ndata 
tum! 

3Wani an ni sama ned’a d’igi agi na! Agi kalan nga d’i! Ni nge mi we nga ahle suma 
agi dazi wana d’uo ge? 

4Ata yima an yAlona mi hulongôn humbina, an mbut ni sama buniyôma a san 
ad’uma! An sama irat ma d’ingêrâ, ni mbut ni vama sanda! 

5Ni zla d’a hohoud’a yam ma a golom isâ! Wana ni djib’era hi suma a nga kaka ki 
halasina. Azi nga de zla ndata ni mi suma asezi mi ka azlard’eid’ina. 

6Suma murud’umba a nga ki djib’era avo hatazi d’i, suma a nga djo Alona ki 
zlad’ina, va nga mi lazi d’i, a nga walo ma ding ngi, nad’eng mazid’a hol! 

* 

7Ang djop ambureina, a mba had’angû, aluwei suma akulona a mba dangzi mi. 

8Ang de mandagad’a, ti mba d’i had’angû, kuluf ma kur alum ma ngolîna mba mi 
vang ad’ud’a mi. 

9Ni nge mi wazi nga ala: Ahle ndazina pet Ma didina mi lazi ni mamu d’uo ge? 

10Arid’a hahlenid’a pet nabomu, muzuka hi sumid’a pet nabom mi. 

11Humba nga d’i wal ir zlad’a woi d’igi sinda nga d’i djuk tena na d’uo zu? 

12Ned’a ang fat nata momorogeina, d’alâ ang fumî ata sama le bizad’a ngola yam 
andagad’ina. 

13Ned’a ki sib’ika a fazi nata Alona, d’ala ki wad’ud’a a fazi natam mam mi. 

* 

14Le mi b’lak va woyo ni, sama hulong mi minim akulona nga d’i. Le mi ge sana 
dangeina ni, sama gum akulona nga d’uo mi. 

15Le mi d’el alona bei sed’a ni, ahlena pet a so ni woyo. Le mi aramu ni, mi kus sei 
yam andagad’a pet mi. 

16Ad’enga ki wed’a ni mamba, sama vit tam mbeina d’oze ma vit suma dingâ 
woina a ni mama. 

17Mi nga mi yo suma de d’alâ magomba, nga mi b’lak zlad’a hi suma avok sumina 
woyo. 

18Nga mi but d’i’â hamuleinina woyo, nga mi tchuguzi ziyona furuziya. 

19Nga mi yo suma ngat buzuna magomba, nga mi tchuk suma te yamba kä. 

20Nga mi yo zlad’a woi avun suma a nda’â, nga mi yo d’alâ hi momorogeinina woi 
mi. 

21Nga mi mbut suma nglona vama a golom isâ, nga mi b’at ahle suma sïna woi abo 
suma ad’engâ mi. 

22Nga mi nde ki vama ngeid’a kur nduvun nda i’îlikina woi abu pid’agi, nga mi tak 
nduvun nda matna woi abu pid’ak mi. 

23Nga mi zul andjaf suma, nga mi tchazi woi mi; nga mi izi avogovogo, nga mi izi 
magomba mi. 

24Nga mi yo d’alâ hi suma nglo suma avok sumina woyo, nga mi vid’izi woi abagei 
hur ful ma lovota nga kua d’uo na mi. 

25A nga lam yina kur nduvunda ata yima bei b’od’a ba na, nga mi tchazi tata d’igi 
suma a gurut ki sümina na. 

Job 13 

Job mi hulong de kua ala mam min de zlad’a kAlona 

1Job mi de kua ala: Gagazi, ahle ndazina pet an wazi ki iranu, an humuzi ki 
humanu, an wazi ad’uzi mi. 

2Ahle suma agi wazina, an wazi mi. Agi kalan nga d’i. 

3Wani an min de zlad’a mAlo ma ad’engêm kal petna, an min väd’u zla manda ni 
mi mamu. 

4Kayam agi ni suma ka zlad’a, agi ni dokdor suma hawa ya’â. 

5Djivid’a agi kagagi ni ki vunagi ma du’â. Hina wani, a mba ndumugi ni suma 
ned’a. 

6Ki tchetchemba, agi humugi zla manda, agi tinigi humagi á humugi zla d’a nde 
woi avunanda. 

7Agi mba dagi zla d’a ata irat tuo d’a á ndjun Alona zu? Agi mba mbud’ugi ir suma 
á ndjunum mi zu? 

8Agi min ndjunugi ad’u Alona zu? Agi min vragagi blangâm zu? 

9Le mi fegegi ad’ugiya ni, agi mba fagi djivid’a avorom zu? Agi min mbud’um iram 
d’igi sana mi mbut ir sana na zu? 

10Le agi ndjunugi ad’umî ki mbut ira ni, gagazi, mam mba mi ngobogi ni ngop pa 
tchod’a. 

11Ngol mamba mba d’i pad’agi vunadigagi d’uo zu? Mandaram mba mi lagi mi 
d’uo zu? 

12Zla magi d’a d’ogola ni d’igi butna na, zla magi d’a ded’a ni d’igi gulumun ma 
lubuna na mi. 

13Agi bagiya! Agi aran an de zlad’a! Le ni zla me ti mba kan pî, ar ti mba! 

14An he tan avun matna, an gol tan ni va d’i. 

15Le mi min á tchan pî, an nga ni ar hur man ma tin ma kama woi d’i, wani an mba 
ni väd’u zla manda woi avoromu. 

16Ahle ndazina a mba hina pet ná sud’unu, kayam sama tchona mi nga kad’enga á 
tchol avorom mbi. 

17Agi tinigi humagi humugi zla manda, ar zla manda ti kal humagiya. 

18Gola! An min wa tan á väd’u zla manda, an wala zla manda ni zla d’a irata. 

19Ni nge mi tchi tuguyod’a ki sed’en nge? Le mi nga ni, an ni ba, ni mid’a. 

* 

20Ang han ahlena mbà go. Hina wani, an mba ni ngei tan ndei avorong ngi. 

21Ang hlabong ma nga mi tchan anekina woi kanu, ar mandarang mi pad’an 
vunadigan ndi. 

22Bugola, ang vanu, an mba ni hulongông humba, d’oze, le an de zlad’a ni, ang 
mba hulongôn humba. 

23Tchila manda ki tcho manda a ni ga ge? Ang tagan tchila manda ki tcho manda. 

24Ni kayam me ba, ang ngei tang ngei iran ngei ba, ang golon d’igi mang ma 
djangûna na ge? 

25Ang min mbud’un an ma d’igi ahlap ma simetna mi felem na na mandarâ zu? 
Ang min digin an ma d’igi asu ma sod’a na na zu? 

26Kayam ang b’ir zla d’a asa’ata kä kan á kak djangûna ki sed’enu, ang nga 
ndumun tchila man nda kazongôn deid’a kanu. 

27Ang gan aleina asenu, ang gol yima an tit kuana pet, ang tin ir haga d’a asen ma 
tita mi dabi kua d’a! 

28Hliwin mi fod’a wa woi d’igi fotna mi fot aguna na, d’oze d’igi ma tchib’etna mi 
te baruna na mi. 

Job 14 

Job mi de kua ala: Wana ni zla d’a hohou d’a yam sanid’a 

1Job mi de kua ala: Sama atchad’a vud’uma, burumî akid’eid’a hina yegre, mi ni 
oîd’a ki ndaka mi. 

2Nga mi buzur rei d’igi b’od’a na, mi yak keyo, nga mi kal lei d’igi angusâ na, nga 
mi kak tatâ d’i. 

3Ni mam ba, ang so irang kam gola, ang i ki sed’em kur sariyad’a! 

4Ni nge ba, mba mi ndeï vama yed’etna woi ata vama ndjendjed’a ge? Sa tu pî mi 
ndak á le hina d’i! 

5Le ang ngam burumu, le ang ndum til mama, le ang ngam yima ndak á tchila woi 
kam mbuo na ni, 

6ar ang hle irang ngei kamu, ar mi tuk tam mbala mi le furîd’a nde d’igi sama mi 
le sun nda beged’a mi le furîd’a kur dabid’a hi bur mam ma sunda na d’a. 

* 

7Hur ma tinda nga yam aguna ala le a kam mbeyo ni, mam mi d’uva, mba mi ba 
bei tchuk grona d’i. 

8Le sideyem mi mbut mamara kä aduk andagad’a, le abuwam mi nde kä aduk 
andagad’a pî, 

9fata alona mi tchuk kä d’a, mi d’uva, abom mba mi d’uf d’igi agu ma a pum 
awilina na. 

https://es.bibles.org/mpg-AB/Job/15#Job.14.3!f.1

10Wani le sana mi mid’a ni, zlam dap da’. Gagazi, sana mi mid’a, a dok fumî lara 
d’ei ge? 

11Mbiyo alum ma nglona pî, mi ndak á val leyo, mbiyo aluma pî, mi sid’am kä, mi 
so woi mi. 

12Hina mi, le sana mi mid’a ni, nga mi hulong tchol akulo d’uo d’a; bei akulod’a kal 
lei ba ni, mi nga mi zlit akulo d’i, sa mba mi zlid’im akulo kur sen mam ma dabid’a 
d’uo mi. 

* 

13Ladjï ang ngeyen kä ata yima azuleina, ladjï ang ngeyen kä gumun gak ayî 
mangâ mi kal lei kanu, ladjï ang ngan yima ala ang mba hulong djib’era kanu na, 

14ladjï sana mi mit mi hulong mi kak karid’a ni, an mba ni djup bur man ma sunda 
gak bur ma ang mba á hulongôn blangânina! 

15Ang mba yanu. Ata yi máma an mba ni hulongông humba, kayam ang min á wan 
an ma ang lan kabongâ! 

16Ki tchetchemba, ang nga ndumun asen ma tita, wani ang mba tin irang yam 
tcho manda d’i. 

17Ang mba ngeyen tcho manda kä kur bid’imba, ang mba kulubun yam tchila 
manda kä mi. 

* 

18Ahinad’a fiyaka ti nde kä ti to woyo, ahina d’a mba d’i djok keyo, 

19mbina nga mi lot ahuniyôna woyo, mbiyo ma djangâ mi vrik andagad’a woyo. 
Ni hina ba, ang nga b’lak tin hurâ hi sanina woyo. 

20Ang nga aram bei ved’a kä d’i, mam nga mi iya, ang nga mbud’um iram tchod’a, 
bugola, ang digimu. 

21Le a nga he ngola mi groma ni, mam nga mi we d’i; le a nga hulongôzi yazi kä ni, 
va ndolom nga d’i. 

22Mam tamba nga mi fe ndak mamba kur hliwimu, mam tamba nga mi yor tam 
kur muzugam mam tamba mi. 

Job 15 

Elifas mi de kua ala: Sama asa’atna mba mi sut ti 

1Elifas ma Teman-na mi de mi Job kua ala: 

2Na ni sama ned’a mi ndak á hulong zla d’a ded’a yam zla d’a ne d’a hawa yaka 
zu? D’oze mi ndak á hop hayam ki simet ma abo ma yorogonina zu? 

3Na ni mi ndak á de zlad’a yam zla d’a hawa yaka zu? D’oze yam zla d’a ti ndak á 
ndjun sa d’uo d’a zu? 

4Ang i gak b’lak lovot ta suma a le ki mandara Alonid’a woyo, ang d’el kud’or ra 
suma a nga kud’or Alonid’a mi. 

5Tcho manga ti nde woi avunangû, ang man ni zla d’a ded’a hi suma lembid’a. 

6Ni zla d’a avunanga ba, ti kang sariyad’a kangû, nga ni an ndi. Ni vunang ba, mi le 
glangâs ma tchona kang mi. 

* 

7Ni ang ba, a vud’ung avok ka hî yam andagad’a zu? Ni ang ba, a vud’ung avok 
ahuniyôna mi zu? 

8Ata yima Alona nga mi de zlad’ina, ang hum zu? Ang ki ned’a ni ang tu zu? 

9Vama ang wum ma ami wum mbuo na ni me ge? Vama ang wum ad’um ma ami 
wum ad’um mbuo na ni me ge? 

10Suma yazi abusina ki momorogeina a nga adigamiya, bizazi ablaud’a kal abung 
mi. 

11Ang gol b’leng hurâ hAlonina ni vama akid’ei irang zu? D’oze zla d’a ami nga 
dangzi ki lulumad’id’a ni vama akid’ei irang mi zu? 

* 

12Ni kayam me ba, d’od’oka ti kal kang na ge? Ni kayam me ba, ang golomi 
tchod’a na ge? 

13Ata yima ang djok djib’er ra tchod’a á kak djangûna kAlonina, andjaf zla d’a 
tchod’a ti ndavunang wan nduo zu? 

14Sana ni nge ba, mi dala mam mi sama yed’etna ge? Sama atchad’a ti vud’uma mi 
ndak á kak sama d’ingêrâ zu? 

15Le Alona mi tin nga hurum yam malaika mama d’uo, le akulod’a ti nga yed’et 
avorom mbuo mi ni, 

16ni nana ba, mba mi tin hurum yam sama ndjendje ma tchim ma nga mi tche 
tchod’a d’igi sana mi tche mbina na na ge? 

* 

17Ang huma! An nga ni vang ad’u zlad’a, an mba ni vang ad’ud’a yam vama an 
wuma. 

18Zla d’a suma ned’a a dat tei d’a a ngeyet nga kä d’uo d’a ni zla d’a tcholï ata 
abuyozi ngolod’a. 

19Alona mi hazi ambasa ni mazi azi hol; ma angei mi kak nga adigazi d’i. 

20Sama asa’atna kak mam mba yam andagad’id’a pet ni kur ndaka, sama 
murud’umba a ndumum bizamî nduma. 

21Siwel la nga d’i mbut suma mandarid’a, nga d’i siwel humamu, ata yima b’leng 
nga halasa nga na, ma b’lak yina nga mi mba kamu. 

22Mi djib’er ala mam mba mi nde woi kur nduvunda d’i, a nga djubum ki mbigeu 
d’a fiyaka á tchumu. 

23Mi nga mi tcha tata á hal tena, mi wala bur ma nduvunda nga mi djubumu. 

24Yor tad’a ki ndaka a nga mbud’um mandarâ, a vum ped’et d’igi amulâ mi min 
tam á dur ayîna na, 

25kayam mi hlabom mi kak djangûna kAlona, mi hle yam akulo á kak djangûna ki 
Ma ad’engêm kal petna mi. 

* 

26Ki yam mam mba ad’enga nga mi i atam dur ayîna ki mbarei mam mba 
aduburoka. 

27Le agozlom nga kaka woi ndjendje, le fefed’em mbi nga nded’a lilip pî, 

28mba mi ka’â kur azì ma nglo ma b’lak keina, kur azì ma sa nga kua d’uo ma nga 
mi dris kä na. 

29Mba mi mbut sama ndjondjoîna d’i, ndjondjoî mamba mba d’i kak tatâ d’i, fe 
mamba mba d’i i avogovogok kuo mi. 

30Mba mi wal ki nduvunda d’i, sin akud’a mba d’i som abo agu mama woyo, Alona 
mba mi felem mbei dei ki fo d’a avunamba. 

* 

31Ar mi tin hurum yam vama hawa ya’â á lop tam mbi, kayam a mba wuragamî ki 
vama hawa yak máma. 

32Ahle ndazina a mba mba avok bur mam ma a ngamzina, abom mba d’uf fuo d’igi 
abo agu ma nga mi d’uf fuo na na mi. 

33Mam mba mi yak kei d’igi vud’a guguzlu d’a yak kei bei ned’id’a na, d’igi agu 
olifâ b’o mamba ti yak kei na mi. 

34Ablaud’a hi suma a nga he gagazid’a yam Alona d’uo na a mba b’al gendreged’a, 
akud’a mba d’i ngal zlub’ud’a hi suma b’lak suma woina woyo. 

35Le a ve wira tchod’a ni, a vut ni ndaka, huruzi krovo mi halî mbut ira. 

Job 16 

Job mi de kua ala: An nga ki ma glangâsâ sä akulo 

1Job mi hulong de kua ala: 

2An hum andjaf zla d’a de d’a hina d’a yan ablaud’a, agi ni suma b’leng hur suma a 
b’lak hur sumina. 

3Andjaf zla d’a de mang nga d’igi simetna na d’a, mba d’i dap mi mindja ge? Vama 
mi zalang hurung ata yima ang hulong ki zla d’a ded’ina ni me ge? 

4Ladjï agi vragagi ni blangân anu ni, an pî ni ndak á de zlad’a d’igi agi na mi. An 
mba ni tok zla d’a de d’a hina d’a á dagagiya, an mba ni kidjik yan ad’ugi mi. 

5An mba ni hagi ad’enga ki zla d’a de d’a avunanda; zla d’a de d’a mba d’i 
ndavunanda, mba d’i b’lengêgi hurugi kur ndak magid’a mi. 

* 

6Le an de zlad’a pî, ndak manda nga d’i ban ndi. Le an ar bei de zlad’a pî, ndat 
mba d’i wal lei ki sed’en ni nana ge? 

7Wani ki tchetchemba, Alona mi seyên wa woyo, mi b’lak wa sum mana woi pet. 

8Iran nda mi lugud’ondjid’a, nga d’i le glangâsâ kanu, it mana nga mi tchugun 
zlad’a kan ala zlad’a nga kanu. 

9Mi nga mi kizagan ndei kayî mama, nga mi durun ayîna, nga mi et siyam atanu, 
man ma djangûna iram nga d’i d’us atan mi. 

10A ngo vunazi woi atan á liginu, a nga ngulunu, a nga tumun agozlonu, a tok tazi 
kan mi. 

11Alona mi han abo suma tchona, mi han abo suma asa’atna atogo zak. 

* 

12An ni kak kur halasa, mi mba mi b’lagan djib’er manda, mi van delenu, mi gan 
kä andaga, mi mbud’un vama yet yeû mamba. 

13Yeû mamba nga d’i djang geven abo hî abo hî, mi tchogon fefed’en bei mi wan 
hohowon ba, mayawân mi vo kä woi andaga mi. 

14Mi nde kan atogo d’igi grang ma dur ayîna na, mi durun mbuleina ndjandjar. 

15An tchuk baru d’a ndjondjorod’a atanu, an pe yan kä aduk andagad’a. 

16Iran tchor gagabei abo tchina, iran ndi gis gogombol mi. 

17Hina pet pî, abon mi do nga vama tcho d’i, tchen manda ni yed’et burâ ki burâ. 

* 

18Andagad’a, ndak tchan buzuwan ndi, ar tchi mana suma a humum ata yina pet. 

19Ki tchetchemba, an nga ki ma glangâsâ sä kur akulod’a, gagazi, sama le glangâsâ 
kana sä nakulo. 

20Buniyôna a nga lazanu, wani an nga ni tchi ki simina iran yam Alona. 

21Ar glangâs mana mi kak sama min zlad’a adigami kAlona d’igi sana nga mi le 
yam andagad’a ka hî ki ndrama na mi! 

22Kayam bizan nda a ngandjid’a ti dap mi daba, an nga ni hle lovot ta an ndak á 
hulongî d’uo d’a. 

Job 17 

Job mi de kua ala: An nga ki hur ma tin nduo d’a 

1Job mi de kua ala: Muzugan mi ar go á matna, burun mi dap wa, a djugud’on wa 
zulun da’. 

2Gagazi, suma las suma a nguyunu, iran nga d’i van sen ndi abo ngul la azi nga 
ngulunda. 

3Alo mana, ang tang gabanu; bei ang ba ni, ni nge ba, mi he tam kan nge? 

4Ang yo d’al ma kuruzina woi pet, ang arazi a hle yazi akulo d’uo mi. 

5Sama mi yi buniyôma á b’rau ahle suma a hurumuzï ata yima ayînina, groma a 
mba fe va d’i. 

* 

6Mi mbud’un vama tin ndala mi suma, an mbut sama suma a tuvom ayôna irama, 

7Iran mbut nduvunda abo hur ma wurana, ir hliu tan mi ni d’igi anguzuna na. 

8Suma d’ingêrâ a mba le atchap yam zla ndata, sama bei zlad’a kama mba mi 
tchol djangûna ki suma bei kud’or Alonina. 

9Gagazi, sama d’ingêrâ mba mi tchol ngingring kur lovot mamba, sama abom nga 
mi do tchod’a d’uo na mba mi fad’enga kam kua kam kua. 

10Wani buniyôna, agi pet hulongôgï ki zla magi d’a de ndata, an mba ni fe sama ne 
adigagi tu d’i. 

* 

11Burun mi kala wa woyo, nga hur mana mi dap wa woi ki min man nda kurunda 
pet mi. 

12Azi nga dala andjeged’a ti mbut faleid’a, ata yima nduvunda ar go á mbad’ina, 
b’od’a ti hud’ï go! 

13Le an tin hurun ala yima azuleina mi mbut ni azì man ma kaka, le an tin azang 
man ma burâ kä kur nduvunda, 

14le an de masud’a ala: Nda’î abunu, le an de mi ndjuvulâ ala: Angî asun ki 
wiyenda, 

15le ni na ni, tin hur mana mi nga ni lara ge? Tin hur mana ni nge mba mi wum 
mbang nge? 

16Mam mba mi i ki sed’en kä ata yima azuleina, ami djak mba imi á tugumi tami 
kä aduk andaga d’a gugud’upa. 

Job 18 

Bildat mi de kua ala: Dauna mi nga gunda kä yam sama asa’atna 

1Bildat ma Suwa-na mi de mi Job kua ala: 

2Ni mindja ba, ang ba zla mang nga de ndata ge? Ni mindja ba, ang kak tchugot 
ami dang zlad’a ge? 

3Ni kayam me ba, ang golomi d’igi ambureina na ge? Ni kayam me ba, ang golomi 
irang d’igi suma yazi nga d’uo na na ge? 

4Ang ma b’lak tang ngei kur ayî mangîna, a mba mbut andagad’a vama hawana 
kayam ang zu? A mba djok ahinad’a woi yima dingâ kang ang zu? 

* 

5Gagazi, b’od’a hi sama asa’atnid’a mba d’i mit teyo, sin aku mam mba nga d’i 
trâd’a mba d’i b’o woi d’uo mi. 

6B’o d’a avo hatamba mba d’i b’o d’i, lalam mba nga tinda kamba mba d’i mit tei 
mi. 

7Tit mam mba kad’engid’a mba d’i hlum abod’a, d’al mama tamba mba mi bam 
mbeyo. 

8Kayam asem nga mi im kur abei d’a nga gunda kä d’a, nga mi i á ve kabei ndata. 

9Dauna mi vum dodogasemu, ziyom mi siram ad’enga ngingring mi. 

10Ziyo ma a vum ki na, mi ni ngeid’a kä aduk andagad’a, abeid’a ti nga gunda kä 
kur lovot mamba. 

11Ahlena a mba pad’am vunadigam ata yina pet, a mba digim ad’um mi. 

* 

12Meid’a mba d’i dabam ad’engêm mbeyo, ndaka mba d’i kak gevemu. 

13Ti mba d’i tum babagam mba ar nde nded’a, tugud’ei d’a tcho d’a tchi matna 
mba d’i tum ir hliwimu. 

14A mba vumî woi kur aziyam ma mam tin hurum kama á im mamul ma mbut 
suma mandarîna . 

15Sama ding mi ndak á kak kur aziyam mala nga ni mama d’uo d’angû na, kayam a 
tchuk aku d’a sufred’a kur aziyamu. 

16Mam mba mi soï woi ki sideyem ad’u kä dei, abom ma akulona a mba kam mbei 
mi. 

* 

17Sa mba mi djib’er kam yam andagad’a ka hî d’i, simiyêm mba mi yi ata yima 
ding nguo mi. 

18A mba digim mbei kur b’od’a á im kur nduvunda, a mba digim mbei yam 
andagad’a mi. 

19Mi mba mi ar gorom mboze gorom ngolo aduk sum mama d’i, sa mba mi ar ki 
iram ata yima mam nga kaka kuana d’uo mi. 

20Suma abo ma fladegena a mba le atchap yam b’lak mamba, suma abo ma 
yorogona a mba le mandarâ mi. 

https://es.bibles.org/mpg-AB/Job/19#Job.18.14!f.1

21Wana ni yima kaka hi sama d’ingêr ruo na, wana ni yina hi sama mi we nga 
Alona d’uo na mi. 

Job 19 

Job mi de kua ala: Kur dabid’a, ma ndjun kana nga mi mba 

1Job mi hulong dala: 

2Agi mba b’lagan muzugan hina gagak mindja ge? Agi mba b’lagan hurun hina 
gagak mindja ge? 

3Wana ni yagi á dogo d’a ba, agi nga ngulunu! Ndak ka agi nga landji wanda, zulo 
nga mi lagi avun nduo zu? 

4Gagazi, le an le tchod’a ni, tcho ndata ni kan anu. 

5Agi nga djib’eregi ala agi kalanu zu? Agi min tchugun zlad’a kan yam ndak ka 
mba kanda zu? 

6Ar agi wagi ala nAlona ba, mi lan tcho ndata ni mamu, ni mam ba, mi nguyun kä 
kabei mamba mi. 

* 

7Gola! An nga ni tchi abo wudjut ta atanda, wani sama hulongôn humba nga d’i. 
An nga ni yi ala a ndjununu, wani sama mi mba á kan sariya d’a d’ingêrina nga d’i. 

8Alona mi gang lovota woi avoronu, an nga ni fe lovot á kal li; mi mbud’un lovot 
manda nduvunda mi. 

9Mi pad’an subur manda woyo, mi fogon avavala woi kan mi. 

10Mi nga mi ton ata yima lara ge pet, an b’laga woyo, mi pad’an tin hur mana woi 
d’igi sana mi pat aguna woi na. 

11Ayî mama mi fo atan d’igi akud’a na, mi golon d’igi an ni mam ma djangûna na. 

12Azigar mama a tok taziya, a malï lovota gak a mba atanu, a ve kang mazina 
huyok zlub’u manda. 

* 

13Mi wal b’oziyona woi ki sed’en dei, suma a wana a wal lei ki sed’en mi. 

14Sum mana ki buniyôn suma a le kan heîna, a noyôn ndeyo, a mar kan mi. 

15Akoyogei suma a tchuk avo hatana ki yugunei mana, a golon ni d’igi angeina na, 
a golon ni d’igi sama a wum nga d’uo na na mi. 

16An nga ni yazong mana, wani mi nga mi humun ndi, an dum zlad’a ki labiyad’a 
hina pî, ni hawa na. 

17Amanda ti golon muzuk manda ni vama ndjendjed’a, an mbut ni vama his ma 
bibin ma ir b’oziyon suma asuyona. 

18Kem mba gureid’a pî a golon is. Ata yima an nga ni tchol akulona, a nga san 
ad’unu. 

19Buniyôn suma kokodjona a golon ni vama ndjendjed’a, buniyôn suma an le kazi 
heîna a han azigazi mi. 

20Babak ka yam hliwinda ti b’al kä yam asogon b’idjak, an arî hina tchegem á 
matna! 

* 

21Agi buniyôna, agi wan hohowonu! Kayam nAlona ba, mi ton kabomu. 

22Ni kayam me ba, agi digin ad’un d’igi Alona mi digin na mi ge? Agi nga bei 
kawagi á lan ndaka zu? 

23An min ala zla manda a b’irit ni b’ira, a b’irit ni kä kur mbaktumba! 

24An min ala a b’azat b’ira ki drozlod’a kur kawei ma ane’â, d’oze a tchot b’ira ata 
ahinad’a, ti ar kua hina didin! 

* 

25Wani an we ma ndjun kana, mi nga ki iramu. Kur bur ma dabid’a mam mba mi 
tchol akulo yam andagad’a. 

26Bugol la babagan b’lak keid’a, le hliwin mi b’lak kei pî, an mba ni gol Alona! 

27An tan mba ni wum ki iranu! Ni an ba ni wumu; nga ni sama ding ngi! An kau 
wa á djup yi máma! 

28Ata yima agi djobogi tagi ala: Ni kayam me ba, ei lum ndaka na ge na, ata yi 
máma ad’u zla man nda d’ingêra mba d’i nde woi abua. 

29Djivid’a agi lagi mandara mbigeu d’a fiyaka, kayam gat ta a gad’ang ki mbigeu 
d’a fiyakid’a ti kal mandarâ heî. Ata yi máma agi mba wagi ala sariyad’a nga! 

Job 20 

Sofar mi de kua ala: Ni zla d’a hohoud’a yam sama asa’atna 

1Sofar ma Näma-na mi de mi Job kua ala: 

2Gola! Djib’er manda nga d’i zud’un á hulong zla d’a ded’a, kayam djib’er ra kurun 
nda nga d’i aran nduo d’a. 

3An hum ngul la ang nga ngulunda, wani djib’er manda nga d’i hulongôn humba 
ala: 

4Ki dedei d’a Alona mi tin sana yam andagad’a ka hî d’a, ang we nga d’ala 

5suma asa’atna a hle sawal la bangâna ni gid’enga hina ngiyeû go, furîd’a hi sama 
nga mi kud’or Alona d’uo na ni gid’enga hina getib’engû d’a d’uo zu? 

* 

6Le ngol mamba ti i gak hur alona, le yam i doï d’ugula pî, 

7mam mba mi ba woi ki iram fafat d’igi sud’om na. Suma a wum adjeuna a mba 
dala: Mi nga ni lara ge? 

8Mam mba mi pir d’igi adï d’a ded’a na, a mba fum bugol luo d’a, a mba digim d’igi 
vama nde tam irang andjegena na. 

9Sama mi wum adjeuna, mba mi wum mbuo d’a, yima mi kak kua adjeuna, a mba 
wum kua bugol luo mi. 

10Mam mba mi hulong ndjondjoî mam mba mi b’ad’at abo sumid’a, groma a mba 
hulong ahlena mi suma houd’a mi. 

11Ad’eng nga mam nga ki sed’et kazongômba, mba mi i kä ki sed’et aduk andaga 
d’a gugud’upa mi. 

* 

12Le tchod’a ti adjib’eta avunamu, le mi ngeyet kä ad’u sinamu, 

13le nga mi ngomod’u, mi arat nga woi d’i, le mi vat nga akulo d’id’igamu ni, 

14te mama mba mi bu kurum krovo, mba mi mbut ayî mageid’a kurum krovo mi. 

15Nga mi lik ndjondjoîd’a, wani mba mi hulong vinit teyo; Alona mba mi yot tei 
kurumu. 

16Mi nga sop ayî mageid’a, sina hengre’â mba d’i tchumu. 

* 

17Mam mba mi we alum ma nga mi djang ki mbul ayumina d’oze toliyon nda nga 
d’i djang ki mbul ambirid’a d’uo d’a. 

18Mam mba mi hulong ahle suma mi fe ndaka kazina akulo, mba mi ligizi d’i, mba 
mi le furîd’a ki mbiyo ma mam fuma d’uo mi. 

19Kayam mi le suma hohoud’a ndaka, mi arazi woyo, azì ma mam yom abozi 
kad’engina, mi hulong mi minim nga akulo d’i. 

20Kayam djib’er mamba nga d’i tin kä abo d’od’ok ka kurumba d’i, mi ndak á sut 
vama aduk ndjondjoî mambina tu d’i. 

21Va mi ar nga abom bei ted’a d’i. Kayam ndata, ndjondjoî mamba mba d’i kak 
tatâ d’i. 

* 

22Kur ndjondjoî mamba mam mba mi fe ndaka; aneka hi suma a nga kur ndakina 
mba d’i tok kamu. 

23Ata yima mi min tam á hop hayama, Alona mba mi mba kayî mam ma bibiliuna 
kamu, mba mi sumzi kam kä á mbut te mama. 

24Le mi ring ngei abo ahle suma sï suma kaweina ni, yeû d’a kawei ma hleuna 
mba d’i tchogomu. 

25Nga mi pat yeûd’a woi huyogomu, nga mi ve vama sï ma tchogom adudugama 
woyo, mandara matna mba mi vum atogo zak mi. 

* 

26Ndjondjoî d’a a nga ngomot kamba ni nduvun nda i’îlika. Aku d’a sa vat nga 
kabom mbuo d’a mba d’i ngalamu, aku ndata mba d’i ngal ahle suma a ar kur 
zlub’u mambina woi mi. 

27Akulod’a mba d’i gum ad’u tcho mamba woyo, andagad’a mba d’i kak djangûna 
ki sed’em mi. 

28Ahle suma avo hatama a mba kal leyo, a mba dap pei kur bur ma Alona mba mi 
mba kayî mamina. 

29Wana ni wurak ka Alona nga mi ngomot yam sama asa’atnid’a, ni djo ma Alona 
mi ngamzi kama mi. 

Job 21 

Job mi de kua ala: Kaka hi suma asa’atnid’a ni ki djivid’a 

1Job mi hulong dala: 

2Agi humugi zla manda! Hina wani, agi mba b’lengên hurunu! 

3Agi aran lovota á de zlad’a. Le an de zlad’a ni, agi lazagiya. 

4Na ni tchi ma an tchima ni yam sa zu? Ni kayam me ba, an ndak á ve tan nduo 
ge? 

5Agi golondiya, agi lagi atchap, agi dugugi abogi avunagiya. 

6Ata yima an nga ni djib’er yam ahle suma a mba kana, vunadigan pat fek, an nga 
ni zlak mi. 

* 

7Ni kayam me ba, suma asa’atna a kak ki irazi ge? Ni kayam me ba, a mbut 
momorogeid’a, a fad’enga mi ge? 

8Andjavazi nga mi fad’enga ki sed’ezi kä iraziya, grozina a nga zul avogovok kä 
irazi mi. 

9A nga kaka avo hatazi ni ki halasa bei mandarâ ba, Alona nga mi tozi ki totogo 
mamba d’uo mi. 

10Amuhl mazina nga mi tchuk amuzlei suma aropma wirâ, a nga kid’ak ki, 
amuzlei mazi suma aropma a nga vut grona, huruzi nga mi tchuk kei d’uo mi. 

11Sum ndazina a nga ar grozi suma gureina a dub’ar d’igi d’uwar ma gureina na, 
grozina a nga gal akulo ki furîd’a mi. 

12A nga hle sawala kading ma nglona ki ma gureina ki delezi akulo, a nga le 
furîd’a ad’u tchina hi taulâd’ina. 

13Kak mazid’a yam andagad’id’a ni ki djivid’a, a nga i kä azulei ki halasa bei ndaka 
ba. 

14Wani a nga de mAlona ala: Ang huttcha woi gevemi dei, ami min tid’imi yam gat 
manga d’i. 

15Ang Ma ad’engêng kal petna ni nge ba, ami lang sun nda magomba ge? Ami mba 
fami ni me ata yima ami nga tchenengâ ge? 

16Gola! Djivi mazid’a naboziya, wani vama ndolon nga ki d’alâ hi suma asa’at 
ndazinina d’i. 

17Alona mi tchi lalamba hi suma asa’atnid’a woi ni yam ga ge? Mi mba ki ndaka 
kazi ni yam ga ge? Mi b’rawazi hur ma wurana kur ayî mama ni yam ga ge? 

18Tala azi mbut d’igi hububu ma simetna nga mi felema na, d’oze d’igi ahlapma 
mbirlimba nga d’i felema na d’a ge? 

19Agi nga dagi ala: Alona nga mi ngom ngop mamba ni yam ma asa’atna groma! 
Wani nga na d’i! Vama djivina Alona mi ngobomî mam tamba tala mi wumu d’a. 

20Ni mam tamba ba, mi gol ndak mamba ki iramu, ni mam tamba ba, mi tche 
ayîna hi Ma ad’engêm kal petnina mi. 

21Le tilim ma a ngamzina mi dap wa da ni, bugola, vama ndolom ni me ki groma 
d’ei ge? 

22Na ni sana mi ndak á hat Alo ma nga mi ka sariyad’a yam malaikana tazid’ina á 
wäd’u ahle ndazina zu? 

* 

23Suma dingâ a nga kak ki djivid’a gak mat mazina, azi nga kak bei djib’era kur 
halas sa memeta. 

24A nga d’orâ duduguzlî, asogozi mi nga ni oîd’a kandjulor ra ari d’a hûlîd’a. 

25Suma dingâ a nga kaka kur yor tad’a gak mat mazina bei a djuk djivid’a hina 
nde ba. 

26Azi ki zla tazi djak a bur kä aduk andagad’a; atogo hina zak ndjuvulâ mi 
tchuguziya. 

27Gola! An we djib’er magid’a, an we djib’er magi d’a kurugi d’a agi min lan ki 
tchod’id’a mi! 

28Agi nga dagi ala: Azina hi ma te yamba kad’engina, mi nga ni lara ge? Zlub’ud’a 
hi suma asa’atnid’a, ti nga ni lara ge? 

* 

29Agi djobogi nga suma tita d’uo zu? Agi min glangâs mazina d’uo zu? 

30Kur bur ma ndaka a mba ar ma asa’atna hawa, kur bur ma ayîna mam mba mi 
prut tei mi. 

31Ni nge ba, mba mi ngobom yam tit mamba ge? Ni nge ba, mba mi wuragam yam 
sun mam mba mi lata ge? 

32A mba hlum im kur zula, a mba ngomom asu mamba mi. 

33Andaga d’a zigat ta kur horid’a tafefeta atamu. Suma pet a nga i bugol mad’amu, 
suma ablaud’a a nga i avorom mi! 

* 

34Ni kayam me ba, agi b’lengên hurun ki zla d’a hawa yaka ge? Kayam zla d’a de 
magi d’a agi hulongôta ni zla d’a kad’a! 

Job 22 

Elifas mi de kua ala: Gagazi, Job, zlad’a nga kamu 

1Elifas ma Teman-na mi de mi Job ala: 

2Sana mi ndak á le vama djivi mAlona zu? Hawa yak! Sama ned’a mi ndak á le 
vama djivina ni yam mam tamba hol. 

3Ma ad’engêm kal petna tam mba d’i lum djivid’a yam d’ingêr manga zu? Le ang 
ndak memed’u ni, mam fe ni me kua ge? 

4Ang djib’er ala ni kayamba ang lum mandaramba ba, nga mi ngobong mi kang 
sariyad’a kangî na zu? 

5Hawa yak! Ni kayam tcho mang nga ngol la ang lata d’uo zu? Ni kayam tchila 
mang nga ang nga tchila avogovoka mi d’uo zu? 

* 

6Kayam ang yo ahle suma b’oziyongâ a dengêngzina kad’enga bei zla ba, ang b’at 
baruna abo suma, ang arazi gandilad’a. 

7Ang he nga mbina mi sama seîna d’i, ang he nga tena mi sama meid’a tchuma 
d’uo mi. 

8Ambasa ni hi sama ad’engîd’a, sama mi hle yam akulona mi nga kaka kurud’u. 

9Ang ar arop suma modonod’a a i abozi hawa bei hazi va, ang dap suma 
hokuyod’a ad’engêzi d’a ar nded’a woi mi. 

10Ni kayam ndata ba, dauna mi nguyung wana, mandarâ mi vang atogo zak wan 
mi. 

11Ang we nga nduvun nda ti mba kang wanda ki mbiyo ma nga mi sulul mi 
hlubung kä wana mi d’uo zu? 

* 

12Alona mi sä nakulo kur akulod’a d’uo zu? Ang gol tchitchiud’a, ti sä nakulo dei 
mi d’uo zu? 

13Ni kayam ndata ba, ang nga dala: Alona mi we ni ki me ge? Mi ndak á kei 
sariyad’a kei kur nduvunda zu? 

14D’ugula ti kulubum iram mbei nga mi we d’i, nga mi ngui tita kur akulod’a. 

15Ang min tit kur lovot ta adjeu d’a suma bei d’ingêrâ a tit kuad’a zu? 

16Azi ni suma a yozi woi avok bei yi mazina ndak ba d’igi mbiyo ma kusa mi to 
azina kä woi na na. 

* 

17Sum ndazina a de mAlona ala: Ang huttcha woi dei ki sed’emiya! Ma ad’engêm 
kal petna mi ndak á lei me ge? 

18Wani ni mam ba, mi oyôzi aziyazi kahle suma djivina. Wani va ndolon nga ki 
d’alâ hi suma asa’atnina d’i. 

19Suma d’ingêrâ a mba we b’lak mazid’a, a mba le furîd’a; suma bei zlad’a kazi ba 
na a mba san ad’uzi a dala: 

20Suma a kak djangûna ki sed’eina a tchazi woi da d’uo zu? akud’a ti ngal ahle 
mazina ad’uzid’a ara woi da d’uo zu? 

* 

21Ang min zla manga kAlona, ang mba kak ki halasa. Ni hina ba, ang mba kak ki 
djivid’a mi. 

22Ang ve zla mam mba mam nga mi had’angzid’a, ang ve zla mamba kurung mi. 

23Le ang hulongî gen Ma ad’engêm kal petna, le ang wal tchod’a woi ki zlub’u 
manga deyu ni, ang mba hulong ata yang ma avo’â. 

24Ang tchuk lora woi aduk andaga d’a gugud’upa, ang tchuk lor ra Ofir-ra woi 
aduk grei ma kur alumina. 

25Ma ad’engêm kal petna mba mi mbut ni lor manga, mba mi mbut ni bege mang 
nga ndjondjoîd’a mi. 

* 

26Ang mba le furî d’a ngola yam Ma ad’engêm kal petna, ang mba hle irang akulo 
avorom bei mandarâ ba. 

27Ang mba tchenemu, mam mba mi humungû, ang mba ndak vun vun ma hle ma 
ang hluma. 

28Vama ang nga hurung kama, ang mba fumu, lovot ta ang mba tit kura, mba d’i 
b’o woi hapa titil. 

29Kayam Alona nga mi b’lak nga hurâ hi sama yam mba ad’engina woyo, wani nga 
mi ndjun sama mi ge yam kä lulumana. 

30Suma zlad’a kazina pî, mam mba mi sud’uzi woyo. Gagazi, mba mi sud’ung ngei 
ni yam abong ma bei do tchod’a ba na. 

Job 23 

Job mi de kua ala: Alona mi min á de zlad’a ki sed’en ndi 

1Job mi dala: 

2Gak ini tchi mana mi mbut ni vama kak djangû mana. An ndak nga á ve vun zam 
ta manda kä d’i. 

3Ladjï an we yima mam nga kuana ni, an mba ni i gak ata yima mam nga kaka 
kuana, 

4an mba ni tin zla manda avorom kä, vunan mba mi oî ki d’op zla d’a an mba ni 
data, 

5an mba ni we zla d’a mam mba mi hulongôndji ded’id’a, an mba ni we vama 
mam mba mi dandjina mi. 

6Na ni mam mba mi durun ayîna kad’eng mamba pet tchu? Hawa yak! Mam mba 
mi humun ni huma d’ö. 

7Sä hî ma d’ingêrâ mba mi de zlad’a ki sed’emu. Ni hina ba, an mba ni prut tei abo 
man ma ka sariyad’a ki iran fafat. 

* 

8Wani le an i nabo ma yorogona, mi nga kua d’i, an i nabo ma fladegena, an nga ni 
fum mbuo mi. 

9Yam sä d’i ve nabo ma norâ kla, an wum nga d’i, mi ngei sä nabo ma sutna kla, an 
wum nga d’uo mi. 

10Wani mam we lovot ta an nga ni tit kuad’a. Fata mi kugunda, an mba ni nde woi 
yed’et d’igi lora na. 

11Asen ma tita mi nga tinda balum asemu, an ngom lovot mamba, an d’es nga woi 
kur ri. 

12An noî nga vun mam ma hed’a woi d’i, an ngom zla d’a mam han vuna kata 
kurun krovo. 

* 

13Vama mam dala: Le ni hina na, ni nge ba, mi ndak á d’elem ge? Vama mam 
hurum vum á luma, mi nga mi lumu. 

14Nga mi ndak vun vama mam ngandji kana d’igi nga mi ngom hur mam ma nga 
ma ding ma tetengâ na mi. 

15Ni kayam ndata ba, vunadigan ndi pat avoromu; ata yima an djib’er kama, an 
nga ni lum mandaramu. 

16NAlona ba, mi tchugun tan susub’ok, Ni Ma ad’engêm kal petna ba, nga mi 
pad’an vunadiganu. 

17Nga ni yima wurana ba, an ba vunan abom mbi, nga ni nduvun nda i’îlika ba, ti 
dugun kä d’uo mi. 

Job 24 

Job mi de kua ala: Alona mi ar suma asa’atna hawa 

1Job mi de kua ala: Ni kayam me ba, Ma ad’engêm kal petna mi de woi yam bur 
mam ma ka sariyad’a d’uo ge? Ni kayam me ba, mam suma d’engzengâ a we bur 
máma d’uo ge? 

2Suma a nga djok agu ma ir hagad’ina woyo, suma dingâ a nga kul aho’â, a nga 
poloziya. 

3A nga yo korona hi suma hokuyod’ina, a nga ndamuzleina harop suma 
modonod’ina mi. 

4A nga vit suma houd’a woi kur lovota, a nga orom suma hohou suma yam 
ambasina á ngei tazi ata yima tuna. 

5Gola! Azi ni d’igi koro ma abageina na, a nga buzuk yorogo tcholol á hal tena. Ni 
hur fulâ ba, a nga hal tena kua mi grozina. 

* 

6A nga ngat hat ma ar hur asinenina, a nga tchi hele guguzlud’a hi suma 
asa’atnid’a mi. 

7A nga bur kä andjege gandila bei baruna ataziya, a nga ki borogo ma a tchugum 
kazi abo ab’lengina d’i. 

8Alo ma mi se yam ahinad’ina nga mi toziya, a nga vabozi ata ahinad’a, kayam a 
nga fe yima ngei tazina d’i. 

9Suma a nga ve gor ma hokuyod’a woi avun apona, a nga vahle suma denga abo 
sama houd’a mi. 

10Suma houd’a a nga arazi a tit gandila bei baruna ataziya, a nga zi mbugulud’a 
hawunid’a, wan pî meid’a nga tchaziya. 

11Kur kangâna hi suma bei kud’or Alonina, a nga yor mbulâ kua, a nga miret 
guguzlud’a, wani a nga tchat ti. 

* 

12Suma a nga lá matnina a nga tchi hur azì ma ngolâ, suma a fe dakina a nga tchi 
ki delezi akulo, wani Alona mi tin nga humam yam tcho mazi d’a b’lak ndrozina 
ndata d’i. 

13Suma asa’atna a nga min b’od’a d’i, a nga we lovot mam mba nglod’a d’i, a nga 
tit kur lovot mam mba gureid’a d’uo mi. 

14Ma tchi matna nga mi tchol akulo ki pipira á tchi suma houd’a ki suma kid’aka 
woyo, mi kul andjege mi. 

15Ma mizeuna nga mi tin iram á djup yima rumîd’a, nga mi zlup ahlena iram 
mbeyo, nga mi dala: Ni nge mi wan nge? 

16Suma kula a nga tcho ir gongîyona andjege, a nga ngei tazi faleya, a nga we 
b’od’a ki irazi d’i. 

17Yorogod’a ni nduvun nda matna iraziya, a nga ve banad’a ni ki nduvunda. 

* 

18Wani agi nga dagi ala: Sama asa’atna mba mi dol lei d’igi vama dol akulo yam 
mbinina na, suma kur ambasina a gum yi mam ma kaka vuna. Mam mba mi hle 
lovota á i ata yima guguzlud’a bugol luo d’a. 

19D’igi andaga d’a sod’a ki yima huwa’â a nga tche mbiyo nesâ na, yima azuleina 
mba mi le ki suma tchona ni hina dedege mi. 

20Asuzi d’a vud’uzid’a mba d’i mar kaziya, a mba mbut ni vama te ma djivina mi 
ndjuvulâ, sa mba mi djib’er kazi d’uo d’a. Gola! A nga kus sama asa’atna woi d’igi 
a kus tchagilaka woi na. 

21Sum ndazina a nga latcha d’a gendreged’a ndaka, a nga le djivid’a matcha d’a 
modonod’a d’uo mi. 

22Hawa yak! Alona kad’eng mamba nga mi ngom suma murud’umba, nga mi 
tcholozi akulo ata yima azi djib’er ala azi dok kak ki arid’a d’uo d’angû na. 

23Mi nga mi hazi yima kak ma halasâ ki hur ma tinda, mi nga mi tin iram yam 
lovot mazid’a mi. 

24A mba hle yazi akulo hina ndjö, a mba dap pei d’igi suma petna na, a mba kazi 
woi d’igi suma a ka yam awuna woi na mi. 

25Le hina d’uo ni, ni nge ba, mba mi dala an ni ma ka zlad’a ba, mi mbud’un zla 
manda zla d’a hawa yaka ge? 

Job 25 

Bildat mi de kua ala: Ad’enga ni hAlonid’a tu 

1Bildat ma Suwa-na mi de mi Job ala: 

2Ad’eng nga kal teglesa kahle suma a mbut sana mandarîna a nabo Alona; mi tin 
nga b’leng nga halasa sä akulo gevem ata yam ma kaka. 

3Ni nge ba, mi ndak á ndum azigar mama ge? Ni nge ba, b’o mamba nga d’i b’o 
kam mbuo ge? 

4Ni nana ba, sana mi mbut sama d’ingêrâ avok Alona ge? Ni nana ba, sama 
atchad’a vud’uma mi mbut sama yed’etna ge? 

5Gola! Le ni b’od’a hi tilîd’a pî, ti nga hapa iram titil li, le b’od’a hi tchitchiud’id’a 
pî, ti nga b’od’a iram mbuo mi ni, 

6samala ni ndjuvulâ na, d’oze gor samala mi ni d’igi ndjuvul ma gorâ na na mba 
mi de kama na ge? 

Job 26 

Job mi de kua ala: Ni ndjuna me d’a yâ d’a na ge? 

1Job mi de kua ala: 

2D’igi ang we lovot ta djivid’a á ndjun sama amangeîna na! D’igi ang we lovota á 
sut sama ad’engêm nga d’uo na na mi! 

3Ni d’al la me ma djivina ba, ang dum mi sama mi ne nga d’uo na ge? Ni ne d’a zul 
heî d’a lara ba, ang tagamzi woi mi ge? 

4Ang de zla mang ndata ni me nge ge? Ni muzu’â hi nge na ba, mi zud’ung á de zla 
ndata na ge? 

Ad’enga ni hAlonid’a tu 

5Avok Alona suma azuleina a nga zlak kä ad’u mbina kur yi mazi ma kaka. 

6Yima azuleina ni woi pid’ak iramu; zul la yiyik ka suma a ba woi kuad’a, ti nga 
ngeid’a iram mbuo mi. 

7Mi bar abo ma norâ yam yima kikid’i’â, mi gang andagad’a akulo yam yima va 
nga kua d’uo na mi. 

8Mi duk nga mbina aduk d’ugul mamba, d’ugula ti ndak á tcho abo aneka hi 
mbiyo mamid’a d’i. 

9Mi zlup ahlena woi ir b’od’a hi tilâ d’a ndindinga, mi bar d’ugul mamba woi iram 
mi. 

* 

10Mi ngui nga yina akulo yam mbina d’igi haga d’a aduk b’od’a ki nduvundid’a na. 

11Grak ka akulo d’a ti nga tinda kata nga d’i giged’a, ti nga d’i le atchap abo ngop 
mamba. 

12Kad’eng mamba nga mi tcha alum ma ngolâ tata, ki ne mamba mi kus yam 
ambur ma a yum ala Rahap-ma na. 

13Ki fo d’a avunamba mi tor akulod’a woi d’id’ingîr, mi tchok gugui ma nga mi 
djangâ kabomu. 

14Wana ni sun mamba vunat ma akid’eina; ei humut ni hina nde nde wü d’a. Wani 
ni nge ba, mi ndak á wäd’u breîd’a hi sib’ik mambid’a ge? 

Job 27 

Job mi de kua ala: Sama tchona mba mi yAlona zu? 

1Job nga mi i avok ki zla mamba mi dala: 

2Alona ni Ma bei matna, ni mam ba, mi noî á kan sariya manda, ni Ma ad’engêm 
kal petna ba, mi b’lagan muzuganu. 

3Ata yima an nga ni fona, ata yima muzuka hAlonid’a ti nga atchinan tua na, 

4an mba ni de zla d’a ata yat tuo d’a ki vunan ndi, an mba ni de zla d’a aboina ki 
sinan nduo mi. 

5An nga ki lovotid’a ni dala zla magid’a nata yad’u d’a d’i. Gak an mit pî, an mba ni 
väd’u zla manda á pat zlad’a woi kanu. 

6An tcholî yam d’ingêr manda, an nga ni ar tan tchuk lus si, hurun nga mi van ki 
zla yam tu d’uo mi. 

* 

7Ar man ma djangûna, mi mbut sama asa’atna! Ar ma tchol huneîd’a ki sed’ena, 
mi mbut sama batrangâ! 

8Tin hurâ hi sama tchonina ni me ata yima Alona mi kam ziyom mi hlum 
muzugam ge? 

9Alona mba mi humum tchi mama ata yima ndaka mba kama zu? 

10Na ni mba mi le furî d’a ngola yam Alo ma ad’engêm kal petna zu? Mba mi yum 
teteu mi zu? 

11An nga ni had’agi yam sib’ika hAlonid’a, an mba ni dagi woi yam nga hurâ hi Ma 
ad’engêm kal petnina. 

12Wani agi tagi pet, agi wagi ad’ud’a. Ni kayam me ba, agi igi bugol zla d’a hawa 
yaka ge? 

Fe d’a kal leid’a 

13Wana ni b’rau d’a Alona mba mi hat mi sama asa’atnid’a, ni djo ma Ma 
ad’engêm kal petna mba mi humî sama murud’umbina mi. 

14Le mi nga ki grona ablaud’a pî, a mba dabazi woi tchid’a ki mbigeu d’a fiyaka 
avun ayîna, groma a mba hop ki tena d’uo mi. 

15Mam suma a arâ tugud’ei d’a tcho d’a tchi matna mba d’i dabazi woyo, arop 
mazi suma a ar modonod’ina a mba tchizi horozi d’i. 

16Le mi tok bege d’a hapa d’igi andaga d’a gugud’upa na, le mi mol baruna d’igi 
lubu ma ab’lorina na pî, 

17mba mi molom kä, wani ma d’ingêrâ mba mi tchugum atamî mamu, suma zla 
nga kazi d’uo na a mba b’rau bege d’a hapa aduk tazi ni azi mi. 

* 

18Mi min aziyamî d’igi ma hi vivingîna na, d’igi guruna hi sama mi ngom 
asinenina na. 

19Nga mi bur kä ki ndjondjoî mamba, wani nga mi tchol akulo ki sed’et ti; mi mal 
iram mbei wani va nga d’i. 

20Mandarâ mba mi vum atogo d’igi mbiyo ma kusa na, mbirlimba mba d’i hlum 
andjege dangâla. 

21Simet ma abo ma yorogona mba mi hlum mi i ki sed’emu, mba mi hlum mbei 
kad’enga ata yima mam nga kuana. 

22A mba yed’em ki yeûd’a bei wum hohowomu, mam mba mi ring á sut tam 
abod’u. 

23A mba tchabozi yam zla mamba, a mba yi tazi ki feta kam ata yima mam nga 
kuana. 

Job 28 

Mudurid’a hi ned’id’a 

1Yima a djugot zula á fe kawei ma hapma kuana mi nga, yima a sal lora kuana mi 
nga mi. 

2Kawei ma wurana a fumî kä aduk andagad’a, ahinad’a a yorot ni yora ba, a fe ki 
kawei ma hleuna. 

3Sana nga mi d’el nduvunda ad’u andagad’a, nga mi hal kawei ma nga ngeid’a kur 
nduvun nda i’îlikina, gak ata ad’ut ta dabi d’a yiyika. 

4Nga mi djugot zula woi dei ata yima sa nga kaka kua d’uo na, asem sa nga mi 
tchila kua d’i, a nga djinizi akulo ki ziyona, a nga lü lilinding woi dei ki suma. 

5Andaga d’a tena mi buzugï kuad’a, ad’ut ta kä yiyika ti ni b’laka, a nga mbud’ut 
d’igi akud’a na. 

6Naduk ahina mata ba, a fe safira kua, naduk gugud’up mata ba, a fe lora kua mi. 

7Alei ma te hliuna nga mi we lovot mata d’i, aba’â iram wat nga d’uo mi. 

8Amburei suma ayîna a tit nga kua yazi tu d’i, azlona mi tchila nga kua d’uo mi. 

9Sana mi tcho ahina d’a ad’eng nga a yat ala granit-ta, mi djugot zula ad’u ahina 
d’a ngola. 

10Nga mi ge b’irlima kä aduk ahinad’a, nga mi wahle suma djivi suma kal teglesâ 
ki iramu. 

11Nga mi d’el mbiyo ma mi djangâ, nga mi nde ki vama ngeid’a kä na woi pid’ak 
mi. 

* 

12Wani ned’a a fat ni lara ge? Wad’ud’a ti nga ni ata yima larina ge? 

13Sa nga mi wat guzut ti, sa nga mi fat yam andagad’a hi suma a nga ki irazina 
d’uo mi. 

14Zul la yiyika ti dala: Ti nga kurun ndi! Alum ma ngolâ mi dala: Ti nga geven 
nduo mi! 

15Sana mi ndak á guzut ki lor ra djivi d’a kal teglesa d’i, d’oze mi nga kawei ma 
hapma nga nga á guzut ki d’uo mi. 

16-17Lor ra Ofir-ra d’oze ahina onis sa guzut kal teglesa d’oze ahina safira d’oze 
lora d’oze verâ a ndak nga á ngazi ki sed’et ti, sana ndak nga á mbud’ut ki dei ma 
a minim ki lor ra kal teglesina d’uo mi. 

18Korela kahina d’a a yat ala kristala a ndak á ngazi ki sed’et ti. Gusa hi ned’id’a 
kal gusa hi hed’eu ma guzum kal teglesâ. 

19Ahina topas sa guzut kal tegles sa Etiyopi-d’a pî, ti ndak nga ki sed’et ti, lor ra 
bei zozota ba d’a pî, ti ndjak nga ki sed’et tuo mi. 

* 

20Ned’a ti tcholï ni lara ge? Wad’ud’a ti nga kaka nata yima lara ge? 

21Ti ni ngeid’a ir suma yam andagad’ina pet, aluwei suma akulona a wat nga d’uo 
mi. 

22Zul la yiyik ka suma a nga ba woi kua d’a ki matna a nga dala: Gagazi, ami 
humumi zla mata ki humamiya! 

23NAlona tu ba, mi we lovot mata, ni mam tu ba, mi we yima ti tcholï kuana mi. 

24Ni mam ba, nga mi we gak avun dabid’a handagad’id’a, mi nga mi wahle suma 
kä ad’u akulod’ina pet mi. 

25Ata yima mi nga aneka hi simetnid’a mi nga ngola hi mbinid’ina, 

26ata yima mi he vuna malo ma sed’a, mi ge lovota mi wiled’a ki breîd’a mi na, 

27ata yi máma mi we ned’a, mi tagat tei abua, mi gat ad’ud’u, mi kugut ala na ni ti 
ndak ko zu? 

28Bugola, mi de mi sana ala: Gagazi, le mandara Ma didina ni ned’a, wal tang ngei 
dei ki tchod’a ni wad’ud’a mi. 

Job 29 

Job mi de kua ala: An min we bur ma djivi ma kalâ 

1Job nga mi i avogovok ki zla mamba mi dala: 

2An le ni nana ba, ni kak d’igi an kak adjeu d’a Alona nga mi ngomonda na ge? 

3Ata yi máma lalam mamba nga d’i b’o woi kanu, b’o mamba nga d’i ndjunun á 
nde woi kur nduvunda mi. 

4An le ni nana ba, ni kak d’igi kur bur ma an djeng sana Alona nga mi kak ndjola 
kan d’igi banama na na ge? 

https://es.bibles.org/mpg-AB/Job/29#Job.28.18!f.1

5Ata yi máma Ma ad’engêm kal petna mi nga zlapa ki sed’en tua, gron suma 
azungeîna a nguyun kä, 

6an mbus asen ni ki mbul ambira, ahinad’a nga d’i djangî mbulâ kan kä d’igi 
toliyonda na mi. 

* 

7Ata yima an nde woi á i avun azì ma ngolâ á kaka ata yima suma a tok kuanina, 

8azungeîna a wanu, a hut tazi woyo; momorogeina a tchol akulo kasezi mi. 

9Suma nglona a ba zla mazi d’a ded’a, a duk abozi avunazi mi. 

10Suma te yamba a seng silil, sinazi ti b’al akulo ata d’id’igazi mi. 

* 

11Suma a hum zla mandina a le furîd’a kanu, suma a wana a le glangâsâ kan mi. 

12An sut ma hou ma nga mi yi ala a ndjunumu na, ki ma hokuyo ma sama 
ndjunum nga d’uo na mi. 

13Suma a nga lá matnina, b’e vun mazina mi djok kanu, an le atcha d’a modonod’a 
tat djivid’a, ti le hur ma hapma mi. 

14D’ingêra ti ni baru man ma tchuka, sariya man nda ka d’a d’ingêra ni baru man 
nda ngola ki djum manda mi. 

15An mbut ni d’igi ira hi ma dukid’a na, an mbut ni d’igi asema hi ma dileîd’ina na 
mi. 

16An mbut nabud’a hi suma houd’a, an hal ad’u zlad’a hi sama suma a wum nga 
d’uo na. 

17An kus aging sama batrangâ woyo, an prut suma mi vazina woi avunam mi. 

* 

18Ata yi máma an dala: An mba ni mit kur aziyan ma d’igi ma haleina na na, an 
mba ni le burâ ablaud’a d’igi lesâ na. 

19An mbut ni d’igi agu ma sideyem nga tchola aduk mbinina na, mbad’ïd’a mba d’i 
gan abon andjege mi. 

20Subur manda mba d’i mbut awilid’a atanu, agu yeû manda mba d’i fad’enga hur 
abon mi. 

* 

21Azi a humunu, a nga djuba; a golonu, a seng silil á hum d’al ma an duma. 

22Bugol zla manda, sa nga mi tchi tuguyo d’i; zla manda nga d’i yak kazi kä d’igi 
mbad’ïd’a na. 

23A djubun d’igi suma a djup alo ma sed’a na, a tin huruzi yam zla manda d’igi 
suma a tin huruzi yam alo ma hod’ogeid’a na mi. 

24Ata yima an nga ni dazi zlad’a ki sandina, a le atchap; le an dazi zlad’a ki sanda 
ni, a fad’enga. 

25An kak kaziya, an tagazi lovota, an kak adigazi d’igi amulâ mi kak aduk azigar 
mama na d’igi sama mi de d’alâ mi suma huruzi b’la’â na mi. 

Job 30 

Job mi de kua ala: An mbut vama lasa hi suma an kalazina 

1Job mi de kua ala: Wani ki tchetchemba, suma gurei mana a nga san ad’unu. Ni 
suma an gol abuyozi is ala an min tchuguzi aduk adurei suma a nga ngom d’uwar 
manina d’uo na. 

2Nad’enga me ba, an fat adjeu abo azi sumala ad’engêzi dap peyo na ge? 

3A it abo houd’a ki baktarad’a, a ring a i abagei hur ful ma gangrasâ ata yima 
dedei ma sa kak nga kua d’uo na. 

4Azi nga dut hum aguna aduk azlupa, a te ni sidei agu zenetna. 

5A digizi woi aduk suma, a siwel ad’uzi d’igi a siwel ad’u suma kula na. 

6A nga hal yima kaka kur b’irlim ma nduvun ma i’îli’â, kur angrifa, aduk ahinad’a 
mi. 

7A nga tchi aduk azlupa d’igi korona na, a mol nga tazi kä ad’u kekerezeuna. 

8Azi ni suma lili suma zlazi nga d’uo suma a digizi woi yam ambasa ki tod’ina. 

* 

9Ki tchetchemba, a nga hle sawala ki sed’enu, an mbut ni va mazi ma sanda mi. 

10A golon ni vama ndjendjed’a, a tchol sä woi geven hina dei, a nga tuvon ayôna 
iran bei ara ba. 

11Wani nAlona ba, mi mbud’un amangeîd’a, mi hulongôn yan kä. Kayam ndata, a 
kus djama d’a d’elezi lovotid’a woi avoronu. 

12Suma tcho ndazina a tchol akulo yam bigan nda ndjufa, a kan asen azlinga, a nga 
min lovota kan á ban ndeyo. 

13Suma a b’lagan lovot mandina a nga hal lovota á ban ndeyo, wani sama 
ndjunuzi nga d’i. 

14A nga tchugï atan d’igi suma a tchuk ir gulumun ma tchod’a hohogo’â na, a nga 
b’at tazi atan ad’u ahle suma b’laka. 

* 

15Mandarâ mi vanu, a hle subur manda woi d’igi simetna mi hle vana woi na; djivi 
manda ti kal lei d’igi d’ugula ti kal lei na mi. 

16Ki tchetchemba, muzugan mi b’lak kurun krovo, bur ma ndaka mba wa kan mi. 

17Andjege asogon nga mi mud’un krovo, pupuluka nga d’i aran hina ta d’i. 

18Baru mana mi b’lak kei abo tugud’ei d’a tcho ndata, ti sizagan delen d’igi baru 
man nda ngola ti sizagan delen na. 

19Alona mi gan ndei aduk dorbopma, an mbut ni d’igi andaga d’a gugud’upa ki 
butna na. 

* 

20An nga ni yang á ndjununu, wani ang nga humun ndi. An tchol akulo avorongû, 
wani ang golon ni hawa hina ta. 

21Ang mbut man ma djangûna, ang nga durun kabong ma sib’ika. 

22Ang hlan akulo hur simetna, ang kagan kamu, ang lud’un ndei aduk babar ma 
ngolâ. 

23An wala ang mba in kur matna ata yima suma arina a mba i kuana. 

24Na ni sama nga mi i á bad’a woina, nga mi simat abom akulo d’uo zu? Sama mi 
nga kur ndakina, nga mi hal sama mi ndjunuma d’uo zu? 

25Adjeu sama nga kur ndakina, an nga ni tchi kam ki simina iran nduo zu? Hurun 
nga mi hat yam sama nga kur kid’akina mi d’uo zu? 

26An tin hurun ala an ni fe ni djivid’a, wani ndaka mba ni ndad’u; an djup mi 
b’od’a, wani nduvunda ti mba ni ndat zang. 

* 

27Aruwad’an nga mi mbuzuk kurun dudu bei ara ba, bur ma ndaka mi fanu. 

28An mbut wurad’a, wani nafata ba, ti rumuyun ndi; an tchol akulo aduk ablaud’a, 
nga ni tchiya. 

29An mbut ni hâna wiyema, an mbut ni arigeta ndratna mi. 

30Babagan ndi mbut wurad’a, nga d’i fok keyo; asogon mi ngal lei abo ta d’a 
kumura. 

31Ading mana mi mbut ni vama ge horâ, taulâ manda ti tchi ni tchina hi suma tchi 
horîna mi. 

Job 31 

Job de kua ala: An nga ni tchol akulo avok Alona bei zulona 

1Job mi de kua ala: An hle vunan ki gun tad’a ala: An dok ni le d’od’oka yam gor 
wei d’uo d’a. 

2Ni b’rawa me ba, Alona nga mi ngomondjï akulo ge? Ni djo me ba, Ma ad’engêm 
kal petna mba mi sunundjï akulo ge? 

3Hohoud’a ni yam suma asa’atna, kid’eî ira ni yam suma a nga le sun nda 
tchod’ina mi d’uo zu? 

4NAlona ba, nga mi golon lovot manda, mi nga mi ndumun asen ma tita mi d’uo 
zu? 

* 

5Le an tit ki suma ka zlad’a, le asen mi d’es sei atogo kur lovot ta ata yat tuo d’a ni, 

6ar Alona mi ngan ki kilo ma d’ingêrâ, mba mi we gagazi manda. 

7Le asen ma tita mi d’es sei kur lovot ta d’ingêra, le hurun mi tit bugol iranu, le 
abon mi do vama tcho ni, 

8ar an zara, wani sama dingâ mi të, ar vama an zarama a pad’am kä woi ki 
sideyem mi. 

* 

9Le hurun mi le d’od’oka katcha d’a dinga, le an i ni bur kä avun azina hi ndranina 
ni, 

10ar amanda ti lut afuta mi sama dingâ, ar suma dingâ a bur ki sed’et mi. 

11Kayam ni tchod’a, ni tchila d’a suma ka sariyad’a a ngop kata. 

12Naku d’a ti ngal gak ti i kur zul la yiyik ka suma a nga ba woi kuad’a, ni d’a ndak 
á ngal ahle suma an nga ki na woi peta. 

* 

13Le an noî zlad’a hazong manid’a d’oze zlad’a hi wei mandid’a woi ata yima a nga 
tchi tuguyod’a ki sed’ena ni, 

14fata Alona mi tchol akulod’a, an mba ni le ni nana ge? Fata mi mbad’a, an mba ni 
hulongôm ded’a nana ge? 

15Ni mam ma minin kur asuna ba, mi minizi azi mi d’uo zu? NAlona tu ba, mi 
tchugi kur azì grona hasuyoina mi d’uo zu? 

* 

16An noî nga vama suma kid’aka a minima d’i, an le nga atcha d’a modonod’a irat 
hou d’i, 

17an te nga avu man ma mbruka bei sama hokuyo mi te d’uo mi. 

18Kazongôn dei mi wul ki sed’en d’igi gorâ mi wul kabum na, ei kur asun dei an ni 
sama ndjun atcha d’a modonod’ina mi. 

19Ata yima an we ma talala mi nga ki baru d’uo na, ata yima ma houd’a mi nga ki 
borogona d’uo mi na, 

20an ni hazi tumus tumiyô mana á vazi tazi d’ut. Bugola, a lan mersi kat mi. 

21Le an ngop ma hokuyod’a ata yima sariyad’a kayambala an we suma ka 
sariyad’a a ndjununda ni, 

22ar bigan ti haû woi ata pepelenu, ar bigan ti kus sei ata ir anglovon mi. 

23Kayam ndaka ti tcholï nata Alona, an nga ni le mandarâ, an ndak nga va avok 
ngol mam mba kal teglesa d’i. 

* 

24An tin nga hurun yam lora d’oze an de nga mi lor ra kal teglesa ala: An tin 
hurun ni kagu d’i. 

25An le nga furîd’a yam ahle man suma a zul heîna d’i, an le nga furîd’a yam 
ndjondjoî d’a an fat kabonda d’uo mi. 

26Le an gol b’od’a hafatid’a ata yima ti nga d’i b’o na, an gol tilâ ata yima nga mi tit 
kur subur mambina mi, 

27le hurun mi le d’od’oka gumun á kud’uroziya ni, 

28ndata ni tcho d’a suma ka sariyad’a a ndak á ka sariyad’a kata, an tin ni vunan 
yam Alo ma sä akulona mi. 

* 

29An le nga furîd’a yam man ma djangûna ata yima ndaka mba kama, d’oze an pir 
nga akulo ki furîd’a ata yima zla d’a tchod’a fuma d’uo mi. 

30An ni ar nga lovota mi sinan á le tchod’a, á de nga mAlona ala mi tchandji 
mbeyû d’a d’uo mi. 

31Suma avo hatana a de nga ala: Ni nge ba, mam hobom nga ki hliu mama d’uo ge 
d’uo zu? 

32Akoina mi bur nga woi abu yam tu d’i, wani an mal vun agre’â woi mi ma tita. 

* 

33An ngei nga yam tcho manda kä d’igi suma petna a nga le na, d’oze an ngei nga 
tcho manda kä kurun nduo mi. 

34An le nga mandara ablaud’a, d’oze an le nga mandarâ abo gol la sum mana a nga 
golon isa, d’oze an sile nga tan avo kä bei ni nde woi avun agre’â d’i. 

* 

35Hiye! Ladjï an fe sama hum zla manda ni! Wana ni zla man nda dabid’a! Ar Ma 
ad’engêm kal petna mi hulongôn humba! Mbaktum mba man ma djangûna mi kal 
ki kanda, 

36an mba ni hlat akulo pepelenu, an mba ni kulubut kan d’igi avavala na mi. 

37An mba ni ndumum ablaud’a hasen ma titid’a tutu pet, an mba ni hut gevem go 
d’igi sama ngolâ na. 

* 

38Le an b’at asinena abo sana, le suma a zumuma a tchi kanu, 

39le an ni tum vud’um bei ni wuragaziya, le an b’lak hur salama ni, 

40ar mi deî kekerezeuna balum gemena, ar mi deî barumba balum awu orsâ mi. 

* 

ZLA D’A DABID’A HI JOB-PA. 

Job 32 

ELIHU MI VRAK Á DE ZLAD’A 
(32–37) 

1Suma hindi ndazina a ar bei hulong zla d’a ded’a mi Job, kayam mi gol tam ala 
mam mi ma d’ingêrâ. 

2Ata yi máma Elihu Barakel ma Bus ma ad’u andjafâ hi Ram-ma goroma hurum 
zala. Hurum zal ngola ata Job, kayam Job mi dala mam mi ma d’ingêrâ avok Alona. 

3Hurum zal ngola ata Job buniyôm suma hindina mi, kayam azi fe nga zla d’a á 
hulongôt ded’a mi Job-pa d’i, wani a kamî sariyad’a kamu. 

4Elihu nga mi djubuzi á de zlad’a mi Job, kayam azi ni suma nglona. 

5Wani ata yima Elihu mi wala suma hindi ndazina a nga ki zla d’a á hulongôt 
ded’a d’uo d’a, hurun zal ngola. 

Elihu nga mi väd’u zla mamba 

6Elihu Barakel ma Bus-sâ goroma mi dala: An ni gogorâ, agi ni momorogeina. Ni 
kayam ndata ba, an nga ni zlaga, an nga ni le mandarâ á vagi ad’u zla djib’er 
manda. 

7An de kurun ala: Momorogeina a mba de zlad’a, ni suma bizazi ablaud’ina ba, a 
mba tak ned’a woi abua. 

8Wani gagazi, Muzu’â mi nga kur sana; ni muzuka hi Ma ad’engêm kal petnid’a ba, 
ti he sana wad’ud’a. 

9Nga ni biza d’a ablaud’a ba, ti mbut sana ma ned’a d’i; nga ni mamara ba, ti mbut 
sana ma wad’ud’a á ka sariya d’a d’ingêra d’uo mi. 

10Ni kayam ndata ba, an nga ni tchenegiya, agi tinigi humagi humunu. 

* 

11An djup dabid’a hi zla magi d’a ded’a, an tin human á wäd’u djib’er magid’a gak 
agi halagi ad’u zlad’a hi Job-pa. 

12An tin djib’er manda kagi pet, wani sama adigagi ma mi ve Job ki zlad’ina nga 
d’i, sama adigagi ma mi hulongôm zlad’a yam zla mambina nga d’uo mi. 

13Ar agi dagi ala: Ami fami ned’a d’i. NAlona ba, mi ndak á vum ki zlad’a, nga ni 
sana d’i. 

14Mi de nga zlad’a ni ki an gau d’i, an mba ni hulongôm zla d’a ded’a ni yam zla 
magid’a d’uo mi. 

* 

15Agi lagi mandarâ, agi hulongôgi nga zla d’a ded’a d’i, zlad’a vid’igi silil. 

16An djup ala na ni agi dagi zla zu? Wani agi sengêgi silil, sa mi hulong nga zla d’a 
de d’i. 

17Ki tchetchemba, ni an ba ni de zlad’a, an min väd’u zla djib’er manda woi mi. 

18Kayam an oî ki zla d’a ded’a, muzuk ma kuruna mi zud’un á de zlad’a. 

19Gola! Kurun krovo ni d’igi süm guguzlu d’a nga d’i fe lovota á djangâ woi d’uo na 
na, ni d’igi bud’omei suma awili suma vo süm guguzlu suma a nga lá munda 
woina na. 

20An nga ni de zlad’a kayam tan tchuk simetna, an nga ni mal vunan á hulong 
humba. 

21An nga ni man sa yam iram go d’i, an nga ni lop sa iram mbuo mi. 

22An we nga lovot ta lop ir sa d’i. Le an le hina ni, ma lana mba mi hlan atogo zak. 

Job 33 

Elihu mi dala: Alona nga mi ge hum sana 

1Elihu mi de kua ala: Ki tchetchemba, Job, ang hum zla manda, ang tin humang 
hum zla manda pet. 

2Gola! An nga ni mal vunanu, sinan nga d’i de zlad’a. 

3An nga ni de zla d’a gagazi d’a kurunda woyo, an nga ni de zla d’a gagazid’a woi 
ki vunan mi. 

4Ni Muzu’â hAlonina ba, mi lanu, ni muzuka hi Ma ad’engêm kal petnid’a ba, ti 
han arid’a mi. 

5Le ang ndaga ni, ang hulongôn humba; ang min tangû, ang tchol akulo avoronu! 

6Gola! Avok Alona an ni d’igi ang na, a lan ni ki lubu ma ab’lorina d’igi ang na mi. 

7Ar mandaran mi lang ngi, ar anegen ti tchang aneka d’uo mi. 

* 

8Gagazi, ang de, an huma, an hum zla manga, ang dala: 

9An ni ma yed’etna, an tchila nga d’i, zla nga kan ndi, tcho nga kurun nduo mi. 

10Wani Alona mi tinin zlad’a kan mi kak djangûna ki sed’enu, mi golon ni d’igi 
mam ma djangûna na. 

11Mi gan aleina asenu, mi tin iram yam sun man nda an nga ni lata pet. 

12An nga ni hulongông zla d’a ded’a, zla mang ndata nga ata yat ti, kayam Alona 
mi ngola kal sana. 

13Ni kayam me ba, ang min tchi tuguyod’a ki sed’em ge? Kayam sana mi ndak á 
hulong zla d’a ded’a yam zla mamba pet ti. 

* 

14Kayam Alona nga mi de zlad’a kiling woi hî, nga mi de zlad’a kiling woi hî, sa 
nga mi wat ad’ut ti. 

15Nga mi de zlad’a mi sana kur adïd’a, nga mi nde va woi ir sana, ata yima suma a 
bur sena kä lagad’a’â, ata yima a nga burâ kä yam azang mazinina mi. 

16Nga mi mal suma humazi woyo, nga mi gad’azi á lum mandaram 

17tala mi wal sana woi ki sun mam mba tchod’a á d’elem bei mi le yam mba 
ad’enga, 

18á ngomom muzugam tala mi nde kur zula á tchum ki mbigeu d’a fiyaka d’uo mi 
d’a. 

* 

19Wani Alona nga mi ngop sana ki pupuluka, ata yima mi nga burâ yam azangîna, 
ata yima asogom mi mud’um teteuna mi. 

20Ata yi máma tena mi mbut avunam tchod’a, te ma djivi ma mam minim heîna ko 
mi noyômu. 

21Hliwim mi dap ngeid’a hahalang, asogom ma sa nga mi wum adjeu d’uo na, mi 
buzuk kei abu hirindjing. 

22Mi hut go avun zula, mi hut go ki suma a sunuzi á tchi sumina mi. 

23Le mi fe malaikana tu ma aduk suma kAlona ma aduk suma dubuna á tak sana 
vama mam ndak á luma ni, 

24Alona mba mi wum hohowomu, mba mi de mi malaikana ala: Ang prud’um 
mbeyo, aram mi nde kä kur zula d’i, kayam an fe wa vama wurak kama da’. 

* 

25Hliwim mi hulong kal ma hi gogorina, mi mbut ni d’igi mam tam kazongômba 
na. 

26Mi tchen Alona, Alona mi wum hohowomu, mi aram mi wum iram ki furîd’a, mi 
hulongôm d’ingêr mamba mi. 

27Nga mi hle sawala avok suma, nga mi dala: An le tchod’a, an tchila yam lovot ta 
d’ingêra, wani mi ngobon nga d’igi ndak kan á ngopa hina d’i. 

28Wani mi prud’un ndei tala an kal kä kur zula d’uo, an mba ni we b’od’a kua d’a! 

* 

29Wan pet nahle suma Alona mi lazi yam mbà yam hindi ki sana 

30á prud’um mbei kur zula tala ar b’od’a hi suma arina ti b’o kamu d’a. 

31Job, ang kak tchugot, ang huma! Ang kak mudjuk! Ni an ba ni de zlad’a. 

32Le ang nga ki zla d’a hulonga ni, ang de, kayam an min mbud’ung zla manga 
d’ingêr. 

33Le ang nga ki zla d’a ded’a d’uo ni, ang humun anu! Ang kak mudjuk! An nga ni 
had’ang ned’a. 

Job 34 

Elihu mi tchuk zlad’a yam Job 

1Elihu mi de kua ala: 

2Agi suma ned’a, agi humugi zla manda! Agi suma wäd’u zlad’a, agi tinigi humagi 
humundiya! 

3Kayam ni humba ba, ti wal ir zlad’a woi d’igi sinda ti djuk tena na. 

4Ar ei manei d’ingêra, ar ei wei vama djivina adigeya! 

* 

5Job mi dala: An ni ma bei zlad’a kana, wani Alona mi ndumun nga ma d’ingêrâ 
d’i! 

6Kur d’ingêr manda hina pet pî, an mbut ma ka zlad’a; an le nga tcho d’uo wan pî, 
mbilin nga mi tchil li. 

7Sama d’igi Job hina ma tche lasa d’igi sana mi tche mbina na na nga zu? 

8Mi ve banad’a ki suma le tchod’a, mi tit ki suma asa’atna mi. 

9Kayam mi dala: Le sana mi le sun nda lAlona tam djivid’id’a ni, nga mi fe va kua 
d’i. 

* 

10Agi suma wäd’u zlad’a, agi humunu! Alona nga ni sama asa’atna d’uo, Ma 
ad’engêm kal petna ni ma le sun nda ata yat tuo d’ina d’uo mi. 

11Mba mi wurak nge nge pî yam sun mam mba mi lata, mba mi he mi nge nge pî 
yam vama mi luma mi. 

12Gagazi, Alona nga mi lasa’ata d’i, Ma ad’engêm kal petna nga mi le ir sa kur 
sariya d’a kad’a d’uo mi. 

13Ni nge ba, mi hum andagad’a abom á te kat ke? Ni nge ba, mi tinim yam 
andagad’a ki zla tat pet ke? 

14Le nga mi djib’erî yam mam tamba, le nga mi hulong muzuk mamba ni, 

15suma pet a mba bo ni woi atogo hina zak, sana mba mi hulong kä aduk andaga 
d’a gugud’upa mi. 

* 

16Job, le angî sama wad’ud’a ni, ang hum zla manda wana. Ang tin humang hum 
zla d’a an nga ni data. 

17Na ni sama kak djangûna ki d’ingêrina mba mi te yamba zu? Ang ndak á ka 
sariyad’a yam Ma d’ingêr ma ad’engêm kal petna zu? 

18Mam nga mi de woi mamulâ ala: Angî ma hawa ya’â! Mam nga mi de woi mi 
suma nglona ala: Agi ni suma asa’atna mi. 

19Alona nga mi man sana yam ngol mamba d’i, nga mi wal ir sama ndjondjoîna ki 
sama houd’a d’uo mi, kayam azi djak ni sun nda mam lat kabomba. 

20Atogo hina zak a nga bo woyo, andjege dangâla andjaf suma a nga zlaga, a ba 
woyo. Alona nga mi hle sama ad’engâ woi bei sa mi tin abom atam ba, 

21kayam Alona iram nga tinda yam tita hi sanid’a, nga mi golom asem ma tita pet 
mi. 

22Nduvunda d’oze anguza matna a ndak nga d’ala suma le tchod’a a ngei tazi 
kuad’a d’i. 

* 

23Alona mi ndak nga d’ala mi djib’er tatâ yam sana tala mi kal ki sed’em ata yima 
ka sariyad’a tua d’a d’i. 

24Nga mi tchi suma sib’ika woi bei hal ad’u zlad’a ba, nga mi vrak suma dingâ 
blangâziya, 

25kayam mam we sun mazid’a, andjege nga mi zud’uzi kä, azi nga b’lak keyo, 

26nga mi tozi d’igi a to suma asa’atna na ir suma pet. 

27Kayam azi wal lei ki sed’emu, azi tit nga yam gat mam tu d’i. 

28A le suma kid’aka gagak tchi mazina mi i fAlona, mam tam pî mi hum tchina hi 
suma hohoud’ina mi. 

* 

29Le mi mba ki halasa ni, ni nge mba mi mba ki huwaka ge? Le mi ngei iramu ni, 
ni nge mi mba mi wum ge? Le nandjaf suma d’oze sama tuna, mi kazi ir zla 
mazid’a nabo tat tu 

30tala sama tchona mi te yam suma d’oze mi mbut ni dau ma vik suma d’uo d’a 
mi. 

31Le sa mi de mAlona ala: Ang ton wa yam tcho manda, an dok ni le tcho d’a ding 
nguo; 

32ang tagan vama an wum nga d’uo na, an le sun nda ata yat tuo d’a, an dok ni le 
bugol luo d’a. 

33Na ni Alona mba mi ngop sa máma yam zla manga zu? Djib’er manga na na ge? 
Ang min d’oze ang min nduo zu? Nga ni zla manda d’i. Vama ang wuma, ang dum 
mbeyo! 

* 

34Suma wäd’u zlad’a a mba de ni d’igi an na, suma ne suma a hum zla mandina, a 
mba de hina ala: 

35Job mi de zlad’a ni bei mi wat ad’ut ba, zla mam mba ded’a ti nga ata yat ti. 

36Ar Job mi iya avogovok kur kuk mamba, kayam nga mi hulong zla d’a ded’a d’igi 
suma asa’atna a de na. 

37Nga mi mba ki tcho d’a dinga yam tcho mamba kua kua, nga mi mba ki gigrita 
adigeya, nga mi zul zlad’a kam kua kam kua á kak djangûna kAlona. 

Job 35 

Elihu mi de kua ala: Job mi nga ki zla d’a irat ti 

1Elihu mi de mi Job ala: 

2-3Ata yima ang nga dala: An fe ni me, d’oze an fe ni djiviya me ata yima an ar 
tchod’a bei led’a ge na, ang djib’er ala zla manga ni zla d’a irata, d’oze ang mbut ni 
sama d’ingêrâ avok Alona zu? 

4Ni an ba, nga ni hulongông zla d’a ded’a, mi ang zlapa ki buniyôngâ mi. 

5Ang gol akulod’a, ang wad’u, ang gol d’ugula ti sä ni kang akulo dei mi. 

6Le ang le tchod’a ni, ni tcho me ba, ang mba lat ata Alona ge? Le ang nga i 
avogovok kur tcho d’a led’a ni, ang mba lumî me mi ge? 

7Le angî ma d’ingêrâ ni, ang mba humî me ge? Mba mi fe ni me abong mi ge? 

8Asa’at manga ti b’la’î sama d’igi ang na na, d’ingêr manga ti le ni sana goroma 
tam djivid’a hol. 

* 

9Suma a nga tchi abo djop vun ma suma nga djobozizi ngolâ heîna, a nga yi sama 
ndjunda abo murud’um mba suma ablaud’a a nga lazizid’a. 

10Wani sa tu pî mi de nga ala: Alo ma mi lan ma nga mi mba ki sawal la furîd’a 
andjegena mi ni lara ge d’i. 

11Mam ma nga mi had’ei kal amburei suma yam andagad’ina ma nga mi hei ned’a 
kal aluwei suma akulona mi na, mi nga ni lara ge d’i. 

12Suma a nga tchi ngola, wani Alona nga mi hulongôzi humba abo yam mba 
ad’enga hi suma asa’atnid’a d’i. 

13A er ad’uzi ni hawana, wani Alona nga mi hum mbi. Ma ad’engêm kal petna va 
ndolom nga tu d’i. 

* 

14D’igi ang nga de ki vunang ala ang wum nga d’uo na, wani zla manga ni woi abu 
pid’ak iramu. Ang djubumu! 

15Wani ayî mama mi mba nga d’uo tua, nga ni d’ala mi we nga ni tcho mazid’a 
d’uo d’a d’i. 

16Ni kayam ndata ba, Job nga mi mal vunam mi de zla d’a hawa yayaka, nga mi zul 
zla d’a bei wat ad’ut ba d’a ni na mi. 

Job 36 

Elihu mi de kua ala: Ni nana ba, Alona mi hat suma ge? 

1Elihu nga mi i avogovok mi de mi Job ala: 

2Ang ve tang ndjö, an nga ni vang ad’ud’a, kayam an nga ki zla d’a ded’a kua yam 
Alona. 

3An mba ni feï ne manda nata yima deina, an mba ni de woi yam d’ingêra hAlo ma 
lanid’a. 

4Gagazi, zla manda nga ni zla d’a kad’a d’i. Ni sama irat ma ne mamba ndak 
memetna ba, mi nga zlapa ki sed’engû. 

5Alona ni ma sib’ika, nga mi gol sa is si, ni ma sib’ika, mi nga kad’enga á wad’ud’a 
pet mi. 

6Nga mi tchi suma asa’atna woyo, nga mi ka ir zlad’a hi suma hohoud’id’a. 

7Nga mi hle iram mbei yam suma d’ingêrâ d’i, nga mi tinizi amula zlapa 
kamuleina, mi tinizi á kak didin tala a subur taziya d’a. 

* 

8Le a djinizi ni ki kindjingâ d’oze a nga ni kur ndaka ni, 

9nga mi tagazi sun mazid’a ata yima a hle yazi akulo á kak djangûna ki sed’ema. 

10Nga mi gazi humazi á had’aziya, nga mi dazi ala a ar sun mazi d’a ata yat tuo d’a 
woyo. 

11Le azi huma a hulong yazi kä ni, a mba dap bur mazina ki djivid’a, a mba dap 
biza mazid’a ki furîd’a ndjundjum mi. 

12Wani le azi hum nga d’uo ni, a mba tchazi woi avun ayî ma durâ, a mba bo woi 
yam bei we mazid’a mi. 

13Suma tchona a nga zut tazi kur ayîna, a nga yAlona á ndjunuzi ata yima mi 
djinizina d’uo mi. 

14A mba bo ni kazungeî taziya, a mba bo ni d’igi suma batrangâ na mi. 

* 

15Wani Alona nga mi prut suma hohoud’a woi kur hohou mazid’a, nga mi gazi 
humazi ni ki ndaka mi. 

16Alona mba mi pad’ang ngei kur ndak manga, mba mi tining ata yima djivi ma 
bei va mi lang kua ba na, yam tabul mangâ, mba mi oî kahle suma mbulâ mi. 



928 

 

 
Bible azumeina 

© 1999, Alliance Biblique du Tchad 

 

 

 

17Le ang nga pat zlad’a woi kangî d’igi suma asa’atna na ni, a mba arang bei tod’a 
d’i. 

18Ar ayî mangâ mi ing kur lasa d’i, ar he d’a hawa d’a ngol la a hangzi gumunda ti 
pugung nguo mi. 

19Tchi mangâ kad’eng manga pet a ndak á prud’ung ngei abo pupuluka zu? 

20Ar ang djib’er yam andjege d’a ti yo suma woi ata yazi ma kakid’a d’i. 

21Ang gol tang djivi á hulong ata tchod’a. Ni kayam ndata ba, ang nga kur ndaka 
wana. 

Kal papad’a hAlonid’a 

22Elihu mi de kua ala: Gola! Alona nga mi tak kal papa mamba woi kur ad’eng 
mamba. Ni nge ba, mba mi we á hat suma d’igi mam na ge? 

23Ni nge ba, mi tagam lovota ge? Ni nge ba, mi ndak á dum ala: Ang le nga ata yat 
tuo ge? 

24Ang djib’era, ang he ngola mi sun mam mba suma a nga suburut ki sawalid’a. 

25Suma pet a wad’u, a tcholza woi hina dei á gola. 

* 

26Gagazi, Alona mi kal ngola, ei ndak á wäd’u ngol mam ndata d’i; sana mi ndak á 
hal ad’u biza mamba d’uo mi. 

27Nga mi tok mbina, nga mi mbud’um a mborogeid’a, nga mi sum alona mi. 

28D’ugula nga d’i sumï kä yam andagad’a, nga mi se yam suma mi. 

29Ni nge ba, mi wäd’u tinda hi d’ugulid’a ge? Ni nge ba, mi wäd’u breî d’a ata yi 
mam ma kakid’a ge? 

30Gola! Mi ngui tam ki b’o mamba, mi zlup galilei ma yiyi’â halum ma ngolîna yam 
kä. 

31Ni kahle ndazina ba, nga mi ka ki sariyad’a yam suma, nga mi hazi tena ngola 
kal kazi mi. 

32Mi ve nga wiled’a abomu, nga mi hat vuna á i ata yima ti i dabi kua na. 

33Nga mi de zla mamba woi ki breîd’a, d’uwarâ nga mi b’at tam yam mba mamba 
mi. 

Job 37 

* 

1Kayam ndata, mugulan nga mi zlaga, mi ar go á nde woi ata yamu. 

2Agi humugiya! Agi humugi delem mba breîd’a, agi humugi ngop pa nga d’i ndei 
avunamba. 

3Nga mi sunut avun dabid’a hakulod’id’a pet, wile mamba nga d’i b’o gak ti i avun 
dabid’a handagad’id’a mi. 

4Bugol wiled’a, a nga humum delem mba nga d’i ngir kä ngingira, nga mi breî ki 
delem mba kal papad’a, nga mi d’el wile mamba ata yima a nga humum delem 
mbei ata yinina d’i. 

5Alona nga mi lahle suma atchapma ata yima nga mi breîna, nga mi lahle suma 
nglo suma ei ndak á weizi ad’uzi d’uo na mi. 

* 

6Nga mi he vuna mi nesâ ala: Ang se yam andagad’a. Nga mi he vuna malo ma 
sed’a kalo ma nga mi se kûkûna na mi. 

7Nga mi d’el sunda hi sumid’a pet tala suma pet a we sun mamba d’a. 

8Amburei suma abageina a nga i ata yima a ngei tazi kuana, a nga bur kä kur domi 
mazina mi. 

9Simet ma ngolâ nga mi tcholï abo ma sutna, ab’lenga nga d’i tcholï abo ma norâ 
mi. 

10Ni muzuka hAlonid’a ba, ti mba ki glasâ, mbina nga mi b’al ad’enga kurum kä 
kiki mi. 

* 

11Alona nga mi he vuna mi d’ugula ti oî ki mbina, nga mi sunut abo hî abo hî ki 
wiled’a. 

12D’ugula nga d’i pret ata yima mam tagattchina á le vama mam hat vuna kam 
yam andaga d’a suma a nga kaka kuad’a, 

13á gat suma yam andagad’ina, d’oze á tak djivi mamba woi abu mi. 

* 

14Job, ang tin humang ang hum ahle ndazina, ang tchol hina djang á wäd’u sun 
nda ndandala hAlonid’a! 

15Ang we ni nana ba, Alona nga mi tak lovota mahle ndazina, d’ugula nga d’i b’rau 
woi ki wiled’a teteng mi ge? 

16Ang we ni nana ba, d’ugula nga d’i ngui tita akulo abo tat tu ge? Ni sun nda 
atchapa hi mam ma ne mamba ti ndak memetna mi d’uo zu? 

17Ang we ni nana ba, baru mangâ mi vang tang d’ut ata yima andagad’a ti b’leng 
kä djedjet abo simet ma abo ma sutnina ge? 

18Ang ndak á gang akulod’a ad’enga d’igi kotrom ma a yorom ki kawei ma 
hleunina d’igi mam na zu? 

* 

19Ang tagami vama ami ndak á dumzina, ami ndak á dum va d’i abo bei we 
mamid’a. 

20Na ni a dumî woi de tua ba, an ni de zlad’a tua zu? Ni nge ba, mi min ala mi ba 
woi ge? 

21Sana mi ndak á we b’od’a atogo hina zak ata yima d’ugula ti duk ir afatina d’i, 
wani ata yima simetna mba mi tanat tei hilarâ tua. 

22B’o d’a nga d’i b’o d’igi lora na d’a, ti tcholï nabo ma norâ; wile d’a lang 
mandarid’a, ti ngui nga Alona kä. 

23Ei ndak á tchei sä ata Ma ad’engêm kal petna d’i; ad’eng mamba ti kal heî, 
d’ingêr mamba ti kal heî mi, wani hina pet pî nga mi le ir sa d’i. 

24Ni kayam ndata ba, suma a nga lum mandaramu. Wani nga mi djib’er yam suma 
a nga yi tazi ala azi ni suma ned’a na d’i. 

Job 38 

MA DIDINA NGA MI DE ZLAD’A 
(38.1–42.6) 

1Ma didina mi hulong zla d’a ded’a mi Job aduk babar ma ngolâ ala: 

2Ni nge ba, mi mbud’un nga hur mana nduvunda ki zla d’a de d’a bei wat ad’ut 
babad’a ge? 

3Ang djin d’i’â furungû, ang kak mandjufâ. An nga ni djobongû, ar ang van 
ad’ud’a! 

Alona ni Sala ahle suma a nga ki arid’a d’uo na 

4Ma didina mi de mi Job kua ala: Ata yima an gäd’u andagad’ina, ang nga ni lara 
ge? Le ang we woi teted’u ni, ang vandji ad’ud’a. 

5Ni nge ba, mi ngat bubuwat ke? Ang wum zu? Ni nge ba, mi veza ziyona woi á 
ngat ke? 

6A pat ad’ut kä ni kur me ge? Ni nge ba, mi tin ahina d’a djigit akulod’a kä ge? 

7Nata yi máma ba, tchitchiu d’a yorogod’a ti hle sawala abo tat tu, malaika mana 
pet a hle sawala ki furîd’a ki delezi akulo mi. 

* 

8Ni nge ba, mi duk vuna yam alum ma ngolâ ata yima nga mi buzuk kei abu ata 
yama ge? 

9Nata yi máma ba, an zlubum ki d’ugula, an zlubum nduvunda atam d’igi baruna 
na mi. 

10Nata yi máma ba, an tinim gat manda tila mi tchila kat tuo d’a, an nigim kawei 
ma murgulina ki bapma avunam á d’elem mi. 

11Nata yi máma ba, an dum ala: Ang mba i gak tchol ka hî na, ang kal lei kam mbi, 
abil mang ma ang sululum kad’engina mi kal lei kam mbuo mi. 

* 

12Dedei d’a ang nga kur duniyad’id’a, ang he wa vuna mi yorogod’a zu? Ang tak 
wa pipira yi mat ma fod’a 

13tala ti i veï vun dabid’a handagad’id’a, ar suma asa’atna a zlaga d’a zu? 

14Andagad’a ki zla tat pet ti mbut ni vat zenen d’igi lubu ma ab’lori ma a tumum 
tampongîna na, ahlena pet a mbut djifâ d’igi baru ma a d’udjoma na. 

15Suma asa’atna b’o mazid’a nga d’i b’o kazi d’uo d’a, abozi ma a hlum akulona, mi 
kus seyo. 

* 

16Ang kal gak i ata yima alum ma ngolâ mi tcholï kuana zu? Ang i dabi ata ad’um 
mba zul la yiyika mi zu? 

17Na ni a tagang vun agre’â hi Matnina zu? Ang we vun agre’â hambasa hi 
Matnid’a zu? 

18Ang we bubud’a handagad’id’a pet mi zu? Le ang wahle ndazina ped’u ni, ang 
vandji ad’ud’a. 

19B’od’a ti nga kaka nabo ma lara ge? Yima kaka hi nduvundina mi nga ni lara mi 
ge? 

20Ang ndak á i halazi ata yazi ma kaka, d’oze ang we lovot ta i ata yazi ma kakid’a 
mi zu? 

21Gagazi, ang we, kayam bur máma a vud’ung wa da’. Ang le wa burâ ablaud’a 
tatâ yam andagad’a da mi! 

* 

22Ang kal gak i ata yima a ngom nesâ kuana zu? Ang we yima a ngom mogoina 
kua 

23ma an tinim nga vam yam yima ndaka, yam yima huneîd’a kayî ma durîna zu? 

24Ang we lovot ta b’od’a ti b’rawï woi kuad’a zu? Ang we yima simet ma abo ma 
yorogona mi b’rawï woi kua yam andagad’ina mi zu? 

25Ni nge ba, mi wak lovota akulo malo ma sed’a ge? Ni nge ba, mi ge lovota mi 
wiled’a ki breîd’a 

26tala mi se yam andaga d’a sa nga kua d’uo d’a d’oze hur ful ma sa nga kua d’uo 
na 

27tala andaga d’a gangras sa abagei hur fulîd’a, ti tche mbina ar ahlena a deyâ, 
asuna mi d’uva d’a ge? 

28Alo ma sed’a abum nga zu? Ni nge ba, mi vut tola hi mbad’ïd’id’a ge? 

29Nasu d’a lara ba, glasâ mi ndei kurut ke? Ni nge ba, mi vut mbad’ï d’a ab’leng 
nga ngungub’unga ge? 

30Mbina nga mi zigat ad’enga d’igi ahinad’a na, mbiyo ma galileina yam mba 
akulod’a nga d’i b’al abo ab’lenga na mi. 

* 

31Ang ndak á djin ziyo ades tchitchiu d’a a yat ala Gro azungeîna, d’oze ang ndak á 
but ziyo ades tchitchiu d’a a yat ala Gro yuguneina d’a woi zu? 

32Ang ndak á buzugï ades dumusa woi ata yi matna, d’oze ang ndak á tak lovota 
mades tchitchiu d’a nglo d’a a yat ala Avevelâ d’a ki grotna zu? 

33Ang we gat ta akulod’a zu? Ni ang ba, tagazi sun nda azi nga lat yam andagad’a 
ka hid’a zu? 

34Ang ndak á de ki deleng akulo mi d’ugula tala mbina mi seï kä kang ngola d’a 
zu? 

35Ang ndak á sun wiled’a ala ti iya zu? Ti ndak ti dang ala: Ami kä wana zu? 

36Ni nge ba, mi tin ned’a kur sana krovo ge? Ni nge ba, mi he wad’ud’a kur muzu’â 
hi sanina ge? 

37Ni nge ba, mi ndak á ndum d’ugula ki ne mamba ge? D’oze mi but ni vun 
bud’omei suma akulona kä, mi vo mbiyo ma kuruzina woi 

38tala andaga d’a gugud’upa ti d’idje, ar andaga d’a zigata ti reî ata tad’u d’a ge? 

Job 39 

Alona ni Sala ahle suma ari suma yam andagad’ina 

1Ma didina mi de mi Job kua ala: Ni ang ba, i nduwanda á vigï ahlena mazlod’a zu? 
Ni ang ba, nga hop grotna 

2ata yima azi nga burâ kä kur domi mazinina, d’oze ata yima azi nga burâ gumun 
á ve vanina zu? 

3Ni nge ba, mi i hal tena mi gagauna ata yima groma a nga tchi kan an Alonina, 
d’oze ata yima a nga tcha tata abo meid’ina ge? 

* 

4Ang we yima ahu abeid’a ti vut kuana zu? Ang we yima duka ti vut kuana mi zu? 

5Ang ndum til ma azi zi wirâ kuruzina mi ni ga ge? Ang we bur ma azi vut kuana 
mi zu? 

6A nga grif kä á vut grozina, ndak mazi d’a vuta ti kal lei mi. 

7Grozina a nga gas sei a nga djengâ, a nga wal lei ki sed’eziya, a nga hulongî gevezi 
d’uo d’a. 

* 

8Ni nge ba, mi ge koro ma abageina akulo ge? Ni nge ba, mi but ziyo ma a djinim 
ki kä na woi mi ge? 

9An mbut fulâ ni yam ma kaka, andaga d’a ndjuvuna ni yam ma kaka mi. 

10Nga mi san ad’u gandjau d’a avo hur azì ma ngolîd’a, nga mi hum ngopa hi 
salamid’a d’uo mi. 

11Nga mi tit yam ahinad’a á fe te mama, nga mi hal hat ma nguloma mi. 

* 

12Avünda ti min á lang sunda zu? Nga d’i mba andjege kur amiyôk mangâ zu? 

13Ang ndak á gat dju’â kelet á zumung zu? Ti ndak á tor asuna woi blogong ki 
hersena aduk zuma zu? 

14Ang mba tin hurung kat kayambala ad’eng mata kal ba, ang mba arat sun mang 
nga kau d’a ang lata zu? 

15Ang ndak á tin hurung kat ala mba d’i mbangî awu mangâ avo, ti togongzi kä 
kur ambid’a’â mi zu? 

* 

16Arigeta nga d’i yo gigingât akulo ki furîd’a, gigingât ki tumuzut ni vama djivina 
mi. 

17Ata yima arigeta ti gasena kä andagana, ti aram lesâ mi gum akud’a ni mamu. 

18Ti nga d’i djib’er rala asem sa mba mi tom mbeyo, d’oze ambur ma abageina 
mba mi mired’em kä d’a d’i. 

19Ti nga d’i le grotna tchod’a, nga d’i wed’ala ni grotna d’a d’i. Nga d’i djib’er yam 
ndak mat ta ndat nga d’i fat á gasenid’a d’uo mi. 

20An hat nga ned’a d’i, an hat nga wad’ud’a d’uo mi. 

21Wani ata yima ti tchol ringîna, ti san ad’u akuluma ki salam ma djangâma mi. 

* 

22Ni ang ba, hakuluma ad’enga zu? Ni ang ba, tinim ables ma nga mi fel kelem fifil 
wana zu? 

23Ni ang ba, nga pirim d’igi djera na zu? Breî mamba nga d’i le suma mandarâ. 

24Nga mi djiu andagad’a kasem kur hora, nga mi le furîd’a yam ad’eng mamba, 
nga mi guvut avok azigar mam suma djangûna. 

25Mi gol mandarâ ni va d’i, nga mi le mandar ri, nga mi didak kazigam abo mbigeu 
d’a fiyaka d’uo mi. 

26Yeûd’a nga d’i tchi kur aziyat atamu, djamba kasapa a nga wile wiwilik kam 
akulo mi. 

27Nga mi djulul kayîna, nga mi tau yina kurum tatau, nga mi ve tam hina kei ata 
yima adifa ti tchina d’i. 

28Ata yima adifa ti tchina, nga mi to breîd’a, nga mi hlatchinam akulo, mi ka his 
ayîna ata yima deina ki dela hi grang ma dur ayînid’a ki tau d’a ayîna mi. 

* 

29Ni yam ne manga ba, bolona nga mi pir akulo nga mi i iram abo ma sutna zu? 

30Ni yam vun mang ma hed’a ba, aba’â nga mi pir mi min aziyam akulo yam yima 
ndingâ zu? 

31Mi min yi mam ma kaka naduk ahinad’a, mi bur sä nakulo yam ahinad’a yat ta 
ked’iwurenga. 

32Ni kua ba, nga mi hal va mam ma ved’a, iram nga d’i wezi yina sä woi dei. 

33Groma a nga tche buzuna, ata yima harâ nga kuana, a fum mam kua mi. 

Ni Job ba, mi hulong humba 

34Ma didina mi de mi Job ala: 

35Ang ma tchi tuguyod’a hawa ya’â, ang ndak á dur ki an Ma ad’engên kal petna 
zu? Ang ma tchi tuguyod’a ki an Alonina, ang hulong zla d’a ded’a d’ang? 

36Job mi hulong de mi Ma didina ala: 

37An ndak nga va d’i, an dok ni dangî zla me ge? An duk wa abon avunanu. 

38An de zlad’a yan tu, an mba ni hulong ni de kua d’uo d’a; á yan á mbàd’a, an mba 
ni de zla d’a ding kam kua d’uo mi. 

Job 40 

Job mi hat ni me yam Alona ge? 

1Ma didina mi hulong zla d’a ded’a mi Job aduk babar ma ngolâ ala: 

2Ang djin d’i’â furungû, ang kak mandjufâ. An nga ni djobongû, ar ang van 
ad’ud’a! 

3Gagazi, na ni ang min tchan sariya manda woi zu? Ang min mbud’un ma ka 
zlad’a á mbut zla manga d’ingêr zu? 

4Ang nga kad’enga d’igi an Alona na zu? Deleng nga breîd’a ni d’igi manda na mi 
zu? 

5Le ni na ni, ang min tang ki subura ki hud’a, ang tchuk wiled’a ki ngola atang mi. 

6Hur mang ma zal ma kal kang heîna, ang zalam yam suma, ang gol suma yam 
mba ad’enga pet, ang hulongôzi yazi kä. 

7Ang gol suma yam mba ad’enga pet, ang homozi yazi kä, ang hahl suma asa’atna 
woi ata yi máma wat mi. 



935 

 

 
Bible azumeina 

© 1999, Alliance Biblique du Tchad 

 

 

 

8Ang ngeyezi kä aduk andaga d’a gugud’upa ki zla tazi pet, ang djinizi kä kur 
nduvunda. 

9Ata yi máma an mba ni hang ngola, kayam abong ma ndjufâ mi ndak á sud’ungû. 

Alona mi de yam gariyamid’a 

10Alona mi de mi Job kua ala: Ang gola! Gariyam ma an lum d’igi ang na na nga mi 
te hatna d’igi amuhlâ na. 

11Gola! Ad’engêm nata furumu, sib’igim nata hliwim krovo mi. 

12Andjawam mbad’enga d’igi agu sedrena na, sidei ma giglangâma mi nga zlapa 
ata yima tuna á hum ad’enga, 

13Asogomî d’igi kawei ma murguli ma hleuna na, asok ma pepeyema mi ni d’igi 
kawei ma murguli ma wurana na mi. 

14Mam mi vama an Alona ni lum avok kikidji avok ahle suma an lazina, an salam 
ma luma ni deyêm nga adi ma siyama fuyogeid’a d’i. 

15Ahuniyôna a nga hum te mama ata yima azurei suma abageina pet a nga dub’ar 
kuana. 

16Mi nga mi bur kä ad’u mumurugumba, aduk tchereuna, aduk dorbopma mi. 

17Mumurugumba nga d’i dugum kä kanguzad’u, agu ma avun mbinina mi nguyum 
kä. 

18Le aluma mi hop akulo tivilik pî, mi nga mi le mandar ri. Le alum ma Jurdê-na 
nga mi sulul lei huhubup pî, va nga mi lum mbuo. 

19Le mi mal iram mbeyo ni, sama ndak á vuma nga zu? Na ni sana mi ndak á vum 
á tchom atchinam zu? 

Ambur ma a yum ala Leviyatan-na na 

20Alona mi de mi Job kua ala: Ang ndak á ve ambur ma a yum ala Leviyatan-na ki 
tunglîd’a zu? D’oze ang mba djinim sinam ki ziyona mi zu? 

21Ang mba nigim ziyona atchinam zu? Ang mba tchom pepelengêm ki kawei ma 
vunam gundina zu? 

22Mba mi dang zlad’a ki del la djivid’a zu? Mba mi dang zla d’a djivid’a mi zu? 

23Mba mi djin vunam ki sed’eng á mbut magom mangâ gak didin ndju? 

24Ang mba lü ki sed’em d’igi sana mi lü kaleina na zu? ang mba djinim kä 
kayambala grong suma aropma a lü ki sed’emu d’a zu? 

* 

25Suma tchiuna a mba mbut abozi ki sed’em zu? A mba b’rawam hliwim aduk 
suma mbut abozina zu? 

26Ang mba tchogom kasapa yang ablaud’a zu? Ang mba tchogom yam ki b’ageina 
zu? 

27Ang tin abong atam go, ang mba djib’era, ang mba hulong dom kua d’uo d’a! 

28Gola! Ang tin hurung ala ang kus kamu ni, ni hawa yak. Nata iram mba gol la 
ang golota go ba, ang puk kä d’uo zu? 

Job 41 

1Sama ayîna heîna pî, mi ndak á djom mbi, ni nge ba, mi ndak á tchol avorom ge? 

2Ni nge ba, mi ndak á durum bei va mi lum ge? Sa yam andagad’a tu pî, mi ndak 
ki . 

* 

3An nga ni ba bei de zlad’a yam ir hliwim mboze sib’ik mamba ki djif mama d’uo 
mi. 

4Ni nge ba, mi zum bagam mbei ge? Ni nge ba, mi ndak á tchugum djamad’a 
avunam ge? 

5Ni nge ba, mi malam vunam mbei ge? Kayam siyamî vama mandarâ. 

6Azlung nga huyogomba ti ni d’igi mboriyo suma ablau suma a b’alazi kä ad’enga 
ki dubangîna na. 

7Ti nga ndjaka ata tad’u, simetna mi ndak á tchuk adigat ti. 

8Vunat nga ndjaka ata tad’u, ti nga b’ala ad’enga ngingi, ti ndak á wal lei d’uo. 

* 

9Ereseu mamba nga d’i b’o yina, iram nga d’i b’o d’igi yima fo ma yorogona na. 

10Sin akud’a nga d’i buzuk kei avunamu, aku d’a munda nga d’i yak kei avunam 
tchutchum mi. 

11Andosâ nga mi buzuk kei atchinam d’igi vama nga mi yaku kur deinina na, d’igi 
dei ma akud’a gum kukurangâ na mi. 

12Muzuk mamba nga d’i ve kiwilâ akud’a, sin akud’a nga d’i ndei woi avunam mi. 

13Sib’ik ka ngola ti nga kelemu. Sama mi wuma nga mi ring avorom abo mandarâ. 

* 

14Hliwim pet ni zlapa ata tam tu, mi ni sizaka atam ad’enga ngingi, nga mi pret ti. 

15Mugulamî ad’enga d’igi ahinad’a na, mad’enga d’igi gor ahinana na mi. 

16Le mi ndakulo ni, suma sib’ika a le mandarâ, a nga tchi tazi ki ringâ abo 
mandarâ mi. 

17Le sana mi i atam ki mbigeu d’a fiyaka d’oze asapa d’oze yeûd’a d’oze djamba 
zala pî, a ndak á lum va d’i. 

18Mi gol kawei ma wurana ni d’igi asuna na, mi gol kawei ma hleuna ni d’igi agu 
ma matufâ na mi. 

https://es.bibles.org/mpg-AB/Job/41#Job.41.2!f.1

19Nga mi ring abo yeû d’i, mi gol mbiud’a ni d’igi asuna na. 

20Mi gol tatagama ni d’igi asuna na, nga ni san ad’u djangâ hasapina mi. 

* 

21Hayamî d’igi azlung nga sina na, nga mi tanat kä ata yima dorbopma, nga d’i ar 
d’udjod’a kä ndjugurî. 

22Nga mi zal mbiyo galilei ma yiyi’â d’igi mbiyo ma zal kur deinina na, nga mi 
mbut alum ma ngolâ d’igi dei ma a yor mbulâ kurâ na mi. 

23Ata yima nga mi djang akulo yam mbinina, nga mi ngo lovota blogomu, ti wile 
mi. Mbiyo máma nga mi wile hapa d’igi abusa na. 

24Ma yam andagad’a ka hî ma d’igi mam na na nga d’i, an lumî á le mandara va d’i. 

25Nga mi gol ahle suma a suburuzina is, mam mi amulâ hamburei suma ayînina 
mi. 

Job 42 

Job mi we wäd’u d’uo mamba 

1Job mi hulong mi de mi Ma didina ala: 

2An wala ang ndak á lahlena pet, vama ang nga hurung kama, vama d’eleng kam á 
led’ina nga d’i. 

3Ang dan ala: Ni nge ba, mi mbud’un nga hur mana nduvunda ki zla d’a de d’a bei 
wat ad’ut babad’a ge? Gagazi, an de ni bei wad’ud’a yam ahle suma atchap suma 
kal kan suma an ndak á wazi ad’uzi d’uo na! 

4Ang dan ala: Ang huma, an nga ni de! An nga ni djobongû, ar ang van ad’ud’a! 

5Avoka an humung zlangî ki humanu, wani ki tchetchemba, an wang wa ki iranu! 

6Ni kayam ndata ba, an ve tan ki zlad’a, an mbut hurunu; ni kak kä aduk andaga 
d’a gugud’upa, aduk butna mi. 

MA DIDINA MI HULONG TIN JOB BLANGÂM MA ADJEUNA 
(42.7-17) 

7Kid’a Ma didina mi de zlad’a mi Job dad’a, mi de mi Elifas ma Teman-na ala: 
Hurun zal kang ki buniyông suma mbàna, kayam agi dagi nga zla d’a gagazid’a 
kan d’igi azong mana Job na d’i. 

8Ki tchetchemba, agi i yogï amuzleina kid’iziya ki gamlâna kid’iziya mi. Agi igi gen 
azong mana Job, i hagizi he d’a hawa d’a ngala. Azong mana Job mba mi tchen 
kagiya; an mba ni humumu, an mba ni lagi tchod’a yam lili magid’a d’i, kayambala 
agi dagi nga zla d’a gagazid’a kan d’igi azong mana Job na d’uo d’a. 

9Elifas ma Teman-na, Bildat ma Suwa-na ki Sofar ma Näma-na a i le d’igi Ma 
didina mi dazi na. Ma didina mi hum tchen nda Job mi tchenem kazid’a mi. 

10Bugol la Job mi tchen yam buniyôma tchenda, Ma didina mi hulongôm tinda kur 
djivi mam mba adjeud’a. Mi hulong mi hum ahlena yam ahle suma mam nga ki 
sed’ezi adjeu suma a ba woina kam kua mbàmbà. 

11B’oziyom suma andjofâ, b’oziyom suma aropma ki suma mam wazi adjeuna pet, 
a mbeï gevemu, a nga te ki sed’em avo hur aziyamu, a nga yoromu, a nga 
b’lengêm hurum yam ndak ka pet ta Alona mi mbamzi kamba. Nge nge pî mi hum 
kawei ma hapma tutu ki ngangam ma lora tutu he d’a hawad’a. 

12Ma didina mi b’e vunam yam kaka hi Job pa bugola kal kak mam mba avoka. Job 
mi nga ki tumiyôna 14.000, djambala 6000, amuzleina kakapa 1000 ki koro d’a 
aropma 1000 mi. 

13Mi vut gro andjofâ kid’iziya, grom suma aropma hindi mi. 

14Mi yi d’a avoka ala Jemima , ta mbàd’a ala Kesiya , ta hindid’a ala Keren-
Hapuk mi. 

15Kur ambas ndata pet a nga fe arop suma djif suma d’igi Job grom ndazina na na 
d’i. Mi b’rawazi djona zlapa ki b’oziyozi suma andjofâ mi. 

16Bugol ahle ndazina, Job mi le bizad’a kis kam dok fid’i, mi we groma ki grom 
ngolona gak andjavam ma fid’ina. 

17Job mi mbut mamara kikra, mi mid’a. 

  

https://es.bibles.org/mpg-AB/Ps/int#Job.42.14!f.1
https://es.bibles.org/mpg-AB/Ps/int#Job.42.14!f.2
https://es.bibles.org/mpg-AB/Ps/int#Job.42.14!f.3

Sawal la giled’a 

Sawal la giled’a 1 

MBAKTUM MBA AVOKA 
(1–41) 

Furî d’a gagazid’a 

1-2Sama nga mi tit yam d’alâ hi suma asa’atna d’uo, ma nga mi tchol ki suma tchila 
yam gata hi Ma didinid’a d’uo, ma nga mi kak zlapa darigïd’a ki suma las Alona 
d’uo, ma hurum ve gata hi Ma didinid’a, nga mi dugud’ot ndumba andjege ki 
faleina, mi le furîd’a. 

3Mam mi d’igi agu ma a pum avun mbiyo ma laud’a ma nga mi vut ata yam ma 
vuta ma humam nga d’i lugot tuo na na. Ahlena pet suma nga mi lazina, mi fazi 
mi. 

4Wani suma asa’atna a nga hina d’i. Azi ni d’igi bra d’a simetna mi felet teid’a na. 

5Ni kayam ndata ba, kur bur ma ka sariyad’a, azi ndak á tchol avok Alona d’i. 
Suma asa’at ndazina a ndak á kal kur toka hi suma d’engzengîd’a d’uo mi. 

6Ma didina nga mi ngom suma d’engzengâ kur tit mazid’a, wani suma asa’atna a i 
ni kur bad’a. 

Sawal la giled’a 2 

Amul ma Alona mi manama 

1Ni kayam me ba, andjaf suma a siwel hina gandjau ge? Ni kayam me ba, suma a 
djib’er djib’er ra hawa yaka hina ge? 

2Amulei suma yam andagad’ina a tchol ki huneîd’a, suma te yamba a ndjak vunazi 
tu á kak djangûna ki Ma didina ki ma mam minim tinim amulina. 

3A dala: Ar ei tchalei kindjing ma azi djini ki na woyo, ar azi te kei d’i! 

4Wani ma nga kaka sä akulona nga mi san ad’uziya, Ma didina nga ma lazizi mi. 

5Ata yi máma nga mi dazi zlad’a kayîna, nga mi mbud’uzi mandarâ kayî mam ma 
bibiliuna mi. 

6Mi dala: Ni an ba ni man amul ma an tinim iram vama yam ahina man 
nda Siyon nda a tinit irat vata. 

7An min tak gat ta Ma didina mi tinita woi abua. Mi dan ala: Angî gorona! An 
vud’ung wa ini. 

8Ang tchenenu, an mba ni hang andjaf suma djona, ang mba te yam suma yam 
andagad’ina pepet. 

9Ang mba gad’azi ki totogo d’a kaweina, ang mba tozi woi d’igi dei ma sana 
minima na. 

10Ki tchetchemba, agi amuleina, agi kagagi ki ned’a, agi suma nglo suma yam 
andagad’ina, agi humugi gata. 

11Agi lagi sunda mi Ma didina ki mandarâ, agi lagi furîd’a, agi zlagagi avorom mi. 

12Agi gagi yagi kä avok goroma; le hina d’uo ni, hurum mba mi zala, nga hur 
magina mba mi dap pei hawa, kayam mam mi ma mbut ayîna atogo za’â. Suma 
pet suma a ngei tazi atama, a le furîd’a. 

Sawal la giled’a 3 

Suma djangûna a ngui David 

1Ni sawal la David mi hlat ata yima mi ring ngei abo goroma Apsalom-ma. 

2Ma didina, man suma djangûna nablaud’a; suma ablaud’a a kak djangûna ki 
sed’enu; 

3suma ablaud’a a nga de kan ala: Alona mi dok ndjunum mbuo d’a. Tchol ndjö 

4Wani ang Ma didina, angî mbarei man nda ngomonda, angî subur manda, angî 
ma hlan yan akulona. 

5An nga ni yi Ma didina ki delen akulo, mam nga mi humun yam ahina mam mba 
mi tinit irat vata. Tchol ndjö 

6An bur kä andjege, an bur sena; an zlit akulo, kayam Ma didina ni ma ngomona. 

7An nga ni le mandara suma bubup suma a nguyun ata yima lara ge petna d’i. 

8Ma didina, ang mbeya! Alo mana, ang sud’unu! Angî ma tum agohl man suma 
djangûna petna, angî ma kus sï suma asa’atna woina. 

9Ma didina, angî ma sut suma, ar ang b’e vunang yam sum mangâ! Tchol ndjö 

Sawal la giled’a 4 

Alona mi ndjun David 

1Ni sawal la David mi hlat kadingâ mi hat mi ma ngolâ hi suma hle sawalina. 

2Ang Alo ma we d’ingêr mandina, ata yima an yangâ, ang humunu! Ata yima suma 
a nga djobon vunana, ang b’lengên hurunu. Ang wan hohowonu, ang hum tchen 
manda! 

3Agi suma, agi mba mbud’un zulona hina gak mindja ge? Agi min tchugun zlad’a 
kan hawa hina yak gak mindja ge? Agi hal dagi zla d’a kad’a kan hina gak mindja 
ge? Tchol ndjö 

4Agi wagi ala Ma didina mi wan hohowon ngola; ata yima an nga ni yuma, nga mi 
humunu. 

5Le hurugi zala ni, agi lagi tchod’a d’i; agi djib’eregi kurugi ata yi magi ma burâ, 
agi kagagi tchugot. Tchol ndjö 

6Agi hagi ahle suma ngat buzu suma ndak á hed’ina, agi hagi tagi mi Ma didina mi. 



941 

 

 
Bible azumeina 

© 1999, Alliance Biblique du Tchad 

 

 

 

7Suma ablaud’a a nga dala: Ni nge ba, mba mi tagami djivid’a ge? Ma didina, ang 
tinï irang kamiya. 

8Wani furî d’a ang handji kurunda kal furî d’a azi nga furîyût ata yima awu 
mazina ki süm guguzlu mazid’a a le heîna. 

9An bur kä, atogo zak an bur sena halas; Ma didina, ni kayam ang tu ba, an nga 
kaka bei va mi lan wana. 

Sawal la giled’a 5 

David tchen Alona á ndjunumu 

1Ni sawal la David mi hlat ki taulâd’a mi hat mi ma ngolâ hi suma hle sawalina. 

2Ma didina, ang tin humang á hum zla manda, ang djib’er yam zam ta manda. 

3Amul mana, Alo mana, ang tin humang hum tchi mana; ni ang ba, an nga ni 
tchenengû. 

4Ma didina, ki yorogod’a, ang nga humun delenu, ki yorogod’a, an nga ni min tan á 
tchenengû, an nga ni djubungû. 

5Angî Alo ma tang nga d’i lang djivid’a yam tchod’a d’uo na; sama asa’atna nga mi 
kak ki sed’eng nguo mi. 

6Suma a subur tazina a ndak á tchol avorong ngi, suma a le sun nda tchod’ina pet, 
ang nga noyôzi woyo. 

7Ang nga tchi suma ka zlad’a woyo; Ma didina, suma tchi suma ki suma mbut ira, 
ang nga golozi is. 

8Wani anu, yam we hohou mang nga ngola, an nga ni i avo hatangû, an nga ni grif 
kä avok gong mang nga ang tinit irat vata ki mandarâ. 

9Ma didina, yam d’ingêr manga ang tinin kur lovota abo man suma djangûna, ang 
blas lovot manga kä woi avoronu. 

10Zla d’a ti irata nga avunazi d’i; huruzi oîd’a ni ki murud’umba; horzlom delezi ni 
d’igi asu d’a vunat nga mala woid’a na; sinazi afefeta á lop suma. 

11Alo mana, ang ngobozi yam tcho mazid’a! Ar zla mazi d’a azi minita ti vaziya! 
Ang digizi woi yam tcho mazi d’a ablaud’a, kayam azi ni suma bei humung 
vunang ba na. 

12Ar suma a deng tazi atangâ pet a le furîd’a; ar azi le hur ma hapma burâ ki burâ, 
kayam ang nga ngomoziya; ar suma a le yam simiyêngâ a le furîd’a kangû. 

13Ang Ma didina, ang nga b’e vunangî yam sama d’ingêrâ, ang nga nguyum kä ki 
djivi manga d’igi mbareid’a na. 

Sawal la giled’a 6 

David mi tchen Alona mi wum hohowomu 

1Ni sawal la David mi hlat kading ma ziyom klavandina, mi hat mi ma ngolâ hi 
suma hle sawalina. 

2Ma didina, ang ngobon kayî mangâ d’i, ang gad’an kayî mang ma bibiliuna d’uo 
mi. 

3Ma didina, ang wan hohowonu, kayam an ni ma bei ad’enga; Ma didina, ang 
sud’unu, kayam an nga ni zlaga. 

4An nga kur djib’er ngola; Ma didina, ni mindja ba, ang mba ndjunun nge? 

5Ma didina, ang hulongî prud’un ndeyo, ang sud’un ndei yam we hohou manga. 

6Kayam sama mit teina nga mi djib’er kang nguo d’a; sama suburung ata yima 
azuleina ni nge ge? 

7An seî wa abo zam tad’a; andjege d’a lara ge pet, yan ma burâ nga mi lap ki simi 
mana, iran nga d’i yak simina kä yam azang mana. 

8Iran zal wa abo tchina, iran gis wa abo tchi ma hohoud’a abo man suma 
djangûna. 

9Agi suma lagi tchod’ina pet, agi hud’ugi sä woi dei gevenu, kayam Ma didina mi 
humun wa delen nda tchina. 

10Ma didina mi hum tchen man nda hud’a, Ma didina mba mi hum yam tchen 
manda. 

11Man suma djangûna pet, zulona mba mi vaziya; a mba le mandarâ ngola; atogo 
hina zak a mba mbut zulona, a mba didak bugol kazigaziya. 

Sawal la giled’a 7 

David mi tchen Alona mi kam sariya mamba 

1Ni sawal la yor ta d’a David mi hlat avok Ma didina yam Kus ma Benjamin-nid’a. 

2Ma didina, Alo mana, an nga ni hal yima ngeid’a natangû, ang sud’un ndei abo 
suma pet suma a nga djobon vunana, ang prud’un ndeyo. 

3Le d’uo ni, azi mba kizagan ndei d’igi azlona nga mi kizak sama mi vum ma sama 
sud’um mbei abom nga d’uo na na. 

4Ma didina Alo mana, le an le vama wana, nala, le an mbut ir sana, 

5le an hulong tchod’a mi sama nga kaka ki sed’en halasâ, le an hurum man ma 
djangûna bei lovod’od’u ni, 

6ar man ma djangûna mi digin mi vanu, mi mired’en kä andaga, mi b’lagan subur 
manda woyo. Tchol ndjö 

7Ma didina, ang tchol akulo kayî mangâ, ang tchol akulo d’el ayîna hi man suma 
djangûnina. Ang kak ndjola kanu, kayam angî ma tin sariya d’a d’ingêrina. 

8Ar andjaf suma pet a tok nguyungû, ar ang kak yam zlam mang nga amula, ang te 
kazi akulo. 

9Ma didina, ang ka sariyad’a yam andjaf suma; Ma didina, ang le glangâsâ yam 
d’ingêr manda, yam vama abon dom nga d’uo na mi. 

10Ang b’lak sunda hi suma asa’atnid’a woyo, ang sira suma d’ingêrâ ngingring, 
kayam angî Alo ma d’ingêr ma fek hur suma ki djib’er mazid’ina. 

11Alona ni mbarei man nda ngomonda, ni ma sut suma a humum vunama. 

12Alona ni ma d’ingêr ma ka sariyad’a, ni ma hurum nga zal burâ kaf yam suma 
asa’atnina. 

13Le sama asa’atna mbut nga hurum mbuo ni, Alona nga mi gur sï mbigeu mam 
mba fiyaka, nga mi ndir yeû mamba ata aguwat á yed’emu. 

14Alona nga mi tok ahle suma dur ayî suma tchi matna yam ma asa’at máma; nga 
mi yed’em yeû mam mba akud’a. 

15Gola! Sama asa’atna nga mi min tam á le tchod’a, nga mi nga hurum á le tchod’a, 
nga mi nde ki zla d’a kad’a abua. 

16Mi djugot zula kä yiyik, wani mi nde kur zul la mam tam mi djugud’ot kabomba. 

17Sun mam mba nga ata yat tuo d’a hulong kamu; murud’um mamba ti hulong 
madumram mi. 

18An mba ni gile Ma didina yam d’ingêr mamba, an mba ni hle sawala ki simiyê 
Ma didin ma sä akulo ma kal teglesâ. 

Sawal la giled’a 8 

Subura hAlonid’a ki ngola hi sanid’a 

1Ni sawal la David mi hlat kadingâ hi Gat-na mi hat mi ma ngolâ hi suma hle 
sawalina. 

2Ma didina, Salad’a, simiyêng ni ma kal tegles yam andagad’a petna. Ang nga tak 
ngol mang nga kal teglesa woi kur akulod’a. 

3Ang mba nde ki giled’a avun gugureina ki kem mba tchapona á d’el mang suma 
djangûna ki suma a hal hlatchugulina bei de zlad’a mi. 

4Ata yima an gol akulod’ina, nala, sun nda ang lat kabonga, ata yima an gol tilâ ki 
tchitchiud’a suma ang tinizi sä akulonina, 

5an nga ni djop tan ala: Sana ni nge ba, ang djib’er kam ge? Gor sana ni nge ba, 
ang ngomom ge? 

6Ang im subur mamba akulo go d’igi d’a hi ang Alonid’a na, ang kulubum avaval la 
amula kamu, ang hum ngola mi. 

7Ang tinim á te yam ahle suma ang lazi kabongâ pet, ang hum ahlena pet abomu, 

8nala, tumiyôna, b’ogeina, amuzleina, azureina kamburei suma abageina, 

9aluweina, kulufâ kahlena pet suma a nga kur alum ma ngolîna mi. 

10Ma didina, Salad’a, simiyêng ni ma kal tegles yam andagad’a petna. 

Sawal la giled’a 9 

Alona nga mi sut suma kur ndakina 

1Ni sawal la David mi hlat kahle suma bud’a mi hat mi ma ngolâ hi suma hle 
sawalina. 

2Ma didina, an mba ni gileng ki hurun pet, an mba ni dugot ded’a woi yam sun 
mang nga ndandala. 

3An mba ni le furîd’a, tan mba d’i lan djivid’a kangû; an mba ni ge sawala ki 
simiyêngû, angî Alo ma sä akulo ma kal teglesâ. 

4Man suma djangûna a didak kazigaziya, a hiram tak a puka avorongû. 

5Kayam ang nga ndjunun yam d’ingêr manda, yam zla manda mi, ang nga kaka 
yam zlam manga á kan sariya d’a d’ingêra. 

6Ang nga ngop andjaf suma bei wangâ, ang nga b’lak suma asa’atna woyo, ang nga 
tchazi simiyêzi woi ki irang fafat gak didin. 

7Suma djangûna a nga d’uo d’a, b’lak mazid’a ni ki irazi fafat. Ang pleyêzi aziyazi 
ma nglona woyo, sa dok mi djib’er kazi d’uo d’a. 

8Ma didina, ang nga tamula gak didin, ang tin zlam manga á ka sariyad’a. 

9Ang nga ka sariyad’a yam suma kur duniyad’ina ki d’ingêra, ang nga ka sariyad’a 
yam andjaf suma ki d’engzeng manga mi. 

10Ma didina, angî yima ngeid’a hi suma suma a nga lazazina; ata yima ndaka nga 
na, angî yima ngeid’a hi sumina. 

11Ma didina, suma a wang simiyêngâ, a nga deng tazi atangû, kayam ang nga ar 
suma a halangâ woi d’i. 

12Agi gagi sawala ki simiyê Ma didin ma nga kaka kur Siyon-na, agi dagi sun mam 
mba ngol la mi lata woi aduk suma. 

13Mam mi sama sä atchugul suma a tchazina, nga mi djib’er kazi mi, nga mi mar 
yam tchina hi suma hohoud’ina d’i. 

14Ma didina, ang wan hohowonu, ang we ndak ka man suma djangûna a nga 
ndaganda, ang prud’un ndei abo matna, 

15kayam an i tagang subur manga woi kua pet avok suma Siyon-na tala an le 
furîd’a yam sut manga d’a. 

16Andjaf suma bei wAlona a puk kä kur zul la azi tazi djugud’ota, asezi mi tchuk 
kur dau ma azi tazi ngeyem kä na. 

17Ma didina mi tak tam mbeyo, mi ka sariya d’a d’ingêra; sama asa’atna nga mi ve 
tam ki dau ma mam tam gunuma. Tchol ndjö 

18Ar suma asa’atna a i ata yima azuleina, nala, andjaf suma bei wAlo ndazina pet 
suma a mar rei yam Alonina. 

19Alona nga mi mar yam sama houd’a d’uo burâ ki burâ; tin hurâ hi suma 
hohoud’ina mba mi dap pei d’i gak didin. 

20Ma didina, ang tchol akulo, ar sana mi kus ayîna d’i, ar andjaf suma bei wangâ 
sariya manga ti vaziya. 

21Ma didina, ang mbud’uzi mandarâ, ar andjaf suma bei wangâ a wala azi ni suma 
hawa. Tchol ndjö 

Sawal la giled’a 10 

Ma didina nga mi b’lak suma tchona woyo 

1Ma didina, ni kayam me ba, ang tchol sä woi hina dei ge? Ni kayam me ba, ata 
yima ndaka nga na ang ngei tang nge? 

2Suma asa’atna ki yam mba ad’eng mazid’a a nga b’at ahlena abo suma hohoud’a; 
suma hohoud’a a nga puk kä kur dau ma suma asa’atna a gunum kä avorozina. 

3Sama asa’atna nga mi subur tam yam tamu, sama hal ahlena hi sumina nga mi 
ngulung ang Ma didina, nga mi golong is mi. 

4Wana ni djib’era hi sama asa’atnid’a ki yam mba ad’eng mamba nga mi dala: 
Alona mba mi van ki zlad’a d’i! Kur djib’er mamba pet mi dala: Alona mi nga d’i! 

5Ahle suma mi lazina nga mi fazi tatap; sariya nga d’i vum mbi; nga mi gol mam 
suma djangûna is mi. 

6Nga mi de kurum ala: An mba ni giget ti, vama tcho mba mi lan nduo burâ ki 
burâ. 

7Zla d’a ndeï avunamba nahle suma yid’a, mbut ira ki zla d’a kad’a; zla mam mba 
ded’a ni zla d’a tchod’a, ni zla d’a ata yat tuo d’a mi. 

8Nga mi ngei tam huyok azina, nga mi tchi suma bei zlad’a kazi ba na, iram nga d’i 
d’us dudurup ata suma hohoud’a. 

9Mi nga ngeid’a gumun d’igi azlona mi nga ngeid’a ata yam ma domina na, mi nga 
ngeid’a á ve suma hohoud’a, nga mi lop vun suma hohoud’a á ve kabei mamba. 

10Mi grif kä, mi bur kä, suma hohoud’a a ndabomu. 

11Nga mi de kurum ala: Alona mi mar wa, mi tchok wa yam kä, nga mi we d’i. 

12Ma didina, ang tchol akulo, Alona, ang ndjunumiya, ang mar yam suma 
hohoud’a d’i. 

13Ni kayam me ba, sama asa’atna nga mi golong hina is ke? Ni kayam me ba, nga 
mi de kurum ala ang mba djobom yam sun mamba d’uo ge? 

14Wani ang tang nga we suma ndaka ki suma a nga kid’eyêzi irazina, ang nga tin 
irang kazi á ndjunuziya. Sama hohoud’a mi deng tamî atangû; angî ma ndjun 
sama hokuyod’ina. 

15Ang kus yam sama asa’atna, ang ngobom yam tcho mam mba mi lata gak irang 
wat tuo d’a. 

16Ma didina, angî amulâ burâ ki burâ gak didin; andjaf suma a mba dap pei yam 
andaga manga. 

17Ma didina, ang nga hum zla d’a suma lulumana huruzi minita, ang nga hazi 
ad’enga, ang nga tin humang 

18á hum zlad’a hi suma hokuyod’a ki d’a hi suma a nga kid’eyêzi irazinid’a, á kazi 
sariya d’a d’ingêra. Ar sama yam andagad’a ka hina, mi mbut suma mandarâ d’uo 
d’a. 

Sawal la giled’a 11 

David tin hurum yam Ma didina 

1Ni sawal la David mi hlat mi hat mi ma ngolâ hi suma hle sawalina. Ma didina ni 
ma an ngei tan atama. Ni nana ba, agi dan ala: Ang pir i yam ahuniyô mangâ d’igi 
aleina na ge? 

2Gola! Suma asa’atna a nga gan yeû mazid’a, a nga tinit irat ata ziyot á yet suma 
d’ingêrâ kur nduvunda. 

3Le gat ta djivid’a hi simiyeîd’a b’lak keyo ni, sama d’ingêrâ mba mi le ni nana ge? 

4Ma didina mi nga kaka kur gong mam mba kud’ora; zlam mam mba amula sä 
tinda akulo. Mi nga mi gol suma yam andagad’ina, mi nga mi wahle suma azi nga 
lazina. 

5Ma didina nga mi hal hur sama d’ingêrâ, wani nga mi noî ma asa’atna ki ma mi 
min murud’umba heîna woyo. 

6Ma didina nga mi yagï gordjona kakud’a ki sufred’a yam suma asa’atna, nga mi 
gad’azi ki babar ma bibi’â; wana ni b’rau d’a mi ngazizi kazid’a. 

7Ma didina ni ma d’ingêrâ, mi min ni sun nda d’ingêra mi; suma d’ingêrâ a mba 
wum iram mi. 

Sawal la giled’a 12 

David mi tchen Alona mi ndjun suma d’ingêrâ 

1Ni sawal la David mi hlat kading ma ziyom klavandina, mi hat mi ma ngolâ hi 
suma hle sawalina. 

2Ma didina, ang ndjunumiya! Sama d’engzeng nga d’uo d’a, suma d’ingêrâ a nga 
dap pei aduk suma. 

https://es.bibles.org/mpg-AB/Ps/10#Ps.10.15!f.1
https://es.bibles.org/mpg-AB/Ps/12#Ps.11.6!f.1

3Suma a nga de tazi zla d’a kad’a, zla d’a avunazid’a ni mbulâ, azi ni suma 
mbàmbàd’a mi. 

4Ma didina, ar ang pat suma a nga de zlad’a ki vunazi ma mbulîna woi zlapa ki 
suma a nga de zla d’a subur tad’ina, 

5ki suma a nga dala: Ami mba kuzumi ayîna ki vunamiya, ami nga ki vunami á de 
zlad’a; ni nge ba, mba mi te kami ge na mi. 

6Ma didina mi dala: Ki tchetchemba, an nga ni tchol akulo á sut suma suma a nga 
golozi isâ, kayam a nga las suma hohoud’a, suma houd’a a nga zam tazi mi. 

7Ma didina, zla manga ni zla d’a irata; ti ni d’igi bege d’a hap pa a yorot kakud’a 
yoyor yat kid’iziya d’a bei zozota kua ba d’a na. 

8Ang ma didina, ang mba ngom zla manga, ang mba ngomomi abo andjaf sum 
ndazina gak didin. 

9Le suma asa’atna a nga tamula aduk suma, le suma tchona a i avogovok kur tcho 
mazid’a pî, ang mba ngomomi hina. 

Sawal la giled’a 13 

David tin hurum yam tchenda 

1Ni sawal la David mi hlat mi hat mi ma ngolâ hi suma hle sawalina. 

2Ma didina, ang mba mar kan hina gagak mindja ge? Ni gak didin ndju? Ang mba 
tchok yang kä avoron hina gagak mindja ge? 

3An mba ni yor tan hina gagak mindja ge? An mba ni kak kur djib’era burâ ki burâ 
hina gagak mindja ge? Man ma djangûna mba mi tchol akulo á kus kan hina gagak 
mindja ge? 

4Ma didina Alo mana, ang tin irang kanu, ang hulongôn humba! ang han ad’enga, 
ang aran an mit ti. 

5Ar man ma djangûna mi de kan ala, mi kuzun wa d’i, ar man suma djangûna a le 
furîd’a yam puk manda d’uo mi. 

6Wani an nga ni deng tan yam djivi manga, an nga ni le furîd’a kurun krovo yam 
sut manga, an nga ni gileng ki sawala yam djivi d’a ang landjid’a mi. 

Sawal la giled’a 14 

Sama bei wAlonina 
(Gol Saw Gil 53) 

1Ni sawal la David mi hlat mi hat mi ma ngolâ hi suma hle sawalina. Suma lilid’a a 
nga de kuruzi ala: Alona nga d’i! Azi ni suma b’lak keina, a le ni sun nda 
ndjendjed’a; sama le djivid’a tu pî nga d’i. 

2Ma didin ma sä kaka akulona, nga mi gol suma kä yam andagad’ina á we sama ne 
ma halam mam Alonina nga zu? 

3Azi pet a vit teyo, a mbut tchod’a abo tazi tu; sama le djivid’ina nga d’i, tu pî nga 
d’i. 

4Ma didina mi dala: Na ni suma le tchod’a a nga wad’ud’a d’uo zu? Azi nga te sum 
mana d’igi azi tavuna na, azi nga yan simiyên ndi. 

5Fata Alona mba mi nde tam mbei aduk suma d’ingêrîd’a, suma le tcho ndazina a 
mba le mandarâ ngola. 

6Agi suma le tchod’a, agi nga b’lagagi va ma sama hohoud’a mi nga hurum kama 
woyo, wani Ma didina ni ma ngomoma. 

7Ni nge ba, mba mi mba ki suta yam Israel-lâ kur Siyon nge? Fata Ma didina mba 
mi hulongôzï woi kur magombid’a, ata yi máma andjafâ hi Jakob-ma mba mi le 
furîd’a, Israel-lâ a mba le hur ma hapma. 

Sawal la giled’a 15 

Vama Alona mi djobom ata mam suma d’engzengîna 

1Ni sawal la David mi hlata. Ma didina, ni nge ba, mi ndak á kal kur gong manga 
ge? Ni nge ba, mi ndak á kak yam ahina mang nga ang tinit irat vata ge? 

2Ni sama tit tit ta iratina, ni sama le sun nda d’ingêrina, ni sama nga mi de zla d’a 
gagazi d’a kurumba woina mi. 

3Ni sama nga mi de zla d’a kad’a d’uo na, ni sama nga mi le ndram tcho d’uo na, ni 
sama nga mi ngul ndram ma azina d’uo na mi. 

4Ni sama nga mi noî sama Alona mi golom isâ woina, wani mi suburî suma a nga 
le mandara Alonina. Vama mam gun tam kama, le mba ni vama tchona kam pî, 
nga mi tin vunam kam mbi. 

5Ni sama nga mi he bege mamba á mbina d’uo na, ni sama nga mi ve beged’a abo 
sa á b’lak sariyad’a hi sama d’ingêrîd’a woi d’uo na. Sama nga mi le hina na, mba 
mi puk kä d’i. 

Sawal la giled’a 16 

Furîd’a hi sama Alona prud’um mbeina 

1Ni sawal la David mi hlata. Alo mana, ang ngomonu, kayam an hal yima ngeid’a 
natangû. 

2An nga ni de mi Ma didina ala: Angî Salad’a ma kal teglesâ; an nga ki vama djivi 
ma kalang angâ nga d’i. 

3Suma d’ingêr suma yam andagad’ina, ki suma d’engzeng suma kal teglesâ ni 
suma tan lan djivid’a heî kazina. 

4Suma a nga hal alo ma dingîna, a mba mba ki ndaka kaziya. An mba ni ngad’am 
buzuna d’i, an mba ni yum simiyêm ki vunan nduo mi. 



949 

 

 
Bible azumeina 

© 1999, Alliance Biblique du Tchad 

 

 

 

5Ma didina, te mana ki tche manda a tcholï natangû, ni ang ba, nga ngom yi man 
ma kaka. 

6B’rau manga tan lan djivid’a heî kad’u, djo ma ang handjina mi djivid’a heî mi. 

7An nga ni suburung ang Ma didin ma nga dan d’alîna, andjege pî djib’er manda 
nga d’i han ad’enga. 

8An nga ni gol Ma didina avoron teteu. Ata yima mi nga tchola yam bigan nda 
ndjufina, an nga ni giget ti. 

9Ni kayam ndata ba, hurun oî ki furîd’a, tan nga lan djivid’a, tan tuk halas mi. 

10Kayam ang mba aran kä ata yima azuleina d’i, ang mba ar mang ma d’engzengâ 
kä kur zula á tchimba d’i. 

11Ang mba tagan lovot ta i kur arid’id’a; furî d’a ngola sä navorongû, zlezleû d’a 
bei dabid’a nga ni yam bigang nga ndjufa. 

Sawal la giled’a 17 

Tchenda hi sama bei zlad’a kama 

1David mi tchen Alona. Ma didina, ang hum tchen man nda d’ingêra, ang tin 
humang á hum tchi mana, kayam an nga ni tcheneng ki hur ma tuna. 

2Ar ang kan sariya manda d’ingêr, ang tin irang á gol d’ingêr manda mi. 

3Ang fegen wa hurunu, ang golon andjege, ang kugun wa, ang fe nga va atan ndi. 
Zla man nda ded’a ni tu ki djib’er manda. 

4Kayam zla d’a ndeï avunanga, an wal tan ndei ki suma asa’atna yam sun nda azi 
nga lata. 

5An nga ni tit kur lovot manga, asen nga mi djok kei d’i. 

6Alo mana, an nga ni yangû, kayam ang nga humunu. Ang tin humang hum zla 
manda. 

7Angî ma nga sut suma a nga hal yima ngeid’a atang abo suma a kak djangûna ki 
sed’ezina, ang tak djivi mang nga kal teglesa woyo. 

8Ang ngomon d’igi irang nga aduka na, ang bar gigingâng kan d’igi aleina na 

9abo suma asa’at suma a nga djobon vunana, abo man suma djangû suma a nga 
halan á tchid’a suma a nguyuna mi. 

10A b’al huruzi kiki, a nga de zla d’a subur tad’a. 

11A nga tchid’in asenu, a nguyun wa, a nga tin irazi kan á kazlan kä andaga 

12d’igi azlo ma meid’a tchum ma nga mi kahl azarîna na, d’igi gor azlo ma nga mi 
ndjol ata yam ma dominina na. 

13Ma didina, ang tchol akulo, ang ngavaziya, ang zud’uzi kä, ang prud’un ndei abo 
suma asa’atna ki mbigeu mang nga fiyaka. 

14Ma didina, ang prud’un ndei abo sum ndazina. Azi ni suma yam andagad’a ka 
hina. Suma b’rau mazid’a ni ka hî kur duniya ndatina. Ang hobozi hayazi ki vama 
ang ngazizi kazina, ang hobozi grozina, a ar ad’ud’a mi grozi ngolona mi. 

15Wani anu, yam d’ingêr manda, an mba ni wang irangû; ata yima an mba ni zlit 
akulona, an mba ni golong tatâ ni hop van hop. 

Sawal la giled’a 18 

Sawal la kusa hi David-ta 
(Gol 2 Sam 22.1-51) 

1Ata yima Ma didina mi prut David tei abo mam suma djangûna petna, kal pet 
nabo Saul, ata yi máma David azongâ hi Ma didinina mi hle sawal la wanda mi Ma 
didina, mi hat mi ma ngolâ hi suma hle sawalina, mi dala: 

2Ma didina, an nga ni le kangû, angî ad’eng manda. 

3Ma didina nahina man nda ndjununda, ni gulumun ma ad’eng ma sud’una; Alo 
mana nahina man nda an ngei tan kuad’a, mam mi mbarei manda, mam mi ad’eng 
man nda sud’unda, mam mi yima an sut tan kuana. 

4An nga ni gile Ma didina, kayam me ata yima an yuma mi sud’un ndei abo man 
suma djangûna. 

5Matna nguyun wa kabei mamba, matna mi mbud’un mandarâ d’igi mbiyo ma 
djang wü na na. 

6Ziyona hi yima azuleinina mi nguyun wa, dauna hi matnina mi nga gunda kä 
avoronu. 

7Kur yor ta manda, an yi Ma didina, an tchi yam Alo mana. Ata yam ma kaka mi 
humun delen kur gong mamba, tchi mana mi ndeza humamu. 

8Ata yima hurum zalâ, andagad’a yir gigidji, ti giget mi; ad’u ahuniyôna pet a yira, 
a giget mi. 

9Andosâ buzuk kei atchinamu, sin akud’a nde woi avunamu, nga d’i yak kä 
tchutchum d’igi gordjona na. 

10Mi hud’ï akulod’a kä, mi tchuk asem kä kad’u; d’ugul la wurad’a nga ad’um kä. 

11Mi nga yam tcherebêna, mi pir akulo; mi dal akulo yam simetna. 

12Mi mbut nduvunda ni yi mam ma ngeid’a, ni zlub’u mam mba nguyumba; alo 
ma sed’a ki d’ugul la wurad’a a nguyum mi. 

13Ata yi máma d’ugula b’rau woi abo wile mamba, mogoina kakud’a ki gordjona a 
yak kä. 

14Ma didina mi breî ei kur akulod’a, ma sä akulo ma kal teglesâ delem nga d’i zla 
ngungur, mogoina kakud’a ki gordjona a yak kä. 

15Mi yet mam suma djangûna ki yeû mamba, mi b’rawazi woyo; wile mamba ti 
ndjoyôzi woi vivreng. 

16Ma didina, yam ngop manga, mbiyo aluma ad’um mba dabid’a nde woi abua; 
yam muzuk ka atchinanga, andagad’a ad’ut ta ged’a nde woi pid’ak mi. 

17Mi mad’ï abom akulo, mi vanu, mi hlan ndei kur galileina. 

18Mi sud’un ndei abo man ma djangû ma ad’engâ, abo suma a noyôn suma a kalan 
kad’engina. 

19Ata yima an nga kur yor tad’ina, azi mba kan dumuzi, wani Ma didina mi mba 
mi van akulo atamu. 

20Mi ndan ndei ata yima tchona, mi gan akulo, kayam hurum vanu. 

21Ma didina mi lan djivid’a ni yam d’ingêr manda, mi hulong lan djivid’a ni 
kayamba abon do nga vama tcho d’uo d’a. 

22Kayam an nga ni tit kur lovota hi Ma didinid’a, an le nga asa’ata avor Alo mana 
d’i. 

23An nga ni tit yam vun ma he mama pet, an nga ni tchila yam gat mamba d’i. 

24An nga ki zla kan avorom mbi, an ngom tan ped’et bei le tchod’a. 

25Ni kayam ndata ba, Ma didina mi wuragan yam d’ingêr manda, yam abon ma do 
nga tcho avorom mbuo na mi. 

26Sama d’engzengâ, ang nga tagam d’engzeng manga; sama d’ingêrâ, ang nga 
simid’am d’ingêr manga mi. 

27Sama yed’etna, ang nga tagam yed’et manga, sama nga mi le sun nda ata yat tuo 
d’ina, ang nga simid’am sun nda ata yat tuo d’a mi. 

28Ang nga sut suma a nga kur hohoud’ina, wani ang nga hulong suma a hle yazi 
akulona yazi kä. 

29Ma didina, angî lalam man nda b’o yina, Alo mana, ang b’o yima nduvun ma an 
nga kurâ woyo. 

30Ni yam ad’eng manga ba, an nga ni nde b’rang nga ngola ayîna; ni yam ang Alo 
mana ba, an nga ni pir yam gulumun ma ad’eng ma ngunguna mi. 

31Alona lovot mamba ni d’ingêr, Ma didina zla mamba, suma a wat ala ni zla d’a 
irata. Mam mi mbareid’a hi suma pet suma a deng tazi atama. 

32Alo ma iratna ni nge? Ni Ma didina. Ahina d’a irata ni nge? NAlo meina. 

33Alona ni ma han ad’engina, ni ma minin lovot manda d’ingêrâ. 

34Mi mbud’un asen d’igi ma hi pandrid’ina na, nga mi tinin á tita yam ahuniyôna 
akulo. 

35Mi had’an á dur ayîna, mi han ad’enga á gan kawei ma hleuna yeûd’a. 

36Ang Alona ni mbarei man nda suta, abong ma ndjufâ nga mi djigin akulo, yam 
djivi manga ang mbud’un ma ngolâ. 

37Ang mal lovota avoron á ringâ atogo, va nga mi daban asen ndi. 

38An nga ni dik man suma djangûna, ni faziya, an nga ni hulong bei dabazi tchid’a 
woi d’i. 

39An mba ni tchalazi tchid’a, sa mba mi tchol akulo avoron ndi; azi mba puk kä, an 
mba ni tin asen kelezi kä. 

40Ang han ad’enga á dur ayîna, ang hulong man suma djangûna yazi kä ad’unu. 

41Ang ar man suma djangûna a ring avoronu, suma a noyôna an dabazi tchid’a 
woyo. 

42Azi nga tchiya, wani sama ndjunuzi nga d’i; azi nga yi Ma didina, wani nga mi 
humuzi d’i. 

43An mba ni lud’ud’uziya, azi mba mbut d’igi guguma na, simetna mba mi sirizi 
woyo; an mba ni mired’ezi kä d’igi suma a miret lubu ma kur lovotina kä na. 

44Ang prud’un ndei abo suma a tchol huneîd’a ki sed’ena, ang tinin yam andjaf 
suma; andjaf suma an wazi nga d’uo na a lan sunda. 

45Ata yima azi hum zla mandina, azi ge yazi kä avoronu; andjaf suma dingâ a mba 
hün ni ir mandarâ. 

46Andjaf suma dingâ a tchuk susub’ok, azi mba buzuk kei ki mandarâ kur 
gulumun mazi ma ad’eng ma ngunguna. 

47Ma didina, angî ma nga na; an nga ni gileng ang ahina manda, an nga ni 
suburung ang Alo man ma suta. 

48Angî ma san atchuguluna, angî ma hulong andjaf suma yazi kä ad’una. 

49Ang sud’un ndei abo man suma djangûna, ang tinin á kus ayîna yam man suma 
djangûna, ang sud’un ndei abo sama murud’umba mi. 

50Kayam ndata, Ma didina, an mba ni suburung aduk andjaf suma, an mba ni 
gileng simiyêng ki sawala mi. 

51Ma didina, ang lahle suma ndandalâ á sud’un an amul mangâ, ang tak o mang 
nga didinda mi an amul ma ang manana, nala, an David kandjavan gak didin. 

Sawal la giled’a 19 

Subur ra sä akulod’a 

1Ni sawal la David mi hlat mi hat mi ma ngolâ hi suma hle sawalina. 

2Akulod’a nga d’i de woi yam subura hAlonid’a, hur alona nga mi simat sun nda 
Alona mi lat kabomba woi mi. 

3Faleid’a nga d’i hat ndrat faleid’a yam sunda hAlonid’a; andjeged’a nga d’i tak 
ndrat andjeged’a kat mi. 

4Azi nga ki vuna d’i, azi nga de zlad’a d’i, sa nga mi humuzi delezi d’uo pî 

5zla mazi d’a ded’a ti nde woi yam andagad’a pet, zla mazid’a ti b’rau woi avun 
dabid’a handagad’id’a pet mi. Alona mi ve nga zlub’ud’a akulo mafata. 

6Afata ni d’igi gor azong ma tel atchad’a awili ma nga mi nde woi yorogo avun 
aziyam ki furîd’ina na. Ti ni d’igi sama ad’eng ma kus ayî ma nga mi guvutna na. 

7Ti ndeï avun dabid’a hakulod’id’a, gak ti i avun dabi d’a abo hî d’a; vama mi ngei 
tam abo huwak matina nga d’uo mi. 

Gata hi Ma didinid’a 

8Gata hi Ma didinid’a ti ndak memet, ti nga d’i had’enga mi sana á kak karid’a; 
glangâsâ hi Ma didinina ni ma gagazina, nga mi mbut sama bei ned’a sama ned’a 
mi; 

9Vun ma hed’a hi Ma didinina ni d’ingêr, nga mi he sana furîd’a kurum krovo; vun 
ma hed’a hi Ma didinina ni ma iratna, nga mi mal ir sana woyo; 

10le mandara Ma didina ni vama djivina, ni vama nga kur atchogoid’a 
katchogoid’ina; nga hurâ hi Ma didinina pet ni ma gagazina, ni ma d’ingêrâ mi. 

11Djivi mamba kal lora, kal lor ra a yorot kakud’id’a woi dei; adjib’et mamba ti kal 
mbul ayuma, ti kal mbul ayum ma nga mi djang kä ir sëma. 

12Ma didina, ni vun mang ma hed’a ba, nga mi had’an an azong mangâ; sama nga 
mi tit kama, nga mi fe wurak ka ngola kua. 

13Ni nge ba, mi ndak á we vama mam lum ata yam mbuo na ge? Ang vat hurung 
ngei yam vama an lum ir vitina. 

14Ang ngomon an azong mangâ tala an le tchod’a ki iran á ngangata d’uo d’a, arat 
ti te kan ndi. Hina wani, an mbut ni sama d’ingêr ma bei ni le tcho d’a ngola ba na. 

15Ma didina, angî ahina manda, angî ma wurak kana, ar zla d’a avunanda ki djib’er 
ra kurunda a lang tang djivid’a. 

Sawal la giled’a 20 

Suma a nga tchen yam amulâ 

1Ni sawal la David mi hlat mi hat mi ma ngolâ hi suma hle sawalina. 

2Amul mamina, ar Ma didina mi humung kur bur ma ang nga kur ndakina, ar 
Alona hi Jakob-ma mi ngomongû. 

3Ei kur gong mam mba kud’ora dei mi ndjunungû, ei kur Siyon dei mi djiging 
akulo mi. 

4Ar mi djib’er yam he d’a hawa manga pet, ar mi ve vama ngat buzu ma ngala 
abong mi. Tchol ndjö 

5Ar mi hang vama hurung minima, mi ndagang vun nga hur mangâ pet mi. 

6Ami mba ayâmi yam sut manga, ami mba hlami bangâna ki simiyê Alo meina; Ma 
didina mba mi hang ahle suma ang tchenem kazina pet mi. 

7Ki tchetchemba, an we Ma didina nga mi sut ma mam manam tinim amulina, nga 
mi humumï kur gong mam mba sä akulod’a, nga mi ndjunum kabom ma ndjuf ma 
sib’ika mi. 

8Suma dingâ a tin huruzi ni yam pus mazi ma dur ayîna, suma dingâ a tin huruzi 
ni yam akulumei mazina, wani ei tini huri ni yam Ma didina Alo meina. 

9Sum ndazina a mba hiram tak a puk kä, wani eya, ei mba arei tchola akulo 
ngingring. 

10Ma didina, ang sut amulâ! Ar mi humumi ata yima ami nga yuma! 

Sawal la giled’a 21 

Amulâ nga mi le furîd’a yam Ma didina 

1Ni sawal la David mi hlat mi hat mi ma ngolâ hi suma hle sawalina. 

2Ma didina, amulâ nga mi le furîd’a yam ad’eng manga; kid’a ang sud’umba, mi le 
hur ma hapma ngola. 

3Ang hum wa vama hurum minima, ang aram nga bei hum vama mam tcheneng 
ki vunam kama d’i. Tchol ndjö 

4Ang d’ugulom wa, ang b’e wa vun ma djivi ma kal teglesâ kamu, ang kulubum wa 
avaval la lor ra kal teglesa kam mi. 

5Mi tcheneng ala ar va mi lum mbi; ang humumu, ang hum bizad’a ablaud’a gak 
didin. 

6Kayam ndjun manga, subur mamba ti kal ngola, ang hum ngola, zlam nde yina 
mi. 

7Ang mbud’um vama b’e vuna gak didin, ang mbud’um sama le furîd’a avorongâ 
mi. 

8Ma didina, amulâ mi deng tamî atang angû, ma sä akulo ma kal teglesâ, yam o 
mang nga didinda mam mba mi puk kä d’i. 

9Amulâ, ang mba vik mang suma djangûna, ni kad’eng manga ba, ang mba yo 
suma a noyôngâ. 

10Bur ma ang mba tak tang ngei irazina, ang mba mbud’uzi ni d’igi agu ma 
vakud’a hîhî’â na. Ar Ma didina mi b’lagazi woi kayî mama, ar aku mamba ti 
ngalazi woi mi. 

11Ang mba dabazi grozina tchid’a woi yam andagad’a, ang mba dabazi andjavazi 
tchid’a woi aduk suma mi. 

12Azi ndjak vunazi á lang tchod’a, azi nga huruzi á lang zla d’a tchod’a. Hina pî, azi 
mba ndak ki. 

13Ang mba yed’ezi ki yeû manga. Kayam ndata, azi mba hang huyogozi á ringâ. 



955 

 

 
Bible azumeina 

© 1999, Alliance Biblique du Tchad 

 

 

 

14Ma didina, ang tchol akulo kad’eng manga! Ami min hlami sawala á suburung 
yam ad’eng manga. 

Sawal la giled’a 22 

Tchi ma abo pupulukina ki subura mi 

1Ni sawal la David mi hlat mi hat mi ma ngolâ hi suma hle sawalina. 

2Alo mana, Alo mana, ni kayam me ba, ang aran ndei ge? Ni kayam me ba, ang wal 
lei dei ki sed’en á ndjunun nge? Ni kayam me ba, ang hum tchi mana d’uo ge? 

3Alo mana, an nga ni yang falei á ndjununu, wani ang nga humun ndi; andjege pî, 
an nga ni tuk tan ndi. 

4Wan pî, angî Alo ma bei tchod’ina, ang nga kaka yam zlam manga, Israel-lâ a nga 
gileng teteu mi. 

5Abuyomi a deng tazi atangû; a deng tazi atangû; ang sud’uzi mi. 

6A tchi kangû; ang sud’uziya; a deng tazi atangû; a mbut nga zulona d’i. 

7An mbut ni d’igi ndjuvulâ na, an ni sa d’i; suma a ngulunu, suma a golon is mi. 

8Suma a golona pet a san ad’unu, a nga bet vunazi ad’unu, a nga hle yazi woi 
ad’un vivik mi. 

9A nga de kan ala: Mi ar zla mamba abo Ma didina. Djiviya! Ar Ma didina mi 
pad’am mbeyo! Le Ma didina nga mi le kamu ni, djiviya, ar mi sud’umu! 

10Ma didina, ni ang ba, ndanï woi kur asunu, ni ang ba, ngomon avun apona 
hasuna bei va lan ba mi. 

11Kur vut manda dei, a han nabong angû; ata yima an vutna, angî Alo mana. 

12Ang wal lei dei ki sed’en ndi; ki tchetchemba, an nga go avun bad’a, wani sama 
mba á ndjununa nga d’i. 

13Man suma djangûna a nga mola geven d’igi amuzlei suma andjofâ na, a nguyun 
d’igi amburei suma ayî suma Basan-na na. 

14Azi mal vunazi atan d’igi azlo ma mi ve vana bugol mi oîna na. 

15Ad’engên dap pei d’igi mbiyo ma sid’am kä na na, ir asogon pat tei tutu pet, ve 
ta manda ti lau woi kurun d’igi dubangâ na. 

16Delen nda horzlomba ti so kaka d’igi lubu ma ab’lorina na, sinan b’al akulo ata 
d’id’iganu, ang aran kä aduk guguma d’igi sama matna na. 

17Suma murud’umba a nga ngui gevenu, a nguyun kä d’igi ades adureina a ngui 
suma na, a b’alan abon kasenu. 

18An ndak á ndum asogon pet. Man suma djangûna a so irazi kanu, a nga golonu. 

19A b’rau baru mana aduk taziya, a tum baru man nda ngola gumara mi. 

20Wani Ma didina, ar ang wal lei dei ki sed’en ndi; angî ad’eng manda, ang mbei 
atogo ndjununu. 

21Ang sud’un ndei avun mbuguyo mazi suma fuyogeina, ang sud’un ndei avun 
adurei ndazina, 

22ang sud’un ndei avun azlo máma, ang sud’un ndei avun adif avun máma mi. 
Gagazi, ang hum tchen manda! 

23An mba ni dang zlang ngei aduk b’oziyona, an mba ni gileng aduk ablaud’a hi 
sumid’a. 

24Agi suma d’engzengâ hi Ma didinina, agi suburugiziya; agi andjafâ hi Jakob-ma 
pet, agi gilemu; agi andjafâ hi Israel-lîna pet, agi hum ngola, 

25kayam nga mi gol sama hohoud’a is si, nga mi aram mbei d’i, nga mi ngei tam 
avorom mbuo mi. Wani ata yima nga mi yuma, nga mi hum yi mamba. 

26Ma didina, ni kayam ang ba, an mba ni gileng aduk tok ka ngola hi sumid’a; an 
mba ni ndak vun vun ma hle ma an hlangzi avok suma a lang mandarangâ. 

27Suma lulumana a mba të, a mba hoba; suma a nga hal Ma didinina a mba 
gilemu; ar va lazi d’i. 

28Suma yam andagad’ina pet a mba djib’er yam Ma didina, a mba mbeï gevemu; 
andjaf suma pet a mba grif kä andaga avoromu. 

29Kayam Ma didina namul ma ngolâ, ni ma nga mi te yam andjaf sumina. 

30Suma bege suma yam andagad’a a te na a mba a kud’uromu, suma a mba a bona 
pet suma a ndak nga a ngom ari mazid’a d’uo na a mba kud’urom mi. 

31Andjavazi mba mi lum sunda, mba mi de zla Salad’a woi mandjavazi ma kur 
atchogoi d’a nga d’i mbad’ina. 

32Mba mi de mi suma a mba vud’uzi bugolâ yam d’ingêr ra Ma didina mi lat ki 
sum mamid’a. 

Sawal la giled’a 23 

Ma didina ni ma polona 

1Ni sawal la David mi hlata. Ma didina ni ma polona; va mba kid’agan ndi. 

2Nga mi tinin ata hat ma nguloma, nga mi tinin avun mbiyo ma d’igil ma 
hirwilingâ. 

3Nga mi djan tan ndeyo, nga mi tinin kur lovot ta d’ingêra yam simiyêmu. 

4Wani le an nga ni tit kur hor ra nduvun nda i’îlika pî, an nga ni le mandara va tu 
d’i, kayam me ang nga zlapa ki sed’enu. Ang nga polon ki totogo manga ki 
dungûru mangâ, ni azi ba, a nga b’lengên hurunu. 

5Ang nga minin te mana kä avoron ir man suma djangûna. Ang b’e vunang kanu; 
angot man nda tche mbina ti oî nga d’i sulul kä woyo. 

6Gagazi, djivi manga ki we hohou manga a mba tit blogon burâ ki burâ. Ma didina, 
an mba ni kak kur gong mang nga kud’ora gak mat mana. 

Sawal la giled’a 24 

Ma didina mi kal kur gong mam mba kud’ora 

1Ni sawal la David mi hlata. Andagad’a kahle suma kurutna ni hi Ma didinina, 
duniyad’a ki suma a nga kaka kurutna pet mi. 

2Kayam mi gat ad’ut ni yam alum ma ngolâ, mi b’alat kä ad’enga ngingi yam 
mbina. 

3Ni nge ba, mi ndak á djak akulo yam ahinad’a hi Ma didinid’a ge? Ni nge ba, mi 
ndak á tchol ata yam ma a kud’urom kuana ge? 

4Ni sama abom nga mi do vama tcho d’uo na, ni sama hurum yed’etna, ni sama 
nga mi he tam yam ahle suma hawa ya’â d’uo na, ni sama bei gun tam ir gurzula 
ba na. 

5Ma didina mba mi b’e vunam kamu; Alo ma sud’uma mba mi de woi kam ala ni 
sama d’ingêrâ. 

6Wana nandjaf suma a nga halama, ni suma a nga hal á we ir Alona hi Jakob-mina. 
Tchol ndjö 

7Ang vun agre’â, ang mal tang ngei atogo, ang vun agrek ma dedeina, ang mal 
tang ngeyo; ar amul ma ngol ma subura mi kal avo! 

8Amul ma ngol ma subur máma ni nge ge? Ni Ma didin ma ad’eng ma sib’ika; ni 
Ma didina grang ma dur ayîna. 

9Ang vun agre’â, ang mal tang ngei atogo, ang vun agrek ma dedeina, ang mal 
tang ngeyo; ar amul ma ngol ma subura mi kal avo! 

10Amul ma ngol ma subur máma ni nge ge? Ni Ma didin ma ad’engêm kal petna; 
ni mam ba, namul ma ngol ma subura. Tchol ndjö 

Sawal la giled’a 25 

Tchenda hi sama nga avun bad’ina 

1Ni sawal la David mi hlata. Ma didina, an tin hurun ni kang angû. 

2Alo mana, an deng tan natangû, ar an mbut zulona d’i, ar man suma djangûna a 
le furîd’a kan nduo mi. 

3Suma a tin huruzi kangâ pet a mba mbut zulona d’i; suma a mba mbut zulonina 
ni suma a le suma tchod’a bei zlat ba na. 

4Ma didina, ang tagan lovot manga, ang had’an zla manga. 

5Ang tagan gagazi manga, ang had’an mi, kayam angî Alo ma sud’una, angî ma an 
tin hurun kang teteuna. 



958 

 

 
Bible azumeina 

© 1999, Alliance Biblique du Tchad 

 

 

 

6Ma didina, ang djib’er yam we hohou manga ki o mang nga ei dei gak didinda. 

7Ma didina, ang djib’er yam tcho manda ki tchila man nda kazongôn deid’a d’i, 
wani ang djib’er kan yam we hohou manga ki djivi manga. 

8Ma didina ni ma djivi ma d’ingêrâ. Ni kayam ndata ba, nga mi tak lovot ta 
d’ingêra mi suma tchona. 

9Nga mi tin suma lulumana kur lovot ta d’ingêra, nga mi hat suma lulumana lovot 
mamba. 

10Lovota hi Ma didinid’a pet ni od’a ki d’engzenga yam suma a nga ngom vun 
mam ma djinda ki vun mam ma hed’ina mi. 

11Ma didina, yam simiyêngû, ang vat hurung ngei yam tcho manda, kayam ti 
ngola heî. 

12Sama mi le mandara Ma didinina, ni Ma didina ba, mi tagam lovot ta mbeî mi 
manata. 

13Sa mama mba mi kak kur djivid’a, andjavam mba mi te yam andagad’a mi. 

14Ma didina nga mi tak zla d’a mudurid’a woi mi suma a nga lum mandarama, nga 
mi tagazi vun mam ma djinda mi. 

15An nga ni tin iran yam Ma didina teteu, kayam nga mi pad’an asen ndei kur 
dauna. 

16Ang mbud’i irang kanu, ang wan hohowonu, kayam an arî van tu, an ni sama 
hohoud’a. 

17An nga kur djib’era ngola; ang pad’an ndei kur ndak ndata. 

18Ang wan hohou manda ki ndak manda, ang vat hurung ngei yam tcho manda 
pet. 

19Ang gol man suma djangûna ablawazi ni ga ge? Ang gola, azi noyôn ni noî d’a 
tchod’a. 

20Ang ngomonu, ang sud’unu; ata yima an hal yima ngeid’a atangâ, ang aran an 
mbut zulona d’i. 

21An tin hurun ni kang angû; ang ngomon kur d’engzenga ki d’ingêra. 

22Alo mana, ang sut Israel-lâ kur ndak mazid’a pet. 

Sawal la giled’a 26 

Tchenda hi sama bei zlad’a kama 

1Ni sawal la David mi hlata. Ma didina, ang kan ir zla manda, kayam an nga ni tit 
kur d’ingêra. An nga ni deng tan ata ang Ma didina, an nga ni giget ti. 

2Ma didina, ang kugunu, ang golon djiviya, ang halan hurun yam min manda ki 
djib’er manda mi. 

3Djivi manga nga avoronu, an nga ni tit kur gagazi manga. 

4An nga ni kak zlapa ki suma ka zlad’a d’i, an nga ni tit ki suma mbut ira d’uo mi. 

5An nga ni min toka hi suma tchonid’a d’i, an nga ni kak zlapa ki suma asa’atna 
d’uo mi. 

6An mbuza wa abon ndei á tak kei ala zla nga kan ndi. Ma didina, an nga ni ngui yi 
mang ma ngal ahle suma ngat buzuna 

7á gileng ki delen akulo, á de woi yam sun mang nga ndandala pet mi. 

8Ma didina, hurun ve yima ang nga kaka kuana, yima subur manga nga kuana mi. 

9Ang hlan muzugan zlapa ki suma le tchod’a d’i, ang tchan zlapa ki suma tchi 
matna d’uo mi. 

10Ni suma abozi nga zid’a akulo kazi zi á le tchod’ina; abozi ma ndjufâ nga tinda á 
ve wurak ka yam sumid’a. 

11Wani an nga ni tit kur d’ingêr manda; ang wan hohowonu, ang sud’un ndeyo. 

12Asen nga tchola ad’enga ngingring yam gagazid’a; an mba ni gile Ma didina 
aduk toka teteng mi. 

Sawal la giled’a 27 

Go kAlona mandarâ nga d’i 

1Ni sawal la David mi hlata. Ma didina ni b’o manda ni ma sud’una; ni nge ba, an 
mba ni lum mandaram nge? Ma didina ni ma ngomona; ni nge ba, an mba ni zlak 
abom nge? 

2Ata yima suma asa’atna a mba ndan ayîna á kizagan hliwin ndeina, ni azi suma 
noyôna ki suma djangû mana ba, a mba dap asezi a puk kä. 

3Le b’ranga ndjar á dur ki sed’en pî, an mba ni le mandar ri; le azi tchol á dur 
ayîna ki sed’en pî, vunadigan mba d’i tumun nduo mi. 

4An nga ni tchen Ma didina yam vama an nga ni halam ki hur ma hatina: Nala, an 
min kak kur gong nga kud’ora hi Ma didinid’a teteu gak mat mana á gol subur 
mamba, á gol gong mam mba kud’ora ki furîd’a mi. 

5Kayam mam mba mi ngomon kur gong mamba kur bur ma tchona, mam mba mi 
ngeyen kur zlub’u mamba, mba mi hlan akulo yam ahinad’a mi. 

6Ki tchetchemba, an hle yan akulo yam man suma djangû suma a nguyuna, an 
mba ni he vama ngat buzuna ki furîd’a ngola kur zlub’u mamba, an mba ni ge 
sawala, an mba ni gile Ma didina mi. 

7Ma didina, ang humun delenu, an nga ni yangû; ang wan hohowonu, ang 
hulongôn humba. 

8An djib’er yam zla d’a ang dat ala: Agi halagi á wan iranu d’a. Ni kayam ndata ba, 
Ma didina, an nga ni hal á wang irangû. 

9Ang ngei irang avoron ndi, ang zut azong mangâ woi kayîna d’i. Angî ma 
ndjununa, ang aran ndei d’i, ang gan ndei d’i, kayam angî Alo ma sud’una. 

10Le abun azi kasun a aran ndei pî, ang Ma didina mba van atangû. 

11Ma didina, ang had’an á tit kur lovot manga, ang tinin kur lovot ta d’ingêra abo 
man suma djangûna. 

12Ar ang han ndei abo man suma djangûna d’i, kayam azi nga le glangâs ma 
aboina kanu, azi ni suma a halî murud’um mba led’a tuna. 

13Hina pet pî, an we woi tetet ala an mba ni we djivid’a hi Ma didinid’a yam 
andagad’a ka hî! 

14Ang tin hurung yam Ma didina, ang ve tang ad’enga, ar tang tchuk lus si. Ang tin 
hurung yam Ma didina. 

Sawal la giled’a 28 

Tchenda hi sama nga avun matnina 

1Ni sawal la David mi hlata. Ma didina, an nga ni tchi kangû; Ahina manda, ang hle 
yang ngei kan ndi. Le ang humun nduo ni, an mbut ni d’igi sama mit teina na. 

2Ata yima an nga ni yangâ, ata yima an nga ni yo abon akulo ir abo yi mang ma 
ang tinim iram vam ma kal teglesîna, ang hum tchen man nda hud’a. 

3Ang zlaban doglod’a ki suma asa’at suma a le sunda tchod’ina d’i. Azi ni suma a 
nga de zla d’a djivid’a mi ndrozina ki vunazina, wani huruzi ma krovona ni oîd’a 
kasa’ata. 

4Ang wuragazi yam sun mazid’a, yam murud’um mba azi lata, ang wuragazi yam 
sun nda a lat kabozid’a, ang wuragazi ndak yam sun nda azi tazi lata. 

5Kayam azi nga djib’er yam sun nda ang Ma didina lata d’i, nala, sun nda ang lat 
kabonga. Ang b’lagazi woi ki irazi fafat. 

6Mersi ngola mi Ma didina, kayam mi hum tchen man nda hud’a. 

7Ma didina nad’eng manda, ni mbarei manda; an tin hurun ni yam mamu, mi nga 
mi ndjununu. Kayam ndata, an nga ni le furîd’a, an nga ni gilem ki sawal manda 
mi. 

8Ma didina nad’enga hi sum mamid’a, mam mi gulumun ma ad’eng ma sut amul 
ma mam manama. 

9Ang sut sum mangâ, ang b’e vunang yam mang suma ang tazi djonina, ang 
poloziya, ang ngomozi burâ ki burâ. 

Sawal la giled’a 29 

Dela hi Ma didinid’a nga d’i breî kur d’ugula 

1Ni sawal la David mi hlata. Agi suma nglo suma sä akulona, agi hagi ngola mi Ma 
didina, agi dagi woi yam subur mamba ki sib’ik mamba, 

2agi dagi woi yam subura hi Ma didinid’a, agi grivigi kä avok Ma didina kahle 
magi suma a tinizi irazi vazina. 

3Dela hi Ma didinid’a nga d’i zlakulo yam mbina ngungur, Alo ma subura nga mi 
breî alo ma breîd’a, Ma didina nga mi te yam mbiyo ma nglona. 

4Dela hi Ma didinid’a nga d’i ngir kä kad’enga ngingir, dela hi Ma didinid’a nga d’i 
tak subur mamba woyo, 

5dela hi Ma didinid’a nga d’i kus agu sedrena woyo, agu sedre ma Liban-na tam 
pî, ti kuzum mbeyo. 

6Ma didina mba mi dubar ahina d’a Liban-nda d’igi gor amuhlâ mi dubar na, mi 
dubar ra Hermon-nda d’igi gor avüna mi dubar na mi. 

7Dela hi Ma didinid’a nga d’i b’rau wiled’a woi teteng, 

8Dela hi Ma didinid’a nga d’i yir hur fulâ, Ma didina nga mi yir hur ful ma Kades-
sâ gigidji. 

9Dela hi Ma didinid’a nga d’i tes pandrid’a á vuta, ti nga d’i yak hum agud’a kä 
woyo. Suma kur azina hAlonina pet a nga de ki delezi akulo ala: Ei suburi Alona! 

10Ma didina ni ma te yam mbiyo ma kus kur atchogoid’a hi Noe-d’ina; Ma didina 
ni ma te leud’a gak didina. 

11Ma didina nga mi had’enga mi sum mama; Ma didina nga mi b’e vunam yam 
sum mama ki b’leng nga halasa. 

Sawal la giled’a 30 

David mi subur Alona kayam mi prud’um mbeyo 

1Ni sawal la David mi hlat ki furîd’a á mal vun gong mambid’a. 

2Ma didina, an nga ni suburung kayam ang prud’un ndei avun matna, ang ar nga 
lovota mi man suma djangûna á san ad’un ndi. 

3Ma didina Alo mana, an tchi kangû, ang tcholon akulo mi. 

4Ma didina, ang ndan ndei ata yima azuleina, ang ngomon karid’a; an nde nga kä 
kur zula d’i. 

5Agi mam suma d’engzengâ, agi suburugi Ma didina ki sawala, agi gilem simiyêm 
ma bei tchod’ina. 

6Kayam ayî mama nga mi ka’î ndjö, wani djivi mamba nga yam sana ni gak mat 
mama. Le sana mi tchi andjege ni, yorogo mi le furîd’a. 

7Kid’a an nga kaka tchugota, an dala: An mba ni giget abo va tu d’i. 

8Ma didina, yam djivi manga an nga kaka ad’enga ngingring. Wani ata yima ang 
ngei irang ngei avorona, vunadigan ndi pat fek. 

9Ma didina, an tchi kangû, an tchenengî ang Ma didina. 

10Le an mit ni i kä azuleyo ni, vama djivi ma ang mba fum atana ni me ge? Sama 
mi mbut andagad’a da na, mi ndak á gileng zu? Mba mi de woi yam gagazi manga 
zu? 

11Ma didina, ang humunu, ang wan hohowonu; Ma didina, ang ndjununu! 

12Ang mbud’un wa tchi mana sanda, ang fogon wa dodor manda woyo, ang 
tchugun wa baru d’a vun tilâ atanu, 

13kayam an suburung ki sawala kurun krovo bei bad’a ba. Ma didina, Alo mana, 
an mba ni gileng burâ ki burâ. 

Sawal la giled’a 31 

Tchenda hi sama nga kur kukina 

1Ni sawal la David mi hlat mi hat mi ma ngolâ hi suma hle sawalina. 

2Ma didina, an ngei tan atangû, ang aran an mbut zulona yan tu d’i; ang sud’un 
ndei yam d’ingêr manga. 

3Ang tin humang humunu, ang mbeï atogo ndjununu, ang mbut nahina man nda 
ngei tanda, ang mbut ni gulumun ma ad’eng ma sud’una. 

4Kayam angî ahina manda, angî gulumun man ma ad’engâ, kayam simiyêng ang 
mba tinin kur lovota, ang mba d’obon mi. 

5Ang mba sud’un ndei kur dau ma azi gunum kä gumun avorona, kayam angî 
sama ngomona. 

6An hang muzugan abongû; Ma didina Alo ma gagazina, ang sud’un wa woyo. 

7An noî suma a min filei ma hawa ya’îna woyo, an deng tan nata ang Ma didina. 

8Yam djivi manga, an mba ni le furîd’a ki hur ma hapma, kayam ang wan hohou 
manda, ang we a’alî d’a atan krovod’a mi. 

9Ang han nga abo man ma djangûna d’i, ang tcholon ndei ata yima pid’a’â. 

10Ma didina, ang wan hohowonu, kayam an nga kur yor tad’a, iran zal wa woi abo 
tchina, muzugan b’lak wa, an kau wa mi. 

11An nga kur pupuluka, an nga ni zam tan bizad’a ki bizad’a, ad’engên dap wa woi 
abo tcho manda, asogon mi kus wa d’ad’ameî mi. 

12An mbut ni vama ngula ir man suma djangûna pet, an mbut ni vama kraka ir 
ndrona, vama mandarâ avor buniyôna; suma a nga golon ndei abuna a nga ring 
ngei abonu. 

13Azi mar kan d’igi sama mit teina na; an mbut ni d’igi vama ba woina na. 

14An hum zla d’a tcho d’a suma ablaud’a a nga minit kanda; mandarâ mi nguyun 
ata yina pet. Ata yima azi nga ndjak vunazi kana, a nga hal lovota á tchan ndeyo. 

15Wani Ma didina, an nga ni deng tan natangû, an nga ni dala: Angî Alo mana! 

16Bur mana pet nabongû, ang pad’an ndei abo man suma djangûna, abo suma a 
nga djobon vunana mi. 

17Ang tin irang kan an azong mangâ djiviya, ang sud’un ndei yam djivi manga. 

18Ma didina, ata yima an nga ni yangâ, ang aran an mbut zulona d’i; ar suma 
asa’atna a mbut zulona, ar azi i kä azulei ki vunazi ma du’â. 

19Ar ang duk vun suma ka zla suma a nga de zla d’a tchod’a mi suma d’ingêrâ ki 
tum didi’â ki gol isina. 

20Djivi mang nga ang nga ngomot yam suma a nga lang mandarangîd’a ti ngola 
heî, ni d’a ang lat ki suma a ngei tazi atangâ avok suma peta. 

21Ang ngei suma a nga lang mandarangâ kä avorong abo suma a ndjak vunazi 
kazina, ang ngeyezi kä ad’u gong manga abo suma a nga halazi ki zlad’ina. 

22An nga ni subur Ma didina! Ata yima man suma djangûna a nguyun d’igi azì ma 
ngol ma a nguyum ki gulumun ma ad’eng ma ngunguna na na, mi tagan djivi 
mamba. 

23Kur mandar mana an dala: An wal lei dei ki sed’engû, wani ata yima an tchi 
kangâ, ang hum tchen man nda hud’a. 

24Agi suma d’ingêrâ hi Ma didinina, agi lagi kamu. Ma didina nga mi ngom suma a 
hum gagazid’ina, nga mi gat suma yam mba ad’enga gat ta tchod’a. 

25Agi pet suma tinigi hurugi yam Ma didinina, agi tchologi ngingring, agi vagi 
hurugi ad’enga mi. 

Sawal la giled’a 32 

Mbut hurâ ki vat hurâ 

1Ni sawal la David mi hlata. Sama Alona mi vat hurum mbei yam tchila mamba mi 
zlubum yam tcho mamba kä mi na, mi le furîd’a. 

2Sama Ma didina mi ndumum nga tcho mamba kam mbuo ma mbut ira nga 
kurum mbuo mi na, mi le furîd’a. 

3Ata yima an ngruf bei de zlad’a woina, asogon mi kus d’ad’ameî abo zam ta d’a 
an nga ni zam tan teteud’a. 

4Andjege ki faleya ang nga gad’anu, ad’engên dap pei d’igi afat ta awalid’a ti so 
mbina woi na. Tchol ndjö 

5An dang wa tcho manda woyo, an ngei nga tcho manda kä d’uo mi, an dala: An 
mba ni de woi yam tchila manda avor Ma didina; kayam ndata, ang hlan wa aneka 
hi tcho mandid’a woi kanu. Tchol ndjö 

6Kayam ndata, ar suma d’engzengâ pet a tcheneng ata yima azi nga ki irazi tua na. 
Le ndak ka ngola kus kazi d’igi mbina mi kus hina pî, mba d’i fazi d’i. 

7Angî yi man ma ngeid’a, ang nga ngomon kur ndaka, ang nga nguyun kä ki sawal 
la bangâna. Tchol ndjö 

8Ma didina mi dala: An mba ni had’angû, an mba ni tagang lovot ta ang tit kuad’a, 
an mba ni dang d’alâ, an mba ni tin iran kang mi. 

9Ar ang kak d’igi akuluma d’oze korona suma djib’er mazid’a nga d’uo na na d’i. 
Djamad’a ni va d’a vazi ki d’a; le hina d’uo ni, azi nga ve kä d’i. 

10Sama asa’atna mba mi fe ndaka ngola, wani sama deng tam ata Ma didinina, 
mam mba mi nguyum kä ki djivi mamba. 

11Agi suma d’ingêrâ, agi lagi furîd’a yam Ma didina, agi lagi hur ma hapma; agi 
suma pet suma bei tchod’a kurugina, agi eregi ad’ugi akulo ki furîd’a. 

Sawal la giled’a 33 

Sawal la kud’ora 

1Agi suma d’ingêrâ, agi eregi ad’ugi akulo ki furîd’a yam Ma didina; ni djivid’a 
yam suma d’ingêrâ á gilemu. 

2Agi gilegi Ma didina kadingâ, agi gilem kading ma ziyom dogona. 

3Agi gilem ki sawal la awilid’a, agi bugi ading magina djivid’a, agi eregi ad’ugi 
akulo mi. 

4Kayam zla d’a ded’a hi Ma didinid’a ni d’ingêr, sun mam mba led’a pet nata yat 
mi. 

5Hurum ve ni d’ingêra ki gagazid’a; od’a hi Ma didinid’a ti oî yam andagad’a. 

6Ma didina mi lakulod’a ni ki zla mam mba ded’a, mi lahle suma kurutna pet ni ki 
zla d’a ndeï avunamba. 

7Mi tok mbiyo alum ma ngolâ akulo yam tam ata yima tuna, mi tin zul la yiyika á 
togom kua. 

8Ar suma yam andagad’ina pet a le mandara Ma didina, ar suma kur duniyad’ina 
pet a zlak avorom mi. 

9Mi de zlad’a, va máma mi mba; mi he vuna, va máma mi nga mi. 

10Ma didina nga mi b’lak zla d’a andjaf suma a minita woyo, nga mi b’lak vama 
suma a ngam kuruzi á led’ina woi mi. 

11Wani nga hurâ hi Ma didinina mi nga burâ ki burâ, djib’er ra kurum krovod’a ti 
nga ni kur atchogoi d’a lara ge pet mi. 

12Andjaf suma Ma didina nAlo mazinina a le furîd’a; suma mi manazi d’igi djo 
mama na na a le furîd’a mi. 

13Ma didina nga mi golï kur akulod’a, nga mi we suma pet; 

14ata yam ma kaka, nga mi gol suma yam andagad’ina pet; 

15Mam ma lazi huruzi petna, nga mi gol sun mazi d’a led’a pet mi. 

16B’rang nga ngola hamulîd’a ti ndak á sud’um mbi; ad’enga hi grangîd’a ti ndak á 
sud’um mbuo mi. 

17Akuluma mi nga kad’enga á sut sa d’i; ad’eng mamba pet ti ndak á sut sa d’uo 
mi. 

18Wani Ma didina iram nga tinda yam suma a lum mandarama, yam suma tin 
huruzi yam o mam mba didinda 

19á sud’uzi woi avun matna, á ndjunuzi á kak karid’a ata yima baktarad’ina mi. 

20Ei tini huri ni yam Ma didina; mam mi ma ndjunina, mam mi mbarei meid’a mi. 

21Kayam ndata, ei nga lei furîd’a kuri krovo kamu, kayam ei dengeî tei ni yam 
simiyêm Ma bei tchod’ina. 

22Ma didina, ar ang lami djivid’a d’igi ami tinimi hurumi kang na! 

Sawal la giled’a 34 

David mi gile Alona yam djivi mamba 

1Ni sawal la David mi hlat ata yima mi mbut tam d’igi sama lilid’a na avok 
Abimele’â. Abimelek mi digim mbei avoromu, mi ge tam mi i mi. 

2An mba ni subur Ma didina ata yima lara ge pet, an mba ni gilem ki vunan burâ 
ki burâ. 

3An mba ni subur tan yam Ma didina; agi suma lulumana, agi humunu, agi lagi 
furîd’a mi. 

4Agi hagi ngola mi Ma didina zlapa ki anu; ei pet suburum simiyêm mi. 

5An hal Ma didina; mam hulongôn humba, mam ndan ndei kur mandar mana pet 
mi. 

6Suma a hle irazi á goloma, irazi b’o woyo, azi nga mbut zulona d’i. 

7Ata yima sama hohoud’a mi tchi yam Ma didinina, mam hulongôm humba, mam 
sud’um mbei kur ndak mamba pet mi. 

8Malaikana hi Ma didinina nga mi kak ndjola yam suma a lum mandarama, mi 
nga mi sud’uzi woi mi. 

9Agi djugumu, agi mba wagi Ma didina djivi mamba tua d’uo zu? Sama hal yam 
ma ngeid’a atama, mi le furîd’a. 

10Agi suma hi Ma didinina, agi lum mandaramu, kayam suma lum mandarama, va 
nga mi kid’agazi d’i. 

11Azlona groma ahlena a nga kid’agaziya, meid’a nga d’i tchazi mi, wani suma a 
nga hal Ma didinina, vama djivi ma bei azi fuma nga d’i. 

12Grona, mbeï humun-ngiya, an mba ni had’agi á le mandara Ma didina. 

https://es.bibles.org/mpg-AB/Ps/34#Ps.34.1!f.1

13Ni nge ba, mi min á kak ki iram bei matna, mi min burum i fiyaka á we djivid’a 
ge? 

14Ar mi d’el sinam á de zla d’a tchod’a, ar mi d’el vunam á lop suma mi; 

15mi wal lei ki tchod’a, mi le ni djivid’a; mi hal b’leng nga halasa, mi tit blogot mi. 

16Ma didina iram nga tinda yam suma d’ingêrâ, humam nga tinda á hum tchi 
mazina mi. 

17Ma didina mi mbut iram á kak djangûna ki suma asa’atna, á hled’ezi woi yam 
andagad’a tala sa djib’er kazi bugol luo d’a. 

18Ata yima suma d’ingêrâ a nga tchi ala mi ndjunuziya na, Ma didina nga mi 
humuziya, nga mi pad’azi woi kur ndak mazid’a pet mi. 

19Ma didina mi nga go ki suma huruzi b’la’â, nga mi sut suma huruzi nga mi vazi 
yam tcho mazid’ina mi. 

20Sama d’ingêrâ nga mi fe ndaka teteu, wani Ma didina nga mi sud’um mbei kurut 
burâ ki burâ, 

21nga mi ngomom asogom pet, asogom tu pî nga mi kus sei d’i. 

22Sama asa’atna mba mi mit yam asa’at mamba, suma a kak djangûna ki sama 
d’ingêrîna, Ma didina mba mi kazi sariyad’a kaziya. 

23Ma didina nga mi sut azungeî mama, nga mi prut suma pet suma a ngei tazi 
atama woi kur sariyad’a. 

Sawal la giled’a 35 

David mi tchen Ma didina á ndjunumu 

1Ni sawal la David mi hlata. Ma didina, ang nde man suma djangûna ayîna, ang 
dur ayîna ki suma a nga dur ayîna ki sed’ena. 

2Ang hle mbarei manga abongû, ang tchuk kongrong mangâ atangû, ang tchol 
akulo á ndjununu. 

3Ang hlasap manga ki djam manga akulo, ang dur suma a nga djobon vunana, ang 
dan ala: An ni ma sud’ungâ! 

4Ar suma a min á tchan ndeina a mbut zulona, a mbut vama lasa; ar suma a hal á 
lan tchod’ina a hulong bugol ki zulona. 

5Ar azi mbut ni d’igi bra d’a simetna mi felet teina na, ar malaika mangâ mi digizi 
woi mi. 

6Ata yima malaika mangâ mi digizina, ar lovot mazid’a ti mbut nduvunda, ti mbut 
azlard’eid’a mi. 

7Kayam ni bei zlad’a ba, azi gun abei mazid’a kä á vanu; ni bei zlad’a ba, azi djugot 
zula kä kan á tchanu. 

8Ar b’laka ti mba kazi dumuzi, ar azi ve kabei d’a azi tazi gunut kä d’a, ar azi puk 
kä kur zul la azi djugud’ota, a ba woyo. 

9An mba ni le furîd’a yam Ma didina, an mba ni le hur ma hapma yam sut mamba. 

10An mba ni de zlad’a ki hurun pet ala: Ma didina, ni nge ba, mi ndak d’igi ang na 
ge? Angî ma sut sama hohoud’a woi abo sama ad’eng mamba kalama, ang nga sut 
ma hohoud’a ki ma houd’a woi abo suma a nga hurumuzi ahle mazinina. 

11Suma glangâs suma ka zlad’a a tchol akulo, a nga djobon yam vama an wum nga 
d’uo na. 

12Azi nga hulongôn tchod’a yam djivid’a. Gola! An arî van tu. 

13Wani ata yima azi nga tugud’eid’ina, an tchuk dodora atanu, an mbut tan 
hohoud’a, an d’el tan bei te tena, an tchen Alona kazi ki yan tchoka kä. 

14An le hina kazi d’igi an le ni yam banana d’oze wiyena na, an tchok yan kä nga ni 
yor tan d’igi sana mi tchi hor asum na. 

15Wani ata yima an puk kä na, azi tok tazi á le furîd’a, azi tok tazi kan á lan tchod’a 
bei an we ba, azi nga ton a nga kizagan ndei bei aran ba. 

16Ata yima an nga ni i á pukina, azi nga kiger sanda ad’unu, azi nga et siyazi atanu. 

17Salad’a, ang golon hina tä ni nana ge? Ang ngomonu, ar azi b’lagan ndi, ang 
ngomonu, ar azlo máma mi van ndi. 

18An mba ni suburung aduk tok ka ngola, an mba ni gileng aduk suma ablau 
ndazina. 

19Ar suma a kak djangûna ki sed’en hawa ya’â a le furîd’a kan ndi, ar suma a 
noyôn hawa ya’â a fon avilid’a d’i. 

20Kayam azi nga de zla d’a djivi d’i, azi nga mbut ir suma halas suma a nga kaka 
kur ambasina. 

21Azi mal vunazi woi atanu, a dala: Âhâ! Âhâ! Irei wum wa! 

22Ma didina, ang wahle ndazina, ang kak mudjuk ki; Ma didina, ang wal lei dei ki 
sed’en nduo mi. 

23Ma didina, ang tchol akulo! Alo mana, ang zlit akulo á ngomon yam d’ingêr 
manda, ang kan sariya manda d’ingêr mi. 

24Ma didina, Alo mana, ang ka sariyad’a yam d’ingêr manga, ar azi le furîd’a kan 
nduo mi. 

25Ar azi de kuruzi ala: Âhâ! Wana ni vama ami minima d’i; ar azi dala: Ami ligim 
wa da’ d’uo mi. 

26Ar suma a nga le furîd’a yam ndak mandina a mbut zulona seseleu; ar suma a 
tchol djangûna ki sed’ena a mbut ndjendjed’a, zulona mi lazi mi. 

27Ar suma tazi lazi djivid’a yam d’ingêr mandina a le furîd’a ki hur ma hapma 
burâ ki burâ, ar suma a min halasa hazong mangîd’ina a de bei ara ba ala: Ei 
suburi Ma didina! 

28Kayam ndata, an mba ni de woi yam d’ingêr manga, an mba ni gileng burâ ki 
burâ. 

Sawal la giled’a 36 

Murud’umba hi sanid’a 

1Ni sawal la David azongâ hi Ma didinina mi hlat mi hat mi ma ngolâ hi suma hle 
sawalina. 

2Zla d’a de d’a ndjendjed’a hi ma asa’atnid’a ei ni kurum krovo dei, nga mi le 
mandara Alona d’i. 

3Nga mi subur tam katam vam tala ar tcho mamba nde woi abu d’uo d’a, nga mi 
ar tcho mam ndata woi d’uo mi. 

4Zla d’a de d’a ndavunamba ni zla d’a kad’a ki lop ira, ne d’a tinim á le sun nda 
djivid’id’a, mi wal tam mbei ki sed’ed’u. 

5Nga mi djib’er yam mbut ira ata yam ma burâ, mi nga kaka kur lovot ta ata yat 
tuo d’a, nga mi wal lei ki tcho d’a led’a d’uo mi. 

Djivid’a hAlonid’a 

6Ma didina, o mang nga didinda ti i akulo gak tcha hur alona, d’engzeng manga ti i 
akulo gak yam d’ugula. 

7D’ingêr manga nga d’i i akulo d’igi ahina d’a fiyaka na, sariya manga nga d’i i kä 
d’igi zul la yiyika na. Ma didina, ang nga ngom suma kahle suma a nga karid’ina 
mi. 

8Alo mana, djivi mang nga kal teglesa ti ngola heî. Suma a ngei tazi nad’u 
gigingângû. 

9Azi nga hop kahle suma zul avo hatang heîna, ang nga hazi mbiyo alum mang ma 
djivina á tched’a. 

10Kayam angî sidei arid’a, arid’a tcholï natangû; ni kayam b’o manga ba, ami nga 
wami b’od’a. 

11Ang tak o mang nga didinda woi yam suma a wangâ, ang simat d’ingêr manga 
woi yam suma huruzi djivid’ina. 

12Ar sama subur tama mi lan va d’i, ar sama asa’atna mi digin nduo mi. 

13Gola! Suma le tchod’a a puk wa kä avorongû; a zud’uzi kä, a ndak á tchol akulo 
d’uo d’a. 

Sawal la giled’a 37 

Ar hurung zal ata suma asa’atna d’i 

1Ni sawal la David mi hlata. Ar hurung zal ata suma asa’atna d’i, ar hurung hat ata 
suma a nga le sun nda ata yat tuo d’ina d’i. 

2Kayam azi mba so woi atogo d’igi asuna na, azi mba so woi d’igi asu ma nguloma 
na. 

3Ang deng tang ata Ma didina, ang le djivid’a mi. Hina wani, ang mba kak yam 
andaga manga, ang mba kak ki b’leng nga halasa mi. 

4Ang le furîd’a yam Ma didina, mam mba mi hang vama hurung minima mi. 

5Ang ar zla manga mi Ma didina, ang deng tang atamu; mam mba mi le sunda kat 
mi. 

6Mam mba mi ndang d’ingêr manga woi d’igi b’od’a na, sariya mang nga irata 
mba d’i nde woi d’igi afat ta faleid’a na. 

7Ang kak irang sik avok Ma didina, ang ve tang djubumu; ar hurung zal ata sama 
nga mi fahlena kur lovot mambina d’i, ar hurung zal ata sama nga mi ndak vun 
djib’er mam mba tchod’ina d’uo mi. 

8Ang ar ayîna woyo, ang ar hur mang ma akuna woyo, ang ar hurung zal li, ahle 
ndazina a ni tchod’a. 

9Kayam suma asa’atna, a mba tchazi woyo, wani suma a nga djup Ma didinina a 
mba tandagad’a djona. 

10Ar ndjö ang mba fe sama asa’atna d’i, ang mba hal yima mam kuana, ang mba 
fum mbi. 

11Wani suma lulumana a mba tandagad’a djona, azi mba le furî d’a ngola kur 
b’leng nga halas sa kal teglesa. 

12Sama asa’atna nga mi djib’er kurum á le sama d’ingêrâ tchod’a, mi et siyam 
atam mi. 

13Wani Salad’a nga mi san ad’umu, kayam mam we bur mam ma dabid’a nga mi 
mba. 

14Suma asa’atna a nga pat mbigeu mazi d’a fiyaka, a nga ndir yeû mazid’a. A le 
hina á tchi suma hohoud’a ki suma houd’a woyo, á tchi suma d’ingêrâ woi mi. 

15Wani mbigeu mazi d’a fiyaka mba d’i tchogozi ni azi tazid’a, yeû mazid’a mba d’i 
kus sei mi. 

16Vama ngiyeû ma nga abo sama d’ingêrîna djivid’a ngola kal vama ngol ma nga 
abo sama asa’atnina. 

17Kayam ad’enga hi suma asa’atnid’a mba d’i dap peyo, wani Ma didina mba mi 
ndjun suma d’ingêrâ. 

18Ma didina mi we kaka hi suma iratnid’a ka hî yam andagad’a; a mba te djona 
gak didin. 

19Ata yima ndaka azi nga mbut zulona d’i, kur bur ma baktarad’a azi nga hoba. 

20Wani suma asa’atna a mba ba woyo; suma a kak djangûna ki Ma didinina a mba 
mbut ni d’igi b’od’a hasunid’a na, a mba yak keyo, a mba val lei d’igi andosâ na. 

21Sama asa’atna mi nde balâ abo sana, nga mi wuragam mbi; wani sama d’ingêrâ 
mi we hohou sana, mi hum hawa. 

22Suma Ma didina mi b’e vunam kazina a mba tandagad’a djona, wani suma mi 
gazi vunina a mba tchazi woi mi. 

23Ni Ma didina ba, nga mi ndjun sana kur tit mamba, tam nga d’i lum djivid’a yam 
lovot mamba mi. 

24Le mi puk kä pî, nga mi ba kä d’i, kayam Ma didina nga mi vum abom akulo. 

25An kazongôn dei, ki tchetchemba an mbut wa mamara, wani an we Alona mi ar 
nga sama d’ingêrâ woi yam tu d’i, andjavam nga mi talal á hal tena d’uo mi. 

26Mam nga mi we hohowa suma teteu, nga mi he balâ mi suma mi; Alona mi b’e 
vunam yam andjavam mi. 

27Ang ar tchod’a woyo, ang le djivid’a. Hina wani, ang mba kak karid’a gak didin. 

28Kayam Ma didina mi min ni d’ingêra, nga mi ar mam suma d’engzengâ woi d’i. 
Nga mi ngomozi burâ ki burâ, wani andjafâ hi suma asa’atnina, a mba tchazi 
woyo. 

29Suma d’ingêrâ a mba tandagad’a djona, azi mba kak kat gak didin. 

30Zla d’a ndavun ma d’ingêrîd’a ni d’alâ, mi de ni zla d’a gagazid’a mi. 

31Gata hAlo mamid’a ti nga kurumu, asem nga mi giget tuo mi. 

32Sama asa’atna nga mi tchiget ma d’ingêrâ, mi hal á tchum mbei mi, 

33wani Ma didina mba mi aramzi abom mbi. Ata yima a nga kam sariyad’a kama, 
Ma didina nga mi aram mbei d’i. 

34Ang tin hurung yam Ma didina, ang tit kur lovot mamba; mam mba mi hlang 
yang akulo, ang mba tandagad’a djona. Fata mi tchi suma asa’atna woid’a, ang 
mba wazi ki irangû. 

35An we sama asa’atna mi nga tchola ad’enga, nga mi ruî woi d’igi agu ma ngulom 
ma nga tchola ata yima mi deî kuana na. 

36Bugol an kal ata yi máma, gola, mi nga d’i! An halamu, an fum nga d’i! 

37Ang tin irang yam sama iratna, ang gol sama d’ingêrâ, kayam sama halas máma 
mba mi i avogovogo. 

38Wani suma a tchila yam gatina pet, a mba ba woyo; suma asa’atna a mba i 
avogovok ki. 

39Ma didina ni ma sut suma d’ingêrîna, mam mi ma ngomozi kur bur ma ndakina. 

40Ma didina nga mi ndjunuziya, nga mi prud’uzi woi mi, nga mi prud’uzi woi abo 
suma asa’atna, mi sud’uzi kayam azi ngei tazi natamu. 

Sawal la giled’a 38 

Tchenda hi sama we tcho mambina 

1Ni sawal la David mi hlat á djib’er yam Alonid’a. 

2Ma didina, ang ngobon kayî manga d’i, ang gad’an kayî mang ma bibiliuna d’uo 
mi, 

3kayam yeû manga ti van wa, ang tumun wa kabong mi. 

4Tan ndi galeî woi abo ayî mangâ, asogon nga mi tan abo tcho manda. 

5Kayam tcho manda tok kan ngola heî. D’igi aneka kal yam sana na, nga d’i tchan 
aneka heî. 

6Mbilin mi bu heî, mi his mi, ni kayam lili manda. 

7An mbut do’orâ, ni gun kä dongndjolong, burâ ki burâ an nga kur yor tad’a. 

8Hurun nga mi ngalan d’igi akud’a na, tan ndi galeî woi mi. 

9Ad’engên nga d’i, tan ndi galeî woi gagaleî, an nga ni tchi ngola abo zam ta 
manda. 

10Salad’a, djib’er manda pet navorongû, Zam ta manda nga d’i vid’ing ngi. 

11Vunadigan nga d’i tumun ngola, ad’engên nga d’i, iran nga d’i we d’uo mi. 

12Buniyôna ki ndrona a tchol sä woi hina dei abo mbil mana, simiyên a tchol sä 
woi hina dei mi. 

13Suma a halan á tchid’ina a gun dauna kä avoronu, suma a halan á lan tchod’ina a 
nga de zla d’a tchod’a kanu, a nga hal lovota á mbud’un iran burâ ki burâ. 

14Wani an ni d’igi sama ngela na, an nga ni hum mbi; an ni d’igi sama ndumî ma 
bei de zlad’a ba na na. 

15An ni d’igi sama hum mbuo ma bei hulong humba ki vunam ba na na mi. 

16Ma didina, an tin hurun ni kang angû; Salad’a Alo mana, ang mba hulongôn 
humba. 

17An dala: Ang arazi á le furîd’a kan ndi; ata yima asen ka azlard’eid’ina, ang arazi 
á subur tazi kan nduo mi. 

18Kayam an ar go á puka, an nga ni yor tan teteu. 

19Kayam an nga ni de woi yam tcho manda, an nga ki djib’er ra ngola yam tcho 
manda mi. 

20Wani man suma djangûna a nga kad’enga, va nga mi lazi d’i; suma a noyôn 
hawa ya’â a nga ablaud’a. 

21Suma a hulongôn tchod’a yam djivid’ina a kak djangûna ki sed’en kayam an nga 
ni min djivid’a. 

22Ma didina, ang aran ndei d’i; Alo mana, ang wal lei dei ki sed’en nduo mi. 

23Salad’a ma sud’una, ang mbei atogo ndjununu! 

Sawal la giled’a 39 

Sana mi ndak nga va avok Alona d’i 

1Ni sawal la David mi hlat mi hat mi ma ngolâ hi suma hle sawalina ki Jedutun. 

2An de wa ala: An mba ni gol tan ped’et tala an le tchod’a ki vunan nduo d’a. Ata 
yima suma asa’atna a nga avorona, an mba ni duk vunan akulo bei de zlad’a. 

3Kayam ndata, an ka’î d’igi sama ndumîd’a na bei de zlad’a. Le an noî á de zla d’a 
djivid’a pî, pupuluk manda nga d’i i avogovogo. 

4Hurun nga mi ngalan d’igi akud’a na; ata yima an nga ni djib’erâ, hurun mbut 
d’igi akud’a na. Kayam ndata, an de zlad’a ki vunan ala: 

5Ma didina, ang aran an we dabi manda, an we bur ma ang ngandjina ni ga ge? An 
wala ni mindja ba, an mba ni mit ke? 

6Gola! Ang ngan burun ni gid’enga d’igi hur abona na, kak man nda yam 
andagad’id’a ni va avorong ngi. Gagazi, sama lara pî ma nga tchola ad’engina mi 
ni vama hawa ya’â. Tchol ndjö 

7Gagazi, sana mi tit ni d’igi angusâ nga mi pret na; mi le sunda, mi kau tamî hawa 
yak; mi tok ahlena, nga mi we sama mba mi yozina d’i. 

8Ki tchetchemba, Salad’a, an djup mi me ge? Ni ang hol ba, an tin hurun kangû. 

9Ang prud’un ndei kur tchila manda pet, ar an mbut vama ngula avok suma lilid’a 
d’uo mi. 

10An kak mudjuk bei mal vunan ba, kayam ni ang ba, mban ahle ndazina kanu. 

11Ang aran bei tod’a; an nga ni lá matna abo to manga. 

12Ata yima ang ngop sanina, ang tom yam tcho mamba, ang b’lagam ahligiyem 
mbei d’igi fotna mi b’lak ahlena na; gagazi, suma pet ni d’igi vama hawa ya’â na. 
Tchol ndjö 

13Ma didina, ang hum tchen manda hum ngë, ang tin humang hum tchi mana, ang 
gol tchi man ma hat hurâ tä d’i, kayam an ni sama akoid’a avo hatangû, sama 
akoid’a d’igi abuyon ngolo na mi. 

14Ang hläyî mangâ woi kanu, aran an tan tchuk simetna nde avok mat mana tala 
an vit ki iran fafad’u d’a. 

Sawal la giled’a 40 

David mi subur Ma didina 

1Ni sawal la David mi hlat mi hat mi ma ngolâ hi suma hle sawalina. 

2An tin hurun yam Ma didina; mi mbut iramu, mi hum tchi mana mi. 

3Mi pad’an ndei kur zul la yiyik ka tchod’a, kur dorbop ma kä yiyi’â, mi tinin asen 
akulo yam ahinad’a, mi minin lovot manda á tita mi. 

4Mi had’an sawal la awilid’a á gilem mam Alo meina. Suma ablaud’a a mba we 
hina, a mba le mandarâ, a mba tin huruzi yam Ma didina mi. 

5Sama nga mi le furîd’ina ni sama deng tam ata Ma didinina; nga mi zlap ki suma 
subur tazina d’oze suma ka zlad’a d’uo mi. 

6Ma didina Alo mana, sun mang nga nglo d’a kal tegles sa ang lat kamid’a ki nga 
hur mang ma ang ngam kamina a zul ablaud’a heî. Sama d’igi ang na na nga d’i! 
An min de woi kazi kua, an min tchi wala woi kaziya, wani azi kal ablaud’a heî, an 
ndak á vazi ad’uzi woi pet ti. 

7Ang tang nga lang djivid’a yam vama ngat buzuna ki he d’a hawad’a hi 
d’uwarîd’a d’i, wani ang malan human ndei á hum zla manga. Ang min nga vama 
ngat buzu ma ngala, d’oze vama ngat buzu ma zlup yam tchod’a woina d’uo mi. 

8Kayam ndata, an dala: An wana! An mba wa ki mbaktum mba d’ut ta a b’irit 
kanda. 

9Alo mana, tan lan djivid’a á le min manga, gat manga nga kurun krovo mi. 

10An nga ni tchi wal zla d’a irata aduk toka hablau sumid’a, an nga ni duk vunan 
ndi. Ma didina, ang we. 

11An ngei nga d’ingêr manga kä kurun ndi, an nga ni de zla d’engzeng manga ki 
sut manga woyo, an nga ni ngei o mang nga didinda ki gagazi manga kä aduk toka 
hablau sumid’a d’uo mi. 

12Ma didina, ang mba ar bei wan hohowon ndi, kayam o mang nga didinda ki 
gagazi manga a mba ngomon teteu. 

David mi tchen Alona á ndjunumu 
(Gol Saw Gil 70.2-6) 

13Kayam an nga ki tcho d’a bei dap ndumba ba d’a kanu, tcho manda tok kanu; an 
we nga vama an lum ki sed’etna d’i. Ta ablaud’a kal tumus sa kanda, ve ta manda 
nga d’uo d’a. 

14Ma didina, le ang mina ni, ang sud’unu; Ma didina, ang mbeï atogo ndjununu! 

15Ar suma pet suma a halan á tchid’ina a mbut zulona, a mbut vama lasa mi; ar 
suma a min á lan tchod’ina a hulong bugol ki zulona. 

16Suma a nga de kan ala: Tchuhu! Tchuhu! na, ar azi mbut mandarâ abo zulo 
mazina. 

17Ma didina, ar suma pet suma a nga halangâ a le furîd’a ki hur ma hapma kangû, 
ar suma a le kayam sut mangina a de burâ ki burâ ala: Ma didina ni Ma kal 
papana! 

18An ni ma hou ma hohoud’a, wani Salad’a, ang nga djib’er kanu; angî ma 
ndjununa, angî ma sud’una mi. Alo mana, ang le lilinga d’i. 

Sawal la giled’a 41 

Tchenda hi sama kur ndakina 

1Ni sawal la David mi hlat mi hat mi ma ngolâ hi suma hle sawalina. 

2Sama nga mi le yam ma hohoud’ina mi le furîd’a, kayam Ma didina mba mi 
sud’um kur bur ma ndaka mba kama. 

3Ma didina nga mi ngomom á kak karid’a; mi mbud’um sama le furîd’a yam 
andagad’ina, mba mi hum abo mam suma djangûna á le min mazid’a ki sed’em 
mbuo mi. 

4Ma didina mba mi ndjunum kur tugud’ei mamba yam azang mama, mba mi 
ngomom kur tugud’ei mamba mi. 

5Wani an nga ni dala: Ma didina, ang wan hohowonu! Ang tcholon akulo, kayam 
an le tchod’a avorongû. 

6Man suma djangûna a nga de zla d’a tchod’a kan ala: Mi mit ni mindja ge? Ni 
mindja ba, zlam mba d’i sil lei ge? 

7Le sa mi mba á d’unu ni, mi de ni zla d’a aboina, mi to’î zla d’a tchod’a kurumu, 
mi ndabua, mi dat tei mi suma. 

8Suma a noyôna pet a tok tazi a nga kud’us tazi kanu, a nga huruzi á lan tchod’a, a 
nga dala: 

9Mi dap wa ata zla d’a tchod’a! Gola! Mi nga ged’a kä! Mi dok tchol akulo d’uo d’a! 

10Banan ma kokodjo ma an tin hurun kama ni ma nga mi te tena ki sed’ena, mi 
mbut iram mi kak djangûna ki sed’enu. 

11Wani Ma didina, ang wan hohowon tcholon akulo, an sä atchugulun ki 
sed’eziya. 

12Le man ma djangûna mi kus kan nduo ni, an mba ni wala ang hurung vanu. 

13Wani ang djigin akulo ni yam d’ingêr manda, ang nga ngomon kä avorong teteu. 

14Ar ei suburi Ma didina, Alona hi Israel-lâ ma nga adjeu dei gak didina! Amin! 
Amin! 

Sawal la giled’a 42 

MBAKTUM MBA MBÀD’A 
(42–72) 

Yor tad’a hi sama a digim mbeina 

1Ni sawal la Kore groma a hlat a hat mi ma ngolâ hi suma hle sawalina. 

2Alo mana, an nga ni hat hurun kang d’igi pandrid’a nga d’i hat hurut yam mbiyo 
ma toliyona na. 

3Alo man ma arina zlam nga d’i lan heî. Ni mindja ba, an mba ni kal kur gong 
mamba á wum iram ge? 

4Andjege ki faleya, simi irana mi mbut ni te mana, kayam a nga dan burâ ki burâ 
ala: Alo mangâ mi nga ni lara ge? 

5Wani an nga ki djib’era ki hur ma hata ata yima an nga ni i adjeu ki suma 
ablaud’a kur gonga hAlonid’a kur bur ma vun tilâ á suburum á lum mersina. 

6An nga ni djop tan ala: Ni kayam me ba, an mbut hohoud’a hina ge? Ni kayam me 
ba, an djib’er hina ge? An tin hurun ni yam Alo mana, an mba ni gilem kua yam 
sut mamba mi. 

7Alo mana, an mbut wa hohoud’a. Kayam ndata, ata yi ma an nga ata yima alum 
ma Jurdê-na tinï ad’ud’a djangâ kua yam ahina d’a Hermon-nda kahina d’a Misar-
rina, an nga ni djib’er kangû. 

8Ndaka nga d’i djang kan kä d’igi mbiyona nga mi djang kä yam ndrama wü na, 
abil mangâ nga mi sulul kan akulo d’igi sama mbina mi hlubum kä na na. 

9Ma didina, ang tagan djivi manga faleya, ar an hle sawal manga andjege á 
tcheneng ang Alo ma han arid’ina. 

10Alo ma ndjununa, an nga ni dangû, ni kayam me ba, ang maran ndei ge? Ni 
kayam me ba, ang aran kur ndaka abo man suma djangûna na ge? 

11Tan tchuk wa susub’ok, ata yima man suma djangûna a nga mbud’un zulona ki 
zla mazi d’a ded’a burâ ki burâ ala: Alo mangâ, mi nga ni lara ge d’a. 

12An nga ni djop tan ala: Ni kayam me ba, an mbut hohoud’a hina ge? Ni kayam 
me ba, an djib’er hina ge? An tin hurun ni yam Alo mana, an mba ni gilem kua; 
mam mi Alo man ma sud’una. 

Sawal la giled’a 43 

Yor tad’a hi sama a digim mbeina 
(Ni zla d’a tud’a ki Saw Gil 42) 

1Alo mana, ang kan sariya manda, ang ngomon abo andjaf suma bei we hohowa 
suma, ang prud’un ndei abo suma lemba ki suma mbut ira. 

2Alo mana, angî ma ndjununa. Ni kayam me ba, ang gan ndei na ge? Ni kayam me 
ba, ang aran kur ndaka abo man suma djangûna na ge? 

3Ang tagan b’o manga ki gagazi manga, ar a ndjununu, ar a tinin yam ahina mang 
nga ang tinit irat vat ta ang nga kaka kuad’a. 

4Hina wani, an mba ni i ata yi mang ma ngal ahle suma ngat buzuna gen ang Alo 
man ma furîd’a ki hur ma hapma. Ang Alo mana, an mba ni gileng kadingâ. 

5An nga ni djop tan ala: Ni kayam me ba, an mbut hohoud’a hina ge? Ni kayam me 
ba, an djib’er hina ge? An tin hurun ni yam Alo mana, an mba ni gilem kua. Mam 
mi Alo man ma sud’una. 

Sawal la giled’a 44 

Yor tad’a hi sumid’a 

1Ni sawal la Kore groma a hlat a hat mi ma ngolâ hi suma hle sawalina. 

2Alo mamina, ami humumi ki humamiya, abuyomi ngolo a dami zla sun nda ang 
lat kur atchogoi mazid’a avok dedeid’a. 

3Ang dik andjaf suma woi á hazi yima kaka, ang b’lak andjaf suma woi á arazi 
yima kaka mi. 

4Azi hlambasa nga ni ki durâ d’i, azi kus ayîna nga ni kad’eng mazid’a d’uo mi. 
Wani ni kad’eng manga, ang tin irang kaziya, kayam me ang hurung vaziya. 

5Alo mana, angî amul mana, ni ang ba, had’enga mi sum mangâ á kus ayîna. 

6Ni kayam ang ba, ami digimi mami suma djangûna, ni kayam simiyêng ba, ami 
mired’emi mami suma djangûna kä kasemi mi. 

7An tin nga hurun yam yeû manda d’i, ni mbigeu man nda fiyaka ba, ti sud’un 
nduo mi. 

8Wani ni ang ba, sud’umi woi abo mami suma djangûna, ni ang ba, mbut suma a 
noyômina zulona. 

9Ami nga suburung burâ ki burâ, ami mba gileng simiyêng gak didin. Tchol ndjö. 

10Wani ang arami woyo, ang mbud’umi zulona avun ayî ma durâ, ang i nga dur 
ayîna ki b’rang mamid’a d’i. 

11Ang dadagami kazigami avok mami suma djangûna; suma a noyômina a 
hurumumi ahle mamina mi. 

12Ang hami woi d’igi tumiyô suma a izi ata yima tchid’ina na, ang b’rawami woi 
aduk andjaf suma dingâ. 

13Ang gus sum mangâ woi ki gus sa akid’eid’a d’igi suma zlazi nga d’uo na na. 

14Ang mbud’umi vama lasa avok ndromina, ang mbud’umi vama sanda avok 
suma a nguyumina. 

15Ang mbud’umi vama lasa mi suma; a nga kidjik yazi ad’umi aduk suma. 

16Burâ ki burâ zulona nga mi lanu, zulona nga mi tchan mi, 

17abo sama mi kragan ngulina, nga mi lazan avok man ma djangû ma 
murud’umbina. 

18Ahle ndazina a mba kami hina pet pî, ami marang nga d’i, ami tchilami nga yam 
vun mang ma djinda d’uo mi. 

19Ami lami nga hurumi gigrit kang ngi, ami d’ezemi nga woi kur lovot manga d’uo 
mi. 

20Hina pî, ang arami talala aduk ahle suma abageina, ang arami woi avun matna. 

21Le ami marami ang Alo mamina woyo, le ami mbud’umi irami ata alo ma dingâ 
ni, 

22ang Alo ma we hur sumina, ang mba ar bei we zla ndata d’i. 

23Wani ni kayam ang ba, a nga tchami burâ ki burâ, a nga golomi d’igi tumiyô 
suma a izi ata yima ngatina na. 

24Salad’a, ang zlit akulo! Ni kayam me ba, ang bur sena ge? Ang tchol akulo! Ang 
arami woi ki irang fafat ti. 

25Ni kayam me ba, ang ngei irang avoromi ge? Ni kayam me ba, ang mar yam 
ndak mamid’a ki djop vun mamina na ge? 

26Kayam ami nga tchuka kä aduk guguma, ami nga tchuka kä yam andagad’a mi. 

27Ang tchol akulo! Ang mbeï ndjunumiya, ang sud’umi woi yam o mang nga 
didinda. 

Sawal la giled’a 45 

Sawal la yam tela hamulîd’a 

1Ni sawal la Kore groma a hlat kadingâ a hat mi ma ngolâ hi suma hle sawalina. 
Ni sawal la od’a. 

2Hurun nga oîd’a ki zla d’a djivid’a. An nga ni dala: Sun man nda an nga ni lata ná 
subur amulâ! Ar sinan ka’î d’igi sama d’al ma b’ir djivid’a heîna na! 

3Ang djif mangâ kal suma pet. Zla d’a sumad’a nga d’i buzuk kei avunangû. Ni 
kayam ndata ba, Alona mi b’e vunam kang ki iram fafat. 

4Ma ad’eng ma dur ayîna, ang djin mbigeu mang nga fiyaka furungû. Ti ta’î subur 
manga ki haheî manga mi. 

5Ki subur manga, ang nga yam akulum mangâ. Ni yam gagazid’a ki lulumad’a ki 
d’ingêra ba, ang nga kus ayîna, ni kad’eng manga ba, ang mba hle bangâna. 

6Yeû manga siyat ni feta dedelem. Ang mba yet ki mang suma djangûna; azi mba 
puk kä avorongû. 

7Alona, zlam mang nga amula ni d’a gak didinda. Ang nga te leu manga ni ki 
d’ingêra. 

8Ang min ni d’ingêra, ang noî asa’ata. Ni kayam ndata ba, Alona, Alo mangâ mi 
manangû, mi vong mbul ma furîd’a kangû, mi hang yima hud’a kal ndrongâ mi. 

9Mbul ma his ma afufuîna, nala, mirâ, alowena ki kasâ, a nga his ata baru mangâ. 
Ata yima ang nga nde woi kur azì mang ma a minim djifâ ki sï ahlo’îna, suma a 
nga gileng ki furîd’a kadingâ. 

10Gro aropma hamuleinina a nga aduk amiyông suma subura; amula ti nga yam 
bigang nga ndjufa ki lor ra Ofir-ra tchuka atad’u. 

11Goronda, ndak huma, ndak we, ndak tin humak huma, ndak mar yam sum ma’â 
ki suma avo habu’â. 

12Ar amulâ tam mbi lum djivid’a yam djif ma’â. Kayam mam mi sala’â, ndak hum 
ngola. 

13Suma Tir-râ a mba mba ki he d’a hawa mazid’a, suma ndjondjoî mazid’a kal 
teglesâ a mba hal djivi maka. 

14Amulâ goromba nga d’i wile kur azina hamulîna, baru mata ni d’udjod’a ki lora. 

15A nga it mamulâ ki baru mat ma d’udjod’a teteng máma atad’u; ti nga d’i i ki 
ndrot yuguneina gen amulâ. 

16A nga tinizi ki aîd’a ki hur ma hapma; a kal avo hurazina hamulîna. 

17Amulâ, grongâ a mba vrak balum abuyong ngolo, ang mba tinizi amulei suma 
nglona yam andagad’a pet. 

18An mba ni dang zlang ngei kur atchogoi d’a lara ge pet. Andjaf suma a mba 
suburung gak didin mi. 

Sawal la giled’a 46 

Alo ma ad’engêm kal petna mi nga ki sed’eya 

1Ni sawal la Kore groma a hlat a hat mi ma ngolâ hi suma hle sawalina. 

2Alona ni ma ei ngeyei tei atama, mi nad’eng meid’a, mi nga go á ndjuni teteu ata 
yima ndaka nga d’i mbana. 

3-4Kayam ndata, le andagad’a giged’a, le ahinad’a yir gak i kä aduk alum ma ngolâ, 
le mbiyo aluma mi sulul akulo gak nga mi giget ahinad’a pî, ei nga lei mandar ri. 
Tchol ndjö 

5Aluma nga, ni ma mbiyom nga mi le suma avo hurazina hAlonina tazi djivid’ina. 
Azì máma ni yima kal tegles ma aduk yi ma kak ma tetengâ hi ma sä akulo ma kal 
teglesîna. 

6Alona mi nga kurumu, azì máma nga mi giget ti; ki yorogo tcholola Alona nga mi 
ngomomu. 

7Andjaf suma a nga siwela, leud’a nga d’i giget teteng mi. Ata yima Alona mi de 
zlad’ina, andagad’a ti lau woi d’igi mbina na. 

8Ma didin ma ad’engêm kal petna mi nga ki sed’eya, Alona hi Jakob-ma ni yi mei 
ma ngeid’a. Tchol ndjö 

9Agi mbeyegi gologi sun nda Ma didina mi lata, agi gologi sun nda ndandal la mi 
lat yam andagad’id’a. 

10Nga mi d’el vun ayîna gak avun dabid’a handagad’id’a, nga mi kus yeûd’a 
kasapa woyo, nga mi ngal pus ma dur ayîna woi mi. 

11Alona mi dala: Agi bagiya! Ar agi wagi ala an nAlona. An nga ni te yam suma, ni 
te yam andagad’a mi. 

12Ma didin ma ad’engêm kal petna mi nga ki sed’eya. Alona hi Jakob-ma ni yi mei 
ma ngeid’a. Tchol ndjö. 

Sawal la giled’a 47 

Alona namul ma ngol ma yam suma petna 

1Ni sawal la Kore groma a hlat a hat mi ma ngolâ hi suma hle sawalina. 

2Agi suma pet, ar agi tchagi abogi ririp, agi lagi furîd’a, agi suburugi Alona ki 
delegi akulo. 

3Kayam Ma didina ni ma sä akulo ma kal tegles ma sana ndak á lum mandarama, 
mam mi amul ma ngol ma te yam andagad’a petna. 

4Mi hei ad’enga á te yam suma, mi hulongeî andjaf suma yazi kä ad’ui mi. 

5Mi manei andaga d’a djivid’a, tei nga lei djivid’a kad’u, ei nandjafâ hi Jakob ma 
mam le kama. Tchol ndjö 

6Alona nga mi djak akulo ata yima suma a nga gilem kuana; Ma didina nga mi tit 
avok suma a nga suburum kadifina. 

7Ar agi gilegi Alona ki sawala, agi gilegiziya! Agi gilegi amul meina ki sawala, agi 
gilegiziya! 

8Kayam Alona namul ma ngol ma te yam andagad’a petna, agi gilegizi ki sawala. 

9Ni mam ba, nga mi te yam andjaf suma, mi nga kaka yam zlam mam mba amul la 
a tinit irat vata. 

10Amuleina handjaf suma a tok tu ki suma hAlona hi Abraham-mina, kayam mam 
mi ma te yam amulei suma ngom suma yam andagad’a petna, mam mi ma akulo 
kazi petna mi. 

Sawal la giled’a 48 

Siyon nazina hAlonina 

1Ni sawal la Kore groma a hlata. 

2Ma didina ni ma ngol ma mi ndak á giled’a kur azì mam ma ngol ma yam ahina 
mam mba a tinit irat vatina. 

3Nahina d’a djif fa suma yam andagad’ina pet a nga le furîd’a kata. Siyon nahina 
d’a nga abo ma norîd’a, nazì ma ngolâ hamul ma ngolîna. 

4Alona mi nga kaka kur azì máma, mam mi ad’enga hazì mámid’a. 

5Amuleina a tok taziya, a nga i ad’u tazi á dur azì ma Siyon-na. 

6Ata yima azi goloma, azi le atchap, a le mandarâ, a ringâ. 

7Ata yi máma a nga zlaga, a zlak d’igi atchad’a nga d’i zlak abo vuta na, 

8d’igi bato d’a nglo d’a Tarsis-sa nga d’i kus sei abo babar ma ngol ma abo ma 
yorogonina na mi. 

9Ahle suma ei humizina, ei weizi ki irei kur azina hi Ma didin ma ad’engêm kal 
petna, kur azina hAlo meinina. Alona mba mi ngom azì máma burâ ki burâ. Tchol 
ndjö 

10Alo mamina, ami nga djib’eremi yam o manga kur gong mang nga kud’ora. 

11Alo mamina, subur manga ti b’rau woi avun dabid’a handagad’id’a d’igi 
simiyêng mi nde ata yina na; ang nga tamula ki d’ingêra. 

12Kayam sariya mang nga kad’a suma Siyon-na a le furîd’a, suma kur azì ma Juda-
na a aî ki hur ma hapma mi. 

13Agi tid’igi nguyugi gulumun ma Siyon-na, agi ndumugi azì mam ma fiyak ma 
ndjola. 

14Agi gologi gulumun mama, agi gologizi ad’eng mamba djiviya. Hina wani, agi 
mba dagizi zlam mbei mi suma kur atchogoi d’a nga d’i mba bugola, ala: 

15Alo meina nAlo ma didina; nga mi ndjuni gak mat meina mbeî. 

Sawal la giled’a 49 

Tin hur ma yam ndjondjoîd’ina ni lilid’a 

1Ni sawal la Kore groma a hlat a hat mi ma ngolâ hi suma hle sawalina. 

2-3Agi suma pet, ar agi humugiya! Agi suma nga kaka yam andagad’ina, agi suma 
bei subura ki agi suma subura, agi suma ndjondjoîna ki agi suma houd’a mi, ar agi 
tinigi humagiya! 

4Zla d’a nga d’i ndavunanda ni zla d’a irata, djib’er manda ni djib’er ra djivid’a. 

5An nga ni hum hata hi sama ned’id’a, an nga ni vat ad’ut tei kading ma bud’a. 

6Ni kayam me ba, an le mandarâ kur bur ma ndaka ata yima man suma djangûna 
a nguyuna ge? 

7Azi tin huruzi ni yam ndjondjoî mazid’a, azi subur tazi ni yam djivi mazid’a go. 

8Sana mi ndak á wurak Alona yam ndrama á sud’um mbi, mam tam mi ndak á 
wurak yam tam mbuo mi. 

9Kayam gusa hi sanid’a ti kal ngola heî; sana mi ndak á fe va á gus tam mbi. 

10Mi ndak á kak didin ndi, mi ndak á kak bei matna d’uo mi. 

11Ei nga wei suma ned’a a nga bo, suma lilid’a ki suma yazi nga d’uo na pî, a nga 
bo mi. A nga ar bege mazid’a woi mi suma dingâ. 

12Djib’er mazid’a ala aziyazi mba mi kak didin, yi mazi ma kaka mba mi ka’î kur 
atchogoi d’a lara ge pet, ni na ba, azi yi andaga mazid’a ki simiyêziya. 

13Wani sana kur subur mamba hina pet pî, nga mi kak didin ndi, mba mi mit ni 
d’igi ahle suma abageina a bo na mi. 

14Wana ni zlad’a hi suma a nga tin huruzi yam azi tazi go na, ki zlad’a hi suma tazi 
lazi djivid’a á hum zla mazid’ina mi. Tchol ndjö 

15Azi ni d’igi ades tumiyô suma a izi á ngad’azina na; matna mba mi te kaziya, ar 
go suma d’ingêrâ a mba mired’ezi kä kaseziya. Djif mazina mba mi kal leyo, yima 
azuleina mba mi mbut ni yi mazi ma kaka. 

16Wani Alona mba mi prud’un ndei ata yima azuleina, kayam mam mba mi pad’an 
ndei abomu. Tchol ndjö 

17Ata yima sana bege mamba nga d’i zulâ d’oze ndjondjoî mamba nga d’i i 
avogovo’â, ang hat hurung kat ti. 

18Kayam me fata mba mi mita, nga mi i ki va abom mbi, ndjondjoî mamba nga i 
blogom mbuo mi. 

19Kid’a mi nga ki iramba, nga mi subur tamu, ata yima mi nga kur haheî mambina, 
suma a suburum mi. 

20Wani mba mi i ad’u abuyom ngolo ata yima azulei ma azi ndak á we b’od’a d’uo 
gak didina. 

21Wani sana kur subur mamba hina pet ma nga ki wed’a d’uo na, mba mi mit ni 
d’igi ahle suma abageina a bo na. 

Sawal la giled’a 50 

Alona mi nde tam mbei á ka sariyad’a 

1Ni sawal la Asaf mi hlata. Ma didina Alo ma yam alona petna, mi de zlad’a, nga mi 
yï suma yam andagad’ina ei abo ma yorogona dei gak abo ma fladegena. 

2Siyon nazì ma djif ma kal teglesâ; Alona nga mi wileï kuru. 

3Alo meina nga mi djïya, nga mi kak ki vunam ma du’â d’i, aku d’a b’lak yina nga 
d’i ngal avoromu, babar ma ngolâ mi nguyumu. 

4Nga mi yi akulod’a kandagad’a á le glangâsâ kayam mam ka sariyad’a yam sum 
mama. 

5Mi dala: Agi togogï man suma d’engzeng suma a djin vunazi ki sed’en ki buzu ma 
ngatina. 

6Ar akulod’a ti tak d’ingêr mamba woyo, kayam mam mi ma ka sariyad’a. Tchol 
ndjö 

7Alona mi dala: Agi humugiya; agi sum mana, an nga ni dagi zlad’a; agi Israel-lâ, 
an nga ni gagi humagiya, an nAlona, Alo magina. 

8Ni yam ahle magi suma ngat buzuna ba, an nga ni ngobogi d’i, kayam agi nga han 
he d’a hawa magi d’a ngala teteu. 

9An mba ni vamuhl ma avo hatagi tu d’i, d’oze mbekmbere ma kur kang magi tu 
d’uo mi, 

10kayam ahle suma ari suma aduk agud’ina pet ni mana, ahle suma ari suma yam 
ahuniyô suma dubuna pet ni mana mi. 

11An waluwei suma yam ahuniyôna pet; ahle suma abageina pet ni mana mi. 

12Ladjï meid’a tchan ni tchiya pî, an mba ni dagi ni agi mbeî d’i, kayam duniyad’a 
ni manda kahle suma a nga oîd’a kurutna pet mi. 

13Na ni an te hliwa amuhlâ zu? Na ni an tche buzuwa mbekmberena zu? 

14Agi hagi vama ngat buzu ma le mersid’a mi an Alo magina, agi ndagagi vun vun 
ma hle ma agi hlandji mi an Ma sä akulo ma kal teglesâ. 

15Ata yima agi nga kur ndakina, agi yanu. Hina wani, an mba ni sud’ugiya, agi mba 
suburun mi. 

16-17Wani Alona mi de mi sama asa’atna ala: Ang ma noî ngop manda woina, ang 
ma tchuk zla manda woi kazigangâ, le ang ndum gat manda woi avok suma, le 
ang nga ki vun man ma djinda navunang go ni, djivi mata ni me ge? 

18Le ang we sama kula ni, ang ve banad’a ki sed’emu; ang nga le darigïd’a ki suma 
le mizeuna mi. 

19Vunang belemet á de zla d’a tchod’a, sinang nga d’i par papar á ka zlad’a mi. 

20Ang nga min tang á de zla d’a tchod’a yam wiyengâ, ang nga las wiyeng ma 
asungâ tamba. 

21Wana nahle suma ang lazina, an nga kaka mudjuk. Kayam ndata, ang djib’er ala 
an ni d’igi ang na. Wani an nga ni ngobongû, an mba ni tagangzi woi irang pid’ak 
mi. 

22Agi suma maragi kana, agi wagi djiviya, le d’uo ni, an mba ni kizagagi woi 
kikizak bei sa mi prud’ugi woi abon ba. 

23Sama nga mi he vama ngat buzu ma le mersid’ina, mi suburun ni anu; sama nga 
mi ngom tam kur tit mambina, an mba ni tagam sut manda mi. 

Sawal la giled’a 51 

Tchen nda yam vat hurîd’a 

1Ni sawal la gile d’a David mi hlat mi hat mi ma ngolâ hi suma hle sawalina. 

2Mi hlat ni kid’a Natan ma djok vun Alona mi i atam bugol la mi le mizeuna ki 
Batseba-d’a. 

3Alo mana, yam o mang nga didinda, ang wan hohowonu; yam we hohou mang 
nga ngola, ang has tcho manda woyo. 

4Ang mbuzun ndei tetet kur tchila manda, ang mbud’un ndei yed’et kur tcho 
manda mi. 

5Kayam an we tchila manda, an nga ni djib’er yam tcho manda teteu. 

6An le tchod’a ni mi ang tu gid’eng, an le tchod’a avorongû. Kayam ndata, suma a 
mba wang ma d’ingêrâ nata zla mang nga ded’a; ata yima ang ka sariyad’a kana, 
ang ni ma bei zlad’a kang ba na mi. 

7Gola! Ata yima asun van wirîna pî, an ni kur tchod’a; ata yima a vud’una pî, an ni 
kur tchod’a mi. 

8Wani vama ang minim ata sanina ni ge yam mba kä ki gagazid’id’a. Kur djib’er 
man nda kurun krovod’a an min ala ang tagan ned’a. 

9Ang mbus tcho manda woi kagu hisopma; an mba ni mbut yed’et, ang mbuzun 
ndeyo, an mba ni mbut hapa kal gagarad’a. 

10Ang dan zlad’a woi yam vat hurâ; an mba ni le furîd’a ki hur ma hapma, tan nda 
kus d’ad’ameîd’a mba d’i gra mi. 

11Ang hle irang ngei yam tcho manda, ang has tchila manda woi mi. 

12Alo mana, ang mbud’un ndei yed’et, ang han djib’er ra djivi d’a ndaka kurunu. 

13Ang zud’un ndei dei ki sed’eng ngi, ar Muzuk mang ma bei tchod’ina mi wal lei 
dei ki sed’en nduo mi. 

14Ar an le furîd’a yam sut ta ang sud’unda, ar Muzuk mang ma we hohowa sumina 
mi ndjununu. 

15An mba ni hat zla manga mi suma a tchila yam gatina, suma tchona a mba 
hulongî gevengû. 

16Alo mana, Alo man ma suta, ang vat hurung ngei kan yam sama an tchuma, ar 
an de woi yam d’ingêr manga. 

17Salad’a, ang malan vunan ndeyo, an mba ni suburungû. 

18Kayam tang nga d’i lang djivid’a yam vama ngat buzu ma an nga ni hangzina d’i, 
tang nga d’i lang djivid’a yam vama ngat buzu ma ngala d’uo mi. 

19Alo mana, vama ngat buzu ma ang minima ni mbut ta d’a hohou d’a avoronga; 
Alo mana, ang nga noî hur man ma b’laka ki ge yam man nda kä d’a woi d’i. 

20Yam suma manga an min ala ang tak djivi manga woi kur Siyon, ang min 
gulumun ma Jerusalem-ma akulo mi. 

21Hina wani, tang mba d’i lang djivid’a yam ahle suma ngat buzu suma ang he 
vuna kazina, yam ahle suma ngat buzu suma ngal suma a ngalazi woi pepetna mi. 
Hina wani, a mba ngad’ang amuzleina yam yi mang ma ngal ahle suma ngat 
buzuna. 

Sawal la giled’a 52 

Sariya d’a kad’a yam tin hur yam ndjondjoîd’ina 

1Ni sawal la gile d’a David mi hlat mi hat mi ma ngolâ hi suma hle sawalina. 

2Mi hlat ni kid’a Dowek ma Edom-ma mi mba mi de mi Saul ala David mi kal nga 
avo hi Ahimelegu d’a. 

3Ang sama le suma kad’eng mangina, ni kayam me ba, ang subur tang yam tcho 
mang nga led’a na ge? Od’a hAlonid’a ti nga ni burâ ki burâ. 

4Sinang afefeta á de zla d’a asa’ata; ti te ni d’igi vel ma a ligid’em siyama na; ang 
nga mbut ir suma mi. 

5Ang min tchod’a kal djivid’a, ang min zla d’a kad’a kal gagazid’a mi. Tchol ndjö 

6Ang ma ka zlad’a, ang min ni zla d’a b’lak yina. 

7Alona mba mi b’lagang ngei ki irang fafat, mba mi diging ngei kur aziyangû, mba 
mi pad’ang ngei aduk suma yam andagad’ina mi. Tchol ndjö 

8Suma d’ingêrâ a mba we, a mba le mandarâ, a mba san ad’ung ala: 

9Wana ni sama mi deng nga tam ata Alona d’uo na: Ni sama mi tin hurumî yam 
ndjondjoî mamba, mi deng tamî yam lem mambina. 

10Wani anu, an nga tchola kur gonga hAlonid’a d’igi agu olif ma d’ufa na, an tin 
hurun ni yam od’a hAlonid’a burâ ki burâ gak didin. 

11Alona, an nga ni gileng teteu yam sun nda ang lata. An min tin hurun ni yam ang 
avok mang suma d’engzengâ, kayam angî ma djivina. 

Sawal la giled’a 53 

Sama bei wAlonina 
(Gol Saw Gil 14) 

1Ni sawal la gile d’a David mi hlat mi hat mi ma ngolâ hi suma hle sawalina. 

2Suma lilid’a a nga de kuruzi ala: Alona nga d’i! Azi ni suma b’lak keina, a le ni sun 
nda ndjendjed’a; sama le djivid’a tu pî nga d’i. 

3Alo ma sä kaka akulona, nga mi gol suma kä yam andagad’ina á we sama ne ma 
halam mam Alonina nga zu? 

4Azi pet a vit teyo, a mbut tchod’a abo tazi tu; sama le djivid’ina nga d’i, tu pî nga 
d’i. 

5Ma didina mi dala: Na ni suma le tchod’a a nga wad’ud’a d’uo zu? Azi nga te sum 
mana d’igi azi tavuna na, azi nga yan simiyên ndi. 

6Fata Alona mba mi nde tam mbei aduk suma d’ingêrîd’a, azi mba le mandarâ. 
Ata yi máma azi mba zlak abo mandarâ bei we vama azi le mandarâ aboma ba. 
Alona mba mi sam asok suma a ndang ayînina woi abageya. Ang mba mbud’uzi 
zulona kayam Alona mi noyôzi woyo. 

7Ni nge ba, mba mi mba ki suta yam Israel-lâ kur Siyon nge? Fata Ma didina mba 
mi hulongôzï woi kur magombid’a, ata yi máma andjafâ hi Jakob-ma mba mi le 
furîd’a, Israel-lâ a mba le hur ma hapma. 

Sawal la giled’a 54 

Sama a djobom vunama nga mi yAlona 

1Ni sawal la gile d’a David mi hlat kadingâ mi hat mi ma ngolâ hi suma hle 
sawalina. 

2Mi hlat ni kid’a suma Zif-fâ a mba de mi Saul ala David mi ngei nga adigaziya d’a. 

3Alo mana, yam simiyêngû, ang sud’unu, ang kan sariya manda kad’eng manga. 

4Alo mana, ang hum tchen manda, ang tin humang á hum zla d’a ndavunanda, 

5kayam angoyogeina a tchol á dur ayîna ki sed’enu, suma asa’atna a min á tchan 
ndeyo, kayam azi nga djib’er kang ang Alona d’i. Tchol ndjö 

6Wani Alo mana, ang nga ndjununu; Ma didina, ang nga siran ngingring mi. 

7Ar tchod’a hulong yam man suma djangûna; yam gagazi manga, ang duguzi 
vunaziya. 

8An nga ni hang vama ngat buzuna ki hur ma djivina, an nga ni gileng simiyêngû, 
kayam angî ma djivina. 

9Ang prud’un ndei kur ndak ka lara ge pet, kayam an we man suma djangûna a 
puk kä avoronu. 

Sawal la giled’a 55 

Tchenda hi sama banama mi mbud’um irama 

1Ni sawal la gile d’a David mi hlat kadingâ mi hat mi ma ngolâ hi suma hle 
sawalina. 

2Alo mana, ang tin humang á hum tchen manda; ata yima an nga ni tchenengâ, 
ang ngei tang avoron ndi. 

3Ang tin humang hulongôn humba. An nga ni tcha tata, djib’era kal kan 

4abo zla d’a ded’a hi man suma djangûnid’a, avok suma asa’at suma a nga djobon 
vunana mi, kayam azi nga de zla d’a tchod’a kanu, a nga tchugun zlad’a kan 
kayîna mi. 

5Vunadigan ndi pat fek, an nga ni le mandara matna. 

6An nga ni le mandarâ, an nga ni zlaga, vunadigan ndi pat fek mi. 

7An dala: Ladjï an nga ki gigingâ d’igi gugud’a na ni, an mba ni pir ni i tuk tan ata 
yima dingâ. 

8An mba ni ring ngei dei, an mba ni kak sä abagei hur fulâ. Tchol ndjö 

9An mba ni ring atogo zak á ngei tan abo babar ma ngol ma bibi’â. 

10Salad’a, ang b’lak nga hurâ hi man suma djangûnina woyo, ang walazi djib’er 
mazid’a kä, kayam an we huneîd’a ki yalâ a nga kur azì ma ngolâ. 

11Azi nga ngui gulumun mama andjege ki faleya; kurum krovo ni hohoud’a ki 
ndaka. 

12Kurum krovo ni b’laka; zla d’a kad’a ki mbut ira a wal nga woi ki sed’em mbi. 

13Ladjï man ma djangûna mi de zla d’a tchod’a kan ni mamu ni, an ve tanu; ladjï 
man ma d’ugura tchol dur ayîna ki sed’en ni mamu ni, an mba ni ngei tan 
avoromu. 

14Wani ni ang ndran ma ndeina, ni ang banan ma tita. 

15Ei yoi siret ma djivina aduk teya, ei suburi Alona kur gong mamba abo tei tu mi. 

16Ar man suma djangûna a bo ni mad’abilâ, azi kal azulei ni ki irazi ata yima 
nduvunda, kayam asa’ata nga oîd’a kuruziya. 

17Wani an nga ni yAlona; Ma didina mi sud’unu. 

18Yorogo, faleya ki fladege, an nga ni tchenem tchen nda hohoud’a; mam nga mi 
humun mi. 

19Mam nga mi sud’un ndei kur ayî ma durâ, mi han b’leng nga halasa, kayam 
suma a dur ayîna ki sed’ena a nablaud’a. 

20Alo ma nga kaka yam zlam mamba gak didina, mba mi huma, mba mi hulongôzi 
yazi kä, kayam azi nga mbut huruzi yam tcho mazid’a d’i, a nga lum mandaram 
mbuo mi. Tchol ndjö 

21Sama nana mi mbut ni ir buniyôma, mi b’lak vun mam ma djinda woi mi. 

22Vunam ma ded’a ni mbulâ, wani kurum krovo nayî ma durâ. Zla mam mba 
ded’a tugung tang d’igi mbulâ na, wani ti ni d’igi mbigeu d’a fiyak ka pad’at tei kur 
aziyata na. 

23Ang tchuk ahle suma a hang djib’erina yam Ma didina, mam mba mi ndjunung á 
tchola, kayam mam nga mi ar sama d’ingêrâ á ka azlard’eid’a d’i. 

24Wani ang Alo mana, ang mba tchi suma tchi matna ki suma mbut ira woyo. Azi 
mba tcha ata bur ma ang ngazizina d’i, wani an tin hurun ni kang angû. 

Sawal la giled’a 56 

Tchenda hi sama tin hurum yam Alonina 

1Ni sawal la gile d’a David mi hlat mi hat mi ma ngolâ hi suma hle sawalina. Mi 
hlat ni kid’a suma Filistê-na a vum avo Gat-ta. 

2Alo mana, ang wan hohowonu, kayam suma a nga digin ad’unu, burâ ki burâ a 
nga mbud’un avalid’a ki durâ. 

3Burâ ki burâ man suma djangûna a nga digin ad’unu, azi nablaud’a a nga durun 
ayîna ki subur tad’a. 

4Bur ma mandarâ mi lana, an tin hurun ni kangû. 

5Alona, an nga ni gileng yam zla d’a ang data, an tin hurun ni kangû, an nga ni le 
mandar ri. Sana ni nge ba, mi lan vana ge? 

6Burâ ki burâ a nga mbut zla manda tchod’a, djib’er mazid’a pet ná lan tchod’a. 

7A ndjak vunaziya, a nga tchid’in asenu, a nga kud’ugun á tchid’a. 

8Kur tcho mazi ndata hina pet ni, azi mba prut tei abong zu? Alo mana, ang kuzuzi 
vunazi kayî mangâ. 

9Ang we tcha man nda tata d’a, ang ve simi mana kur gugura. Ang b’irim nga kä 
kur mbaktum manga d’uo zu? 

10Fata an mba ni yang á ndjununda, man suma djangûna a mba dadak bugol 
kazigaziya. Ata yi máma an mba ni wala ang Alona, ang nga ki sed’enu. 

11Alona, an nga ni gileng yam zla d’a ang data. Gagazi, Ma didina, an nga ni gileng 
yam zla ndata. 

12An tin hurun ni kangû, an nga ni le mandar ri. Sana ni nge ba, mi lan vana ge? 

13Alo mana, mbeî an ndak vun vun ma hle ma an hlangzina, an mba ni hang vama 
ngat buzu ma le mersid’a, 

14kayam ang prud’un ndei avun matna. Ang siran ad’enga, an puk nga kä d’i, 
kayam an tit avorong kur b’od’a aduk suma a nga ki irazina. 

Sawal la giled’a 57 

Tchen nda yam ndjundid’a 
(Ni yam verse ma 8-12-na, ang gol Saw Gil 108.2-6) 

1Ni sawal la gile d’a David mi hlat mi hat mi ma ngolâ hi suma hle sawalina. Mi 
hlat ni kid’a mi ngei tam kur zul ahinad’a abo Saul-la. 

2Ang wan hohowonu, Alo mana, ang wan hohowonu, kayam an hal yima ngeid’a 
natang d’igi ahleka grotna a ngei tazi ad’u giging asuzi na, gak djop vuna mi kal 
leyo. 

3An nga ni yang ang Alo ma sä akulo ma kal teglesâ, ang Alo ma nga lahlena pet 
kana. 

4Ei ata yi mang ma akulona, ang sud’unu. Ar sama nga mi digin ad’una mi mbut 
zulona, ang tagan o mang nga didinda ki gagazi manga mi. Tchol ndjö 

5An nga aduk suma tcho suma d’igi azlona na na, azi ni d’igi amburei suma a mut 
sumina na; siyazi mi ni feta d’igi asapa ki yeûd’a na; sinazi d’i te ni d’igi mbigeu 
d’a fiyaka na. 

6Alo mana, ang tak ngol mang nga kal papad’a woi kur akulod’a, ar subur manga 
ti b’o woi yam andagad’a pet mi. 

7Azi gun dauna kä avoronu, tan tchuk susub’ok. Azi djugot zula kä avoronu, wani 
azi tazid’a a tchuk kua. Tchol ndjö 

8Iran ndi d’igil wa, Alo mana, iran ndi d’igil wa, an mba ni hle sawala, an mba ni 
gileng mi. 

9An mba ni zlit akulo, an mba ni hlading mana ki taulâ manda á gilengû, an mba 
ni zlit pipira akulo. 

10Salad’a, an mba ni suburung aduk suma, an mba ni hle sawala á gileng aduk 
andjaf suma mi, 

11kayam o mang nga didinda ti kal gak ti i akulo hur alona, gagazi manga ti kal 
gak ti i do d’ugula mi. 

12Alo mana, ang tak ngol mang nga kal papad’a woi kur akulod’a, ar subur manga 
ti b’o woi yam andagad’a pet mi. 

Sawal la giled’a 58 

Alo ma ka sariyad’a yam sumina nga 

1Ni sawal la gile d’a David mi hlat mi hat mi ma ngolâ hi suma hle sawalina. 

2Na ni gagazid’a yat ngei kä zu? Agi suma nglona, agi nga dagi gagazid’a woi zu? 
Agi nga kagi sariyad’a yam suma ata yat tchu? 

3Hawa yak! Ni kur min magid’a ba, agi nga lagi tchod’a, agi nga lagi tcho d’a tchi 
matna kur ambasa mi. 

4Suma asa’atna a wal lei ki gagazid’a ni kur vut mazid’a dei; suma ka zlad’a a d’es 
sei kur lovot ta djivid’a nata yima a buzugï woi kur asuyozina dei. 

5Ayî mazina ni d’igi ayî mageid’a na, ayî mazina ni d’igi ayî gugui ma nga mi duk 
humam 

6á hum vun salam ma mbut ma nga mi lü ki sed’ema d’uo na na mi. Le ni sama 
mbut ma kal ndromina pî, nga mi humum mbuo mi. 

7Alo mana, ang kuzuzi siyazi woi avunaziya. Ma didina, ang kus aging azlo máma 
woyo. 

8Ar azi vit tei d’igi mbina mi sid’am kä na, ar ahle mazi suma sïna a silagat tei mi. 

9Ar azi lau woi d’igi dubangâ na, ar azi wafata d’uo d’igi hur ma nded’a na mi. 

10Avok ka azi bei wala ang mba gad’aziya d’a, ang fozi woi d’igi sana mi fo butna 
woi na. 

11Wani sama d’ingêrâ mba mi hel sanda kur bur ma ang mba hlatchugulina, mba 
mi tit aduk buzuna hi suma asa’atnina. 

12Suma pet a mba dala: Gagazi, wuraka nga yam sama d’ingêrâ! Gagazi, Alo ma ka 
sariyad’a yam suma yam andagad’ina, mi nga! 

Sawal la giled’a 59 

David mi tchen Alona ala mi prud’um mbeyo 

1Ni sawal la gile d’a David mi hlat mi hat mi ma ngolâ hi suma hle sawalina. Mi 
hlat ni kid’a Saul mi sunï azigarâ avo hatam á tchumba. 

2Alo mana, ang prud’un ndei abo suma a nga halan huneîd’ina, ang ngomon abo 
man suma djangûna mi. 

3Ang prud’un ndei abo suma bei d’ingêrâ, ang sud’un ndei abo suma tchi suma 
mi. 

4Ma didina, gola! Azi ngei nga tazi kä gumun kanu, suma ad’engâ a ndjak nga 
vunazi kan á tchan ndei bei an tchila bei an le vama tcho ba mi. 

5An le nga vama tcho d’i, wani azi nga ringâ, a nga min tazi kanu. Ang tchol akulo, 
ang mbeï d’ugulonu, ang gola! 

6Ma didina, Alo ma ad’engêng kal petna, Alona hi Israel-lîna, ang tchol akulo, ang 
mbeï dur andjaf sum ndazina pet, ang we hohowa suma asa’at suma mbut ir 
ndazina d’i. Tchol ndjö 

7Azi hulongî fladege, a nga siwel d’igi adureina na, a nga ngui huyok azì ma ngolâ. 

8Gola! Zla d’a tchod’a nga d’i buzuk kei avunaziya, vunazi ni d’igi mbigeu d’a fiyak 
ka te heîd’a na, a nga dala: Ni nge ba, mba mi hum ge? 

9Wani ang Ma didina, ang nga san ad’uziya, ang nga las andjaf suma pet. 

10Alona, ang nad’eng manda, an tin iran ni kang angû, kayam angî yi man ma 
ngeid’a. 

11Alo man ma od’a nga mi djï avoronu, mi tagan suma a nga kud’uguna. 

12Ang tchazi tala sum mana a mar yam kus sa ang kus kazid’a d’a d’i, ang ndjoyôzi 
woi kad’eng manga, ang hulongôzi yazi kä. Salad’a, angî mbarei mamid’a. 

13Zla d’a ndavunazid’a ni tchod’a; ar azi puk kä yam yam mba ad’eng mazid’a, 
yam vun ma ge ma azi nga gum mi suma ki zla mazi d’a kad’ina mi. 

14Ang dabazi woi kayî mangâ, ang dabazi woyo, ang ar sa tu d’i; ar azi wala angî 
Alo ma nga mi te yam Israel-lâ gak dabid’a handagad’ina na mi. Tchol ndjö 

15Azi hulongî fladege, a nga siwel d’igi adureina na, a nga ngui huyok azì ma 
ngolâ. 

16Azi nga tcha tata á hal tena. Le a hop nga d’uo ni, azi fo yina ni ki oîd’a. 

17Wani an mba ni hle sawala yam ad’eng manga; gagazi, yorogo an mba ni de woi 
yam o mang nga didinda, kayam angî gulumun man ma ngeid’a, angî yi man ma 
ngeid’a kur bur ma ndaka mi. 

18Ang Alona nad’eng manda, an nga ni gilengû, kayam angî gulumun man ma 
ngeid’a, angî ma djivina mi. 

Sawal la giled’a 60 

Tchenda hi suma ayîna kus kazina 
(Ni yam verse ma 7-14-na, ang gol Saw Gil 108.7-14) 

1Ni sawal la gile d’a David mi hlat mi hat mi ma ngolâ hi suma hle sawala á hat ki 
sumid’a. 

2Mi hlat ni kid’a mi dur ayîna ki suma Siri suma Mesopotami-na ki suma Siri 
suma Soba-na mi d’a. Ata yi máma Jowap mi hulongîya, mi dur suma Edom-ma 
kur hor ra Ndjuvuna, mi tchi suma 12.000. 

3Alo mamina, ang arami woyo, ang b’rawami woi yayak, ang hurung zal kamiya, 
wani ki tchetchemba, ang hulongômi blangâmina. 

4Ang yir andagad’a, ang wagat teyo, wani ki tchetchemba, ang tozot irat ta waka, 
kayam nga d’i giged’a. 

5Ang tak sum mangâ ndaka ngola. Kayam ndata, ami nga tchami tata abo ndaka 
d’igi suma a nga gurut ki sümina na. 

6Ang ge hum suma a lang mandarangâ, kayam a ring ngei avok suma a nga mba 
atazi á durâ ki yeûd’ina. Tchol ndjö 

7Kayam suma ang le kazina a sud’a d’a, ang humumiya, ang sud’umi kad’eng 
manga. 

8Alona, ang deï zlad’a kur gong mang nga kud’ora ala: Ayî ma kusa ni mana, an 
mba ni b’rau Sikem mbeyo, an mba ni nga hor ra Sukot-ta ni an mi. 

9Galät ni manda, Manase ni manda mi. Efraim ni djum mba kanda, Juda ni totogo 
man nda tamula mi. 

10Mowap nangot man nda mbus tanda, Edom ni yima an tchuk atuguru mana 
kuana. Filistê-na a mba hle sawal la kus ayîna kanu. 

11Ni nge ba, mba mi in kur azì ma ad’engâ ge? Ni nge ba, mba mi in kur ambas sa 
Edom-mba ge? 

12Ni ang Alo ma arami woina, ni ang ma i nga ki b’rang mamid’a avun ayîna d’uo 
na d’uo zu? 

13Ang mbeï ndjunumiya, ang dur mami suma djangûna, kayam ndjunda hi sanid’a 
ndak va d’i. 

14Ni ki ang Alona ba, ami mba kuzumi ayîna; ni ang ba, mba miret mami suma 
djangûna kä. 

Sawal la giled’a 61 

Alona ni yima ngeid’a 

1Ni sawal la gile d’a David mi hlat kadingâ mi hat mi ma ngolâ hi suma hle 
sawalina. 

2Alo mana, ang hum tchi mana, ang tin humang hum tchen manda. 

3Ata yima an ndak kuo an woi dei avun dabid’a handagad’ina, an nga ni yangû, 
ang ndjununu, ang tinin yam ahina d’a fiyak ka ked’iwurenga. 

4Kayam angî yi man ma ngeid’a, angî gong nga fiyak ka akulo d’a ad’eng nga d’el 
man suma djangûnid’a. 

5An min kak kur zlub’u manga teteu, an hal yima ngeid’a nad’u ahlabangû. Tchol 
ndjö 

6Alo mana, ang hum vun ma hle ma an hlangzina, ang han djo mana zlapa ki suma 
a nga lang mandarangâ mi. 

7Ang han an amulâ burun fiyaka, ang han bizan ablaud’a mi. 

8Ar an tamula avorong ang Alona teteu, ar o mang nga didinda ki gagazi manga a 
ngomon mi. 

9Hina wani, an mba ni gileng simiyêng teteu, an mba ni ndak vun vun man ma 
hled’a teteu mi. 

Sawal la giled’a 62 

Ang tin hurungî yam Alona 

1Ni sawal la gile d’a David mi hlat mi hat mi ma ngolâ hi suma hle sawalina ki 
Jedutun. 

2Nata Alona tu ba, an kak ki halasa; sut manda ti tcholï natamu. 

3Mam tu nahina manda, ni sut manda, ni gulumun man ma ad’eng ma ngunguna; 
an nga ni le mandara va tu d’i. 

4Agi suma, ni gak mindja ba, agi mba togogi tagi yam sana á zud’um kä d’igi 
gulumun ma nga mi leng kä na, d’oze d’igi gulumun ma nga mi i weta kä woina na 
ge? 

5Agi ndjagagi vunagi ná zud’um kä kur ngol mamba, tagi nga d’i lagi djivid’a ni 
yam zla d’a kad’a, agi b’agi vunagi yam suma ni ki vunagiya, wani kurugi krovo 
agi nga yagi nahlena kaziya. Tchol ndjö 

6Nata Alona tu ba, an nga kaka ki halasa; deng ta manda ti tcholï natamu. 

7Mam tu nahina manda, ni sut manda, ni gulumun man ma ad’eng ma ngunguna; 
an nga ni le mandara va tu d’i. 

8Sut manda ki subur manda a tcholï nata Alona. Mam nahina d’a ndjununda, ni yi 
man ma ngeid’a mi. 

9Agi suma, agi tinigi hurugi kam kur atchogoi d’a lara ge pet, agi dagizi zla d’a 
kurugid’a, kayam mam mi yi mei ma ngeid’a. Tchol ndjö 

10Gagazi, suma pet a ni d’igi simet ma sana fom ki vunama na, suma pet ni suma 
ka zlad’a. Le a hlazi pet ni ki kilona ni, azi nafefeta kal simet ma sana fom ki 
vunama. 

11Agi tinigi hurugi yam ahle suma a b’ad’azi kad’engina d’i, agi tinigi hurugi yam 
ahle suma hurumba d’uo mi. Le ahle magina a zul heî pî, agi tinigi hurugi kazi d’i. 

12Alona mi de zlad’a yam tu; an hum yan mbà mi dala: Ad’enga ni manda! 

13Salad’a, o manga ni d’a didinda, kayam angî Ma wurak nge nge pî yam sun mam 
mba mi latina. 

Sawal la giled’a 63 

Ang hat hurung yam Alona 

1Ni sawal la gile d’a David mi hlat kid’a mi ring ngei tam abo Saul hur ful ma Juda-
nid’a. 

2Alona, angî Alo mana, an nga ni halangû, zlang nga d’i lanu, an nga ni hat hurun 
kang d’igi andaga d’a so d’a mbiyona nga mi ndagat tuo d’a na. 

3Kayam ndata, an nga ni golong kur gong mang nga kud’ora á wad’eng manga ki 
subur manga. 

4Kayam o mang nga didinda kal kak kä karid’id’a, an mba ni suburungû. 

5Ata yima an nga kaka ki iran yam andagad’a tua na, an mba ni suburungû, an 
mba ni yo abon akulo ki simiyêngû. 

6An mba ni hop pei kahle suma djivina d’igi te ma djivi ma mbulâ na, an mba ni le 
furîd’a, an mba ni gileng mi. 

7Ata yima an nga ni bur kä na, an nga ni djib’er kangû, gak yima fod’a an nga ni 
dugot djib’era kangû. 

8Kayam angî ma ndjununa, an nga ni le furîd’a ata yi ma an nga ngeid’a ad’u 
gigingângâ. 

9An reî tan ni ki angû, ad’eng manga nga d’i djigin akulo. 

10Wani suma a halan á tchid’ina, a mba i kä azulei ata yima kä ad’u andagad’ina. 

11A mba tchazi ki mbigeu d’a fiyaka, a mba mbut ni vama ved’a hi ngûnina. 

12An amulâ mba ni le furîd’a kang ang Alona; sama lara ma gun tam ki simiyêngâ 
mba mi subur tam kang mi, kayam suma ka zlad’a a mba duguzi vunaziya. 

Sawal la giled’a 64 

Alona mi kus yam suma a de zla d’a tchod’ina 

1Ni sawal la gile d’a David mi hlat mi hat mi ma ngolâ hi suma hle sawalina. 

2Alo mana, an nga ni tchi kangû, ang humunu, ang ngomon abo suma djangû 
suma an nga ni lazi mandarazina. 

3Ang prud’un ndei abo zla d’a ndjak vuna hi suma asa’atnid’a, abo suma a ndjak 
vunazi kana ki suma batrangâ mi. 

4A nga gur sinazi d’igi suma a gur mbigeud’a na, zla mazi d’a ded’a ni d’igi yeû d’a 
zala na. 

5Azi ngei tazi kä gumun á yet suma d’engzengâ, azi nga yed’ezi bei mandarâ 
kuruzi ba. 

6Azi nga he tazi ad’enga kur zla mazi d’a tcho ndata, azi nga gun dauna kä 
gumunu, azi nga dala: Sa mba mi wumî nge ge? 

7Azi ndjak vunazi á le tchod’a, a nga dala: Zla meid’a ndjak wa da’. Djib’er ra kur 
sana krovod’a, sa nga mi wat ad’ut ti. 

8Wani Alona nga mi yed’ezi ki yeû mamba, nga mi yed’ezi ki mbuleina bei azi we 
ba. 

9Gola! Zla mazid’a ti hulong wa kaziya! Suma pet suma a wazina a nga kidjik yazi 
ad’uziya. 

10Suma pet a nga le mandarâ, a mba de woi yam sunda hAlonid’a, a mba wäd’u 
sun nda mam lata mi. 

11Suma d’ingêrâ a le furîd’a yam Ma didina, a ngei tazi natam mi. Suma pet suma 
bei tchod’a kuruzina, a mba subur tazi kam mi. 

Sawal la giled’a 65 

Sawal la subur ra yam djivid’a hAlonid’a 

1Ni sawal la gile d’a David mi hlat mi hat mi ma ngolâ hi suma hle sawalina. 

2Alo mana, kur azì ma Siyon-na, nge nge pî mi ndak á gilengû, mi ndak á ndak vun 
vama mam hlang vunam kama mi. 

3Ang ma nga hum tchendina, suma pet a mba mba atangû. 

4Tcho mamid’a kal kami ngola, wani ang vat hurung ngei kad’u. 

5Sama ang manam á kak ki sed’engâ, mi le furîd’a, mba mi kak kur gulumun 
mangâ. Ami mba hobomi kahle suma djivi suma kur gong mangina, nala, kur 
gong mang nga a tinit irat vata. 

6Alo man ma suta, kayam d’ingêr manga ang nga hulongômi humba nata ahle 
suma atchapma. Ni ang tu ba, suma yam andagad’ina pet ki suma avun dabid’a 
halum ma ngolîna, a tin huruzi ni kangû. 

7Kad’eng manga ang tin ahuniyôna ata yaziya, ang nga kaka kad’eng manga 
ngingring mi. 

8Ang nga seng vun alum ma ngolâ kabil mama, ang nga seng siwela hi sumid’a mi. 

9Suma nga kaka avun dabid’a handagad’ina, a nga le mandarâ abo ahle mang 
suma yoyou suma ang nga lazina; ni ang ba, nga oî suma abo ma yorogona ki 
suma abo ma fladegena ki furîd’a mi. 

10Ang nga gol andagad’a, ang nga se alona kat ngola, ang nga mbud’ut tub’ad’a; 
toliyon manga nga oîd’a ki mbina, ang nga hawuna mi suma mi. Ni na ba, ang nga 
min kandagad’a. 

11Ang nga rap yam zum matna, ang nga blas andaga mat ta djodjohla kä, ang nga 
d’idjet kalo ma sed’a, ang nga hawu matna ad’enga á wula mi. 

12Kayam djivi manga, ang nga hami tena kur bizad’a pet; ata yima lara ma ang i 
kuana tena nga mi zul kua mi. 

13Ang nga d’uf hat ma djivina hur fulâ; suma yam ahuniyôna a nga oî ki furîd’a mi. 

14Aho’â a nga mola ata yima te hatna, awuna nga mi wul kur horo kigilis, azi pet a 
nga er ad’uzi akulo, a nga hle sawala d’igi suma na mi. 

Sawal la giled’a 66 

Sawal la gile Alona 

1Ni sawal la gile d’a a hlat a hat mi ma ngolâ hi suma hle sawalina. Agi suma yam 
andagad’ina pet, agi suburugi Alona. 

2Agi hlagi sawala á gilegi simiyêm ma subura, agi suburum ki sawal la giled’a. 

3Agi dagi mAlona ala: Sun manga ni sun nda ndandala. Yam ad’eng manga, mang 
suma djangûna a hulong yazi kä avorongû. 

4Suma yam andagad’ina pet a grif kä, a gileng ki sawala, a gileng simiyêng mi. 
Tchol ndjö 

5Agi mbeyegï gologi sunda hAlonid’a. Ni sun nda ndandal la nga mi lat yam 
sumid’a. 

6Mi so alum ma ngolâ woyo, a djak alum ma Jurdê-na kaseziya. Ata yi máma, ami 
lami furîd’a kamu. 

7Nga mi te yam suma kad’eng mamba gak didin, iram nga tinda yam andjaf suma; 
ar suma so vuna a subur tazi d’i. Tchol ndjö 

8Agi suma, agi suburugi Alo meina, agi gilegizi ki delegi akulo mi. 

9Ni ma ngomei ei boi nga d’uo na, ni ma arei asei ka nga azlard’eid’a d’uo mi na. 

10Alo mamina, ang kugumiya wa, ang yoromi wa d’igi sana mi yor kawei ma 
hapma na. 

11Ang arami wa kur ndaka, ang tinimi anek ka ngola kamiya. 

12Ang ar suma a kal kami djangâ kakulumeina, ami kalami aduk akud’a ki mbina 
mi, wani ang pad’ami woi kur á b’lengêmi hurumiya. 

13An mba ni i kur gong manga kahle suma ngat buzu suma ngala, an mba ni ndak 
vun vun ma hle ma an hlangzina. 

14Nahle suma an dang kazi ki vunan ata yima an nga kur ndakina. 

15An mba ni hang d’uwar ma d’orâ ki gamlâna, an mba ni hang amuhlâ ki 
mbekmberena yam yi mang ma ngal ahle suma ngat buzuna, an mba ni 
ngalangziya; andozozi ma his ma afufuîna mba mi fang sä akulo. Tchol ndjö 

16Agi suma pet suma lagi mandara Alonina, agi mbeyegiya, agi humugiya; an mba 
ni dagi yam ahle suma mi lazi kana. 

17An tchi kam á ndjununu, an nga ni gilem mi. 

18Ladjï an ngom tchod’a kurunu ni, Salad’a mba mi humun ndi. 

19Wani Alona mi humunu, mi tin humam mi hum tchen manda mi. 

20An nga ni subur Alona, kayam mi ar nga bei hum tchen manda d’i, kayam mi 
walan nga woi ki o mam mba didinda d’uo mi. 

Sawal la giled’a 67 

Ar andjaf suma pet a subur Alona 

1Ni sawal la gile d’a a hlat kadingâ a hat mi ma ngolâ hi suma hle sawalina. 

2Alo mamina, ang wami hohowomiya, ang b’e vunang kamiya, ang tin irang kami 
mi. Tchol ndjö 

3Hina wani, suma yam andagad’ina pet a mba we min manga; andjaf suma pet a 
mba wala angî ma sut suma. 

4Alo mamina, ar andjaf suma a suburungû, ar andjaf suma pet a suburungû. 

5Ar andjaf suma a le furîd’a, a gilengû, kayam angî ma ka sariya d’a d’ingêra yam 
sumina, ni ang ba, tak lovota mandjaf suma yam andagad’ina mi. Tchol ndjö 

6Alo mamina, ar andjaf suma a suburungû, ar andjaf suma pet a suburungû. 

7Alo mamina, ang b’e wa vunang kamiya, andagad’a ti djivimi wa awuna mi. 

8Alo mamina, ang b’e wa vunang kamiya; ar andjaf suma yam andagad’ina pet a 
lang mandarangû. 

Sawal la giled’a 68 

Sawal la bangâna 

1Ni sawal la gile d’a David mi hlat mi hat mi ma ngolâ hi suma hle sawalina. 

2Alona mi tchol akulo, mam suma djangûna a ndjoî woi vivreng, suma a noyôma a 
nga ring ngei avoromu. 

3Azi nga val lei d’igi andosâ nga mi val lei na; suma asa’atna a mba dap pei avok 
Alona d’igi dubangâ nga mi lau woi abo akud’a na mi. 

4Wani suma d’ingêrâ a le furîd’a, a aî avok Alona, a nga lü ndjongâ ki hur ma 
hapma mi. 

5Agi hlagi sawala mAlona, agi gilem simiyêmu, agi minigi lovota mi ma nga kaka 
yam d’ugulina; simiyêm ala Ma didina, agi lagi furîd’a avoromu. 

6Alo ma nga kaka kä ata yam ma mi tinim iram vamina nabu suma hokuyod’a, ni 
ma ndjun arop suma modonod’ina mi. 

7Ni ma nga mi he yima kaka mi sa ma salam nga d’uo ma aduk sumina, ni ma nga 
mi tchuk suma dangeina akulo ki furîd’ina, wani ni suma so vuna hol ba, a mba ar 
kaka yam andaga d’a so d’a b’ab’alid’a. 

8Ata yima ang Alona ndei woi avok sum mangâ avo Ezipte ang nga tit avorozi hur 
fulîna, Tchol ndjö 

9andagad’a ti yira, akulod’a ti se alona avorongû; ahina d’a Sinai-d’a ti yir avorong 
ang Alona, Alona hi Israel-lîna. 

10Ang Alona ang se alona ngola yam andaga d’a ang hle vunang kata, ata yima ti 
nga d’i wul awuna d’uo da na, ang mbud’ut tub’ad’a. 

11Alo mamina, yam djivi manga sum mangâ a nga kaka yam andaga d’a ang minit 
yam suma hohoud’id’a. 

12Salad’a mi he vuna; arop suma sunda ablaud’a a tchi wal zla ndata woi mi. 

13A dala: Amuleina ki b’rang mazid’a a ringâ. A ringâ, wani atcha d’a ti ar kaka avo 
hurazinid’a, ti nga d’i b’rau ahle suma a hurumuzïna. 

14Ata yima agi nga burâ kur kangâna hi tumiyônina, agi mba mbud’ugi ni d’igi 
gugu d’a a minit gigingât ki kawei ma hapmid’a na, hlimid’at d’igi lora hina d’a mi. 

15Kid’a Alo ma ad’engêm kal petna mi b’rau amuleina woi yam andagad’id’a, 
alona mi yak nesâ kä yam ahina d’a Salmon-nda. 

16Ahina d’a Basan-nda nahinad’a hAlonid’a, ahina d’a Basan-nda nahina d’a yat ta 
fuyogeid’a ablaud’a heîd’a. 

17Wani ni kayam me ba, ndak ahina d’a yak fuyogeid’a ablaud’a heîd’a, ndak nga 
d’i le yungôrâ yam ahina d’a Siyon nda Alona mi manat á kak kuad’a ge? Gagazi, 
Ma didina mba mi kak kua gak didin! 

18Pus ma dur ayîna hi Ma didinina mablaud’a heî, mi ni dudubud’a ablaud’a mi. 
Salad’a mi tcholï ki sed’em Sinai, mi mba ata yam ma kak ma a tinim iram vama 
kur Siyon. 

19Ma didina Alo mamina, ang djak akulo, ang yo suma magomba, ang ve he d’a 
hawad’a abo suma, suma so vuna pî, ang ve he d’a hawad’a abozi mi, kayam ang 
fe yima kaka kur Siyon. 

20Ar ei suburi Salad’a burâ ki burâ! Ata yima a nga lei ndakina, mi prud’i woi ni 
mamu. Tchol ndjö 

21Alo meina nAlo ma sud’ina, Ma didina Salad’a ni ma prud’i woi abo matnina. 

22Gagazi, Alona mba mi wak yam mam suma djangûna woyo, mba mi wak asok 
yam sama nga mi i avogovok kur tcho mambina woyo. 

23Salad’a mi dala: An mba ni hulongî magi suma djangû suma Basan-na, an mba ni 
hulongî magi suma djangû suma a ngei kä kur alum ma ngolîna mi. 

24Agi mba mired’ezi buzuwazi kä kasegiya, ar adurei magina a tazi harazi mi. 

25Alo mana, Amul mana, suma pet a we mba mang nga ei ata yima kus ayînid’a, a 
we kal mang nga kur gong mang nga kud’orid’a mi. 

26Suma hle sawala a nga i avogo, suma bu adingâ a nga bugolo, gro yugunei suma 
a bu tchigiyeud’ina a nga adigaziya. 

27Agi suma ad’u andjafâ hi Israel-lîna, agi gilegi Alona kur toka, agi gilegi Salad’a. 

28Gola! Andjafâ hi Benjamin ma gorâ ni ma nga avorozina, suma avok suma hi 
Juda-na kades mazina sä kamu, suma avok suma hi Zabulon-na ki suma hi 
Neftali-na sä blogozi mi. 

29Alo mamina, ang tagami ad’eng manga woyo, ang tagamizi woi d’igi ang lat ki 
sed’emi adjeu na. 

30Ang nga tamula kur gong mang nga Jerusalem-mba; amuleina a mba á hang he 
d’a hawad’a. 

31Ang ngop ambur ma aduk tchereunina, nala, Ezipte, ang ngop ades amuzlei 
suma andjofâ ki grozina, nala, andjaf suma dingâ, ang hulongôzi yazi kä gak a 
mba á hang bege d’a hapa he d’a hawad’a, ang ndjoî andjaf suma a min dur 
ayînina woyo. 

32Suma nglona a mba tcholï Ezipte a mba, suma Etiyopi-na a mba b’at tazi á mba 
geveng ang Alona á hang he d’a hawad’a. 

33Agi amulei suma nga tagi leud’a yam andagad’ina, agi suburugi Alona ki sawala, 
agi gilegi Salad’a mi. Tchol ndjö 

34Mam ma nga nga yam akulod’a, akulo d’a dedeid’ina, gola, nga mi de zlad’a ki 
delem akulo ad’enga. 

35Agi dagi woi yam ad’enga hAlonid’a. Ngol mamba nga yam Israel-lâ, ad’eng 
mamba nga akulo hur d’ugula mi. 

36Alona ni ma kal teglesâ ei ata yam ma kaka dei, nAlona hi Israel-lîna, ni ma nga 
mi had’enga ki sib’ika mi sum mamina. Agi suburugi Alona! 

Sawal la giled’a 69 

Tchenda hi sama nga kur yor tad’ina 

1Ni sawal la gile d’a David mi hlat mi hat mi ma ngolâ hi suma hle sawala mi hlat 
kadingîd’a. 

2Alo mana, ang sud’unu, kayam ndaka mba kelen ta d’igi mbina mi mba kel sana 
ta na. 

3An nga ni rot kä aduk dorbopma, nga ni fe yima ad’eng ma ni tin asena d’i. Gola! 
An nga aduk galileina, abilâ nga mi hlanu. 

4An seî wa abo tchina, delen ndi so wa ndandang, iran ndi so wa woi ngolol á 
djubung ang Alo mana. 

5Suma a noyôn hawa ya’â a nablaud’a kal tumus sa kanda; suma a kak djangûna 
ki sed’en hawa ya’â, a kalan kad’enga, a nga halan á tchan ndeyo; vama an kulum 
nga d’uo na, a tezen kad’enga ala an wuragamu. 

6Alo mana, ang wahle suma lili suma an lazi avorongâ, tcho manda ti nga ngeid’a 
avorong nguo mi. 

7Salad’a, Ma didin ma ad’engêng kal petna, ar suma a tin huruzi kangâ a mbut 
zulona kan ndi; Alona hi Israel-lîna, ar suma a nga halangâ a mang ngei kayam an 
nduo mi. 

8Ni kayam ang ba, an nga ni ve tan kur ngula, an mbut zulona mi. 

9Ni kayam ang ba, an mbut sama dingâ ir b’oziyona, an mbut angeina ir b’oziyon 
suma asuyona mi. 

10Tan nga d’i lan zlezleû yam gong manga, ngul la suma a nga ngulunga ti hulong 
kanu. 

11An nga ni le tan ndaka, an nga ni d’el tan bei te tena mi, wani a mbut ni vama 
ngula kanu. 

12An tchuk dodora atanu, wani an mbut ni va mazi ma lasa. 

13Suma a nga kaka kä avun azina a nga de zlad’a kanu, suma a gurut ki sümina a 
nga hle sawala ki sed’en mi. 

14Ma didina, an nga ni tchenengû, Alo mana, ni yima ndak á ang wan hohowona. O 
mang nga didinda ti ngola heî. Ang humunu; gagazi, angî ma sud’una. 

15Ang pad’an ndei aduk dorbopma, ang hlan ndei aduk galileina abo suma a 
noyôna. 

16Ang ar abilâ mi hlan ndi, ar an sir kä ad’u galileina d’i, ar yima azuleina mi duk 
vunam kan nduo mi. 

17Ma didina, ang humunu, kayam o mang nga didinda ti ngola heî; yam we hohou 
manga, ang mbud’ï irang kiranu. 

18Ar ang mbut azigang mi azong mangâ d’i; kayam an nga kur ndaka, ang humun 
atogo zak. 

19Ang hud’ï geven go á ndjununu, ang prud’un ndei abo man suma djangûna mi. 

20Ang we ngul la azi nga ngulunda, ang we mbut ta azi nga mbud’un zulonid’a, 
ang we mang nga azi nga mangân ndeid’a, ang we man suma djangûna pet mi. 

21Ngul mazid’a b’lagan hurunu, an ve tugud’eid’a; an hal sama wan hohowona, 
wani sa nga d’i; an hal sama b’lengên huruna, wani an fe nga sa d’uo mi. 

22Azi nga tchugun kuma ma tchi matna aduk te mana, ata yima vunan sona, azi 
nga han süm guguzlu ma azleîna. 

23Ar te mazina mi mbut ni dauna avoroziya, ar te mazi ma ata yima darigïd’ina, 
mi mbut nabei d’a vazid’a. 

24Ar irazi ti mbut nduvunda, a we yina d’i, ar furuzi mi gun kä ki iram fafat. 

25Ar hurung zal kaziya, ar hurung hat atazi guguî mi. 

26Ar yi mazi ma kaka mi mbut djona, ar sa mi kak kur aziyazi d’uo mi. 

27Kayam azi nga djop vun suma ang gad’azina, azi nga de woi yam ndaka hi suma 
ang duruzi mbuleinina. 

28Ang ndumuzi tcho mazid’a yam ndrat tchod’a, ar azi kal kur d’ingêr manga d’uo 
mi. 

29Ang hazazi simiyêzi woi kur mbaktumba hi suma arinid’a, ar ang b’irizi simiyêzi 
zlapa ki suma d’ingêrâ d’i. 

30An ni ma hohou ma kur ndakina. Alo mana, ang mbeï tcholon akulo, ang 
sud’unu. 

31An mba ni gileng simiyêng ki sawala, an mba ni suburungû, an mba ni hang 
ngola mi. 

32Ma didina, wana ni vama lang tang djivid’a kal amuhlâ, kal amuhl ma digili ma 
ad’eng ma an hangzina. 

33Suma lulumana a mba we hina wani, a mba le furîd’a, suma a nga hal Alonina, 
va mi lazi d’i. 

34Ma didina nga mi hum tchina hi suma a nga kur ndakina, nga mi mar yam mam 
suma a yozi magombina d’uo mi. 

35Ar akulod’a kandagad’a a gilemu, ar alum ma ngolâ kahlena pet suma a nga 
kuruma a gilem mi. 

36Kayam Alona mba mi sut suma kur Siyon-na, mba mi min azì ma teteng ma 
Juda-na akulo, sum mama a mba kak kuru, azì máma mba mi arî mazina mi. 

37Andjaf azungeî mama a mba tum djona, suma a le kama a mba kak kur mi. 

Sawal la giled’a 70 

Tchina hi sama kur ndakina 
(Gol Saw Gil 40.14-18) 

1Ni sawal la gile d’a David mi hlat mi hat mi ma ngolâ hi suma hle sawala á djib’er 
yam Alonid’a. 

2Alona, ang mbeï sud’unu; Ma didina, ang mbeï atogo ndjununu! 

3Ar suma pet suma a halan á tchid’ina a mbut zulona, a mbut vama lasa mi; ar 
suma a min á lan tchod’ina a hulong bugol ki zulona. 

4Suma a nga de kan ala: Tchuhu! Tchuhu! na, ar azi hulong kazigazi abo zulo 
mazina. 

5Ma didina, ar suma pet suma a nga halangâ a le furîd’a ki hur ma hapma kangû, 
ar suma a le yam sut mangina a de burâ ki burâ ala: Ma didina ni ma kal papana! 

6An ni ma hou ma hohoud’a, wani Alona, ang nga djib’er kanu; angî ma ndjununa, 
angî ma sud’una mi. Ma didina, ang le lilinga d’i. 

Sawal la giled’a 71 

Tchenda hi sama mamarîd’a 

1Ma didina, an ngei tan natangû, ar an mbut zulona bugol luo d’a. 

2Yam d’ingêr manga ang prud’un ndeyo, ang gan akulo, ang tin humang ang 
sud’unu. 

3Ang mbut nahina man nda an ngei tan kuad’a, ni yima ang he vuna kam ala an i 
kua teteu á sut tanu na, kayam angî ahina manda ki gulumun man ma ngei tana. 

4Alo mana, ang prud’un ndei abo suma asa’atna, abo suma bei d’ingêrâ ki suma 
murud’umba mi. 

5Salad’a, Ma didina, an tin hurun ni kang angû, an tin hurun kangî ki gogoron dei. 

6An tin hurun kangî ei kur asun dei, ni ang ba, ndanï woi kur asunu. Kayam ndata, 
an nga ni gileng teteu. 

7Suma ablaud’a a golon ni d’igi vama atchapma na, kayam angî yi man ma ngei 
ma ad’engâ. 

8Hurun nga oîd’a ki furîd’a á gilengû, á suburung burâ ki burâ mi. 

9Ki tchetchemba, an djeng wa mamara da’, ar ang noyôn ndei d’i, ata yima 
ad’engên nga d’uo na, ang aran ndei d’uo mi. 

10Kayam man suma djangûna a nga de zla d’a tchod’a kanu, suma a nga kud’ugun 
á tchid’ina a nga djop tazi kanu. 

11Azi nga dala: Alona mi aram mbeyo; agi digimu, agi vumu; sama prud’um mbei 
abogina nga d’i! 

12Alo mana, ang wal lei dei ki sed’en ndi; Alo mana, ang mbeï atogo ndjununu. 

13Ar suma a nga tchugun zlad’a kana, a mbut zulona, a dap peyo. Suma a nga hal á 
lan tchod’ina, ar zulona mi laziya, a mang ngei mi. 

14Wani an tin hurun kangî ki iran fafat, an mba ni gileng teteu. 

15An mba ni de woi yam d’ingêr manga ki sut manga burâ ki burâ, kayam an we 
nga ndum mata d’i. 

16Salad’a, Ma didina, an mba ni de woi ni yam sun mang nga atchapa, an mba ni 
de woi ni yam d’ingêr manga tu go. 

17Alo mana, ang had’an ni ki gogoron dei, gak ini an nga ni de woi yam sun mang 
nga kal teglesa. 

18Alo mana, an djeng wa mamara, yan deî wa abusa, ang aran dei d’i tala an tak 
ad’eng manga mi suma kur atchogoi d’a wanda, an tak sib’ik manga mi suma kur 
atchogoi d’a nga d’i mbad’a mi d’a. 

19Alo mana, d’ingêr manga ti kal akulo gak hur alona, kayam ang lahle suma nglo 
suma kal papana. Alo mana, ni nge ba, a mba ngam ki ang nge? 

20Ni ang ba, mbami ndak ka ngola kami ki hohoud’a, wani ang mba hulong hami 
arid’a, ang mba hlan ndei kur zul la yiyika mi. 

21Ang mba han ngol la kala, ang mba b’lengên hurun kua mi. 

22Hina wani, Alo mana, an mba ni gileng kadingâ yam d’engzeng manga, an mba 
ni hang ngola kadingâ, ang ma tin tang irat vat yam Israel-lîna! 

23An mba ni suburung ki sawala, an mba ni gileng ki vunan mi, kayam ang sud’un 
ndeyo. 

24An mba ni gileng kur burâ kaf yam d’ingêr manga; suma a nga hal á lan 
tchod’ina, a mbut zulona, a mang ngei mi. 

Sawal la giled’a 72 

Suma a tchen Alona mi b’e vunam yam amulâ 

1Ni sawal la gile d’a Salomon mi hlata. Alo mana, ang he d’alâ mamulâ á ka 
sariyad’a d’igi ang na, ang tak ad’u d’ingêr manga mamulâ goroma mi. 

2Ar mi ka sariyad’a yam sum mangâ ki d’ingêra, yam mang suma hohoud’a ki 
gagazid’a mi. 

3Ar ahuniyô suma Israel-lâ a mba ki duzîd’a, ar yi mat ma ndingâ mi zul ahlena 
yam d’ingêra. 

4Ar amulâ mi ka sariya d’a d’ingêra mi suma hohou suma aduk sumina, ar mi 
mbut ni ma sut suma houd’a, ar mi miret suma a nga djobozi vunazina kä 
kasemu. 

5Kid’a afata ki tilâ a nga b’o tua d’a, ar suma a ringîng mandarang gak didin. 

6Ar amulâ mi mbut ni d’igi alo ma mi se yam asu ma a tchawam mbeina na, mi 
mbut ni d’igi mbiyo alo ma mi d’idje andagad’ina na mi. 

7Kur atchogoi mamba, suma d’ingêrâ a mba zul avogovogo. Suma a mba kak ki 
b’leng nga halasa gak dabid’a hatchogoid’id’a. 

8Ar mi te leud’a tinï ad’ud’a avun alum ma ngol ma Mediterane-na dei gak avun 
apo d’a Matna; kabo ma avun alum ma Efrat-na, gak mba avun dabid’a 
handagad’id’a. 

9Andjaf suma abagei hur fulîna, a mba grif kä avoromu, mam suma djangûna a 
mba trâ andaga d’a gugud’upa kä avorom mi. 

10Amulei suma Tarsis-sâ ki suma yam tilina, a mba mbam ki he d’a hawad’a, 
amulei suma Saba-na kamulei suma Seba-na a mba hum he d’a hawad’a mi. 

11Amuleina pet a mba grif kä avoromu, andjaf suma pet a mba mbut ni magumei 
mama mi. 

12Mba mi sut suma hohou suma a nga yuma, mba mi sut suma talal suma sama 
ndjunuzi nga d’uo na mi. 

13Mba mi we hohou suma amangeîna, mba mi sut suma talala mi. 

14Mam mba mi prud’uzi woi abo suma a nga djobozi vunazina, ki suma a nga lazi 
murud’umbina, kayam azi ni vama kal teglesâ iramu. 

15Ar va mi lum mbi! Ar a hum lor ra Saba-d’a, ar a tchen Alona kam kur burâ kaf, 
ar a tchen Alona kam burâ ki burâ ala mi b’e vunam kamu. 

16Ambas mamba mba d’i wul awuna heî, agu ma yam ahuniyôna mba mi hô kä ki 
vuta d’igi agu ma Liban-na na. Suma a mba zul kur azina d’igi asuna nga mi zul na 
mi. 

17Ar simiyêm mi yï didin, ar simiyêm mi yï yam andagad’a gak dabid’a 
hatchogoid’id’a. Ar suma a b’e vuna yam tazi ni ki simiyêmu, ar andjaf suma pet a 
yum ala amul ma furîd’a! 

18Ar ei suburi Ma didina Alo meina, Alona hi Israel ma tu ma ndak á lahle suma 
atchapmina! 

19Ei gilei simiyêm ma subura gak didin! Ar subur mamba ti oî yam andagad’a pet! 
Amin! Amin! 

20Tchenda hi David Jesse goromid’a dap da’. 

Sawal la giled’a 73 

MBAKTUM MBA HINDID’A 
(73–89) 

Sunda hi suma asa’atnid’a nga d’i i avogo 

1Ni sawal la gile d’a Asaf mi hlata. Gagazi, Alona nga mi le djivid’a mi Israel-lâ, nga 
mi le djivid’a mi suma huruzi yed’etna mi. 

2Wani anu, ar hina nde á asen mi ka azlard’eid’id’a, an ar go á puk kä mi. 

3Kayam hurun nga mi hat ata suma yam mba ad’enga, ata yima an wahlena hi 
suma asa’atnina a nga zulâ. 

4Va nga mi lazi d’i gak mat mazina, a nga d’or nglod’a duduguzlî mi. 

5Azi nga fe ndaka d’igi suma dingâ na d’i, a nga tozi d’igi a to suma dingâ na d’uo 
mi. 

6Subur ta mazid’a ti mbut ni d’igi yeyê ma kelezina na, murud’um mazid’a ti mbut 
ni d’igi baru ma atazina na mi. 

7Tcho mazid’a nga d’i buzugï woi kuruziya, azi nga djib’er djib’er ra kal kazid’a. 

8A nga las suma, a nga de zla d’a asa’ata á le suma ndaka, a nga gun zla d’a 
gagazid’a mi. 

9A nga de zla d’a tchod’a mAlo ma akulona, sinazi nga d’i de zla d’a asa’ata mi 
suma yam andagad’ina mi. 

10Ni kayam ndata ba, suma hAlonina pî a mbut irazi iraziya, a nga tche zla 
mazid’a d’igi suma a tche mbina ngola na. 

11A nga dala: Alona mba mi we ni nana ge? Ma sä akulo ma kal teglesâ, mi nga ki 
wed’a ko zu? 

12Wana ni suma asa’atna sun mazid’a: Azi nga kur halasa burâ teteu, bege 
mazid’a nga d’i zul avogovok mi. 

13Gagazi, an mbut tan yed’et á tak kei ala zla nga kan nduo ni wal tan ndei ki 
tchod’a ni hawa na yak! 

14Kur burâ pet Alona nga mi tonu, kur burâ kaf nga mi ngobon mi. 

15Wani le an dala: An mba ni le d’igi azi na ni, an mba ni mbut ni ma mbut ir 
andjaf sum mangâ. 

16An djib’er á wäd’u zla ndata, wani zla ndata ad’enga heî ki sed’en 

17gak bur ma an kal kur gong mang nga kud’orina. Ata yi máma an wäd’u dabid’a 
hi suma asa’atnid’a. 

18Gagazi, ang tinizi ata yima azlard’eina, ang zud’uzi kä kur yima b’laka. 

19Gola! Atogo hina zak a b’lak keyo, a dap pei abo mandar ma ngolâ. 

20Salad’a, ata yima ang tchol akulo á le sundina, azi mba dap pei d’igi sa ma adïd’a 
dum mi zlit akulo hawana na. 

21Ata yima an nga kur hur ma zalina, hurun nga mi tan d’igi sa mi tchogondji ni 
tchoga na, 

22an nga ni tcha tata, an we nga va tu d’i, an mbut ni d’igi azarâ na avorongû. 

23Hina pet pî, an nga zlapa ki ang teteu; ang van kabong ma ndjufâ. 

24Ang nga tagan gat manga, bugola, ang mba van atang kur subur manga. 

25An nga ni ki nge ma ding sä akulo ge? Ni ang tu d’uo zu? Ata yima an nga ki 
sed’engâ, an nga ni le furîd’a yam vama ding ka hî yam andagad’a d’i. 

26Hliwin ki hurun a mbut amangeîd’a, wani ang Alona ni ma nga ndjununa, ni va 
man ma fe ma ki iran fafatna. 

27Gola! Suma a wal lei dei ki sed’engâ a mba ba woyo, suma a arang ngei suma a 
nga tit d’ingêr avorong nguo na, ang mba b’lagazi woyo. 

28Wani vama lan tan furîd’ina, ni d’ala an hut go geveng ang Alona d’a. Salad’a, Ma 
didina, an tin hurun ni kayam ang á de zla sun nda ang lata woi pet. 

Sawal la giled’a 74 

A tchen Alona yam b’laka hi gong nga kud’ora 

1Ni sawal la gile d’a Asaf mi hlata. Alo mamina, ni kayam me ba, ang arami woi ki 
irang hina fafat ke? Ni kayam me ba, hurung zal ata ami tumiyô mang suma ang 
nga polomina na ge? 

2Ang djib’er yam mang suma ang guzuzi adjeu dedeina, ang djib’er yam andjaf 
sumala ni mang suma ang hlazi djona na, ang djib’er yam Siyon ndala ni yi mang 
ma kaka d’a. 

3Ang i gak ata yima mi b’lak kei dedeina. Ma djangûna mi b’lak wa yi mang ma a 
tinim iram vama woi kakazeî. 

4Mang suma djangûna a nga siwel ata yima ang nga tok ki sed’emi kuana, azi pe 
drapo mazid’a akulo d’igi vama taka na ala azi kus wa da’. 

5A wazi ni d’igi suma a hlandjetna akulo á ka agu d’a ndindikina na. 

6Ki tchetchemba, ahle suma a tched’ezina pet, azi b’lagazi woi kandjetna kabo 
tchafa mi. 

7Azi do yi mang ma a tinim iram vama akud’a, azi to gulumun mangâ woyo, a 
miret yima a yang simiyêng kuana kä kaseziya. 

8Azi nga de tazi kami ala: Ei i b’lageizi woi pepet! Azi ngal yima lara ma ami nga 
kud’urong kua ma kur ambasina woi mi. 

9Ami wami nga vama tak mala ang nga ki sed’emiya na d’uo d’a, ma djok vun 
mang nga d’uo d’a. Sama adigami ma wala ahle ndazina, a mba le ni gak mindja ge 
na nga d’i. 

10Alo mamina, ma djop vun suma mba mi lazangî hina gak mindja ge? Ma 
djangûna mba mi ngulung anguzangî hina gak mindja ge? 

11Ni kayam me ba, ang d’ut abong vunadigang hina djang nge? Ang pad’am 
mbeyo, ang b’lagazi woyo! 

12Alo mana, angî amul ma kad’u tinda dedeina, angî ma prut suma woi avun ayîna 
yam andagad’ina. 

13Angî ma wal alum ma ngolâ woi kad’eng mangina, angî ma wak yam amburei 
suma nglo suma aduk mbina woina. 

14Angî ma wak ambur ma a yum ala Leviyatan-na yam mba tetenga woina, ang 
mbud’um vama tena mahle suma abagei hur fulîna. 

15Angî ma nga lau golongeîna ki horina, angî ma nga so alum ma nglo ma bei 
sod’a ba na woina. 

16Faleid’a ni manga, andjeged’a ni manga mi, ni ang ba, lafata ki tilâ mi. 

17Ni ang ba, tin hagad’a handagad’id’a, ni ang ba, tin amenda ki vun simetna mi. 

18Ma didina, ang djib’era! Ma djangûna nga mi ngulungû, andjaf ma lilid’a nga mi 
panang simiyêngû. 

19Ar ang he mang suma ang hurung vazi heîna abo suma tchona d’i, ar ang mar 
yam mang suma hohoud’a d’uo mi. 

20Ang djib’er yam vun mang ma djinda, kayam yima nduvun ma i’îlik ma yam 
andagad’ina, mi mbut ni yima kaka hi suma tchi matnina. 

21Ar suma a djobozi vunazina a mbut zulona d’i, ar suma houd’a ki suma 
hohoud’a a gileng simiyêngû. 

22Alo mana, ang tchol akulo, ang de woi yam zla manga, ang djib’er yam ngul la 
andjaf suma lilid’a a nga ngulung burâ ki burîd’a. 

23Ar ang mar yam zla d’a ded’a hi mang suma djangûnid’a ki suma djangû suma a 
nga siwel kang burâ ki burîna d’i. 

Sawal la giled’a 75 

Alona ni ma ka sariya d’a d’ingêra 

1Ni sawal la gile d’a Asaf mi hlat mi hat mi ma ngolâ hi suma hle sawalina. 

2Ami nga gilengû, Alo mamina, ami nga gilengû, kayam ang nga go ki sed’emiya. 
Ami nga dami woi yam sun mang nga kal papad’a mi. 

3Alona mi dala: Ata yima an ngama, an mba ni ka sariya d’a irata. 

4Andagad’a kahle suma kurutna pet a mba giged’a, wani ni an ba ni sirat ad’ud’u. 
Tchol ndjö 

5An nga ni de mi suma a subur tazina ala: Agi suburugi tagi d’i. An de mi suma 
asa’atna ala: Agi hlagi yagi akulo d’i. 

6Agi hlagi yagi akulo d’i! Agi dagi zlad’a ki subur tad’a d’uo mi. 

7He ngola mi sanid’a nga d’i tcholï nabo ma yorogona, d’oze abo ma fladegena, 
d’oze abo ma hur fulîna d’uo mi. 

8Kayam Alona ni ma ka sariyad’a; nga mi ge sana yam kä, nga mi hle sana yam 
akulo mi. 

9Ma didina mi nga ki kop ma nga oîd’a kayî mamina abomu. Ayî mama ni d’igi 
süm ma teteng ma a gizeyêm kahle suma ayînina na. Mi vom mi suma asa’at suma 
yam andagad’ina pet; a tchum mbei ki damndjagam pet. 

10Wani anu, an mba ni de woi burâ ki burâ yam sun mang nga ang lata, an mba ni 
hle sawala á gileng ang Alona hi Jakob-ma ala: 

11Mam mba mi kus yam ad’enga hi suma asa’atnid’a, mam mba mi he ngola mi 
suma d’ingêrâ mi. 

Sawal la giled’a 76 

Ni kur Siyon ba, Alona mi kus ayîna 

1Ni sawal la gile d’a Asaf mi hlat kadingâ mi hat mi ma ngolâ hi suma hle 
sawalina. 

2Alo mamina mi tak tam mbei navo Juda, simiyêm ni ma kal papana aduk Israel-
lâ. 

3Zlub’u mamba navo Salem, yam ma kaka ni kur Siyon mi. 

4Ni kua ba, mi kus ahle suma dur ayîna woyo, nala, yeûd’a, mbareid’a ki mbigeu 
d’a fiyaka mi. Tchol ndjö 

5Alo mamina, wile manga ki subur manga a kal ahuniyô suma a nga adjeu 
dedeina. 

6Suma dur ayî suma ad’engâ, a hurumuziya wa, azi pet a bur wa sen ma ki irazi 
fafatna. Suma dur ayî ndazina, ad’engêzi d’a dur ayîna nga d’uo d’a. 

7Ata yima ang Alona hi Jakob-ma ang ngobozina, suma djang akulumeina a puk 
kä kakulumei mazina. 

8Angî Ma kal teglesâ! Ata yima hurung zalâ, ni nge ba, mi ndak á tchol avorong 
nge? 

9-10Ei akulo, ang de zlad’a yam sariya mang nga kad’a; suma a huma. Ata yima ang 
tchol akulo á ka sariya d’a d’ingêra á sut suma pet suma luluma suma yam 
andagad’ina, suma yam andagad’ina a le mandarâ, a seng silil mi. Tchol ndjö 

11Gagazi, ayîna hi sumina mba mi suburungû; suma a prut tei abo ayî mangîna a 
mba le furîd’a ki sed’engû. 

12Agi hlagi vunagi mi Ma didina Alo magina, agi ndagam vunam mi; agi suma 
nguyuma pet, agi mbagi ki he d’a hawad’a mAlo ma suma lum mandarama. 

13Mam mba mi hulong yam amuleina kä, mam mi ma amulei suma nglo suma 
yam andagad’ina, a lum mandarama. 

Sawal la giled’a 77 

Djib’eregi yam sun nda ndandala hAlonid’a 

1Ni sawal la gile d’a Asaf mi hlat mi hat mi ma ngolâ hi suma hle sawalina. 

2An nga ni tchi yam Alona ki delen akulo, an nga ni yAlona akulo, kayam mi tin 
humam mi humunu. 

3Ata yima an nga kur ndakina, an nga ni hal Salad’a, kur andjeged’a an nga ni 
tchenem bei kaud’a ba, an noî b’leng hurâ woi mi. 

4Ata yima human gan yam Alonina, an nga ni zam tanu; ata yima an nga ni 
djib’erâ, tan tchuk susub’ok. Tchol ndjö 

5Ang son iran ndei bei bur sena, djib’er manda b’laga, an we nga vama ni duma 
d’i. 

6An nga ni djib’er yam bur ma kal leina, yam biza d’a kal lei dedeid’a mi. 

7Kur andjeged’a an nga ni djib’er yam sawal manda, an nga ni dugud’ot kurun 
krovo, muzugan nga mi fek ad’u ahle ndazina ala: 

8Na ni Salad’a mi arei ni woi ki iram fafat tchu? Mba mi wei hohowei kua d’uo zu? 

9O mam mba didin nda mi lat keid’a, ti dap mi daba ki irat fafat tchu? Mba mi dei 
zlad’a kua bugol luo d’ang zu? 

10Na ni Alona mi marî á vei sumad’a zu? Kur ayî mama mi b’alî hurum kei zu? 
Tchol ndjö 

11Bugola, an de kurun ala: Vama han ndakina ba wana: Alo ma sä akulo ma kal 
teglesâ nga mi ndjuni d’igi avoka na d’uo d’a. 

12Ma didina, human nga d’i gan yam sun nda ang lata. Gagazi, human nga d’i gan 
yam sun nda ndandal la ang lat adjeud’a. 

13An nga ni djib’er yam sun nda teteng nga ang lata, an nga ni de kurun teteu yam 
sun nda nglo d’a ang lata. 

14Alo mana, sun mang nga led’a ni vat zenen, nalo ma lara ba, mi ngola d’igi ang 
na ge? 

15Angî Alo ma lahle suma atchapmina, ang tak sib’ik manga woi aduk andjaf suma 
dingâ mi. 

16Ni kad’eng manga ba, ang prut sum mangâ Jakob groma ki Josef groma woyo. 
Tchol ndjö 

17Alo mana, mbiyo ma nglona mi wangû. Ata yima mi wangâ, mi tum sora wü. 
Gagazi, galileina mi zlak mi. 

18D’ugula nga d’i se mbina kûkû, d’ugula nga d’i breî mi. Gagazi, wile manga nga 
d’i djang kikilir ata yina pet d’igi yeûd’a nga d’i djang na. 

19Del la breîd’a halo mangîd’a, ti nga aduk mbirlimba, wiled’a nga d’i b’o yam 
suma kur duniyad’ina, andagad’a nga d’i le mandarâ, nga d’i yir mi. 

20Ang ge lovot manga kur alum ma nglona, ang kal tita kä kur galileina; sa nga mi 
wang balum aseng ngi. 

21Ang tak Moise azi ki Aron á pol sum mangâ d’igi suma a pol tumiyôna na. 

Sawal la giled’a 78 

Väd’u d’a yam Israel-lîd’a 

1Ni sawal la gile d’a Asaf mi hlata. Agi sum mana, agi humugi hat manda, agi tinigi 
humagi humugi zla d’a avunanda. 

2An mba ni mal vunan á de zla d’a d’ogola, an mba ni de woi yam zla d’a ne d’a 
dedeid’a. 

3Ni vama ei humizina, ni vama ei weizina, ni vama abuyoi ngolo a veizi ad’uma 
mi. 

4Ei mba ngeyeizi mi gureina d’i. Wani ei mba dei woi mandjaf ma nga mi mba 
bugolâ, yam subura hi Ma didinid’a, yam ad’eng mamba ki sun nda ndandal la 
mam lata mi. 

5Mi tin glangâsâ aduk sum mama, mi tin gata aduk Israel-lâ, mi he vuna mabuyoi 
ngolo ala a hat zla ndata mi grozina. 

6Kayam azi had’at mi suma kur atchogoi d’a nga d’i mba bugola, grozi suma a 
mba vud’uzi ndazina a tchol a dat tei mi grozina 

7tala azi tin huruzi yam Alona, a mar yam sun mamba d’i, a ngom vun mam ma 
hed’a mi d’a. 

8Kayam azi le d’igi abuyozi ngolo suma yam mba ad’eng suma bei hum vun suma 
huruzi nga ade’esa d’uo suma a nga d’engzeng avok Alona d’uo na hina d’uo d’a. 

9Efraim groma a gan yeûd’a á durâ, wani a ring kur bur ma dur ayîna, 

10kayam azi ngom nga vun ma djin ma Alona mi djinim ki sed’ezina d’i, azi noî a 
tit yam gat mamba mi. 

11Azi mar yam sun nda nglo d’a mam lata, yam sun mam mba atchap pa mam 
tagazizid’a mi. 

12Mi le sun nda atchapa avok abuyozi ngolo kur Ezipte abagei kel avo Sowan. 

13Mi wal alum ma ngolâ woi aduk mbà kayam azi djak keyo, mi tchol mbina akulo 
gongzong d’igi sana mi ge damana na. 

14Faleya, mam nga mi tinizi ki d’ugula; andjege, nga mi tinizi ki b’od’a hakud’id’a 
mi. 

15Mi wak ahina d’a hur fulîd’a woyo, mi hazi mbiyo ma tched’a atat d’igi ir mbiyo 
ma nga mi djang gugu’â na. 

16Mi buzugï mbina woi ata ahinad’a d’igi mbiyo golonga na, mi djang kä d’igi 
mbiyo aluma na mi. 

17Hina pet pî, azi nga le tcho d’a dinga avoromu, azi kak djangûna ki Ma sä akulo 
ma kal teglesâ abagei hur ful ma gangrasâ. 

18Azi kuk Alona kuruzi krovo, a tchen te ma djivi ma huruzi minima. 

19Azi nga de zla d’a tchod’a yam Alona ala: Na ni Alona mi ndak á hei tena abagei 
hur fulâ zu? 

20Gola! Mi wat ahinad’a, ti djang mbina d’igi toliyonda na gak ti wet teyo! Na ni mi 
ndak á hei tena ki hliuna mi zu? 

21Wani Ma didina mi hum zla ndata, hurum zala. Akud’a ti nde ti ngal andjafâ hi 
Jakob-ma; ayî mama mi nde yam Israel-lâ. 

22Kayam azi he nga gagazid’a kam mbi, a tin nga huruzi yam sut mamba d’uo mi. 

23Hina pet pî, mi he vuna mi d’ugul la akulod’a, mi mal vun agrek ma akulona 
woyo. 

24Mi yagazï manna kä á ted’a, mi hazi awu ma tcholï akulona. 

25Mi sunuzï te ma ndak yam mei mazid’ina; azi te ni tena hi malaikanina. 

26Mi he vuna mi simet ma abo ma yorogona ala mi sir kur akulod’a, kad’eng 
mamba mi mba ki simet ma abo ma sutna. 

27Mi yagazï aluweina kä ablaud’a d’igi les ma avun alum ma ngolîna na. 

28Mi yagazizï kä kur kangâ, ngui kangâ mi. 

29Alona mi hazizi ndak yam min mazid’a, a te, a hop ngola. 

30Wani kid’a vama azi minima ndagazi nga d’uo tua a nga te te máma abozi keid’a, 

31Alona hurum zal kaziya. Mi tchi suma gangrangâ adigaziya, mi tchi gro azungeî 
mazi suma iratna woi mi. 

32Hina pet pî, azi ar nga bei le tchod’a d’i, azi he nga gagazid’a yam sun mam mba 
ndandala d’uo mi. 

33Wani mi tchazi woi atogo d’igi simetna mi kal na; mi dabazi bizazi woi ni ki 
mandarâ. 

34Ata yima Alona mi tchi suma dingâ adigazi woina, suma a arâ a hulongî gevemu, 
a hulong a mba gevem á halam ki hur ma tuna. 

35Azi nga djib’er ala Alona nahina mazi d’a ngei tazid’a; Alo ma sä akulo ma kal 
teglesâ ni grang mazina mi. 

36Wani azi nga lobom ki zla mazi d’a ded’a, azi nga kam zlad’a mi. 

37Huruzi nga ade’esa ki sed’em mbuo, a nga d’engzeng yam vun mam ma djinda 
d’uo mi. 

38Wani mi wazi hohowoziya, mi vat hurum mbei yam tcho mazid’a, mi dabazi nga 
woi d’i, nga mi d’el tam kur ayî mam ma bibiliuna teteu. 

39Mi djib’er ala azi ni suma hawa, a ni d’igi simet ma nga mi iya nga mi hulong 
nguo na na. 

40Ni yazi ga ba, azi kak djangûna ki sed’em abagei hur fulâ ge? Ni yazi ga ba, azi 
b’lagam hurum abagei hur ful ma gangrasâ ge? 

41Azi hulong kugumu, azi b’lak hur Alo ma tin tam irat vat yam Israel-lîna. 

42Azi djib’er nga yam ad’eng nga mi lat kazi ata yima mi pad’azi woi abo ma 
djangûnina d’i. 

43Azi mar yam ahle suma ndandal suma mi lazi avo Ezipte-na, kahle suma atchap 
suma mi lazi abagei kel avo Sowan-na. 

44Ni kua ba, mi mbud’uzi apo alum mazi ma Nil-lâ buzuna; azi ndak á tche mbiyo 
toliyon mazid’a d’i. 

45Mi tchuk aro ma tchona atazi mi ed’eziya, mi b’lagazi djib’er mazid’a, mi tchuk 
greneûna atazi mi b’lagazi ahligiyezi woi pet mi. 

46Mi tchuk abara ata awu mazina, djera ti b’lagazi ahle suma azi kau tazi ki 
sed’ezina woyo. 

47Mi b’lak guguzlu mazid’a woi ki mogoina, mi b’lak tulumei mazina woi kalo ma 
se ma tchona. 

48Mi tchi d’uwar mazi ma nglona woi ki mogoina, mi tchi d’uwar mazi ma gureina 
woi kalo ma breîd’a mi. 

49Hurum zal kazi ngola heî, nga mi djulul kayîna, mi mbut d’igi sama guruta na, 
mi sun malaika suma a le suma tchod’ina ataziya. 

50Nga mi i avogovok kur ayî mama, mi arazi nga bei tchid’a d’i, wani mi b’lagazi 
woi ki tugud’ei d’a tcho d’a tchi matna. 

51Mi tchi gro suma Ezipte suma a vud’uzi avok sumala nandjafâ hi Ham sumala 
nad’eng mazi d’a avoka na woyo. 

52Ma didina nga mi i ki sum mama d’igi sana mi i kaho’â na, nga mi tit ki sed’ezi 
abagei hur fulâ d’igi sana mi pol tumiyôna na. 

53Mi i ki sed’ezi ki halasa; a le nga mandar ri. Mi hlup mazi suma djangûna kä woi 
ki mbina mi. 

54Mi i ki sed’ezi yam andaga mam mba mi tinit irat vata, yam ahina mam mba 
mam hlat kad’eng mambid’a. 

55Mi dik andjaf suma dingâ woi avok andjafâ hi Israel-lîna, mi b’rawazi djona, mi 
hazi yi mazi ma kaka mi. 

56Wani azi kuk Alo ma sä akulo ma kal teglesâ, a kak djangûna ki sed’emu, azi 
ngom nga vun mam ma hed’a d’uo mi. 

57Azi nga d’ingêr avorom mbi, azi mbud’um iram d’igi simiyêzi na, azi mbut ni 
d’igi yeû d’a bringîzlinga na. 

58Azi nga zalam hurum ki tuwal la azi nga tuwal alona handjaf suma bei dingîd’a, 
azi nga zalam hurum ngola heî ki filei ma azi nga tcholom ata yina tetengâ. 

59Alona mi we hina wani, hurum zal ataziya, mi golozi is. 

60Mi djok kei avo Silo ata yi mam ma kak ma aduk sumina. 

61Wani zanduk mam ma a tinim iram vam mala ni vama taka yam ad’eng mamba 
ki subur mamba na, mi aram abo suma djangûna á hlum hurumba. 

62Mi ar sum mama abo suma á tchid’a, hurum zal ata sumala ni sum mama na. 

63A tchi gro azungeî mazina avun ayîna, gro yuguneina a nga fe lovota á gadjo d’a 
tela d’i. 

64Mam suma ngat buzuna a tchazi avun ayîna ki mbigeu d’a fiyaka, arop mazi 
suma modonod’a a fe nga lovota á tchi horâ d’i. 

65Ata yi máma Salad’a mi zlit akulo d’igi sama mi bur senina na, d’igi sama ad’eng 
ma mi tche süma mi er kad’um akulona na mi. 

66Mi dik mam suma djangûna a ringâ, a mbut zulona ki irazi fafat. 

67Mi ar andjafâ hi Josef-fâ woyo, mi man nga andjafâ hi goroma Efraim-ma d’uo 
mi. 

68Wani mi man andjafâ hi Juda-na, mi man ahina d’a Siyon nda hurum vat heîd’a. 

69Mi min gong mam mba mi tinit irat vata akulo d’igi yima ndingâ na, d’igi andaga 
d’a mi sirat ngingring burâ ki burîd’a na. 

70Mi man azong mama David, mi pad’amï woi kur kangâna hi tumiyônina. 

71Mi vumï woi ata yima nga mi pol tumiyônina, kayam mi mbut ma pol sum 
mama andjafâ hi Jakob-ma, Israel sumala ni djo mama na. 

72David mi polozi ki hur ma tuna, mi polozi ki d’alâ mi. 

Sawal la giled’a 79 

A tchen yam b’laka hi Jerusalem-mba 

1Ni sawal la gile d’a Asaf mi hlata. Alo mamina, andjaf suma dingâ a kal wa kur 
ambas manga, a mbut wa gong mang nga kud’ora ndjendjed’a, a b’lak wa 
Jerusalem mbei kakazeî mi. 

2-3Azi djang buzuwa azungeî mangâ woi huyok Jerusalem d’igi mbina na; sama 
tozozi nga d’i. Azi he mad’a azungeî mangâ á ted’a maluweina, a he hliwa mang 
suma d’engzengâ á ted’a mamburei suma abageina. 

4Gola! Suma a nguyumina a nga ngulumiya, a nga san ad’umiya, a nga lazami mi. 

5Ma didina, ang hurung mba zal kami hina gagak mindja ge? Ang hurung mba zal 
kami ni d’igi akud’a ti ngal yina na zu? 

6Ar ang zal hurung yam andjaf suma a wang nga d’uo na, yam leu d’a nga d’i yang 
á ndjunut tuo d’a, 

7Kayam azi hurum andjafâ hi Jakob-ma, a b’lagam ambas mamba woi mi. 

8Ar ang tinimi tchod’a habuyomi ngolod’a kami d’i, wani yam o manga ang mbei 
gevemiya. Ang le lilinga d’i, kayam ami mbud’umi wa amangeîd’a. 

9Alo mami ma suta, yam subur manga, ang mbeï ndjunumiya; yam simiyêngû, 
ang prud’umi woyo, ang vat hurung ngei yam tcho mamid’a mi. 

10Ni kayam me ba, ang ar andjaf suma dingâ a nga dala: Alo mazina mi nga ni lara 
ge ge? Ar suma a we woi pid’ak avoromi ala ang nga sä atchugul azungeî mang 
suma a tchazina. 

11Ar ang hum yor tad’a hi suma a yozi dangeinina; kad’eng manga ang sut suma a 
nga avun matnina woyo. 

12Salad’a, ang wurak suma a nguyumina yam ngul la a ngulunga wuwurak yang 
kid’iziya. 

13Hina wani, ami mang suma ang polomi d’igi tumiyôna na na, ami mba gileng 
burâ ki burâ, ami mba dami woi yam subur manga kur atchogoi d’a lara ge pet 
mi. 

Sawal la giled’a 80 

Tchen nda yam hulonga hi Israel-lîd’a 

1Ni sawal la gile d’a Asaf mi hlat mi hat mi ma ngolâ hi suma hle sawalina. 

2Ma pol Israel-lâ, ang tin humang huma, ang pol Josef d’igi sana mi pol tumiyôna 
na. Ang ma nga kaka aduk tcherebênina, ang nde tang ngeyo. 

3Avok Efraim, avok Benjamin ki Manase, ang tchol akulo kad’eng manga, ang 
mbeï sud’umiya. 

4Alo mamina, ang tinimi blangâmina, ang mbud’ï irang kiramiya. Hina wani, ami 
mba sud’umiya. 

5Ma didina, Alo ma ad’engêng kal petna, ang hurung mba zal hina gagak mindja á 
hulong humba mi sum mangâ ge? 

6Te ma ang hamizina ni tchina, ami nga tchami simi ma iramina d’igi sana mi tche 
mbina na. 

7Ang mbud’umi ni suma hal huneîd’a ir ndromina, mami suma djangûna a nga 
lazami mi. 

8Alo ma ad’engêng kal petna, ang tinimi blangâmina, ang mbud’ï irang kiramiya. 
Hina wani, ami mba sud’umiya. 

9Ang pad’ï guguzlud’a ei Ezipte, ang dik andjaf suma woi avorod’u, ang hulong pat 
kä mi. 

10Ang minit yina avorod’u; sideyet mi sir kä, ti hle ambasa pet. 

11Anguzat ti duk yam ahuniyôna, abot mi ruî gak mi i yam agu sedre ma ngolâ. 

12Abot mi ring ngei gak yam alum ma ngol ma Mediterane-na, abot ma gureina, 
mi i gak yam alum ma Efrat-na mi. 

13Ni kayam me ba, ang hulut kang matna kayambala suma a kalâ pet a hurumud’u 
d’a ge? 

14Azengâ mi tcholï aduk agud’a, mi mba mi b’lagam mbeyo; ahle suma abageina a 
nga te hatna kuru. 

15Alo ma ad’engêng kal petna, ang mbud’ï irangû, ang golï akulo, ang we, ang 
mbeï we hohowa guguzlu ndata. 

16Ang ngom vama ang pum kabong ma ndjufîna, ang ngom gor ma ang tang hum 
ad’engina mi. 

17Guguzlu manga a kat teyo, a ngalat teyo; sum mangâ a nga ba woi avorong abo 
ngop manga. 

18Ang tin abong yam sama nga ata bigang nga ndjufina, yam gor sama ang tang 
hum ad’engina mi. 

19Hina wani, ami mba walami woi ki sed’eng nguo d’a; ang hami arid’a, ami mba 
yangî ang simiyêng tu go. 

20Ma didina, Alo ma ad’engêng kal petna, ang hulongômi blangâmina, ang mbud’ï 
irang kiramiya. Hina wani, ami mba sud’umiya. 

Sawal la giled’a 81 

Furî d’a yam gonga hAlonid’a 

1Ni sawal la gile d’a Asaf mi hlat kadingâ mi hat mi ma ngolâ hi suma hle 
sawalina. 

2Agi hlagi sawala ki furîd’a mAlo mala nad’eng meid’a na, agi hlagi sawala ki 
furîd’a mAlona hi Jakob-ma. 

3Agi hlagi sawala, agi bugi tchigiyeud’a, agi bugi ading ma nglona kading ma gurei 
ma delem tchi djivid’ina. 

4Agi bugi adifa kur bur ma tilâ deîna, kur b’o mam mba ndindinga kur bur mei ma 
vun tilâ mi. 

5Kayam ni gat ta yam Israel-lîd’a, ni vun ma hed’a hAlona hi Jakob-mina. 

6Wana ni vun ma he ma mi hum mi Josef simiyêma ata yima mi nde woi á dur 
ambas sa Ezipte-d’ina. An hum del la an humut nga yan tu d’uo d’a ala: 

7An hlaneka woi kangû, ang tchuk abong ngei ata gagalagad’a mi. 

8Kid’a ang kur ndakid’a, ang yanu, an prud’ung ngeyo, an hulongông humba ata 
yima ngeid’a kur breîd’a halonid’a, an kugung avun mbiyo ma Meriba-na. Tchol 
ndjö 

9Sum mana, agi humugiya, an nga ni gagi humagiya! Israel-lâ, ladjï agi tinigi 
humagi á humunu ni! 

10Ar a fe alo ma ka zlad’a avo hatagi d’i! Ar agi grivigi kä avok alo ma ding nguo 
mi. 

11An ni Ma didina Alo magina! Ni an ba ni pad’agï woi avo Ezipte. Agi ngogi 
vunagi woyo, an mba ni oyôgiziya. 

12Wani sum mana a humun nga vunan ndi; Israel-lâ a minin nga d’uo mi. 

13Kayam ndata, an arazi kur hur mazi ma b’al ma kiki na; a tit bugol nga hur 
mazina mi. 

14Ladjï sum mana a humunu, ladjï Israel-lâ a tit ni kur lovot manda ni, 

15an hulongôzi wa mazi suma djangûna yazi kä ad’uzi atogo zak, an mbut wa iran 
á dur ki suma a nga lazi ndakina. 

16Suma a noî Ma didinina a hulong wa yazi kä avoromu, wani a kak wa ki djivid’a 
burâ ki burâ. 

17Alona mi haziya wa awu ma djivi ma kal teglesâ, mi hoboziya wa kayum ma 
abageina mi. 

Sawal la giled’a 82 

Alona ni ma nga mi ka sariya d’a iratina 

1Ni sawal la gile d’a Asaf mi hlata. Alona mi nga tchola aduk tok ka ngol la sä 
akulod’a, nga mi ka sariyad’a aduk suma a nga yazi ala alona na. 

2Mi dazi ala: Agi mba kagi sariyad’a bei d’ingêra á djik suma asa’atna akulo hina 
gagak mindja ge? Tchol ndjö 

3Ar agi kagi sariya d’a d’ingêra mi suma amangeîna ki suma hokuyod’a. ar agi 
kagi sariya d’a d’ingêra mi suma hohoud’a ki suma kid’aka mi. 

4Ar agi sud’ugi suma amangeîna ki suma houd’a, ar agi prud’uzi woi abo suma 
asa’atna. 

5Kayam agi wagi nga va d’i, agi nga wad’ud’a d’uo mi, agi nga tid’igi ni kur 
nduvunda. Kayam ndata, ad’u ged’a handagad’id’a nga d’i giged’a. 

6An dala: Agi nalona, agi ni Ma sä akulo ma kal teglesâ groma. 

7Wani agi mba bogi ni d’igi suma na, agi mba pugugi ni d’igi ma ngol ma lara pî 
hina mi. 

8Alo mana, ang tchol akulo, ang ka sariyad’a yam suma yam andagad’ina, kayam 
angî Sala andjaf suma yam andagad’ina pet. 

Sawal la giled’a 83 

Israel-lâ a tchen Alona mi dik suma djangûna 

1Ni sawal la gile d’a Asaf mi hlata. 

2Alo mana, ang kak hina mudjuk ki, Alo mana, ang kak bei de zlad’a d’i, ang kak 
hawa tchugot tuo mi. 

3Kayam mang suma djangûna a nga djulula, suma a noyôngâ a nga yo djedjerezi 
akulo. 

4A nga min tazi gumun á dur sum mangâ, a ndjak vunazi á dur suma ang nga 
ngomozina. 

5Azi nga de tazi ala: Ei dabazi andjavazi woi yam andagad’a; ar sa mi yi simiyê 
Israel-lâ bugol luo d’a. 

6Azi djop taziya, vunazi tchuk tu, a djin vunazi ala a dur ki sed’engû. 

7Azi ni suma Edom-ma, suma Ismael-lâ, suma Mowap-ma, suma Hagar-râ, 

8suma Gebal-lâ, suma Amon-na, suma Amale’â, suma Filistê-na ki suma a nga 
kaka avo Tir-râ mi. 

9Suma Asiri-na pî a zlap ki sed’ezi mi, a had’enga mi Lot groma. Tchol ndjö 

10Ang b’lagazi woi d’igi ang b’lak Sisera ki Jabin avun alum ma Kison-na na d’igi 
ang b’lak suma Madiyan-na na mi. 

11Ang b’lagazi woi avun mbiyo ma lau ma Harot-na; azi mbut vama tub’ad’a 
handagad’ina. 

12Ang b’lak suma nglo mazina woi d’igi ang b’lak Orep ki Zep na, ang b’lak amulei 
mazina woi d’igi ang b’lak Zeba ki Salmuna na mi. 

13Sum ndazina a dala: Ei hlei yima kaka hAlonina. 

14Alo mana, ang mbud’uzi d’igi mbirlimba na, d’igi hububu ma simetna mi felema 
na, 

15d’igi aku d’a nga d’i ngal agud’id’a na, d’igi sin aku d’a ti trâ yam ahuniyônid’a na 
mi. 

16Ang digizi ki simet mang ma ngolâ, ang mbud’uzi mandarâ ki babar mang ma 
ngol ma kal papana mi. 

17Ma didina, ang mangâzi woyo, kayam azi hulongî gevengû. 

18Ar azi mbut zulona, ar azi mbut mandarâ ki irazi fafat, ar a mang ngei avun nga 
hur mazina, ar a dap pei mi. 

19Ar azi wala angî ma a yang ala Ma didina na, ang tu ni ma sä akulo ma kal tegles 
ma te yam andagad’a petna. 

Sawal la giled’a 84 

Sawala hi suma a mba á kud’or Alona Jerusalem 

1Ni sawal la gile d’a Kore groma a hlat kadingâ a hat mi ma ngolâ hi suma hle 
sawalina. 

2Ma didin ma ad’engêng kal petna, gong manga djivi mata kal tegles. 

3Tan nga d’i lan zlezleû tala burun dap atogo zak ba, an kal kur gulumun mangâ 
d’a, hurun ki tan pet a nga le furîd’a á yang ang Alo ma arina. 

4Ma didin ma ad’engêng kal petna, amul mana, Alo mana, hïra pî yat ma kaka mi 
nga, ababeina pî mi nga kaziyam á tchuk groma kua go ki yi mang ma ngal ahle 
suma ngat buzu ma tetengâ. 

5Suma a nga kaka avo hatangâ, a le furîd’a, a mba gileng burâ ki burâ. Tchol ndjö 

6Suma ad’eng mazid’a tcholï natang suma huruzi nga tinda yam lovot ta i 
Jerusalem á kud’urongâ a le furîd’a. 

7Ata yima azi nga kal kur hor ra Baka-d’ina, ti mbut hor ra djang mbina 
avoroziya, alo ma hod’ogeid’a mi mbud’ut ni yima a b’e vuna kama. 

8Ad’engêzi nga d’i i avogovok á i avok ang Alona avo Siyon. 

9Ma didina, Alo ma ad’engêng kal petna, ang hum tchen manda; Alona hi Jakob-
ma, ang tin humangû. Tchol ndjö 

10Alo mamina, angî mbarei mamid’a; ang we, ang gol ir ma ang manama. 

11Bur ma tu ma an kal kur gulumun mangîna, mi djivid’a kal bur ma dubu ma an 
kak kei abuna. Alo mana, tan lan djivid’a á kak ndjola avun gong manga kal la an 
kak kur zlub’ud’a hi suma asa’atnid’a. 

12Ma didina, Alo mamina, angî afata, angî mbareid’a, angî ma ve sumad’a, angî ma 
subur suma, ang nga d’el djivi manga mi suma a nga tit d’ingêr avorongâ d’i. 

13Ma didin ma ad’engêng kal petna, suma a tin huruzi kangâ a le furîd’a. 

Sawal la giled’a 85 

Tchen nda yam b’leng nga halasid’a 

1Ni sawal la gile d’a Kore groma a hlat a hat mi ma ngolâ hi suma hle sawalina. 

2Ma didina, ang we hohowa ambas manga, ang hulongî andjafâ hi Jakob suma a 
yozi magombina. 

3Ang hle tchod’a hi sum mangîd’a woyo, ang vat hurung ngei yam tcho mazid’a 
pet mi. Tchol ndjö 

4Kur hur mang ma zala pî, ang hurung b’lengâ; kur ayî mang ma bibiliuna pî, ang 
hurung vat tei mi. 

5Alo ma sud’umina, ar ang hulongômi blangâmina, ang ar hur mang ma zal ma 
kamina woyo. 

6Ang nga zalî hurung kami hina gagak su? Hur ma zal mangâ i navok hina gak kur 
atchogoid’a katchogoid’a zu? 

7Ni ang ba, mba hulongî á sud’umi tala ami sum mangâ kagami ki furîd’a kangû 
d’a d’uo zu? 

8Ma didina, ang tagami o mang nga didinda, ang sud’umiya. 

9An min hum zla d’a Ma didina Alo mana mi data. Nga mi de zla d’a halasa mi 
mam suma d’engzeng suma iratna, kayam azi hulong kur lili mazid’a d’uo d’a. 

10Gagazi, sut mamba ti nga go ki suma a nga lum mandarama tala subur mamba 
mba d’i kak yam ambas meid’a d’a. 

11O mam mba didinda ki gagazid’a a nga ngaf taziya, d’ingêra ki b’leng nga halasa 
a nga bet tazi kokok mi. 

12Gagazid’a mba d’i tcholï ka andaga; d’ingêra hAlonid’a mba d’i tcholï nakulo mi. 

13Ma didina mba mi lei djivid’a, andaga meid’a mba d’i wul ahlena mi. 

14D’ingêra mba d’i tit avoromu, mba d’i ge lovota avorom mi. 

Sawal la giled’a 86 

Tchenda hi sama nga kur kukina 

1Ni tchenda hi David-ta. Ma didina, ang tin humang ang humunu! Kayam an ni ma 
hou ma hohoud’a. 

2Ang ngomonu, kayam an ni ma d’engzengâ. Alo mana, ang sud’un an azong mang 
ma ni tin hurun kangâ. 

3Ma didina, ang wan hohowonu, kayam an nga ni tchi kang kur burâ kaf. 

4Ang ar an azong mangâ ni le furîd’a, kayam an he tan pet ni mi ang Salad’a. 

5Salad’a, angî ma djivina, angî ma vat hurung ngei yam sana atogo za’â; o mang 
nga didinda ti zul heî yam suma a nga yangâ. 

6Ma didina, ang tin humang hum tchen manda, ang kak tchugot á hum tchen man 
nda hohoud’a. 

7Ata yima an nga kur ndakina, an yangû, kayam ang mba humunu. 

8Salad’a, alo ma ding ma d’igi ang na na nga d’i, sun manga a nga ngat ki ndrat ti. 

9Salad’a, andjaf suma ang lazina pet, a mba grif kä avorongû, a mba suburung 
simiyêng mi. 

10Angî Ma ngol ma kal papana, ang le sun nda atchapa, ang tu nAlona. 

11Ma didina, ang had’an lovot manga; an mba ni tit kur gagazi manga; ang han hur 
ma lulumana kayam an ringîng mandarangû. 

12Salad’a Alo mana, an mba ni gileng ki hurun pet, an mba ni suburung simiyêng 
burâ ki burâ. 

13Kayam o mang nga didin nda ang lat kanda, ti kal ngola heî; kayam ang prud’un 
ndei ata yima azuleina mi. 

14Alo mana, suma yam mba ad’enga a nga halan ki zlad’a, suma asa’atna a tok tazi 
kan á tchanu. Azi ni suma va mi ndolozi nga ki ang nguo na. 

15Wani Salad’a, ang tu nAlo ma we hohowa sumina, ni ma sumad’a; ang nga tchol 
kayîna atogo d’i, angî ma o mang nga didinda zul heîna, angî ma d’engzengâ mi. 

16Ang mbud’ï irang kanu, ang wan hohowonu, ang had’eng manga mi an azong 
mangâ, ang ngomon an wei manga gorotna. 

17Ang le vama tak ma djivina kanu; ar man suma djangûna a we, a mbut zulona, 
kayam ang Ma didina ni ma ndjununa, angî ma b’lengên huruna mi. 

Sawal la giled’a 87 

A yor Siyon 

1Ni sawal la gile d’a Kore groma a hlata. Ma didina mi tin azì ma Jerusalem-ma ni 
yam ahina d’a a tinit irat vata. 

2Mi min azì ma Siyon-na kal yima kak ma dingâ handjafâ hi Jakob-mina pet. 

3Ang azina hAlonina, ahle suma azi dazi kangâ pet ni subura. Tchol ndjö 

4An mba ni de woi yam Ezipte ki Babilon aduk suma a wana ala: Gola! Suma 
Filistê-na ki suma Tir-râ ki suma Etiyopi-na a vud’uzi ni kur ambas sa wanda! 

5Wani yam azì ma Siyon-na, djivid’a a de kam ala: Alo ma sä akulo ma kal teglesâ, 
mi tinimî mam tamba, wana nambas sa gagazid’a hi nge nge pî d’a adigazid’a. 

6Ma didina mi ndum andjaf suma, mi b’irizi simiyêzi kur mbaktumba ala: Sama 
lara pî a vud’um mi Siyon sä hî. Tchol ndjö 

7Suma hle sawala ki suma lü ndjongâ a nga dala: Djivi manda pet ti tcholï ni 
kuruk ndak Siyon! 

Sawal la giled’a 88 

Tchenda hi sama nga avun matnina 

1Ni sawal la gile d’a Kore groma a hlat ki taulâd’a a hat mi ma ngolâ hi suma hle 
sawalina. Ni sawal la gile d’a Heman ma Esara-na mi hlata. 

2Ma didina, Alo man ma suta, an nga ni tchi kang andjege ki faleya. 

3Ang hum tchen manda, ang tin humang hum tchi mana. 

4Kayam an nga kur ndaka ngola, an nga avun matna mi. 

5Anu, a nga ndumun naduk suma azuleina; an ni d’igi sama ad’engêm nga d’uo na 
na. 

6An nga ged’a kä aduk suma matna, an mbut ni d’igi sama azulâ na, an nga burâ 
kä kur zula aduk suma ang nga djib’er kazi d’uo na, aduk suma a wal lei ki 
sed’engâ. 

7Ang gan kä kur zul la yiyika aduk nduvun nda i’îlika hi matnid’a. 

8Ayî mangâ mi nek kanu, abiling van batei. Tchol ndjö 

9Ang wal buniyôn suma kokodjona woi dei ki sed’enu, ang mbud’un vama 
ndjendjed’a avoroziya; an nga ni djinda kä, an ndak á nde woi d’i. 

10Iran ndi duk kei abo ndaka. Ma didina, an nga ni yang kur burâ kaf, an nga ni 
mat abon akulo avorongû. Tchol ndjö 

11Na ni ang mba le vama atchapma ki suma matna zu? Suma a bo woina a mba 
tchol akulo á gileng zu? 

12A mba de woi yam o mang nga didinda ki d’engzeng manga ata yima azuleina, 
d’oze kur zul la yiyik ka suma a ba woi kuad’a zu? 

13Na ni a mba we sun mang nga ndandala ki d’ingêr manga kur yima nduvun ma 
matna zu? 

14Ma didina, an nga ni yang ang ndjununu, ki yorogod’a, an nga ni tchenengû. 

15Ma didina, ni kayam me ba, ang zud’un ndei ge? Ni kayam me ba, ang ngei tang 
avoron nge? 

16Ki gogoron dei, an ni sama hohoud’a, an ni kur djop vuna mi; mandarang vanu, 
an we nga vama ni luma d’i. 

17Ayî mang ma bibiliuna mi kal kanu, mandarang mi dugun vunan akulo mi. 

18Kur burâ kaf azi nga nguyun d’igi mbina ngui sana na, azi nga nguyun ata yima 
lara ge pet mi. 

19Ang wal buniyôn suma kokodjona woi ki sed’en ndei dei, nduvunda ti mbut ni 
bananda mi. 

Sawal la giled’a 89 

Vun ma djin ma Alona mi djinim ki David-na mi nga ni lara ge? 

1Ni sawal la gile d’a Etan ma Esara-na mi hlata. 

2Ma didina, an mba ni hle sawala yam o mang nga didinda burâ ki burâ, an mba ni 
de woi ki vunan yam d’engzeng manga kur atchogoi d’a lara ge pet mi. 

3Gagazi, an nga ni dala: O mang nga ang tinita ni d’a gak didinda, d’engzeng 
manga ang sirat akulo mi. 

4Ang dala: An djin vunan ki ma an manama, an gun tan mazong mana David ala: 

5An mba ni sira andjavang ad’enga burâ ki burâ, an mba ni tin zlam mang nga 
amula kur atchogoi d’a lara ge pet mi. Tchol ndjö 

6Ma didina, ar ahle suma ang lazi sä kur akulod’ina a gileng yam sun nda atchap 
pa ang lata, ar mang suma akulona a gileng d’engzeng manga kur tok mazid’a mi. 

7Ma didina, ma kur akulod’a ma mi nga tam ki sed’engâ nga d’i, alo ma hle tam 
d’igi ang na na nga d’uo mi. 

8Angî ma ngol ma kal tegles ma de d’alâ aduk toka hi malaikanid’a, angî ma kal 
papana aduk suma akulo suma a nguyungâ. 

9Ma didina, Alo ma ad’engêng kal petna, ma ad’eng ma d’igi ang na na ni nge ge? 
Ma didina, d’engzeng manga ti nguyungû. 

10Angî ma te yam subur tad’a halum ma ngolîd’a, ata yima abilâ tchol led’ina, ang 
nga vum vunam kä. 

11Angî ma tileî suma Ezipte-na kä d’igi sana mi tileî harâ kä na na, ang ndjoî mang 
suma djangûna woi kad’eng manga. 

12Akulod’a ni manga, andagad’a ni manga mi, duniyad’a ki zlat pet kahle suma 
kurutna pet, ni ang ba, tinit ad’ud’u. 

13Abo ma norâ kabo ma sutna, ni ang ba, laziya. Ahina d’a Tabor-ra ki d’a 
Hermon-nda a nga gileng simiyêngû. 

14Ni bigang ang ba, tad’enga kal pet, nabong ang ba, mi sib’ika kal pet, abong ma 
ndjufâ, mi nga zid’a akulo mi. 

15D’ingêra ki sariya d’a ka d’a irata nad’u ged’a hi leu mang nga ted’id’a, o mang 
nga didinda ki gagazid’a a nga tit avorongû. 

16Ma didina, suma a nga le furîd’ina ni suma a nga gilengâ, a nga tit kur b’od’a 
avorongû. 

17Kayam simiyêngû, a nga le furîd’a burâ ki burâ, kayam d’ingêr manga a nga 
subur taziya. 

18Kayam angî ad’eng mazi d’a kal papad’a. Ni yam suma manga ba, ami nga 
suburumi tamiya. 

19Ma didina, angî mbarei mamid’a, angî ma tin tang irat vat yam suma Israel-lîna, 
angî amul mamina mi. 

20Kur bur tu ang nde tang ngeyo, ang de mi mang suma d’engzengâ ala: An 
had’enga mi man ma gangrang ma dur ayîna, an subur gor azongâ aduk suma. 

21An fazong mana David, an vom mbul man ma an tinim iram vama kamu. 

22An mba ni hum ad’enga, an mba ni siram ngingring mi. 

23Ma djangûna mba mi nde kam dumuzi d’i, sama bei hum vuna ba na mba mi 
hulongôm yam kä d’uo mi. 

24An mba ni kizak mam suma djangûna kä iramu, an mba ni to suma a noyôma 
mi. 

25D’engzeng manda ki o man nda didinda a mba hum ad’enga, mba mi fad’enga ni 
yam simiyên mi. 

26An mba ni hum ad’enga á te yam alum ma ngolâ, yam alum ma gureina mi. 

27Mam mba mi yan ala: Angî abunu! Alo mana, angî ahina d’a sud’unda! 

28Anu, an mba ni mbud’um goron ma avo’â, an mba ni tinim amul ma ngol ma kal 
amulei suma yam andagad’ina. 

29An mba ni tagam o manda burâ ki burâ; vun ma djin ma an djinim ki sed’ema 
mba mi ka’î hina ngingring. 

30An mba ni ngomom andjavam gak didin, leu mam mba ted’a mba d’i kak didin 
mi. 

31Le andjavam a ar gat manda woyo, le a tit nga yam nga hur mana d’uo, 

32le a tchila yam gat manda, le a ngom nga vun man ma hed’a d’uo mi ni, 

33an mba ni mba á ngobozi ki totogod’a yam bei hum vun mazina, an mba ni tozi á 
gad’azi yam tchila mazid’a mi. 

34Wani an mba ni ar o man nda didin nda kamba woi d’i, yam d’engzeng manda, 
an mba ni mbud’um iram mbi. 

35An mba ni b’lak vun ma djin ma an djinim ki sed’ema woi d’i, an mba ni djok 
vunan yam zla d’a ndavunanda d’uo mi. 

36Yam bei tcho manda an ni gun tan ni ki iran fafat, na ni an ndak á ka zlad’a mi 
David tchu? 

37Andjavam mba mi ka’î hina gak didin, leu mam mba ted’a mba d’i kak avoron 
gak didin d’igi afata na. 

38Mba d’i ka’î d’igi til ma nga mi le glangâs ma iratna sä kur akulod’ina na. Tchol 
ndjö 

39Wani ang gum mbeyo, ang aram mbeyo, ang hurung zal ata ma ang manama. 

40Ang b’lak vun ma djin ma ang djinim kazong mangîna woyo, ang gum avaval 
mamba kä woi andaga. 

41Ang tcho ir kangâ mama teteng, ang b’lak gulumun mam ma ad’eng ma 
ngunguna woyo. 

42Suma a nga kalâ pet a hurumumu; mi mbut ni vama ngula hi ndromina. 

43Ang he mam suma djangûna ad’enga, ang ar mam suma djangûna pet a le 
furîd’a mi. 

44Ang guluyôm sï mbigeu mamba, ang ndjunum nga ata yima dur ayîna d’i. 

45Ang pad’am subur mamba woyo, ang zud’um zlam mam mba amula kä. 

46Ang mbud’um mamara atogo, ang mbud’um zulona mi. Tchol ndjö 

47Ma didina, ang mba ngei tang hina gak mindja ge? Ayî mangâ mba mi fo ni d’igi 
akud’a na gak su? 

48Ang djib’er yam burunu, mi ni gid’enga, sana mi we d’uo ni d’igi ang le suma ná 
bad’a woi hawa na. 

49Sama mi ndak á kak karid’a bei matnina nga zu? D’oze sama mi ndak á prut tam 
mbei ata yima azuleinina nga zu? Tchol ndjö 

50Salad’a, sun mang nga o d’a ang lat adjeu d’a ang gun tang kat mi David yam 
d’engzeng mangid’a, ti nga ni lara ge? 

51Salad’a, ang djib’er yam ngula hazungeî mangîd’a, ang djib’er yam suma ablau 
suma an nga ni zizi didigan pet wana. 

52Ma didina, ang djib’er yam ngul la mang suma djangûna a nga ngulumba, a nga 
ngul ma ang manama. 

53Ar ei suburi Ma didina bei ara ba! Amin! Amin! 

Sawal la giled’a 90 

MBAKTUM MBA FID’ID’A 
(90–106) 

Sana mba mi kala, wani Alona ni Ma kak didina 

1Wana ni tchen nda Moise sana hAlonina mi tcheneta. Salad’a, angî yi mami ma 
ngeid’a kur atchogoi d’a lara ge pet. 

2Avok kid’a ang bei lahuniyôna kandagad’a ki duniyad’a tua d’a, adjeu dei gak ini 
burâ ki burâ angî Alona. 

3Ang nga mbut suma andaga d’a gugud’upa, ang nga dazi ala: Agi hulongôgi kä 
andaga. 

4Bizad’a dubu avorongî d’igi bur ma kal lei kamina na, ni d’igi ler ra tcha d’a 
andjeged’a na mi. 

5Ang nga kal suma woi d’igi mbiyo ma kus ma nga mi kal ahlena woina na, d’igi 
adï d’a de sana andjeged’a na. A ni d’igi asuna mi deî na. 

6Yorogo mi wula mi b’o, fladege mi lugod’a mi so woi mi. 

7Gagazi, ami nga dabami woi abo hur mang ma zala, ami nga zlagami abo ayî 
mang ma djulula mi. 

8Tcho mamid’a nga ni tinda pid’ak kei avorongû, zla mami d’a gumunda, ang wat 
tei kur b’o manga mi. 

9Burumi nga mi dap pei atogo abo ayî mangâ, bizami ni d’igi djib’er ra sana mi 
djib’ereta na mi. 

10Bizami ni dok kid’iziya, suma ad’engâ, mazid’a ni dok klavandi mi. Hina pet pî, 
sun mat ta led’a ni ndaka ki hohoud’a; nga d’i kal lei atogo; ami nga bomi mi. 

11Ni nge ba, mi wad’enga hi hur mang ma zalid’a ge? Sama mi ringîng 
mandarangâ, ni mam ba, mi wayî mang ma djulula. 

12Ang had’ami á ndum burumiya. Hina wani, ami mba mbud’umi suma ned’a. 

13Ma didina, ang mba ar ayî mangâ kami hina gagak mindja ge? Ar ang wami ami 
azungeî mangâ hohowomiya! 

14Ki yorogo tcholola ar ang hobomi ki o mang nga didinda! Hina wani, ata yima 
ami nga ki irami tua na, ami mba lami furîd’a teteu. 

15Ar ang oyômi ki furîd’a ndak yam bur ma ang oyômi ki hohoud’ina; ar ang 
oyômi ki furîd’a ndak yam biza d’a ang oyômi ki ndakid’a mi. 

16Ang ar ami azungeî mangâ wami sun mang nga ad’enga, ar gromi ngolona a we 
subur manga mi. 

17Salad’a Alo mamina, ar ang vami sumad’a! Ang ar sirami sun mami d’a 
abomid’a. Gagazi, ang sira sun ndata abomiya! 

Sawal la giled’a 91 

Yima ngeid’a navo hAlo ma kal teglesâ 

1Sama mi nga kaka ad’u angus Alo ma sä akulo ma kal teglesîna, mi nga ni kaka 
ad’u angus Alo ma ad’engêm kal petna. 

2Mi ndak á de mi Ma didina ala: Angî yi man ma ngeid’a, angî gulumun ma 
sud’una, angî Alo man ma an tin hurun kangâ. 

3NAlona ba, mba mi prud’ung ngei abo dauna hi sama nduwandina, abo tugud’ei 
djabuma mi. 

4Alona mi mining nga yima kaka ad’u gigingâmu; ang mba ngei tang kua. Gagazi 
mamba ni mbareid’a, ni kongrongâ mi. 

5Ang mba ring mandara vama lang andjegena d’oze yeû d’a djang faleid’a 

6d’oze tugud’ei djabum ma vang andjegena d’oze b’lak ka fang falei d’ad’ara d’uo. 

7Le suma a tchuk kä geveng dubu, dudubu dogo ata bigang nga ndjufa pî, ang va 
mba mi lang ngi. 

8Ang kak tchugot gola, ang mba we ni nana ba, Alona mba mi wurak suma 
asa’atna ge? 

9Kayam Ma didin ma sä akulo ma kal teglesâ ni yi mang ma ngei tangâ, ang 
mbud’umî yi mang ma kaka. 

10Vama tcho tu pî mba mi dong ngi, ndak tu pî mba d’i tchila avo hatang nguo mi. 

11Kayam Ma didina mba mi he vuna mi malaika mama á ngomong ata yima lara 
ge pet ma ang tit kuana. 

12A mba vang akulo kabozi kayambala ahinad’a ti dabang aseng nguo d’a. 

13Ang mba tit yam azlona ki mageid’a, ang mba miret yam gor azlona ki guguina 
kä aseng mi. 

14Ma didina mi dala: Kayamba mi le kanda, an mba ni prud’um mbeyo, an mba ni 
ngomom mi, kayam mi wan ndei tetet. 

15Le mi yanu ni, an mba ni humumu. An mba ni ndjunum kur ndak mamba, an 
mba ni prud’um mbeyo, an mba ni suburum mi. 

16An mba ni hum burum fiyaka, mba mi kak yam andagad’a tatâ, an mba ni tagam 
sut manda mi. 

Sawal la giled’a 92 

Ar ei gilei Ma didina 

1Ni sawal la gile d’a kur bur ma sabatnid’a. 

2Ni vama djivina á suburung ang Ma didina, á gileng simiyêng ang Alo ma sä 
akulo ma kal teglesâ! 

3Ni vama djivina á de zla o mang nga didinda woi ki yorogo tcholola, á de zla 
d’engzeng manga woi kur andjeged’a 

4kading ma ziyom dogona, kading ma teteng ma a hle ki sawalina mi. 

5Ma didina, an nga ni le furîd’a yam sun mang nga ang lata! An nga ni de woi yam 
sun nda ang lat kabonga mi. 

6Ma didina, sun mang nga ang lata ni d’a kal teglesa, djib’er manga ni d’a ndak á 
sana mi wat ad’ut tuo d’a! 

7Sama bei ned’a mi ndak á wat ad’ut ti, sama lilid’a mi ndak á humut tuo mi. 

8Le suma asa’atna a nga d’uf d’igi asuna na, le suma bei d’ingêra a nga b’o ni, a le 
hina pet ná ba woi ki irazi fafat. 

9Wani Ma didina, ang nga kaka akulo gak didin. 

10Ma didina, gola! Mang suma djangûna pet a mba ba woyo, suma bei d’ingêra a 
mba b’rau woi yayak mi. 

11Ang mbud’un ad’enga d’igi avüna na, ang von mbul ma furîd’a kanu. 

12Iran ndi mal lei yam suma a nga kud’uguna, human nga d’i hum zlad’a hi suma a 
tok tazi kan á tchana mi. 

13Suma d’ingêrâ a mba wulî d’igi amilaûna na, a wulî d’igi agu sedre ma Liban-na 
na mi. 

14Azi ni d’igi agu ma nga ped’a kur gonga hi Ma didina Alo meinid’a na, a nga d’uf 
kur gulumun mama mi. 

15Kur mamarazi pî a nga vut kua, ambirizi nga, humazi nga d’i got mi. 

16Kayam ndata, a nga tak kei ala Ma didina ni ma d’ingêrâ; mam mi ahina manda, 
ni ma bei mbut ira atam ba na. 

Sawal la giled’a 93 

Ma didina namul ma ngolâ 

1Ma didina namul ma ngolâ, mi tchuk subura atam d’igi barud’a na, mi djin 
ad’enga furum d’igi d’i’â na. Ni kayam ndata ba, duniyad’a nga kaka ngingring, 
nga d’i giget tuo ni na. 

2Ma didina, zlam mang nga amula ti nga tinda nadjeu dedei; adjeu dei angî ma 
nga kaka didina. 

3Mbiyo aluma nga mi sulul leyo! Mbiyo aluma vunam nga mi tchi wü, vunam ma 
mi tchi wü na nga mi i avogovogo. 

4Ma didin ma sä akulona, ad’eng manga kal ad’enga habil alumid’a, kal ad’enga 
habil alum ma ngolîd’a mi. 

5Ma didina, vun mang ma hed’a mi ndak memet, ar ang tin gong manga irat vat 
gak didin. 

Sawal la giled’a 94 

Alona ni ma hlatchugula 

1Ma didina, angî Alo ma hlatchugula, angî Alo ma hlatchugula, ar ang tak subur 
manga woyo. 

2Ma ka sariyad’a yam andagad’ina, ang tchol akulo, ang he suma yam mba 
ad’enga wurak mazid’a yam sun nda azi lata. 

3Ma didina, suma asa’atna a mba kak hina gagak mindja ge? Suma asa’atna a mba 
le furîd’a hina gagak mindja ge? 

4Azi nga de zla d’a asa’ata, azi nga de zlad’a ki ngula. Suma a nga le sun nda ata 
yat tuo d’a pet a nga subur taziya. 

5Ma didina, azi nga miret sum mangâ kä, azi nga le suma ang tazi djonina ndaka. 

6Azi nga tchi arop suma modonod’a kangoyogeina woyo, azi nga tchi suma 
hokuyod’a woi mi. 

7Azi nga dala: Ma didina nga mi wami d’i, Alona hi Jakob-ma nga mi tin humam 
mbi. 

8Agi suma bei wed’a aduk sumina, agi gologi tagi djiviya! Agi suma lilid’a, ni 
mindja ba, agi mba mbud’ugi suma ned’a ge? 

9Mam ma mi tin humbina, mi ndak á hum mbuo zu? Mam ma mi min irina, mi 
ndak á we d’uo zu? 

10Mam ma gat andjaf sumina, mba mi ngobozi d’uo zu? Mam ma hat suma ned’ina 
ni ma bei ned’a zu? 

11Ma didina mi we djib’era hi sumid’a; ndat ni hawa yak! 

12Ma didina, sama ang nga ngobom ma ang nga had’am gat mangîna, mi le furîd’a. 

13Mba mi tuk tam kur bur ma ndaka á djup dabid’a hi zul la ngol la a nga 
djugud’ot yam suma asa’atnid’a. 

14Kayam ang nga ar sum mangâ woi d’i, ang nga noî mang suma ang tazi djonina 
woi d’uo mi. 

15Ang mba hulong ka sariya d’a d’ingêra; suma huruzi tuna a mba le sunda kat mi. 

16Ni nge ba, mba mi tchol avoron á d’el suma asa’at ndazina ge? Ni nge ba, mba mi 
tchol á ndjunun abo suma bei d’ingêr ndazina ge? 

17Ladjï Ma didina mi ndjunun nduo ni, an arî hina go á bad’a woi ki iran fafat. 

18Ata yima an nga ni dala: An nga ni puk kä na, Ma didina, o mang nga didinda 
nga d’i ndjununu. 

19Ata yima an nga ki djib’er ra tetengina, ang nga b’lengên hurunu, ang nga han 
furîd’a mi. 

20Suma ka sariya suma tcho suma a tin gat ta ata yat tuo d’ina, a nga zlap tu ki 
sed’eng á ka sariyad’a zu? 

21Azi nga tok tazi á kak djangûna ki suma d’ingêrâ, azi nga ka sariya d’a matna 
yam suma bei zlad’a kazi ba na. 

22Wani Ma didina mi ni gulumun man ma ad’eng ma ngunguna; Alo mana nahina 
man nda an ngei tan kuad’a. 

23Mam mba mi hulongôzi tcho mazid’a kaziya, mam mba mi b’lagazi woi yam zla 
mazi d’a asa’at ta azi lata. Ma didina Alo meina mba mi dabazi woi ki irazi fafat. 

Sawal la giled’a 95 

Giget ta yam kud’orid’a 

1Agi mbeyegï ei gileigi Ma didina ki delei akulo, ei suburi ahina mei d’a suta ki 
furîd’a! 

2Ei igi avorom á suburumu, ei gileizi ki furîd’a ki sawal la tetenga. 

3Kayam Ma didina nAlo ma ngolâ, mam mamul ma ngol ma yam alona petna. 

4Mam mi ma zul la yiyika handagad’id’a nga aboma; ahuniyôna yazi d’a 
keked’iwurenga ni mamba mi. 

5Alum ma ngolâ ni mama, mam lumî mamu; andagad’a, mam lat kabom ni mam 
mi. 

6Agi mbeyegïya, agi grivigi kä, ei kud’oreigi Ma didin ma leina. 

7Kayam mam mi Alo meina, ei ni suma mi poleina, ei nades tumiyô mam suma mi 
ngomeina. Ini agi humugi zla d’a mi data. Mi dala: 

8Ar agi b’alagi hurugi d’igi abuyogi ngolo a b’al huruzi kur Meriba na d’i, ar agi 
b’alagi hurugi d’igi azi b’al huruzi kur bur ma azi nga abagei hur ful ma Masa-na 
na d’uo mi. 

9Abuyogi ngolo a we sun nda an lata hina pî, a kugunu, a ngan mi. 

10Bizad’a dok fid’i, an gol suma kur atchogoi ndatina d’igi vama ndjendjed’a na, an 
dala: Sum ndazina ni suma yazi vit teina, azi we nga lovot manda d’uo mi. 

11Ni na ba, kur hur man ma zala an gun tan ala: Azi mba kal kur ambas sa an nga 
hazizi á tuk tazi kuad’a d’i. 

Sawal la giled’a 96 

Suburi Ma didin ma nga mi djïna 

1Agi gilegi Ma didina ki sawal la awilid’a! Agi suma yam andagad’ina pet, agi 
gilegi Ma didina! 

2Agi gilegi Ma didina, agi suburum simiyêmu, agi dagi woi yam sut mamba burâ 
ki burâ. 

3Agi dagi woi yam subur mamba avok andjaf suma pet, agi tagagi sun mam mba 
ndandala woi avok suma pet mi. 

4Kayam Ma didina ni ma ngol ma ndak á suburina; ni ma a ringîm mandaram kal 
alona petna. 

5Alona handjaf suma petna ni va d’i, wani Ma didina ni ma lakulod’ina. 

6Ngola ki subura ni mamba, ad’eng mamba ki wile mamba a nga kur gong mam 
mba kud’ora. 

7Agi andjaf suma, agi suburugi Ma didina, agi dagi woi yam subur mamba kad’eng 
mamba mi. 

8Agi suburugi simiyê Ma didina, agi mbeyegi ki he magi d’a hawad’a kur 
gulumuna hi gong mambina. 

9Agi grivigi kä avok Ma didina kahle magi suma a tinizi irazi vazina; agi suma yam 
andagad’ina pet, agi zlagagi avoromu. 

10Agi dagi mandjaf suma pet ala: Ma didina nga mi tamula. Ni kayam ndata ba, 
andagad’a ti nga kaka ngingring, nga d’i giget tuo ni na. Mi nga mi ka sariyad’a 
yam andjaf suma ki d’ingêra. 

11Ar akulod’a ti le furîd’a, ar andagad’a ti ayâ, ar alum ma ngolâ mi oî d’igi azlona 
na kahle suma a nga kuruma pet mi, 

12Ar hur fulâ mi le furîd’a kahle suma kuruma pet, ar agud’a pet ti le furîd’a avok 
Ma didina, 

13kayam nga mi djïya! Nga mi djï á ka sariyad’a yam andagad’a, mba mi ka 
sariyad’a yam suma kur duniyad’ina ki d’ingêra, mba mi ka sariyad’a yam andjaf 
suma dingâ ki d’engzeng mamba mi. 

Sawal la giled’a 97 

Ma didina nga mi tamula; ar suma ayâ 

1Ma didina nga mi tamula! Ar suma yam andagad’ina pet a ayâ, ar suma yam til la 
tetengina a le furîd’a mi. 

2Nduvunda ki d’ugula a nguyumu, d’ingêra ki sariya d’a ka d’a d’ingêra nad’u 
ged’a hi leu mam mba ted’id’a. 

3Akud’a nga d’i ngal avoromu, nga d’i ngal suma djangû suma a nguyuma. 

4Wile mamba ti b’o yam duniyad’a, andagad’a ti wad’u, ti nga d’i zlaga. 

5Ahuniyôna a nga lau woi d’igi dubangâ na avok Ma didina, avok Salad’a ma te 
yam andagad’a petna. 

6Akulod’a nga d’i de woi yam d’ingêr mamba, suma yam andagad’ina pet a nga we 
subur mamba mi. 

7Suma a nga kud’or fileinina ki suma a subur tazi kama pet a mba mbut zulona, 
alona pet mi grif kä avok Ma didina mi. 

8Ma didina, suma Siyon-na a huma, a le furîd’a, suma kur azì ma nglo ma Juda-na 
pet a nga aî yam sariya mang nga kad’a mi! 

9Kayam ang Ma didina, angî ma sä akulo ma kal tegles ma yam andagad’a petna, 
ang kal alona pet akulo mi. 

10Agi suma lagi yam Ma didinina, agi noyôgi tchod’a woyo! Mam nga mi ngom 
arid’a hi mam suma d’engzengîd’a, nga mi prud’uzi woi abo suma asa’atna mi. 

11B’od’a nga d’i b’o yam suma d’ingêrâ; suma huruzi d’ingêra a nga le furîd’a mi. 

12Agi suma d’ingêrâ, agi lagi furîd’a yam Ma didina, agi suburum simiyêm ma bei 
tchod’a ba na mi. 

Sawal la giled’a 98 

Agi suburugi Ma didin ma nga mi djïna 

1Wana ni sawal la giled’a. Agi gilegi Ma didina ki sawal la awilid’a, kayam mi lahle 
suma ndandalâ. Mi sut suma ni ki bigam mba ndjufa, ni kabom ma bei le tchod’a 
ba na mi. 

2Ma didina mi nde sut mamba woyo, mi tak d’ingêr mamba woi ir andjaf suma. 

3Humam gum yam o mam mba didinda, yam d’engzeng mam mba yam azì ma 
Israel-lîd’a. Andagad’a vunat ma dabid’a pet, ti we suta hAlo meinid’a. 

4Agi suma yam andagad’ina pet, agi sorogi ki furîd’a á suburugi Ma didina, agi 
hlagi sawal la furîd’a, agi suburugizi ki sawal la giled’a mi. 

5Agi hlagi sawala kadingâ mi Ma didina, agi hlagi sawala ad’u dela hadingîd’a. 

6Agi suburugi Ma didina amul ma ngolâ kaduvei suma nglona kaduvei suma 
gureina mi. 

7Ar alum ma ngolâ mi oî d’igi azlona na kahle suma kuruma pet, andagad’a kahle 
suma nga katna pet mi. 

8Ar aluma mi tum abom ririp, ahuniyôna a tok tu á le furîd’a 

9avok Ma didina, kayam nga mi djï á ka sariyad’a yam andagad’a. Mba mi ka 
sariyad’a yam suma kur duniyad’ina ki d’ingêra, mba mi ka sariyad’a yam andjaf 
suma dingâ ki d’engzeng mamba mi. 

Sawal la giled’a 99 

Alona namulâ, ni ma bei tchod’a mi 

1Ma didina nga mi tamula, ar suma a zlaga! Mi nga kaka aduk tcherebêna, ar 
andagad’a ti giged’a! 

2Ma didina ni ma ngolâ kur Siyon; mam mi ma kal akulo yam andjaf suma petna. 

3Ar azi gileng simiyêng ma ngol ma suma le mandarâ aboma. Gagazi, angî ma bei 
tchod’a ba na. 

4Ar azi gileng ang amul ma min d’ingêrina. Ni ang ba, tin d’ingêra ki sariya d’a ka 
d’a irata aduk andjafa hi Jakob-ma mi. 

5Agi hagi ngola mi Ma didina Alo meina, agi grivigi kä avok yi mam ma tin asema. 
Mam mi ma bei tchod’a ba na! 

6Moise azi ki Aron a nga aduk mam suma ngat buzuna, Samuel mi nga aduk suma 
a yum simiyêma mi. A yi Ma didina, mi humuzi mi. 

7Mam nga mi dazi zlad’a kur d’ugul la tchola gongzonga. Azi nga ngom vun mam 
ma hed’a ki gat mam mba mi hazizid’a mi. 

8Ma didina Alo mamina, ni ang ba, hulongôzï humba, ang tagazi ala angî Alo ma 
vat hurung ngei yam tcho mazid’ina, ni ang ba, ngobozi yam sun mazi d’a led’a. 

9Agi hagi ngola mi Ma didina Alo meina, agi grivigi kä yam ahina mam mba a tinit 
irat vata, kayam Ma didina Alona ni ma bei tchod’a ba na! 

Sawal la giled’a 100 

Ei ni sum mama 

1Wana ni sawal la gile d’a suburid’a. Agi suma yam andagad’ina pet, agi eregi 
ad’ugi akulo avok Ma didina ki furîd’a! 

2Agi lagi sunda mi Ma didina ki furîd’a, agi mbeyegï avorom ki sawal la aîd’a! 

3Ar agi wagi ala Ma didina nAlona. Mi lei ni mamu, ei ni sum mama, ei nades 
tumiyô mam suma mi poleina. 

4Agi tchugugi avun agrek mama ki sawal la gile d’a suburid’a, agi kalagi kur 
gulumuna hi gong mambina ki subura! Agi gilegiziya! Agi suburum simiyêm mi. 

5Kayam Ma didina ni ma djivina, o mamba ni d’a gak didinda, d’engzeng mamba ti 
nga ni kur atchogoi d’a lara ge pet mi. 

Sawal la giled’a 101 

Amul ma ngolâ mi hle vunam á tit d’ingêr 

1Wana ni sawal la gile d’a David mi hlata. An mba ni hle sawala yam o mang nga 
didinda, yam sariya mang nga kad’a mi. Ma didina, ni ang ba, an mba ni gilengû. 

2An mba ni kak tchugot á hum zla d’a suma d’engzengâ a data. Ni mindja ba, ang 
mba mba kan nge? An mba ni tit yam gagazi d’a kurunda avo huraziyanu. 

3An mba ni tin iran yam vama tcho tu d’i. An noî sunda hi suma a hulong á tuwal 
fileinina woyo, an mba ni zlap ki sed’ezi d’i. 

4An mba ni ka’î ma mbut ira d’i, an min we tchod’a ki iran nduo mi. 

5Sama mi ka hula yam ndromina, an mba ni bam mbeyo; suma a nga fo avilid’a mi 
ndrozinina, an mba ni arazi woyo. 

6An mba ni tin iran yam suma d’engzeng suma yam ambasina, kayam azi kak 
gevenu; sama nga mi tit tit ta iratina ni mam ba, mba mi lan sunda. 

7Sama mbut ira mba mi kak kur aziyan ndi. Ma ka zlad’a mba mi tchol avoron 
nduo mi. 

8An nga ni tchi suma asa’at suma yam ambasina woi burâ ki burâ á dabazi woi 
kur azì ma ngolâ hi Ma didinina. 

Sawal la giled’a 102 

Ndaka ki tin hurâ 

1Wana ni tchenda hi sama nga kur ndaka ma mi nga mi tcha tata ma mi de zla 
mamba avok Ma didinina. 

2Ma didina, ang hum tchen manda, ar tchi mana mi ndeza humangû! 

3Kur bur ma an nga kur ndakina, ar ang ngei irang avoron ndi! Kur bur ma an 
yangâ, ar ang tin humang humunu, ar ang hulongôn humba atogo zak mi! 

4Burun nga mi kal lei d’igi andosâ mi valei na; hliwin mi gakud’a kekeng mi. 

5An mbut ni d’igi asu ma a ngad’am mi so woina na, an mar yam te mana mi. 

6Suma a nga hum zam ta manda, asogon mi ar tchuka woi abu ni mam tcha. 

7An mbut ni d’igi bud’uf fa hur fulîd’a na, an mbut ni d’igi tchohô d’a hur djonid’a 
na. 

8An nga ni fo yina ki iranu, ni mbut ni d’igi alei ma vam tu ma nga kaka akulo yam 
azid’ina na. 

9Burâ ki burâ man suma djangûna a nga halan ki zlad’a kanu, huruzi nga mi zal 
kanu, azi nga gun tazi kan mi. 

10An te butna ni d’igi avuna na, an tche ahlena ni ki simina aduk mi. 

11Kur ayî mangâ ki hur mang ma zal ma gugulu’â, ang hlan gan ndei dei ki 
sed’engû. 

12Burun nga mi pret d’igi angusâ mi pret na; an ni mbut ni d’igi asu ma so woina 
na. 

13Wani Ma didina, ang namul ma nga kaka gak didina, ang nAlo ma nga kur 
atchogoi d’a lara ge petna. 

14Ang mba tchol akulo á we hohowa Siyon, kayam ni bur ma wat hohowotna. 
Gagazi, bur matna ndak wa da’! 

15Kayam ami azungeî mangâ hurumi ve ahuniyô matna, b’lak mazid’a hohoud’a ti 
vami ad’uziya. 

16Andjaf suma yam andagad’ina pet a mba ring mandara simiyêng ang Ma didina; 
amulei suma yam andagad’ina pet a mba ring mandarâ abo subur manga mi. 

17Fata Ma didina mi min Siyon akulod’a, mba mi tak tam mbei kur subur mamba. 

18Mba mi hum tchenda hi suma hohoud’id’a, mba mi gol tchen mazid’a is suo mi. 

19Ar a b’ir ahle ndazina mi suma kur atchogoi d’a nga d’i mbad’a tala suma a 
vud’uzi kur atchogoi ndatina a gile Ma didina d’a. 

20Ei akulo dei Ma didina mi mbud’ï iram á gol yina. Ei kur yi mam ma bei tchod’a 
ba na, mi mbud’ï iram kä yam andagad’a 

21á hum tchina hi suma a yozi magombina, á tchuk suma a kazi sariya d’a matna 
kazina akulo. 

22Ata yi máma azi mba de woi yam simiyê Ma didina avo Siyon, azi mba gilem ki 
sawala avo Jerusalem. 

23Kur bur máma andjaf suma pet a mba toga, suma kur leud’ina pet a mba kud’or 
Ma didina. 

24Mi mbud’un amangeîd’a kur kak man nda yam andagad’id’a, mi didagan burun 
ndei bugol mi. 

25An dala: Alo mana, ang ma nga kaka kur atchogoi d’a lara ge petna, ang hlan 
avok burun bei dapa d’i. 

26Ni ang ba, läd’u andagad’a avok dedei; akulod’a ni sun nda ang lat kabonga. 

27Aziya, a mba b’lak kei pet, wani angû, ang mba kak gak didin. Azi mba mbut 
adjeud’a d’igi baruna na. Ang mba vragazi d’igi baruna na; azi mba mbut ni vama 
vraka. 

28Wani angû, ang nga mbut ti, bizang mba d’i dap puo mi. 

29Azungeî mangâ grozina a mba fe yima kaka, andjavazi mi mba mi tchol avorong 
didin mi. 

Sawal la giled’a 103 

Od’a hAlonid’a 

1Wana ni sawal la gile d’a David mi hlata. An min gile ni Ma didina, an min gile 
Alo man ma bei tchod’ina ki hurun pet. 

2An min gile ni Ma didina, an nga ni mar yam djivi mam mba led’a tu d’i. 

3Mam mi ma vat hurum mbei yam tcho mandina; mam mi ma sud’un ndei kur 
tugud’ei mandina. 

4Mam mi ma nga mi prud’un ndei ata yima azuleinina, ni ma mi oyôn ki o mam 
mba didinda ki we hohoud’ina mi. 

5Ni ma hobon kahle suma djivina kur mamarana, ni ma mbud’un azongôn d’igi 
b’arauna na na. 

6Ma didina ni ma mi ka sariya d’a d’ingêrina, ni ma mi ka sariya d’a irata mi suma 
a nga djobozi vunazina. 

7Mi tak lovot mamba woi mi Moise, mi tak sun mam mba ndandala woi mi Israel-
lâ mi. 

8Ma didina ni ma mi we hohowa sumina, ni ma sumad’a, ni ma hurum nga mi zal 
atogo d’uo na, ni ma nga oîd’a ki o mam mba didindina mi. 

9Ni ma nga mi ngop teteu d’uo na, ni ma nga mi ve sa kurum ki iram fafat tuo na 
mi. 

10Ni ma nga mi toi yam tcho meid’a d’uo na, ni ma nga mi wuragei yam tchila 
meid’a d’uo na mi. 

11O mam mba didinda kal lei akulo yam suma a nga lum mandarama, d’igi 
akulod’a ti kal lei akulo yam andagad’a na mi. 

12Mi wal tcho mei d’a led’a woi dei ki sed’ei d’igi mi wal abo ma yorogona kabo 
ma fladegena woi na mi. 

13Ma didina nga mi le yam mam suma d’engzengâ d’igi abud’a nga mi le yam 
groma na mi. 

14Mi we vama mi lei ki na, mi djib’er ala ei nandaga d’a gugud’upa. 

15Sana burum ni d’igi asuna na, mi ni d’igi b’od’a hasu ma abageinid’a na mi. 

16Ata yima simetna mi sir kama, mi felem mbeyo; blangâm mi ar kä hawa papana 
mi. 

17Wani od’a hi Ma didinid’a ti nga ni yam suma a nga ringîm mandarama hina gak 
didin; d’ingêr mamba ti nga yam grozina ki grozi ngolona, 

18yam suma a nga ngom vun mam ma djindina, yam suma a nga djib’er yam gat 
mamba á ndagat memetna mi. 

19Ma didina mi tin nga zlam mam mba amula sä akulo, nga mi tamula yam ahlena 
pet mi. 

20Agi malaikana hi Ma didina suma ad’eng suma kal papa suma nga lagi sunda 
yam zla mamba suma nga gagi yagi kä ad’u zla mam mba ded’ina, agi gilemu! 

21Agi b’rang nga akulod’a hi Ma didina suma nga lum sunda suma nga lagi min 
mambina, agi gilemu! 

22Agi ahle suma Ma didina mi lagi ata yima nga mi te leud’a kuana pet, agi gilemu! 
An tan pî ni min gilem mi! 

Sawal la giled’a 104 

Ei gilei Alo ma ad’engêm kal petna 

1An min gile Ma didina! Ma didina Alo mana, angî ma ngol ma kal teglesâ, angî ma 
nga ki subura ki b’o d’a ngal wiwilikina. 

2angî ma tchuk b’od’a atang d’igi sana mi tchuk baruna atam na na, ang gang 
akulod’a d’igi sana mi gang azid’a akulo na mi. 

3Ang nga min aziyang akulo yam mbina, ang mbut d’ugula d’igi pusâ 
hakulumeinina na, ang nga dal akulo yam simetna. 

4Ang mbut simetna ni d’igi sama ang sunuma na, ang mbut sin akud’a ni d’igi 
sama lang sundina na mi. 

5Ang tin andagad’a ni yam ad’ut ta ged’a; ti nga ni kaka hina ngingring bei gigeta 
ba gak didin. 

6Ang zlubut yat kä ki mbiyo ma ngolâ d’igi sana mi zlup baruna atam na; mbina 
mi mba mi tchol yam ahuniyôna. 

7Kid’a ang ngobomba, mi ringâ, mi b’at tam á ring abo breî manga. 

8Mbina mi djang kä angra ahuniyôna, mi djak i kur hora, mi i gak ata yima ang 
ngamzina. 

9Ang tinim nga haga mamba tala mi tchila kat ba, mi mba mi hlup yam andagad’a 
d’uo d’a. 

10Ang sunï mbiyo ma djangâ kur toliyonda, nga mi djang angra ahuniyôna. 

11Ahle suma abageina pet a nga tchumu, koro ma abageina nga mi ndak vun lau 
mamba ni ki mam mi. 

12Aluweina a nga min aziyazi ata agu ma avunama, a nga tchi hum agu máma 
teteng mi. 

13Ata yang ma kak ma sä akulona, ang nga se alona yam ahuniyôna; ahlena oî 
andagad’a ni yam sun nda ang lata. 

14Ang nga deî asuna yam d’uwarâ, kahle suma sana nga mi zumuzina, kayam azi 
fe te mazina yam andagad’a. 

15Ang hazi süm guguzlud’a kayam mi lazi tazi djivid’a, ang hazi mbulâ kayam tazi 
d’i mbut aklongîd’id’a, ang hazi avuna kayam azi fad’enga mi. 

16Ma didina, agu mang ma nglona, mbina ndagamu; agu sedre ma Liban ma ang 
puma, mbina ndagam mi. 

17Ni kua ba, aluweina a nga min aziyaziya, alei sïna nga mi min aziyamî hum agu 
siprena mi. 

18Ahuniyô suma fuyogeina ni yima kaka hahu abeid’ina, ahuniyô suma djodjohlâ 
ni yima ngeid’a hahînina. 

19Ang le tilâ á tak yina, ang le afata, nga d’i we yi mat ma nika mi. 

20Ang le nduvunda; ni ndata ba, andjeged’a nga; ni kur nduvun ndata ba, ahle 
suma abageina a yo tita. 

21Azlo ma azongâ nga mi tchi á hal vama mam vuma, nga mi hal te mama nata ang 
Alona. 

22Ata yima afata deîna, mi hulong burâ kä kur domi mama. 

23Ata yi máma sana mi nde á le sun mamba, mi le sun nda kaud’a gak fladege. 

24Ma didina, sun mang nga ang lata ti zul heî; ang lat pet ni ki ned’a, andagad’a ti 
oî kahle suma ang lazina. 

25Gola! Alum ma ngol ma bendenga heî ma sana mi ndak á wum gongôd’i mamba 
d’uo na, ahle suma gureina kahle suma nglo suma sana mi ndak á ndumuzi d’uo 
na, a nga nus kä kuru. 

26Batod’a nga d’i djang kuru, ambur ma ngol ma a yum ala Leviyatan ma ang 
luma, nga mi lü kurum mi. 

27Ahle ndazina pet a nga tin djib’er mazid’a ni kang ang kayambala ang hazi te 
mazina ata yamu d’a. 

28Ang nga haziziya, azi nga te; ang nga lazi djivid’a, azi nga hop kahle suma 
djivina mi. 

29Le ang mbud’uzi azigangû ni, azi mbut mandarâ; le ang d’el muzuk mazid’a ni, 
azi mba bo, azi hulong mbut nandaga d’a gugud’upa. 

30Ang hazi muzuk manga, ang lazi le d’a dinga, ang mbut ahlena awilid’a pet yam 
andagad’a. 

31Ma didina, ar subur manga ti ka’î hina gak didin, ar ang le furîd’a yam sun nda 
ang lata. 

32Ang gol andagad’a, andagad’a ti zlaga, ang do ahuniyôna, andosâ rip kaziya. 

33Ma didina, kur kak manda yam andagad’id’a pet, an min gileng ki sawala; Alo 
mana, ata yima an nga ki iran tua na, an mba ni gilengû. 

34Ar djib’er manda ti lang tang djivid’a. Ma didina, an min le furîd’a kangû. 

35Ar suma le tchod’a a vit tei yam andagad’a, ar suma asa’atna a dap pei ki irazi 
fafat. An min gile Ma didina! Agi gilegi Ma didina mi! 

Sawal la giled’a 105 

Alona ki sum mama 
(Ni yam verse ma 1-15-hlâ, ang gol 1 Sun hAm 16.8-22) 

1Agi gilegi Ma didina, agi dagi woi yam ngol mamba, agi tagam sun mamba woi 
aduk andjaf suma dingâ mi. 

2Agi hlagizi sawala, agi gilem ki sawala, agi dagi woi yam sun mam mba ndandala 
mi. 

3Ar agi suburugi tagi yam simiyê ma bei tchod’a ba na. Agi suma nga halagi Ma 
didinina, agi lagi furîd’a kurugi krovo. 

4Agi halagi Ma didin ma ad’engêm kal petna, agi halagi á wum iram teteu mi. 

https://es.bibles.org/mpg-AB/Ps/104#Ps.104.26!f.1

5-6Agi andjafâ hazong mama Abraham-ma, agi andjafâ hi Jakob ma mam manama, 
agi djib’eregi yam sun mam mba ndandal la mam lata, yam ahle suma yoyouna ki 
sariya d’a nga mi kata mi. 

7Mam mi Ma didina Alo meina, sariya mam mba kad’a ti nga yam andagad’a pet 
mi. 

8Mam nga mi djib’er teteu yam vun mam ma djinda, yam vun mam ma he ma 
mam hum yam atchogoi d’a dubud’ina. 

9Mi nga mi djib’er yam vun ma djin ma mam djinim ki Abraham-ma, ki gun nda 
mam gun tam mi Isak-ka mi. 

10Ni gat mam mba mi tinit mi Jakob-pa, mi tinit mandjafâ hi Israel-lîna tala ti ka’î 
hina gak didinu d’a. 

11Mi dala: An mba ni hang ambas sa Kanan-nda d’igi djo mang ma ted’a na. 

12Kur atchogoi ndata, azi ni hina kendjine, azi suma mbeid’a a ni hina kap mbà 
ganang. 

13Azi nga i aduk andjaf ma hî, aduk andjaf ma hî, kur leu d’a hî, kur leu d’a hî mi. 

14Wani Alona ar nga lovota mi sa á lazi ndaka d’i, nga mi ngop amuleina kazi mi. 

15Mi dazi ala: Agi dogi man suma an manazina d’i, agi lagi man suma djok vuna 
vama tcho d’uo mi. 

16Alona mi ar baktarad’a ti nde yam andagad’a, mi d’el vun ahle mazi suma tena 
pet. 

17Mi sun sana avorozi tu. Ni Josef ma azi guzum mbei d’igi magoma na na. 

18Azi gum aleina asemu, azi djinim ki kindjingâ, 

19gak bur ma zla mamba nda’â, gak zlad’a hi Ma didinid’a tak kei kam ala zla nga 
kam mbi. 

20Amulâ Faron mi he vuna ala azi gum akulo; amul ma te yam sumina, mi gum 
akulo. 

21Mi tinim ngola yam aziyamu, mi tinim á te yam ahle mama pet, 

22á ngop mam suma nglona kur min mamba, á had’azi ned’a mi. 

23Bugol ahle ndazina Israel mi i yam ambas sa Ezipte-d’a; Jakob mi kak angeina 
yam ambasa hi Ham-mba. 

24Ma didina mi zul sum mama ablaud’a; ad’engêzi kal mazi suma djangûna mi. 

25Mi mbut hur Ezipte-na tchod’a ataziya; a nde noî sum mama, a nde mbut ir 
azungeî mam ndazina mi. 

26Mi sun azong mama Moise azi ki Aron ma mam manama ataziya. 

27A ndak vun sun mam mba mi tagazizi woi adigazi kad’eng mambid’a, a tak ahle 
mam suma ndandalâ woi kur ambasa hi Ham-mba. 

28Mi sunï nduvunda yam ambasa, ambasa ti mbut nduvunda i’îlik. Azi nga kak 
djangûna ki zla mamba d’i. 

29Mi mbut alum mazina buzuna, mi tchazi kuluf mazina woi mi. 

30Andaga mazid’a ti oî ki greneûna o’odjo, mi tchuk klavi hamulei mazina mi. 

31Alona mi he vuna; aro ma tchona mi mba, vurutna mi oî yam andaga mazid’a 
pet mi. 

32Mi ar zla d’a mi sazi alona kazid’a ta, mi sazi ni mogoina kazi kaku d’a ngal 
bibiliud’a yam ambas mazid’a zang. 

33Mi b’lagazi guguzlu mazid’a ki tulum mazina woyo, mi kuzuzi agu mazi ma 
nglona woi ndjondjom mi. 

34Alona mi he vuna kua; djera ti buzuga, djer ra ndjongâ ti zul ablaud’a; sana mi 
ndak á ndumut tuo mi. 

35Ti dap hum asu mazina ted’a kakaf, ti dap vud’agu mazina ted’a kakaf mi. 

36Mi tchi grozi suma a vud’uzi avo’â woi yam ambasa, grozi sumala nad’engêzi d’a 
avoka na. 

37Mi buzuk sum mama woi ki kawei ma hapma ki lora oîd’a aboziya. Sa aduk sum 
mama tu pî mi it nga d’i. 

38Ezipte-na a le furîd’a yam buzuk mazid’a, kayam mandar ma azi lum yam Israel-
lîna mi vaziya. 

39Mi tin d’ugula á zlubuzi yaziya, mi tin akud’a á b’o yina andjege mi. 

40Yam tchen mazid’a, mi hazi tcheged’a, mi hobozi kavu ma ndeï akulona mi. 

41Mi mal ir ahinad’a, mbina buzuk keyo, mi djang hur ful ma gangrasâ d’igi aluma 
na. 

42Kayam mi djib’er yam vun mam ma hle ma irat ma mi hlum mi azong mama 
Abraham-ma, 

43mi buzuk sum mama woyo, a le furîd’a; suma mi manazina a hle sawala. 

44Mi hazi andagad’a handjaf suma dingîd’a, mi hazi ahle suma sum ndazina a le 
sunda kazina hawa, 

45kayambala azi mba ngom vun mam ma hed’a a tin irazi yam gat mamba mi d’a. 
Agi gilegi Ma didina! 

Sawal la giled’a 106 

So vuna hi Israel-lîna ki d’engzenga hAlonid’a 
(Ni yam verse ma 1-na ki ma 47-48-na, ang gol 1 Sun hAm 16.34-36) 

1Agi gilegi Ma didina! Agi gilegi Ma didina, kayam mam mi ma djivina, kayam o 
mamba ni d’a didinda! 

2Ni nge ba, ndak á de woi yam sun nda ndandala hi Ma didinid’a ge? Ni nge ba, 
ndak á de woi yam subur mamba pet ke? 

3Suma a nga tit yam gatina a le furîd’a, suma a nga le sunda yam d’ingêra teteu na 
a le furîd’a mi. 

4Ma didina, ata yima ang we hohowa sum mangîna, ang djib’er kanu; ata yima 
ang sud’uzina, ang ndjunun 

5kayambala an we haheîd’a hi mang suma mandid’a d’a, an le furîd’a kandjaf sum 
mangâ, tan ndi lan zlezleû ki suma a te djo mangîna mi. 

6Ami lami tchod’a d’igi abuyomi ngolo na, ami tchilami yam gata, ami lami sun 
nda asa’ata. 

7Abuyomi ngolo a we nga ad’u sun nda ndandal la ang lat sä avo Ezipte-d’a d’i, azi 
mar rei yam o d’a ngol la ang lat kazid’a, azi song vunang avun alum ma ngolâ, 
avun alum ma ngol ma Tchereuna. 

8Wani mi sud’uzi woi yam simiyêm á tak ad’eng mamba woyo. 

9Mi ngop alum ma ngol ma Tchereuna; mi so woyo; mi tid’izi kur galileina d’igi 
sana mi tit hur fulâ na. 

10Mi sud’uzi woi abo suma a noyôzina, mi prud’uzi woi abo mazi suma djangûna. 

11Mbina hlup mazi suma djangûna; sa tu pî ar ri. 

12Ata yi máma a he gagazid’a yam zla mamba, a gilem ki sawala mi. 

13Wani atogo hina zak azi mar rei yam sun mamba, azi djup nga á wäd’u d’al mam 
ma mi dazizina d’uo mi. 

14Abagei hur fulâ huruzi oî ki d’od’oka; azi nga kuk Alona abagei hur ful ma 
gangrasâ mi. 

15Mi hazi vama azi tchenem kama, bugola, mi tchuguzi tugud’ei d’a tchod’a 
kaziya. 

16Azi nga le yungôrâ kur kangâ yam Moise azi ki Aron ma Ma didina mi tinim 
iram vama. 

17Andagad’a ti ngo vunat teyo, ti lik Datan, ti tos adesâ hi Abiram-ma kä mi. 

18Akud’a ti fo akulo aduk tok mazid’a, ti ngal suma asa’at ndazina woyo. 

19Ad’u ahina d’a Horep-pa a yor gor amuhlâ, a grif kä avok kawei ma a yorom 
máma. 

20Azi vrak Alo mala ni subur mazid’a na kangus gor amuhl ma te hatna. 

21Azi mar Alo ma sud’uzi ma lahle suma ndandalâ avo Ezipte-na woyo, 

22a mar ahle suma atchap suma mi lazi yam ambasa hi Ham-mbina, yam ahle 
suma mandar suma mi lazi kur alum ma ngol ma Tchereunina woi mi. 



1038 

 

 
Bible azumeina 

© 1999, Alliance Biblique du Tchad 

 

 

 

23Ma didina mi dala mi dabazi woyo; ni Moise ma mam manama hol ba, mi tchol 
avorom ir hod’ola hi gulumunid’a á d’el vun ayî mama tala mi dabazi woi d’uo d’a. 

24Bugola, azi gol ambas sa djivid’a is, azi he nga gagazid’a yam zla mam mba ded’a 
d’i. 

25Azi nde gureîd’a kur zlub’u mazid’a teteng, azi ge nga yazi kä ad’u dela hi Ma 
didinid’a d’i. 

26Mi hlabom akulo, mi gun tam kazi ala mam mba mi tchazi woi abagei hur fulâ, 

27mam mba mi tchazi andjavazi ma danana woi aduk andjaf suma, mam mba mi 
b’rawazi woi aduk andjaf suma bei wuma mi. 

28Azi nga zlap tazi ki Bäl ma Peyor-râ, azi nga tahle suma a ngad’azi buzuna malo 
ma bei arid’a ba na mi. 

29Azi zal hur Ma didina ki sun mazi d’a led’a; tugud’ei d’a tchod’a ti nde adigaziya. 

30Ata yi máma Fines mi tchol akulo mi tchi suma a le tchod’ina, mi d’el ki vun 
tugud’ei d’a tcho ndata. 

31Kayam ndata, Ma didina nga mi ndumum ala ni sama iratna yam sun nda mi 
lata kur atchogoi d’a lara ge pet. 

32Azi zal hur Ma didina avun mbiyo ma Meriba-na, a mba ki ndaka yam Moise. 

33Ata yi máma a zal hur Moise, mi dazi zla d’a ndak nga á ded’a d’uo d’a. 

34Andjaf suma Ma didina mi dazi zlad’a kazina azi tchazi nga woi d’i, 

35wani azi zlap tu ki sed’eziya, a nga hat sun mazi d’a azi lata mi. 

36Azi nga kud’or filei mazina; filei máma mi mbut ni dau ma vazina. 

37Azi nga he grozi suma andjofâ ki suma aropma vama ngat buzuna mi fileina. 

38Azi vo buzuwa suma bei zlad’a kazi ba na woyo, nala, buzuwa grozi suma 
andjofâ ki suma arop suma azi nga hazi woi vama ngat buzuna mi filei ma Kanan-
nina. Ambasa ti mbut ndjendjed’a ki suma azi tchazina. 

39Azi mbut ni suma ndjendjed’a ki sun mazi d’a led’a, azi mbut ni suma gaulangâ 
ki sun mazi ndata mi. 

40Ma didina hurun zal yam sum mama, mi gol sumala ni djo mama na is. 

41Mi hazi abo andjaf suma dingâ; suma a noyôzi woina a te kaziya. 

42Mazi suma djangûna a lazi ndaka, azi ge yazi kä ad’u ad’eng mazid’a mi. 

43Ma didina mi prud’uzi woi yam ablaud’a, wani azi i avogovok kur so vun 
mazina, azi rot kä kur tchila mazid’a. 

44Ma didina, mi hum tchi mazina, mi wazi ndak mazid’a mi. 

45Mi djib’er yam vun mam ma djin ma mi djinim ki sed’ezina; kur djivi mamba mi 
wazi hohowoziya. 

46Mi zut suma a yozi magombina pet á wazi hohowoziya. 

47Ma didina Alo mamina, ar ang sud’umiya! Ar ang togomi woi aduk andjaf suma 
kayambala ami gileng simiyêng ma bei tchod’a, ami kagami ki furîd’a á suburung 
mi d’a. 

48Ar ei suburi Ma didina, Alona hi Israel-lâ ma nga adjeu dei gak didina. Ar suma 
pet a dala: Amin! Agi gilegi Ma didina! 

Sawal la giled’a 107 

MBAKTUM MBA VAHLA 
(107–150) 

Agi gilegi Alo ma sut suma 

1Agi gilegi Ma didina, kayam mam mi ma djivina, kayam o mamba ni d’a didinda! 

2Ar suma Ma didina mi prud’uzi woina a de na! Ar suma mi prud’uzi woi abo 
mazi suma djangûna, 

3mi togozi woi kur ambasa hi suma dingîd’a abo ma yorogona, abo ma fladegena, 
abo ma norâ kabo ma sutnina, a de na mi! 

4Israel suma dingâ a dau abagei hur fulâ, kur tit mazi d’a glovot hur ful ma 
gangrasîd’a. Azi fe nga azì ma kaka d’i. 

5Meid’a ki vun ma sod’a a tchaziya, tazi tchuk susub’ok. 

6Kur ndak mazid’a azi yi Ma didina, mi sud’uzi woi kur djop vun mazina mi. 

7Mi tagazi lovot ta d’ingêra kayambala a fe azì ma kaka d’a. 

8Ar a gile Ma didina yam o mam mba didinda, yam sun mam mba ndandal la mi 
lat yam sumid’a. 

9Mi he mbiyo ma tched’a mi sama vunam sona, sama meid’a tchuma mi hobom 
hayam mi. 

10Suma dingâ, ni suma kur hohoud’a djinda ki kindjingâ kä kur dangeinina, a nga 
kaka kä kur nduvunda kur dangeina, 

11kayam azi tchila yam gata hAlonid’a, kayam azi gol zla d’a ded’a hi ma sä akulo 
ma kal teglesîd’a is. 

12Mi gazi yazi kä ad’u sun nda le d’a ndaka; a puk kä, sama ndjunuzi nga d’uo mi. 

13Kur ndak mazid’a azi yi Ma didina, mi sud’uzi woi kur djop vun mazina mi. 

14Mi buzuguzi woi kur dangeina, mi tchal kindjing mazina woi mi. 

15Ar a gile Ma didina yam o mam mba didinda, yam sun mam mba ndandal la mi 
lat yam sumid’a. 

16Mi kus vun agrek ma kawei ma hleuna woyo, mi kus vun gong nga nga duka ki 
kawei ma ad’engîd’a woi mi. 

17Suma ding suma yazi nga d’uo na, kur sun mazid’a murud’umba, yam tcho mazi 
d’a led’a a mbut hohoud’a. 

18Tena pet mi mbut tchod’a iraziya, azi lá matna. 

19Kur ndak mazid’a azi yi Ma didina, mi sud’uzi woi kur djop vun mazina mi. 

20Mi sunuzi zla mamba, mi sud’uzi woyo, mi prud’uzi woi avun matna. 

21Ar a gile Ma didina yam o mam mba didinda, yam sun mam mba ndandal la mi 
lat yam sumid’a. 

22Ar a he vama ngat buzu ma le mersid’a mi Ma didina, ar a de woi yam sun mam 
mba mi lata ki delezi akulo ki furîd’a. 

23Suma ding suma a nga tit ki batod’a kur alum ma ngolâ suma a nga le sunda 
aduk mbiyo ma ngol mámina, 

24sum ndazina a we sunda hi Ma didinid’a kahle mam suma ndandal suma mi lazi 
kur mbiyo ma galileinina. 

25Mi de zlad’a, babar ma ngolâ mi tchol akulo bibik, mi labilâ ngola heî mi. 

26Bato mazid’a nga d’i i akulo hur alona, ti hulong kä aduk mbiyo ma galileina; a 
mbut mandarâ abo ndak ka nga d’i lazid’a. 

27Irazi nga d’i gazi nduvunda, a nga hle titigir d’igi sama gurut ki sümina na, 
djib’er mazi d’a djivid’a vit tei mi. 

28Kur ndak mazid’a azi yi Ma didina, mi sud’uzi woi kur djop vun mazina mi. 

29Mi d’el babarâ; babarâ tchol b’et, abilâ ba mi. 

30A le furîd’a yam yima seng sililâ; Ma didina mi tinizi ata yima azi min i kuana. 

31Ar a gile Ma didina yam o mam mba didinda, yam sun mam mba ndandal la mi 
lat yam sumid’a. 

32Ar a de woi yam ngol mamba aduk toka hi sumid’a, ar a gilem aduk toka hi 
suma nglonid’a mi. 

33Ma didina mi mbut aluma ful ma kakana, mi mbut golong nga laud’a andaga d’a 
so d’a gangrasa, 

34mi mbut ambas sa tub’ad’a ambas sa himbirâ, kayam asa’ata hi suma 
kurutnid’a. 

35Mi mbut fulâ apo d’a ngola, mi mbut andaga d’a gangrasa golong nga laud’a mi. 

36Ata yi máma mi tchuk suma meid’a tchazina kua; a min aziyazi ma kaka. 

37Azi zar ahlena kur asinena, a pe guguzlud’a, a dud’ut vud’ut mi. 

38Mi b’e vunam kaziya, mi zuluzi ablaud’a; d’uwar mazina mi feî nga d’uo mi. 

39Wani ata yima suma hAlonina a feî a dodong kä abo sun nda magomba ki djop 
vuna ki kid’eî irina, 

40Ma didina mi gol suma nglona hi suma a nga lazi magombina is, mi mbud’uzi 
suma daud’a abagei hur ful ma lovota nga kua d’uo na. 

41Wani mi sut mam suma hou suma hohoud’a woyo, mi zuluzi andjavazi d’igi 
ades tumiyôna na. 

42Suma d’ingêrâ a we hina, a le furîd’a; suma bei d’engzengâ vunazi mi seng silil 
mi. 

43Ar sama ned’a mi kak ki ned’a yam ahle ndazina, ar mi wäd’u sun nda o d’a 
didin nda Ma didina mi lata mi. 

Sawal la giled’a 108 

Tchen nda kus ayînid’a 
(Yam verse ma 2-6-na, ang gol Saw Gil 57.8-12; Yam verse ma 7-14-na, ang gol Saw Gil 60.7-

14) 

1Wana ni sawal la gile d’a David mi hlata. 

2Alo mana, iran ndi d’igil wa, an mba ni hle sawala, an mba gileng mi. 

3An mba ni hlading mana ki taulâ manda, an mba ni zlit pipira akulo. 

4Ma didina, an mba ni suburung aduk suma, an mba ni hle sawala á gileng 
aduk andjaf suma mi, 

5kayam o mang nga didinda ti kal akulo hur alona, gagazi manga ti kal gak ti i do 
d’ugula mi. 

6Alo mana, ang tak ngol mang nga kal papad’a woi kur akulod’a, ar subur manga 
ti b’o woi yam andagad’a pet mi. 

7Kayambala ami suma ang le kamina ang sud’umi d’a, ang humumiya, ang 
sud’umi kad’eng manga. 

8Alona, ang deï zlad’a kur gong mang nga kud’ora ala: Ayî ma kusa ni mana, an 
mba ni b’rau Sikem mbeyo, an mba ni nga hor ra Sukot-ta ni an mi. 

9Galät ni manda, Manase ni manda mi. Efraim ni djum mba kanda, Juda ni totogo 
man nda tamula mi. 

10Mowap nangot man nda mbus tanda, Edom ni yima an tchuk atuguru mana 
kuana. An mba ni hle sawal la kus ayîna yam suma Filistê-na. 

11Ni nge ba, mba mi in kur azì ma ad’engâ ge? Ni nge ba, mba mi in kur ambas sa 
Edom-mba ge? 

12Ni ang Alo ma arami woina, ni ang ma i nga ki b’rang mamid’a avun ayîna d’uo 
na d’uo zu? 

13Ang mbeï ndjunumiya, ang dur mami suma djangûna, kayam ndjunda hi sanid’a 
ndak va d’i. 

14Ni ki ang Alona ba, ami mba kuzumi ayîna; ni ang ba, mba miret mami suma 
djangûna kä. 

Sawal la giled’a 109 

Yor tad’a hi sama nga kur hohoud’ina 

1Wana ni sawal la gile d’a David mi hlat mi hat mi ma ngolâ hi suma hle sawalina. 
Ang Alo ma an nga ni gilengâ, ar ang kak mudjuk ki! 

2Kayam suma asa’at suma ka zlad’a a nga tchugun zla d’a kad’a kanu, a nga de zla 
d’a tchod’a kanu. 

3Suma a nga de zlad’a kan ala a noyônu na a nguyunu, a nga halan ki zla d’a bei 
ad’ut ba d’a. 

4An nga ni le od’a kazi pî, a nga tchugun zlad’a kanu. Hina pî, an nga ni tchen yam 
man suma djangû ndazina. 

5An nga ni lazi djivid’a, wani azi nga hulong lan tchod’a; an nga ni le od’a kaziya, 
wani azi nga noyônu. 

6A nga de kan ala: Ar sama asa’atna mi te kamu, ar ma tchugum zlad’a kama mi 
tchol ata bigam mba ndjufa. 

7Ata yima a kam sariyad’a kama, ar sariyad’a ti vumu, ar tchen mamba ti mbut ni 
vama tchona. 

8Ang dadagam burum bugolo, ar sama dingâ mi vrak blangâm mi. 

9Ar groma a ar hokuyod’a, ar amamba ti ar modonod’a mi. 

10Ar groma a talala, a mbut ni suma tchen ahlena, ar a tchenï ahlena woi dei 
kaziyazi ma b’lak keina. 

11Ar sama mi he beged’a mi suma ki mbinina, mi hurumum ahle mama kad’enga, 
ar angoyogeina a hurum ahle suma mi fe ndaka ki sed’ezina! 

12Ar sa mi tin iram kam á lum djivid’a d’i, ar sa mi we hohowa grom suma 
hokuyod’a d’uo mi! 

13Ar andjavam mi dap peyo, ar simiyêm mi sil lei kur atchogoi d’a nga d’i mbad’a! 

14Ar Ma didina mi mar yam tchod’a habumba ki d’a habuyom ngolod’a d’i, ar mi 
has tchod’a hasumba woi d’uo mi! 

15Ar tcho mazid’a ti ka’î avok Ma didina teteu, ar mi b’lak ahle suma a yazi ki 
simiyêzi yam andagad’a ka hina woyo! 

16Kayam sa máma mi tin nga hurum á le djivid’a d’i, nga mi hal suma houd’a ki 
suma hohoud’a, gak mi tchi sama mi nga ki hur ma b’lakina woyo. 

17Mi min mi ge ni vuna mi suma; ar vun ma ged’a mi mba kam mi. Mi min b’e 
vuna yam suma d’i; ar b’e vuna mi wal lei dei ki sed’em mi. 

18Ar mi tchuk vun ma ged’a atam d’igi mi tchuk baru mamba atam na! Ar vun ma 
ged’a mi djang kam kä d’igi mbina mi djang kurum na, d’igi mbulâ mi tit aduk 
asogom na mi! 

19Ar vun ma ged’a mi mbut ni d’igi baru ma mam mi tchugum atama na, ar mi 
mbut ni d’igi d’ik ma mi djinim furum teteuna na mi! 

20Ma didina mba mi wurak suma a tchugun zlad’a kan suma a nga de zla d’a 
tchod’a kan mi na. 

21Wani Ma didina Alo mana, yam simiyêngû, ang ndjun kanu; yam o mang nga 
ngola, ang ndjununu! 

22An ni ma hohou ma houd’a, hurun mi b’lak kakazeî mi. 

23An nga ni kal lei d’igi angus aguna mi pret na; a nga digin d’igi suma a dik djera 
na mi. 

24Guguvan mi nde zlak abo d’el tad’a bei te tenid’a, hliwin mi kar itna hirndjing 
mi. 

25An mbut ni vama lasa avoroziya; ata yima a wana, a hle yazi woi ad’un vivik. 

26Ma didina, Alo mana, ang ndjununu, ang sud’un ndei yam o mang nga didinda. 

27Ar a wala ni ang Ma didina ba, lahle ndazina kan kabongû. 

28Azi nga yahlena kanu, wani ang nga b’e vuna kanu; a mba tchol ki zlad’a, wani a 
mba mbut zulona; an azong mangâ mba ni le furîd’a. 

29Ar suma a tchugun zlad’a kana a mang ngeyo, ar a zlup zulo mazina atazi d’igi 
sana mi tchuk baruna atam na. 

30An mba ni gile Ma didina ki delen akulo, an mba ni suburum aduk suma 
ablauna mi. 

31Kayam mam mi grangâ hi sama houd’a á sud’um mbei abo suma a vum ki 
zlad’ina. 

Sawal la giled’a 110 

Amul ma ngol ma ngat buzuna 

1Wana ni sawal la gile d’a David mi hlata. Salad’a Alona mi de mi Salana ala: Ang 
kak ata bigan nda ndjufa gak an mba ni mbut mang suma djangûna vama tin 
asengâ. 

2Ma didina mba mi hang totogo mang nga tamula kad’engid’a ei ni Siyon. Ang 
mba te yam mang suma djangû suma a nguyungâ. 

3Kur bur ma ang tok b’rang mangina, mang suma huruzi vangâ a tap ki sed’eng 
mi, gro azungeî mangâ a mba mba geveng yam ahuniyô suma a tinizi irazi vazina 
d’igi mbad’ïd’a ti ge pipir na. 

4Ma didina mi gun tamu, mba mi hulong bugol li. Mi dala: Angî ma ngat buzuna 
gak didin d’igi Melkisedek na. 

5Salad’a mi nga ata bigang nga ndjufa, mba mi tchi amuleina woi kur bur ma mi 
ndeï ayî mama woina. 

6Mba mi ka sariyad’a aduk andjaf suma. Yina pet mba mi oî ki mad’a suma; mba 
mi tchi amulei suma yam ambas sa ngolina woyo. 

7Amulâ mba mi tche mbiyo toliyonda iram glovoyo. Ni kayam ndata ba, mba mi 
yo djedjerem akulo. 

Sawal la giled’a 111 

Subura yam sun nda ndandala hAlonid’a 

1Agi gilegi Ma didina! An mba ni gile Ma didina ki hurun pet aduk toka hi suma 
d’ingêrîd’a. 

2Sunda hi Ma didinid’a ti ngola. Suma tazi lazi djivid’a katna a hal á wat ad’ud’u. 

3Sun mamba nga d’i wile ki subura, d’ingêr mamba ti nga kaka gak didin mi. 

4Mi nga mi ge hum suma yam sun mam mba ndandala. Ma didina ni ma we 
hohowa sumina, ni ma sumad’a mi. 

5Nga mi he tena mi suma a nga lum mandarama, nga mi djib’er yam vun mam ma 
djinda burâ ki burâ mi. 

6Mi tak ad’eng mam mba mam nga mi le ki sundid’a mi sum mama ata yima mi 
hazi djona handjaf suma dingîna. 

7Sun nda mi lat kabomba ni gagazid’a ki d’ingêra; vun mam ma hed’a pet ni ma 
sana mi ndak á tin hurum kama, 

8mi nga ni kaka hina gak didin, mi ni gagazid’a ki d’ingêra mi. 

9Ma didina mi sunï á sut sum mama, mi djin vunam ki sed’eziya. Simiyêm ala ma 
bei tchod’a ma suma a lum mandarama. 

10Le mandara Ma didina nad’u tinda hi ned’id’a. Suma pet suma a nga le hina na 
ni suma a nga ki djib’er ra djivid’ina. Ar suma a gilem gak didin! 

Sawal la giled’a 112 

B’e vun ma yam sama mi le mandara Alonina 

1Agi gilegi Ma didina! Sama nga mi le mandara Alonina, mi le furîd’a; sama tam 
nga d’i lum djivid’a yam vun mam ma hed’ina, mi le furîd’a mi. 

2Andjavam mba mi kak ad’enga yam ambasa; andjaf suma d’ingêrâ, Alona mba mi 
b’e vunam kazi mi. 

3Avo hi sa máma, ang fe ni duzîd’a ki ndjondjoîd’a, d’ingêr mamba ti nga kaka gak 
didin mi. 

4Ata yima yina mi mbut nduvundina, b’od’a nga d’i b’o woi yam suma d’ingêrâ, 
yam suma d’engzengâ, yam suma a le djivid’ina, yam suma a we hohowa sumina 
mi. 

5Sama nga mi we hohowa suma, nga mi hazi balâ, nga mi le sun mamba ata 
lovod’ot na, nga mi le ni sun nda djivid’a. 

6Sa máma mba mi giget ti; simiyêm mba mi yi gak didin mi. 

7Vunadigam nga d’i tumum yam zla d’a tcho d’a mi humuta d’i, hurum ade’esa, mi 
tin hurum mi yam Ma didina mi. 

8Mi nga mi tchol ngingring, nga mi ring mandar ri gak mi we kus sa yam mam 
suma djangûnid’a. 

9Nga mi b’rau ahligiyem mi suma houd’a; djivi mam mba led’a nga d’i dap puo mi. 
Mba mi mbut ngola, a mba suburum mi. 

10Sama asa’atna mba mi we hina wani, mba mi ka guruta, mba mi mut siyamu, 
ad’engêm mba d’i dap pei mi. Suma asa’atna, min mazid’a mba d’i kal leyo. 

Sawal la giled’a 113 

Agi gilegi Ma didina 

1Agi gilegi Ma didina! Agi azungeîna hi Ma didinina, agi gilegiziya! Agi gilegi 
simiyê Ma didina. 

2Ar ei suburi Ma didina ki tchetchemba, gak didin mi. 

3Ar suma pet a gile simiyê Ma didina, tinï ad’ud’a abo ma yorogona dei gak abo 
ma fladegena. 

4Ma didina mi nga kaka akulo yam andjaf suma pet. Subur mamba ti kal akulo 
yam hur alona. 

5Ni nge ba, mi hle tam d’igi Ma didina Alo meina na ge? Yam ma kaka mi sä 
nakulo. 

6Nga mi tinï iram kä á gol akulod’a kandagad’a. 

7Nga mi tchol suma hohou suma kä andagana akulo, nga mi tchol suma hohou 
suma kä aduk butnina akulo 

8á kagazi tu ki suma nglona, á kagazi ki suma nglo suma hi sum mamina mi. 

9Mi hatcha d’a gendreged’a azì ma kaka, mi mbud’ut atcha d’a furîd’a aduk 
grotna. Agi gilegi Ma didina! 

Sawal la giled’a 114 

Sawal la yam buzuka hi Israel-lîd’a 

1Ata yima Israel-lâ a buzuk kei avo Ezipte-na, ata yima suma hi Jakob ndazina a 
wal lei ki suma a de vun ma dingîna, 

2Juda mi mbut ni yima kaka hi Ma didin ma a tinim iram vama, Israel mi mbut ni 
yam ma kaka mi. 

3Alum ma ngol ma Tchereuna mi waziya, mi ringâ, alum ma Jurdê-na mi gid’eî 
woi bugol mi. 

4Ahuniyôna a nga gal d’igi gamlâna na, ahuniyô suma gureina a nga dubar d’igi 
gro aho’â na mi. 

5Ang alum ma ngol ma Tchereuna, ni kayam me ba, ang ring nge? Ang alum ma 
Jurdê-na, ni kayam me ba, ang gid’eî woi bugol ge? 

6Agi ahuniyôna, ni kayam me ba, agi galagi akulo d’igi gamlâna na ge? Agi 
ahuniyô suma gureina, ni kayam me ba, agi dubaragi d’igi gro aho’â na ge? 

7Ndak andagad’a, ndak zlak avok Salad’a, avok Alona hi Jakob-ma. 

8Mi mbut ahinad’a apod’a, mi mbut ahina d’a ad’enga golong nga laud’a mi. 

Sawal la giled’a 115 

Alona tu ni ma subura 

1Ma didina, subura nga ni mamid’a d’i, subura nga ni mi ami d’i, wani ni manga, 
yam o mang nga didinda, yam gagazi manga mi. 

2Ni kayam me ba, andjaf suma dingâ a nga dala: Alo mazina mi nga ni lara ge ge? 

3Alo meina mi sä nakulo; nga mi le vama hurum minima mi. 

4Wani alo mazina, a lazi ni ki kawei ma hapma ki lora; ni sun nda sana mi lat 
kabomba. 

5Azi nga ki vunaziya, a nga de zla d’i! Azi nga ki iraziya, a nga we d’i! 

6Azi nga ki humaziya, a nga hum mbi! Azi nga katchinaziya, a nga his si! 

7Abozi mi nga, a nga do va d’i! Asezi mi nga, a nga tit ti! Sa nga mi humuzi delezi 
d’uo mi! 

8Suma a lazina ki suma a tin huruzi kazina, a hle tazi ni d’igi azi tazid’a na mi! 

9Agi Israel-lâ, agi tinigi hurugi yam Ma didina; mam mi ma ndjunugina, mam mi 
mbarei magid’a mi. 

10Agi suma hi Aron-na, agi tinigi hurugi yam Ma didina; mam mi ma ndjunugina, 
mam mi mbarei magid’a mi. 

11Agi suma nga ringîgi mandara Ma didinina, agi tinigi hurugi yam Ma didina; 
mam mi ma ndjunugina, mam mi mbarei magid’a mi. 

12Ma didina nga mi djib’er keya, mba mi b’e vunam keya; mba mi b’e vunam yam 
andjafâ hi Israel-lîna, mba mi b’e vunam yam andjafâ hi Aron-na, 

13mba mi b’e vunam yam suma a ringîm mandaram suma gureina ki suma nglona 
mi. 

14Ar Ma didina mi zulugi sum magina ki suma hi groginina mi! 

15Ar Ma didin ma lakulod’a kandagad’ina, mi b’e vunam kagiya! 

16Akulod’a nakulod’a hi Ma didinid’a, wani mi handagad’a ni mi suma. 

17Ni suma a bona ba, a gile Ma didina d’i, ni suma a kal kä ata yima azulei ma sa 
nga mi muzuk kua d’uo na d’uo mi. 

18Wani eya, ei mba suburi Ma didina, ki tchetchemba, gak didin. Agi gilegi Ma 
didina! 

Sawal la giled’a 116 

Sama a sud’uma nga mi subur Alona 

1Hurun ve Ma didina, kayam nga mi humun delen ki tchen manda. 

2Nga mi tin humam kanu; an mba ni yum kur bur mana kaf. 

3Matna mi d’ud’un wa ki ziyo mama; mandarâ hi yima azuleinina, mi van wa; 
djop vuna ki kid’eî ira a van wa mi. 

4Wani an nga ni yi simiyê Ma didina, an dala: Ma didina, ang wan hohowonu, ang 
sud’unu. 

5Ma didina ni ma djivina, ni ma d’ingêrâ. Alo meina ni ma we hohowa sumina. 

6Ma didina nga mi ngom suma lulumana. An mbut amangeîd’a, wani mi sud’un 
ndeyo. 

7An min hulong ata yi man ma tuk tad’a, kayam Ma didina, mi lan djivid’a. 

8Gagazi, Ma didina, ang prud’un ndei avun matna, ang sed’en simi ma irana woyo, 
ang djigin akulo ata yima an lá puka kä na mi. 

9An mba ni tit avok Ma didina yam andagad’a ka hî aduk suma arina. 

10Ata yima an nga ni dala: An nga kur ndaka heyû na pî, an nga ki hur ma tinda. 

11Kur tcha tata manda an dala: Suma pet ni suma ka zlad’a. 

12An mba ni he ni me mi Ma didina yam djivi d’a pet ta mi lat ki sed’enda ge? 

13An mba ni mba ki he d’a hawa d’a süm guguzlud’a mi Ma didina á suburumu, 
kayam mi sud’un ndei avun matna, an mba ni yi simiyê Ma didina mi. 

14An mba ni ndak vun vun man ma hle ma an hlum mi Ma didinina avok sum 
mama pet. 

15Ma didina hurum nga mi hat yam matna hi suma a hum gagazinina heî. 

16Ma didina, an nga ni tchenengû, kayam an nazong mangâ, an ni wei manga 
gorotna. Ni ang ba, bud’un ziyo ma a djinin ki na woyo. 

17An mba ni hang vama ngat buzu ma lang mersid’a, an mba ni yang simiyêng ang 
Ma didina mi. 

18An mba ni ndak vun vun man ma hle ma an hlum mi Ma didinina avok sum 
mama pet, 

19kur gulumuna hi gong mam mba kud’or ra avo Jerusalem-mba. Agi gilegi Ma 
didina! 

Sawal la giled’a 117 

Ei pet gilei Ma didina 

1Agi andjaf suma pet, agi gilegi Ma didina! Agi suma pet, agi suburumu! 

2Kayam o mam mba didin nda mi lat keid’a, ti kal ngola heî, gagazid’a hi Ma 
didinid’a, ti nga ni hina gak didin mi. Agi gilegi Ma didina! 

Sawal la giled’a 118 

We hohoud’a ki djivid’a hi Ma didinid’a 

1Agi gilegi Ma didina, kayam mam mi ma djivina, kayam o mamba, ti nga ni hina 
gak didin! 

2Ar Israel-lâ a dala: Kayam o mamba nga d’i dap pi! 

3Ar andjafâ hi Aron-na mi dala: Kayam o mamba nga d’i dap pi! 

4Ar suma a ringîm mandarama a dala: Kayam o mamba nga d’i dap pi! 

5Kid’a an nga kur ndakid’a, an yi Ma didina; Ma didina mi humunu, mi pad’an 
ndei kuru. 

6Ma didina mi nga kanu; an nga ni ring mandar ri. Suma a mba lan ni me ge? 

7Ma didina ni man ma ndjununa; an mba ni we kus sa Ma didina mi kus yam 
suma a noyônid’a. 

8Vama kalâ, ang hal yima ngeid’a ata Ma didina, kal la ang tin hurung yam sanid’a. 

9Vama kalâ, ang hal yima ngeid’a ata Ma didina, kal la ang tin hurung yam suma 
nglonid’a. 

10Andjaf suma dingâ pet a nguyunu; ki simiyê Ma didina an pleyêzi woi yayak. 

11Azi nguyun ata yina pet; ki simiyê Ma didina an pleyêzi woi yayak. 

12Azi ngruvun d’igi ayuma mi ngruf yam sana na; azi nga mit tei d’igi aku d’a ti 
ngal aweid’id’a na, ki simiyê Ma didina an pleyêzi woi yayak. 

13Azi zud’un ad’enga vir á gan kä, wani Ma didina mi ndjununu. 

14Ma didina nad’eng manda, ni sawal manda bangâna mi. Mba mi sud’un ndeyo. 

15Sawal la furîd’a ki d’a bangâna, a nga humut navo hi suma d’ingêrâ; Ma didina 
abom ma ndjufâ nga mi le sunda kad’enga; 

16Ma didina abom ma ndjufâ mi nga zid’a akulo zi; Ma didina abom ma ndjufâ nga 
mi le sunda kad’enga. 

17An mba ni mit ti, an mba ni kak ki iranu, an mba ni de woi yam sunda hi Ma 
didinid’a. 

18Ma didina mi ngobonu, wani mi han nga abo matna d’i. 

19Agi malan vun agre’â hi suma d’ingêrîna woyo; an kal kua, an gile Ma didina. 

20Wana ni vun agre’â hi Ma didinina; natam mam ba, suma d’ingêrâ a kal kua. 

21An mba ni gilengû, kayam ang humunu, ang mba sud’un ndeyo. 

22Ahina d’a suma djak gonga a gat teid’a, ti mbut ta djik gonga akulod’a. 

23Ahle ndazina a tcholï nata Ma didina; ni vama ndandalâ irei eya. 

24Wana ni bur ma vun til ma Ma didina mi luma; ar ei erei ad’ui akulo ki furîd’a ki 
hur ma hapma mi! 

25Ma didina, ang sud’umiya! Ma didina, ang b’e vuna kamiya! 

26Ar Ma didina mi b’e vunam yam sama nga mi mba ki simiyê Ma didinina; ami 
suma kur gong nga kud’ora hi Ma didinid’ina, ami nga b’ami vunami kagi mi. 

27Ma didina tu nAlona, ni mam ba, nga mi b’o keya. Agi tinigi luna, agi yogi hum 
aguna abogiya, agi igi ki sed’em gak ata yi ma ngal ahle suma ngat buzuna. 

28Angî Alo mana, an mba ni gilengû; Alo mana, an mba ni hang ngola! 

29Agi gilegi Ma didina, kayam mam mi ma djivina, kayam o mamba nga d’i dap 
puo mi. 

Sawal la giled’a 119 

Sawal la gile d’a yam zlad’a hAlonid’a 

1Suma a nga tit kur lovot mazi d’a d’ingêr suma a nga tit yam gata hi Ma didinid’a 
a le furîd’a. 

2Suma a nga ngom vun mam ma hed’a suma a nga halam ki huruzi petna, a le 
furîd’a mi. 

3Gagazi, a nga le vama tcho d’i, a nga tit kur lovot mamba. 

4Ang hami gat manga tala ami tid’imi kat ki hur ma tuna d’a. 

5Ar tit manda ndak memet kayambala an ngom gat manga d’a. 

6Hina wani, ata yima an mba ni djib’er yam vun mang ma hed’a petna, zulona 
mba mi lan ndi. 

7Ata yima an mba ni hat nga hur mang ma iratnina, an mba ni gileng ki hurun ma 
tuna. 

8An min ni tit yam gat manga; ang aran ndei ki irang fafat ti. 

9Ni nana ba, azongâ mba mi tit tit ta irata ge? Nata yima nga mi ngom zla 
mangina. 

10An nga ni halang ki hurun pet; ar an d’es sei yam vun mang ma hed’a d’i! 

11An nga ni ngom zla manga kurun kayambala an le tchod’a avorong nguo d’a. 



1050 

 

 
Bible azumeina 

© 1999, Alliance Biblique du Tchad 

 

 

 

12Ma didina, an nga ni suburungû! Ang had’an gat manga. 

13Nga hur mang ma ndeï avunangâ, an mba ni ndumum mbei ki vunan tutu pet. 

14An mba ni le furîd’a yam tit ta ni tit yam gat mangid’a d’igi an nga ni kahle suma 
ndjondjoîna na. 

15An nga ni djib’er yam vun mang ma hed’a, iran nga tinda yam lovot manga mi. 

16An nga ni le furîd’a yam gat manga, an nga ni mar yam zla manga d’i. 

17Ang lan an azong mangâ djivid’a, kayam an kak karid’a, an ngom zla manga mi. 

18Ang malan iran ndeyo, kayam an wahle suma ndandal suma a nga kur gat 
mangina. 

19An nakoina yam andagad’a ka hî; ar ang ngeyen vun mang ma hed’a d’i. 

20Hurun nga mi hat yam nga hur mang ma ang nga ngam teteuna. 

21Ang ngop suma yam mba ad’enga suma ang gazi vuna suma a vit tei yam vun 
mang ma hed’ina. 

22Ang hlan ngula ki gol la a golon isa woi kanu, kayam an nga ni ngom gat manga. 

23Le suma nglona a tok nga kä á de zla d’a tchod’a kan pî, an azong mangâ ni 
ngomî gat manga. 

24Vun mang ma hed’a ni furî manda; ni mam ba, mi dan d’alâ. 

25An nga ni ged’a kä aduk andaga d’a gugud’upa; yam zla manga ang tcholon 
akulo. 

26An vang ad’u zla manda; ang humunu, ang had’an gat manga. 

27Ang had’an á wäd’u gat manga; an mba ni de woi yam ahle mang suma 
ndandalâ. 

28Kur ndak manda an nga ni tchiya; yam zla manga ang tcholon akulo. 

29Ang walan ndei ki zla d’a kad’a, yam djivi manga ang tagan gat manga. 

30An man lovot ta irata, an ge yan kä ad’u nga hur mangâ mi. 

31An nga ni reîd’a ki vun mang ma hed’a; Ma didina, ar ang mbud’un zulona d’i. 

32An nga ni ring kur lovota hi vun mang ma hed’id’a, kayam ang b’lengên hurunu. 

33Ma didina, ang had’an lovota hi gat mangid’a kayambala an ngomot gak dabi 
manda d’a. 

34Ang han ned’a kayambala an tit yam gat manga, an ngomot ki hurun pet mi d’a. 

35Ang tinin á tit yam vun mang ma hed’a, kayam an hurun vumu. 

36Ang tinin hurun yam ahle suma fed’a d’i, wani ang tinin hurun ni yam vun mang 
ma hed’a. 

37Ang mbud’un iran ndei yam ahle suma hawa ya’â, ar an tit ni kur lovot ta lang 
tang djivid’id’a. 

38Ar ang ndak vun vun mang ma hle ma ang hlum mi suma a nga lang 
mandarangâ ki an azong mangâ mi na. 

39Ang hlan ngul la an nga ni lat mandarata woi kanu, kayam nga hur mangâ mi 
djivid’a. 

40Gola! Tan nga d’i lan djivid’a yam gat manga, ang han arid’a yam d’ingêr manga 
mi. 

41Ma didina, ar ang tagan o mang nga didinda, ar ang sud’un d’igi ang hle vunang 
na. 

42Hina wani, an mba ni hulong ded’a mi sama nga mi mbud’un zulonina, kayam 
an tin hurun ni yam zla manga. 

43Ang pat zla d’a gagazid’a woi avunan ndi, kayam an nga ni djup sariya mang nga 
kad’a ki hur ma tinda. 

44An mba ni ngom gat manga bei ara ba, an mba ni ngomot gak didin mi. 

45An mba ni tit ki halasa, kayam an nga ni hal ad’u gat manga. 

46An mba ni le glangâsâ woi yam vun mang ma hed’a avok amuleina; zulona mba 
mi lan nduo mi. 

47An nga ni le furîd’a yam vun mang ma he ma an hurun vuma. 

48An nga ni yo abon akulo á tchenda yam vun mang ma he ma an hurun vuma, an 
min ni djib’er yam gat manga mi. 

49Ang djib’er yam zla d’a ang dat mi an azong mangâ d’a ang tinin hurun kata. 

50Wana ni b’leng hur man ma kur ndak mandina: Kayam vun mang ma hled’a mi 
han arid’a. 

51Suma yam mba ad’enga a nga san ad’unu, wani an wal nga woi ki gat manga d’i. 

52Ma didina, an nga ni djib’er yam sariya mang nga ka d’a dedeid’a, nga d’i 
b’lengên hurun mi. 

53An ka guruta yam suma asa’at suma a ar gat manga woina. 

54Gat manga ti mbut ni sawal man nda hled’a kur azì ma an nga mbeid’a kuana. 

55Ma didina, andjege dangâla an nga ni djib’er yam simiyêng á ngom gat manga. 

56Wana ni vama an ndak á luma, an ni ngomî gat manga. 

57Ma didina, an dala: Sun man nda an lata ni ngomî zla manga. 

58An nga ni halang ki hurun pet á lang tang djivid’a; ar ang b’e vunang kan d’igi 
ang hle vunang na. 

59An djib’er yam tit manda, an hulongî á tit yam vun mang ma hed’a. 

60An nga ni le lilinga d’i, an nga ni b’at tan á ngom vun mang ma hed’a. 

61Dauna hi suma asa’atnina mi vanu, wani an nga ni mar yam gat manga d’i. 

62Aduk andjege d’a dangâlad’a an nga ni tchol akulo á gileng yam sariya mang nga 
ka d’a d’ingêra. 

63An zlap tu ki suma a nga lang mandarang suma a nga ngom gat mangina. 

64Ma didina, o mang nga didinda ti oî yam andagad’a; ang had’an gat manga. 

65Ma didina, ang nga le djivid’a ki an azong mangâ d’igi ang hle vunang na. 

66Ang had’an wad’ud’a ki ned’a, kayam an tin hurun ni yam vun mang ma hed’a. 

67Avok ka an bei ge yan kä tua d’a, an vit teyo; ki tchetchemba, an nga ni ngom zla 
manga. 

68Angî ma djivi ma le suma djivid’ina; ang had’an gat manga. 

69Suma yam mba ad’enga a nga togon zla d’a kad’a kanu, wani an nga ni ngom gat 
manga ki hurun pet. 

70Azi huruzi mi ni b’ala d’igi mbul ma b’ala na, wani an nga ni le furîd’a yam gat 
manga. 

71Ata yima an nga kur ndakina ni vama djivina kanu, kayam an tin ad’ud’a á hat 
gat manga. 

72Gat ta ti ndeï avunanga, ti djivid’a kan an kal lora ki bege d’a hap pa dudubud’a. 

73Nabong ba, mi lanu, mi siran ni mam mi; ang han ned’a kayam an hat vun mang 
ma hed’a. 

74Suma a ringîng mandarangâ a wanu, a le furîd’a, kayam an tin hurun ni yam zla 
manga. 

75Ma didina, an wala sariya mang nga kad’a ni d’ingêr; ni kur gagazid’a ba, ang 
hulongôn yan kä. 

76Ar o mang nga didinda ti b’lengên hurun d’igi ang hle vunang mi an azong 
mangâ na. 

77Ar ang wan hohowon ndala an kak ki iranu d’a; kayam tan nga d’i lan djivid’a 
yam gat manga. 

78Ar suma yam mba ad’eng suma a nga lan ndaka bei ad’ut ba na, a mbut zulona, 
wani an nga ni djib’erî yam gat manga. 

79Ar suma a nga ringîng mandarang suma a we vun mang ma hed’ina, a mbeï 
gevenu. 

80Ar an kak d’ingêr á tit yam gat manga, kayam an mbut zulona avorong ngi. 

81An kau wa abo djup pa an nga ni djup sut mangid’a, an tin hurun ni yam zla 
manga mi. 

82Iran ndi kau wa abo gol la an nga ni gol vun mang ma hled’id’a, an dala: Ni 
mindja ba, ang mba b’lengên hurun nge? 

83An ni d’igi mbumbul ma a gabam akulo ad’u andosîna na, wan pî, an nga ni mar 
yam gat manga d’i. 

84An azong mangâ burun mi ni ga ge? Ni mindja ba, ang mba ka sariyad’a yam 
suma a nga djobon vunana ge? 

85Suma yam mba ad’eng suma a nga tit yam gat manga d’uo na, a djugot nga zula 
kä avoronu. 

86Vun mang ma hed’a pet ni ma iratna; azi nga digin bei ad’u zlad’a ba; ang mbeï 
ndjununu. 

87Ar hina nde azi tchan ndeyo, wani an ar nga gat manga woi d’i. 

88Yam o mang nga didinda ang aran an kak ki iran á ngom vun mang ma he ma mi 
ndeï avunangâ. 

89Ma didina, zla manga ti nga ni teteu; yat ma kak ma didina mi sä nakulo. 

90D’engzeng manga ti nga ni kur atchogoi d’a lara ge pet. Ang landagad’a; ti nga 
kaka mi. 

91Ni kayam nga hur mangâ ba, ahlena a nga kaka wana; azi pet a nga lang sunda 
mi. 

92Ladjï gat manga ni furî manda d’uo ni, an ba wa woi kur ndak manda. 

93An mba ni mar yam gat manga yan tu d’i; ni kayam ndat ba, an nga kaka ki iran 
wana. 

94An ni mangâ, ang sud’unu, kayam an nga ni halî gat manga. 

95Suma asa’atna a nga djubun á ban ndeyo, wani an ni nga kaka tchugot á hum 
vun mang ma hed’a. 

96An we dabid’a hahle suma djivinid’a pet, wani vun mang ma hed’a, dabi mamba 
nga d’i. 

97Ni yan ga ba, an le yam gat manga ge? Ni ndat ba, an nga ni djib’er kat burâ ki 
burâ. 

98Vun mang ma hed’a nga mi han ned’a kal man suma djangûna, kayam an nga ki 
sed’em teteu. 

99Ne manda ti kal la hi suma a had’anid’a pet, kayam an nga ni djib’er yam vun 
mang ma hed’a. 

100D’al mana mi kal ma hi suma momorogeinina, kayam an nga ni ngom gat 
manga. 

101An nga ni d’el tan á tit kur lovot ta tchod’a, kayam an tin hurun ni yam zla 
manga. 

102An nga ni wal lei ki nga hur mangâ d’i, kayam ni ang ba, nga had’anu. 

103Vun mang ma hled’a nadjib’eta avunanu, ma adjib’eta avunan kal mbul ayuma. 

104Ni yam gat manga ba, an mbut sama d’alâ. Ni kayam ndata ba, an nga ni noî zla 
d’a kad’a woi pet wana. 

105Zla manga ni lalam mba b’o yina avoronda, naku d’a b’o hur lovot mandid’a mi. 

106An gun tanu, an nga tchola yam zla ndata á ngom nga hur mang ma d’ingêrâ. 

107An nga kur ndaka ngola. Ma didina, ang han arid’a yam zla manga. 

108Ma didina, ang ve tchen manda d’igi he d’a hawad’a na, ang had’an nga hur 
mangâ. 

109An nga navun matna teteu, wani an mar nga yam gat manga d’i. 

110Suma asa’atna a gun nga dauna avoron kä, wani an wal nga woi ki gat manga 
d’i. 

111Vun mang ma hed’a ni djo man ma te ma gak didina, kayam mam mi furî 
manda. 

112An tin hurun á le sunda yam gat manga, kayam ndat ni wurak man nda gak 
didinda. 

113An noî suma mbàmbàd’a woyo, wani hurun ve ni gat manga. 

114Angî yan ma ngeid’a, angî mbarei manda; an tin hurun ni yam zla manga. 

115Agi suma asa’atna, agi hud’ugi sä woi dei ki sed’enu, kayam an ngomî vun ma 
hed’a hAlo manina. 

116Ang ndjunun yam vun mang ma hled’a, kayam an kak ki iranu. Ar an mbut 
zulona yam hur man ma tinda d’i. 

117Ang ka’î ma ndjununa á sud’un ndala an tin djib’er manda yam gat manga 
tetewu d’a. 

118Ang dik suma a wal lei dei ki gat mangina woyo, kayam mbut ir mazid’a zlat 
nga d’i. 

119Ang nga yo suma asa’at suma yam andagad’ina woi d’igi a yo sud’o tchafa woi 
na. Kayam ndata, an nga ni le yam vun mang ma hed’a. 

120Hliwin nga mi zlak ki mandarâ djidjik avorongû, an nga ni ring mandara sariya 
mang nga kad’a mi. 

121An nga ni le sun nda d’ingêr ra irata; ar ang han abo suma a nga djobon vunana 
d’i. 

122Ang gaban an azong manga yam djivi mang nga kanda; ar suma yam mba 
ad’enga a lan ndaka d’i. 

123Iran ndi kau wa abo gol la an nga ni gol sut mangid’a; abo hal la an nga ni hal 
d’ingêr mang nga ang he vuna kata mi. 

124Yam o mang nga didinda ang wan hohowon an azong mangâ, ang had’an gat 
manga mi. 

125Ang han an azong mangâ d’alâ tala an we vun mang ma hed’a d’a. 

126Ma didina, yina ndak wa ang le va, kayam suma a nga tchila yam gat manga. 

127Ni kayam ndata ba, an min vun mang ma hed’a kal lora; gagazi, an minim kal 
lor ra kal teglesa. 

128An gol gat manga pet ni d’ingêr. Ni kayam ndat ba, an nga ni noî zla d’a kad’a 
woi pet wana. 

129Vun mang ma hed’a ni vama ndandalâ. Ni kayam ndata ba, an nga ni 
ngomomu. 

130Ndäd’u zla mang nga woid’a nga d’i b’o yina, nga d’i he d’alâ mi suma bei wäd’u 
zlad’ina mi. 

131An ngo vunan ndei hagak á hum zla manga, kayam vun mang ma hed’a zlam 
nga d’i lan heî. 

132Ang mbud’ï irang kanu, ang wan hohowon d’igi ang hle vunang mi suma a nga 
le yam simiyêngâ na. 

133Ang siran ad’enga yam zla manga, ar tchod’a ti te kan ndi. 

134Ang prud’un ndei abo suma a nga djobon vunana kayambala an ngom gat 
manga d’a. 

135Ang tin irang kan an azong mangâ, ang had’an gat manga. 

136Iran nga d’i djang simina d’igi mbina na, kayam suma a nga ngom gat manga 
d’i. 

137Ma didina, angî ma d’ingêrâ; sariya mang nga kad’a ni d’a irata mi. 

138Ang tin vun mang ma hed’a ni ki d’ingêra ni ki gagazi d’a ngola mi. 

139Hur man ma hata, mi kal wa kanu, kayam man suma djangûna a mar wa woi 
yam zla manga. 

140Vun mang ma hled’a ad’um mbi nde woi tetet. Ni kayam ndata ba, an azong 
mangâ nga ni le kamu. 

141Suma a nga golon ni d’igi vama hawana na, a golon is mi. Wani an nga ni mar 
yam gat manga d’i. 

142D’ingêr manga ni d’a didinda; gat manga ni d’a gagazid’a mi. 

143An nga kur ndaka ki djop vuna, wani vun mang ma hed’a nga mi lan tan 
djivid’a. 

144Vun mang ma hed’a ni ma d’ingêr ma didina. Ni kayam ndata ba, ang han d’alâ 
kua á kak ki iranu. 

145Ma didina, an nga ni yang kad’engên pet; ang humunu, kayam an ngom gat 
manga. 

146An nga ni yangû; ang sud’unu, kayam an ngom vun mang ma hed’a. 

147Kid’a yina bei fo tua d’a, an nga ni yangû, an nga ni tin hurun yam zla manga. 

148Kur ler ra andjeged’a pet an nga kaka ki iran á djib’er yam vun mang ma hled’a. 

149Ma didina, yam o mang nga didinda ang humun delenu; ang aran an kak ki iran 
yam nga hur mangâ. 

150Suma a djobon vunan suma murud’umba, a hud’ï wa go gevenu; ni suma a wal 
lei dei ki gat mangina. 

151Ma didina, ang nga go, vun mang ma hed’a ni ma gagazina mi. 

152An we woi adjeu dei ala vun mang ma hed’a ang tinimî á kak gak didin. 

153Ang wan ndak manda, ang prud’un ndeyo, kayam an mar nga yam gat manga 
d’i. 

154Ang ve zla manda abongû, ang ndjununu, ang aran an kak ki iran yam vun 
mang ma hled’a. 

155Suta ti ni woi dei ki suma asa’atna, kayam azi nga hal ad’u gat manga d’i. 

156Ma didina, we hohou manga ti ngola heî; ang aran an kak ki iran yam nga hur 
mangâ. 

157Man suma a djobon vunan suma djangûna a nablaud’a; wan pî, an wal nga woi 
dei ki vun mang ma hed’a d’i. 

158An nga ni gol suma mbut ira is, kayam a ngom nga vun mang ma hled’a d’i. 

159Ma didina, ang wala an hurun ve gat manga; ang aran an kak ki iran yam o 
mang nga didinda. 

160Zla manga sideyet ni gagazid’a, nga hur mang ma d’ingêrâ pet ni ma gak didina 
mi. 

161Suma avok sumina a nga djobon vunan bei zlad’a kan ba, wani an nga ni ringî 
mandara zla manga. 

162An nga ni le furîd’a yam vun mang ma hled’a d’igi sama mi hurumï ahlena 
ablaud’a ata yima ayînina na. 

163An noî zla d’a kad’a woyo, an golot ni vama ndjendjed’a, wani an hurun ve ni 
gat manga. 

164Kur bur tu, an nga ni gileng yan kid’iziya, yam nga hur mang ma d’ingêrâ. 

165Suma huruzi ve gat mangina a mba kak ki halasa ngola; vama dabazi asezi nga 
d’uo mi. 

166Ma didina, an tin hurun ni yam sut manga, an tit ni yam vun mang ma hed’a mi. 

167An nga ni ngom vun mang ma hed’a, hurun vum heî mi. 

168An nga ni ngom gat manga ki vun mang ma hed’a, kayam tit manda pet 
navorongû. 

169Ma didina, ar ang hum tchi mana, ar ang han d’alâ yam zla manga mi. 

170Ar ang hum tchen man nda hud’a, ar ang prud’un ndei yam vun mang ma 
hled’a mi. 

171Ar an de woi ki vunan yam subur manga, kayam ang nga had’an gat manga. 

172Ar an hle sawala yam vun mang ma hled’a, kayam vun mang ma hed’a pet ni 
d’ingêr. 

173Ar ang mad’ï abong ang ndjununu, kayam an man ni gat manga. 

174Ma didina, an nga ni le d’od’oka yam sut manga, tan nga d’i lan djivid’a yam gat 
manga mi. 

175Ar an kak ki iran á gilengû, ar sariya mang nga kad’a ti ndjunun mi. 

176An vit tei d’igi timi ma vit teina na; ang halan an azong mangâ, kayam an mar 
nga yam vun mang ma hed’a d’i. 

Sawal la giled’a 120 

Tchenda hi sama a tchugum zlad’a kama 

1Ni sawal la suma a djak Jerusalem á lü vun tilîna a hlata. Kur ndak manda an yi 
Ma didina, mi hulongôn humba. 

2Ma didina, ang prud’un ndei abo suma ka zlad’a, abo suma mbut ira mi. 

3Agi suma mbut ira, Alona mba mi ngobogi ni ki me ge? 

4Mba mi ngobogi ni ki yeûd’a hi ma dur ayînid’a ki gordjo ma akud’a mi. 

5Ni vama hohoud’a kan á kak mbeid’a aduk suma Mese’â, á kak aduk suma Kedar-
râ mi. 

6An kak bizad’a ablaud’a aduk suma a noî halasina. 

7An halî halasa, wani ata yima an nga ni de zlad’a katna, azi tcholî á dur ayîna. 

Sawal la giled’a 121 

Ma didina ni ma ngom sum mamina 

1Ni sawal la suma a djak Jerusalem á lü vun tilîna a hlata. An nga ni gol iran akulo 
yam ahuniyôna. Sama ndjununa mba mi tcholï ni lara ge? 

2Ndjun manda ti tcholï nata Ma didin ma lakulod’a kandagad’ina. 

3Mam mba mi arang aseng mi ka azlard’eid’a d’i; mam ma ngomongâ nga mi bur 
sen ndi. 

4Gola! Mam mi ma ngom Israel-lîna, iram nga d’i lum sen ndi, nga mi bur sen 
nduo mi. 

5Ma didina ni ma ngomongâ; mi nga tchola ata bigang nga ndjufa d’igi angus ma 
kangâ na. 

6Afata mba d’i ngalang falei d’i, tilâ mba mi lang va andjege d’uo mi. 

7Ma didina mba mi ngomong abo ahle suma tchona pet, mba mi ngomong karid’a. 

8Ma didina mba mi ngomong kur i manga ki hulong manga mi, ki tchetchemba, 
gak didin mi. 

Sawal la giled’a 122 

Subur ra yam Jerusalem-mba 

1Ni sawala hi David ta suma a djak Jerusalem á lü vun tilîna a hlata. An nga ki 
furîd’a ata yima a dan ala: Ar ei ï avo hi Ma didina na. 

2Ndak Jerusalem, ami mba tcholomi navun agrek ma’â. 

3Ndak Jerusalem, suma a minik djivid’a heî; nda’î azì ma ngol ma vunam ndjaka 
tuna. 

4Andjaf suma hi Ma didinina, nala, andjaf suma Israel-lâ, a nga tchol a mba ka hî 
kuruk á gile simiyê Ma didina d’igi gat ta a hazizid’a ti de na. 

5Ni ka hî kuruk ba, a tin zlumiyôna á ka sariyad’a; ni suma andjafâ hi David-na a 
nga kaka kazina. 

6Agi tchenegi yam halas sa Jerusalem-mba ala: Ar suma huruzi va’â a le furîd’a ki 
halasa, 

7ar halasa ti kak kur gulumun ma’â, ar kak ka tchugota ti kak kur gongîyo mak 
suma amula mi. 

8Yam b’oziyona azi ki buniyôna, an mba ni dala: Ar halasa kak kurugu! 

9Yam gong nga kud’ora hi Ma didina Alo meinid’a, an min ala: Ndak kak ki 
djivid’a! 

Sawal la giled’a 123 

We hohoud’a hAlonid’a 

1Ni sawal la suma a djak Jerusalem á lü vun tilîna a hlata. An nga ni hle iran akulo 
á golong ang ma nga kaka yam zlam mang nga amula sä akulona. 

2Gola! Ami irami nga ni tinda yam ang Ma didina Alo mamina d’igi azungeîna a 
nga tin irazi yam suliyozina na, d’igi yuguneina a nga tin irazi yam suliyozi suma 
aropma na mi, tala ang wami hohowomiya d’a. 

3Ang wami hohowomiya! Ma didina, ang wami hohowomiya, kayam ami 
ndagamiya wa abo gol la suma a nga golomi isa. 

4Ami ndagamiya wa abo sanda hi suma a nga las sumid’a, abo gol la suma yam 
mba ad’enga a nga golomi isa mi. 

Sawal la giled’a 124 

Ma didina ni ma ndjun sum mamina 

1Ni sawala hi David ta suma a djak Jerusalem á lü vun tilîna a hlata. Ar Israel-lâ a 
dala: Ladjï Ma didina mi nga ki sed’ei d’uo ni, ei mba lei ni nana ge? 

2Ladjï Ma didina mi nga ki sed’ei d’uo ni, ata yima suma a tchol á duri 

3kur hur mazi ma zal ma keina, a mba ligi ni karid’a. 

4Ladjï mi nga ki sed’ei d’uo ni, mbina mi hlubiya wa, aluma mi djang wa keya, 

5abil ma ngolâ, mi i wa ki sed’ei mi. 

6Ar ei suburi Ma didin ma mi mbud’i nga va mazi ma mutna d’uo na. 

7Ei prud’i abozi ni d’igi alei ma mi prut tei avun dauna hi sama nduwandina na; 
dauna mi tchala; ei prud’i woyo! 

8Ndjun meid’a ti tcholï nata Ma didin ma lakulod’a kandagad’ina. 

Sawal la giled’a 125 

Suma a deng tazi ata Ma didinina 

1Ni sawal la suma a djak Jerusalem á lü vun tilîna a hlata. Suma a deng tazi ata Ma 
didinina, azi ni d’igi ahina d’a Siyon nda nga d’i giget tuo d’a kaka hina ngingring 
gak didinda na. 

2Ma didina nga mi ngui sum mama kä, ki tchetchemba gak didin d’igi ahuniyôna a 
ngui Jerusalem kä na. 

3Ma te leu ma asa’atna mba mi te leud’a teteu yam suma d’ingêrâ d’i kayambala 
suma d’ingêrâ a mbut suma le tchod’a d’uo d’a. 

4Ma didina, ang le djivid’a ki suma djivina, ki suma huruzi tuna mi. 

5Wani suma a nga tit kur lovot ta gundina, ang b’lagazi woi ki suma murud’umba. 
Ar ang mba ki b’leng nga halasa yam Israel-lâ! 

Sawal la giled’a 126 

Sawal la yam hulonga hi Israel-lîd’a 

1Ni sawal la suma a djak Jerusalem á lü vun tilîna a hlata. Kid’a Ma didina mi 
hulongî mam suma a yozi magombina avo Siyon-nda, ami djib’eremi ni d’igi 
adïd’a dami ni ndat na! 

2Ata yi máma siyami nga ngad’a woi ki sanda hina ges, ami nga hlami sawal la 
bangâna ki furîd’a mi. Andjaf suma pet a nga dala: Ma didina mi lahle suma 
ndandalâ ki sed’eziya! 

3Ma didina mi lahle suma ndandalâ ki sed’eya! Ei nga kur furîd’a! 

4Ma didina, ar ang hulongî ki mami suma a yozi magombina d’igi mbiyo ma mi 
djang abo ma sutnina na. 

5Suma a nga zar ki simina irazina, a mba ze ki sawal la furîd’a. 

6Sama nga mi i zar awuna ki tchinina, mba mi hulongî ki furîd’a, kawu ma 
mbugulud’a kam avo mi. 

Sawal la giled’a 127 

Djivid’a hAlonid’a 

1Ni sawala hi Salomon nda suma a djak Jerusalem á lü vun tilîna a hlata. Le Ma 
didina mi min nga azina d’uo ni, suma min azina a tchi tazi ni hawa. Le Ma didina 
mi ngom nga azì ma ngolâ d’uo ni, suma a ngomoma a kak ndjola ni hawa mi. 

2Agi tchologi akulo yorogo tcholol ni hawa na, agi tugugi tagi atogo d’uo ni hawa 
na mi. Agi nga kid’eyêgi iragi á fe tena. Ma didina nga mi he tena mi mam suma 
mam hurum vazina ata yima a nga bur senina. 

3Gagazi, grona ni he d’a hawad’a hi Ma didinid’a, gro suma azi nga vud’uzina ni 
wurak mazid’a mi. 

4Sama mi nga ki grona kazongôma, mi ni d’igi sama dur ayî ma nga ki ir yeûd’a 
oîd’a aboma na. 

5Sama nga mi le furîd’ina ni sama groma ablaud’a d’igi ir yeûd’a ti nga oîd’a kur 
aziyat na na, mba mi mbut zulona ata yima mba mi tchol avok mam ma djangûna 
ata yima ka sariyad’ina d’i. 

Sawal la giled’a 128 

Ma le furîd’ina ni ma le mandara Ma didinina 

1Ni sawal la suma a djak Jerusalem á lü vun tilîna a hlata. Sama ring mandara Ma 
didina ma tit kur lovot mamba mi na, mi le furîd’a. 

2Ang mba fe mbina yam sun nda ang lat kabonga, ang mba le furîd’a, ang mba i 
avogovok mi. 

3Amanga mba d’i ka’î d’igi agu guguzlu d’a vuta na avo hur aziyangû, grongâ a 
mba ngui kaka kä geveng avun tabul mangâ ni d’igi gro agu olifâ na mi. 

4Ni hina ba, Ma didina nga mi b’e vunam yam sama mi ringîm mandarama. 

5Ni ei kur Siyon dei ba, Ma didina mba mi b’e vunam kangû; ang mba we furîd’a hi 
Jerusalem-mba kur burâ pet ata yima ang nga kaka ki ir irangâ, 

6ang mba we grongâ grozina mi. Ar ang mba ki b’leng nga halasa yam Israel-lâ. 

Sawal la giled’a 129 

Zla d’a ded’a hi sama nga djobom vunama 

1Ni sawal la suma a djak Jerusalem á lü vun tilîna a hlata. Ar Israel-lâ a dala: 
Kazongôn dei man suma djangûna a lan ndaka burâ ki burâ. 

2Kazongôn dei man suma djangûna a lan ndaka burâ ki burâ. Hina pet pî, azi kus 
nga kan ndi. 

3Azi b’azan huyogon d’igi sana mi b’as lovot ta zuma na. 

4Ma didina ni ma d’ingêrâ, mi tchal ziyo ma suma asa’atna a djinin ki na woyo. 

5Ar suma a noî Siyon-na pet a mbut zulona, a hulong kazigaziya, 

6Ar azi mbut ni d’igi asu ma yam gong nga dudura ma mi so woi bei a gat kam á 
pad’am mbei ba na na. 

7Sama mi zuma nga mi oyôm abom mbi, sama mi djinima nga mi oyôm bigam 
mbuo mi. 

8Ar suma a kal tita kazina a dala: Ar Ma didina mi b’e vunam kagiya d’i, d’oze, Ami 
tamid’a b’ami vunami kagi ki simiyê Ma didina d’a d’uo mi. 

Sawal la giled’a 130 

Tchenda hi sama kur ndakina 

1Ni sawal la suma a djak Jerusalem á lü vun tilîna a hlata. Ma didina, kur zul la 
yiyaka hi ndak man nda ngolid’a, an nga ni yangû. 

2Ma didina, ang humun delenu! Ang tin humang djivid’a á hum tchen manda! 

3Ma didina, Salad’a, ladjï ang nga ndumî tchod’a hi sumid’a ni, ni nge ba, mba mi 
kak karid’a avorong nge? 

4Wani angî ma vat hurung ngei yam sumina. Ni kayam ndata ba, ami nga hungû. 

5An nga ni tin hurun yam Ma didina ki tan pet, an nga ni djup mi zla mam mba 
ded’a. 

6An tin hurun yam Salad’a kal azigar ma ndjol ma mi djup yima fod’ina, gagazi, 
kal azigar ma ndjol ma mi djup yima fod’ina. 

7Agi Israel-lâ, agi tinigi hurugi yam Ma didina, kayam mam mi sama djivina; ni ma 
sut suma woi kur ndakina. 

8Mam mi ma mba mi sud’ugi woi kur tcho magi d’a lara ge petna. 

Sawal la giled’a 131 

Ma didina, an nga ki hur ma ngol li 

1Ni sawala hi David ta suma a djak Jerusalem á lü vun tilîna a hlata. Ma didina, an 
nga ki hur ma ngolâ d’oze yam mba ad’enga d’i, an nga ni he tan yam ahle suma 
nglona d’oze yam ahle suma kal yam ad’eng mandina d’uo mi. 

2Wani an nga kaka tchugot halas d’igi gogorâ mi nga ged’a aduk asum na. An nga 
ni d’igi gogor máma na halas. 

3Agi Israel-lâ, agi tinigi hurugi yam Ma didina ki tchetchemba, gak didin mi. 

Sawal la giled’a 132 

Ma didina mi man Siyon á kak kuru 

1Ni sawal la suma a djak Jerusalem á lü vun tilîna a hlata. Ma didina, ang djib’er 
yam David, ang djib’er yam ndak ka mi fata pet mi. 

2Mi gun tam avok Ma didina, mi hle vunam mAlo ma ad’engâ hi Jakob-ma ala: 

3An mba ni kal kur yi man ma kaka d’i, an mba ni djak yam azang ma an nga ni 
bur kama d’i, 

4an mba ni bur sen ndi, iran mba d’i rimek kuo mi, 

5gak an fe yina yam Ma didina, yima kaka yam Alo ma ad’engâ hi Jakob-ma. 

6Gola! Ami humumi avun suma Efrata-na ala: Ami fami zandu’â hAlonina sä 
abagei aduk agu d’a Jar-ra. 

7Ar ei i ata yi mam ma kaka, ar ei i grivi kä avok yi mam ma tin asema. 

8Ma didina, ang tchol akulo, ang mbeï ata yang ma tuk tad’a ki zanduk mang ma 
ad’eng manga nga kuana. 

9Ar mang suma ngat buzuna a tchuk d’ingêra atazi d’igi suma a tchuk baruna 
atazi na, ar mang suma d’engzengâ a er ad’uzi akulo ki furîd’a mi. 

10Kayam o mang nga yam azong mangâ David ma ang manam tinim amulinid’a, 
ang zud’um mbei d’i. 

11Ma didina mi gun tam mi David, gagazi, nga mi hulong bugol li; mi dala: Ni 
gorong ma kurungâ ba, an mba ni tinim á kak yam zlam mang nga amula 
blangângû. 

12Le grongâ ki grozina a ngom vun man ma djinda ki vun man ma he ma an nga ni 
had’azizina mi ni, a mba kak yam zlam manga gak didin. 

13Kayam ndata, Ma didina mi man Siyon, hurum minit á kak kuru. 

14Mi dala: Wana ni yi man ma tuk tad’a gak didin, an mba ni kak kua, kayam an 
hurun minid’u. 

15An mba ni b’e vunan yam Siyon, an mba ni he tena mi sum matna, an mba ni 
hop mat suma hohoud’a. 

16An mba ni tchuk suta ata mat suma ngat buzuna d’igi a tchuk baruna atazi na, 
mat suma d’engzengâ a mba er ad’uzi akulo ki furîd’a mi. 

17An mba ni tin amul ma ad’engâ ad’u andjafâ hi David-na kur Siyon, an mba ni 
min lovota avok ma an mba ni vragam balum ma an manam tinim amulina. 

18An mba ni tchuk zulona ata mam suma djangûna d’igi a tchuk baruna atazi na, 
avaval la kamba mba d’i wile mi. 

Sawal la giled’a 133 

Ar b’oziyod’a a kak tu 

1Ni sawala hi David ta suma a djak Jerusalem á lü vun tilîna a hlata. Wana ni vama 
djivi ma le suma tazi djivid’a heî na: Ar b’oziyod’a a kak zlapa tu. 

2Ni d’igi mbul ma djivi ma kal tegles ma a vom yam Aron mi djang kä dudumam 
mi kal kä kel baru mambina na. 

3Ni d’igi mbad’ï d’a nga d’i ge yam ahina d’a Hermon nda nga d’i sor kä yam ahina 
d’a Siyon-ndid’a na mi. Kayam ni kur Siyon ba, Ma didina nga mi b’e vunam yam 
suma, nga mi hazi ari d’a didinda mi. 

Sawal la giled’a 134 

Agi suburugi Ma didina 

1Ni sawal la suma a djak Jerusalem á lü vun tilîna a hlata. Agi azungeîna hi Ma 
didinina pet suma nga tchola kur gong mamba andjegena, agi suburugiziya! 

2Agi yogi abogi akulo yam yima a kud’urom kuana, agi suburugi Ma didina. 

3Ar Ma didin ma lakulod’a kandagad’ina, mi b’e vunam kagi ei kur Siyon! 

Sawal la giled’a 135 

An we Ma didina ni ma ngolâ 

1-2Agi gilegi Ma didina! Agi gilegizi simiyêmu! Agi azungeîna hi Ma didina suma 
nga tchola kur gong mamba nala kur gulumuna hi gonga hAlonid’ina, agi gilemu! 

3Agi gilegi Ma didina kayam mam mi ma djivina! Suburugizi simiyêm ki sawala! 
Hina wani, ni vama djivina avoromu. 

4Kayam Ma didina mi man Jakob, mi tin Israel mi ka’î mama. 

5Gagazi, an we Ma didina ni ma ngolâ; Salad’a ni ma kal akulo yam alona petna. 

6Vama lara ma Ma didina mi min luma mi lumu, mi lum kur akulod’a, yam 
andagad’a, kur alum ma nglona, kur zul galilei mazina pet mi. 

7Nga mi ka d’ugula akulo avun dabid’a handagad’id’a, nga mi wile á se alona, nga 
mi buzugï simetna woi ata yi mam ma ngei ahlena. 

8Ni ma tchi gro suma a vut avo’â hi Ezipte-na woi tin ad’ud’a ata suma gak mba 
yam d’uwarîna mi. 

9Mi sunï ahle suma simata kahle suma yoyouna yam andaga d’a Ezipte-d’a á dur 
Faron kazungeî mama pet. 

10Mi tchi andjaf suma ablaud’a, mi tchi amulei suma ad’engâ, 

11nala, Sihon, amul ma Amor-râ, Ok, amul ma Basan-na, kamulei suma Kanan-na 
pet mi. 

12Mi handaga mazid’a woi djona mi mam suma Israel-lâ. 

13Ma didina, simiyêng mi nga gak didin; Ma didina, suma a nga djib’er kangî kur 
atchogoi d’a lara ge pet. 

14Ma didina mba mi ka sariyad’a hi sum mamid’a, mba mi we hohowa azungeî 
mama mi. 

15Fileina handjaf suma dingîna nahle suma a lazi ni ki kawei ma hapma ki lorina; 
ni sun nda suma a lat kabozid’a. 

16Azi nga ki vuna, a nga de zla d’i; azi nga ki ira, a nga we d’i; 

17azi nga ki humba, a nga hum mbi, azi nga ki vuna, a nga fo va d’uo mi! 

18Suma a lazina a hle tazi ni d’igi azi na, suma pet suma a tin huruzi kazina, a hle 
tazi ni d’igi azi na mi. 

19Agi andjafâ hi Israel-lîna, agi suburugi Ma didina; agi andjafâ hi Aron-na, agi 
suburugiziya; 

20agi andjafâ hi Levi-na, agi suburugiziya; agi suma lagi mandara Ma didinina, agi 
suburugiziya; 

21agi suma avo Siyon-na, agi suburugi Ma didin ma nga kaka avo Jerusalem-ma. 
Agi gilegi Ma didina! 

Sawal la giled’a 136 

Agi suburugi Ma suta hi Israel-lîna 

1Agi gilegi Ma didina, kayam mam mi ma djivina. O mamba nga d’i dap pi. 

2Agi gilegi Alona halonina, kayam o mamba nga d’i dap pi. 

3Agi gilegi Salad’a hi suliyod’ina, kayam o mamba nga d’i dap pi. 

4Mam tu ni sama lahle suma nglo suma ndandalîna, kayam o mamba nga d’i dap 
pi. 

5Mam mi ma lakulod’a ki d’al mamina, kayam o mamba nga d’i dap pi. 

6Mam mi ma tin andagad’a akulo yam mbinina, kayam o mamba nga d’i dap pi. 

7Mam mi ma lahle suma nglo suma b’o yinina, kayam o mamba nga d’i dap pi. 

8Mi lafata á te yam faleid’a, kayam o mamba nga d’i dap pi. 

9Mi le tilâ ki tchitchiud’a á te yam andjeged’a, kayam o mamba nga d’i dap pi. 

10Mam mi ma tchi Ezipte-na grozi suma a vud’uzi avo’â woina, kayam o mamba 
nga d’i dap pi. 

11Ni ma buzugï Israel-lâ woi aduk Ezipte-nina, kayam o mamba nga d’i dap pi. 

12Kabom ma ad’engâ ki bigam mba zid’a kam akulo zid’a mi sud’uzi woyo, kayam 
o mamba nga d’i dap pi. 

13Ni ma wal alum ma ngol ma Tchereuna woina, kayam o mamba nga d’i dap pi. 

14Ni ma buzuk Israel-lâ woi adigama, kayam o mamba nga d’i dap pi. 

15Ni ma zirik Faron azi ki azigar mama kä aduk alum ma ngol ma Tchereunina, 
kayam o mamba nga d’i dap pi. 

16Ni ma buzuk sum mama woi abagei hur fulîna, kayam o mamba nga d’i dap pi. 

17Ni ma tchi amulei suma nglona woina, kayam o mamba nga d’i dap pi. 

18Ni ma tchi amulei suma subura woina, kayam o mamba nga d’i dap pi. 

19Mi tchi Sihon amul ma Amor-râ woyo, kayam o mamba nga d’i dap pi. 

20Mi tchi Ok amul ma Basan-na woyo, kayam o mamba nga d’i dap pi. 

21Mi handaga mazid’a woi djona, kayam o mamba nga d’i dap pi. 

22Mi hat mazungeî mama Israel-lâ, kayam o mamba nga d’i dap pi. 

23Ni ma djib’er kei ata yima ei kur hohoud’ina, kayam o mamba nga d’i dap pi. 

24Ni ma prud’i woi abo suma a nga djobei vuneina, kayam o mamba nga d’i dap 
pi. 

25Ni ma nga mi he tena mahlena petna, kayam o mamba nga d’i dap pi. 

26Agi gilegi Alo ma sä akulona, kayam o mamba nga d’i dap pi. 

Sawal la giled’a 137 

Ami kagami avun aluma sä Babilon 

1Kid’a ami kagami avun aluma sä Babilon-nda, ami tchimi kurumi krovo á 
djib’eremi yam Siyon. 

2Ami gabamiza ading mamina ata da’ara avun mbina. 

3Ata yi máma suma a yomi magombina, a dami ala ami hlazi sawala. Suma a 
djobomi vunamina a dami ala ami hlazi sawal la furîd’a. Azi dami ala: Agi hlami 
sawal la ding nga Siyon-nda tcha. 

4Ni nana ba, ami hlami sawala hi Ma didinid’a yam andaga d’a dinga ge? 

5Ndak Jerusalem, le an mar kagu ni, ar abon ma ndjufâ mi tche mogod’a! 

6Le an djib’er nga kak kuo, le an we nga ala nda’î furî man nda ngol la kal papad’a 
d’uo ni, ar sinan ndi b’al akulo ata d’id’ingânu! 

7Ma didina, ang djib’er yam suma Edom suma kur bur ma a b’lak Jerusalem-ma a 
dala: Tot kä woyo! Tot kä woi gak ad’ut ta ged’a na. 

8Ndak Babilon, ndak ka a nga b’lagak keid’a, sama mba mi lak tcho d’a ndak 
lamizi mi amid’ina, mi le furîd’a! 

9Sama mba mi yo gro’â mi tchazi woi yam ahinad’ina, mi le furîd’a! 

Sawal la giled’a 138 

An nga ni gileng ki hurun pet 

1Ni sawal la David mi hlata. Ma didina, an nga ni gileng ki hurun pet, an nga ni 
gileng ki sawala avok malaikana. 

2An nga ni grif kä kur gong mang nga kud’ora, an nga ni gileng simiyêng yam o 
mang nga didinda ki gagazi manga, yam vun mang ma hled’a ki simiyêng ma 
suma a nga yuma a kal ahlena pet akulo. 

3Kur bur ma an yangâ, ang humunu, ang siranu, ang han ad’enga atan mi. 

4Ma didina, fata suma yam andagad’ina pet a hum zla d’a ndeï avunangid’a, a mba 
gilengû. 

5A mba gilengî yam gat manga, kayam subur manga ti kal ngola. 

6Ma didina, ang sä akulo dei, ang nga gol suma lulumana, ang nga golï suma yam 
mba ad’enga ei akulo dei mi. 

7Le an i avok kur ndaka ni, ang nga ndjununu, ang nga ngop man suma djangûna 
kur ayî mazina, ang nga mad’ï abong ma ndjufâ á sud’unu. 

8Ma didina, ang mba lahle suma djivina yam anu; Ma didina, o manga nga d’i dap 
pi, ang ar sun nda ang lat kabonga woi d’i. 

Sawal la giled’a 139 

Ang halan hurunu, ang wanu 

1Ni sawal la gile d’a David mi hlat mi hat mi ma ngolâ hi suma hle sawalîna. Ma 
didina, ang halan hurunu, ang wanu. 

2Ata yima an kaka kä na, ang nga wanu; ata yima an nga ni tchol akulona, ang nga 
wan mi. Ang nga we djib’er manda ei akulo dei. 

3Ata yima an nga ni titna, ang nga wanu; ata yima an nga ni bur kä na, ang nga 
wan mi. Ang nga we lovot manda pet mi. 

4Ata yima zlad’a nde nga avunan nduo tua na, Ma didina, ang wat wa pet da’. 

5Ang nga avoronu, ang nga blogon mi; abong nga tinda kan mi. 

6We ndata ni we d’a ndandal la kal kanda; ti sä nakulo dei; an ndak á wat ad’ut ti. 

7An mba ni i ni lara woi dei ki Muzuk mangâ ge? An mba ni ringî lara woi dei 
avorong nge? 

8Le an dja’î akulo ko, ang nga; le ni i ni kazulei ko, ang nga mi! 

9Le an mbut ki gigingâ ni pir gak ni i ata yima afata ti deî kua na, le an i gak ni kak 
sä ata avun dabid’a halum ma nglonid’a sä abo hî pî, 

10sä kua pî abong mba mi tagan lovota, ang mba van ni kabong ma ndjufâ. 

11Le an dala: Nduvunda ti dugunu pî, andjeged’a ti mbut ni faleid’a gevenu. 

12Nduvunda pî ti nga nduvunda irang ngi, andjeged’a nga d’i b’o ni d’igi faleid’a 
na, nduvunda ti ni d’igi b’od’a na irangû. 

13Ni ang ba, gan sana; ni ang ba, djaganï kur azì grona hasuna. 

14An nga ni gileng kayam an ni vama ge ma ndandalâ; sun manga ni sun nda 
atchapa, an wat tei tetet mi. 

15Ata yima ang lan ata yima ngeid’a ang djaganï kä kur yima yiyik ma kä ad’u 
andagad’ina, hliwin mi nga ngeid’a avorong ngi. 

16Ang wan ni kid’a an nga kola kur asun tua d’a dei. Ang ngan bur mana, ang 
b’irim kä kur mbaktum manga pet avok bei ang tinim ba. 

17Alo mana, ad’enga heî ki sed’en á wäd’u djib’er manga; ablau mata ti kal ngola 
heî. 

18Le an ndumud’u ni, ti nablaud’a kal lesâ. Ata yima an zlit akulona, an nga zlapa 
ki ang tua. 

19Alo mana, an min ala ang tchi suma asa’atna woi mbeî! Agi suma tchi matna, agi 
hud’ugi sä woi dei gevenu! 

20Mang suma djangûna a nga de zla d’a tcho d’a tchi matna kangû, a nga hlang 
simiyêng á mbut ki ir suma. 

21Ma didina, an noî suma a noyôngâ woi d’uo zu? An gol suma a kak djangûna ki 
sed’engâ is mi d’uo zu? 

22An noyôzi ni noî d’a tchod’a; azi mbut ni man suma djangûna mi. 

23Alo mana, ang halan hurunu, ang wumu; ang kugunu, ang we djib’er man nda 
teteud’a. 

24Ang golonu, na ni an nga ni kur lovot ta tchod’a zu? Le an nga ni kur lovot ta 
tchod’a ni, ang tinin kur lovot ta didinda. 

Sawal la giled’a 140 

Tchenda hi sama hal ndjundina 

1Ni sawal la gile d’a David mi hlat mi hat mi ma ngolâ hi suma hle sawalina. 

2Ma didina, ang prud’un ndei abo suma asa’atna, ang ngomon abo suma 
murud’umba. 

3Sum ndazina a nga de zla d’a tchod’a kan kuruzi krovo, a nga ndjak vunazi kur 
burâ kaf á dur ayîna. 

4A nga trâ sinazi d’igi guguina na; zla d’a de d’a avunazid’a ni d’igi ayî mageid’a na 
mi. Tchol ndjö 

5Ma didina, ang ngomon abo suma asa’atna, ang ngomon abo suma murud’um 
suma a nga hal lovota á pugun kä na. 

6Suma yam mba ad’enga a nga gun dauna kabeid’a kä avoronu, a nga gun abei 
kelegeuna kä avun lovota kanu, a nga burun kä á tchanu. Tchol ndjö 

7Ma didina, an nga ni dangû, angî Alo mana, Ma didina, ang tin humang hum 
tchen man nda hud’a. 

8Ma didina Salad’a, angî ad’eng nga sud’unda; kur bur ma dur ayîna, ang bar 
abong ngei kanu. 

9Ma didina, ar sama asa’atna mi ndak vun min mamba d’i, ar mi ndak vun nga hur 
mama á subur ki tam mbuo mi. Tchol ndjö 

10Ar suma a nguyuna zla d’a tchod’a ndavunazid’a, ti hulong kaziya. 

11Ar gordjona mi tchuk kaziya, ar a tchuguzi aduk akud’a, ar a tchuguzi kur zul la 
yiyik ka azi ndak á buzuk kei kur ruo d’a. 

12Sama ka zlad’a nga mi kak tatâ yam andagad’a d’i, sama murud’umba ndaka nga 
d’i digim á bam mbeyo. 

13Ma didina, an we ang nga ka ir zlad’a hi suma hohoud’id’a, ang nga wal ir zlad’a 
hi suma houd’id’a ki d’ingêra mi. 

14Gagazi, suma d’ingêrâ a mba gileng simiyêngû, a mba kak kä avorong mi. 

Sawal la giled’a 141 

Ma didina, ang tin irang yam zla manda 

1Ni sawal la gile d’a David mi hlata. Ma didina, an nga ni yangû, ang mbeï geven 
atogo zak. Ata yima an nga ni yangâ, ang tin humang humun delenu. 

2Ar tchen manda ti i akulo avorong d’igi andosâ hi dubang ma his djivid’ina na; 
abon ma an yom akulo á tchendina, mi i akulo avorong d’igi vama ngat buzu ma 
fladegena na mi. 

3Ma didina, ang ngomon vunanu, ang ndjolon vunan ma de zlad’a mi. 

4Ang aran an le sun nda tchod’a, d’oze an le sun nda murud’umba zlapa ki suma a 
nga le sun nda d’ingêra d’uo na d’i. Ang ar an te te mazi ma luna d’i. 

5Ar sama d’ingêrâ mi tonu, ni vama djivina kanu. Ar mi ngobonu, wana ni mbul 
ma vondji kana. An mba ni fut yan ndei d’i, wani tchen manda mba d’i tchol akulo 
á kak djangûna ki suma murud’umba. 

6Ar mazi suma ka sariyad’a a tchugï kä woi yam ahinad’a, ar a hum zla manda ala 
ni zla d’a djivid’a. 

7D’igi sana mi zum andagad’a mi wagat tei na, asogomi pî mi b’rau woi ata yima 
azuleina na mi. 

8Ma didina Salad’a, iran nga tinda ni kang angû, an nga ni ngei tan natang angû, 
ang aran an mit tei d’i. 

9Ang ngomon ndei avun dau ma a gunum kä avorona, ang ngomon ndei abo suma 
a nga le sun nda d’ingêra d’uo suma a burun kä na mi. 

10Ar suma asa’atna a ve kabei mazid’a. Ata yi máma ar an sut tei mi. 

Sawal la giled’a 142 

Tchenda hi sama a nga djobom vunama 

1Ni sawal la David mi hlata. Ni tchen nda mam nga mi tchenet kid’a mam nga kur 
zul la ahinad’id’a. 

2Ma didina, an nga ni yang ki delen akulo; Ma didina, an nga ni tchenengû. 

3An mba ki zla manda avorongû, an tining ndak manda kä avorong mi. 

4Ata yima djib’er manda nga ata yat tuo na, ang nga we lovot manda. Lovot ta an 
nga ni tit kuad’a, a gun nga dauna kä avoronu. 

5Ang gol irang ata abon ma ndjufâ, ang wala sama wana nga d’i, yima an ngei tan 
kuana nga d’i, sama djib’er kana nga d’uo mi. 

6Ma didina, an nga ni yangî angû, an nga ni dala: Angî yi man ma ngeid’a, angî 
b’rau manda aduk suma a nga ki irazi yam andagad’ina. 

7Ang kak tchugot ang hum yi d’a an nga ni yanga, kayam an nga kur hohoud’a 
ngola. Ang prud’un ndei abo suma a nga digina, kayam azi ad’enga kalanu. 

8Ang pad’an ndei kur dangei mana, kayam an gileng simiyêngû. Ata yima ang lan 
djivid’ina, suma d’ingêrâ a mba nguyunu. 

Sawal la giled’a 143 

Ma didina, ang kan sariyad’a kan ndi 

1Ni sawal la gile d’a David mi hlata. Ma didina, ang hum tchen manda, ang hum 
tchen man nda hud’a, ang hulongôn humba yam d’engzeng manga yam d’ingêr 
manga mi. 

2Ang ka sariyad’a yam an azong mangâ d’i, kayam sama d’ingêr nga yam 
andagad’a avorong ngi. 

3Ma djangûna nga mi diginu, nga mi mired’en kä andaga, nga mi zud’un kur yima 
nduvunda d’igi suma a bo adjeu dedeina na. 

4Djib’er manda nga ata yat ti, hurun b’lak kurun krovo mi. 

5An nga ni djib’er yam bur ma adjeuna, an hulong nga ni djib’er yam sun manga, 
an nga ni djib’er yam sun nda ang lat kabonga mi. 

6An yo abon akulo avorong á tchenengû, an nga ni hat hurun kang d’igi andaga 
d’a sod’a nga d’i hat hurut yam mbina na. Tchol ndjö 

7Ma didina, ang hulongôn humba atogo zak, kayam an nga ni lá bad’a, ang ngei 
tang iran ndi, ar an mbut d’igi suma a tchuk kä kur zulina na d’i. 

8Ki yorogod’a ang aran an hum zla o mang nga bei dabid’a ba d’a, kayam an tin 
hurun ni kayam angû. Ang tagan lovot ta ndak an tit kuad’a, kayam an he tan ni 
mi angû. 

9Ma didina, ang prud’un ndei abo man suma djangûna; an ngei tan natangû. 

10Ang had’an á le min manga, kayam angî Alo mana. Ar Muzuk mang ma djivina 
mi tinin yam andaga d’a abo tat tud’a. 

11Ma didina, yam simiyêngû, ang sud’unu; yam d’ingêr manga, ang pad’an ndei 
kur ndaka. 

12Yam o mang nga didinda, ang duk vun man suma djangûna akulo, ang tchi suma 
a nga tchan iran tata ki zlad’ina woi pet, kayam an nazong mangâ. 

Sawal la giled’a 144 

Tchenda hamul ma ngolîd’a 

1Ni sawal la gile d’a David mi hlata. An subur Ma didina ahina manda, kayam mi 
han ad’enga á durâ, mi minin lovota á dur ayîna mi. 

2Mam mi ma lan djivid’ina, mam mi yima ad’eng ma ngei tana, mam mi gulumun 
ma kana, mam mi man ma suta, ni mbarei manda, mam mi yima an ngei tan 
kuana, mam mi ma hulongôn yam sum mana kä avorona. 

3Ma didina, sana ni nge ba, ang wum ge? sana goroma ni nge ba, ang djib’er kam 
ge? 

4Sana mi ni d’igi fo d’a avun sanid’a na, burumî d’igi angusâ nga mi pret na mi. 

5Ma didina, ang hud’ï akulo manga kä go, ang tchugï aseng kä, ang do ahuniyôna 
kabongû, ar azi fo akud’a. 

6Ang ar alona mi wile mi b’rau man suma djangûna woyo, ang yed’ï yeû manga ti 
b’rau azigar mazina woi yayak mi. 

7Ang mad’ï abong akulo, ang pad’an ndeyo, ang sud’un ndei aduk mbiyo ma 
nglona, abo angoyogei 

8suma a nga de zla d’a irat tuo suma a nga hlabozi ma ndjufâ akulo á gun tazi ir 
gurzulina. 

9Alo mana, an mba ni gileng ki sawal la awilid’a, an mba ni gileng kading ma 
ziyom dogona. 



1071 

 

 
Bible azumeina 

© 1999, Alliance Biblique du Tchad 

 

 

 

10Ang ma nga sut amuleinina, ang sud’un an azong mangâ David woi avun 
mbigeu d’a fiyak ka tchi matna. 

11Ang sud’un ndeyo, ang prud’un ndei abo angoyogei suma a nga de zla d’a irat 
tuo suma a nga hlabozi ma ndjufâ akulo á gun tazi ir gurzulina. 

12Ar gromi suma ndjofâ a ka’î d’igi agu ma pe ma wul abom keina na. Ar gromi 
suma aropma a ka’î d’igi ahle suma a d’udjozi huyok gonga hamulîd’a á mbud’ut 
djifina na mi. 

13Ar avurei mamina a oyâ, a sulul kä woi avunazi mbûmbû kandjaf awu ma lara 
ge pet. Ar d’uwar mami ma gureina mi zul dubu dubu, mi zul dudubud’a dogo kel 
aziyami mi. 

14Ar amuzlei mamina a zula. Ar suma a pleyêmi woi d’i, ar azi yomi magomba d’i, 
ar sa mi tchi avo hatami d’uo mi. 

15Suma a lazi hina na a le furîd’a; suma Ma didina nAlo mazinina a le furîd’a. 

Sawal la giled’a 145 

Amul mang nga ted’a ni d’a didinda 

1Ni sawal la gile d’a David mi hlata. Alo mana, amul mana, an mba ni hang ngola, 
an mba ni gileng simiyêng teteu gak didin. 

2An mba ni suburung burâ ki burâ, an mba ni gileng simiyêng teteu gak didin. 

3Ma didina, angî ma ngol ma ndak á suburina; ngol manga dabi mata nga d’i. 

4Ar suma kur atchogoi d’a lara ge petna a suburung sun manga, ar a de woi yam 
sun nda ad’eng nga ang lata. 

5An mba ni de woi yam ngol manga, wile mata ki subur mata, an mba ni djib’er 
yam sun mang nga ndandala. 

6Azi mba de woi yam ad’eng mang nga kal teglesa, an mba ni hulong de woi yam 
ngol manga mi. 

7Ar azi de woi yam djivi mang nga ngola, ar azi de woi yam d’ingêr manga mi. 

8Ma didina, angî ma sumad’a, angî ma we hohowa sumina; hurung nga mi zal 
atogo d’i, wani angî ma o manga nga d’i dap puo na mi. 

9Ma didina, angî ma le djivid’a mi suma petna, angî ma we hohou ahlena pet suma 
ang lazina. 

10Ma didina, ahlena pet suma ang lazina a mba gilengû; mang suma d’engzengâ a 
mba suburung mi. 

11Azi mba de woi yam te mang nga subura, azi mba de woi yam sib’ik manga mi. 

12Azi mba tak suma yam andagad’ina sun nda ad’eng nga ang lata, ki subur ra kal 
papa d’a ang nga te ki yambid’a mi. 

13Amul mang nga ted’a ni d’a didinda; ang nga tamula ni kur atchogoi d’a lara ge 
pet. 

14Ma didina, ang nga vabo suma pet suma a puk kä na akulo, ang nga d’op suma a 
gun kä na woi mi. 

15Ahlena pet a tin huruzi ni kangû, a tin irazi ni kang angû; ni ang ba, nga hazi 
tena ata yamu. 

16Ang nga he tena mahle suma a nga ki irazi yam andagad’ina; azi nga hop mi. 

17Ma didina ni ma d’ingêrâ kur lovot mamba pet, mam mi ma djivina kur sun 
mam mba led’a pet mi. 

18Ma didina, mi nga go ki suma a nga yuma, mi nga go ki suma a nga yum ki hur 
ma tunina. 

19Mi nga ndak vun minda hi suma a nga lum mandarama, nga mi hum tchi 
mazina, nga mi sud’uzi mi. 

20Ma didina nga mi ngom suma a nga le kama pet, nga mi b’lak suma asa’atna woi 
pet mi. 

21Ar vunan mi de woi yam giled’a hi Ma didinid’a, ar suma pet a suburum 
simiyêm ma bei tchod’a ba na teteu gak didin. 

Sawal la giled’a 146 

Ma didina ni ma ndjun suma amangeîna 

1Agi gilegi Ma didina! An nga ni gile Ma didina mi. 

2An mba ni gile Ma didina ata yima an nga ki iran tua na, an mba ni gile Alo mana 
ki sawala ata yima an nga ki irana. 

3Agi tinigi hurugi yam suma nglona d’oze yam suma ad’engêzi ndak á sut sa d’uo 
na d’i. 

4Muzugazi nga mi iya, a nga hulong kä aduk andagad’a. Kur bur máma nga hur 
mazina mi dap pei mi. 

5Sama Alona hi Jakob-ma nga mi ndjunuma ni ma nga ki furîd’ina; ni ma tin 
hurum yam Ma didina Alo mamina mi. 

6Ma didina mi lakulod’a kandagad’a, mi lalum ma ngolâ kahlena pet suma a nga 
kuruma, nga mi ngom gagazid’a teteu mi. 

7Nga mi ka ir zlad’a hi suma a nga djobozi vunazina, nga mi he tena mi suma 
meid’a nga d’i tchazina mi. Ma didina mi tchuk suma dangeina akulo, 

8nga mi mal ir suma duka woyo, nga mi d’op suma gun kä na woyo, nga mi le yam 
suma d’ingêrâ mi. 

9Ma didina nga mi ngom angoyogeina, nga mi ndjun ma hokuyod’a katcha d’a 
modonod’a, wani nga mi b’lak nga hurâ hi suma asa’atnina woyo. 



1073 

 

 
Bible azumeina 

© 1999, Alliance Biblique du Tchad 

 

 

 

10Ma didina mba mi te yamba gak didin. Siyon, Alo ma’â ni ma nga kaka kur 
atchogoi d’a lara ge petna. Agi gilegi Ma didina! 

Sawal la giled’a 147 

Ma didina ni Ma ad’engêm kal petna 

1Agi gilegi Ma didina, kayam ni vama djivina á gile Alo meina ki sawala, kayam ni 
vama lei tei furîd’a á gilem d’igi ndak kam na na. 

2Ma didina nga mi hulong min Jerusalem akulo, nga mi tok Israel suma a i 
mbeïd’ina avo, 

3nga mi b’leng hur suma huruzi b’la’â, nga mi djinizi mbilizi mi. 

4Mam nga mi ndum ablaud’a hi tchitchiud’id’a, nga mi tinit simina pepet mi. 

5Salad’a ni ma ngolâ, mi nga kad’eng nga kal papad’a, d’al mama ni ma bei 
dabid’ina mi. 

6Ma didina nga mi ndjun suma lulumana, nga mi hulong yam suma asa’atna kä 
gak andaga mi. 

7Agi hlagi sawala mi Ma didina ki subura, agi gilegi Alo meina kadingâ. 

8Nga mi ka d’ugula akulo, nga mi hlalona á se yam andagad’a, nga mi deî asuna 
akulo yam ahuniyôna mi. 

9Nga mi he tena mi d’uwarâ; ata yima gro gagauna a nga tchina, mi hazi tena mi. 

10Nga nad’enga hakulumid’a ba, tam mbi lum djivid’a kat ti. Nga ni ringâ hi sanina 
ba, tam mbi lum djivid’a kam mbuo mi. 

11Ma didina tam nga d’i lum djivid’a ni yam suma a nga lum mandarama, ni yam 
suma a tin huruzi yam o mam mba didindina mi. 

12Ndak Jerusalem, ndak subur Ma didina! Ndak Siyon, ndak gile Alo ma’â! 

13Kayam nga mi sira kawei ma avun aziya’â, nga mi b’e vunam yam grok suma 
kuru’â, 

14Nga mi mba ki b’leng nga halasa yam ambas maka, nga mi hobok kawu ma djivi 
ma kalâ mi. 

15Nga mi sun vun mam ma hled’a yam andagad’a; zla mamba nga d’i ring atogo 
zak mi. 

16Nga mi yagï nesâ kä d’igi baru d’a hap pa titila na, nga mi yagï mbad’ï d’a ab’leng 
nga heî d’a hapa kä d’igi butna na, 

17nga mi yagï mogoi mama kä kukus. Ni nge ba, mi ndak á tchol avok ab’leng 
mamba ge? 

18Nga mi de zlad’a, a nga lau woyo, mi le simetna, mbina mi djang mi. 

19Nga mi tak zla mamba woi mi Jakob, nga mi he gat mamba ki nga hur mama mi 
Israel. 

20Mi le nga hina kandjaf suma dingâ pet ti, a we nga nga hur mama d’uo mi. Agi 
gilegi Ma didina! 

Sawal la giled’a 148 

Giled’a hi Ma didina d’a ata yina peta 

1Agi gilegi Ma didina! Agi gilegi Ma didina ei kur akulod’a, agi ahle suma sä akulo 
deina, agi gilemu! 

2Agi malaika mama pet, agi gilemu! Agi ahle mam suma mi lagina pet, agi gilemu! 

3Afata ki tilâ, agi gilegiziya! Agi tchitchiu d’a b’o yina pet, agi gilegiziya! 

4Agi akulod’a hakulod’id’a, agi gilegiziya! Agi mbiyo ma sä yam akulod’ina, agi 
gilegizi mi! 

5Ar agi pet gilegi simiyê Ma didina, kayam mam he vuna kagiya, agi nga mi. 

6Mi tinigi á kak teteu gak didin, mi tin gat ta a nga tchila kat tuo d’a mi. 

7Agi gilegi Ma didina yam andagad’a ka hî! Agi amburei suma aduk mbinina ki 
galileina pet, agi gilegiziya! 

8Akud’a, mogoina, nesâ, akukutna ki babarâ, agi suma nga gagi yagi kä ad’u zla 
mambina, agi gilegiziya! 

9Agi ahuniyôna ki yima djodjohlâ pet, agi agu ma vuta kagu sedrena pet, agi 
gilegiziya! 

10Agi ambureina, azureina, d’uwarâ pet, agi ahle suma dram kä na kaluwei suma 
pira, agi gilegiziya! 

11Agi amulei suma yam andagad’ina, andjaf suma pet, suma nglona ki suma ka 
sariya suma yam andagad’ina pet, agi gilegiziya! 

12Agi azungeîna ki yuguneina, agi momorogeina ki kemba, agi gilegiziya! 

13Ar agi pet gilegi simiyê Ma didina, kayam simiyêm mam tu ni ma kal petna; 
subur mamba nga d’i te yam andagad’a kakulod’a mi. 

14Mi hulong hle yam mam suma Israel suma go ki sed’ema akulo. Kayam ndata, 
mam suma d’engzeng ndazina pet a gilemu. Agi gilegi Ma didina! 

Sawal la giled’a 149 

Subura hi suma d’engzengîd’a 

1Agi gilegi Ma didina! Agi gilegi Ma didina ki sawal la awilid’a, agi hlagi sawala á 
gilegizi kur toka hi suma d’engzengîd’a. 

2Ar Israel mi le furîd’a yam Alo ma mi luma, ar suma kur Siyon-na a le hur ma 
hapma yam amul mazina. 

3Ar a gilem simiyêm ki ndjongâ, ar a hle sawala á gilem ki daliyâd’a kadingâ mi, 

4kayam Ma didina tam nga d’i lum djivid’a yam sum mama, nga mi sut suma 
lulumana á suburuziya. 

5Ar suma d’engzengâ a suburumu, ar azi le furîd’a gak yam azang mazina. 

6Ar azi gile Alona teteu ki vunaziya, ar mbigeu d’a fiyak ka siyat mbàd’a ved’a 
abozi 

7á sä atchuguluzi kandjaf suma dingâ, á ngop andjaf suma dingâ, 

8á djin amulei mazina ki kindjingâ, á ge mazi suma nglona alei ma kaweina asezi 

9á kazi sariya d’a a b’irit nga kur mbaktumbid’a kaziya. Wana ni subura hi mam 
suma d’engzengîd’a pet. Agi gilegi Ma didina! 

Sawal la giled’a 150 

Agi gilegi Ma didina 

1Agi gilegi Ma didina! Agi gilegi Alona kur gong mam mba kud’ora, agi gilegizi 
akulo hur alona, ata hur alo ma nga mi tak sib’ik mamba woi kuana. 

2Agi gilegizi yam sun mam mba nglo d’a mam lata. Agi gilegizi yam ngol mam 
mba kal papad’a. 

3Agi gilegizi kadifa, agi gilegizi kading ma ngolâ ki ma gorâ mi. 

4Agi gilegizi ki daliyâd’a ki ndjongâ, agi gilegizi kadingâ ki taulâd’a. 

5Agi gilegizi ki tchigiyeu d’a tchina, agi gilegizi ki tchigiyeu d’a tchi heîd’a. 

6Ar ahle suma a nga muzu’â pet a gile Ma didina! Agi gilegi Ma didina! 

Zla d’a d’ogolâ 

Zla d’a d’ogolâ 1 

ZLA D’A NE D’A TETENGA 
(1–9) 

1Wana ni D’ogolâ hi Salomon David goroma amul ma Israel-lîna. 

Zla d’a a b’ir mbaktum ndata kata 

2D’ogol máma nga mi tak sana ned’a ki hata á wäd’u zlad’a woi djivid’a. 

3Mi nga mi had’am á kak ki wad’ud’a, á kak sama d’ingêrâ, ma irat ma ndak 
memetna mi. 

4Mi nga mi tak lovota mi sama bei wed’a á kak ki wed’a, á tak gor azongâ wed’a ki 
djib’er ra irata mi. 

5Ar sama wed’a mi hum d’ogol máma kayam we mamba ti i avogovogo, ar sama 
wad’ud’a mi hum d’ogol máma á we lovot ta tit ta irata mi. 

6Mi nga mi tak lovota á wäd’u d’ogolâ ki zla d’a ngad’a ki zla d’a mudurid’a hi 
suma ned’id’a ki zla mazi d’a tetenga mi. 

7Le mandara Ma didina nad’u tinda hi wad’ud’id’a. Suma lilid’a a nga gol ned’a ki 
hata is. 

Ang gol tang djivi á tit ki gro suma le tchod’a 

8Gorona, ang hum hat ta abung nga mi had’angzid’a, ang noî gat ta asung nga d’i 
gad’anga woi d’uo mi. 

9Azi ni d’igi avaval la djif fa ang kulubut kanga na, d’oze d’igi yeyê ma ang gum 
kelengâ na mi. 

10Gorona, le suma le tchod’a a nga lobong vunangû ni, ang i ad’uzi d’i. 

11Ata yima a dang ala: Ang mbeï i ki sed’emi ei i buri suma kä á tchaziya, ei i ndei 
suma bei zlad’a kazina ayîna, 

12ei i ligizi karid’a d’igi yima azuleina nga mi lik suma ki tumbula na, d’igi suma a 
tchuk kä kur zulina na, 

13ei mba fei andjaf ahle suma guzuzi kal teglesâ, ei mba oyoî aziyei kahle suma ei 
yozina, 

14ang mba fe b’rau manga zlapa ki sed’emiya, ei mba tchugi bege meid’a ata yima 
tuna mi ni, 

15gorona, ang tit zlapa ki sum ndazina kur lovot ta tud’a d’i. Ang hle lovot ta azi 
hlata d’i. 

16Asezi mafefeta á le tchod’a, a nga b’at tazi á tchi suma woi mi. 

17Le sana mi gun dauna kä ir aleina ni, mi kau tamî hawa. 

18Wani azi nga gun dauna kä ni kazi azi tazid’a, vun ma azi ndjagama mba mi 
hulong kazi mi. 

19Wana ni lovota hi sama nga ki d’od’oka ngola á fe bege d’a ata yat tuo d’ina. 
D’od’ok mamba mba d’i bamî mam tamba woyo. 

Yid’a ki ge humba hi ned’id’a 

20Ned’a nga d’i tchi wala woi abu ir palumba, nga d’i de zlad’a ki delet akulo ata 
yima a tok kua na, 

21nga d’i yi suma avun grak lovot ta suma a nga le vuna kua gandjaud’a, nga d’i 
tchi wal mata avun azì ma ngolâ ala: 

22Agi suma bei wäd’u zlad’a ba na, agi mba lagi yam bei wäd’u magi ndata hina 
gak mindja ge? Agi suma las suma, tagi mba d’i lagi djivid’a yam las magi ndata 
hina gak mindja ge? Agi suma lilid’a, agi mba noyôgi wed’a hina gak mindja ge? 

23Agi hulongôgï á hum ngop manda. Gola! An mba ni vogi muzuk mana kagiya, an 
mba ni tagagi zla manda mi. 

24An yagiya, agi noyôgiya; an lagi abonu, sa tu pî mi tin nga humam yam zla ndata 
d’i. 

25Agi aragi d’al man ma an dagizina woyo, agi gologi ngop manda tä mi. 

26Kayam ndata, an pî mba ni san ad’ugi kur bur ma ndaka mba d’i mba kagina, an 
mba ni lazagi kur bur ma mandarâ mba mi lagina mi. 

27Ata yima mandarâ mba mi mba kagi d’igi babarâ na, ndaka mba d’i mba kagi 
d’igi mbirlimba na, djop vuna ki kid’eî ira a mba mba kagi mi na, an mba ni lazagi 
mi. 

28Ata yi máma agi mba yanu, wani an mba mi humugi d’i; agi mba halanu, wani 
agi mba fan nduo mi. 

29Agi noyôgi á wad’ud’a, agi managi nga á le mandara Ma didina d’i, 

30agi min humugi d’al mana d’i, agi gologi ngop manda is mi. 

31Kayam ndata, agi mba tagi vud’a sun magid’a, agi mba hobogi ki ndjak vun 
magina tamba mi. 

32Kayam vita hi suma bei wäd’u zlad’a ba na nga d’i tchaziya, bei djib’era hi suma 
lilid’id’a nga d’i bazi woi mi. 

33Wani sama nga mi humuna mba mi kak ki halasa avo hatamu, mba mi kak 
tchugot bei mi le mandara va ba mi. 

Zla d’a d’ogolâ 2 



1078 

 

 
Bible azumeina 

© 1999, Alliance Biblique du Tchad 

 

 

 

Ned’a ti ngomong ngei bei le tchod’a 

1Gorona, le ang ve zla manda, le ang ngom vun man ma hed’a kurungû, 

2le ang tin humang á hum ned’a, le ang tin hurung yam zla d’a irata, 

3gagazi, le ang nga yi wad’ud’a, le ang nga de ki deleng akulo á hal zla d’a irata, 

4le ang nga halat d’igi suma a hal beged’a na, le ang nga halat fufut d’igi suma a 
hal ndjondjoîd’a na ni, 

5ata yi máma ang mba we á le mandara Ma didina, ang mba fe lovota á wAlona 
mi. 

6Kayam ni Ma didina ba, nga mi he ned’a; wed’a ki zla d’a irata a buzugï navunam 
mi. 

7Nga mi ngom ndjunda yam suma d’ingêrâ, mam mi mbareid’a hi suma iratnid’a 

8á ngom lovota hi suma iratnid’a, á ngom tita hi mam suma d’engzengîd’a. 

9Ata yi máma ang mba we d’ingêra ki gagazid’a, ang mba we á lahle suma djivi 
suma lara ge pet mi. 

10Hina wani, ned’a mba d’i kal kurungû, wad’ud’a mba d’i lang tang djivid’a mi. 

11Djib’era mba d’i ngomongû, zla d’a irata mba d’i kak ndjola kangû. 

12Ned’a mba d’i prud’ung ngei kur lovot ta tchod’a abo suma a nga de zla d’a ndak 
á ded’a d’uo d’ina, 

13abo suma a noî lovot ta d’ingêra woi á tit kur lovot ta nduvundina. 

14Azi ni suma tazi nga d’i lazi djivid’a á le tchod’ina, a ni suma a nga le hur ma 
hapma á le zla d’a ata yat tuo d’ina. 

15Azi ni suma a nga tit kur lovot ta ata yat tuo d’ina, a ni suma a nga tit kur lovot 
ta gundina mi. 

16Ned’a mba d’i prud’ung ngei abo atcha d’a gaulangâ, abo atcha d’a ding nga 
vunat mbulâ 

17d’a ti ar ndjuvut ma d’umba woi d’a mar yam vun ma djin ma ti djinim avok 
Alonina woid’a. 

18Kayam aziyat mi leng iramï abona hi matnina, lovot mata ti i navo hi suma 
azuleina. 

19Sama lara ma kal avo hatatna nga mi hulongî d’uo d’a, nga mi fe lovota á kak 
karid’a d’uo mi. 

20Kayam ndata, ar ang hle ni lovota hi suma djivinid’a, ar ang tit ni kur lovota hi 
suma d’ingêrîd’a mi. 

21Kayam ni suma d’ingêrâ ba, a mba kak yam ambasa, ni suma iratna ba, a mba ar 
kaka kad’u. 

22Wani suma asa’atna, a mba dabazi woi yam ambasa; suma a nga d’engzeng 
nguo na, a mba yozi woi kat mi. 

Zla d’a d’ogolâ 3 

Ned’a ki ge yam mba kä avok Alonid’a 

1Gorona, ang mar yam hat manda d’i, ang ngom vun man ma hed’a kurungû. 

2Kayam azi mba ing burung fiyaka, ang mba le bizad’a ablaud’a yam andagad’a ki 
b’leng nga halasa. 

3Ar ang wal lei ki djivid’a ki gagazid’a d’i. Ang djinizi kelengû, ang b’irizi kä 
kurung mi. 

4Alona ki suma a mba yorongû, ang mba kak ki halasa ki sed’ezi mi. 

5Ang he tang mi Ma didina ki hurung pet, ang deng tang yam ne manga go d’i. 

6Ang wum mbei tetet kur sun mang nga led’a pet, ni mam ba, mba mi blazang 
lovot manga kä mi. 

7Ar ang gol tang ala angî sama ned’a d’i, ang le mandara Ma didina, ang wal tang 
ngei ki tchod’a mi. 

8Ahle ndazina a mba mbut ni lafiya d’a yam hliwinga, ni b’leng nga halas sa yam 
asogonga mi. 

9Ang he ngola mi Ma didina ki bege manga kahle mang suma a ne avo’â ki suma a 
vut avo’â pet mi. 

10Hina wani, avurei mangâ a mba oî kawuna, agolongeî mangâ a mba oî ki süm 
guguzlu d’a awilid’a, mba d’i sulul kä woi mbumbû mi. 

11Gorona, ang gol gat ta Ma didina nga mi gad’anga is si, ang gol ngop pa nga mi 
ngobonga ni vama tcho d’uo mi. 

12Kayam Ma didina nga mi ngop sama mam le kama d’igi sana nga mi ngop 
gorom ma hurum vum heîna na mi. 

Ned’a ki furîd’a 

13Sama mi fe ned’ina mi le furîd’a, sama mi mbut ma wad’ud’ina mi le furîd’a mi. 

14Kayam mbiyo ma ang fum kur ned’ina, mi kal ma ang fum kur beged’ina, fe mat 
ta peta kal lora mi. 

15Guzut kal ahina d’a guzut kal teglesa; aduk ahle suma ang hurung minizina pet 
ma d’igi ndat na na nga d’i. 

16Kak ka karid’a tatâ d’a ti nga hur abot ma ndjufâ, ndjondjoîd’a ki subura a nga 
hur abot ma gulana mi. 

17Lovot mata ni lovot ta djivid’a, lovot mat ta gureid’a pet ni halasa. 

18Ndat nagu ma harina yam suma a vabozi atatna; suma a vatna a le furîd’a. 

19Ni ki ned’a ba, Ma didina mi le kandagad’a; ni ki wad’ud’a ba, mi sira kakulod’a 
mi. 

20Ni ki we mamba ba, mbiyo ma nglo ma d’id’ilima vunam mal leyo, d’ugula ti lau 
woi ti se alona mi. 

Ma didina nga mi ngom sama ned’a 

21Gorona, ar ang ngom zla d’a irata ki djib’era, ar a wal lei ki sed’eng ngi. 

22A mba mbut ni ari manga, ni vama djif ma ang gum kelengâ mi. 

23Hina wani, ang mba tit kur lovot manga bei mandarâ ba, aseng mba mi dap ata 
va d’uo mi. 

24Ata yima ang bur kä na, mandarâ mba mi lang ngi; ata yima ang bur kä na, ang 
mba nde sena d’angzang. 

25Ang le mandara ndak ka mba kang dumuzid’a d’oze nde d’a suma asa’atna a 
nde kanga d’i. 

26Kayam ni Ma didina ba, mba mi hang hur ma ade’esâ, mba mi ngomong aseng 
ngala mi kal kur dauna d’uo d’a. 

Ang le yam ndrangâ 

27Ata yima ang ndak á le vama djivina mi suma a ndak á lazizina, ang ar bei lazizi 
d’i. 

28Ar ang de mi ndrangâ ala: Ang iya! Ang hulongîya! Avin an mba ni hang va tua 
ata yima ang nga ki va abong á humzina d’i. 

29Ar ang djib’er á le tchod’a mi ndrangâ ata yima mi nga kaka geveng ki halasina 
d’i. 

30Ar ang yal ki sa bei zlad’a ba ata yima mi lang nga vama tcho d’uo na d’i. 

31Ar ang le d’od’oka yam sama hurum akud’ina d’i, ar ang hlum zla mamba d’uo 
mi. 

32Kayam Ma didina nga mi gol suma a nga le zla d’a ata yat tuo d’ina is, wani mi ni 
suma iratna banazina. 

33Vun ma ged’a hi Ma didinina mi nga yam azina hi suma asa’atnina, wani nga mi 
b’e vunam yam yima kaka hi suma d’ingêrîna. 

34Nga mi las suma a nga las sumina, wani nga mi ve suma halasa sumad’a. 

35Suma ned’a a mba te subura djona, wani suma lilid’a a mba te zulo ma ngolâ 
djona mi. 

Zla d’a d’ogolâ 4 

Ang ve ned’a, ang ngomot mi 

1Grona, agi humugi hata habugid’a, agi tinigi humagi djivid’a á wäd’u ned’a mi. 

2Kayam an nga ni dagi ni d’al ma djivina, agi noyôgi hat manda d’i. 

3Adjeu an ni gor ma abun le kan heîna, an ni ma gor ma abo asun van tuna. 

4Nga mi had’an mi dan ala: Ar ang ve zla manda kurungû, ang tit yam gat man 
nda tetenga. Hina wani, ang mba kak karid’a. 

5Ar ang ve ned’a, ar ang ve wad’ud’a, ar ang mar yam zla d’a ndavunanda d’i, ang 
wal lei ki sed’et tuo mi. 

6Ar ang noyôt tei d’i, mba d’i ngomongû; ang le kad’u, mba d’i ngeyeng yang kä. 

7Wana nad’u tinda hi ned’id’a: Ang ve ned’a. Ang ve wad’ud’a avok ahlena pet 
suma ang nga ki na. 

8Ang suburud’u, mba d’i hlang yang akulo. Le ang vat atang ped’ed’u ni, mba d’i 
mbut ni subur manga. 

9Mba d’i tining avaval la djivid’a kangû, mba d’i d’ud’ung kadamul la djifâ kang 
mi. 

Ang wal lei ki sunda hi suma asa’atnid’a 

10Gorona, ang huma, ang ve zla manda. Hina wani, ang mba le bizad’a ablaud’a 
yam andagad’a. 

11An had’ang lovota hi ned’id’a, an tining kur lovot ta d’ingêra. 

12Le ang tid’a ni, aseng mba mi prengêl li; le ang ringâ ni, aseng mba mi ka 
azlard’eid’a d’uo mi. 

13Ang ve hat manda, ang tchuk abong ngei atat ti; ang ngomod’u, kayam ndat nari 
manga. 

14Ang tchila kur lovot ta gora hi suma asa’atnid’a d’i, ang tit kur lovota hi suma a 
le tchod’ina d’uo mi. 

15Ang d’es sei kad’u, ang tit kur ri, ang hat azigangû, ang hle d’a dinga. 

16Kayam le a le nga tchod’a d’uo ni, a nga bur sen ndi; le a b’lak nga sa d’uo ni, sen 
nga mi vazi d’uo mi. 

17Kayam sun nda asa’ata ni te mazina, murud’umba ni süm mazi ma tched’a mi. 

18Lovota hi suma d’ingêrîd’a ni d’igi b’od’a hi yima mi ngaï ad’um mbei fod’a ma 
nga mi i avogovok gak falei d’ad’arâ na. 

19Lovota hi suma asa’atnid’a ni d’igi nduvunda na; a nga we vama mi puguzi kä na 
d’i. 

Tit ta bei gigetid’a 

20Gorona, ang hum zla manda djiviya, ang tin humang hum zla man nda ded’a. 

21Ar a wal lei ki sed’eng ngi, ang ngomozi kä kurung krovo dei. 

22Kayam azi narid’a hi suma a fazina, a ni lafiya d’a yam hliwizid’a pet mi. 

23Ang ngom djib’er ra kurung krovod’a kal ahle suma dingâ pet, kayam ni yima 
arid’a tcholï kuana. 

24Ar ang d’el vunang yam zla d’a kad’a, ang d’elem á lop ira mi. 

25Ang gol ir suma a nga avorongâ, ang tchok yang kä d’i. 

26Ang djib’er yam lovot ta ang hlata, ang we lovot ta ang tit kuad’a woi tetet mi. 

27Ar ang d’es sei abo ndjuf foze abo ma gula d’i. Ang hlaseng ngei ata yima tchona. 

Zla d’a d’ogolâ 5 

Ang gol tang djivi katcha d’a gaulangâ 

1Gorona, ang hum zla man nda ned’a djiviya, ang tin humang hum wäd’u manda, 

2kayam ang kak ki djib’er ra djivid’a, ang ar vunang ngom wed’a mi. 

3Atcha d’a gaulangâ vunat madjib’eta d’igi mbul ayuma na, zla mat ta ded’a ti 
tugung tang kal mbulâ. 

4Wani dabid’a ti naglara d’igi bid’era na, ti te ni d’igi mbigeu d’a fiyak ka siyat 
mbàd’a na. 

5Aset mi i ni yima matna, aset ma tita mi i ni kä azulei mbeî. 

6Ti nga d’i djib’er yam lovot ta i kur arid’id’a d’i, ti ka vita ni bei ti we ba. 

7Gorona, ki tchetchemba, ang hum zla manda, ang wal lei ki zla d’a an nga ni 
dangzid’a d’i. 

8Ang d’es sei kur lovot mata, ang tchila avun aziyat 

9tala ang he ngol manga mi suma ding nguo ang ar sama murud’umba mi bang ari 
manga woi d’uo mi d’a; 

10tala suma dingâ a hop kahle mangâ d’uo ar sama ding mi tang zumal manga 
d’uo mi d’a; 

11tala ang zam tang ata dabi manga ata yima hliwing ki tang a it kongîyong nguo 
d’a. 

12Ang mba dala: Hiye! An le ni nana ba, an noî hata ge? An le ni nana ba, an gol 
ngopa is ke? 

13An le ni nana ba, an hum vun suliyona d’uo ge? An le ni nana ba, an tin human á 
hum suma a had’ana d’uo ge? 

14Ar hina nde, an nde kur ndak ka ngola aduk toka hablaud’id’a. 

Ang le yam amang nga azonga 

15Ang tche ni mbiyo ma kur dei mangina, ang tche ni mbiyo ma lau kur golong 
mangina. 

16Ar mbiyo matna mi djang ngei ir palumba, mi b’rau woi ata yima suma a tok 
kuana d’i. 

17Ti arî kang ang tu, ar ang zlap kat ki suma ding ngi. 

18Ar golong manga ti ka’î d’a a b’e vuna kata, ar ang le furîd’a kamang nga azonga 
burâ ki burâ. 

19Amang nga djif matna d’igi pandrid’a na d’a, d’igi duk ka valaud’a na d’a, ar djif 
matna mi lang tang djivid’a burâ ki burâ, ar ang le kat burâ ki burâ mi. 

20Gorona, ni kayam me ba, ang le d’od’oka yam atcha d’a gaulangâ ge? Ni kayam 
me ba, ang lam apo atcha d’a dinga ge? 

21Kayam Ma didina iram nga tinda yam tita hi sumid’a pet, nga mi gol sun 
mazid’a pet mi. 

22Sama asa’atna nga mi ve ki tcho mam mba mi lata, ziyo matna nga mi vum mi. 

23Mba mi mit ni yam bei hum hat mamba. Lili mam mba kal kamba mba d’i bam 
mbei mi. 

Zla d’a d’ogolâ 6 

Ang djin vunang ki sa á hlum bal li 

1Gorona, le ang hle vunang mi sama dingâ yam balâ hi ndrangîna, le ang he tang 
yam sama dingâ, 

2le zla d’a avunanga ti djiningû, le zla d’a ang data ti vang wa ni, 

3gorona, vama ang luma ba wana: Ang prut tang ngeyo, ang i grif kä avok 
ndrangâ, ang tchenem ki labiyad’a, kayam ang nde nabomu. 

4Ar ang bur sen ndi, ang rimek irang kä bei ang ndak vun zla ndata d’uo mi. 

5Ang prut tang ngei d’igi duka ti prut tat tei abo sama nduwanda na, d’igi aleina 
mi prut tam mbei abo sama gun dauna na mi. 

Ar ang lazulomba d’i 

6Ang ma azulomba, ang i gol matchid’agad’a, ang djib’er yam sun mata, ang mba 
fe ned’a. 

7Ti nga ki sama golot toze amul mat toze ma te kat tuo mi. 

8Wani nga d’i tok te matna awaliya, nga d’i togom ata yima suma a nga fet 
awunina. 

9Ang ma azulomba, ang mba bur sena hina gagak mindja ge? Ni mindja ba, ang 
mba zlit akulo ge? 

10Ang bur sena ndjö, ang hulong tuk tang ndjö, ang d’ut abong vunadigang hina 
djang, ang bur ki sena ndjö. 

11Gola! Houd’a mba d’i nde kang dumuzi d’igi sama nga mi tit avun azina azina á 
kul ahlenina na, meid’a mba d’i mba atang d’igi sama i dur ayînina na. 

Zla d’a yam sama bateinid’a 

12Sama hawa ya’â ni sama bateina, ni sama tit ki zla d’a kad’a avunama. 

13Nga mi tchem iram á de zlad’a, nga mi de zlad’a kasemu, nga mi de zlad’a ki 
tchitchid’amu. 

14Zla d’a ata yat tuo d’a ti nga oîd’a kurumu, ata yima lara pî mi djib’erî djib’er ra 
tchod’a, nga mi tchuk suma huneîd’a aduk tazi mi. 

15Kayam ndata, b’laka mba d’i mba kam dumuzi, mba mi ba woi atogo zak bei mi 
fe lovot ta prut tam ba. 

Ahle suma Ma didina mi minizi d’uo na 

16Ahle suma karagaya d’oze kid’iziya suma Ma didina mi minizi d’uo suma mi 
golozi nahle suma ndjendjed’a irama ba wana: 

17Hle yam mba akulod’a, zla d’a kad’a, tchi d’a tchi suma bei zlad’a kazinid’a, 

18djib’er ra lahle suma ata yazi d’uo nid’a, asem ma tin kä ta d’uo á le tchod’ina, 

19glangâs ma aboi ma de zla d’a kad’ina, ma tchuk b’oziyoma huneîd’a aduk 
tazina. 

Ang gol tang djivi ki mizeuna 

20Gorona, ang ngom vun ma hed’a habungâ, ang noî hata hasunga woi d’uo mi. 

21Ang vazi kurung burâ ki burâ, ang gazi keleng adivadivi. 

22A mba tagang lovota kur tit manga, a mba ngomong ata yi mang ma burâ, a mba 
dang zlad’a ata yima ang mba zlit akulona mi. 

23Kayam vun ma hed’a ni lalamba, hata ni b’od’a, ngopa á hata ni lovot ta suta. 

24A mba ngomong ngei abo atcha d’a tchod’a, abo d’a ding nga vunat mbulâ á lop 
sumid’a mi. 

25Ar ang le d’od’oka kurung yam djif matna d’i, ar ti vang ki irat ta bizeina d’i. 

26Atcha d’a gaulangâ ti te ni sana abomu, ti aramî bubuk avuna, atcha d’a d’umba 
hi sanid’a ti gunungî dauna avorong kä á bang ari manga woyo. 

27Sana mi ndak á hlakud’a didigam bei baru mama mi vakud’a zu? 

28Sana mi ndak á tit aduk gordjo ma aku ma hihî’â bei mi ngalam asem zu? 

29Sama mi kal ad’u atchad’a hi ndramid’a, mi hle tamî hina dedege; sama lara ma 
mi dotna, zlad’a nga d’i ba bei vum mbi. 

30Sa nga mi gol sama kula tä ata yima mi kul abo meid’ina d’i. 

31Wani le a fumu ni, mba mi wurak yam kid’iziya, a mba yo ahle suma avo hatama 
pet mi. 

32Wani sama mi le mizeuna katchad’a hi sanid’ina ni sama bei wäd’u zlad’a ba na, 
sama mi min ba tam mbeina, mi le ni hina. 

33Mba mi fe tod’a ki zulona; zulo mama nga mi dap pei d’uo mi. 

34Kayam yungôrâ nga mi tin sana kur hur ma zala, nga mi we hohowa sa kur bur 
ma sä atchugula d’i. 

35Nga mi tin djib’erem yam wuraka d’i. Le ang hum he d’a hawad’a ni nana pî, nga 
mi vat ti. 

Zla d’a d’ogolâ 7 

Atcha d’a mizeuna nga d’i lop vun gor azongâ 

1Gorona, ang ve zla manda, ang ngom vun man ma hed’a kurung mi. 

2Ang ngom vun man ma hed’a kayam ang kak karid’a, ang ngom hat manda d’igi 
irang nga aduka na mi. 

3Ang tchuguzi abong ngangam ngangami, ang b’irizi kä kurung mi. 

4Ang yi ned’a ala: Nda’î wiyenda, ang yi wad’ud’a ala: Nda’î bananda mi. 

5Hina wani, a mba ngomong ngei abo atcha d’a gaulangâ, abo d’a ding nga vunat 
mbulâ á lop vun sumid’a mi. 

6Bur tu an nga ir fenetred’a hi gong mandid’a, an nga ni gol yina sä woi ir kawei 
ma ndjana. 

7An gol aduk suma bei wäd’u zlad’a ba na, an we gor azong ma lilid’a aduk gro 
azungeîna. 

8Nga mi kal ir palumba go kazina hatchad’a tu, mi hle lovot ta kal avunata, 

9ni kid’a afata nik go ki yina ziwit kandjege d’a yina mbut nduvundid’a. 

10Gola! Atcha d’a mbut tat d’igi atcha d’a gaulangâ na d’a, ti ngavamu, lemba nga 
oîd’a kurud’u. 

11Natcha d’a zlad’a ndavunat ta yat ad’engid’a, aset nga mi ve kä avo hatat hina 
kei d’uo d’a. 

12Nga d’i i ir palumba, nga d’i i ata yima suma a tok kuana, nga d’i i ata yima lara 
ge pet á ndjol suma. 

13Ti vumu, ti sobom vunamu, ti dum zlad’a bei zulona ba ala: 

14An ni he wa vama ngat buzu ma zlap darigïd’a, an ndak wa vun vun man ma hle 
ma an hlum mAlonina ini. 

15Ni kayam ndata ba, an nde woi á d’ugulong wana, an halangû, an fang wa da’. 

16An min wa azang mana, an zlup wa borogona kä kamu, an tchuk wa ladra ma 
djif ma a tchilim ki baru d’a par ra Ezipte-d’ina kä kam mi. 

17An yam wa mbul mirâ, mbul alowena ki mbul sinamoma yam azang mana. 

18Ang mbeya, ei buri kel tei gak yorogo, ei hei tei á le furîd’a ki hur ma ved’a. 

19Kayam ndjuvun mi nga avo d’i, mi i wa akoid’a ata yima deina. 

20Mi hle bid’im mba beged’a abomu, mi mba ni tilâ b’od’a mbeî. 

21Ti vum ki lem mata, ti tanam ki vunat ma mbulâ. 

22Atogo hina zak mi ge tam ad’ut d’igi amuhl ma im ata yima ngatina na, d’igi azar 
ma ve kabeid’a 

23ma gak yeûd’a ti tchogom yam mugulama na, d’oze d’igi alei ma mi b’at tam á ve 
ki dauna ma mi we nga d’ala a gunum ná bam mbeyo d’uo na na. 

24Gorona, ki tchetchemba, ang hum zla manda, ang tin humang á hum zla d’a 
ndavunanda. 

25Ar hurung mi mbut á tit ad’u atcha d’a na d’a d’i, ar ang ba woi kur lovot mata 
d’uo mi. 

26Kayam ti tchi suma ablaud’a, suma ti tchazina pet a ndak á ndumba d’i. 

27Aziyat ni lovot ta i ata yima azuleinid’a, ni lovot ta i avo hi matnid’a mi. 

Zla d’a d’ogolâ 8 

Ned’a nga d’i yi yi d’a dinga kua 

1Ned’a nga d’i yi akulo d’uo zu? Wad’ud’a nga d’i de ki delet akulo mi d’uo zu? 

2Ti nga tchola avun lovota ata yima ndingâ, avun grak lovota mi. 

3Ti nga d’i er ad’ut akulo avun agre’â ata yima suma a nga kal ki hur azì ma 
ngolîna, ti nga d’i er ad’ut akulo avun azina ala: 

4An yagi ni agi andjofâ, an de ni mi suma wurana. 

5Agi suma bei wäd’u zlad’a ba na, agi had’agi ned’a, agi suma lilid’a, agi had’agi 
wad’ud’a. 

6Agi humugiya, kayam an nga ki zla d’a ndaka á dagiya, an nga ni mal vunan á hat 
zla d’a d’ingêra. 

7An nga ni de zla d’a gagazid’a woi ki vunanu, zla d’a kad’a ni vama ndjendjed’a 
avunan mi. 

8An de ni zla d’a gagazid’a, zla d’a kad’a d’oze zla d’a ata yat tuo d’a nga d’i 
ndavunan nduo mi. 

9Sama wad’ud’a mi ndak á wahle ndazina woi tetet, suma a had’azi wed’ina a 
wazi woi yed’et mi. 

10Ar agi vagi hat manda kal beged’a, ar agi vagi wed’a kal lor ra bei zozota ba d’a. 

11Kayam ned’a ti kal ahina d’a guzut kal teglesa, vama guzum kal tegles ma ngam 
ki sed’etna nga d’uo mi. 

Ned’a nga d’i tak tat teyo 

12An ned’a, wad’ud’a ti nga kaka ki sed’enu, an we lovota á lahlena ata 
lovod’oziya. 

13Le mandara Ma didina ni lovot ta noî tchod’a. Yam mba ad’enga, subur tad’a, tit 
ta tchod’a ki zla d’a de d’a ata yat tuo d’a nahle suma an minizi d’uo na. 

14D’alâ ki zla d’a irata a ni mana, an ni wad’ud’a, ad’enga ni manda. 

15Ni kayam an ba, amuleina a nga te leud’a, suma nglona a nga ka sariya d’a 
d’ingêra mi. 

16Ni kayam an ba, amuleina ki suma nglo suma hurazinina ki suma ka sariya 
suma yam andagad’ina pet a nga te yamba. 

17An nga ni le yam suma a le kana, suma a nga halana a mba fan mi. 

18Ndjondjoîd’a ki subura a fazi nata anu, ahle suma a te tatâ na ki bege d’a i 
avogovoka a fazi nata an mi. 

19Ahle suma an hazina a djivid’a kal lora, kal lor ra bei zozota ba d’a, Mbiyozi mi 
djivid’a kal bege d’a hap pa a manata. 

20An nga ni tit kur lovot ta d’ingêra, kur lovot ta gurei d’a d’ingêra d’ad’ar, 

21á hahle suma djivina mi suma a nga le kana, á oyôzi yazi ma ngom ndjondjoîd’a 
mi. 

22Ma didina mi gan ni avok sun mam mba mi lata, avok sun mam mba dedeid’a. 

23Mi tinin an navok dedei, avok bei ad’u tinda handagad’id’a. 

24A vud’un navok bei le mbiyo ma d’id’ilima, bei le ir mbiyo ma laud’a mi. 

25A vud’un navok bei lahina d’a nglod’a, bei le yima ndingâ, 

26bei landagad’a kabageid’a, bei landaga d’a gugud’upa hina fel ba. 

27Ata yima mi tin akulod’a, mi ngui yina mi mbiyo ma d’id’ilimina, an nga. 

28Ata yima mi tin d’ugula akulo, mi he vuna mi mbiyo ma d’id’ilima á djang 
kad’engêma, an nga. 

https://es.bibles.org/mpg-AB/Prov/9#Prov.8.22!f.1

29Ata yima mi nga hagad’a malum ma ngolâ tala mbina mi tchila woi yam yima 
ngamzina d’uo d’a, an nga. Ata yima mi nga ad’u andagad’ina, an nga mi. 

30An ni sama d’al ma nga zlapa ki sed’ema, an nga ni lum tam djivid’a burâ ki 
burâ, an nga ni lü avorom ata yima lara ge pet mi. 

31An nga ni lü yam andaga mamba, tan nga d’i lan djivid’a aduk suma yam 
andagad’ina mi. 

Sama nga mi hum ned’ina mi le furîd’a 

32Grona, ki tchetchemba, agi humunu. Suma a nga ngom gat mandina a le furîd’a. 

33Agi humugi hata. Hina wani, agi mba mbud’ugi suma ned’a. Ar agi golot is si. 

34Sama nga mi humuna ma nga tchola avun agrek mana burâ ki burâ ma nga 
tchola ndjola avun aziyana, mi le furîd’a. 

35Kayam sama fana mi fe narid’a, Ma didina mba mi wum hohowom mi. 

36Wani sama mi lan tchod’ina, mi le ni tam tchod’a; suma pet suma a noyôna, a 
min ni matna. 

Zla d’a d’ogolâ 9 

Ned’a nga d’i yi suma 

1Ned’a ti pagu ma murgulina akulo kid’iziya, ti min aziyad’u. 

2Ti ngat ahlena, ti gizeî süm guguzlud’a, ti min te matna. 

3Ti sun yugunei matna, nga d’i yi suma akulo yam yima nding ma hur azì ma 
ngolîna ala: 

4Agi suma bei wäd’u zlad’a ba na, agi mbeyegï ka hî! Ti de mi suma lilid’a ala: 

5Agi mbeyegïya, agi tagi te mana, agi tchagi süm guguzlu d’a an gizeyêta. 

6Agi noyôgi bei wad’ud’a woyo. Hina wani, agi mba kagagi karid’a. Ar agi tid’igi 
kur lovot ta wad’ud’a. 

Sama ned’a ki sama subur tam 

7Sama mi ngop sama las sumina, mi mba ni ki gol la isa kamu; sama mi ngop 
sama asa’atnina mi mba ni ki ngula kam mi. 

8Ang ngop sama las suma tala mi noyông nguo d’a; ang ngop sama ned’a, mam 
mba mi le kangû. 

9Ang hat sama ned’a, mba mi mbut sama ned’a kala; ang hat wed’a mi sama 
d’ingêrâ, mba mi i avogovok kur we mamba. 

10Le mandara Ma didina nad’u tinda hi ned’id’a, we Ma bei tchod’a ba na ni 
wad’ud’a mi. 

11Ni kayam an ned’a ba, burung mba mi i avogovogo, bizang mba d’i i avogovok 
mi. 

12Le ang mbut sama ned’a ni, ni djivid’a kayam ang tanga, wani le ang mbut sama 
las suma ni, ang mba hlanek ndata kangî ang tanga. 

Atcha d’a lilid’a nga d’i yi suma 

13Atcha d’a lilid’a natcha d’a zlad’a ndavunat ta yat nga d’uo d’a, ti we nga va tu 
d’uo mi. 

14Ti nga kak kä avun aziyat yam zlamba yam yima nding ma hur azì ma ngolâ 

15á yi suma a nga kal i irazi avo’â ala: 

16Ar sama lara ma bei wäd’u zlad’a ba na mi mbeï ka hî. Nga d’i de mi ma lilid’a 
ala: 

17Mbiyo ma kula madjib’eta heî, te ma gumuna mayulumba heî mi. 

18Mi we nga d’ala yi máma ni yima matna d’a d’i, mi we nga d’ala suma ti yazina a 
nga ni kur yima azuleina d’a d’uo mi. 

Zla d’a d’ogolâ 10 

ZLA D’A D’OGOLÂ HI SALOMON-NDA 
(10–29) 

Zla d’a de d’a d’ogol la yam titid’a 

1Zla d’a d’ogolâ hi Salomon-nda ba wana: Gor ma ned’a nga mi labum tam 
djivid’a, wani gor ma lilid’a mi b’lak hur asum heî. 

2Ndjondjoî d’a a fat ki mbut irid’a zlat nga d’i, wani d’ingêra nga d’i prut sana woi 
avun matna. 

3Ma didina nga mi ar sama d’ingêrâ meid’a tchum mbi, wani nga mi d’el suma 
asa’atna yam ahle suma azi minizina. 

4Sama nga mi le sunda ndjondjoîna mi mbut ni ma houd’a, wani suma a nga le 
sunda akud’a kekengâ a mbut ni suma ndjondjoîna mi. 

5Sama nga mi tok awuna awalina ni sama ned’a, wani sama nga mi bur sena ata 
yima fet awunina ni sama mi mba ki zulonina. 

6Vun ma b’ed’a nga yam suma d’ingêrâ, wani zla d’a ndavun suma asa’atnid’a ni 
murud’umba. 

7Djib’er ra yam sama d’ingêr ma mi mitna ni b’e vuna, wani a mba mar rei yam 
simiyê suma asa’at suma a bona. 

8Sama ned’a kuruma mba mi tit yam vun ma hed’a, wani sama zla d’a lilid’a nga 
d’i ndavunama, mi i ni kur bad’a. 

9Sama mi tit tit ta ata yatina nga mi kak ki halasa, wani sama nga mi tit tit ta ata 
yat tuo d’ina, ad’um mba d’i ge woyo. 

10Sama nga mi tchem irina mi mba ni ki ndaka, wani sama zla d’a lilid’a nga d’i 
nde avunama, mi i ni kur bad’a mi. 

11Zla d’a ndavun suma d’ingêrîd’a ni sidei arid’a, wani zla d’a ndavun suma 
asa’atnid’a ni murud’umba. 

12D’ugura nga d’i tchol ki huneîd’a aduk suma, wani od’a nga d’i zlup yam tcho d’a 
lara ge pet mi. 

13Ang fe ned’a navun sama wad’ud’a, wani blafâ ná to sama bei wäd’u zlad’a ba 
na. 

14Suma ned’a a nga tok wed’a, wani zla d’a ndavun sama lilid’id’a mba d’i mba ki 
b’laka atogo zak. 

15Fed’a hi sama ndjondjoînid’a ni d’igi azì ma ngol ma ad’eng ma ngunguna na, 
wani b’laka hi suma houd’id’a ni hou mazid’a. 

16Sunda hi sama d’ingêrîd’a nga d’i hum arid’a, wani fed’a hi sama asa’atnid’a ni 
yam tcho d’a led’a. 

17Sama nga mi ngom hatina mi hle ni lovot ta i kur arid’id’a, wani sama nga mi noî 
ngopina mi vit ni tam mbeyo. 

18Sama nga mi ve sana kurum gumuna ni sama ka zlad’a, wani sama lilid’a nga mi 
tchuk zla d’a aboina yam ndrama aduk suma. 

19Sama tchit heîna nga mi ba bei le tchod’a d’i, wani sama nga mi ngom vunam 
ped’etna ni sama wäd’u zlad’ina. 

20Zla d’a ndavun sama d’ingêrîd’a ti kal kawei ma hap ma a manama, wani 
djib’era hi sama asa’atnid’a ni zla d’a afid’igid’a. 

21Zla d’a ndavun sama d’ingêrîd’a nga d’i tak lovota mi suma ablaud’a, wani suma 
lilid’a a nga bo ni yam bei we mazid’a. 

22B’e vuna hi Ma didinina nga mi mbut sana ma ndjondjoîna, wani nga mi hum 
hur ma wura kam kua hina nde d’i. 

23Sama lilid’a mi gol tcho d’a led’a ni vama luna iramu, wani sama wad’ud’a, tam 
nga d’i lum djivid’a yam ned’a mi. 

24Vama sama asa’atna nga mi lum mandarama, ni mam ba, mba mi mba kamu, 
wani vama suma d’ingêrâ a nga minima, Alona mba mi haziziya. 

25Ata yima mbirlimba nga d’i kalâ, nga d’i i ki sama asa’atna, wani sama d’ingêrâ 
mi arî tchola ngingring burâ ki burâ. 

26D’igi süm ma azleîna mi zleyêng siyang na, d’igi andosâ mi tchuvud’ung irang na 
mi, sama azulomba mi le ki sama mi sunuma ni hina dedege mi. 

27Suma a le mandara Ma didinina a mba te tatâ, wani suma asa’atna a mba ar 
buruzi avoroziya. 

28Hur ma tinda hi suma d’ingêrîna ni furîd’a, wani hur ma tinda hi suma 
asa’atnina mba mi dap pei hawa. 

29Ma didina ni gulumun ma ad’eng ma ngunguna hi suma iratnina, wani nga mi 
b’lak suma batrangâ woyo. 

30Sama d’ingêrâ mba mi giget abo va tu d’i, wani suma asa’atna a mba kak yam 
ambasa d’i. 

31Zla d’a ti ndavun ma d’ingêrîd’a ni ned’a, wani sin nda ti de zla d’a ata yat tuo 
d’id’a a mba ngad’at teyo. 

32Zla d’a ti ndavun ma d’ingêrîd’a ni zla d’a djivid’a, wani zla d’a ti ndavun ma 
asa’atnid’a ni zla d’a ata yat tuo d’a. 

Zla d’a d’ogolâ 11 

1Kilo ma hle ma ata yam mbuo na ni vama ndjendjed’a ir Ma didina, wani kilo ma 
hle ma ata yama ni vama djivina iramu. 

2Ata yima yam mba ad’enga ti mbana, zulona mi mba mi, wani ned’a ti mba ni ki 
lulumad’a. 

3Suma iratna d’ingêr mazid’a nga d’i tagazi lovota, wani suma mbut ira a nga ba 
woi kur sun mazi d’a ata yat tuo d’a. 

4Ndjondjoîd’a nga d’i le va ki sa kur bur ma ayîna d’i, wani d’ingêra nga d’i prut 
sana woi avun matna. 

5D’ingêra hi sama iratnid’a nga d’i mbud’um lovot mamba d’ingêr, wani sama 
asa’atna nga mi puk kä yam asa’at mamba. 

6D’ingêra hi suma d’ingêrîd’a nga d’i prud’uzi woyo, wani suma mbut ira a mba 
ve ki mbut ir mazid’a. 

7Ata yima sama asa’atna mi mitna, hur mam ma tinda mi dap mi woi mi, tin hurâ 
hi suma tchonina a mba b’lagam mbeyo. 

8Sama d’ingêrâ mba mi prut tei kur ndaka, wani sama asa’atna mi vrak blangâmu. 

9Sama bei wAlona nga mi b’lak ndrama ki zla d’a de d’a avunamba, wani suma 
d’ingêrâ a nga prut tei ki we mazid’a. 

10Ata yima suma d’ingêrâ a nga ki furîd’ina, suma hur azì ma ngolîna a le furîd’a 
mi; ata yima suma asa’atna a bona, suma hur azina a nga aî mi. 

11Ni yam b’e vuna hi suma d’ingêrîna ba, azina nga mi i avogovogo, wani suma 
asa’atna a b’lagamî ki zla d’a de d’a avunazid’a. 

12Sama mi gol ndrama isâ ni sama bei wäd’u zlad’a, wani sama ned’a mi ka’î ki 
vunam ma du’â. 

13Sama nga mi tchuk zla d’a aboina yam ndrama aduk sumina, nga mi de woi yam 
zla d’a gumunda, wani sama mi nga ki djib’er ra iratina, mi ngeyet ni kä kurumu. 

14Ata yima suma tak lovot ta ned’a mi sumina a nga d’uo na, suma a pu’î kä, wani 
suma a fe halasa nata suma de d’al suma ablauna. 

15Sama mi hle vunam mi sama dingâ yam balâ hi sama dingîna, nga mi fe ndaka, 
wani sama nga mi he tam mbuo na mba mi kak ki halasa. 

16Atcha d’a sumad’a nga d’i fe subura, suma a yo ahlena abo suma kad’engîna a 
nga mbut suma ndjondjoîna mi. 

17Sama we hohowa sumina mi le ni tam djivid’a, wani sama murud’umba mi le ni 
hliwim tchod’a. 

18Sama asa’atna mi fe ni mbiyo ma mbut ira, wani sama nga mi zar d’ingêrîna, mi 
fe ni wurak ka gagazid’a. 

19D’ingêra ti i ki sana ni kur arid’a, wani sama nga mi tit bugol tchod’ina, mi i ni 
kur matna. 

20Suma huruzi tchod’ina a ni vama ndjendjed’a ir Ma didina, wani suma lovot 
mazid’a d’ingêrâ a ni vama djivina iram mi. 

21Gagazi, sama asa’atna zlad’a mba d’i ba bei vum mbi, wani andjafâ hi suma 
d’ingêrîna mba mi sut teyo. 

22Atcha d’a djif fa bei wäd’u zlad’a ba d’a, ti hle tat d’igi ngangam ma lor ma sana 
mi gum atchin kozongîna na. 

23Minda hi sama d’ingêrîd’a ni djivi d’a led’a hol, wani hur ma tinda hi suma 
asa’atnina nayî ma led’a. 

24Sama nga mi he bei djib’era ba na, ahligiyem nga zul avogovok ngola, wani 
sama abom nga mi he woi d’uo na, mi mbut ni tam houd’a. 

25Sama mi le djivid’a mi sumina, mba mi mbut sama duzîna, sama nga mi he 
mbiyo ma tched’a mi sumina, a mba hum mbiyo ma tched’a mi. 

26Sama nga mi d’el awu mama bei gusina, suma a mba gum vuna, wani sama nga 
mi gus awu mama woina, suma a mba b’e vunazi kam mi. 

27Sama nga mi hal djivid’ina, mba mi fe ni djivid’a, wani sama nga mi hal 
tchod’ina, mba mi fe ni tchod’a mi. 

28Sama deng tam yam ndjondjoî mambina, mba mi puk kä, wani suma d’ingêrâ a 
mba d’uf d’igi aguna mi d’uf na. 

29Sama nga mi b’lak aziyama, mba mi te ni simetna djona, sama lilid’a mba mi 
mbut ni magoma hi sama ned’ina. 

30Sun nda led’a hi suma d’ingêrîd’a nagu ma harid’ina. Sama ned’a nga mi hal 
lovota á fe suma. 

31Le sama d’ingêrâ nga mi fe wurak mamba yam andagad’a ka hî ni, sama 
asa’atna ki ma le tchod’a a mba fe wuraka ngola kal luo zu? 

Zla d’a d’ogolâ 12 

1Sama mi min ala suma a ngobomu na, mi min ni wed’a, 

wani sama mi min ngopa d’uo na ni sama lilid’a. 

2Sama djivina, Ma didina nga mi wum hohowomu, wani Ma didina nga mi ka 
sariyad’a yam sama mi nga ki djib’er ra tchod’a kuruma. 

3Sana nga mi fad’enga yam asa’at mamba d’i, wani suma d’ingêrâ a mba sira 
ngingring. 

4Atcha d’a ndak avun tat memeta navaval la yam ndjuvuta, wani atcha d’a mba ki 
zulonid’a, ti ni d’igi ndjuvul ma mi mut aduk asok ndjuvutna na. 

5Djib’era hi suma d’ingêrîd’a ni djib’er ra irata, wani sunda hi suma asa’atnid’a ni 
zla d’a kad’a. 

6Zla d’a ndavun suma asa’atnid’a, ti burî suma kä á tchid’a, wani zla d’a ndavun 
suma d’ingêrîd’a, ti prud’uzi woyo. 

7Ata yima a zut suma asa’atna kä na, va mazi nga mi ar blogozi d’uo d’a, wani 
suma hi suma d’ingêrîna a mba ar tchola ngingring. 

8Suma a nga yor sana ni yam wäd’u mamba, wani sama hurum tchod’ina, suma a 
nga golom is. 

9Hotei ang gol tangî va d’uo, ang kak kazongâ tu go, kal la ang subur tang ala angî 
va ba, ang nga fe vama te d’uo d’a. 

10Sama d’ingêrâ nga mi ngom d’uwar mama djivid’a, wani djib’era hi sama 
asa’atnid’a ni murud’um mba led’a. 

11Sama mi zum asine mamina mba mi hop ki tena, wani sama mi tit bugol ahle 
suma hawa ya’îna ni sama bei wäd’u zlad’a ba na. 

12Suma asa’atna a nga le d’od’oka yam ahle suma suma tchona a nga yozina, wani 
suma d’ingêrâ a ni d’igi sidei agu ma vut heîna na. 

13Sama asa’atna nga mi ve tam ki dauna hi zla d’a ndavunamba, wani sama 
d’ingêrâ nga mi prut tam mbei kur ndak ka mba kamba. 

14Sana mi fe djivid’a ni yam zla d’a de d’a ndavunamba, nge nge pî nga mi fe 
wuraka ni yam sun nda mi lat kabomba. 

15Sama lilid’a mi gol sun mamba ni djivid’a iramu, wani sama nga mi hum d’al ma 
ded’ina ni sama ned’a. 

16Sama lilid’a nga mi tak hur mam ma zala woi atogo zak, wani sama ned’a mi nga 
mi ve ngula atamu. 

17Sama mi de gagazid’a woina mi de ni woi yam zla d’a d’ingêra, wani sama mi le 
glangâs ma aboinina mi de ni woi yam zla d’a kad’a mi. 

18Sama mi tchit wü na, mi tchok sana mbilâ ni d’igi mbigeu d’a fiyaka na, wani 
zlad’a hi suma ned’id’a ti tchil sana ni tchila. 

19Sama mi de zla d’a gagazid’ina mba mi te tatâ, wani sama mi de zla d’a kad’ina 
mba mi te ni hina ndjö ganang. 

20Suma a nga nga huruzi á le tchod’ina, zla d’a kad’a nga oîd’a kuruziya, wani 
suma a nga de d’alâ yam djivid’ina a le furîd’a. 

21Vama tcho nga mi mba yam sama d’ingêrâ d’i, wani suma asa’atna ndaka nga d’i 
tok kaziya. 

22Suma a de zla d’a kad’ina ni vama ndjendjed’a ir Ma didina, wani suma a le sun 
nda iratina, tam nga d’i lum djivid’a kaziya. 

23Sama ned’a nga mi ngei we mamba kä, wani suma lilid’a a nga tchi wala woi 
yam lili mazid’a. 

24Suma a nga le sunda akud’a kekengâ, a mba te yam suma, wani suma a nga le 
sunda ndjondjôna a mba ka’î magumeina hi sumina mi. 

25Hur ma b’laka hi sanina mi mba ki ndak ka ngola kamu, wani zla d’a djivid’a ti 
lumî tam djivid’a. 

26Sama d’ingêrâ mi ta’î lovot ta djivid’a mi ndrama, wani lovota hi suma 
asa’atnid’a, ti vid’izi ni woyo. 

27Sama azulomba nga mi sor hliu mama dei d’i, wani vama djivi ma kal tegles ma 
yam sanina ni sun nda led’a. 

28Tit ta d’ingêra ni lovot ta ing kur arid’id’a, wani tit ta batranga ni lovot ta ing 
kur matnid’a mi. 

Zla d’a d’ogolâ 13 

1Gor ma ned’a mi humî hata habumba, wani gor ma yam mba ad’enga nga mi 
hum ngopa d’i. 

2Ni zla d’a ndavun sanid’a ba, mi te ki djivid’a, wani suma mbut ira a hat huruzi ni 
yam murud’um mba led’a. 

3Sama nga mi ngom vunam ped’etna, mi ngomî tamu, wani sama nga mi ngo 
vunam mbei hagak á de zlad’ina, mi ba ni tam mbeyo. 

4Minda hi sama azulombid’a nga d’i mba ki va tu d’i, wani minda hi suma a le 
sunda akud’a kekengâ mba d’i mbazi ki duzîd’a. 

5Sama d’ingêrâ nga mi noî zla d’a kad’a woyo, wani sama asa’atna mi mbut tam 
ndjendjed’a, mi mbut tam zulona mi. 

6D’ingêra nga d’i ngom sama tit kur lovot ta iratina, wani asa’ata nga d’i ba sama 
le tchod’a woyo. 

7Suma dingâ a nga yi tazi ala azi ni suma ndjondjoîna, wani azi nga ki va d’i. Suma 
dingâ a nga yi tazi ala azi ni suma houd’a, wani azi ni suma ndjondjoîna! 

8Vama wurak yam arid’a hi sanid’ina ni ndjondjoî mamba, wani sama houd’a nga 
mi hum ngopa d’i. 

9Sama d’ingêrâ nga mi b’o ndinding d’igi b’od’a na, wani sama asa’atna mi ni d’igi 
lalam mba mit teid’a na. 

10Sama yam mba ad’enga mi tchu’î huneîd’a aduk suma, wani ned’a a fat nata 
suma a hum d’al ma ded’ina. 

11Ndjondjoî d’a a fat ki mbut irid’a, mba d’i feyâ, wani sama nga mi tok ahlena 
ndendena, mba mi i avogovogo. 

12Vama sana mi tin hurum kama le mi fum nga d’uo ni, mi tchugum tam susub’ok. 
Wani vama mi tin hurum kama le mi fumu ni, mi gram tam mbeyo. 

13Sama mi gol gata isâ mba fe ndaka, wani sama le mandara vun ma hed’ina, mba 
mi fe wuraka. 

14Hata hi sama ned’id’a ni sidei arid’a á wal sana woi ki dauna hi matnina. 

15Sama wad’ud’a nga mi mba ki sumad’a, wani lovota hi suma mbut irid’a ti i ni 
sana kur bad’a. 

16Sama ne ma lara pî mi lahle mama ni ki wed’a, wani sama lilid’a nga mi tak lili 
mamba woi abua. 

17Sama sun ma asa’atna nga mi mba ki ndaka, wani ma sun ma d’engzengâ nga mi 
mba ki suta. 

18Sama noî hatina mba mi mbut houd’a, suma a mba golom is mi, wani sama mi 
ve ngopa atama, suma a mba hum ngola. 

19Vama sana mi tin hurum kam ma mi ndagam vunama ni djivid’a kamu, wani 
wal tang ngei ki tchod’a ni vama ndjendjed’a ir suma lilid’a. 

20Sama tit ki suma ned’ina mba mi mbut ni sama ned’a, wani sama mi te ki suma 
lilid’ina mba mi nde kur tchod’a. 

21Ndaka nga d’i dik bugol suma le tchod’a, wani djivid’a nga d’i wurak suma 
d’ingêrâ. 

22Sama djivina mba mi ar djona mi grom ngolona, wani ndjondjoîd’a hi suma 
tchonid’a mba d’i arî mi suma d’ingêrâ. 

23Asine ma sama houd’a mi zumuma nga mi wul awuna ngola, wani ma dingâ nga 
mi b’lak kei kayam salama nga ni sama d’ingêrâ d’i. 

24Sama nga mi to goroma kazlingâta d’uo na, hurum mi ve nga goroma d’i, wani 
sama mi le yam goromina nga mi gad’amu. 

25Sama d’ingêrâ nga mi te mi hoba, wani sama asa’atna hurum nga tchi u’uyur 
abo meid’a. 

Zla d’a d’ogolâ 14 

1Atcha d’a ned’a nga d’i min aziyat kad’u, 

wani ta lilid’a ti tomî kä woi kabod’u. 

2Sama nga mi tit tit ta d’ingêrina nga mi le mandara Ma didina, wani sama nga mi 
tit tit ta gundina nga mi golomî is. 

3Zla d’a avun sama lilid’id’a nazlingât ta yam subur ta mambid’a, wani zla d’a 
avun suma ned’id’a nga d’i ngomoziya. 

4Le amuzleina nga d’uo ni, a nga fawu ma tchuk avir ri. Ni yam ad’enga 
hamuhlîd’a ba, a fawuna ngola. 

5Sama glangâs ma d’engzengâ nga mi ka zla d’i, wani ma glangâs ma aboina mi 
zulî zla d’a kad’a. 

6Sama las sumina mi hal ned’a pî, nga mi fat ti. Wani wed’a ni vama afefetna ata 
sama wad’ud’a. 

7Ang wal tang ngei ki sama lilid’a, kayam ang nga hum zla d’a wäd’u avunam mbi. 

8Ned’a hi sama ned’id’a ti tagamî tit mamba, wani lilid’a hi suma lilid’id’a ni mbut 
ira. 

9Suma lilid’a a gol tchod’a ni vama luna iraziya, wani ang fe djivid’a naduk suma 
d’ingêrâ. 

10Sana mi we vama b’lagam hurum krovona ni mamu, sama ding nga mi b’rau furî 
mamba ki sed’em mbuo mi. 

11Azina hi suma asa’atnina mba mi b’lak keyo, wani azina hi suma d’ingêrîna mba 
mi tchola ad’enga ngingring. 

12Ata yima dingâ sana nga mi djib’er ala tit mamba ni djivid’a. Wani dabid’a ti imî 
kur matna. 

13Kur furîd’a wan pî dam hur ma wurana nga kua, dabid’a hi furîd’id’a dam hur 
ma b’laka nga kua mi. 

14Sama bateina mba mi fe ndaka yam sun mamba, wani sama djivina mba mi hop 
kahle suma avo hatama mi. 

15Sama bei wäd’u zlad’a ba na nga mi he gagazid’a yam zla d’a de d’a lara ge pet, 
wani sama ned’a mi djib’er tit mamba ni djib’era tua. 

16Sama ned’a nga mi le mandara tchod’a, mi wal tam mbei ki sed’ed’u, wani sama 
lilid’a nga mi nga atogo zak á led’a, nga mi le mandar ri. 

17Sama mi mbut ayîna atogo zaza’â mi le ni sun nda lilid’a, sama nga mi djib’er 
djib’er ra tchod’ina suma a nga noyôm mi. 

18Suma bei wäd’u zlad’a ba na a mba te ni lilid’a djona, wani suma ned’a avaval 
mazid’a ni wed’a. 

19Suma tchona a mba grif kä avok suma djivina, suma asa’atna a mba grif kä avun 
azina hi suma d’ingêrîna mi. 

20Sama houd’a ndram mazina pî mi noyômu, wani ma ndjondjoîna buniyôma 
nablaud’a. 

21Sama mi gol ndrama isâ mi le ni tchod’a, wani sama mi we hohowa ma 
hohoud’ina mi le furîd’a. 

22Suma a nga djib’er á le tchod’ina a vit ni tazi woi d’uo zu? Suma a nga djib’er á le 
djivid’ina a le ni sun nda djivid’a ki gagazid’a. 

23Sun nda lara ge pet wurak mata nga, wani zla d’a de d’a hawad’a ti mbangî ki 
meid’a. 

24Avavala hi suma ned’id’a ni ndjondjoî mazid’a, wani lilid’a hi suma bei wäd’u 
zlad’a ba na ti arî lilid’a ba ba. 

25Sama glangâs ma iratna nga mi sut arid’a hi suma ablaud’a, wani ma glangâs ma 
ka zlad’a mi mbut ni ira. 

26Sama mi le mandara Ma didinina nga mi kak ki halasa, groma a nga fe yima 
ngeid’a gevem mi. 

27Le mandara Ma didina ni sidei arid’a á walang ngei ki dauna hi matnina. 

28Le suma a nga ablaud’a kur leud’a ni, ni subura hamulîd’a, wani le suma a feyâ 
ni, ni b’laka hi ma te yambid’a mi. 

29Sama nga mi le lilinga á mbut ayînina ni sama wad’ud’a ngolina, wani sama mi 
mbut ayîna atogo zaza’â mi ta’î lili mamba woi abua. 

30Hur ma ab’lengâ ni djivid’a yam hliu tad’a, wani yungôrâ ni ndjuvul ma 
mud’ung aduk asogongâ. 

31Sama nga mi djop vun sama kid’akina mi ngulî Salam ma luma, wani sama mi 
we hohowa ma hohoud’ina mi suburî Salam ma mi luma. 

32Tcho d’a sama asa’atna mi lata ti bamî woyo, wani ma d’ingêrâ kur mat mama 
pî, mba mi fe yima ngei tama. 

33Ned’a ti nga ni kaka kur sama wad’ud’a, wani ti nga kur suma lilid’a d’i. 

34D’ingêra nga d’i hle yam andjaf suma akulo, wani tchod’a ti mbut ni suma kur 
leud’ina zulona. 

35Amulâ tam nga d’i lum djivid’a yam azong mam ma nga mi le sunda ki ned’ina, 
wani hurum nga mi zal yam azong mam ma mi le sun nda zulonid’ina. 

Zla d’a d’ogolâ 15 

1Zla d’a a hulongôt ded’a ki del la djivid’id’a, ti ve vun ayîna kä, wani zla d’a de d’a 
tchod’a ti tcholî ayîna akulo. 

2Zla d’a de d’a ndavun suma ned’id’a ti ta’î we d’a djivi d’a kala woi abua, wani zla 
d’a ndavun suma lilid’id’a ti ta’î lilid’a woi abu mi. 

3Ma didina iram nga ata yina pet á gol suma asa’atna ki suma djivina mi. 

4Zla d’a djivi d’a ndavun sanid’a nagu ma harid’ina, wani zla d’a ata yat tuo d’a 
ndavun sanid’a ti b’la’î hur sana. 

5Ma lilid’a nga mi gol hata habumba is, wani sama mi ve ngopa atama mba mi kak 
ki ned’a. 

6Azina hi ma d’ingêrîna mi nga oîd’a ki ndjondjoîd’a, wani fed’a hi sama 
asa’atnid’a ndaka nga kua. 

7Zla d’a ti ndavun suma ned’id’a ti ya’î wed’a, wani suma lilid’a djib’er mazid’a ti 
nga hina d’i. 

8Vama ngat buzuna hi suma asa’atnina ni vama ndjendjed’a ir Ma didina, wani 
tam nga d’i lum djivid’a yam tchenda hi suma d’ingêrîd’a. 

9Tita hi sama asa’atnid’a ni vama ndjendjed’a ir Ma didina, wani nga mi le yam 
sama nga mi tit yam d’ingêrina. 

10Sama mi d’es sei kur lovotina a mba ngobom ngop pa ad’enga, wani sama mi 
noî ngopina mba mi mit teyo. 

11Yima azuleina ki zul la yiyik ka suma a ba woi kuad’a ni pid’ak ir Ma didina 
d’oud’a d’igi hur suma zu? 

12Ma las suma nga mi min ala sa mi ngobom mbi, nga mi i gen suma ned’a d’uo 
mi. 

13Sama mi nga ki furîd’ina iram mbi ni woi tchatreî, wani le sana mi nga kur 
ndaka ni, tam mbi tchu’î susub’ok mi. 

14Sama wad’ud’a mi halî ned’a, wani suma lilid’a a te ni lilid’a. 

15Sama hohoud’a mi ni kaka kur ndaka burâ ki burâ, wani sama tam djivid’ina mi 
ni kur furîd’a burâ ki burâ. 

16Hotei ang kak sama houd’a á le mandara Ma didina, kal la ang kak sama 
ndjondjoîna ang kak kur djib’era burâ ki burîd’a. 

17Hotei ang te hum ahlena ata yima od’a nga kuana, kal la ang mut hliwa amuhl 
ma d’orâ ata yima noî tad’a nga kuana. 

18Sama ayîna heîna nga mi tchol ki huneîd’a, wani sama le lilinga nga mi ve vun 
huneîd’a kä. 

19Lovota hi sama azulombid’a ti ni d’igi kangâ ma aweid’a na, wani lovota hi suma 
d’ingêrîd’a ti ni minda woi papana. 

20Gor ma ned’a nga mi labum tam djivid’a, wani ma lilid’a nga mi gol asum is. 

21Lilid’a ni vama furîd’a ir sama bei wäd’u zlad’a ba na, wani sama wad’ud’a mi tit 
naduk d’ingêr. 

22Le suma ablaud’a a ndjak nga vunazi yam va d’uo ni, nga hur máma mi b’la’î 
woyo, wani le suma de d’alâ a nga ablaud’a ni, a ndagam vunamu. 

23Sana nga mi le furîd’a yam zla d’a de d’a djivi d’a mam hulongôt de d’a ki 
vunamba. Ni vama djivi ma kalâ ata yima sana mi de zlad’a ata yatna. 

24Sama wad’ud’a mi hle ni lovot ta ari d’a i akulod’a á sut tam mbei ata yima 
azulei ma nga ad’u kä na. 

25Ma didina nga mi to azina hi suma a subur tazina woyo, wani nga mi hle ir 
hagad’a hatcha d’a modonod’a akulo. 

26Djib’er ra tchod’a ni vama ndjendjed’a ir Ma didina, wani zla d’a de d’a djivid’a 
ni vama djivina iram mi. 

27Sama mi le d’od’oka á fe bege d’a mbut irina mi mba ni ki ndaka yam aziyamu, 
wani sama nga mi noî he d’a hawa d’a mbut ira woina, mba mi kak karid’a. 

28Sama d’ingêrâ mi djib’er djib’er tua ba, mi hulong zla d’a ded’a, wani suma 
asa’atna vunazi mi ya’î zla d’a tchod’a. 

29Ma didina nga mi hut tam mbei dei ki suma asa’atna, wani nga mi hum tchenda 
hi suma d’ingêrîd’a. 

30Gol sana ki furîd’a ti lum tam djivid’a, zla d’a djivi d’a sana mi humuta ti hum 
tam ad’enga mi. 

31Sama nga mi tin humam á hum ngop pa i sana kur arid’id’a, mba mi ka’î aduk 
suma ned’a. 

32Sama mi noî hatina mi golî tam is, wani sama mi min ngopina mba mi mbut 
sama wad’ud’a. 

33Le mandara Ma didina hat ni ned’a, ge yam mba kä d’a avok tua ba, subura mba 
ni bugolo. 

Zla d’a d’ogolâ 16 

Ma didina nga mi ndjun suma burâ ki burâ 

1Sana nga mi nga hurum á le va, wani ni Ma didina ba, mi ndak vun zla ndata. 

2Sama lara pî mi djib’er ala tit mamba pet ni djivid’a iramu, wani Ma didina ni ma 
we hur sumina. 

3Ang he sun mang nga led’a abo Ma didina. Hina wani, ang mba ndak vun nga hur 
mangâ. 

4Ma didina mi lahlena pet ni nga d’a yam va mbeî; sama asa’atna pî, mi lumî yam 
bur ma ndaka. 

5Suma subur tazina pet ni vama ndjendjed’a ir Ma didina; gagazi, ei wei woi tetet 
ala mam mba mi ngoboziya. 

6Ni yam djivid’a ki gagazid’a ba, a has tchod’a woyo, ni yam led’a le mandara Ma 
didinid’a ba, sana mi wal lei ki tchod’a. 

7Le Ma didina hurum ve tita hi sanid’a ni, mam suma djangûna pî, mba mi zlabam 
darigïd’a ki sed’eziya. 

8Hotei ang fakid’eid’a ki d’ingêra kal la ang fe ngola ki mbut irid’a. 

9Sana nga mi nga hurum yam tit mamba, wani ni Ma didina ba, nga mi tagam 
yima tita. 

Zla d’a a dat yam amuleinid’a 

10Zla d’a amulâ mi data ti tcholï nata Alona, ata yima nga mi ka sariyad’ina, mbeî 
mi de zla d’a irata. 

11Ma didina mi min ala kilona ki taza ma a nga ahlena kama a ka’î memet, mi min 
ala anek ka kur sakid’a ti ka’î ata lovod’ot mi. 

12Sun nda asa’ata ni vama ndjendjed’a yam amuleina. Ni yam d’ingêra ba, zlam 
mba amula nga d’i sira ad’enga. 

13Zla d’a ti ndavun suma d’ingêrîd’a nga d’i lamuleina tazi djivid’a, a min ni sama 
mi de zla d’a iratina. 

14Ayîna hamulîna mi ni d’igi sama sunda hi matnina na, wani sama ned’a mi ndak 
á b’lengêm hurumu. 

15Ata yima amulâ nga mi san ki furîd’ina narid’a, djivi mamba ni d’igi alo ma 
hod’ogeid’a na. 

Darigïd’a hi suma ki tit mazid’a 

16Hotei ang fe ned’a kal la ang fe lorid’a, hotei ang fe wad’ud’a kal la ang fe 
beged’id’a. 

17Suma d’ingêrâ a nga wal tazi woi ki tchod’a kur tit mazid’a, sama mi ngom tam 
kur tit mamba ped’etna mi nga mi ngomî ari mamba. 

18Yam mba ad’enga ti mba navok b’laka, subur tad’a ti mba navok puka mi. 

19Hotei ang ge yang kä zlapa ki suma lulumana, kal la ang b’rau ahle suma 
hurumba ki suma a subur tazinid’a. 

20Sama nga mi wal ir zlad’a woina mi fe djivid’a, sama mi tin hurum yam Ma 
didinina mi le furîd’a. 

21Sama ned’a a nga yum ala sama wad’ud’a, zla d’a djivi d’a nga d’i ndavun sanid’a 
nga d’i i ki wed’a avogovogo. 

22Ned’a ni sidei arid’a hi suma a nga ki sed’etna, ngopa hi suma lilid’id’a ni lilid’a 
mi. 

23Sama ned’a nga mi djib’er djib’er tua ba, mi de zlad’a, zla d’a ndavunamba nga 
d’i im avogovok mi. 

24Zla d’a de d’a djivid’a ti ni d’igi mbul ayuma na, ti adjib’eta yam sana, ti ni 
kumana yam hliu tad’a mi. 

25Ata yima dingâ sana nga mi djib’er ala tit mamba ni djivid’a. Wani dabid’a ti imî 
kur matna. 

26Mei d’a ti tchi sama le sundid’a nga d’i tinim á le sunda, kayam ni vunam ba, nga 
mi zud’um á led’a. 

27Sama hawa ya’â mi min mba ni ki ndaka; zla d’a avunamba ti ni d’igi aku d’a ti 
ngal yinid’a na. 

28Sama bateina nga mi mba ki huneîd’a aduk suma, sama gigined’a mi but ni sana 
woi ki banama. 

29Sama murud’umba mi mbut ir ndrama, mi tinim kur lovot ta tchod’a. 

30Sama mi duk iram mbeina mi djib’erî djib’er ra tchod’a, sama nga mi tchurot 
vunam mbeina mi le wa tchod’a da’. 

31Abusa navaval la subura, ni kur tit ta d’ingêra ba, sana mi fad’u. 

32Sama nga mi le lilinga á mbut ayînina, mi kal grang ma dur ayîna, sama mi te 
yam hliu tama, mi kal sama mi hlazì ma ngolâ ki durîna. 

33Suma a nga le togina á we vama nga mi mbana, wani ni Ma didina ba, mi ndak 
vun zla ndata. 

Zla d’a d’ogolâ 17 

1Hotei ang mut hebelek mangâ ki halasa, kal la ang kak kur azì ma oîd’a ki hliuna 
ma huneîd’a nga kuana. 

2Azong ma ned’a mba mi te yam gor ma mi lahle suma zulonina, mba mi te djona 
aduk sana groma mi. 

3Deina ni vama a yor ki kawei ma hapmina, fürâ ni vama a yor ki lorina mi, wani 
Ma didina ni ma kuk hur sumina. 

4Sama le tchod’a mi tin humam á hum zla d’a ata yat tuo d’a, sama ka zlad’a nga 
mi tin humam á hum zla d’a tchod’a mi. 

5Sama nga mi las sama houd’ina, mi ngulî Salam ma luma, sama nga mi san ad’u 
sama ndaka mba kama, a mba ba bei gad’am mbi. 

6Momorogeina subur mazid’a ni grozi ngolona, gugureina subur mazid’a 
nabuyozi mi. 

7Zla d’a de d’a djivid’a ndak nga yam sama lilid’a d’i, kal pet zla d’a kad’a ndak nga 
yam ma te yamba d’uo mi. 

8He d’a hawa d’a mbut ira ti ni d’igi kumana na ir suma a nga hatna, ata yima a 
mbut irazi kuana a nga fe djivid’a! 

9Sama nga mi tin humam yam tcho d’a a lumzid’a d’uo na, mi halî od’a, wani sama 
nga mi dugud’ot ded’ina mi walî sana woi ki banama. 

10Ngop pa a ngop sama ned’id’a ti le sunda kurum kal to d’a a to sama lilid’a blafâ 
kisa. 

11Sama asa’atna mi halî huneîd’a, wani a mba sunumî ma sun ma murud’umba 
atam á lum tchod’a. 

12Hotei ang ngaf kambur ma a yum ala urs ma a yom gromina, kal la ang ngaf ki 
sama lilid’a kur sun mam mba lilid’id’a. 

13Sama nga mi hulong tchod’a yam djivid’ina, ndaka mba d’i aram aziyam mbi. 

14Tin ad’u yalâ ni d’igi ang ngo ni ir mbina kä woi na; kayam ndata, ang hut tang 
ngei avok ka bei huneîd’a tchola. 

15Sama nga mi pat zlad’a woi yam sama asa’atna ki sama nga mi ve sama d’ingêrâ 
ki zlad’ina, azi djak ni vama ndjendjed’a ir Ma didina. 

16Bege d’a abo suma lilid’id’a ti le ni suna me ge? Mi guzî ki ned’a zu? Kayam yam 
nga kam mbi! 

17Banang ma kokodjona mi le kangî burâ ki burâ. Ni wiyengâ ba, mi ndjunung kur 
bur ma ndaka. 

18Sama bei wäd’u zlad’a ba na mi he tam yam sama dingâ, mi hle vunam mi sama 
dingâ á ve balâ mi ndrama. 

19Sama mi min yalîna mi min ni tcho d’a led’a, sama mi hle yam akulo ngolina mi 
halî b’laka mi. 

20Sama nga ki hur ma tchonina nga mi fe djivid’a d’i, sama nga mi de zla d’a ata 
yat tuo d’ina nga mi nde kur ndaka mi. 

21Sama mi vut gor ma lilid’ina mi ni kur hur ma b’laka. Gor ma pluta abum nga mi 
le hur ma hap pi. 

22Kak kä ki hur ma hapmid’a ni kuma ma djivina, wani kak kä ki hur ma 
wuranid’a ti id’ingî id’a. 

23Sama asa’atna mi ve ni he d’a hawa d’a gumunda á b’lak sariya d’a d’ingêra 
woyo. 

24Ned’a ni go ki sama wad’ud’a, wani sama lilid’a mi gol yina gak avun dabid’a 
handagad’id’a. 

25Gor ma lilid’a mi b’la’î hur abumu, mi zalî hur ra vud’umba mi. 

26Nga djivid’a á nga wuraka yam sama d’ingêrâ d’i, d’oze á to suma nglona yam 
d’ingêr mazid’a d’uo mi. 

27Sama nga mi sizar zla d’a d’ed’ina ni sama ned’a, sama nga kaka hina tchugotna 
ni sama wad’ud’a mi. 

28Sama lilid’a pî, ata yima mi kak hawa tchugotna, a golomî d’igi sama ned’a na. 
Ata yima mi duk vunama, ang golomî d’igi sama wad’ud’a na mi. 

Zla d’a d’ogolâ 18 

1Sama nga mi zlap ki ndram mbuo na, mi halî djivi mamba tata. 

Hurum nga mi zal yam zla d’a irat ta lara ge pet mi. 

2Sama lilid’a tam nga d’i lum djivid’a yam wad’ud’a d’i, wani ni yam djib’er mam 
mba mam tam tagat tei abud’a hol. 

3Ata yima ma asa’atna mi mbana, gol isa ti mba mi; ata yima sun nda zulona ti 
mbana, ngula ti mba mi. 

4Zla d’a de d’a avun sanid’a ti ni d’igi galilei ma yiyi’â na, sidei ned’a ni d’igi mbiyo 
ma nga mi lau gugu’â na mi. 

5Nga djivid’a á ndjak vunang ki sama asa’atna á b’lak sariyad’a hi sama d’ingêrîd’a 
woi d’i. 

6Zla d’a avun sama lilid’id’a ti tcholî ki yalâ, zla d’a ndavunamba ti mba ni ki tod’a. 

7Zla d’a avun sama lilid’id’a ti mba ni ki b’laka kamu. Zla d’a ndavunamba ni dau 
ma kama. 

8Zla d’a ndavun sama gigined’id’a, ti ni d’igi ambla d’a mbulâ na, ti kal kur sana 
gak ti i kur bibiriyamu. 

9Sama mi le sunda ndjondjôna ni sama b’lak yina wiyema. 

10Simiyê Ma didina ni gong nga ndjol la fiyak ka ad’eng nga ngungud’a, sama 
d’ingêrâ nga mi ring kua, mi kak ki halasa. 

11Fed’a hi sama ndjondjoînid’a ni d’igi azì ma ngol ma ad’eng ma ngunguna na, 
djib’er mamba ti ni d’igi gulumun ma fiyak ma mam ngei tam kua á kak ki 
halasina na. 

12Subur tad’a avok tua ba, b’laka ti mba bugolo, wani ge yam mba kä d’a avok tua 
ba, subura ti mba ni bugol mi. 

13Sama mi hulong humba bei mi hum zlad’a ba na, ni zla d’a lilid’a ki zla d’a 
zulona kamu. 

14Ve tad’a hi sanid’a ti ndak á ndjunum kur tugud’ei mamba, wani le ve tad’a ti 
nga d’uo ni, ni nge ba, mba mi tcholom akulo ge? 

15Sama wad’ud’a nga mi hal wed’a, sama ned’a nga mi hal á hum wad’ud’a mi. 

16He d’a hawad’a hi sanid’a nga d’i malam lovota avorom hotot, nga d’i hum yima 
kaka gen suma nglona mi. 

17Sama mba ki kal mamba avo’â a golomî d’igi sama d’ingêrâ na, gak ndram ma 
djangûna mba mi gum ad’um mbei ni mam tua. 

18Togi ma led’a nga mi d’el vun huneîd’a, mi ka suma ad’engâ adigazi woi mi. 

19Ad’enga heî á zlap ki wiyeng ma adigei b’lak keina, kal la ang hlazì ma ad’eng 
ma ngungunid’a, huneî d’a hina d’a ni d’igi vun azì ma kaweina hamulîna na mi. 

20Sana mi hop hurumî ki zla d’a ndavunamba, ni zla d’a mam data ba, mi hop ki 
hayamu. 

21Matna ki arid’a a nad’u ad’enga hi sindid’a, sama mi le katna mba mi fe wurak 
mata. 

22Sama mi fe atchad’ina, mi fe ni vama djivina, ni he d’a hawa d’a Ma didina mi 
humzid’a mi. 

23Sama houd’a mi de ni zlad’a ni ki hud’a, wani ma ndjondjoîna mi hulong humba 
ni ki ngopa. 

24Sama buniyôma ablaud’a heîna pî, dam ndaka mba d’i mba kamu, wani banang 
ma hurum vang heîna, mi kal wiyengâ. 

Zla d’a d’ogolâ 19 

1Sama hohou ma nga mi tit kur lovot mamba d’ingêrâ, mi kal sama ka zla ma mi 
mbut tam lilid’ina. 

2Bei wad’ud’a ni vama tchona yam sana, sama nga mi ve tam kei d’uo na, nga mi 
nde kur tchod’a. 

3Lilid’a hi sanid’a nga d’i b’lagam lovot mamba, wani hurum krovo mi zalî ata Ma 
didina zang. 

4Sama ndjondjoîna buniyôma a nga zul kam kua kam kua, wani sama kid’aka 
banama nga mi but tei ki sed’emu. 

5Sama mi le glangâs ma aboinina, zlad’a nga d’i ba bei vum mbi; sama ka zlad’a 
heîna, mba mi prut tei bei zlad’a vum mbuo mi. 

6Suma ablaud’a a nga gile sama ngolâ ata yima mi nga ki sed’ezina, suma pet a 
nga ve banad’a ki sama mi he he d’a hawad’a mi sumina mi. 

7Sama houd’a b’oziyoma a nga noyômu, buniyôma a nga golom sä woi hina dei. 
Nga mi halazi á dazi zlad’a ki hud’a pî, nga mi fe sa d’i. 

8Sama mi fe ned’ina mi le ni yam mam tamba, sama mi ngom wad’ud’ina mi fe ni 
djivid’a mi. 

9Sama mi le glangâs ma aboinina, zlad’a nga d’i ba bei vum mbi; sama ka zlad’a 
heîna, mba mi ba woi mi. 

10Nga djivid’a tala ma lilid’a mi kak kur duzî d’a d’a d’i. Hina mi, magoma mi ndak 
á te yam amuleina d’uo mi. 

11Sama wad’ud’a nga mi mbut ayîna atogo d’i. Subur mamba ni djib’er ra nga mi 
djib’er yam tcho d’a a nga lumzid’a d’uo d’a. 

12Ayîna hamulîna mi ni d’igi tchina hazlonina na, wani djivi mamba ni d’igi 
mbad’ï d’a ata asunid’a na. 

13Gor ma lilid’a mi ni vama ngula ata abumu. Atcha d’a yal heîd’a ti ni d’igi azi d’a 
tchut teteud’a na. 

14Azina ki ndjondjoîd’a ni djo ma abuyod’a a nga hum mi grod’ina, wani atcha d’a 
wad’ud’a ni he d’a hawad’a hi Ma didinid’a. 

15Azulomba ti burî sana sena d’ad’ak, sama mi le sunda ndjondjôna, meid’a mba 
d’i tchumu. 

16Sama nga mi ngom vun ma hed’ina mi ngomî tamu, sama nga mi gol lovot 
mamba isâ mba mi mid’a. 

17Sama nga mi we hohowa sama kid’akina, mi tin ni balâ yam Ma didina, mam mi 
Ma mba mi wuragam yam sun mambina. 

18Ang gat gorongâ ata yima mi ndak á gatina. Hina wani, ang mba d’elem avun 
matna. 

19Ar sama hurum zal heîna mi fe wurak mamba. Le ang vum kä pî, nga mi i 
avogovogo. 

20Ang hum d’alâ, ang ve hata, kayam ang mba mbut sama ned’a kuru. 

21Djib’er ra kur sanid’a nablaud’a, wani ni nga hurâ hi Ma didinina ba, mba mi 
ndagat vunad’u. 

22Vama suma a minim ata sanina ni djivi d’a led’a. Hotei ang kak sama houd’a kal 
la ang mbut sama ka zlad’id’a. 

23Le mandara Ma didina mi i ni sana kur arid’a; mam mba mi kak ki djivid’a, vama 
tcho mba mi tchila avo hatam mbuo mi. 

24Sama azulomba nga mi nik abom kä kur angota, wani nga mi hulongôm hled’a 
woi á im avunam mbi. 

25Ang to sama las suma, ma lilid’a mba mi mbut sama ned’a; ang ngop sama 
wad’ud’a, mba mi i avogovok kur wäd’u mamba. 

26Sama mi b’lak ahlena habuma woi mi dik asum mbei mi na, ni gor ma mi mba ki 
zulona ki ngulina. 

27Gorona, le hat ta ang nga had’ata ti walang ngei dei ki wed’a ni, ang humut ti. 

28Sama glangâs ma hawa ya’â mi lazî zla d’a irata, zla d’a ti ndavun sama 
asa’atnid’a ti b’la’î zla d’a d’ingêra woyo. 

29Gata ni yam suma las suma, blafâ ná to suma lilid’a mi. 

Zla d’a d’ogolâ 20 

1Süm guguzlud’a ni vama las suma, 

süm ma ayîna heîna nga mi mba ki batranga mi. 

Sama mi he tam yam süma á tched’ina 
nga mi wäd’u zla d’i. 

2Ayîna hamulîna mi mbut suma mandarâ ni d’igi tchina hazlonina na. Sama kom 
kama mi le ni tam tchod’a. 

3Sama mi wal tam mbei ki huneîd’ina, suma a mba hum ngola. Wani sama lili ma 
lara ge pî, mi tcholot nakulo. 

4Sama azulomba nga mi zum mbuo nabo ab’lenga, wani ata yima duta nga mi 
hala, nga mi fe va d’i. 

5Djib’er ra kur sana krovod’a ni d’igi mbiyo ma galilei ma yiyi’â na, wani sama 
wad’ud’a nga mi we lovot ta mi ndat tei abud’a. 

6Suma ablaud’a nge nge pî, mi de ni woi yam djivi mamba. Wani ni nge ba, mi fe 
sama d’engzengâ ge? 

7Sama d’ingêr ma nga mi tit kur d’engzeng mambina, grom suma a mba ar 
blogoma a mba fe djivid’a! 

8Ata yima amulâ mi kak á ka sariyad’ina, mi wal tchod’a woi ni ki iram mba gola. 

9Ni nge mi ndak á dala: An mbut hurun ndei yed’et, an mbut tan ndei yed’et kur 
tcho manda ge? 

10Kilo ma nga ahlena ni vamu, angot ta nga ahlena ni vat mi, azi djak nahle suma 
ndjendjed’a ir Ma didina. 

11Gogorâ le tit mamba ni yed’et toze ni d’ingêru ni, suma a wumî ata sun mam 
mba led’a. 

12Hum mba nga d’i humba ki ira ra nga d’i wed’a, azi djak Ma didina mi lazi ni 
mamu. 

13Le ang kal yang ki sen ma burâ ni, ang mba mbut sama houd’a, wani le ang bur 
sena djedjeged’a ni, ang mba hop ki tena. 

14Sama gusa nga mi dala: Gus ndata nga ata yat ti, gus ndata nga ata yat ti, mi ge 
tam wani mi tchuk vunam sanda musmus. 

15Lora nga, ahina d’a guzut kal teglesa ti nga ngola mi. Wani vama guzum kal 
teglesâ ni zla d’a de d’a ndavun sama wad’ud’id’a. 

16Ang yo baru mama kayam mi hle vunam á ve balâ mi sama mam wum nga d’uo 
na, ang ve va mama balâ kad’enga yam sama mam wum nga d’uo máma. 

17Te ma sana mi fum ki mbut irina madjib’eta avunamu, wani bugol ndjö mi mbut 
andagad’a avunamu. 

18Nga hurâ mi ndak memet nata d’al ma ded’a. Nata d’al ma ded’a ba, ang dur ayî 
ma djivina ata lovod’om mi. 

19Sama mi ka ad’u sumina mi ge ni zla d’a mudurid’a ad’ut teyo. Ang wal tang ngei 
ki sama vunam afefeta á de zlad’ina. 

20Sama mi yahlena yam abum kasuma, mba mi mit tei d’igi lalamba ti mit tei aduk 
andjege dangâla na. 

21Djo ma b’at ma a b’ad’am avo’â, b’e vuna nga kam bugol li. 

22Ar ang dala: An mba ni hulong tchod’a yam tchod’a d’i. Ang tin hurung yam Ma 
didina; mam mba mi sud’ung ngeyo. 

23Anek ka nga d’a nga ata yat tuo d’a ni vama ndjendjed’a ir Ma didina, kilo ma 
hle ma nga ata yam mbuo na, mi nga ni vama djivi d’uo mi. 

24Ni Ma didina ba, nga mi tak lovot ta tita mi sana. Sana ni nge ba, mi ndak á we 
lovot mamba ge? 

25Ni dauna yam sana á ded’a atogo zazak ala: An tin vama wana iram vam 
mAlona, ta mi nde djib’era bugol la mam hle wa vunam dad’a. 

26Amul ma ned’a nga mi ndjoî suma asa’atna woyo, nga mi tozi bei wazi 
hohowozi ba. 

27Muzu’â hi sanina ni lalamba hi Ma didina d’a nga d’i fek hur sana fefeka. 

28Djivid’a ki gagazid’a a nga ndjun amulâ. Ni djivi d’a led’a ba, nga mi sira kamul 
mamba. 

29Ad’enga nahle suma tchuka hazungeînina, abusa nahle suma min tad’a hi 
momorogeinina mi. 

30Tod’a kang tang mbuleina ndondota ni kuma ma yam tchod’ina, to d’a tong ba 
ba kal atang piprata ni hina mi. 

Zla d’a d’ogolâ 21 

1Hur amulâ ni d’igi mbiyo ma djangâ na abo Ma didina, nga mi pred’em ata yima 
lara ma mam i kuana. 

2Nge nge pî nga mi djib’er ala sun mam mba led’a ni djivid’a iramu, wani Ma 
didina ni sama nga hurîna. 

3Tit ta yam d’ingêra ki gagazid’id’a ni vama le Ma didina tam djivid’a kal ahle 
suma ngat buzunina. 

4Subur tad’a ki yam mba ad’enga a nga tak tchod’a hi suma asa’atnid’a woi d’igi 
lalamba nga d’i b’o na. 

5Djib’era hi sama nga mi le sunda akud’a kekengâ, ti imî kur duzîd’a, wani sama 
nga mi latogo zazak bei djib’era ba na, mi i ni kur houd’a. 

6Suma a nga fe ndjondjoîd’a ki mbut irina ni suma lili suma nga hal matnina. 

7Sun nda murud’umba hi suma asa’atnid’a nga d’i bazi woyo, kayam azi min á tit 
yam d’ingêra d’i. 

8Sama zlad’a kama mi tit ni kur lovot ta gunda, wani sunda hi sama bei zlad’a 
kama ti ni d’ingêr. 

9Hotei ang kak yam gonga akulo abo tu, kal la ang kak katcha d’a yalâ avo hur azì 
ma tunid’a. 

10Sama asa’atna djib’er mamba ni yam tcho d’a led’a, nga mi we hohowa banam 
mbuo mi. 

11Ata yima ang to sama las sumina, ma lilid’a mba mi mbut sama ned’a; ata yima 
ang hat sama ned’ina, mba mi i avogovok kur wed’a. 

12Ma d’ingêrâ iram nga tinda yam azina hi sama asa’atnina, nga mi zud’um kur 
ndaka. 

13Sama mi tos humam mbei á hum tchina hi sama houd’ina, fata mam tam mi 
tchid’a, sa nga mi hulongôm humba d’uo mi. 

14He d’a hawa d’a a hat gumunda nga d’i b’leng vun ayîna hi sanina kä, he d’a 
hawa d’a gumunda nga d’i ve vun ayîna hi sanina kä mi. 

15Sama d’ingêr ma nga mi tit tit ta d’ingêrina, mi le furîd’a, wani b’laka ni yam 
suma a nga tit tit ta d’ingêra d’uo na. 

16Sama mi wal tam mbei ki lovot ta ned’ina mba mi ka’î zlapa ki suma matna. 

17Sama mi min kak ki furîd’a teteuna mba mi mbut sama kid’aka, sama le yam 
süm guguzlud’a ki te ma mbulîna mba mi mbut sama ndjondjoîna d’uo mi. 

18Sama asa’atna mi mbut vama wuraka yam sama d’ingêrâ, sama mbut ira mi 
mbut ni vama wuraka yam suma iratna mi. 

19Hotei ang kak abagei hur fulâ, kal la ang kak katcha d’a yal la ti zalang hurunga. 

20Ndjondjoî d’a kal teglesa ki mbulâ a nga avo hi sama ned’a, wani ma lilid’a mi 
ligizi ni liga. 

21Sama nga mi tit yam d’ingêra ki djivid’ina mba mi fe arid’a ki d’ingêra ki subura 
mi. 

22Sama ned’a nga mi kal kur azì ma ngolâ hi grang suma durîna, nga mi to 
gulumun ma ad’eng ma azi tin huruzi kama kä woi mi. 

23Sama nga mi ngom vunam ki sinam ped’etna, mi sut ni tam mbei kur ndaka. 

24Sama yam mba ad’eng ma subur tad’a simiyêm ala Ma las suma, mi le sun 
mamba ni kayîna ki yam mba ad’enga. 

25Djib’era hi sama azulomba mba d’i tchumu, kayam mam min le sunda kabom 
mbi. 

26Sama azulomba nga mi le d’od’oka burâ ki burâ yam ahlena hi sumina, wani 
sama d’ingêrâ nga mi he bei gigrita ba. 

27Vama ngat buzuna hi suma asa’atnina ni vama ndjendjed’a, ni vama ndjendje 
ma kalâ ata yima azi mbam ki djib’er ra tchod’ina mi. 

28Sama glangâs ma aboina mba mi ba woyo, wani sama mi humut ad’ut djivid’a 
tretna, mi ndak á de zlad’a bei ara ba. 

29Sama asa’atna mi d’uzî iram ba ba, wani sama d’ingêrâ mi tcholî kur lovot 
mamba ngingring. 

30Ned’a d’oze wad’ud’a d’oze d’alâ ma kak djangûna ki minda hi Ma didinid’ina 
nga d’i. 

31A nga ngom akulumeina ni yam bur ma dur ayîna, wani kusa tcholî ata Ma 
didina. 

Zla d’a d’ogolâ 22 

1Simi ma a yoroma mi kal ndjondjoî d’a ngola, sumad’a ti kal kawei ma hapma ki 
lora mi. 

2Sama ndjondjoîna ki sama houd’a a ni zlapa ata vama tuna; nala, azi djak Ma 
didina mi lazi ni mamu. 

3Sama ned’a nga mi we vama tcho ma nga mi mbana, nga mi ngei tamu, wani 
suma lilid’a a kal kua, a fe ndaka. 

4Sama mi ge yam kä, mi le mandara Ma didinina, mba mi fe ni ndjondjoîd’a ki 
subura, mba mi te tatâ mi. 

5Aweid’a ki dauna a nga kur lovota hi sama bateinid’a; sama mi min ngom tama, 
mi wal tam mbei dei kahle ndazina. 

6Ang tak gogorâ lovot ta mi ndak á tit kura, le mi djeng mamara pî, mba mi d’es 
sei kurut ti. 

7Ma ndjondjoîna nga mi te yam suma houd’a. Sama mi nde balîna, mi ni magoma 
hi sama mam nde balâ aboma. 

8Sama nga mi zar zla d’a kad’ina mba mi dut ni ndaka, totogo mam mbala ni hur 
mam ma zala d’a mba d’i kus seyo. 

9Sama nga mi le suma djivid’ina, a mba b’e vuna kamu, kayam nga mi he te mama 
mi suma kid’aka. 

10Ang dik sama las suma woyo, huneîd’a mba d’i dap peyo; tuguyod’a ki ngula a 
mba dap pei mi. 

11Sama nga mi le yam d’engzeng nga kurumbina, zla d’a de d’a djivid’a nga d’i 
ndavunamu, mi namulâ banama mi. 

12Ma didina iram nga tinda yam sama wed’a, wani nga mi b’lak zlad’a hi sama 
mbut irid’a woyo. 

13Sama azulomba nga mi dala: Azlona mi nga abua. Mba mi van ir palumba. 

14Atcha d’a gaulangâ, vunat ni zul la yiyika. Sama Ma didina hurum zal kama, mba 
mi nde kä kuru. 

15Lilid’a nga kur gogorâ, wani azlingât ta a tom ki d’a mba d’i digit tei dei ki 
sed’emu. 

16Sama nga mi kid’eî ir sama kid’akina, mi mbud’umî sama ndjondjoîna; sama nga 
mi hahlena mi ma ndjondjoînina, mi mbut ni tam houd’a. 

Ang gol tang djivi kandjaf zla d’a tetenga 

17Ang tin humang ang hum zlad’a hi suma ned’id’a, ang tin hurung yam we 
manda. 

18Le ang ngomot kurungû ni, mba d’i mbut ni vama djivina kangû, ar ti kak 
avunang teteu. 

19An min had’ang wed’a ini mi ang tanga tala tin hur mangâ mi ka’î yam Ma 
didina d’a. 

20An b’iring zlad’a yam d’alâ ki wad’ud’a yan dok hindi 

21á tagang zla d’a irata ki zla d’a gagazid’a, tala ang hulong zla d’a de d’a gagazid’a 
mi sama mi sunungâ d’a d’uo zu? 

22Ar ang hurum sama kid’aka tala ni ma kid’aka d’a d’i, ang kid’eî ir ma hohoud’a 
ata yima ka sariyad’a d’uo mi. 

23Kayam Ma didina nga mi ndjun kaziya, mba mi b’lak suma a b’lagazina woi mi. 

24Ar ang le darigïd’a ki sama ayîna d’i, ang tit ki sama hurum zal heîna 

25tala ang hat zla mamba hat ba, ti mbut dau ma mi vangâ d’a d’i. 

26Ar ang hle vunang á ve balâ mi sama ding ngi, ar ang he tang á hle balâ mi suma 
dingâ 

27tala ang le nga ki vama wurak kuo ba, a hlang azang mangâ ad’ung ngiyeû d’a. 

28Ar ang djok agu ma abuyong ngolo a pum ir hagad’a adjeuna woi d’i. 

29Ang we sama d’alâ kur sun mam mba led’a d’uo zu? Mam mba mi tcholî avok 
amuleina, mba mi tchol avok suma hawa ya’â d’i. 

Zla d’a d’ogolâ 23 

1Le ang kak avun tena ki sama ngolâ ni, ang gol tang djivi ki vama nga tinda 
avorongâ. 

2Le angî sama agozlomba ni, ang ve tang kekei. 

3Ang le d’od’oka yam te mam ma mbulâ d’i, kayam ni te ma mbut ira hawa. 

4Ar ang kau tang á mbut sama ndjondjoîna d’i, ar ang tin djib’er manga kat tuo mi. 

5Ang min tin irang yam ndjondjoî d’a kal leina zu? Gagazi, ndjondjoîd’a nga d’i 
min gigingâ d’igi agigilauna na, ti pir akulo aduk alona, ti vit teyo. 

6Ar ang te tena hi sama djib’er mamba tchod’ina d’i, ar ang le d’od’oka yam te 
mam ma mbulâ d’uo mi. 

7Djib’er ra kurumba ba wana: Mba mi dang ala: Ang te, ang tche, wani hurum nga 
tu ki sed’eng ngi. 

8Ang mba vin vama ang tuma woyo, zla mang nga djivi d’a ang dumzid’a mba d’i 
ba natang hawa. 

9Ar ang de zlad’a kä gen ma lilid’a d’i, kayam mi lasî zla mang nga ne d’a ang nga 
data. 

10Ar ang djok agu ma a pum ir hagad’a adjeu dedeina woi d’i, ar ang kal kur 
asinena hi suma hokuyod’ina d’uo mi. 

11Kayam sama mi sazi atchuguluzina ni ma ad’engêm kal petna, mba mi ndjun 
kazi á kak djangûna ki sed’eng mi. 

12Ar ang tin hurung yam hata, ar ang tin humang á hum zla d’a sama ned’a nga mi 
data. 

13Ang ar gogorâ bei tod’a d’i. Le ang tomî kazlingâta ni, nga mi mit ti, 

14wani to d’a ang tomba ang sud’umî woi ata yima azuleina. 

D’al ma sana mi dum mi goromina 

15Gorona, le ang tin hurung yam ned’a ni, an mba ni le furîd’a kurun krovo mi. 

16Ata yima ang mba de zla d’a iratina, an mba ni le hur ma hapma. 

17Ar ang le d’od’oka yam tcho d’a suma le tchod’a a nga lata d’i, wani ang le ni 
mandara Ma didina burâ ki burâ. 

18Wani burâ nga mi mba, hur mang ma tinda mba mi dap pei hawa d’i. 

19Gorona, ang huma, ang mbut sama ned’a, ang tit kur lovot ta d’ingêra. 

20Ang kak aduk suma a nga gurut ki süm guguzlud’ina d’oze aduk suma a nga mut 
hliuna agozlombina d’i. 

21Sama gurut ki sümina ki sama te heîna a ge ni tazi houd’a. Sama mi halî sen ma 
burâ tuna mba mi tchu’î baru d’a ndjondjorod’a atamu. 

22Ang hum abung ma vud’unga, ata yima asung ti djeng mamarina, ang golot is si. 

23Ang gus gagazid’a, ned’a, hata ki wad’ud’a, ar ang guzuzi woi d’i. 

24Sama d’ingêrâ abum nga mi le hur ma hapma, sama mi vut gor ma ned’ina nga 
mi le furîd’a mi. 

25Ar abung azi kasung a le furîd’a, ar ta vud’unga ti le hur ma hapma. 

26Gorona, ang han hurungû, ang hle ni balum asen mi. 

27Atcha d’a gaulangâ ni zul la yiyika, atchad’a hi sama dingîd’a ni golong nga 
mbed’eta. 

28A nga bur suma kä d’igi suma kul suma tchi matna na, a nga zul suma mbut ira 
aduk suma mi. 

Zla d’a yam sama gurut ki sümina 

29Ni nge mi nga kur ndaka ge? Ni nge mi nga kur hohoud’a ge? Ni nge mi nga kur 
yalâ ge? Ni nge mi nga kur yor tad’a ge? Ni nge mi fe mbilâ hawa bei zlam ge? Ni 
nge ba, iram mbi tchor hleud’a kekeng ge? 

30Ni suma a nga hir kä avun süm guguzlud’a hihira, ni suma a i hal süm ma 
hlumbina. 

31Ar ang gol süm guguzlud’a kayambala mi djivid’a hleud’a d’oze nga mi wile kur 
kopma d’oze anguvum nga d’i djang kä woi titrizigu d’a d’i. 

32Dabi mamba mi ed’engî d’igi guguina na, mi gangî d’igi hurd’ud’a na mi. 

33Irang mba d’i tining á le d’od’oka yam atcha d’a dinga, hurung mba mi zud’ung á 
de zla d’a asa’ata. 

34Ang mba mbut ni d’igi sama nga burâ aduk alum ma ngolîna na, d’igi sama nga 
burâ yam agu ma fiyak ma akulo yam batod’ina na mi. 

35Ang mba dala: A tonu, tan tan nga d’i; a mired’enu, an we nga d’i. An mba ni zlit 
akulo ni mindja ba, ni tche kua ge? 

Zla d’a d’ogolâ 24 

Sama ned’a ki sama asa’atna 

1Ar ang le d’od’oka yam suma asa’atna d’i, ang le d’od’oka á zlap ki sed’ezi d’uo 
mi. 

2Djib’er mazid’a ni yam murud’um mba led’a, zla d’a ndavunazid’a ti mba ni ki 
ndaka. 

3Nata ned’a ba, sana mi min kazina; nata wad’ud’a ba, azì máma mi tchol ki ngingi 
mi. 

4Nata wed’a ba, sana mi oî hur gongîyô mama kahle suma djivi suma guzuzi kal 
teglesâ. 

5Sama ned’a mi nga kad’enga, sama wed’a mi nga mi i avogovok kur ad’eng 
mamba mi. 

6Nata d’al ma ded’a ba, ang mba dur kayîna; nata d’al ma de ma ablauna ba, ang 
mba kus kayîna mi. 

7Ned’a ni vama kal yam sama lilid’ina, mba mi mal vunam á de zlad’a ata yima ka 
sariyad’a d’i. 

8Sama nga mi djib’er á le tchod’ina, suma a mba yum ala Sala tchod’a. 

9Djib’era hi sama lilid’id’a ni tchod’a, sama las suma ni vama ndjendjed’a ir suma 
mi. 

10Le tang tchuk lus kur bur ma ndaka ni, ad’engêng nga d’uo d’a! 

11Ang b’at tang á prut suma a nga izi á tchid’ina woyo, ang sut suma a nga izi á 
ngatina woi mi. 

12Le ang dala: An we nga d’uo ni, Ma nga mi nga hurîna nga mi we d’uo zu? Ma 
nga mi ngomongâ, mi nga mi we d’uo zu? Ni mam ba, nga mi wurak nge nge pî 
yam sun mam mba led’a d’uo zu? 

13Gorona, ang tayuma, kayam mi djivid’a; se mamba tavunang adjib’eta mi. 

14Ang we woi ala ned’a ti djivid’a yam muzugang ni na mi. Le ang fad’u ni, kur bur 
ma avina wurak manga ti nga, hur mang ma tinda mba mi dap pei hawa d’i. 

15Ar ang bur kä gumun á b’lak azina hi sama d’ingêrîna d’oze á b’lagam yam ma 
burâ woi d’igi sama asa’atna na d’i. 

16Kayam sama d’ingêrâ le mi puk kä yam kid’iziya pî, mba mi tchol akulo, wani 
suma asa’atna a nga tchuguzi kä kur ndaka atogo zak. 

17Ar ang le furîd’a yam puka hi mang ma djangûnid’a d’i, ar ang le hur ma hapma 
ata yima mi lá puka kä na 

18tala Ma didina mi we we ba, hurum b’lak ba, dam mi ar sa máma bei ngopa d’a 
d’i. 

19Ar hurung zal yam suma a le tchod’ina d’i, ar ang le yungôra yam suma asa’atna 
d’uo mi. 

20Wuraka nga avin yam sama tchona d’i, sama asa’atna mi ni d’igi lalam mba mit 
teid’a na. 

21Gorona, ang le mandara Ma didina kamulâ. Ar ang zlap tang ki suma a hal 
huneîd’a heîna d’i. 

22Kayam b’laka mba d’i mba kazi atogo hina zak; ni nge ba, mi we ndak ka nga d’i 
mba kazid’a ge? 

D’al ma dingâ hi suma ned’ina 

23Wana ni zla d’a tcholï ata suma ned’id’a: Nga djivid’a á ka ir suma ata yima ka 
sariyad’a d’i. 

24Sama mi de mi sama asa’atna ala: Angî ma d’ingêrâ na, ablaud’a ti gum vuna, 
andjaf suma a noyôm mbei mi. 

25Wani suma a ngoboma a mba fe yaziya, suma a mba b’e vuna kazi yam djivi 
mazid’a mi. 

26Sama nga mi hulong zla d’a de d’a iratina, ni sama ve suma atama. 

27Ang min sun mang nga woi abud’a avogo, ang min asineng djiviya, bugola, ang 
min aziyangû. 

28Ar ang le glangâsâ yam ndrangâ bei zlad’a ba d’i. Ang min lobom ki zla d’a 
avunanga zu? 

29Ar ang dala: An mba ni lum d’igi mam lan na d’i, ar ang dala: An mba ni wurak 
nge nge pî yam sun mam mba mi lata d’uo mi. 

Zla d’a yam sama azulombid’a 

30An kal avun asinena hi sama azulombina, an kal avun asine ma guguzlud’a hi 
sama bei wäd’u zlad’a ba na mi. 

31Kekerezeuna mi oî kua ndinding, asuna mi hlum mbei pet, kangâ ma ahina ma a 
gumzi kama mi dris kä woi mi. 

32An wumu, an djib’er ngola, an we, an fe hata ata yi máma. 

33Le ang bur sena ndjö, ang hulong bur sena ndjö, ang d’ut abong vunadigang ang 
bur kä ni, 

34houd’a mba d’i ngui tita, mba d’i nde kang dumuzi, meid’a mba d’i tchang d’igi 
sama mi yo ahle suma sïna abom á durîna na. 

Zla d’a d’ogolâ 25 

1Wana ni zla d’a d’ogolâ hi Salomon nda suma hi Ezekiyas amul ma Juda-na a 
b’irita. 

Zla d’a d’ogol la tetenga 

2Subura hAlonid’a ná ngei ahlena, subura hamuleinid’a ná fek ad’u ahlena woyo. 

3Sana mi ndak á hal ad’u akulo d’a sä akulo deid’a d’oze ad’u andaga d’a kä yiyika 
d’i. Hina mi, sana mi ndak á fek hur amuleina d’uo mi. 

4Le a yor zuzota woi ata kawei ma hapma ni, sama d’ala mba mi yorom dei ma 
djivina. 

5Le a pat sama asa’atna woi avok amulâ ni, amul mamba ad’ut mba d’i b’al kä 
ngingi, mba mi tit yam d’ingêra. 

6Ar ang hle yang akulo avok amulâ d’i, ar ang kak ata yina hi suma nglonina d’uo 
mi. 

7Hotei a dang ala: Ang mbeï ka hî, kal la a hulongôngî woi kä avok sama ngolâ ata 
yima ang wum da na. 

8Ang kal tang ata yima ka sariyad’a atogo zak ki. Le ndrangâ mi mbud’ung wa 
zulona ni, ang mba le ni nana ge? 

9Ang i min zla manga ki ndrangâ, wani ang dum zla d’a gumunda hi sama ding 

10tala mi humung hum ba, mi mbud’ung zulona ki irang fafad’u d’a d’i. 

11Zla d’a irat ta sana mi data, ti hle tat ni d’igi ahle suma lor suma djif suma guzuzi 
kal tegles suma sama d’alâ mi yorozi mi gulud’uzi ki kawei ma hapmina na. 

12Ngop pa ndavun sama ned’a d’a sana mi humut ki humamba, ti ni d’igi ngangam 
ma lor ma humba d’oze d’igi hed’eu ma lor ma bei zozota ba na na mi. 

13Sama sun ma d’engzengâ mi ni d’igi ab’lenga hi nesâ d’a ata yima fet awunid’a 
na, kayam mam nga mi b’leng hur salama. 

14Sama mi nga mi subur tam yam he d’a hawa d’a mi hat nga d’uo tua d’a, mi ni 
d’igi d’ugul la simet ta nga d’i se alona d’uo d’a na. 

15Ve ta d’a tatâd’a ti ndak á kus yam ma ka sariyad’a, zla d’a de d’a lulumad’a ti 
ndak á kus sama mi tchol ad’enga ngingringâ tam d’ad’ameî mi. 

16Le ang fe ayuma ni, ang tum ndak ata meyeng go. Ar ang tum mi kal kang ba, mi 
vining ngi. 

17Ar ang tit avo hi ndrangâ teteu ba, ang hlum hisâ hle ba, mi noyông ngi. 

18Sama le glangâs ma aboina yam ndramina, mi ni d’igi tatagama d’oze mbigeu 
d’a fiyak ka siyat mbàd’a d’oze mi ni d’igi yeû d’a vunat feta dedelemba na. 

19Tin hurung yam sama mbut ira kur bur ma ndaka ni d’igi sï ma kusa na d’oze 
d’igi asem ma daka na mi. 

20Sama nga ni hle sawala mi sama mi nga kur hohoud’ina, mi ni d’igi sama mi fok 
barud’a woi atam ata yima ab’lenga d’oze mi ni d’igi sama mi vo kohlâ ir mbilîna 
na mi. 

21Le mang ma djangûna meid’a nga d’i tchumu ni, ang hum tena mi te; le vunam 
mi so ni, ang hum mbina mi tche mi. 

22Hina wani, ni d’igi ang togomî aku gordjona kam na, Ma didina mba mi 
wuragang mi. 

23Ni simet ma abo ma norîna ba, nga mi mba kalo ma sed’a. Hina mi, sama nga mi 
de zlad’a gumun kä na, nga mi zal hur suma mi. 

24Hotei ang kak yam gonga akulo abo tu, kal la ang kak katcha d’a yalâ avo hur azì 
ma tunid’a. 

25Zla d’a djivi d’a tcholï yam andaga d’a deid’id’a, ti ni d’igi mbiyo ma ab’leng ma 
ang hum mi sama kaud’ina na. 

26Sama d’ingêr ma zlak avok sama asa’atnina, mi ni d’igi golong nga lau d’a ti 
mbut dodopid’a na, d’oze d’igi ir mbiyo ma lau ma mbut hisîna na mi. 

27Nga djivid’a ang tayuma ngola d’i, ang hal subur ra ngola d’uo mi. 

28Sama nga mi ve tam kei d’uo na, mi ni d’igi azì ma ngol ma gulumun mama mi to 
kä woina na. 

Zla d’a d’ogolâ 26 

Zla d’a yam suma lilid’id’a 

1He ngola mi sama lilid’a ni d’igi nes ma se awalina na, d’oze d’igi alo ma se ata 
yima dut awunina na mi. 

2Vun ma ge ma a gum bei zlam ba na, mi ni d’igi aleina kababei suma a nga pir bei 
tuk tazi ba na na, nga mi ve sa d’i. 

3Blafâ ni yam akuluma, djamad’a ni yam korona, azlingâta ná to suma lilid’a mi. 

4Ar ang hulong humba mi sama lilid’a ndak yam lili mamba ba, ang mbut d’igi 
mam na d’i. 

5Ar ang hulong humba mi sama lilid’a ndak yam lili mamba ba, mi gol tam ala 
mam mi sama ned’a d’i. 

6Sama mi sun sama lilid’ina mi ni d’igi mi ka nasem mbei na, mi fe ni ndaka mi. 

7Zla d’a d’ogol la ti ndavun sama lilid’id’a, ti ni d’igi asem ma gugutu ma mi mbut 
amangeîd’ina na. 

8Subur sama lilid’a ni d’igi sama mi djin ahinad’a kä kur mbiu mamba ndindingâ 
na. 

9Zla d’a d’ogol la ti ndavun sama lilid’id’a, ti ni d’igi awei d’a ti tchok sama mi 
gurut ki sümina abom na. 

10Sama mi sun sama lilid’a d’oze sama mi tit akulo hawana, mi ni d’igi ma yet yeû 
ma nga mi yet suma ata yima lara ge petna na. 

11Sama lili ma hulong ata sun mamba lilid’ina, mi ni d’igi adi ma mi hulong ata vin 
ma mam vinim mbeina na. 

12Le ang we sama mi gol tam ala mam mi sama ned’a na ni, ang tin hurung yam 
sama lilid’a kalamu. 

Zla d’a yam sama azulombid’a 

13Sama azulomba nga mi dala: Azlona mi nga glovod’o, azlona mi nga ir palumba. 

14Sama azulomba nga mi mbut tam kä yam azang mama, d’igi bapma nga mi 
mbut ata kawei mama na. 

15Sama azulomba nga mi nik abom kä kur angota, wani ad’enga ki sed’em á 
hulong mi hlum á im avunamba. 

16Sama azulomba mi djib’er ala ne mamba kal suma ne suma kid’iziya suma a nga 
hulong humba ki lovod’otna. 

Zla d’a d’ogol la dinga 

17Sama mi hak tam aduk huneî d’a ndolom nga d’uo d’a, mi ni d’igi sama mi 
vädina ki humama na. 

18Sama gurut ma nga mi dur suma kakud’a ki yeûd’a mi hal á tchi matnina, 

19mi ni d’igi sama mbut ir ndrama mbut ba, mi hulong dum ala: An dangî zla d’a 
sanda hawa na na. 

20Le aguna mi nga d’uo ni, akud’a ti mit teyo; ata yima sama gigined’a mi nga d’uo 
na, huneîd’a ti nga d’uo mi. 

21Sama nga mi hal huneîd’a heîna, mi ni d’igi gordjo ma a tchugum yam kiwilîna 
na, d’igi agu ma a tchugum aku á vakud’ina na mi. 

22Zla d’a ndavun sama gigined’id’a, ti ni d’igi ambla d’a mbulâ na, ti kal gak ti i kur 
bibirina. 

23Sama vunam akud’a ma hurum tchod’ina, mi ni d’igi dei ma andaga ma a 
gulud’um ki sud’o kawei ma hapmina na. 

24Sama noî sumina mi lop de zlad’a ni ki vunamu, hurum krovo ni mbut ira. 

25Le nga mi de zla d’a djivid’a ki vunam ko, ang he gagazid’a kam mbi, kayam ahle 
suma ndjendjed’a kid’iziya a nga kurumu. 

26Nga mi ngei noî ta mamba kä ki lem mamba, wani asa’at mamba ad’ut mba d’i 
nde woi aduk toka hi sumid’a. 

27Sama mi djugot zula kä avok ndramina, mam tam mba mi nde kuru; sama nga 
mi ligat ahinad’ina, mba d’i hulongî sulogota kä kamu. 

28Sama ka zlad’a nga mi noî vama mam zalam huruma, sama mi lop suma ki 
vunam ma mbulîna nga mi mba ki b’laka. 

Zla d’a d’ogolâ 27 

1Ar ang subur tang yam vama lavina d’i, kayam ang we nga vama nga mi mba kur 
bur ma tunina d’i. 

2Ar suma dingâ a suburungî aziya, ar ang subur tang yam tang ngi. Ar sama ding 
mi suburungî mamu, nga ni ang ba, subur tang go d’i. 

3Ahinad’a ti hlaneka, lesâ maneka heî mi, wani hur ma zal ma sama lilid’a mi 
zalangzina, mi hlaneka kalaziya. 

4Hur ma zala ni vama tchona, ayîna mi ni d’igi babar ma ngolâ na, wani yungôrâ, 
sa mi kus kam ni nge ge? 

5Ngop pa ngop sana avunamba kal o d’a a lat kä gumunda. 

6Ngop pa banangâ mi ngobonga nga d’i tak o mam mba kanga woi abua, wani bet 
ta mang ma djangûna mi bed’eng kokoka ni lop ira. 

7Sama mi hop da na nga mi miret se ayuma kä kasemu, wani sama meid’a ti 
tchuma, vama aglarâ pî, mi nadjib’eta avunamu. 

8Sama mi wal kambas mamba woi deina, mi ni d’igi alei ma wal kaziyam mbei 
deina na mi. 

9Mbulâ ki mbul ma his ma afufuîna, a nga le sana tam djivid’a; d’al ma banangâ mi 
dangzi ki hur ma tunina, mi lang tang djivid’a kal ma ang ngam kurung katang 
vangâ. 

10Ang ar banangâ d’oze abung banama woi d’i. Ang i avo hi wiyengâ kur bur ma 
ang nga kur ndakina d’i, kayam ndrang mazina mi kal wiyeng ma sä woi deina. 

11Gorona, ang kak sama ned’a. Hina wani, an mba ni le furîd’a kurun krovo, an 
mba ni hulong humba mi sama nga mi mangân ndeina mi. 

12Sama ned’a mi we vama tcho ma nga mi mbana, nga mi ngei tamu, wani suma 
lilid’a a kal kua, a fe ndaka. 

13Ang yo baru mama kayam mi hle vunam á ve balâ mi sama mi wum nga d’uo na, 
ang ve va mama balâ kad’enga yam sama mam wum nga d’uo máma. 

14Le sana mi nde yorogo tcholol, mi nga mi ge ndrama depa ki delem akulo 
d’ad’awu ni, a mba ndum zla ndata ni d’igi ngula na. 

15Atcha d’a yal heîd’a, ti ni d’igi azi d’a tchut teteu kur bur ma alona mi senid’a na. 

16Sama mi hal d’eletna ni d’igi mi d’elî simetna na, d’oze d’igi mi ve ni mbulâ 
akulo hur abom na. 

17Kaweina mi gurî ndram kaweina, sana mi zalî hur ndrama mi. 

18Sama mi ngom tulumina mba mi tum vud’umu; azong ma mi ngom salamina, 
salama mba mi suburum mi. 

19D’igi ang nga we irang aduk mbina na, hurung nga mi tagang djib’er manga hina 
mi. 

20D’igi yima azuleina ki zula la yiyika a ndak á hop yazi tu d’uo na, ira hi sanid’a 
nga d’i kau ki gola d’uo na mi. 

21Deina ni vama a yor ki kawei ma hapmina, fürâ ni vama a yor ki lorina mi, wani 
a we sana nata simiyêm ma nde yinina. 

22Le ang du sama lilid’a kur zuzud’a zlapa kawuna pî, lili mamba mba d’i wal lei ki 
sed’em mbi. 

23Ang tin irang yam d’uwar mang ma gureina djiviya, ang ngom d’uwar mang ma 
nglona djivid’a mi, 

24kayam ndjondjoîd’a nga d’i kak didin ndi, avaval la amula mba d’i i avogovok 
kur atchogoi d’a lara ge pet tuo mi. 

25Suma a ze hatna yam ahuniyôna. Bugol la mi d’ufa, suma a zum a togom akulo. 

26Tumus tumiyôna a ni baru mang ma tchuka, b’ogeina ni bege d’a ang gus 
kasinenid’a mi. 

27Ambir b’ogeina ni te ma yam sum mangâ ki yugunei mangîna mi. 

Zla d’a d’ogolâ 28 

1Sama asa’atna mi ringî bei sa mi digim ba, wani sama d’ingêrâ, mayîna ni d’igi 
azlo ma azongâ na. 

2Le huneîd’a nga kur ambasa ni, suma te katna a nablaud’a, wani le ni ki sama 
wäd’u ma wed’a tu ni, ti mba d’i i avogovogo. 

3Sama hou ma mi kid’eî ir sama kid’akina, mi ni d’igi alo ma se ki babarâ ma mi 
b’lak ahlena woi kakazeîna na. 

4Suma a nga tit yam gata d’uo na, a nga läd’u sama asa’atna, wani suma a nga tit 
yam gatina a ka’î djangûna ki sed’emu. 

5Suma tchona a nga wäd’u zla d’a d’ingêra d’i, wani suma a nga hal Ma didinina a 
nga wäd’u ahlena pet. 

6Sama hohou ma nga mi tit kur lovot mamba d’ingêrâ, mi kal ma ndjondjoî ma 
nga mi tit kur lovot ta gundina. 

7Sama nga mi tit yam gatina ni gor ma wad’ud’a, wani sama nga mi le darigïd’a ki 
suma batrangîna mi mbut nabum zulona. 

8Sama nga mi i ndjondjoî mamba avok ki bege d’a mi hat mi suma ki mbiyo ma 
ngolîd’a, mi togot ni mi sama nga mi hahlena mi suma kid’akina. 

9Sama nga mi tos humam mbei á hum gatina, Alona mi gol tchen mamba ni vama 
ndjendjed’a. 

10Sama nga mi vit suma iratna woi kur lovot ta tchod’ina, mba mi nde kur zul la 
mam tam djugud’ota, wani suma iratna a mba te djivid’a djona. 

11Sama ndjondjoîna mi gol tamî sama ned’a, wani ma kid’ak ma wad’ud’a nga mi 
fegem ad’umu. 

12Ata yima suma d’ingêrâ a kusâ, suma a fe djivid’a pet, wani ata yima suma 
asa’atna a kusâ, nge nge pî, mi halî yima ngeid’a. 

13Sama mi ngei yam tcho mamba kä na, nga mi fe djivid’a d’i, wani sama mi de 
tcho mamba woi mi arat tei mi na, a mba wum hohowomu. 

14Sama nga mi le mandara Alona teteuna, mi le furîd’a, wani sama mi b’al hurum 
kikina, mba mi nde kur ndaka. 

15Sama asa’at ma nga mi te yam suma kid’akina, mi ni d’igi azlo ma nga mi tchina 
d’oze ambur urs ma nga mi hal tena abo meid’ina na. 

16Ma te yam ma mi we nga ad’u zlad’a d’uo na nga mi djop vun suma ngola, wani 
ma nga mi noî bege d’a a fat ki lovod’ot tuo d’a woina, mba mi te leud’a tatâ. 

17Sama mi tchi sana mi wala zlad’a vumu na, mi ring á tchi tamu; ar sa mi d’elem 
mbi! 

18Sama nga mi tit kur lovot ta d’ingêrina mba mi kak ki halasa, wani sama nga mi 
tit kur lovot ta mbàmbà d’a gundina mba mi nde kä kur ra dinga tu. 

19Sama nga mi zum asinema mba mi fe tena ngola, wani sama mi tit bugol ahle 
suma hawa ya’îna, mi nde ni houd’a. 

20Sama d’engzengâ, a mba b’e vuna kam ngola, wani sama mi b’at tam á mbut ma 
ndjondjoînina, a mba ar bei ngobom mbi. 

21Nga djivid’a á ka ir sa d’i, wani suma dingâ a nga miret gata kä yam te ma 
avunazi ma ngiyeûna. 

22Sama d’od’oka nga mi b’at tam atogotogo á mbut tam ndjondjoîd’a, wani mi we 
nga d’ala mam mba mi nde ni kur houd’a d’a d’i. 

23Sama mi ngop sama dingîna, mba mi fe djivid’a avorom kal sama mi lum ad’um 
ki zla d’a de d’a avunamba gogona. 

24Sama nga mi kul ahlena habum kasum ma nga mi dala ndata nga ni tchod’a d’uo 
na, ni sama b’lak ahlena hi sumina ndrama. 

25Sama gol tam ala mam mi va na, nga mi djiu huneîd’a akulo, wani sama mi tin 
hurum yam Ma didinina mba mi kak kur duzîd’a. 

26Sama mi tin hurum yam mam tam gona ni sama lilid’a, wani sama nga mi tit ki 
ned’ina mba mi kak ki halasa. 

27Sama nga mi hahlena mi suma houd’ina, nga mi kid’ak ki, wani sama nga mi duk 
iram mbei kazina suma ablaud’a a mba gum vuna. 

28Ata yima suma asa’atna a nga te yambina, nge nge pî, mi halî yima ngeid’a. Ata 
yima a puk kä na, suma d’ingêrâ a mba te yamba blangâziya. 

Zla d’a d’ogolâ 29 

1Sama suma a ngobom yazi ablaud’a nga mi hum vun nduo na, mba mi b’lak kei 
atogo zak. Kuma ma a mbud’um ki djivid’ina mi nga d’uo d’a. 

2Ata yima suma d’ingêrâ a zulâ, suma a kak ki furîd’a; ata yima sama asa’atna mi 
te yambina, suma a zamî taziya. 

3Sama mi le yam ned’ina, abum tam nga d’i lum djivid’a kamu, wani sama nga mi 
tit avo harop suma gaulangâ teteuna, mi b’la’î ndjondjoî mamba woyo. 

4Amul ma nga mi ka sariya d’a d’ingêrina, mi min nambasa, wani ma nga mi ve he 
d’a hawa d’a mbut irina, mi b’lagat ni b’laga. 

5Sama nga mi läd’u ndrama ki zla d’a de d’a avunamba gogona, mi gunumî abeid’a 
kä avoromu. 

6Suma asa’atna a mbut ni magumeina hi tcho mazid’ina, wani suma d’ingêrâ a 
nga hle sawal la bangâna ki furîd’a ngola. 

7Sama d’ingêrâ nga mi we suma kid’aka zla mazid’a, wani sama asa’atna nga mi 
wazi zla mazid’a d’i. 

8Suma las suma a nga do akud’a hur azì ma ngolâ, wani suma ned’a a nga ve vun 
ayîna kä. 

9Le sama ned’a mi kal ki sama lilid’a ata yima ka sariyad’a ni, le mi de ni zla d’a 
ayîna d’oze zla d’a sanda pî, zla ndata mba d’i dap pi. 

10Suma tchi matna, a nga min suma iratna d’i, wani suma d’ingêrâ a ngomozi ni 
ngoma. 

11Sama lilid’a nga mi ndayî mama woi abu pepet, wani sama ned’a nga mi ve vun 
ayî mama kä, nga mi ndum mbei abu d’i. 

12Le sama te yamba nga mi hum zla d’a kad’a ni, mam suma nglona pet a mba 
mbut ni suma ka zlad’a mi. 

13Ma houd’a ki ma djop vun suma a ni zlapa ata vama tuna; nala, Ma didina ni ma 
mi malazi irazi woi zla tazi dja’â. 

14Amul ma ka sariyad’a hi suma kid’aka ki gagazid’ina, amul mamba ad’ut mba d’i 
b’al kä ngingi. 

15Tod’a ki ngopa a nga he sana ned’a, wani gogor ma a golom hawa isâ, mi mba ni 
ki zulona yam asumu. 

16Ata yima suma asa’atna a nga zulâ, tchod’a nga d’i zul avogovok mi, wani suma 
d’ingêrâ a mba gol puk mazid’a. 

17Ang gat gorongâ, mba mi tugung tangû, mba mi b’lengêng hurung mi. 

18Ata yima sama mi de zlad’a woi yam vama ndum mbeina nga d’uo na, suma a tit 
ni kur batranga, wani sama nga mi ngom gata hAlonid’ina, mi le furîd’a. 

19A nga gat magoma ni ki zla d’a ded’a d’i, kayam le mi wad’ud’a pî, nga mi ge yam 
kä d’i. 

20Le ang we sama de zlad’a bei djib’era ba na ni, hotei ang tin hurung yam sama 
lilid’a, kal la ang tin hurung kamba. 

21Sama mi b’lak azong mama woi ki djivid’a ki gogorom deina, dabid’a mba mi 
djib’er ala mam mbut ni goroma. 

22Sama ayîna heîna nga mi djiu huneîd’a akulo, sama hurum zal atogo heîna nga 
mi le tchod’a ngola mi. 

23Yam mba ad’enga hi sanid’a nga d’i hulongôm yam kä, wani sama lulumana, a 
mba hum ngola. 

24Sama ve banad’a ki sama kulina, mi le ni tam tchod’a, kayam le nga mi hum gun 
nda suma a nga gun tazid’a pî, mi min de woi d’i. 

25Sama mi le mandara sumina mi gun ni dauna kä kamu, wani sama mi tin hurum 
yam Ma didinina, va nga mi lum mbi. 

26Suma ablaud’a a nga hal lovota á mbut tazi djivid’a avok ma te yamba, wani Ma 
didina ni ma ka sariyad’a yam nge nge pî na. 

27Sama tchona mi ni vama ndjendjed’a ir sama d’ingêrâ, sama d’ingêrâ mi ni 
vama ndjendjed’a ir sama tchona mi. 

Zla d’a d’ogolâ 30 

ZLA D’A D’OGOL LA DE D’A TETENGA 
(30–31) 

Zlad’a hi Agur-ra 

1Wana ni zlad’a hi Agur Jake goromid’a, wana ni zla d’a sa máma mi dat mi Itiyel, 
mi dat mi Itiyel azi ki Ukal-la: 

2Gagazi, lili manda kal suma pet, an nga ki wad’ud’a d’igi sana na d’i. 

3An hat nga ned’a d’i, an we nga Ma bei tchod’a ba na d’uo mi. 

4Ni nge mi djak akulo ba, mi hulongî kä ge? Ni nge mi ve simetna hur abom ge? Ni 
nge mi gul mbina atam kur baruna ge? Ni nge mi tin vun dabid’a handagad’id’a 
ge? Simiyêm nana ge? Simiyê goroma nana ge? Le ang wumu ni, ang danu. 

5Zlad’a hAlonid’a pet ni zla d’a ndak memeta. Mam mi mbareid’a hi suma a ngei 
tazi atama. 

6Ar ang tchuk zla d’a ding yam zla mamba ba, mi ngobong ang mbut sama ka 
zlad’a d’i. 

7An nga ni tcheneng yam ahlena mbà; ang hadji avok mat mana: 

8Ang walan ndei ki zla d’a hawa yaka ki zla d’a kad’a. Ang han houd’a d’uo mi na, 
ang han ndjondjoîd’a d’uo mi. Ang han ni te ma ndagana hol. 

9Le an nde kur duzîd’a ni, dam an mba ni tin vunan ni dala: Ma didina ni nge ge 
kla. Le houd’a kal kanu ni, dam an mba ni kula, ni ngulung simiyêng ang Alo mana 
kla. 

10Ar ang de zla d’a tchod’a yam azongâ kä gen salama ba, mi tchugung zlad’a kang 
ba, ang wurak yam tcho manga d’i. 

11Suma dingâ a nga yahlena yam abuyoziya, a nga de zla d’a djivi yam asuyozi 
d’uo mi. 

12Suma dingâ a nga djib’er ala azi ni suma yed’etna, wani a mbus nga tazi woi kur 
ndjendje mazid’a d’i. 

13Suma dingâ a nga, ni suma yam mba ad’enga, a nga gol suma ki irazi sod’a woi 
ngrazang. 

14Suma dingâ a nga, siyazi mi ni d’igi mbigeu d’a fiyak ka siyat mbàd’a na, 
agingâzi ti ni d’igi mbigeud’a na á b’lak suma hohou suma kur ambasina woyo, á 
tchi suma kid’aka woi aduk suma mi. 

Zla d’a ding nga d’ogol la tetenga 

15Dileîd’a ti nga ki gro arop suma mbà suma a nga dala: Heya! Heya! na. Ahlena 
hindi a nga, ni suma va nga mi ndagazi d’uo na, ma fid’ina mi nga kua, ni suma a 
nga dala: Ndak wa d’uo na. 

16Nala, yima azuleina, atcha d’a gendreged’a, andaga d’a nga d’i hop ki mbina d’uo 
d’a, aku d’a nga d’i dala: Ndak wa! d’uo d’a. 

17Sama mi las abum mi gol asuma is mi na, gagau ma avun toliyondina mba mi 
pad’am iramu, agigilauna groma a mba tum mi. 

18Ahlena hindi a nga, ma fid’ina mi nga kua: Ni suma a kal kana, ni suma an wazi 
nga ad’uzi d’uo na mi. 

19Nala, lovot ta agigilauna mi pir kakulo hur alonid’a; lovot ta guguina mi tan 
kakulo yam ahinad’id’a; lovot ta batod’a ti djang ki hur alum ma ngolîd’a; lovot ta 
sana mi i ki avo hi gor weid’id’a. 

20Wani ni lovota hatcha d’a mizeunid’a: Nga d’i le mizeuna, nga d’i mbus tat teyo, 
nga d’i dala: An le nga tcho d’i. 

21Andagad’a nga d’i giget abo ahlena hindi, ma fid’ina mi nga kua: Ni ma ndat 
ndak á ve tat abom mbuo na. 

22Nala, magom ma mi mbut amulîna; ma lili ma mi hop ki tenina; 

23atcha d’a suma a golot isa, ti mbut atcha d’a telid’a; wei d’a ti vrak balum 
salatid’a. 

24Ahle suma gureina fid’i a nga yam andagad’a: Ni suma a kal lei ki ned’a heîna. 

25Matchid’agad’a nahle suma ad’engêzi nga d’uo na, a nga tok te mazina nawaliya; 

26ahîna ni vama ad’engêm nga d’uo na, mi ge zula naduk ahinad’a; 

27djera ti nga kamul li, wani ti buzuk kei nad’u adezet teteng; 

28hod’ogol ma ang ndak á vum kabongâ, wani ang fumî kur azì ma amula 
hamuleinina. 

29Ahlena hindi a nga, suma a nga titna, ma fid’ina mi nga kua: Ni suma a nga tit tit 
ta djivid’a heîna. 

30Azlo ma ni ngola hahle suma abageina ma nga mi didak kazigam abo va d’uo na; 

31ahlek ma nga mi tit avok ahlugud’einina; mbekmbere ma nga mi tit avok 
aho’îna; amul ma nga mi tit avok azigar mamina. 

32Le ang nga lahle suma lilid’a kur subur ta manga, d’oze le ang nga ki djib’er ra 
tchod’a ni, ang duk abong avunangû. 

33Kayam le a kudjuk ambira ni, ti mba ni ki mbulâ; le a tum sana atchinamu ni, mi 
djangî buzuna; le a djiu ayîna akulo ni, mi mba ni ki yalâ mi. 

Zla d’a d’ogolâ 31 

D’al ma a dum mamulîna 

1Wana ni zlad’a hi Lemuel amul ma Masa-nid’a, wana ni zla d’a asum mbi 
had’amzid’a mi: 

2Gorona, goron ma kuruna, goron ma an fum ki tchendina, ang huma! 

3Ang had’eng manga ki tit manga marop suma a nga b’lak lovota hamuleinid’a 
woina d’i. 

4Lemuel, nga djivid’a tala amuleina a tche süm guguzlud’a d’a d’i, d’oze suma 
nglona a tche süm ma ayîna d’a d’uo mi. 

5Le a gurut kiya ni, a mba mar yam gata, a mba gol zlad’a hi suma hohoud’id’a tä 
mi. 

6Ang he süm ma ayîna mi sama lá bad’a woina, ang he süm guguzlud’a mi sama 
hurum b’la’â mi. 

7Ar mi tche mi mar yam hou mamba tala mi djib’er yam ndak mamba d’uo d’a. 

8Ang ngo vunang á de zlad’a yam suma ndumîd’a, yam suma a noyôzi woina mi. 

9Ang ngo vunang á ka sariya d’a d’ingêra á ndjun suma hohoud’a ki suma kid’aka 
mi. 

Zla d’a yam atcha d’a ndak avun tat memetid’a 

10Ni nge ba, mi fatcha d’a ndak avun tat memeta ge? Zlat ti kal ahina d’a guzut kal 
teglesa woi dei. 

11Ndjuvut mi tin hurum kad’u, ndjuvut nga mi kid’ak va d’i. 

12Ata yima ndat nga ki irat yam andagad’ina, ti nga d’i lum djivid’a, wani ti nga d’i 
lum vama tcho d’i. 

13Ti nga d’i hal tumus tumiyôna ki baru d’a par ra luluîd’a, ti tchi nabot 
peped’emba ki sunda ba ba. 

14Ti hle tat ni d’igi batod’a hi sama mbut abomid’a na, nga d’i yoï te matna ata 
yima deina. 

15Ti nga d’i tchol akulo ki yina kukurumuka, ti le tena mi suma avo hatatna, nga 
d’i b’rau sunda mi yugunei matna mi. 

16Ti djib’era, ti gus asinena, ti pe guguzlud’a ki bege d’a ndat fat ki sun matid’a. 

17Ti nga d’i djin ad’enga furut d’igi sana mi djin d’i’â furum na, abot nga mi ge kä 
ki sunda su d’i. 

18Ti wala nga d’i fe djivid’a kur sun mata, nga d’i tchi lalam mata woi andjege d’i. 

19Abot mi nga ved’a akulo ata akeid’a hi baru d’a para, abot mi nga ved’a ata 
azlung mata á para mi. 

20Ti nga d’i mat abot á hahlena mi suma hohoud’a, nga d’i mat abot á ndjun suma 
kid’aka mi. 

21Ti nga d’i le mandara ab’lenga yam suma avo hatatna d’i, kayam a nga ki baru 
d’a duburok ka b’lenga ataziya. 

22Ti nga d’i tchil borogona, ti nga ki baru ma luluî ma hleu ma sisilâ atat mi. 

23Ata yima ndjuvut nga mi kak kä aduk suma nglo suma kur ambasina, a nga hum 
ngola. 

24Ti nga d’i tchil barud’a, nga d’i guzut teyo, nga d’i he d’i’â mi suma mbut abozina 
á gusa. 

25Baru mat ma tchuka nad’enga ki ndak ka memeta, nga d’i le mandar abo vama 
nga mi mbana d’i. 

26Ti nga d’i mal vunat á de zlad’a ni ki ned’a, hat ta djivid’a nga d’i ndavunat mi. 

27Ti nga d’i tin irat yam hur aziyad’u, nga d’i kak hawa bei le sunda d’i. 

28Grotna a nga tchol a nga suburud’u, ndjuvut nga mi gilet ala: 

29Gro aropma ablaud’a a nga tit tit ta ndaka, wani ndak kalazi pet. 

30Mbut tang djivid’a ir suma ni mbut ira, djifâ ni vama kal leina, wani atcha d’a 
nga d’i le mandara Ma didinid’a, ti ndak á subura. 

31Ar suma a wuragat yam sun mata, ar suma a suburut ata yima a nga tok kuana 
yam sun mat ta ti lata mi. 

Ma tchi wala 

Ma tchi wala 1 

Kak ka yam andagad’a ka hid’a zlat nga d’i 

1Wana ni zlad’a hi Ma tchi wala David goroma amul ma Jerusalem-mid’a. 

2Ma tchi wala mi dala: Ahlena pet ni hawa na, zlazi nga d’i, ahlena pet ni hawa na, 
ni hawa na. 

3Sana mi fe ni djiviya me ata sun nda mi lat ki kaud’a yam andagad’a ka hid’a ge? 

4Atchogoid’a tu nga d’i kala, ta dinga ti mba, wani andagad’a ti nga ni kaka ata yat 
hina ba ba. 

5Afata nga d’i deyâ, afata nga d’i niga, ti nga d’i b’at tat á hulong ata yima ti deî 
kuana. 

6Bur ma dingâ simetna nga mi sir iram abo ma sutna, bur ma dingâ nga mi sir 
iram abo ma norâ, nga mi ngui tita balum asem burâ ki burâ. Bugola, mi hle lovot 
ta mi hlat adjeud’a. 

7Alum ma gureina pet mi i ni djangâ kä kur alum ma ngolâ, wani alum ma ngolâ 
nga mi oî d’i. Wani alum ma gureina nga mi i avogovok ata yima mam nga mi 
djang kuana. 

8Ahlena pet a nga le sun nda kaud’a kal á ded’a. Ira nga d’i kau abo gola d’i, 
humba nga d’i kau abo humba d’uo mi. 

9Vama mba dana, ni mam ba, mba mi mba kua; vama le dana, ni mam ba, mba mi 
le kua d’ei. Vama awili ma mba mi le yam andagad’a ka hina nga d’i. 

10Le vama ding ma mba a nga de kam ala: Wana ni vama awilina ni, va máma mi 
le wa woi kur atchogoi d’a kal woi avoreid’a da d’ou. 

11Sa nga mi djib’er yam vama mi kal leina d’i; ahle suma a mba mba bugolâ, sa 
nga mi djib’er kazi d’uo mi. 

Fek ad’ud’a hi ma tchi walid’a 

12An ma tchi wala, an tamula yam Israel-lâ avo Jerusalem. 

13An he tan á hal ned’a, á fek ad’u ahlena pet suma a nga lazi ka hî yam 
andagad’ina. Wani ni sun nda kau d’a Alona mi tinit yam sumid’a! 

14An gol sun nda a nga lat yam andagad’a ka hid’a pet. An gol ni sun nda hawa 
yaka, ni d’igi sana mi dik simetna na mi. 

15Vama gun ndei dana, sana mi ndak á d’obom mbi; vama nga d’uo na, sana mi 
ndak á ndumum mbuo mi. 

16An de kurun ala: An ni fe ned’a kal suma a tamula avoron avo Jerusalem-ma, an 
fe ned’a ki wed’a ngola mi. 

17An he tan á wäd’u ned’a ki guruta ki lilid’a, wani an we zla ndata ni d’igi sana mi 
dik simetna hawa na. 

18Le ang fe ned’a ngola ni, ang fe ni ndaka ngola; le ang fe wad’ud’a kam kua kam 
kua ni, ang fe ni djib’era kam kua kam kua mi. 

Ma tchi wala 2 

1An de kurun ala: An mba ni iya, an mba ni kuk tan ki furîd’a, an mba ni kak ki 
halasa mi. Hina pet pî, ni hawa hina yak! 

2An de yam sanda ala ni sun nda lilid’a; an de yam furîd’a ala an fe ni me kua ge? 

3An nga hurun á le furîd’a ki süm guguzlud’a á ndjun vun suma lilid’a. Hina pî, an 
nga ni te yam hliwinu. An min á wäd’u vama djivi ma suma a nga lum yam 
andagad’a ka hî ki kak mazi d’a yam andagad’a ka hid’a. 

4An le sunda ngola, an min azina ablaud’a, an pe guguzlud’a mi. 

5An vasinena, an min yima paguna, an pandjaf agu ma vuta kua teteng mi. 

6An ka golongeîna kurum teteng á rap mbina yam agu ma a pum awilina. 

7An gus magumei suma andjofâ ki magumei suma aropma, a vut grozina avo 
hatanu. An nga ki d’uwar ma nglona ki d’uwar ma gureina kal suma a kak avoron 
avo Jerusalem-ma. 

8An tok kawei ma hapma ki lora ki ndjondjoîd’a hamuleinid’a ki ndjondjoîd’a hi 
suma nglonid’a yam andagad’a teteng. An yo andjof suma a hle sawala karop 
suma a hle sawala kahle suma bud’a teteng suma a le suma tazi djivid’ina, an yo 
aropma ablaud’a mi. 

9An mbut sama ngolâ kal suma a kak avoron avo Jerusalem-ma, ne manda ti wal 
nga woi ki sed’en nduo mi. 

10Ahle suma iran ti min golozina, an nga ni d’elet ti. An nga ni d’el tan á le furîd’a 
d’uo mi, kayam an nga ni le furîd’a kurun krovo yam sun nda pet ta an lata. Wana 
ni wurak ka yam sun nda an lata. 

11Bugola, an gol sun nda an lat kabonda hina pet ki kau d’a an kawat yam sun nda 
an lata hina pet, wani an gol ahle ndazina hina pet nahle suma hawa ya’â, ni d’igi 
sana mi dik simetna na mi. Vama djivi nga ka hî yam andagad’a tu d’i! 

12An he tan á we ned’a ki guruta ki lilid’a. An djop tan ala: Sama mba mi vrak 
tamula blangâna, mba mi le ni me ge? Mba mi le nahle suma a lazi woi dana hol. 

13An we woi tetet ala ned’a ti kal lilid’a d’igi b’od’a ti kal nduvunda na mi. 

14Sama ned’a nga mi we yima mam i kuana, wani sama lilid’a mi tit ni kur 
nduvunda. Wani an we vana tu nga mi djubuzi zla tazi djak! 

15An de kurun ala: Vama nga mi mba yam sama lilid’ina, mba mi mba kan an ni 
hina mi! Ni kayam me ba, an he tan á mbut sama ne ma kalâ ge? An de kurun ala: 
Doli ni sun nda hawa yaka d’ei. 

16Kayam a nga djib’er yam ma ned’a gak didin kal ma lilid’a d’i, bur ma avina a 
mba mar kazi zla tazi djak. Ma ned’a mba mi mit ni d’igi sama lilid’a na mi. 

17Kayam ndata, an gol kaka kur duniyad’a ni vama ndjendjed’a iranu, an we sun 
nda suma a lat yam andagad’a ka hid’a pet ni vama ndjendjed’a mi, an golî vama 
hawa ya’â d’igi sana mi dik simetna na. 

18An noî sun nda kau d’a an lat yam andagad’a ka hid’a woi pet tala mbeî an arat 
djivi mata mi sama mba mi vrak blangâna d’a. 

19Sama mba mi vra’â le ni ma ne, le ni ma liliya, sa mi we nga d’i. Wani mba mi 
kak yam ahlena pet suma an lazi kur duniyad’a ka hî ki kaud’a ki ne mandina. 
Hina pet pî, ni sun nda hawa yaka d’ei. 

20Ki tchetchemba, an tan tchuk lus kayamba an he tan á le sun nda ndaka yam 
andagad’a ka hid’a. 

21Sama dingâ mi nga mi le sunda ki ned’a ki wad’ud’a ki d’ingêra ki kaud’a. Wani 
mba mi arazi mi sama mi fe nga ndaka ki sed’ezi d’uo na. Wana ni sun nda hawa 
yak ka tcho d’a kala! 

22Sana mi fe ni me yam sun nda mi he tam kat á led’a kur duniyad’a ka hî ki 
ndakid’a ge? 

23Kur bur mama pet, mi ni kur djib’era kur ndaka burâ ki burâ; andjege pî, nga mi 
kak tchugot ti. Wan pet pî, ni sun nda hawa yaka! 

24Vama djivi ma yam sanina ni tala mi te, mi tche, mi le furîd’a yam sun mamba 
d’a. Wani an wala zla ndata ti tcholï nata Alona. 

25Mi dala: Le ni an nduo ni, ni nge mi ndak mi te mi le furîd’a ge? 

26Sama mi le Alona tam djivid’ina, Alona nga mi hum ned’a, wed’a ki furîd’a. Wani 
sama tchona Alona nga mi aram lovota á tok ahlena, mi moloziya, kayam mam 
hazi woi mi sama mi lum tam djivid’ina. Wan pî, ni hawa hina yak d’igi sana mi 
dik simetna na! 

Ma tchi wala 3 

Alona mi nga yina yam ahlena pet 

1Ahle suma a le yam andagad’a ka hina a nga ki yazi teteng. 

2Yima vuta mi nga, yima matna mi nga mi; yima ped’a mi nga, yima a pat vama a 
puma woina mi nga mi; 

3yima tchi matna mi nga, yima tchil sana mi nga mi; yima a to azina kä woina mi 
nga, yima min azinina mi nga mi; 

4yima tchina mi nga, yima sanda mi nga mi; yima tchi horâ mi nga, yima lü 
ndjongâ mi nga mi; 

5yima a dur ahinad’a woina mi nga, yima a yo ahinad’a mi nga mi; yima a bed’ei 
tei koko’â mi nga, yima bei b’ed’ei tei koko’â mi nga mi; 

6yima hala mi nga, yima vit teina mi nga mi; yima ngomba mi nga, yima ged’a 
woina mi nga mi; 

7yima haû woina mi nga, yima dupa mi nga mi; yima bei de zlad’a mi nga, yima de 
zlad’a mi nga mi; 

8yima lei yam teina mi nga, yima noyoî teina mi nga mi; yima dur ayîna mi nga, 
yima b’leng nga halasâ mi nga mi. 

9Sana mi fe ni me yam sun nda kau d’a mam lata ge? 

10An we sun nda kau d’a Alona mi tinit yam sumid’a. 

11Ahle suma mi lazina pet, ni djivid’a kur atchogoi mazid’a, gak mi hazi djib’era 
yam ahle suma a nga mbana. Hina pet pî, sana mi ndak nga á wäd’u sun nda 
Alona mi tinit ad’ut á led’a gak dabid’id’a d’i. 

12An we vama djivi ma yam sumuna ni d’ala a le furîd’a, a le sun nda djivid’a ki 
kak mazi d’a yam andagad’a ka hid’a d’a. 

13Le sana nga mi te nga mi tche nga mi le furîd’a yam sun mamba ni, ndata ni he 
d’a hawad’a hAlonid’a. 

14An wahle suma Alona mi lazina pet, a nga nata yazi hina gak didin; vama a ge 
kam kuana nga d’uo mi na, vama hlum mbeina nga d’uo mi. Alona mi le hina 
kayam suma a lum mandaramu. 

15Vama nga inina, ni vama nga adjeu dedeina. Alona nga mi hulongî ki vama kal 
leina. 

Ahlena pet yazi d’a dabid’a ni matna 

16Wana ni vama an wum yam andagad’a ka hina: Asa’ata ti vrak balum sariya d’a 
ka d’a irata, asa’ata ti vrak balum d’ingêra mi. 

17An de kurun ala: Alona mba mi ka sariyad’a yam sama d’ingêrâ ki sama asa’atna 
djak, kayam mi nga nga yina yam ahlena pet, yam sun nda lara ge pet mi. 

18An de kurun yam suma ala: Alona nga mi kuguziya, kayam azi wala azi ni d’igi 
azureina na, 

19kayam vama nga mi mba yam sumina, nga mi mba yam azarâ ni na mi. Ma kal 
ndram nga d’i, ma hî mi mit mi, ma hî mi mit mi, azi ni ki muzuk ka tud’a; kal la 
sana mi kal azarîd’a zlat nga d’i, kayam ahlena pet ni hawa hina yak. 

20Kayam ahlena pet a i nata yima tuna. Ahlena pet a tcholï naduk andaga d’a 
gugud’upa, a nga hulongî kä aduk andaga d’a gugud’upa mi. 

21Ni nge mi wala muzuka hi sumid’a ti dja’î akulo ge? D’oze muzuka hazureinid’a 
ti surop mî kä ad’u andagad’a ge? 

22An we vama djivi ma yam sanina ni d’ala mi le furîd’a yam sun mamba d’a. 
Wana ni wurak mamba! Ni nge ba, mba mi hulongômî á we vama mi le blogoma 
ge? 

Ma tchi wala 4 

Sunda ata yat tuo d’a aduk sumid’a 

1An we djop vun ma suma a nga djobom mi suma yam andagad’a ka hina kua. 
Gola! Suma a nga djobozi vunazina a nga tchiya, sama mba mi d’igilizi irazina mi 
nga d’i. Suma a nga djobozi vunazi burâ ki burîna a nga kad’enga kaziya, wani 
sama mi mba á d’igilizi irazina mi nga d’i. 

2An djib’er ala suma a bo da na a nga ki furîd’a kal suma a nga ki irazina. 

3Sama a vud’um nga d’uo tua na, mi nga ki furîd’a kala, kayam mam we nga sun 
nda ata yat tuo d’a suma a nga lat yam andagad’a ka hid’a d’uo tua. 

4An we sun nda suma a nga lat ki ndak ka a nga he tazi kata, nala, nge nge pî mi 
lat ná kal ndrama. Wan pî, ni hawa hina yak d’igi sana mi dik simetna na. 

5Ma lilid’a nga mi d’ut abom vunadigam mi ar meid’a ti tchumu. 

6Hotei ang tuk tang nde, kal la ang fe ndaka ki sun nda hawa yak ka zlat nga d’uo 
d’a. 

7An we sun nda hawa yak ka zlat nga d’uo d’a ka hî yam andagad’id’a kua d’ei. 

8Gola! Sana mi ni vam hina tu, ndram nga d’i, wiyem nga d’uo mi na, gorom nga 
d’uo mi. Nga mi le sunda bei ara ba, nga mi hal ndjondjoîd’a burâ ki burâ, nga mi 
djop tam ala mam le sun ndata na ni yam nge ba, nga mi bur sen nduo ge? Ndata 
ni sun nda hawa yak ka tcho d’a kala. 

9Suma a zlap kaka mbàna, djivid’a kal sama mi kak vam tuna, kayam suma mbàna 
a nga fe djivid’a kur sun mazid’a. 

10Kayam le ma tuna puga ni, ndrama mi vum abom akulo. Wani ni zla d’a 
hohoud’a yam ma tuna, le mi puga ni, sama mi vum abom akulona nga d’i. 

11Hina mi, le suma mbà a bur yam azang ma tuna ni, a ve tazi d’ut. Wani sama mi 
bur vam tuna mi ve tam d’ut ni nana ge? 

12Sana mi ndak á kal yam sama vam tuna, wani mi ndak á kal yam suma mbàna 
d’i. Ziyo ma a dogom hindina nga mi tchal atogo d’uo mi. 

13Gogor ma hou ma ned’a, mi kal amul ma mamar ma lili ma nga mi hum d’al ma 
ded’a d’uo na. 

14Le gor azong máma mi ndeï ni kur dangeina d’oze a vud’umî sama houd’a kur 
leu mamba pî, mi ndak á tamula. 

15An we suma a nga ki irazi yam andagad’a ka hina pet, a nga i bugol gor azong 
ma mi vrak balum amul ma dingîna. 

16Suma mam te kazina ni suma ndak á ndumba d’uo na pî, suma a nga mba 
bugolâ tazi mba d’i lazi djivid’a kam mbi. Hina pet pî, ni sun nda hawa yaka d’igi 
sana mi dik simetna na d’a. 

Ang kal ir zlad’a woi avok Alona d’i 

17Ang gol tang djivi ata yima ang i kur gonga hAlonid’ina. Ang hud’ï go á humba, 
kal la ang he vama ngat buzuna d’igi suma lilid’a na d’a, kayam azi nga we d’ala 
azi le ni tchod’a d’a d’i. 

Ma tchi wala 5 

1Ar ang le zazak á de zlad’a, d’oze ang he hurung á de zlad’a ablaud’a avok Alona 
d’i. Kayam Alona mi sä nakulo, angî ka hî yam andagad’a. Kayam ndata, ang zul 
zla d’a ded’a ablaud’a d’i. 

2Kayam adï d’a ded’a ti mba nata djib’er ra ablaud’a; hina mi na, ang hum dela hi 
sama lilid’a ni kur zla d’a de d’a ablaud’a mi. 

3Le ang hle vunang mAlona ni, ang le lilinga á ndak vun vama ang hle vunang 
kama d’i. Kayam Alona nga mi we hohowa suma lilid’a d’i. Kayam ndata, ang ndak 
vun vama ang hle vunang kama. 

4Ang hle vunang mAlona d’uo ni hotei, kal la ang hle vunang d’o ba, ang nga ndak 
vun vama ang hle vunang kama d’uo d’a. 

5Ang ar lovota mi vunang á b’lak tang ngi, ar ang davok ma sunda hAlonina ala: 
An le ni ir vitä d’i. Ni kayam me ba, Alona hurum mi zal yam zla manga mi b’lak 
sun nda ang lat kabonga woi ge? 

6Zla d’a de d’a ablaud’a, ti ni d’igi zla d’a hawa yak ka tcholï ata adï d’a de d’a 
ablaud’id’a na mi. Kayam ndata, ang le mandara Alona. 

Suma te yam suma a kal ir zlad’a woina 

7Le ang we a nga djop vun suma houd’a kur ambasa, d’oze a nga ka sariya d’a ata 
yat tuo d’a, le azi ar zla d’a gagazid’a woyo ni, ang le atchap pi. Kayam sama a 
tinim ngolina, nga mi gol ma ad’um kä na, suma ding suma a tinizi ngola kalazi 
azina a nga d’ei. 

8Djivi d’a yam ambasid’a ni yam suma pet, amulâ pî mi fe djivi mamba ni kur 
asinena mi. 

Ndjondjoîd’a zlat nga d’i 

9Sama nga mi le yam beged’a heîna, ti nga d’i ndagam mbi, sama mi le yam 
ndjondjoîd’ina, nga mi fe á ndagam mbuo mi. Hina pet pî, ni sun nda hawa yaka! 

10Ata yima ahlena a zul heîna, suma a tazina a zul mi. Ni djiviya me ba, salazina 
mi fat ke? Mi golozi ni ki iram hawana d’uo zu? 

11Sama le sunda le mi te ngiyeû d’oze mi te ngola pî, nga mi bur sena djivid’a 
halas. Wani hopma hi sama ndjondjoînina nga mi aram á bur sena d’i. 

12An we vama tcho ma kalâ yam andagad’a ka hî. Ni ndjondjoî d’a salatna nga mi 
togot yam vama mba mi mba kam avinid’a. 

13Ndjondjoî ndata ti dap pei ata abo ma mbut ma tchona. Gorom ma mi vud’uma 
nga mi fe va abom tu d’uo ko. 

14D’igi mi ndeï woi kur asum na, mi hulongî gandila d’igi mi mbeï na, nga mi hle 
vama mam kau ki tama abom tu d’uo mi. 

15Wana ni vama tcho ma kalâ d’ei: Mba mi i ni abom hawa d’igi mi mbeï na, mba 
mi fe ni djiviya me yam sun nda mam kau tam kat hawa hina yaka ge? 

16Kak mam mba yam andagad’a ka hid’a pet ni kur nduvunda ki tchina ki hur ma 
zala ki ndaka mi. 

17Vama an wuma ba wana: Vama djivi ma yam sanina, ni d’ala mi te, mi tche, mi le 
furîd’a yam sun mam mba lara ge d’a mi lat ki kaud’a yam andagad’a ka hî kur 
bur ma Alona mi humzi yam andagad’a ka hina d’a. Wana ni wurak mamba. 

18Alona mi he ndjondjoîd’a ngola mi suma dingâ, mi arazi lovota á te kat mi. A tat 
mbiyod’u, a le furîd’a yam kau mazid’a. Ndata ni he d’a hawad’a hAlonid’a. 

19Mba mi djib’er ngola yam kak mam mba yam andagad’a ka hid’a d’i, kayam 
Alona mi hulongôm humba ki furî d’a kurum krovod’a. 

Ma tchi wala 6 

1Tcho d’a an wat ka hî kur duniyad’id’a ti nga, taneka ngola yam suma. 

2Sama Alona mi hum ndjondjoîd’a ngola ki suburina, mi nga. Vama tu ma mi 
minim ma kid’agam nga d’i. Wani Alona mi aram nga lovota á tat ti, kayam ni 
sama dingâ ba, mi tad’u. Ndata ni sun nda hawa yak ka tcho d’a kala. 

3Le sana mi vut grona kis, mi le bizad’a ngola yam andagad’a, le burumî ngola pî, 
le mi fe nga djivid’a yam andagad’a d’uo, asuwam nga d’uo mi ni, an nga ni dala 
hur ma nded’a mi kalamu. 

4Kayam hur ma nde máma mi mbeï ni hawa na, mi i ni kur nduvunda, nduvunda 
ti dugum yam simiyêm kä. 

5Mi we nga burâ d’uo mi na, mi we nga afata d’uo mi. Mi ki tuk tad’a kal ma le 
bizad’a tatâ yam andagad’a ka hina mi. 

6Le mam le bizad’a dudubud’a yam mbà bei mi kak ki halasa ni, djivi mata ni me? 
Suma pet a i nata yima tuna d’uo zu? 

7Sana mi fe ndaka pet ni yam te ma avunama, wan pî, a nga ndagam mbi. 

8Ma ned’a mi kal ma lilid’a ni ki me ge? D’oze vama djivi ma ma hou ma nga mi tit 
d’ingêr avok suma yam andagad’a ka hina, vama mi fuma ni me ge? 

9Hotei ang we va ki ira kal la ang le d’od’oka yam ahlena tetenga. Ndata ni sun 
nda hawa yaka d’igi sana mi dik simetna na d’a. 

D’alâ hi sama ned’ina 

10Vama nga na, a yumï ki simiyêm adjeu dei, a wala ni sana; mi ndak á tchi 
tuguyod’a ki sama mi kalam kad’engina d’i. 

11Ata yima zla d’a de d’a nga kua wü na, zla d’a de d’a hawa yaka nga kua mi. Sana 
mi fe ni djiviya me kua ge? 

12Ni nge ba, mi we vama djivi ma yam sana kid’a mi nga kaka yam andagad’a ka 
hî kur burum ma mi kal lei d’igi anguzuna na ni nana ge? Ni nge ba, mi ndak á de 
mi sana yam vama mi le blogom ka hî yam andagad’a ka hina ge? 

Ma tchi wala 7 

1Simi ma a yoroma mi kal mbul ma his ma afufuî ma guzum kal teglesâ, bur ma 
matna mi kal bur ma vuta mi. 

2Hotei ang i kur azì ma a nga tchi matna kuana, kal la ang i kur azì ma a le te ma 
luna kuana. Matna ni dabid’a hi suma pet. Ar nge nge pî, mi djib’er yam ndata. 

3B’lak hurâ mi kal sanda. Kayam le irang tchuk susub’ok pî, hurung ndak á le 
furîd’a. 

4Sama ned’a hurum tinda ni yam azì ma a nga tchi matna kuana, wani sama lilid’a 
hurum tinda ni yam azì ma suma a nga le furîd’a kuana mi. 

5Hotei ang hum ngopa hi sama ned’id’a, kal la ang hum sawala hi sama lilid’id’a. 

6Sanda hi sama lilid’id’a ti ni d’igi aweid’a ti mun ad’u deina na. Wana ni sunda 
hawa yaka d’ei. 

7Djop vuna nga mi mbut sama ned’a lilid’a, he d’a hawa d’a gumunda nga d’i b’lak 
yam sana mi. 

8Dabid’a hi sundid’a ti kal ad’u tinda hi sundid’a; sama mi nga ve tama, mi kal 
sama yam mba ad’engina. 

9Ar ang mbut ayîna atogo d’i, kayam sama lilid’a mi mbut ayîna atogo. 

10Ar ang djop ala: Ni nana ba, bur ma adjeuna mi kal ma inina ki djivid’a ge d’i, 
kayam djop pa hina d’a nga ni djop pa ned’a d’i. 

11Ned’a ti djivid’a kal vama ang tum djonina; gagazi, mbiyota nga kua yam suma 
kur duniyad’ina. 

12Ned’a ti nga d’i ngom sana d’igi beged’a ti ngom sana na; djivid’a a we ned’a, 
kayam ti nga d’i i suma nga ki sed’etna buruzi avogovogo. 

13Ang gol sunda hAlonid’a. Ni nge mi ndak á d’op vama mam gunum mbeina ge? 

14Bur ma djivina ang le furîd’a, bur ma tchona ang djib’er mi, kayam Alona mi lazi 
pet nabo tazi tu. Kayam ndata, sana mi ndak á wäd’u vama nga mi mba kam avina 
d’i. 

15Kur kak man nda zlat nga d’uo d’a, an we sama d’ingêrâ nga mi ba woi kur 
d’ingêr mamba, wani sama asa’atna nga mi te tatâ kur asa’at mamba mi. 

16Ar ang mbut tang sama d’ingêrâ kal li, ar ang mbut tang sama ned’a kal luo mi. 
Ni kayam me ba, ang ba tang ngei ge? 

17Ar ang lasa’ata kal lei kang ngi, ar ang mbut tang lilid’a d’uo mi. Ni kayam me 
ba, ang mit bei burung ndak ke? 

18Djivid’a ang vahle ndazina abong ad’enga ped’et, kayam sama mi le mandara 
Alonina nga mi prut tei kur ahle ndazina pet. 

19Ned’a nga d’i had’enga mi sama ned’a kal suma dogo suma a nga te yamba kur 
azì ma ngol ma tunina. 

20Gagazi, sama d’ingêr ma mi le djivid’a ma bei le tchod’a yam andagad’a ka hina 
nga d’i. 

21Ar ang tin humang yam zla d’a suma a nga data pet ti. Le d’uo ni, dam ang mba 
hum ngul la azong mangâ nga mi ngulunga kla. 

22Kayam ang we woi kurung ala ang tanga ang ngul wa suma dingâ yang ablaud’a 
hina mi. 

23An kuk ahle ndazina pet ki ned’a, an dala: An mba ni fe ned’a. Wani ti i iran dei. 

24Vama nga na mi sä ni woi dei, mi ni zula yiyik. Ni nge ba, mi ndak á wum ad’um 
tetet ke? 

25An he tan á hat ahlena, á wad’ud’a mi, an min á wäd’u ned’a, á wahle ndazina a 
nga le hina ni nana ge? An wasa’ata ki lilid’a ni guruta. 

26An we vama aglar ma mi kal matnina. Natcha d’a hle tat d’igi dauna na d’a, o 
mata ni d’igi abeid’a na, abot mi ni d’igi ziyo ma djin kahlenina na. Sama mi 
lAlona tam djivid’ina mba mi prut tei abod’u, wani ma le tchod’a, ndat mba d’i 
vumu. 

27An ma tchi wala ni dala: Gola! An hal ad’u ahlena tutu pet á wazi ad’uziya. 

28Vama an hurun minim ma an fum nga biya d’uo na ba wana: An fe mandjuf ma 
ndak á hud’ina tu aduk andjof suma dubuna, wani aduk aropma pet, an fe nga 
atcha tu ta ndak á hud’id’a d’i. 

29Vama an fuma ba wana: Alona mi le suma ni d’ingêr, wani azi pet ni suma mbut 
ira. 

Ma tchi wala 8 

1Ni nge ba, ni ma ned’a ge? Ni nge ba, mi we á väd’u ahlena woi ge? Ned’a hi 
sanid’a ti nga d’i zud’um á le furîd’a, iram mba d’us dudurupa pî, ti mbut djivid’a. 

Sama ned’a mi ge yam kä avok amulâ 

2An nga ni dangû, ang ngom vun ma hed’a hamulîna, kayam gun nda ang gunum 
tang avok Alonid’a. 

3Ar ang b’at tang á tchila yam vun mam ma hed’a d’i, ar ang ve tang ad’enga á le 
vama lum tam djivi d’uo na d’uo mi. Kayam mam nga mi lahlena pet suma hurum 
minizina. 

4Zlad’a hamulâ d’a lara ge pet ti nga kad’enga, sama ndak á djobom ala: Ang le na 
ni me na ge nga d’i. 

5Sama nga mi ngom vun ma he mamina, nga mi kal kur ndaka d’i; sama ned’a nga 
mi we yima ndak á led’a ki lovot ta ndak á led’id’a mi. 

6Kayam sun nda le d’a lara ge pet, a mba kat sariyad’a kat bur tu, kayam asa’ata hi 
sumid’a ti kal kaziya. 

7Kayam ndata, sana nga mi we vama nga mi mbana d’i. Ni nge ba, mba mi dum 
ala: Ahle ndazina a mba mba ni hina ge? 

8Sana mi nga kad’enga á d’el simetna d’i. Hina mi, mi ndak á d’el tam bei matna 
d’uo mi. Ata yima ayî ma durâ mi nga na, sama mi prut tam mbeina mi nga d’i. 
Hina mi, asa’ata ti ndak á sut salat ma mi latna d’uo mi. 

Djib’er ra yam tita hi sanid’a 

9An wahle ndazina pet, an he tan ni wahle suma suma a nga lazi yam andagad’a 
ka hina woi tetet. Yima dingâ mi nga, sana nga mi te yam ndrama á lum ndaka. 

10Ata yi máma an we suma a tos suma asa’atna kur zula. Sum ndazina a hulongî a 
nga suburuzi kur lovota, a mar rei yam sun mazi d’a asa’at ta azi lata. Wana ni sun 
nda hawa yaka d’ei. 

11Ni kayamba a nga ngop sama le sun nda tchod’a atogo zak kuo d’a ba, suma a he 
tazi á le tchod’a ngola ni na. 

12An we le ma le tchod’a, mi le tchod’a yam kis, nga mi te ngola tatâ yam 
andagad’a pî, an wala suma a nga le mandara Alonina a mba kak ki halasa kayam 
azi nga le mandarâ avoromu. 

13Wani sama asa’atna nga mi kak ki halasa d’i, mba mi te tatâ yam andagad’a d’uo 
mi, mba mi kal lei atogo d’igi anguzuna mi pretna, kayam mam nga mi le mandarâ 
avok Alona d’i. 

14Ahle suma hawa yak suma a nga le yam andagad’ina ba wana: Sunda hi suma 
d’ingêrîd’a nga d’i mba yam suma asa’atna, sunda hi suma asa’atnid’a nga d’i mba 
yam suma d’ingêrâ mi. An nga ni dala: Ndata ni zla d’a hawa yaka d’ei. 

15Kayam ndata, an nga ni he ngola mi furîd’a, kayam vama djivi ma yam sana ka 
hî yam andagad’ina nga d’i. Ni ted’a ki tched’a ki furîd’a hol. Wana ni vama djivi 
ma ki sed’em kur sun mamba kur bur ma Alona mi humzi yam andagad’a ka hina. 

16Ata yima an he tan á we ned’a, á wahle suma a nga le yam andagad’a ka hina, 

17ata yi máma an wala le sana d’el tam bei bur sena kandjege ki falei pî, mi ndak a 
we sunda hAlona pet ta nga mi lat yam andagad’a ka hid’a d’i. Le sana mi halat ki 
ndaka pî, mam mba mi fat ti. Le sama ned’a mi dala: An fad’u pî, nga mi fat ti. 

Ma tchi wala 9 

1Ahle ndazina pet an vazi kurunu, an kuguzi mi. An wala suma d’ingêrâ ki suma 
ned’a ki sun mazid’a pet nabo Alona, zlapa ki od’a ki noî tad’a. Suma ndak á wazi 
d’i, kayam ahlena pet navoroziya. 

2Ahlena a mba yam suma nabo tazi tu. Vama mi mba yam sama d’ingêrîna, mi 
mba yam sama asa’atna ni na mi. Vama mi mba yam sama djivi ma yed’etnina, mi 
mba yam sama bei yed’etna ni na mi. Vama mi mba yam sama mi he vama ngat 
buzunina, mi mba yam sama nga mi he vama ngat buzuna d’uo na ni na mi. Vama 
mi mba yam sama djivinina, mi mba yam ma le tchod’ina ni na mi. Vama mi mba 
yam sama mi gun tama, mi mba yam sama mi le mandara gundina ni na mi. 

3Wana ni vama tcho ma nga mi le aduk suma yam andagad’a petna: Vama mi mba 
yam suma petna ni vama tu máma. Wani ata yima suma a nga kaka ki irazi yam 
andagad’a ka hina, huruzi mi ni oîd’a ki tchod’a ki guruta. Bugola, a bo woyo. 

4Sama nga ki irama mi ndak á tin hurum yam va. Adi ma arina mi kal azlo ma 
matna mi! 

5Kayam ndata, suma a nga ki irazina a wala azi mba bo, wani suma matna a we 
nga va d’i. Wurak nga kazi d’i, kayam a mar kazi woi da’. 

6O mazid’a, noî ta mazid’a ki yungôr mazina, a dap pei da’. Azi nga ki b’rau mazi 
yam andagad’a ka hî tu d’i. 

7Ang i te te mangâ ki furîd’a, ang tche süm guguzlu manga ki hur ma hapma, 
kayam Alona tam lum djivid’a yam sun manga da’. 

8Ar ang tchuk baru ma djivina atang burâ ki burâ, ang le mbulâ kang teteu mi. 

9Ang kak ki furîd’a katcha d’a ang hurung vata ki kak mang nga hawa yak ka yam 
andaga d’a Alona mi hangzi kur kak mang nga hawa yak ka yam andagad’a ka 
hid’a. Wana ni b’rau manga yam sun mang nga ang lat ka hî yam andagad’a ki 
kaud’id’a. 

10Vama abong fuma, ang lum kad’eng manga pet, kayam sunda d’oze djib’era 
d’oze wad’ud’a d’oze ned’a a nga ata yima azulei ma ang nga i kuana d’i. 

Ned’a ti nga ni djivid’a teteu d’i 

11An wahle suma a nga le yam andagad’a ka hina kua d’ei. An we, ni suma a nga 
ring heîna hol ba, a fe wuraka d’i; ni grang suma dur ayîna hol ba, a kus ayîna d’i; 
ni suma ned’a hol ba, a fe tena d’i; ni suma wad’ud’a hol ba, a fe ndjondjoîd’a d’i; 
ni suma a wahlena heîna hol ba, a wazi hohowozi d’uo mi. Wani yima ndaka mba 
kazina nabo tazi tu. 

12Kayam sana nga mi we yi mama d’i. Ni d’igi kulufâ mi ve kabeina na d’oze d’igi 
aluweina a ve ki dauna hina mi. Hina mi, ndaka mba d’i mba yam suma ni hina 
dumuzi bei azi we ba mi. 

13An we ned’a kur duniyad’a ka hî, ni vama ngolâ iranu. 

14An wazì ma gorâ mi nga, suma a nga kurum ablau d’uo mi. Amul ma ad’engâ mi 
mba atam á dur ayîna, mi nguyum kä, mi mbu andagad’a akulo ad’um ngola. 

15Sama hou ma ned’a mi nga kur azì máma, mi sut azì máma woi ki ne mamba. 
Wani sa mi djib’er nga yam ma hou máma bugol li. 

16An dala: Ned’a ti kal ad’enga, wani ned’a hi sama houd’id’a a golot is, a hum nga 
zla mamba d’uo mi. 

17Zlad’a hi sama ned’a d’a nga mi dat lalam mba suma a humuta ti kal wulul la 
tchid’a hi sama nga mi te yam suma lilid’ina. 

18Ned’a ti kal ahle suma sï suma dur ayîna. Wani sama le tcho ma tuna, nga mi 
b’lak ahle suma djivina woi ablaud’a. 

Ma tchi wala 10 

1Aro ma bona mi bu mbul ma his ma afufuîna hi sama yor mbulîna woyo. Hina 
mi, lili d’a ngiyeûd’a nga d’i b’lak ned’a hi sanid’a ki subura hi sanid’a woi mi. 

2Sama ned’a mi le ni sun nda irata, wani sama lilid’a mi le ni sun nda gunda. 

3Ata yima sama lilid’a nga mi titna, tit mamba nga d’i tak kei mi suma pet ala 
mam mi sama lilid’a. 

4Le sama te yamba hurum zal kangû ni, ang ar yi mang ma sunda woi d’i, kayam 
kak ka mudjuka nga d’i ve vun hur ma zal ma tchona kä. 

5Vama tcho ma an wum yam andagad’a ka hî ma sama te yamba nga mi lum ata 
yam mbuo na ba wana: 

6Mi nga mi tin sama lilid’a ata sun nda ngol la kala, wani mi tin sama ndjondjoîna 
ata sun nda akid’eid’a mi. 

7An we magumeina a nga yam akulumeina akulo, wani suma nglona a nga tit kä 
kasezi d’igi magumeina na. 

8Sama mi djugot zula kä na, mba mi nde kuru; sama mi tcho ir gulumunina, 
guguina mba mi ed’emu. 

9Sama nga mi hô ahinad’a kä na, mba mi fe mbilâ; sama nga mi wak agunina, mi 
navun daka. 

10Le andjetna mi silagat a gurum nga d’uo ni, sana mi le ni sunda kad’engêm mbeî 
tua. Wani ned’a ti djivid’a kala. 

11Le guguina mi et sama kuma ma bei mi min tam ki kumanina ni, djivi mata ni 
me ge? 

Ar ang de zlad’a ngol li 

12Zla d’a ti ndavun sama ned’id’a, ti suburumî subura, wani zla d’a ti ndavun 
sama lilid’id’a, ti mbud’umî zulona. 

13Zla d’a de d’a ndavunam avoka ni lilid’a, zla mam mba dabid’a ni gurut ta 
tchod’a mi. 

14Ma lilid’a nga mi i avogovok ki zla d’a ded’a. Sana nga mi we vama mi mba avina 
d’i. Ni nge ba, mba mi dum yam vama mba mi mba blogoma ge? 

15Sunda hi sama lilid’id’a ti kawamî kawa, mi nga we lovot ta mi i kur azì ma 
ngolid’a d’uo mi. 

16Ni zla d’a hohoud’a yam ambas sa amul matna mi gogora tua d’a mat suma 
sunda a kal yazi ata yima tena ki yorogo deid’a. 

17Ni zla d’a furîd’a yam ambas sa amul matna ni sama ngolâ goroma d’a mat suma 
sunda a nga te tena ata yima nda’â á fad’enga a nga gurut ki süma d’uo d’a. 

18Sama azulomba heîna, azid’a ti beu ni kam kä; sama mi min le sunda d’uo na, 
azid’a ti tchut ni kam mi. 

19Suma a le tena ná aîd’a, a le süm guguzlud’a ná furîd’a, beged’a ti ndak á lahlena 
pet mi. 

20Ar ang ngul amulâ d’i, ar ang ngulum kurung krovo d’uo mi; ata yang ma burâ 
pî, ar ang ngul ma ndjondjoîna d’i. Kayam aleina mba mi hlang delengû, mba mi i 
mi de zla mang nga ang data woi abua. 

Ma tchi wala 11 

Ang we lovota á zi anek manga 

1Ang ge te mangâ kä aduk mbina, bur tu ang mba hulong fumu. 

2Ang b’rau te mangâ mi suma ad’u kid’iziya d’oze ad’u klavandi, kayam ang we 
nga ndaka nga d’i mba yam andagad’id’a d’i. 

3Le alo ma sed’a mi oî kur d’ugula ni, nga d’i sumî kä yam andagad’a. Le aguna mi 
nde ni iram abo ma sutna d’oze abo ma norâ ni, mi arî ged’a kä ata yima mi nde 
kuana. 

4Sama nga mi gol simetnina, nga mi zar ri; sama nga mi gol d’ugulina, nga mi dut 
tuo mi. 

5D’igi ang nga we yima simetna mi tcholï kuana d’oze ang nga we djeng nga gorâ 
nga mi djeng kur atcha d’a wirîd’a d’uo na, ang nga we sunda hAlo ma lahlena 
petnid’a d’uo mi. 

6Kayam ang we nga vama ang mba fuma d’i; le ni ma wana, d’oze ma hina, d’oze 
azi djak a mba le djivid’a, ang we nga d’i. 

7B’od’a ti djivid’a, ti djivid’a yam ira á gol afata. 

8Le sana mi le bizad’a ngola yam andagad’a ni, ar mi le furîd’a kur biza ndata pet. 
Ar mi djib’er yam bur ma ablau ma nduvun ma mam mba mi luma. Ahle suma a 
nga mba ndazina pet nahle suma hawa ya’â. 

Ma tchi wala 12 

Ang le furîd’a avok bei yina mi kalangû 

1Ang azongâ, ang le furîd’a kur azong manga, ang le furîd’a kurung krovo ata 
yima ang nga kazongina, ang le vama hurung minima, ang tit kur lovot ta ang wat 
djivid’a iranga. Wani ang we woi tetet ala Alona mba mi yang ata yima ka 
sariyad’a. 

2Ang wal lei dei ki hur ma b’laka ki tchod’a mi, kayam azonga ki sib’ika pet ni 
hawa yak. 

3Ar ang djib’er yam Ma langâ ata yima ang nga kazongina, avok ka bei bur ma 
tchona mi mba d’oze biza d’a nga d’i mba d’a ang mba dala: An tan lan nga djivi 
kua d’uo d’a. 

4Ata yi máma afata ki b’od’a ki tilâ ki tchitchiud’a a mbut nduvunda, d’ugula mba 
d’i mbeï bugol alo ma sed’a bei ara ba. 

5Kur bur máma suma a nga ngom vun azinina a mba zlaga, suma gangrangâ a 
mba dodong kä, suma a nga lutna a mba ar bei lutna kayam azi ar akid’eid’a, 
suma a nga gol ir fenetred’ina a mba we zizimit. 

6Vun agrek ma mbàna a mba dugum akulo ir palumba ata yima siwela hi lutnid’a 
vunam mi ve kä na. A mba tchol akulo ata yima aluweina a tchina, sawala 
haropmid’a vunat mba mi ve kä mimir mi. 

7Ang mba le mandarâ abo ahle suma fuyogeina, ang mba le mandarâ abo ahle 
suma gloveina, tumuzung mba d’i mbut hapa d’igi b’od’a hagu amandenid’a na, 
ang mba gal d’igi djer ra ndjongâ na d’uo d’a, zlezleû manga mba d’i dap pei mi. 

Kayam sana nga mi i ata yam ma kak ma didina, suma tchina a mba tit ir palumba 
mi. 

8Kayam ndata, ang djib’er yam Ma langâ, avok ka bei ziyo kawei ma hapma mi 
djala bei dei ma lora mi to, bei angot ta ganda ti djal kä golongô, bei vama tan 
mbina mi kus kä golongô, 

9bei andaga d’a gugud’upa ti hulong kä ata yat ma adjeuna, bei muzu’â mi hulong 
gen Alo ma mi humîna mi. 

10An ma tchi wala ni dala: Ni hawa na, ahlena pet a ni hawa na. 

Zla d’a dabid’a 

11Kayam an sama tchi wala ni sama ned’a, an hat suma wad’ud’a, an huma, an fek 
ad’ud’a, an tin zla d’a d’ogola ablaud’a ata lovod’od’u. 

12An ma tchi wala ni ve tan ad’enga á fe zla d’a djivid’a. Zla d’a a b’irit kä memet 
ndata ni zla d’a gagazid’a. 

13Zlad’a hi suma ned’id’a ni d’igi kawei ma vunam feta ma a hat kamuzleinina na, 
ni d’igi ponde ma a b’alam kä ad’enga ngingina na. Zla ndata ni zla d’a ti ndeï avun 
Ma pol ma tunid’a. 

14Gorona, vama arâ, ang hum hat ta yam ahle ndazinid’a. Le a le ni mbaktumba 
ablaud’a pî, ti nga d’i dap pi; hat ta ngola ni kaud’a yam hliu tad’a. 

15Ei humi zla d’a de d’a dabid’a: Ang le mandara Alona, ang ngom vun ma he 
mama mi. Wana ni vama sama lara pî mbeî mi luma. 

16Kayam Alona mba mi ka sariyad’a yam sun nda lara ge pet ta nga ngeid’id’a, le 
ni d’a djivid’a d’oze d’a tchod’a. 

Sawal la kal teglesa 

Sawal la kal teglesa 1 

1Wana ni sawal la kal teglesa hi Salomon-nda: 

Sawal la avoka 
(1.2–2.7) 

Ndat ki mamu. Siret ma aduk suma a nga le yam tazina 
(Ndad’u) 

2Ti dala: Ar ang bed’en ki furîd’a kok, ar ang sobon vunanu! Kayam o manga ti kal 
süm guguzlud’a. 

3Mbul mang ma his ma afufuî ma tetengâ, mi his djivid’a; simiyêngî d’igi mbul ma 
his ma afufuî ma nga mi b’rau woi ata yinina na mi. Kayam ndata, gro yuguneina 
a nga le kangû! 

4Ang van abonu, ang tananu, ei ringîya. Angî amul mana, ang kalan klavi hatangû, 
ei lei hur ma hapma ngola ki furîd’a. Ar ei suburi o mang nga kal süm 
guguzlud’id’a. Yuguneina a le kang nata yad’u! 

5Agi yugunei suma Jerusalem-ma, an ni wurad’a, an ni djif d’igi zlub’u d’a Kedar-
ra na, d’igi zlub’ud’a hi Salomon-nda na mi. 

6Ar agi golon tä ala an ni wurad’a d’i, kayam afata ti rumuyun ni ndad’u. B’oziyon 
suma asuyona, huruzi zal kanu, a tinin á ndjol guguzlud’a, wani an ndjol nga 
guguzlu manda tata d’i. 

7Ang ma an hurun vang heîna, ang danu, ang i pol tumiyô mangâ ni lara ge? ang i 
tuguzi tazi falei ni lara ge? Ni kayam me ba, an mbut d’igi atcha d’a nga d’i halang 
aduk tumiyôna hi ndrongîna na ge? 

(Suma pola) 

8Suma pola a dala: Ndak ka djif aduk aropma heîd’a, ndak le we nga d’uo ni, ndak 
i tchit asem d’uwar ma gureina, ndak i pol gro ahok ma’â huyok azina hi suma 
polina. 

(Mamu) 

9Mi dala: Ndak ka an le kak heîd’a, an golo’î d’igi akulum mba tan pusâ hi Faron-
nda na. 

10Agozlok mi djifâ ki ngangam ma humba, delek ki djifâ ki hed’euna mi. 

(Suma pola) 

11Suma pola a dala: Ami mba yorok ngangam ma lora ndala ki kawei ma hapma 
mi. 

(Ndad’u) 

12Ti dala: Ata yima amulâ mi nga kaka ki sum mamina, mbul ma his ma afufuî ma 
kana mi b’ik hisâ kä b’ib’ik. 

13Ang ma an le kang heîna, angî d’igi mir ma his ma afufuî ma djinda muguluk ma 
nga ged’a vunadigana na. 

14Ang ma an le kang heîna, angî d’igi ades b’od’a hagu ma aduk guguzlu d’a En-
Gedi-d’ina na. 

(Mamu) 

15Mi dala: Ndak ka an le kak heîd’a, ndak djif heî, ndak djif heî! Ira’î d’igi gugud’a 
na. 

(Ndad’u) 

16Ti dala: Ang ma an le kang heîna, ang djif heî, tan lan djivid’a heî kangû! Azang 
mei ma burâ nasu ma nguloma. 

17Agu ma yam gong meid’ina nabo agu sedrena, agu ma murguli ma atatna nagu 
siprena mi. 

Sawal la kal teglesa 2 

1An ni b’o d’a Saron-nda, an ni tamas sa kur horid’a. 

(Mamu) 

2Mi dala: Ta an le kat heîd’a ta aduk gro yuguneina ni d’igi tamas sa aduk 
aweid’id’a na. 

(Ndad’u) 

3Ti dala: Ma an le kam heî ma aduk gro azungeînina mi ni d’igi agu pom ma aduk 
agunina na. An min kak ad’u anguzamu, vud’um mbi adjib’eta avunanu. 

4Mi kal ki sed’en kur gong nga tche süm guguzlud’a, drapo d’a mi tinindji kanda ni 
od’a. 

5Agi ndjunun ki weî vud’a guguzlud’a, agi b’lengên hurun ki vud’agu poma, kayam 
an amangeîd’a kur od’a. 

6Mi ge abom ma gulana kä ad’u yanu, mi gabom ma ndjufâ kä kan mi. 

(Mamu) 

7Mi dala: Agi gro yugunei suma Jerusalem-ma, an nga ni gunugi ki duguyona ki 
pandri d’a abageid’a mi, agi zlid’igi d’a an le kat heîd’a akulo d’i, agi zlid’it akulo 
d’i gak ti tchol akulo nata min mata! 

Sawal la mbàd’a 
(2.8-17) 

Ni mam ba, nga mi djï wana 
(Ndad’u) 

8Ti dala: Agi humugi del ma an le kam heîna; gola! Nga mi djïya, nga mi pir akulo 
yam ahuniyôna, nga mi gal akulo yam yima ndingâ. 

9Ma an le kam heîna, mi hle tamî d’igi duka na, d’igi gor gayangâ na mi. Gola! Mi 
tchol nga huyok gong meid’a, nga mi golî ir fenetred’a, iram nga d’i wile ir kawei 
ma ndjana. 

10Ma an le kam heîna, mi dan ala: Ndak ka an hurun vaka, ndak tchol akulo! Man 
nda djifâ, ndak mbeyo! 

11Andola ti kal da’, alo ma sed’a mi hô mi i da’. 

12Ahlena a nga b’o kur ambasa, yima hle sawala mba wa da’, suma a nga hum del 
gugu bed’egera kur ambas meid’a. 

13Tuluma mi tchuk vuta, guguzlud’a b’ot ti b’ik hisâ kä b’ib’ik. Ndak ka an le kak 
heîd’a, ndak tchol akulo! Man nda djifâ, ndak mbeya! 

14Gugu manda, ndak ka nga kaka angra ahinad’id’a, ndak ka nga ngei d’a kä ata 
yima ligitimid’a, ar an wak iragu, ar an humuk delegu, kayam delek ki djivid’a, 
irak ki djif heî mi. 

(Asud’u) 

15Asut ti dala: Agi vigimi bayak ka gurei d’a nga d’i b’lak guguzlud’id’a, kayam 
guguzlu meid’a nga d’i b’o! 

(Ndad’u) 

16Atchad’a ti dala: Ma an le kam heîna ni mana, an ni mamba mi, nga mi pol 
d’uwar mama aduk tamasa. 

17Ata yima afata b’leng anguzuna mi kal leina, ang ma an le kang heîna, ang 
mbeya, ang mbut ni d’igi duka na, d’igi gor gayangâ na yam yima nding ma mi 
walei woina. 

Sawal la hindid’a 
(3.1–5.1) 

Adïd’a nga d’i dat ala ti i atam hala 
(Ndad’u) 

Sawal la kal teglesa 3 

1Ti dala: Andjege yam azang mana, an nga ni hal ma an hurun vum heîna, an 
halamu, an fum nga d’i. 

2Kayam ndata, an nga ni tchola, an mba ni ngui hur azì ma ngolâ ir palumba, ata 
yima suma a nga tok kuana mi, an mba ni hal ma an hurum vum heîna. An 
halamu, an fum nga d’i. 

3Suma ndjol suma a nga ngui hur azì ma ngolina a fanu. An djobozi ala: Agi wagi 
ma an le kam heîna ko zu? 

4An gazi woi hina nde, an fe ma an hurun vum heîna. An vumu, an tchugum nga 
d’i gak an kal ki sed’em avo hasunu, klavi hi d’a vud’unda. 

(Mamu) 

5Mi dala: Agi yugunei suma Jerusalem-ma, an nga ni gunugi ki duguyona ki 
pandri d’a abageid’a, agi zlid’igi d’a an le kat heîd’a akulo d’i, agi zlid’it akulo d’i 
gak ti tchol akulo nata min mata. 

(Ndad’u) 

6Ti dala: Ni nge mi djï hur fulâ d’igi andos ma pat akulona na, d’igi hisâ hi mirâ ki 
mbul ma his ma afufuî ma lara ge ma hi suma mbut abozina na ge? 

7Ni zlam mba amula hi Salomon nda a nga zita. Suma gangrang suma a we dur 
ayîna aduk Israel-lîna dok karagaya a nguyud’u. 

8Azi pet ni suma a nga ki mbigeu d’a fiyaka abozina, ni suma a hat dur ayîna 
heîna. Nge nge pî mi djin mbigeu mamba ir tchugulum á d’el vama tcho ma mi 
mba andjegena. 

9Amulâ Salomon mi min tobei ma zim ki na kagu ma Liban-na. 

10Agu mam ma murgulina ni kawei ma hapma, yima deng huyo’â ni lora, zlam 
mamba a dubut ni ki baru d’a hleud’a, gro yugunei suma Jerusalem-ma a ndalat 
hurut ni ki od’a mi. 

11Agi yugunei suma Siyon-na, agi buzugugi woi abu gologi amulâ Salomon, 
kavaval la asum tinimzi kam kur bur mam ma telina. Ni bur ma hurum oîd’a ki 
furîd’ina. 

(Mamu) 

Sawal la kal teglesa 4 

1Mi dala: Ndak ka an le kak heîd’a, ndak ki djif heî, ndak ki djif heî. Irak ki djifâ 
krovo kur baru d’a zlupa kaka ni d’igi gugud’a na. Tumus sa kaka ti ni d’igi ades 
b’ogei suma a nga i sulugota kä yam ahina d’a Galät-tina na. 

2Siyak mi hapa ni d’igi ades tumiyô suma a tchawazi woi suma a buzugï woi aduk 
mbina ata yima mbusina na. A nga tit ki b’oziyozina kakap, ma ar kalena nga d’i. 

3Vunak ma dalalâ mi ni d’igi ziyo ma hleu ma kekengâ na, zla mak ka ded’a ti 
djivid’a, agozlok mi djifâ krovo kur baru mak ka zlupa kaka d’igi abo vud’agu 
grenatna na. 

4Dele’î d’igi gong nga fiyak ka ndjol la David mi minit á ngom ahle suma sïnid’a 
na. Mbareid’a dubu ti nga gapa atat akulo, pet ni mbareid’a hi grang suma dur 
ayînid’a. 

5Apok dja’î d’igi gro duguyo suma a tchuguzi ngoneîd’a suma a nga te hatna aduk 
tamasina na. 

6Ata yima afata b’leng anguzuna mi kal leina, an mba yam ahina d’a mirâ mi nga 
kuad’a, yam yima nding ma dubang ma his djivid’ina nga kuana mi. 

7Ndak ka an le kak heîd’a, ndak djif heî, yak ma tcho nga d’i. 

8Amanda, ndak tcholï Liban mbeï iya, ndak tcholï Liban mbeï iya, ndak ar ahina 
d’a Amana-d’a, ndak ar ahina d’a Senir-ra ki d’a Hermon-nda, ndak ar domina 
hazlonina woyo, ndak ar ahina d’a sindilâ mi nga kua ndata woi mi. 

9Aman nda hurun vak heîd’a, ndak lan tan djivid’a heî, gol la ndak golon yak tud’a 
lan tan djivid’a heî, gol la an gol hed’eu ma kele’îd’a tan lan djivid’a heî mi. 

10Aman nda hurun vak heîd’a, o maka djivid’a heî, o maka kal süm guguzlud’a woi 
dei, hisâ hi mbul ma ata’â, mi kal hisâ hi mbul ma his ma afufuî ma dingâ pet mi. 

11Amanda, vunak ma dalalâ mi sor kä d’igi mbul ayuma na, sinak ka de zlad’a ti ni 
d’igi mbul ayuma kambira na, hisâ hi baru ma’îna mi his afufuîd’a d’igi hisâ hagu 
ma Liban-na na. 

12Aman nda hurun vak heîd’a, nda’î d’igi asine ma a ge kangâna kama na, d’igi 
golong nga a ge kangâna kata na, d’igi golong nga lau d’a a dugut vunata na mi. 

13Asine ma’â nga mi vut agu grenat ma djivina heî kagu trowena kagu narâ, 

14kagu Safrana kagu loriyêna kagu kanelâ, kagu ma lara ge pet ma mbulum his 
afufuîd’a d’igi mirâ ki alowena na zlapa ki mbul ma his ma afufuî ma djivi ma kal 
teglesâ pet mi. 

15Nda’î ir mbiyo ma lau ma kur asinenina, nda’î golong nga lau d’a d’igila 
hirwilinga, nda’î toliyon nda djangî kä yam ahuniyô suma Liban-nid’a mi. 

(Ndad’u) 

16Ti dala: Ang simet ma abo ma norâ, ang tchol akulo, ang simet ma abo ma sutna, 
ang mbeya, ang sir yam asine mana, ar hisâ hi mbul ma afufuîna mi b’ik hisâ kä 
b’ib’ik! Ar ma an le kam heîna, mi kal kur asine mama, ar mi te vud’agu mam ma 
djivina! 

(Mamu) 

Sawal la kal teglesa 5 

1Mi dala: Aman nda hurun vak heîd’a, Gola! An nga ni kal kur asine mana, an nga 
ni gul mir mana, ki mbul man ma his ma afufuîna, an nga ni te se ayuma ki mbul 
ayum mana, an nga ni tche süm guguzlu manda kambir manda mi. 

(Buniyôzina) 

Buniyôzina a dala: Buniyômina, agi tagiya, agi tchagiya, agi gurud’ugi woi ki od’a 
d’igi suma a gurut ki süma na. 

Sawal la fid’id’a 
(5.2–6.3) 

Ti malam vun agrek matna, wani ndak kuo da’ 
(Ndad’u) 

2Ti dala: An bur sena, wani djib’er manda nga tinda, an hum dela hi ma an hurun 
vuma nga mi tum vun gonga. 

(Mamu) 

Mi dala: Aman nda an hurun vak heîd’a, ndak malan vuna woyo. Gugu manda, 
ndjondjoî manda, yan ndi ras abo mbad’ïd’a, tumus sa kanda ti ras abo mbad’ï d’a 
nga d’i tol ka andjeged’a. 

(Ndad’u) 

3Ti dala: An fok wa baru manda woyo, an dok tchugut atan nduo d’a! An mbus 
asen ndei da’, an min mbud’um zozota d’uo d’a. 

4Ma an hurun vum heîna, mi nigï abom ir vun gonga; mugulan nga mi hat kam 
heî. 

5An tchol akulo á mal vuna mi ma an le kam heîna. Mir ma abona nga mi sor kä 
ma ata tchitchid’ana, mi yam mbei ata kawei ma ata bapmina. 

6An mal vuna mi ma an hurun vum heîna, wani mi han huyogomu, mi iya. Zla 
mamba ti had’an hurunu, an halamu, ni fum nga d’i. An yumu, wani mi hulongôn 
nga humba d’i. 

7Suma ndjol vun gulumun suma a nga ngui hur azì ma ngolîna, a ngavanu, a tonu, 
a kan tan mbilâ, a fok baru man nda an d’ud’ut atanda woyo. 

8Agi yugunei suma Jerusalem-ma, an nga ni djobogiya: Le agi fagi ma an hurun 
vum heîna ni, agi mba duma na ge? Agi dum ala an mbut wa amangeîd’a kur od’a. 

(Yuguneina) 

9Yuguneina a djobot ala: Ndak ka djif heî kal aropmid’a, ndak damiya, ma ndak le 
kam heîna, mi kal ndroma ni ki me ge? Ma ndak le kam heîna, mi kal ndroma ni ki 
me ba, ndak djobomi kam hina ge? 

(Ndad’u) 

10Ti dala: Ma an hurun vum heîna, mi djif heî, iram nga d’i wile wiwilik, mi djif kal 
suma dudubu dogona. 

11Yamî d’igi lor ra bei zozota ba d’a na, tumus sa kamba nga d’i ngal wiwilik, ti 
wurad’a d’igi gagauna na. 

12Iram mbi djif d’igi gugu d’a nga kaka avun toliyondid’a na, mi mbus tamî aduk 
ambira, mi tuk tamî aduk duzîd’a mi. 

13Agozlomî d’igi asine ma a pe agu ma his ma afufuîna kua tetengâ na. Vunam ma 
dalalâ ni d’igi tamas sa mirâ nga mi djang ngei kuad’a na mi. 

14Abomî d’igi ngangam ma lor ma a ndalam kahina d’a a yat ala Krisolitid’a na. 
Tamî d’igi sï ahlok ma a tched’em a ndalam kahina d’a a yat ala Safirid’a na mi. 

15Asemî d’igi agu ma murgulina hahina d’a a yat ala marbre d’a hapa ma a nigim 
kä kur lor ra kal teglesid’a na. Iram mba gola ni d’igi ahuniyô suma Liban-na na, ti 
vat zenen d’igi agu sedrena na mi. 

16Vunam mbulâ, zlam lan heî! Agi yugunei suma Jerusalem-ma, wana ni ma an le 
kam heîna, wana ni banan ma kokodjona! 



1147 

 

 
Bible azumeina 

© 1999, Alliance Biblique du Tchad 

 

 

 

(Yuguneina) 

Sawal la kal teglesa 6 

1Yuguneina a djobot ala: Ta djif heîd’a, ma ndak le kam heîna, mi i ni lara ge? Ma 
ndak huruk vum heîna, mi i nabo ma lara ba, ei i haleizi d’ang nge? 

(Ndad’u) 

2Ti dala: Ma an le kam heîna, mi i kur asinem ma a pe agu ma his ma afufuîna kua 
tetengâ á pol tumiyô mama hur asinena, á dut tamasa mi. 

3Ma an le kam heîna ni mana, an ni mamba mi, mi nga mi pol tumiyô mama aduk 
tamasa. 

Sawal la vahla 
(6.4–7.11) 

Zla d’a yam mba an le kat heîd’a 
(Mamu) 

4Mi dala: Ndak ka an hurun vak heîd’a, ndak djivî d’igi azì ma ngol ma Tirsa-na 
na, ndak djivî d’igi Jerusalem na mi, wani nda’î vama mandarâ d’igi azigarâ a nga 
tok ad’u drapo mazid’a na mi. 

5Ndak mbuttcha irak keyo, kayam nga d’i djiwin akulo. Tumus sa kaka ti ni d’igi 
ades b’ogei suma a nga i sulugota kä á i yam ahina d’a Galät-tina na. 

6Siyak mi hapa ni d’igi ades tumiyô suma a buzugï woi aduk mbina ata yima 
mbusina na. A nga tit ki b’oziyozina kakap ma ar kalena nga d’i. 

7Agozlok mi djifâ krovo kur baru mak ka zlupa kaka d’igi abo vud’agu grenatna 
na. 

8Aropma hamulîna a ni dok karagaya, arop suma gureina hamulîna a ni dok 
klavandi, yuguneina hamulîna a ndak nga á ndumba d’uo mi. 

9Wani gugu manda, ti ni vat tu. Ndjondjoî manda, ti nabo asut vat tu, ni d’a ta 
vud’uta ti le kat heîd’a. Yuguneina a golod’u, a nga dala: Ar va mi lak ki! Aropma 
hamulîna kamiyôm suma gureina a nga gilet mi, a nga dala: 

10Ni nge ndata ba, ti ndei d’igi yima fod’a na, ti djifâ d’igi tilâ na, ti wile d’igi afata 
na, ti ni vama mandarâ d’igi azigar suma a nga tok ad’u drapo mazid’ina na ge? 

11An nga ni i kur asine ma a pe agu nowana kuana á gol agu ma deî awili kur 
horina, á we na ni guguzlud’a nga d’i gat tchu? D’oze agu grenatna nga mi b’o zu? 

12An we d’uo, wani djib’er manda ni d’igi an nga ni kur pus ma dur ayîna na. 

(Aropma ki yuguneina) 

Sawal la kal teglesa 7 

1Aropma ki yuguneina a dala: Ndak hulongîya, ndak hulongîya, ndak ka Sulam-
mba, ndak hulongîya, ndak hulongîya, ar ami gologu! Ni kayam me ba, agi gologi 
d’a Sulam-mba d’igi suma a gol ades lü ma mbàna na ge? 

(Mamu) 

2Mi dala: Ndak amulâ goromba, asek mi djif kur atuguruna, ir tchuguluk ka 
nguid’a woi d’uhla ni d’igi hed’eu ma sama d’alâ mi yoroma na. 

3Uvu’î d’igi kop ma vunam dalalâ ma a vo süm guguzlu d’a his djivid’a heîd’a 
kurum teteuna na. Haya’î d’igi geme ma mol ma tamasa ti nguyuma na. 

4Apok dja’î d’igi gro duguyo suma a tchuguzi ngoneîd’ina na. 

5Dele’î d’igi gong nga ndjol la fiyak ka a yat ala sï ahlo’â d’a na. Ira’î d’igi apo d’a 
Hesbon nda go ki vun agrek ma Bat-Rabim-ma na mi. Atchina’î d’igi gong nga 
ndjol la fiyak ka Liban nda salat ma ndjola nga mi gol sä woi abo ma Damas-sid’a 
na mi. 

6Ya’î tinda akulo d’igi ahina d’a Karmel-la na. Tumus sa kaka ni d’igi baru d’a 
hleud’a na, amulâ mi hak sä tam akulo ata ngangam ma ndak b’alam kuana. 

7Man nda o d’a tan lan zlezleû kaka, ndak ki djif heî, suma a le kak heî mi. 

8Fiyak maka ni d’igi amilaûd’a na, apo’î d’igi ades vud’ut na mi. 

9An dala: An mba ni djak akulo ata amilaûd’a, an mba ni vat vud’ut kä! Ar apok mi 
ngros sei d’igi ades vud’a guguzlud’a na, ar muzuk ka avunaka ti his afufuîd’a d’igi 
vud’agu poma na! 

10Vuna’î d’igi süm guguzlu d’a djivid’a na...! 

(Ndad’u) 

Ti dala: Nga mi sulul kä woi yam ma an le kam heîna, nga mi kal kä woi kikling 
avun suma a bur senina mi. 

11An ni hi ma an le kam heîna, ni mam ba, hurum vanu. 

Sawal la karagayad’a 
(7.12–8.5a) 

Djivi d’a le kad’a 
(Ndad’u) 

12Ma an le kam heîna, ang mbeya, ei i abageya, ei i buri sä kur azì ma kelâ. 

13Ei mba i avin yorogo tcholol ata yima guguzlud’a á goleizi na ni ti gat wa ko zu? 
D’oze b’o mata buzuk wa woi zu? D’oze agu grenatna mi b’o wa zu? Ata yi máma 
an mba ni tagang o manda. 

14Vud’agu mandragorâ nga mi b’ik hisâ kä b’ib’ik. Ami nga ki vud’agu ma djivi ma 
lara avun agrek mamina, ma awilina ki ma adjeuna. An ngomozi ni yam ang ma 
an le kang heîna. 

Sawal la kal teglesa 8 

1Ang ladjï ni wiyen ma tchapona hasunina ni, ata yima an mba ni ngavang kelâ, 
an mba ni bed’eng kok! Sa mba mi golon is si. 

2An mba ni i ki sed’engû, an mba ni kalang avo hasunu, ang mba had’anu, an mba 
ni hang süm guguzlu d’a his djivid’id’a ki mbiyo grenatna á tched’a mi. 

3Ar mi ge abom ma gulana kä ad’u yanu, ar mi gabom ma ndjufâ kä kan mi. 

(Mamu) 

4Mi dala: Agi gro yugunei suma Jerusalem-ma, an nga ni tchenegiya, agi zlid’igi 
d’a an le kat heîd’a akulo d’i, agi zlid’it akulo d’i gak ti tchol akulo nata min mata! 

(Yuguneina) 

Yuguneina a dala: 

5Ni nge ndata ba, ti djï hur fulâ, ti deng tat ata mat ma ndat le kam heîna na ge? 

Sawal la kid’iziyad’a 
(8.5b-14) 

Ad’enga hi od’id’a 
(Ndad’u) 

Ti dala: An zlid’ing akulo ad’u agu poma ata yima asung ngi vang wiring kuana, 
ata yima ti vud’ung kuana mi. 

6Ang tinin kurung d’igi tampongâ na, ang tinin bigang d’igi tampongâ na mi, 
kayam od’a tad’enga d’igi matna na, yungôrâ mad’enga d’igi yima azuleina na mi. 
Vat mam mba dudunuka takud’a d’igi sin akud’a hi Ma didinid’a na. 

7Mbiyo ma nglona mi ndak á tchi od’a woi d’i, mbiyo ma kus seina mi ndak á 
hlubut kä d’uo mi. Le sana mi min he ndjondjoî mamba woi pet á gus od’a ni, 
suma a mba lazamî laza. 

(B’oziyotna) 

8B’oziyotna a dala: Ami nga ki wiyemi d’a gor ra bei kus aponid’a. Ami mba lami 
ni nana ki wiyemi ndata kur bur ma suma a mba djobot zlatna ge? 

9Ladjï ti ni gulumuna ni, ami mba minimi kawei ma hapma akulo kad’u. Ladjï ti ni 
bapma ni, ami mba b’alat agu sedre ma bebed’ena huyogot mi. 

(Ndad’u) 

10Ti dala: An ni d’igi gulumuna na, apon mi ni d’igi gong mam mba fiyak ka ndjola 
na. An ni d’a tam lum djivid’a heî kata. 

(Mamu) 

11Mi dala: Salomon mi nga kasine ma guguzlud’a avo Bäl-Hamon, mi hasine ma 
guguzlu máma abo suma ndjola. Nge nge pî, nga mi mba ki bege d’a hap pa mam 
ngazizid’a dubu dubu d’a mam fat ki vud’a guguzlu ndatid’a. 

12Asine man ma guguzlud’a, mi nga abonu. Ang Salomon ang yo bege mang nga 
dubud’a, ang ar ra kikis mbàd’a mi suma ngomba mi. 

13Ndak ka nga kaka kur asinenid’a, buniyô’â a tin humazi á humuk delegu; ar an 
humuk delek mi! 

14Ang ma an le kang heîna, ang djangî d’igi duka d’oze gor gayangâ na yam ahina 
d’a mbul ma his afufuîna mi nga kuad’a. 

Isai 

Isai 1 

WAL LA AVOKA 
(a) NGOPA KI VUN MA HLED’A 

(1–12) 

1Mbaktum ndata nga d’i de zla sun nda teteng nga Alona mi ndat tei ir Isai Amot 
goroma yam leu d’a Juda-d’a kazì ma ngol ma Jerusalem-mid’a. Mi ndumuzi woi 
ni kur atchogoid’a hi Oziyas ki Jotam ki Ahas ki Ezekiyas amulei suma Juda-nid’a. 

Suma bei wäd’u zlad’a ba na 

2Ndak akulod’a, ndak huma, ndak andagad’a, ndak tin humak hum mi, kayam Ma 
didina nga mi de zlad’a. Mi dala: An ngom gugureina, an wuluzi a djeng nglod’a, 
Wani a tchol huneîd’a ki sed’enu. 

3Amuhlâ mi we salama, korona mi we kupma hi salamina mi, wani Israel-lâ a nga 
wan ndi, sum mana a nga wäd’u zlad’a d’uo mi. 

Vama djivi mi nga yam ambas sa Juda-d’a d’i 

4Ni zla d’a hohoud’a, yam agi andjaf suma le tchod’a, yam agi suma zlad’a kagina, 
yam agi andjaf ma murud’umba, yam agi gro suma mbud’ugi ndjendjed’ina! Agi 
noyôgi an Ma didina woyo, agi gologi an Ma tin tan irat vat kagi Israel-lîna is, agi 
han huyogogi mi. 

5Ata yima agi tcholi ad’enga ngingring i avogovo’â, agi min ala mi togi nata yima 
lara d’ei ge? Yagi pet ni mbuleina, hurugi pet ni tugud’eid’a mi. 

6Tin ad’ud’a kä ata asema dei gak i akulo ata yamba, vama djivi nga d’i, ni mbilâ 
vam tu ki zlita ki mbil ma ngadja’eî ma bei sana mi mbuzum mbei d’oze mi vom 
mbulâ iram mboze mi djinim ba na. 

7Ambas magi ti mbut hur fulâ, aziyagi ma nglona a ngalam mbeyo. Andjaf suma 
dingâ a mba a b’lagagi ahle suma yam andaga magid’ina kä iragiya, va mi ar nga 
kat ti. Wana ni b’lak ka d’i tcholï ata andjaf suma dingîd’a. 

8Jerusalem ti arî vat tu d’igi zlub’u d’a aduk asine ma guguzlud’id’a na d’oze d’igi 
paga d’a a pat aduk asine ma kurdunid’a na d’oze d’igi azì ma ngol ma a nguyum 
akulo á durîna na. 

9Ladjï Ma didin ma ad’engêm kal petna mi ngomei ad’ui d’a ar nded’a d’uo ni, ei 
mbud’i wa ni d’igi Sodom na, ei mbud’i wa ni d’igi Gomor na mi. 

Kud’or ra ir Alona ndjendjed’id’a 

10Agi suma nglo suma b’lagagi woi d’igi suma Sodom-ma na na, ar agi humugi 
zlad’a hi Ma didinid’a. Agi suma yagi nga kagi d’uo d’igi suma Gomor-râ na na, agi 
tinigi humagi yam gata hAlo meinid’a! 

11Ma didina mi dala: Va mi ndolon kahle magi suma ngat buzu suma ablauna ni 
me ge? An ndak wa abo gamlâ ma agi handji vama ngat buzu ma ngalina, abo 
mbul amuzleina mi. Tan nga d’i lan djivid’a yam buzu amuzlei d’oze yam buzu 
tumiyô d’oze yam buzu mbekmbere d’i. 

12Ata yima agi nga mbagi avorona, ni nge mi dagi ala agi mired’egi hur gulumuna 
hi gong man nda kud’orina kä ge? 

13Ar agi mbagi ki he magi d’a hawa d’a hawa yaka d’i. Andosâ hi dubang magi ma 
his djivid’ina ni vama ndjendjed’a iranu. Ar agi mbagi kahle magi suma ngat 
buzuna kur bur ma deîd’a hi tilîna d’oze kur bur ma sabatna d’oze kur bur ma 
vun til ma teteng ma a ngama d’i. Kayam an nga ni min kud’or ra zlapa ki mat ma 
tchid’id’a d’i. 

14Tan nga d’i lan djivid’a yam vun til ma agi lagizi kur bur ma deîd’a hi tilîna d’i, 
yam vun til ma agi lagizi kur bur ma vun til magi ma teteng ma a ngama d’uo mi. 
Kayam azi nga tchan aneka, an kau wa abo zi d’a ni zizid’a mi. 

15Ata yima agi yogi abogi akulo á tchendina, an nga ni mbut iran ndeyo. Agi nga 
dugud’ogi tchenda wan pî, an nga ni humugi d’i, kayam abogi mi nga tib’ak ki 
buzuna. 

16Agi mbuzugi tagi woyo, agi mbud’ugi tagi woi yed’et, agi aragi sun magi d’a 
asa’at ta agi lat avoronda woyo, agi aragi tcho d’a led’a woi mi. 

17Agi had’agi á le djivid’a, agi halagi d’ingêra, agi hulongôgi ma a nga djobom 
vunama kur lovot ta djivid’a, agi kagi ir zlad’a hi ma hokuyod’id’a, agi ndjunugi 
yam atcha d’a modonod’a mi. 

Le agi sogi vuna ni... 

18Ma didina mi dala: Mbeigïya, ei dei tei zlad’a. Le tcho magid’a ti ni hleud’a diliu 
pî, mba d’i mbut hapa d’igi nesâ na; le d’i ni hleud’a kekeng d’igi gangeîna na pî, 
mba d’i b’o hapa d’igi b’od’a hi tamasid’a na. 

19Le agi gagi yagi kä agi humun vunanu ni, agi mba tagi vut ahle suma djivi suma 
yam ambasina. 

20Le agi humugi d’uo agi sogi vuna ni, a mba tchagi ki mbigeu d’a fiyaka. An Ma 
didina ni de woi ki vunan da’! 

Mbut ta yed’eta hi Jerusalem-mba 

21Ang azì ma amul ma d’engzengâ, ni nana ba, ang mbut d’igi atcha d’a gaulangâ 
na ge? Angî ma a nga ka sariya d’a d’ingêra kurung adjeuna, angî ma a nga le sun 
nda irata kurung adjeuna mi. Wani ki tchetchemba, suma tchi matna a nga kaka 
kurungî aziya. 

22Adjeu angî kawei ma hapma, wani ang mbut wa sud’o tchafa; adjeu angî süm 
guguzlud’a djivid’a, wani ang mbut wa mbina. 

https://es.bibles.org/mpg-AB/Isa/1#Isa.1.18!f.1

23Mang suma nglona a mbut suma bei hum vuna, a ndjak vunazi tu ki suma kula. 
Azi pet a min ni he d’a hawa d’a mbut ira, azi nga ring bugol wuraka, azi nga ka ir 
zlad’a hi ma hokuyod’id’a d’i, azi nga djib’er yam zlad’a hatcha d’a modonod’id’a 
d’uo mi. 

24Kayam ndata, Salad’a Ma didin ma ad’engêm kal pet ma ad’enga hi Israel-lîna 
mi dala: An mba ni ka ir zla manda ki man suma djangûna! An mba ni sä 
atchugulun ki man suma djangûna! 

25An mba ni hlabon kan akulo á tongû, an mba ni mbuzung zozot manga woyo, an 
mba ni yagang zozot manga woi d’igi aku tchafa ti yak zozota hi kaweinid’a woi 
na. 

26An mba ni hulong tin mang suma ka sariyad’a d’igi suma adjeuna na, an mba ni 
tin mang suma de d’alâ d’igi suma avo’â na mi. Bugola, a mba yang ala Azì ma 
ngol ma d’ingêrâ, Azì ma ngol ma d’engzengâ mi. 

27Ma didina mba mi prut Siyon ndei ni fata ti tit yam d’ingêrid’a, mam mba mi sut 
suma kurutna woi ni fata a mbut huruzi yam tcho mazid’id’a mi. 

28Wani mba mi b’lak suma tchila yam gata ki suma le tchod’a woi abo tazi tu, 
suma a aram mbeina a mba ba woi mi. 

29Gagazi, agi mba mbud’ugi zulona kagu ma terben agi tinigi hurugi kama, agi 
mba mbud’ugi zulona kasine ma agi manam ma agi nga tuwalagizina mi. 

30Agi mba mbud’ugi ni d’igi agu ma humam yak keina na, d’igi asine ma mbina 
nga ad’um mbuo na na mi. 

31Sama ad’engâ mba mi mbut ni d’igi miyâd’a na, sun mamba mba d’i mbut ni 
d’igi aku d’a munda na; a mba ngal lei zla tazi djak; sama ndak á tchat teina nga 
d’uo mi. 

Isai 2 

1Wana ni zla d’a sun nda Ma didina mi ndat tei ir Isai Amot goroma yam leu d’a 
Juda-d’a kazì ma ngol ma Jerusalem-mid’a. 

Andjaf suma pet a mba i kur Jerusalem nunuk 
(yam verse ma 2-4 na, ang gol Mis 4.1-3) 

2Kur atchogoi d’a mba d’i mbad’a, ahina d’a a min gong nga kud’ora hi Ma 
didinid’a kata, a mba b’alat akulo yam ahuniyôna yazi d’a ked’iwurenga, mba d’i 
kal akulo yam ahuniyôna pepet. Ata yi máma andjaf suma pet a mba i kua nunuk. 

3Andjaf suma ablaud’a a mba i kua, a mba dala: Agi mbeyegïya! Ei i djagei akulo 
yam ahinad’a hi Ma didinid’a, kur gong nga kud’ora hAlona hi Jakob-mid’a kayam 
mi had’ei gat mamba. Ar ei tid’i kur lovot mam mba mi tageizid’a. Kayam gata 
mba d’i tcholï ni Siyon, zlad’a hi Ma didinid’a mba d’i tcholï ni Jerusalem mi. 

4Mam mba mi mbut ni ma ka sariyad’a aduk andjaf suma, mba mi mbut ni ma 
min zlad’a aduk andjaf suma ablauna. Mbuguyo mazi suma fuyogeina a mba zlazi 

sï kowuyona, asubuyo mazina a mba zlazi mbaragumba. Andjaf ma ding mba mi 
tchol durâ kandjaf ma ding ngi, sa mba mi hat ayî ma dur ruo mi. 

5Agi suma hi Jakob-ma, agi mbeyegïya. Ei tid’i kur b’od’a hi Ma didinid’a. 

Burâ hi Ma didinina ni bur ma ka sariyad’a 

6Ma didina, ang ar mang suma hi Jakob-ma woyo, kayam azi nga tuwal fileina 
ngola d’igi suma abo ma yorogona na, a nga djop fileina d’igi suma Filistê-na na, 
kayam azi zlap darigïd’a kandjaf suma dingâ mi. 

7Ambas mazid’a ti oî ki kawei ma hapma ki lora mi, ndjondjoî mazid’a nga d’i dap 
ndum mbi. Ambas mazid’a ti oî kakulumeina mimiyâk mi, pus mazi ma dur ayîna 
nga mi dap ndum mbi. 

8Fileina mi oî yam ambas mazid’a. Azi nga grif kä avok sun nda azi lat kabozid’a, 
avok vama azi minim ki tchitchid’azina. 

9Kayam ndata, suma pet a mba hulongôzi yazi kä, suma nglona a mba grif kä mi. 
Ar ang vat hurung ngei kazi d’uo mi. 

10Ang kal kur zul ahuniyôna, ang tos tang aduk andaga d’a gugud’upa woi dei abo 
mandarâ hi Ma didinina, abo wiled’a hi ngol mambid’a mi. 

11Suma yam mba ad’enga a mba hulongôzi yazi kä, suma a subur tazina a mba grif 
kä mi. Ni Ma didina tu ba, a mba suburum kur bur máma. 

12Ma didin ma ad’engêm kal petna mi pat nga burâ tu. Kur bur máma mam mba 
mi hulong yam sama lara ma mi le yam ad’engina d’oze ma mi subur tama d’oze 
ma mi hle yam akulona kä. 

13Mam mba mi kak djangûna kagu sedre ma Liban ma fuyogei ma akulo dedeina, 
kagu sen ma Basan-na, 

14kahuniyô suma fuyogeina, kahuniyô suma djodjohl suma akulo dedeina, 

15ki gongîyo suma fuyogei suma ndjola, ki gulumun ma ad’eng ma ngunguna pet, 

16ki bato d’a nglo d’a Tarsis-sa pet, ki bato d’a djif fa suma a minita pet mi. 

17Suma yam mba ad’enga a mba hulongôzi yazi kä, suma a subur tazina a mba grif 
kä mi. Ni Ma didina tu ba, a mba suburum kur bur máma. 

18Fileina ki zlam pet mba mi dap peyo. 

19Suma a mba tchuk kur zul ahuniyôna, a tos tazi aduk andaga d’a gugud’upa kä 
dei á ring ngei dei abo mandarâ hi Ma didinina, abo wiled’a hi ngol mambid’a fata 
mi tchol akulo á mbut suma yam andagad’ina mandarîd’a! 

20Kur bur máma suma a mba tchuk filei mazi ma a yorom ki kawei ma hapma ki 
ma a yorom ki lora suma a nga grif kä avorozina woi mi kulomba kababeina. 

21A mba tchuk angra ahuniyôna, a mba tchuk kur zul ahuniyôna á ring ngei dei 
abo mandarâ hi Ma didinina, abo wiled’a hi ngol mambid’a fata mi tchol akulo á 
mbut suma yam andagad’a mandarîd’a! 

22Agi tinigi hurugi yam sama nga mi muzuk katchinama d’uo d’a. Sana zlamî zla 
me ko ge? 

Isai 3 

Sun nda batrang nga kur leu d’a Juda-d’id’a 

1Gola! Salad’a Ma didin ma ad’engêm kal petna, nga mi hlad’eng nga Jerusalem-
mba ki d’a Juda-d’a woyo, nga mi hlad’eng nga azi fe ki tenid’a, d’oze d’a azi fe ki 
mbinid’a woi mi. 

2Mba mi hle grangâ ki ma we durîna woyo, mba mi hle ma ka sariyad’a ki ma djok 
vuna ki ma wahle suma a nga mbana ki ma bizeina woi mi. 

3Mba mi hle ma avok suma dok vahlâ ki ma ngolâ ki ma de d’alâ ki ma d’alâ heîna 
ki ma mbut ma kal teglesâ woi mi. 

4Ma didina mi dala: An mba ni tinizi gugureina amuleina kaziya, kem mba 
gureid’a a mba te kazi mi. 

5Suma a mba djop vun taziya, nge nge pî mba mi djop vun ndrama, gogorâ mba 
mi nde ma mamarâ huneîd’a, ma ndak va nduo na mba mi nde ma suma a nga 
hum ngolina huneîd’a mi. 

6Ata yi máma sana mba mi ve wiyema kur azina habuma ndinding, mba mi dum 
ala: Ang nga ki baru d’a ngola. Kayam ndata, ang kak amula kamiya, ang te yam 
ambas sa b’lak kei ndata! 

7Kur bur máma mba mi hulong dazi ala: An ndak á le va ki sed’egi d’i. Vama te 
d’oze baru d’a ngola nga avo hatan ndi. Agi tinindi amula yam suma d’i. 

8Gagazi, azì ma Jerusalem-ma mi b’lak keyo, leu d’a Juda-d’a ti puka mi. Kayam zla 
mazi d’a ded’a ki sun mazid’a a kak djangûna ki Ma didina, a nga ngulum avunam 
mi. 

9Irazi d’a gola nga d’i le glangâsâ kaziya. A nga de woi yam tcho mazid’a bei 
ngeyet kä ba d’igi suma Sodom-ma na. Ni zla d’a hohoud’a kaziya, kayam azi a nga 
hal ndaka yam azi tazid’a. 

10Agi nga dagi yam ma d’engzengâ ala mam mba mi kak ki djivid’a; ahle suma mi 
lazina, mba mi faziya. 

11Wani ni zla d’a hohoud’a yam sama asa’atna! Mam mba mi fe ndaka, kayam a 
mba wuragam yam sun nda mam tam mi lat kabomba. 

12Ma didina mi dala: Sum mana, gugureina a nga djobogi vunagiya, aropma a nga 
te kagi mi. Agi sum mana, suma avorogina a nga vid’igi woyo, a tchi lovot ta agi 
tid’igi kura woi mi. 

Sariya d’a ka d’a yam suma avok sumid’a 

13Ma didina mi min tam á ka sariyad’a, mi tchol akulo á ka sariyad’a yam sum 
mama. 

14Nga mi ka sariyad’a yam mam suma nglona, yam suma avok sumina, nga mi 
dala: Agi b’lagagi guguzlud’a woyo, ahle suma agi hurumuzi abo suma houd’ina a 
nga avo hatagi mi. 

15Salad’a Ma didin ma ad’engêm kal petna mi dala: Ni kayam me ba, agi mired’egi 
sum mana kä, agi ndjirebegi suma hohoud’a kä woi na ge? 

Arop suma djif suma avo Jerusalem-ma 

16Ma didina mi dala: Arop suma Siyon-na yazi ad’enga, a nga hle irazi akulo ki tita 
herengêleng, a nga lop suma ki irazi d’a gola, kayam azi nga tit tit ta kidjik tad’a, a 
nga tchi b’alang ma asezina tchutchuî. 

17Kayam ndata, Ma didina mba mi yozi yazi woyo, mba mi arazi gandilad’a mi. 

18Kur bur máma Ma didina mba mi pat ahle suma min tad’a woi pet, nala, 
ngangama, vama aropma a ve ki yazi kä na, b’alang ma asema yêyê ma kela, 

19ngangam ma humba, wulaka, lafeina, 

20mandila, b’alangâ, d’i’â, kop ma vo mbul ma his ma afufuîna, gan nda bel tad’a, 

21ngangam ma abona, ngangam ma atchina, 

22baru ma djif ma kal teglesâ, baru d’a nglo d’a huhuguid’a, baru d’a nglod’a, 
bud’omeina, 

23kotroma, baru d’a irat ndjâd’a, kadamula ki baru d’a tchuk kela. 

24Azi mba ar zla d’a le ni mbul ma his ma afufuîna ta, a le ni mbul ma bud’a; azi 
mba ar zla d’a djin d’i’â furîd’a ta, a djin ni ziyona; yazi mba d’i ar zla d’a ti se 
djifîd’a ta, ti mba d’i yot ni woyo; azi mba ar zla d’a tchu’î baru d’a ngol la djifîd’a 
ta, a mba tchu’î baru d’a dodora ataziya; azi mba ar zla d’a a mbut tazi djifîd’a ta, a 
mba mbut ni tazi hohoud’a. 

Arop suma modono suma Jerusalem-ma 

25Ndak Jerusalem, sum ma’â, a mba tchazi ki mbigeu d’a fiyaka, grang ma’â, a mba 
tchazi avun ayîna. 

26Suma avun agrek ma Siyon-na a mba zam taziya, ndak mba d’i tchi horâ; a mba 
hurumugu, ndak mba d’i ar kaka kä aduk andagad’a mi. 

Isai 4 

1Kur bur máma aropma kid’iziya a mba ve mandjuf ma tuna, a mba dum ala: Ami 
halami te mamina ni yam tamiya, ami halami baru mamina ni yam tami mi, wani 
ar a yami ni ki simiyêng go. Hina wani, ang mba hlami zulo mamina woi kamiya. 

Suma Jerusalem suma a arâ 

2Kur bur máma agu ma hud’ura hi Ma didinina mba mi deî mba mi mbut vama 
hud’a, vama subura mi. Ahle suma a vut yam andagad’ina, a mba wile ki djifâ yam 
Israel suma a arâ. 

3Ata yi máma suma a mba ar kur Siyon-na ki suma a mba ar avo Jerusalem-ma a 
mba yazi ala Suma a tinizi irazi vazi mi Ma didinina. Ni suma a mba b’irizi 
simiyêzi á kaka avo Jerusalem-ma. 

4Ma didina mba mi mbus ndjendjed’a harop suma Jerusalem-ma woyo, mba mi 
mbus buzu ma djang ngei kur Siyon-na woi ki simet ma mbud’uzi d’ingêr ma 
mbud’uzi yed’et mi na. 

5Bugola, Ma didina mba mi tin d’ugul la tchola gongzonga kandosâ faleya, mba mi 
tin aku d’a ngal bibiliu d’a b’o yina andjege yam ahina d’a Siyon-nda ki yi mat ma 
taka, kayam subura hi Ma didinid’a mba d’i mbut ni vama ngomozina. 

6Mba d’i mbut ni zlub’u d’a anguzuna yam huwak ka faleid’a, mba d’i mbut ni 
yima ngei tad’a abo babarâ kalo ma sed’a mi. 

Isai 5 

Guguzlud’a hi Ma didinid’a 

1Ar an hle sawala mi banana. Ni sawala hi ma an hurun vum heî ki guguzlu 
mambina. Ma an hurun vum heîna mi nga adjeu kasine ma guguzlud’a, mi ni yam 
yima nding ma tub’ad’a heîna. 

2Mi dilabam kä, mi pat ahuniyôna woyo, mi pe guguzlu d’a djivi d’a kal teglesa 
kua, mi vazangâ akulo fiyaka adugu, mi djugot zul la miret guguzlud’a kua mi. 
Bugola, mi tin hurum ala mba d’i vud’um guguzlu d’a djivid’a, wani ti vud’umî vut 
ta tchod’a zang. 

3Wani ki tchetchemba, agi suma nga kaka avo Jerusalem-ma ki suma Juda-na, agi 
kami sariyad’a adigami ki guguzlu manda. 

4Vama ar ma an bei lum mi guguzlu mandina ni me ge? An tin hurun ala mba d’i 
vud’un ni vut ta djivid’a ba, ni kayam me ba, ti vud’un vut ta tchod’a zang nge? 

5Ki tchetchemba an tak vama an mba ni lum ki guguzlu mandina woyo: An mba ni 
hô kangâ ma katna woyo, an mba ni ar ahlena a tad’u, an mba ni to gulumun ma 
katna kä woi á bong suma lovota á mired’et kä kaseziya. 

6An mba ni arat ti b’lak keyo, sa mba mi tchawat abot tei d’i, sa mba mi lat barat 
tuo mi. Kekerezeuna kaweid’a a mba deî adigad’u. An mba ni he vuna mi d’ugula 
ar ti salona kat ti. 

7Guguzlud’a hi Ma didin ma ad’engêm kal petnid’a ni Israel-lâ. Guguzlu d’a djivi 
d’a mam pat ta tam lum djivid’a heî kata ni suma Juda-na. Mi tin hurum ala azi 
mba le ni sun nda d’ingêra; gol wani, azi nga tchi ni suma! Mi halî d’ingêra; gol 
wani, mi humî tchi ma hohoud’a zang! 

Suma a nga djo ayîna hi Ma didinina akulona 
(Yam verse ma 8 gak 24-na, ang gol 10.1-4) 

8Ni zla d’a hohoud’a yam suma a nga nga ad’u azina woi avogovok suma a nga 
vasinena avogovok gak sa nga mi fe yina hina nde d’uo na tala azi fe yima kaka 
kur ambasa ni azi go d’a. 

9Wana ni vama Ma didin ma ad’engêm kal petna mi ndandji woina: Gagazi, azì ma 
ablau máma mba mi b’lak keyo, azì ma nglo ma djif máma, a mba fe sama kak 
kurum mbuo mi. 

10A mba zum palum guguzlud’a hindi, wani vud’ut mba d’i em lidirâ dok vahl hluo 
ko; a mba zar gemena kä kilona kis, wani mba mi dut ni kilona dogo wü d’a. 

11Ni zla d’a hohoud’a yam suma a buzuk yorogo tcholol á hal süm ma ayîna suma 
a hir ad’uzi kä avunam gak andjege dangâla a gurut tei ki sed’ema. 

12A nga bu ading ma nglona kading ma gureina ki daliyâd’a ki taulâd’a, a nga tche 
süm ma guguzlu d’a ayîna kur lü mazina. Wani a nga djib’er yam sun nda Ma 
didina mi lata d’i, a nga gol sun nda mam lat kabomba d’uo mi. 

13Kayam ndata, Ma didina mi dala: Sum mana a mba yozi magomba, kayam azi 
nga wad’ud’a d’i. Mazi suma nglona a mba bo abo meid’a, ablau mazid’a mba d’i 
bo abo vun ma sod’a mi. 

14Kayam ndata, yima azuleina mi ngo nga hohorom mbeyo, mi ngo nga vunam 
mbei hagak mi. Ata yi máma suma nglona kablau d’a kur azì ma ngol ma 
Jerusalem-mid’a ki vun mazi ma gandjau ma luna a mba tchuk kä kuru. 

15Kayam ndata, suma pet a mba mbud’uzi zulona, suma yam mba ad’enga a mba 
hulongôzi yazi kä mi. 

16Ma didin ma ad’engêm kal petna, a mba suburum yam sariya mam mba ka d’a 
d’ingêra. Alo ma bei tchod’a ba na mba mi tak tam mbei ala mam mi Ma bei 
tchod’a ba na yam d’ingêr mamba. 

17Tumiyôna a mba te hur azì ma ngol ma b’lak keina d’igi yi mazi ma tena na, 
b’ogei suma gureina a mba hal te mazina kua á d’or tazi mi. 

18Ni zla d’a hohoud’a yam suma a nga tan tchod’a ki ziyona suma a nga tan tcho 
d’a led’a d’igi amuzleina a tan pusâ na na. 

19Sum ndazina a nga dala: Ar Ma didina mi le sun mamba atogo kayam ei wad’u, 
ar Ma tin tam irat vat yei Israel-lîna mi mbeï ki nga hur máma, mi ndagam vunam 
kayam ei weiziya. 

20Ni zla d’a hohoud’a yam suma a nga dala vama djivina ni vama tchona vama 
tchona ni vama djivina na, yam suma a nga vrak nduvunda balum b’od’ina suma a 
nga vrak b’od’a balum nduvundina mi na, yam suma a nga vrak vama aglarâ 
balum vama adjib’etnina vama adjib’etna balum vama aglarâ mi na. 

21Ni zla d’a hohoud’a yam suma a nga yi tazi ala azi ni suma ned’a, a nga gol tazi 
ala azi ni suma wad’ud’a na mi! 

22Ni zla d’a hohoud’a yam suma a nga kad’enga á tche süm guguzlud’ina, yam 
suma a nga kad’enga á hlum süm ma ayîna iram tetengâ! 

23Azi nga pat zlad’a woi yam sama zlad’a kama á fe bege d’a mbut ira, a nga mbut 
zlad’a hi sama d’ingêrîd’a tchod’a mi. 

24Kayam ndata, a mba mbut ni d’igi asu ma sod’a ki kuzad’a na, sin akud’a mba d’i 
ngalazi woyo, sideyezi mba mi tchim mbeyo, b’ozi mba d’i galal kä woi andaga mi, 
kayam azi noî gata hi Ma didin ma ad’engêm kal petnid’a woyo, azi gol zlad’a hi 
Ma tin tam irat vat yam Israel-lîna is mi. 

Ma didina hurum zal yam sum mama 
(yam verse ma 25-hlâ, ang gol 9.7-20) 

25Kayam ndata, Ma didina hurum zal ngola yam sum mama. Mi hlabom akulo, mi 
toziya, ahuniyôna a giged’a, mad’a suma mi sam kä woi ir palumba d’igi asuna na. 
Hina pet pî, hurum mi b’leng nga d’i, abom mi ar nga zid’a akulo kamzi. 

26Ma didina mi hle drapo d’a taka akulo mandjaf suma sä dedeina, nga mi yi 
andjaf suma dedeina taud’a. Gola! Azi nga b’at tazi á mbad’a atogo zazak. 

27Sama adigazi ma seî nga d’uo mi na, ma lá puka kä na nga d’uo mi na, ma le sen 
ndoze ma bur sen nga d’uo mi na, ma d’ik ma kurum ma but tei d’oze ziyo 
atuguru mam ma but teina nga d’uo mi. 

28Sï yeû mazid’a nga d’i wile, azi pet a tin nga yeû mazid’a ata aguwat á yeta, abo 
akulumei mazina mad’enga d’igi ahina sasana na, abo pus mazi ma dur ayîna mi 
parî d’igi mbirlimba na. 

29A tchi ni d’igi azlod’a na, a oî ni d’igi azlo ma azungeîna na, a nga to beîd’a a nga 
vik ahlena, a nga i ki sed’eziya, wani sama mi mba á prud’uzi abozina nga d’i. 

30Kur bur máma a mba tchi kazi d’igi alum ma ngolâ vunam mi tchi wü na, a mba 
gol ambasa a mba we ni nduvunda ki hur ma wurana, b’od’a mba d’i mbut 
nduvunda abo babarâ mi. 

Isai 6 

Isai mi kal kur sunda hi Ma didinid’a 

1Kur biza d’a amulâ Oziyas mi mita, an we Ma didina mi nga kaka yam zlamba sä 
akulo dei. Vun baru mam mba ngola ti oî hur gong nga kud’ora. 

2Serafêna a nga tchola kam akulo. Ma lara pî, mi nga ki gigingâ karagaya 
karagaya, mbà á zlup iraziya, mbà á zlup aseziya, mbà á pir ki mi. 

3A nga er ad’uzi akulo aduk tazi ala: Ma bei tchod’a, Ma bei tchod’a, Ma bei 
tchod’a ni Ma didina Alo ma ad’engêm kal petna! Subur mamba ti oî yam 
andagad’a pepet. 

4Agu ma vun gongina mi yir abo delezi d’a de zlad’a, andosâ mi rip kur gonga 
ririp. 

https://es.bibles.org/mpg-AB/Isa/7#Isa.6.2!f.1

5Ata yi máma an dala: Alë! An ba woi da’, kayam an ni sama vunan ndjendjed’ina, 
an ni kaka aduk suma vunazi ndjendjed’ina mi. Wani iran ndi wamulâ, Ma didin 
ma ad’engêm kal petna! 

6Ma dingâ tu aduk serafêna mi pirî gevenu. Mi nga ki gordjo ma mi mbogomî yam 
yima ngal dubang ma his djivid’a ki madeunina nga abomu. 

7Mi dondji avunanu, mi dan ala: Ang gola! An dongzi avunang wana, tchila manga 
a hlat tei da’, tcho manga a hazat tei da mi! 

8An hum del Ma didina mi dala: Ni nge ba, an sunum ge? Ni nge ba, mba mi i ki zla 
mamid’a woi abu ge? An hulong dum ala: An wana! Ang sununu! 

9Ata yi máma mi dan ala: Ang i de mi sum ndazina ala: Agi mba humugi djiviya, 
wani agi mba humut ad’ut ti. Agi mba gologi djiviya, wani agi mba wat ad’ut tuo 
mi. 

10Ang b’al sum ndazina huruziya, ang tozozi humazi woyo, ang duguzi irazi woi 
tala a we ki irazi a hum ki humazi a wat ad’ut a mbut huruzi ba, an sud’uziya d’a 
d’i. 

11Ata yi máma an djobom ala: Salad’a, ni mindja ba, ang mba ar ahle ndazina ge? 
Mi hulong dan ala: Gak azì ma ngolâ mi b’lak kei kakazeî bei fe sa kurum ba, azina 
mi ar hawa kolohong, ambasa ti mbut ni hur fulâ mbeî. 

12Gagazi, an Ma didina mba ni izi woi dei, ni ar ambasa ti mbut djona. 

13Le ma dogona mi ar adigazi pî, mba mi kalî aduk akud’a, wani ni d’igi agu 
terebêna d’oze agu sena sideyezi mi hud’ur ata yima a kazi woi kuana na. Nala, 
sidiyem mba mi vut nandjaf ma yed’etna. 

Isai 7 

Sun nda a gat ata amulâ Ahas-sa 

1Kur atchogoid’a hi Ahas Jotam gorom ma Oziyas gorom ngolona amul ma Juda-
nid’a, Resin amul ma Siri-na mi i asem tazi ki Peka Remaliya goroma amul ma 
Israel-lâ á dur ayîna ki suma Jerusalem-ma. Wani azi ndak nga á duruzi d’i. 

2Suma a mba de zla ndata mi Ahas ma ad’u andjafâ hi David-nina ala suma Siri-na 
a ve nga kang mazina yam ambas sa Efraim-mba. Ahas ki sum mama huruzi mi ka 
mbina, a nde giget d’igi agud’a ti giget abo babarâ na. 

3Ata yi máma Ma didina mi de mi Isai ala: Ang ve gorongâ Seyar-Jasup, ang i ngaf 
Ahas avun yima b’irlim ma mbina nga tchola kuana, avun lovot ta i kur asine ma 
suma a mbus buruna kuana. 

4Ang dum ala ba: Ang kak irang sik, ang le mandar ri. Ar hurung ka mbina avok 
vuna djo ma mbà ma nga mi d’us wana d’i, avok ayîna hi Resin ma Siri-na kayîna 
hi Remaliya goromina d’uo mi. 

5Kayam suma Siri-na a de zla d’a tchod’a kangû, zlapa ki suma Efraim-ma ki 
Remaliya goroma ala: 

6Ei i duri ayîna ki suma Juda-na, ei mbud’izi mandarâ, ei toï gulumuna kä woi gak 
ei kuzuzi vunaziya, ei tini Tabel goroma amula kazi mi. 

7Gola! Ma didina mi dala: Ahle ndazina a mba ndak á le d’i, 

8-9kayam Damas nazì ma ngol ma Siri-na, Resin mi te ni kat ndat hol, Samari nazì 
ma ngol ma Efraim-ma, Peka mi te ni kat ndat hol mi. Ar bizad’a dok karagaya 
yam vahl, a mba b’lak suma Efraim-ma woyo, a mba ndumuzi andjafâ bugol luo 
d’a. Le agi tinigi hurugi yam Ma didina d’uo ni, agi ndak á tchologi avorozi d’i. 

Vama tak ma yam Emanuel-lâ 

10Ma didina mi hulong de mi Ahas kua ala: 

11Ang djop Ma didina Alo mangâ yam vama tak ma kä ad’u andagad’a yiyi’â d’oze 
ma sä kur akulod’a deina. 

12Ahas mi hulong dum ala: An nga ni djop va d’i, an min kuk Ma didina d’i. 

13Ata yi máma Isai mi dum ala: Agi suma hi David-na, agi humugiya! Kau d’a agi 
kawagi suma ki ve tad’id’a ndagagi nga d’uo tua ba, agi min kawagi Alo mana kua 
ki ve ta mamba mi zu? 

14Kayam ndata, Salad’a ki yam mba mi hagi vama taka: Gola! Gor weid’a mba d’i 
ve wirâ, mba d’i vut gorâ, ti mba d’i yum ala Emanuel . 

15Mba mi te mbul ambira ki mbul ayuma, gak mi djeng mi noî tchod’a, mi man 
djivid’a. 

16Avok ka gor máma bei mi djeng mi noî tchod’a mi man djivid’id’a, leud’a 
hamulei suma mbà suma ang nga lazi mandarazi wana, mba d’i ar djona. 

17Ma didina mba mi mba ki ndaka kang ang ki sum mangâ kandjaf habung 
ngolona. Tinï ad’ud’a kur bur ma suma Efraim-ma a wal lei ki suma Juda-na dei 
gak ini, ndak ka hina d’a ti le nga yat tu d’i. Zla ndata ni ngad’a yam mbad’a hamul 
ma Asiri-nid’a. 

Ndak ka mba yam ambasid’a 

18Fata bur máma mbad’a, Ma didina mba mi yi aro ma avun alum ma Nil-lîna 
taud’a kayum ma yam ambas sa Asiri-d’ina mi. 

19A mba kak ir b’irlima avun gongôd’id’a, kur zul ahinad’a, aduk azlupa, abagei 
hur fula mi. 

20Kur bur máma Ma didina mba mi ndeï ki velâ sä abo alum ma Efrat-na woi hî. 
Ni ngad’a yam amul ma Asiri-na. Mam mba mi welegi yagi woyo, mba mi welegi 
tumus sa atagid’a ki d’a dudumagid’a woi pet mi. 

https://es.bibles.org/mpg-AB/Isa/7#Isa.7.14!f.1

21Kur bur máma nge nge pî mba mi wul amuhl hla weid’a tu ki b’ogeina mbàmbà 
mi. 

22Ambir mazid’a mba d’i zula, gak suma a mba te ni mbul ambira. Kayam mbul 
ambira ki mbul ayuma a mba arî tena hi suma a mba ar kur ambasina. 

23Kur bur máma asine ma lara ma a mba fe abu guguzlud’a kua dubu ma guzum 
ndak ir bege d’a hapa dubuna, mba mi arî aduk kekerezeuna kaweid’a. 

24A mba nduwan kua ki yeûd’a kaguwatna, kayam ambasa pet mba d’i deî ni 
kekerezeuna kaweid’a. 

25Yam yima nding ma a zumum ki kaweid’id’a, sa mba mi ve tam ad’enga á kal 
kua d’i abo mandarâ hi kekerezeuna kaweid’ina, wani a mba ar amuzleina ki 
tumiyôna a te kua. 

Isai 8 

I atogo á hurumba, b’at atogo á b’rau ahlena 

1Ma didina mi dan ala: Ang hlahina d’a tchet ta bebed’e d’a ngola, ang b’ir kua 
djivid’a tetet ala: I atogo á hurumba, b’at atogo á yo ahle suma a yozina. 

2An yo suma glangâs suma iratna mbà ki sed’enu, nala, ma ngat buzuna Uri ki 
Zakari Berekiya goroma. 

3Bugola, an i zlap kaman nda djok vuna. Ti ve wirâ, ti vut gorâ. Ma didina mi dan 
ala: Ang tinim simiyêm ala: I atogo á hurumba, b’at atogo á yo ahle suma a yozina. 

4Avok ka gor máma bei mi we á yabum ala Iba d’oze yasum ala Yogo d’a, a mba 
hurum ndjondjoî d’a Damas-sa kahle suma a yozi avun ayîna avo Samari-na, a 
mba i ki sed’ezi avok amul ma Asiri-na. 

Suma Asiri-na a b’lak yina 

5Ma didina mi dan kua ala: 

6Sum ndazina a noî mbiyo ma Silowe ma nga mi djang lalama, a nga le furîd’a 
yam Resin azi ki Remaliya goroma. 

7Kayam ndata, an Ma didina nga ni kak djangûna ki sed’eziya, mba ni mba 
kad’enga hi mbiyo alum ma Efrat-na kaziya, nala, amul ma Asiri-na ki subur 
mamba pet. Alum máma mba mi oî woi ir b’irlim mama, mba mi wet tei avun 
gongôd’i mamba papadjang, 

8mba mi kal yam ambas sa Juda-d’a, mba mi sulul lei avunamu, mba mi hle yina 
gak mbang keleng ta. Ang Emanuel , ndja d’a mi ndja abom mbei tetenga, mba mi 
oî yam ambas manga. 

Nga hurâ handjaf suma ma hawa ya’â 

9Agi andjaf suma, agi eregi ad’ugi akulo, wani agi mba mbud’ugi mandarâ. Agi 
suma sä yam andagad’a dedeid’ina, agi tinigi humagiya, agi humugiya, agi minigi 
tagi á dur ayîna, wani agi mba mbud’ugi mandarâ. 

https://es.bibles.org/mpg-AB/Isa/9#Isa.8.8!f.1

10Agi ngagi hurugiya, wani nga hur magina mba mi mbut ni vama hawa ya’â. Agi 
nga dagi zlad’a, wani zla ndata mba d’i le d’i, kayam Alona mi nga ki sed’emiya . 

Ahina d’a dap asem sumid’a 

11Kid’a Ma didina mi van kabom mi dan ala: Ar ang tit kur lovota hi sum 
ndazinid’a d’uo d’a, mi dan kua ala: Ang dazi ala: 

12Agi ndjagagi vunagi ki suma a nga de zla d’a tchod’a yam suma a nga de zla d’a 
tchod’a yam gatina d’i, agi lagi mandara vama azi nga lum mandarama d’i, agi 
zlagagi abom mbuo mi. 

13Ma didin ma ad’engêm kal petna tu ba, agi wagi ala ni Ma bei tchod’a ba na. Ni 
mam tu ba, agi lum mandaramu, ni mam tu ba, agi zlagagi avorom mi. 

14Mam mba mi mbut ni zlub’u d’a a tinit irat vata, mba mi mbut nahina d’a dap 
asema mi. Nahina d’a dap asema yam leud’a hi Israel-lîd’a ki leud’a hi Juda-nid’a, 
mba mi mbut nabeid’a ki dauna yam suma a nga kaka avo Jerusalem-ma mi. 

15Suma ablaud’a a mba dap asezi kua, a mba puk kä, a mba kuza, a mba tchuk kur 
dauna, mba mi vigiziya. 

Ngop pa yam suma a nga hal á we vama nga mi mbanid’a 

16An ngom zla d’a mam dandjid’a kä, an b’al vun vama mi ndandji woina kä aduk 
man suma hata. 

17An tin hurun ni yam Ma didin ma ngei iram mbei avok suma hi Jakob-mina, an 
deng tan natam mi. 

18Gola! An ki gron suma Ma didina mi handjina, ami ni vama taka ki vama atchap 
ma mi tcholï ata Ma didin ma ad’engêm kal pet ma nga kaka yam ahina d’a Siyon-
nda aduk Israel-lîna. 

19Suma hiuna a nga dala: Agi tchenegi suma a nga djop ki suma azuleinina ki 
suma a nga de zlad’a yam vama nga mi mbana suma a nga kud’us tazi d’oze a de 
zlad’a kä kuruzi krovona. A de kua ala: Suma a ndak á djop alo mazina d’oze á 
djop suma azuleina yam suma a nga ki irazina d’uo zu? Le a dagi hina ni, 

20agi hulongôzi ded’a ala: Mbeî ei hulongî yam gata ki zla d’a Ma didina mi ndeizi 
woid’a. Suma a tit nga yam vun ma he máma d’uo na, a mba we yima fod’a ki irazi 
d’i. 

Nduvun nda i’îlika 

21A mba kal kur ambasa ki ndaka ki meid’a. Fata meid’a tchazid’a, huruzi mba mi 
zala, a mba ngul amul mazina kAlo mazina, a mba mbut irazi akulo. 

22Bugola, a mba gol irazi kä andaga, a mba we ni hur ma wurana ki nduvunda ki 
djop vun ma kalâ, a mba zud’uzi kä kur nduvun nda i’îlika. 

Gor ma a vud’izina 

https://es.bibles.org/mpg-AB/Isa/9#Isa.8.10!f.1

23Wani nduvunda mba d’i te yam andaga d’a ti nga kur pupuluka ki tchetchem 
wandid’a didin ndi. Kur atchogoi d’a kala Ma didina mi hulong yam ambas sa 
Zabulon-nda ki d’a Neftali-d’a kä. Wani atchogoi d’a nga d’i mbad’a, ata yi máma 
mam mba mi subur ambas ndata tinï ad’ud’a kur lovot ta hlavun alum ma ngol 
ma Mediterane-nid’a gak mba yam ambas sa Galile-d’a handjaf suma dingîd’a gak 
mba yam ambas sa sä abo alum ma Jurdê-na woi hid’a mi. 

Isai 9 

1Suma a nga tit kur nduvundina, a mba we b’o d’a ngola; suma a nga kak kä kur 
ambas sa nduvundina, b’od’a mba d’i b’o woi kazi mi. 

2Ma didina, ang mba zuluziya, ang mba tinizi á le furîd’a, a mba le furîd’a avorong 
d’igi suma a nga le furîd’a ata yima fet awunina na, d’igi suma a nga er ad’uzi 
akulo ki hur ma hapma ata yima a nga b’rau ahle suma a yozï avun ayînina na mi. 

3Kayam djuk ma kelezina, ki totogo d’a a tozi pepelezi ki d’a, ki tatatagam ma a 
nga djobozi ki vunazina, ang kuzuzi woi d’igi ang b’lak suma Madiyan-na woi 
adjeu na. 

4Kayam atuguru ma lara ma mazi suma djangûna a tchugum azezi á dur ayînina, 
ki baru d’a nglo d’a tib’ak ki buzunid’a pet, a mba tchuguzi aduk akud’a á ngalazi 
woyo. 

5Kayam mba d’i vud’i gorâ, Alona mba mi hei gorâ. Mba mi tinim á te yamba, mba 
mi yum ala Ma suma a le atchap kama, Ma de d’alâ , Alo ma ad’engêm kal petna, 
Abu d’a didinda, Amulâ hi halasina. 

6Leu mam mba ted’a mba d’i i avogovok ki b’leng nga halas sa bei dabid’id’a. Mba 
mi kak yam zlam mba amula hi David-ta, mba mi te yam leu mamba, mba mi tin 
d’ingêra ki gagazid’a hAlonid’a ki tchetchemba gak didin. Wana ni vama Ma didin 
ma ad’engêm kal petna mba mi lum ki zlezleû mambina. 

Ma didina hurum zal yam sum mama 
(Gol 5.25) 

7Ma didina mi sunï zlad’a á ngop suma hi Jakob-ma, ti nde yam Israel-lâ. 

8Suma pet a mba hum zla ndata, nala, suma Efraim-ma pet ki suma a nga kaka 
Samari suma a nga de zlad’a ki yam mba ad’enga ki subur tad’a ala: 

9Derengel ma mi to kä woina, ami mba hulong minim kahina d’a tcheta; diyaga 
d’a a kat teid’a, ami mba hulong pami agu sedrena blangâd’u! 

10Ma didina mba mi mba ki suma djangûna hi Resin-na kaziya, mba mi he mazi 
suma djangûna ahle suma dur ayîna aboziya. 

11Suma Siri-na abo ma yorogona, ki suma Filistê-na abo ma fladegena, a mba ngo 
vunazi woi hagak ata Israel-lâ á ted’a. Hina pet pî, hurum mi b’leng nga d’i, abom 
mi ar nga zid’a akulo kamzi. 

12Hina pî, Israel-lâ a hulongî nga gen ma nga mi ngobozina d’i, a hal nga Ma didin 
ma ad’engêm kal petna d’uo mi. 

13Kayam ndata, Ma didina mba mi ka yamba kandjaud’a kabo amilaûna ki 
tchereuna woi aduk Israel-lâ kur bur ma tuna mi. 

14Ma ngolâ ki ma suma a nga hum ngolina ni yamba, ma djok vun ma nga mi hat 
suma zla d’a kad’ina nandjaud’a mi. 

15Suma a nga tak lovota mi sum ndazinina a vid’izi ni woyo, suma a nga tit 
ad’uzina a hle ni lovot ta tchod’a mi. 

16Kayam ndata, Salad’a tam nga d’i lum djivid’a yam azungeî mazina d’i, nga mi 
we hohowa mazi suma hokuyod’a karop mazi suma modonod’a d’uo mi. Kayam 
azi pet ni suma ndjendjed’a, ni suma asa’atna, ni suma a nga de zla d’a ata yat tuo 
d’ina mi. Hina pet pî, Ma didina hurum mi b’leng nga d’i, abom mi ar nga zid’a 
akulo kamzi. 

17Kayam asa’ata nga d’i ngal d’igi aku d’a nga d’i ngal kekerezeuna azi kaweid’a 
woi d’a nga d’i ngal agu d’a ndindika woid’a na, andozot nga mi i akulo mi d’ugula 
gongzong. 

18Abo ayîna hi Ma didin ma ad’engêm kal petnina, ambasa ti vakud’a, abo ayîna hi 
Ma didinina, suma a mbut ni vam tena hakud’ina, sa nga mi keng wiyem mbei 
d’uo mi. 

19A nga hurum ahlena abo ma ndjufâ, wani meid’a nga d’i arazi d’i, a nga hurum 
ahlena abo ma gulana, wani a nga hop pi. Nge nge pî nga mi mut ni hliwim mam 
tamba. 

20Andjafâ hi Manase-na nga mi mut andjafâ hi Efraim-ma, andjafâ hi Efraim-ma 
nga ni mut andjafâ hi Manase-na, azi djak a ndjak vunazi yam andjafâ hi Juda-na 
mi. Hina pet pî, Ma didina hurum mi b’leng nga d’i, abom mi ar nga zid’a akulo 
kamzi. 

Isai 10 

Suma a nga djo ayîna hi Ma didinina akulona 
(Yam verse ma 1 gak 4-na, ang gol 5.8-24) 

1Ni zla d’a hohoud’a yam suma a nga he vun ma ata yam mbuo na, yam suma a 
nga tin gat ta d’ingêr ruo d’a 

2á tos lovot ta ka sariyad’a woi ir suma hohoud’id’a, á b’lak sariya d’a d’ingêra hi 
man suma hohoud’ina, á mbut arop suma modonod’a te mazina, á mbut suma 
hokuyod’a va mazi ma hurumba mi na! 

3Agi mba lagi ni nana kur bur ma ndaka mba d’i mba ki b’lak ka mba d’i tcholï ata 
yima deinid’a ge? Agi mba ringîgi ni gen nge á fagi ndjunda ge? Agi mba aragi 
ndjondjoî magid’a ni lara ge? 

4Agi mba hulongôgi yagi kä zlapa ki suma a yozi magombina, agi mba pugugi kä 
aduk suma a tchazina. Hina pet pî, Ma didina hurum mi b’leng nga d’i, abom mi ar 
nga zid’a akulo kamzi. 

Suma Asiri-na a tchila yam vun ma hed’a 

5Ma didina mi dala: Ni zla d’a hohoud’a yam suma Asiri sumala ni totogo man nda 
hurun le mi zala ba, an to ki suma d’a. Azi ni tatagam man ma an to ki sumina mi. 

6An sunuzi ata andjaf ma le sun nda ndjendjed’ina, an hazi lovota á kak djangûna 
ki suma a nga zalan huruna á hurumuzi ahligiyeziya, á yozi ahligiyezi kad’enga, á 
mired’ezi kä d’igi suma a miret lubuna kä kasezi na mi. 

7Wani djib’era hi Asiri-nid’a ti ni hina d’i, djib’er ra kuruzid’a ni vad’u. Azi halî á 
b’lak suma, á dap ablaud’a handjaf sumid’a woi mi. 

8A dala: Mami suma nglona a ni d’igi amulei suma nglona na d’uo zu? 

9Azì ma Kalno-na mi ni d’igi azì ma Karkemis-sâ na d’uo zu? Azì ma Hamat-na mi 
ni d’igi azì ma Arpat-na na mi d’uo zu? Azì ma Samari-na mi ni d’igi azì ma 
Damas-sâ na mi d’uo zu? 

10Abon mi vei leud’a hi suma a tuwal fileina. Azi ni suma filei mazi ma tcheta mi 
kal filei ma Jerusalem-ma ki ma Samari-nina mi. 

11Vama an lum kazì ma Samari-na ki filei mam ma tchetina, an mba ni lum kazì 
ma Jerusalem-ma ki filei mam ma tcheta hina mi d’uo zu? 

12Wani fata Salad’a mi ndak vun sun mamba pet yam ahina d’a Siyon-nda ki d’a 
Jerusalem-mbid’a, mba mi ngop amul ma Asiri-na yam hur mam ma ngolâ, yam 
yam mam mba ad’enga mi. 

13Kayam mi dala: Ni kad’eng man nda abonda ba, an le kahle ndazina! An lazi ni 
ki ne manda, kayam an ni ma wahlena heîna. An b’lak ir hagad’a handjaf sumid’a 
woyo, an hurum ahle mazi suma ndjondjoîna mi. An zut amuleina kä woi yam 
zlumiyô mazi suma amula d’igi sama ad’engâ na mi. 

14An yo ndjondjoîd’a hi sumid’a d’igi sana mi yo asena kur azì aleina na, an yo 
andagad’a pet bei sa mi yo djedjerem akulo atan ba, bei sa mi ngo vunam á dan 
zla ba, d’igi sana mi yo ase alei ma a aram mbeina na mi. 

15Na ni andjetna mi subur tam yam sama nga mi le sunda ki sed’ema zu? D’oze 
sïna mi le yam mba ad’enga ki sama mi ngat aguna ki sed’ema zu? Le ni na ni, ni 
d’igi totogod’a ti giget sama nga mi hlat akulona na, ni d’igi tatagama nga mi hle 
sama ala naguna d’uo na akulo na mi! 

16Kayam ndata, Salad’a Ma didin ma ad’engêm kal petna mba mi sun itna ata 
suma d’or suma gugundulîna, mba mi fo aku d’a ngal bibiliud’a akulo aduk mazi 
suma nglona. 

17B’od’a hi Israel-lîd’a mba d’i mbut ni d’igi akud’a na, mazi Ma tin tam irat vat 
kazina mba mi mbut ni d’igi sin akud’a na, mba mi ngal awei mazid’a ki 
kekerezeu mazina woi kur bur ma tuna. 

18Mba mi b’lak subura hagu mazid’a kasine mazi ma mi wul ahlena heîna woyo. 
Azi mba mbut ni d’igi sama mi it abo tugud’eid’ina na. 

19Agu ma mba mi ar aduk agu mazid’ina a mba ndumumu, gogorâ pî mi ndak á 
b’irim kä mi. 

Israel suma a arâ 

20Kur bur máma Israel suma a arâ, nala suma hi Jakob suma a sutna, a mba ar bei 
deng tazi ata ma tozina, wani a mba deng tazi ki hur ma tinda yam Ma didin ma 
tin tam irat vat yam Israel-lîna. 

21Suma a arâ a mba mba; gagazi, suma hi Jakob suma a arâ a mba mba ata Alo ma 
ad’engêm kal petna. 

22Ang Israel, le sum mangâ a mba zulî d’igi les ma avun alum ma ngolîna na pî, 
nad’uzi d’a arâ ba, mba d’i mba, kayam Ma didina mi nga wa hurum yam b’laka 
da’. D’ingêra mba d’i kal lei kad’u. 

23Kayam b’lak ka Ma didina mi nga hurum kata, Salad’a Ma didin ma ad’engêm 
kal petna mba mi ndagat vunat kur ambasa pet. 

Agi lagi mandara Asiri-na d’i 

24Kayam ndata, Salad’a Ma didin ma ad’engêm kal petna mi dala: Agi man suma 
nga kaka kur Siyon-na, ar agi lagi mandara suma Asiri suma a nga togi ki 
totogod’a suma a nga hle tatagama kagi akulo d’igi Ezipte-na a ladjeu na na d’i. 

25Kayam yina mi ar go hur man ma zal ma kagina mba mi vat teyo. Bugola, ayî 
mana mba mi hulong kazi dabazi woyo. 

26Ma didin ma ad’engêm kal petna mba mi tozi kazlingâta d’igi mi kus yam suma 
Madiyan-na akulo yam ahina d’a Orep-pa na, mba mi hle totogo mamba akulo 
yam alum ma ngolâ d’igi mi hlat akulo yam Ezipte-na adjeu na mi. 

27Kur bur máma Ma didina mba mi hlanek mazid’a woi hîhîngâgiya, mba mi hle 
djuk mazina kä woi kelegi mi, dju’â mba mi kus sei kelegiya. 

Suma djangûna a hud’ï gen Jerusalem go 

28Suma djangûna a mba avo Ajat, a kal Migron, a ar ahle mazina Mikmas. 

29A sulugot kä aduk ahinad’a, a dala: Ar ei buri Geba, suma Rama-na a zlaga, suma 
kur Gibeya d’a hi Saul-la a ringâ. 

30Ndak gor ra Galim-mba, ndak er ad’uk akulo, ndak Layis, ndak gol tak djiviya, ni 
zla d’a hohoud’a kak ndak Anatot. 

31Suma Matmena-na a ndjoî woyo, suma Gebim-ma a nga hal yima ngeid’a. 

32Ini, ini a tchol kä Nop, abozi mi nga zid’a kazi akulo á ngop ahina d’a Siyon-nda, 
nala, yima nding ma Jerusalem-ma. 

33Gola! Salad’a Ma didin ma ad’engêm kal petna mba mi kus abo aguna woi 
ndjondjom, mba mi ka agu ma fuyogeina kä woyo, mba mi tchuk ma fuyogei ma 
kal papana kä woi andaga. 

34Mba mi ka agu d’a ndindika kä woi kandjetna, Ambas sa Liban-nda ti puk kä 
ad’u Ma ad’engâ. 

Isai 11 

David ma awilina 

1Abo aguna mi hud’urï ata abu aguna hi Jesse-na, mba mi d’uvï ata sideyemu. 

2Muzu’â hi Ma didinina mba mi kak kamu. Ni Muzuk ma ne ma wad’ud’a, ni 
Muzuk ma de d’al ma ad’engâ, ni Muzuk ma we ma le mandara Ma didinina mi. 

3Mba mi de zlad’a ni ki mandarâ hi Ma didinina, mba mi ka sariyad’a ni yam ir 
suma go d’i, mba mi le sunda yam zla d’a de d’a mam humut ki humam hawa go 
d’a d’i. 

4Wani mba mi ka sariyad’a yam suma houd’a ki d’ingêra ki gagazid’a, mba mi we 
hohowa suma hohou suma yam andagad’ina, zla mam mba ded’a mba d’i mbut ni 
totogo d’a mi to ki suma yam andagad’ina, mba mi tchi ma asa’atna woi ki fo d’a 
avunamba mi. 

5D’ingêra mba d’i mbut ni d’ik ma mam djinim furuma, d’engzenga mba d’i mbut 
ni d’ik ma mam mba mi djinim ir tchuguluma mi. 

6Ngûna mba mi kak bizad’a ni ki gor timina, sindilâ mba mi bur kä ki gor b’ëna, 
gor amuhlâ ki gor azlona a mba tchuguzi nata yima tuna, gogor ma gorâ mba mi 
polozi ni mamu. 

7Amuhla kambur ursâ a mba te hatna ata yima tuna, grozina a mba burî ata yima 
tuna, azlona mba mi te hatna d’igi amuhlâ na mi. 

8Gogor ma tchapona mba mi bulul kä avun zul la mageid’a, gogor ma mi ar apona 
bei tched’ina mba mi nik abom ad’u gugui ma ayîna heîna mi. 

9Mba mi le vama tcho d’oze mi b’lak va yam ahina man nda an tinit irat vata d’i, 
kayam wed’a hi Ma didinid’a mba d’i oî yam andagad’a d’igi mbina mi oî hur alum 
ma ngolâ na mi. 

10Kur bur máma Sideina hi Jesse-na mba mi tchol akulo d’igi drapo d’a taka na 
yam andjaf suma. Andjaf suma a mba mba gevemu, a mba hum ngola mi. 

Hulonga hi suma a yozi magombina 

11Kur bur máma Ma didina mba mi mat abom kua yam á mbàd’a á prut mam 
suma ad’uzi mba d’i ar abo suma Asiri-na, abo suma Ezipte-na, abo suma Patros-

sâ, abo suma Etiyopi-na, abo suma Elam-ma, abo suma Sinar-râ, abo suma 
Hamat-na, abo suma a nga kaka yam tila halum ma ngolîd’a woi mi. 

12Mba mi pe drapo d’a taka mandjaf suma ala mam mba mi tok Israel suma a 
b’rau woina gevemu, mba mi tok andjafâ hi Juda ma b’rau woi yam andagad’a 
abot ma fid’inina ata yima tuna mi. 

13Andjafâ hi Efraim-ma mba mi le yungôrâ yam andjafâ hi Juda-na d’uo d’a, 
andjafâ hi Juda-na mba mi kak djangûna kandjafâ hi Efraim-ma d’uo mi. 

14Azi djak a mba nde yam suma Filistê-na abo ma fladegena, a mba hurum ahlena 
hi suma abo ma yorogonina, a mba kus yam suma Edom-ma ki suma Mowap-ma, 
suma Amon-na a mba hulong yazi kä ad’uzi mi. 

15Ma didina mba mi so vun alum ma ngol ma Ezipte-na woyo, mba mi tin abom 
yam alum ma Efrat-na, mba mi fom kad’engêmu, mba mi wad’am á walam ad’u 
kid’iziya. Hina, suma a mba tit hurum kä katuguru mazina aseziya. 

16Mba mi mal lovota avok mam suma a mba ar abo suma Asiri-nina d’igi mi mal 
lovota woi yam tu avok Israel-lâ kur bur ma mi buzuguzï woi kur ambas sa 
Ezipte-d’ina na. 

Isai 12 

Gilei Alo ma sut suma 

1Kur bur máma ang mba dala: Ma didina, an nga ni gilengû, kayam hurung zal 
kanu, wani hurung vat tei kanu, ang b’lengên hurun mi. 

2Wana nAlo ma sud’una. An mba ni tin hurun kamu, an mba ni le mandara va tu 
d’i, kayam Ma didina, mam mad’eng manda, ni ma an gilema, mam mi ma sud’una 
mi. 

3Agi mba gulugi mbina ni ki furîd’a kur golong nga lau d’a suta. 

4Kur bur máma agi mba dagi ala: Agi gilegi Ma didina, agi dagi woi yam 
simiyêmu, agi tagam sun mam mba nglo d’a mam lata woi aduk andjaf suma. Ar 
agi wagi ala simiyêmî Ma kal papana. 

5Agi suburugi Ma didina ki sawala, kayam mi lahle suma kal papana. Ar suma a 
wazi woi yam andagad’a pet mi. 

6Agi suma avo Siyon-na, agi eregi ad’ugi akulo ki furîd’a, kayam Ma tin tam irat 
vat yam Israel-lîna ni ma ngol ma adigagina! 

Isai 13 

(b) NGOP PA YAM ANDJAF SUMID’A 
(13–23) 

Dabid’a hi Babilon-nda 

1Wana ni zla d’a sun nda Ma didina mi ndat tei ir Isai Amot goroma yam Babilon-
nda: 

2Ma didina mi dala: Agi hlagi drapo d’a taka akulo yam ahina d’a va nga kat tuo 
d’a, agi eregi ad’ugi akulo kad’u, agi lagi abogi ala ar a kal avun agre’â hi suma 
nglonina! 

3An he vuna mi suma a he tazi mi an na, an yi azigar man suma gangrang suma a 
nga han ngola yam kus mandina á tak ayî mana woi abua. 

4Agi humugi siwel la yam ahuniyôna ndata, ni d’igi ablau suma a to’â na. Agi 
humugi sora handjaf suma a tcholï kur leud’a teteng a tok ndazina. Ma didin ma 
ad’engêm kal petna nga mi kal á gol b’rang nga nga d’i i á dur ayînid’a. 

5Azi tcholï ni yam ambas sa deid’a, a tcholï navun dabid’a handagad’id’a. Ma 
didina ki mam suma dur ayîna yam hur mam ma zalina a mba b’lak ambas ndata 
woi pet. 

6Agi yorogi tagiya, kayam burâ hi Ma didinina mi ar wa go, nga mi mba ni d’igi 
b’lak ka ti tcholï ata Ma ad’engêm kal petnid’a na. 

7Kayam ndata, suma pet abozi mi mbut amangeîd’a, vunadigazi ti pat fefek mi. 

8A mba le mandarâ, ndaka ki pupuluka hi hliu tad’id’a mba d’i laziya, a mba tcha 
tata d’igi atcha d’a nga d’i tcha tata á vutid’a na, a mba gol ir tazi ki mandarâ, irazi 
mba d’i tchor hleud’a d’igi akud’a na. 

9Gola! Burâ hi Ma didinina nga mi mba. Ni bur ma bei we hohowa sa kur ba na, ni 
bur ma ayî ma bibiliuna. Mba mi b’lak ambasa woi mi mbud’ut fulâ, mba mi dap 
suma a le tchod’ina woi mi. 

10Kayam tchitchiud’a kades tchitchiu d’a tetenga d’igi dumusa teteng na d’a a 
mba b’o d’i, afata mba d’i mbut nduvunda ata yat ma deîd’a, tilâ mba mi b’o d’uo 
mi. 

11Ma didina mi dala: An mba ni ngop suma yam andagad’ina yam asa’at mazid’a, 
an mba ni ngop suma asa’atna yam tchila mazid’a, an mba ni hulong suma yam 
mba ad’enga yazi kä, an mba ni hulong suma subur tazi suma te yam suma 
kad’engina yazi kä mi. 

12An mba ni mbut suma a arâ akid’eid’a kal lor ra bei zozota ba d’a, kal lor ra Ofir-
ra mi. 

13Kayam ndata, an mba ni giget akulod’a, andagad’a ad’ut ta ged’a mba d’i giget 
abo ayîna hi an Ma didin ma ad’engên kal petnina, abo bur man ma ayî ma 
bibiliuna mi. 

14Kur bur máma, nge nge pî mba mi hulong ad’u andjavamu, nge nge pî mba mi 
ring kur ambas mamba d’igi duk ka nga d’i tcha tatad’a na, d’igi d’uwar ma sama 
polom nga d’uo na na mi. 

15Suma pet suma a mba fazina, a mba tchogizi hayaziya; suma a mba yozina pet, a 
mba tchazi ki mbigeu d’a fiyaka mi. 

16A mba tchazi grozi suma tchapona kä woi iraziya, a mba hurum ahle mazina, a 
mba tchuguzi kur bud’omeina, a mba bur kamiyôzina kad’enga mi. 

17An mba ni zut suma Mede suma a nga djib’er yam kawei ma hap poze tazi nga 
lazi djivid’a yam lora d’uo na á kak djangûna ki sed’eziya. 

18Azi mba tchi gro azungeîna woi ki yeû mazid’a, a mba we hohowa grozi suma 
kuruzina d’i, hohowa gogor nga mi lazi d’i. 

19Babilon nda djif kal leu d’a dinga pet tala ni hed’eu ma djif ma sum matna, a nga 
subur ki taziya d’a. Ti mba d’i mbut ni d’igi Sodom ki Gomor suma Alona mi 
b’lagazi woi adjeuna na. 

20Sa mba mi kak kurut ti, a mba fe sa kaka kurut ti gak didin. Ma Arap mba mi ve 
zlub’u mam kua d’i, suma pola a mba kak kua ndjö d’uo mi. 

21Ahle suma abageina a mba mol kua, tchohôd’a mba d’i mol kua, arigeta mba d’i 
kak kua, ahuwabeid’a mba d’i dub’ar kua mi. 

22God’eid’a mba d’i tchi kuru, hâna mba mi kak kur aziyat ma amula. Burut ar go 
á mbad’a, burut mba mi i avok kuo d’a. 

Isai 14 

Hulonga hi suma a yozi magombina 

1Ma didina mba mi we hohowa andjafâ hi Jakob-ma, mba mi man suma hi Israel-
lâ kua, mba mi hulong tinizi kur andaga mazid’a. Andjaf ma dingâ mba mi zlap ki 
sed’eziya, mba mi zlap ki suma hi Jakob-ma. 

2Andjaf suma dingâ a mba yozi izi kur ambas mazid’a yam andagad’a hi Ma 
didinid’a. A mba tazi djona d’igi magumei suma andjofâ ki suma aropma na, a 
mba yo suma a yozi magomba adjeuna magomba, a mba te yam suma a te kazi 
adjeu kad’engina mi. 

Dabid’a hamul ma Babilon-nid’a 

3Agi Israel-lâ, Ma didina mba mi hagi lovota á kak ki halasa bugol ndak magid’a ki 
tcha magi d’a tatad’a, bugol sun nda magom mba ad’eng nga a tinigizi kagid’a mi. 

4Ata yi máma agi mba hlagi sawal la lasa mamul ma Babilon-na ala: Ni me na ge? 
Ma djop vun suma mi nga d’uo d’ä? Ma le suma kad’engina mi nga d’uo mï? 

5Ma didina mi kus wa tatagama hi ma asa’atnina woyo, mi kus wa totogod’a hi ma 
te yamba kad’engina woi mi. 

6Kur ayî mama mi to suma to d’a bei ara ba d’a, mi te yam andjaf suma kur ayî 
mama, mi nga mi i avogovok bei sa mi d’elem ba mi. 

7Suma yam andagad’ina ki zla tazi pet, a kak ki halasa, a nga hle sawala ki hur ma 
hapma. 

8Agu siprena kagu sedre ma Liban-na pî, a nga le furîd’a yam zla manga ala: Dedei 
d’a a zud’ung kä d’a, sama djak atami á kad’ina nga d’i. 

9Yima azuleina mi yir gak mi i kä ata ad’um mba dabid’a á d’ugulong kur mba 
manga, mi zlit suma azuleina avorong akulo zlapa ki suma nglo suma yam 
andagad’a adjeuna, mi tchol amuleina handjaf suma adjeuna akulo woi yam 
zlumiyô mazi suma amula pet mi. 

10Azi ki zla tazi pet a mba dang ala: Ang pî ni bei ad’enga d’igi ami na mi zu? Ang 
mbut ni d’igi ami na mi zu? 

11Subur ta manga ti nde kä azulei zlapa ki tchina hading mangîna; yang ma burâ 
ni yam ndjuvulâ, ndjuvulâ mi mbut ni borogo ma zlup kangâ mi! 

12Ang avevel ma fo yina, ni nana ba, a gangî kä woi ge? Ang ma kus yam andjaf 
sumina, a gangî kä woi andaga! 

13Ang de kurung ala: An mba ni djak akulo, an mba ni tin zlam man nda amula 
akulo kal tchitchiu d’a hAlonid’a, an mba ni kak akulo yam ahina d’a abo ma norâ 
d’a alona mi tok kuad’a. 

14An mba ni djak akulo yam d’ugula yat ta dabid’a, an mba ni mbut d’igi Ma sä 
akulo ma kal teglesâ na. 

15Wani a zud’ung wa kä ata yima azuleina ad’u zula ad’ut ta dabi d’a yiyika. 

16Suma azulei suma a wangâ nga so irazi kang á gola, a nga golong baba, a dala: 
Wana ni sama giget andagad’a ma mbut leud’a mandara 

17ma mbut andagad’a fulâ ma pleî azì mat ma nglona woi ma nga mi tchuk mam 
suma dangeina akulo d’uo na d’uo zu? 

18Amuleina handjaf sumina pet, gagazi, azi pet, nge nge pî mi i kä kur zul mamba 
ki subura. 

19Wani angû, a gang ngei dei ki zul manga d’igi abo agu ma a golom isâ na, d’igi 
suma a tchazi ki mbigeu d’a fiyaka suma a zud’uzi kä kur zul ahinad’ina na, d’igi 
mat ma suma a mired’em kä kasezina na mi. 

20A tozong nga kur zul manga d’igi amulei suma dingâ na d’i, kayam ang b’lak 
ambas manga woyo, ang tchi sum mangâ woi mi. Andjaf suma asa’atna, a mba 
yazi simiyêzi avogovok ki. 

21Ar agi minigi tagi á tchi grod’a yam tchod’a habuyozid’a. Ar azi tchol 
hlandagad’a hle ba á oî suma djangûna yam andagad’a d’i. 

22Ma didin ma ad’engêm kal petna mi dala: An mba ni tchol akulo, ni kak 
djangûna ki suma Babilon-na, an mba ni tchat simiyêt teyo, an mba ni blazat tei 
kandjaf suma kurutna pet. An Ma didina ni de na. 

23Ma didin ma ad’engêm kal petna mi de kua ala: An mba ni mbud’ut ni yima 
domina hi tchetchembina ki yima ve mbina mi, an mba ni torot tei kasumat ma 
b’lak yina. 

Dabid’a hi djop vunid’a 



1173 

 

 
Bible azumeina 

© 1999, Alliance Biblique du Tchad 

 

 

 

24Ma didin ma ad’engêm kal petna mi gun tam ala: Gagazi, vama an djib’erem 
kuruna mba mi le hina, vama an nga hurun kama mba mi le hina mi. 

25An mba ni b’lak suma Asiri-na woi yam ambas manda, an mba ni mired’ezi kä 
kasen yam ahuniyô mana, an mba ni hle djuk mazina woi kel sum mana, an mba 
ni hlanek mazid’a kä woi yam sum mana mi. 

26Wana ni nga hur ma Ma didina mi ngam yam suma yam andagad’a petna, wana 
nabom ma mi zim akulo yam andjaf suma petna mi. 

27Ma didin ma ad’engêm kal petna, le mi nga hurum á le va ni, ni nge mba mi 
d’elem ge? Le mi zi abom kam akulo ni, ni nge mba mi hlum mbei ge? 

A ngop suma Filistê-na 

28Wana ni zla d’a a dat kur biza d’a amulâ Ahas mi mit kuad’a: 

29Agi Filistê-na pet, agi lagi furîd’a ala totogo d’a a togi ki d’a ti kus seyo d’i. 
Kayam ata har ra guguina mageid’a mba d’i vud’ï kua, andjavam mba mi vut ni 
dragon ma pira mi. 

30Kayam ndata, suma houd’a a mba kak ki halasa, wani an mba ni tchagi 
andjavagi woi ki meid’a, sum magina ad’uzi d’a mba d’i ara a mba tchazi woi mi. 

31Ang vun agre’â, ang tchi tchi ma hohoud’a, ang azì ma ngolâ, ang tchi wulula. 
Agi suma Filistê-na zla tagi pet, agi mbud’ugi heheb’ek, kayam andosâ nga mi djï 
abo ma norâ, aduk mazi djangûna, sama d’es sei ata yam ma tcholina nga d’i. 

32A hulong zla d’a ded’a mi suma Filistê suma a sunuzina nana ge? Kayam Ma 
didina mi gäd’u Siyon ni mamu, ni kua ba, mam suma hohoud’a a mba fe yima 
ngei tazina gagazi. 

Isai 15 

Hor ma ge ma yam Mowap-ma 
(Yam sapitre d’a 15 ki 16-d’a, ang gol Jer 48) 

1Wana ni zla d’a a dat yam suma Mowap-mid’a: Gagazi, kur andjege d’a tud’a a 
b’lak azì ma Ar ma Mowap-ma woyo, mi mbut vama hawana; gagazi, kur andjege 
d’a tud’a a b’lak azì ma ngol ma Kir ma Mowap-ma woyo, mi mbut vama hawana 
mi. 

2Suma Dibon-na a djak akulo kur gong nga fileina yam yima ndingâ á tchina, 
suma Mowap-ma a nga tchi yam Nebo ki Medeba, a wel yazi woyo, a tchau 
dudumazi woi pet mi. 

3A nga tit ir palumba ki baru d’a dodora ataziya, a nga yor tazi akulo yam 
azuweina, yam yima suma a tok tazi kuana mi. Nge nge pî nga mi tchiya, simina 
nga mi djang kä iramu. 

4Suma Hesbon-na ki suma Elale-na a nga er ad’uzi akulo, suma a nga humuzi 
delezi sä woi Jahas. Kayam ndata, azigar suma dur suma Mowap-ma a nga tchi 
wulula, a nga zlak mi. 

5An nga ni tchi kurun krovo yam Mowap, kayam sum matna a ring gak a i Sowar, 
gak a mba Eglat-Selisiya. Azi nga tchi irazi glovot ata yima a nga djak akulo Luhit-
na, a nga tchi wulula irazi kur glovot ta i Horonayim-mba abo b’lak ka d’i mba 
kazid’a. 

6Mbiyo ma Nimrim-ma mi so woyo, asuna mi so woyo, gered’etna mi so woi mi, 
asu ma nguloma nga d’uo d’a. 

7Kayam ndata, a yo ahle mazina ad’uzi d’a ara, a i kahle suma a ngomozina sä abo 
toliyon nda Da’ara woi hî. 

8Wulul mazid’a ti nde sä woi ir haga d’a Mowap-pa pepet, tchi mazi ma hohoud’a 
mi i gak mi nde sä woi Eglayim, tchi mazi máma mi nde sä woi Ber-Elim mi. 

9Toliyon nda Dimon-nda mba d’i mbut buzuna. Ma didina mi dala: An mba ni sunï 
ndak ka dinga yam suma Dimon-na, an mba ni sunï azlona ata suma Mowap suma 
a sutna, ata ad’uzi d’a ar yam andaga mazid’id’a mi. 

Isai 16 

Mowap-ma a tchen suma Jerusalem-ma ndjunda 

1Agi suma Sela suma go ki hur fulîna, agi sunugï gro tumiyôna hi ma te yambina 
mamul ma Juda ma nga kaka yam ahina d’a Siyon-ndina. 

2Arop suma Mowap-ma a nga tchola ata yima suma a nga djak alum ma Arnon-na 
kua kasezina d’igi aluwei suma a digizi woi yam asezi suma a nga tcha tatana na. 

3Suma hi Mowap-ma a nga tchen suma Jerusalem-ma ala: Agi dami d’alâ, agi 
ngagi hurugi yam va tu, agi baragi gigingâgi kami falei d’ad’ar d’igi andjeged’a ti 
duk yina na, agi ngeyegi mami suma a nga hal yima ngeid’ina, agi dagi woi yam 
mami suma a nga ringâ d’i. 

4Ar mami suma a hal yima ngeid’ina a kak avo hatagiya, agi baragi gigingâgi kazi 
avok ma b’lak yina. Fata ma djop vun suma mi ar bei djop vun sumid’a, fata ma 
murud’umba mi ar bei le murud’umbid’a, fata ma b’lak yina a hlum mbei kur 
ambasid’a, 

5ata yi máma, yam djivi magid’a a mba tin zlam mba amul la ad’enga aduk andjafâ 
hi David-na. Ma dingâ tu mba mi kak kad’u, mba mi he tam á ka sariyad’a ki 
d’ingêra, tam mba d’i lum djivid’a yam sun nda irata mi. 

Suma Jerusalem-ma a ndak á ndjun suma Mowap-ma d’i 

6Ami humumi zla yam mba ad’enga hi suma Mowap-mid’a, zla subur ta mazi d’a 
kal teglesa, hur mazi ma ngolâ, djib’er mazi d’a kal kazid’a ki subur ta mazi d’a 
hawa yaka mi. 

7Suma Mowap-ma a nga tchi yam taziya, nge nge pî nga mi tchi tchi ma hohoud’a, 
a nga tchi yam fangasuna hades guguzlu ma a lum avo Kir-Hares-sâ, a nga tchi ki 
hur ma hata ngola. 

8Asine ma Hesbon-na mi b’lak keyo, guguzlu d’a Sipma-d’a ti so woi mi. Suma a te 
yam andjaf sumina, a kat abot ma mi ruî gak mi mbaza Jazer ma mi b’rau woi 
abagei hur fulâ yaya’â woyo, a kat abot ma mi i gak mi kalza woi yam apo d’a 
Matna mi. 

9Kayam ndata, an nga ni tchi ki suma Jazer-râ yam guguzlu d’a Sipma-d’a, simina 
nga mi djang kä iran d’igi mbina na yam agi suma Hesbon-na ki suma Elale-na mi. 
Kayam wulul la ayîna ti tcholï ni yam magi suma dut guguzlu magid’a ki magi 
suma fet awuna mi. 

10Siwel la furîd’a ti dap pei kur asine magi ma aguna mi vut kua heîna, a nga hum 
del la furîd’a ki del la aîd’a kur asine magi ma guguzlud’a d’uo d’a, süm guguzlu 
nga kur zulum mbuo d’a, suma miret guguzlud’a a nga d’uo d’a, an d’el wa siwel la 
lü ndjongâ da’. 

11Kayam ndata, an nga ni hle sawala ki delen akulo ki hur ma hata yam suma 
Mowap-ma d’igi tchina hadingîna na, an nga ni tchi yam suma Kir-Hares-sâ mi. 

12Suma Mowap-ma a nga kau tazi á djak akulo ata yima nding ma a tinim iram 
vama á i kur gong mazi d’a fileina á tchen alo mazina, wani bei fe va ba. 

13Wana ni zla d’a Ma didina mi dat yam suma Mowap-ma avok deid’a. 

14Wani ki tchetchemba mi dala: Kur bur ma dabid’a hi biza d’a hindid’a, subur ra 
kal teglesa hi Mowap-pa, a mba golot is, mat suma ablau suma mimiyâ’â a mba 
arî akid’ei d’a hina yegre. Suma a mba ar kurutna a mba ndak ir va d’uo mi. 

Isai 17 

Leu d’a Damas-sa ki d’a Israel-la a puga 

1Wana ni zla d’a Ma didina mi dat yam Damas-sa, mi dala: Gola! Damas a mba 
ndumut aduk azina d’i, wani mba d’i arî djimngil ma b’laka. 

2Azì ma nglo ma nguyutna a mba aram mbei ki irazi fafat, a mba aramî mi 
d’uwarâ, a mba mol kua, vama mba mi mbud’uzi mandarîna nga d’i. 

3Ma didin ma ad’engêm kal petna mi dala: Azì ma ad’eng ma ngunguna hi suma 
Efraim-mina mba mi b’lak keyo, leud’a hi suma Damas-sid’a mba d’i b’lak kei mi. 
Suma Siri suma a mba arâ a mba ndumuzi ni va d’uo d’igi Israel-lâ na mi. 

4Kur bur máma Israel-lâ a mba mang ngeyo, hliwizi ma d’orâ mba mi id’a. 

5A mba mbut ni d’igi sana mi tok awu ma nga tchola akulo kasema kä na, d’igi 
sama dut awuna mi dut yam awuna abom na, d’igi sana mi tchi helena kur hor ra 
Refa-d’a na mi. 

6Ma didina Alona hi Israel-lîna mi dala: Israel-lâ a mba arî d’igi hele ma suma a 
tchuma d’oze d’igi agu olif ma suma a tchum ki agigleuna mi ar akulo ata aguwam 
mbà d’oze hindi d’oze fid’i d’oze vahl ata aboma na. 

7Kur bur máma sana mba mi mbut iramî yam Salam ma mi luma, mba mi tin 
iramî yam Ma tin tam irat vat yam Israel-lîna. 

8Mba mi mbut iram á gol yima ngal ahle suma ngat buzu ma mam minim kaboma 
tetengâ d’i, mba mi tin iram yam vama mam lum ki tchitchid’ama, d’oze yam alo 
d’a a yat ala Asera-d’a ki filei afata tetenga d’uo mi. 

9Kur bur máma azì ma nglo ma ad’eng ma ngunguna hi Israel-lîna a mba aram 
mbei d’igi azì ma nglona hi suma Het-na kazì ma nglona hi suma Amor-râ a aram 
mbei adjeu kur bur ma Israel-lâ a mbana na. Mba mi mbut ni hur ful la gangrasa. 

10Agi Israel-lâ, agi maragi yam Alo ma sud’ugina, agi djib’eregi nga yam ahina 
magi d’a ad’enga d’i. Kayam ndata, agi pagi nagu ma agi tinigi hurugi kama, agi 
pagi nandjaf guguzlud’a hi suma dingîd’a. 

11Kur bur ma agi pagizina, agi gat kangâna kad’u. Tcha yorogod’a guguzlu 
magid’a ti b’o, wani agi nga fagi vama dut kua d’i. Wana ni ndak ka bei fat kumat 
ba d’a. 

Sora handjaf sumid’a 

12Alë! Suma ablau suma mimiyâ’â delezi nga d’i ngir kä d’igi mbiyo alum ma 
ngolâ delem nga d’i ngir kä na, andjaf suma vunazi nga mi tchi wü d’igi abilâ 
halum ma ngolîna vunam nga mi tchi wü na. 

13Andjaf suma vunazi nga mi tchi wü d’igi mbiyo alum ma ngolâ vunam nga mi 
tchi wü na, wani Ma didina mi ngoboziya, a ring ngei dei d’igi brad’a ti fel lei abo 
simet ma tcholï akulo yam ahuniyônina na, d’igi ir mau d’a simetna mi sirit akulo 
aduk mbirlimba na mi. 

14Tcha fladege mandarâ mi nga, avok ka bei yina fod’a, sa nga d’i. Wana ni wuraka 
hi suma a nga b’ad’ami ahligiyemina, wana ni b’raud’a hi suma a nga hurumumi 
ahligiyemina mi. 

Isai 18 

Zla d’a a dat mi suma sun suma Etiyopi-nid’a 

1Alë! Ndak ambas sa gigingâ nga mi vet ta sä abo alum ma Etiyopi-na woi hî d’a, 

2ndak nga d’i sun suma sunda yam alum ma Nil-lâ kalum mba tchereuna. Agi 
suma sun suma afefetna, agi igi avo hi suma fuyogei suma babagazi 
akulongôd’id’ina, avo hi suma suma yam andagad’ina pet a nga lazi mandarazina, 
avo handjaf suma sib’ik suma a nga miret mazi suma djangûna kä kasezina, agi 
hulongôgi kur ambas magi d’a aluma mi walat tei aduk tetenga. 

3Agi suma pet suma nga kaka kur duniyad’ina, agi suma nga kak kä yam 
andagad’ina, agi gologi drapo d’a taka ata yima a pat akulo yam ahuniyônina, agi 
humugi adifa ata yima a butna. 

4Kayam Ma didina mi dan ala: An nga ni mbut tan ndoze hle tan á gola b’enek ki, 
d’igi huwaka hafat ta b’o yinid’a na, d’igi d’ugul la ti ge mbad’ïd’a ata yima fet 
awunid’a na. 

5Avok ka bei yima feta ndaka, ata yima b’od’a yak keina, ata yima b’od’a ti tchuk 
vuta ti nena, a tchau abo guguzlud’a abot ma gurei ma kukulurâ kä woyo, a ka 
abo guguzlud’a abot ma sed’a, a tchugum kä woi andaga. 

6Azi ki zla tazi pet a mba arazi woi maluwei suma yam ahuniyô suma a te 
hliunina, mamburei suma yam andagad’ina mi. Aluwei suma te hliuna a mba 
tchawalid’a ki hliwiziya, amburei suma yam andagad’ina pet a mba tchi vun 
simetna ki sed’ezi mi. 

7Kur atchogoi ndata, suma a mba mba ki he d’a hawad’a mi Ma didin ma 
ad’engêm kal petna. Ni he d’a hawad’a hi suma fuyogei suma babagazi 
akulongôd’id’ina. Ni suma suma yam andagad’ina pet a nga lazi mandarazina. 
Nandjaf suma sib’ik suma a nga miret mazi suma djangûna kä kasezi suma aluma 
mi wal ir ambas mazid’a woi tetengâ. A mba i ki sed’et ata yima Ma didin ma 
ad’engêm kal petna mi tak simiyêm mbei kua yam ahina d’a Siyon-ndina. 

Isai 19 

Tcha d’a tatad’a hi Ezipte-nid’a 

1Wana ni zla d’a a dat yam Ezipte-nid’a: Gola! Ma didina mi djak akulo yam d’ugul 
la djang heîd’a, nga mi djï avo Ezipte. Alona hi Ezipte-na pet nga mi zlak avoromu, 
Ezipte-na huruzi mi ka mbina mi. 

2Ma didin ma ad’engêm kal petna mi dala: An nga ni zut Ezipte-na á kak djangûna 
ata taziya. Nge nge pî mba mi dur ki wiyema, nge nge pî mba mi kak djangûna ki 
banama, azì ma ngolâ mba mi kak djangûna ki ndram azì ma ngolâ, leud’a mba d’i 
kak djangûna ki ndrat leud’a mi. 

3Ve tad’a hi Ezipte-nid’a mba d’i dap peyo. An mba ni pleyêzi d’al mazina woyo, a 
mba djop alo ma ka zlad’a ki suma a djop ki suma azuleinina ki suma mbuta ki 
suma a nga de zlad’a yam vama nga mi mbana mi. 

4Salad’a Ma didin ma ad’engêm kal petna mi de kua ala: An mba ni he Ezipte-na 
abo ma te yam ma asa’atna; amul ma hurum akud’a bibiliuna mba mi te kaziya. 

5Alum ma ngolâ mba mi sid’ama, aluma mba mi so woi gangras. 

6Aluma mba mi bua, apo alum ma Nil-lâ mba mi sid’am mi so woyo, ped’eud’a ki 
tchereuna a mba so woi mi. 

7Alum ma Nil-lâ mba mi ngar kä gak mi nde kä kurumu, ahle suma a mba zarazi 
avun alum ma Nil-lâ pet a mba so woyo, a mba ndjoî woi abo simetna. 

8Suma tchiuna a mba zam taziya, suma pet suma a gun tunglîd’a kä kur alum ma 
Nil-lîna a mba yor taziya, suma a tchiu kabei ma nglona hur alumina a mba mbut 
hohoud’a mi. 

9Suma a nga tchil baru d’a luluîd’a ki suma a nga tchil baru d’a hapina a mba 
mbut zulona. 

10Suma a le sunda á ndjun ambasina huruzi mba mi b’laga, suma a le sun nda 
beged’ina pet a mba mbut hohoud’a mi. 

11Suma nglo suma Sowan-na ni suma bei ned’a, suma ne suma de d’alâ hi Faron-
na a nga de d’al ma lilid’a mi. Ni nana ba, sana adigagi mba mi ndak á de mi Faron 
ala: An ni suma ned’a gorozina an nandjafâ hi suma nglo suma adjeuna ge? 

12Faron, mang suma ne ndazina a nga ni lara ge? Ar azi had’ang ka tchetchem, ar 
a tagang vama Ma didina mi nga hurum kam á lum ki Ezipte-nina. 

13Suma nglo suma Sowan-na ni suma lilid’a, suma nglo suma Memfis-sâ yazi 
b’laga. Ni azi ba, a nga vit Ezipte-na woyo. 

14Ma didina mi hazi muzuk ma tchazi tatana adigazi á vit Ezipte-na woi kur sun 
mazid’a pet d’igi sana mi gurut ki süma, mi tib’ak tam ki vin mama na. 

15Le sama Ezipte-na ni yamba d’oze andjaud’a abo amilaûna d’oze ped’eud’a ni, 
mi ndak á le vama djivi yam Ezipte-na d’i. 

Ahle suma a mba mba yam Ezipte-nina 

16Kur bur máma Ezipte-na a mba mbut ni d’igi aropma na, a mba zlaga, a mba le 
mandarâ ata yima a mba gol Ma didin ma ad’engêm kal petna mi hlabom kam 
akulo á ngobozina. 

17Andagad’a hi Juda-d’a mba d’i mbut ni vama Ezipte-na a lum mandarama. Ata 
yima lara ma a mba yat simiyêtna, a mba le mandarâ yam nga hur ma Ma didin 
ma ad’engêm kal petna mi ngam kurum á kak djangûna ki sed’ezina. 

18Kur bur máma azì ma nglo ma Ezipte-na vahl suma kuruma a mba de ni vun 
Hebre-na, a mba gun tazi ki simiyê Ma didina. Azì ma dingâ adigazi tu a mba yum 
ala Azì ma ngol ma b’laka. 

19Kur bur máma a mba min yima ngal ahle suma ngat buzuna yam ambas sa 
Ezipte-d’a mi Ma didina, a mba tin vama ge humba avun dabid’a hi hagad’id’a mi 
Ma didina mi. 

20Mba mi mbut ni vama taka á le glangâsâ ala Ma didin ma ad’engêm kal petna mi 
nga aduk Ezipte-na. Ata yima Ezipte-na a mba nde yi Ma didina á ndjunuzi á ngop 
suma a nga kid’eyêzi irazina, mam mba mi sunuzi ma sut ma mi ndjun kazi mi 
prud’uzi woina. 

21Ata yi máma Ma didina mba mi we Ezipte-na, Ezipte-na a mba we Ma didina, a 
mba kud’urom kahle suma ngat buzuna ki he d’a hawad’a, a mba hle vunazi mi 
Ma didina, a mba ndak vun vun mazi ma hled’a mi. 

22Ma didina mba mi to Ezipte-na; mba mi tozi mi kazi mbuleina, wani mba mi 
tchilizi mbiliziya. Azi mba hulongî gevemu, mam mba mi humuzi tchen mazid’a, 
mba mi sud’uzi mi. 

23Kur bur máma suma Ezipte-na a mba ge lovota avo Asiri, suma Asiri-na a mba i 
avo Ezipte. Suma Ezipte-na a mba i avo Asiri mi, suma Ezipte-na ki suma Asiri-na 
djak a mba kud’or Ma didina. 

24Kur bur máma Israel-lâ a mba mbut ni suma á hindid’a zlapa ki suma Ezipte-na 
ki suma Asiri-na, azi hindi a mba mbut ni suma Ma didina mba mi b’e vuna yam 
suma yam andagad’ina pet kazina. 

25Ma didin ma ad’engêm kal petna mba mi b’e vuna kazi ala: An nga ni b’e vuna 
yam man suma Ezipte-na, yam suma Asiri sumala ni sun nda an lat kabonda d’a, 
yam Israel sumala ni djo mana na mi. 

Isai 20 

Isai mi tit bei baruna atamu, bei atuguruna asem mi 

1Kur biza d’a ma ngolâ hi azigar suma Asiri-na mi mba mi nde azì ma Asdot ma 
yam ambas sa Filistê-d’ina yam vun ma hed’a hi Sargon amul ma Asiri-nina, mi 
hlumu. 

2Kur atchogoi ndata Ma didina mi de zlad’a avun Isai Amot goroma ala: Ang iya, 
ang i fok baru d’a dodor ra ang djinit furunga katuguru ma ang tchugum asengâ 
woyo. Isai mi le hina, mi tit bei baruna atamu, bei atuguruna asem mi. 

3Bugol bizad’a hindi, Ma didina mi dala: D’igi azong mana Isai mi tit bei baruna 
atam bei atuguruna asem biza d’a hindi na, wana ni vama taka ki vama atchapma 
yam suma Ezipte-na ki suma Etiyopi-na mi. 

4Hina mi, amul ma Asiri-na mba mi yo suma Ezipte-na magomba, mba mi yo 
suma Etiyopi-na azungeîna ki momorogeina magomba. Azi djak a mba tit bei 
atuguruna aseziya, bei baruna ataziya, huyogozi woi hawa mi. Ni zulo ma ngolâ 
yam Ezipte-na. 

5Suma a tin huruzi yam suma Etiyopi-na ki suma a subur tazi yam suma Ezipte-
nina, tazi mba d’i tchuk susub’ok, zulona mba mi lazi mi. 

6Kur bur máma suma a nga kaka avun alum ma ngolîna a mba dala: Wana ni 
suma ei tini huri kazina ni suma ei nga ngeyei tei atazi á ndjuni á sud’i woi abo 
amul ma Asiri-nina! Ki tchetchemba, ei mba sud’i tei woi ni nana ge? 

Isai 21 

Puka hi Babilon-nda 

1Wana ni zla d’a a dat yam hur ful ma avun alum ma ngolîd’a: D’igi mbirlimba ti 
kal abo ma sutna na, ma djangûna mi tcholï yam ambas sa ti mbut suma 
mandarîd’a, nga mi djï hur fulâ. 

2Vama tcho ma kal teglesâ mi nde tam mbei iranu. Ma mbut ira nga mi mbut ir 
suma, ma b’lak yina nga mi b’lak yina mi. Ma didina mi dala: Agi suma Elam-ma, 

agi igiya! Agi suma Mede-na, agi i nguyugi azina á durâ! An nga ni d’el vun zam 
tad’a mi. 

3Kayam ndata, furun nga mi tanu, ndaka nga d’i lan d’igi ndaka ti latcha d’a vuta 
na, tcha d’a tatad’a ti d’elen bei hum zlad’a, mandarâ mi d’elen á we yina mi. 

4Vunadigan ndi pat fek, mandarâ mi vanu, fladege d’a an nga ni le furîd’a kuad’a 
d’i mbut ni fladege d’a ti lan mandarîd’a. 

5A min tabulâ, a tin sama ndjola, a nga te, a nga tche. Ata yi máma na wat a nga 
yazi ala: Agi suma nglona, tchologi akulo, pruzugi mboriyona mbina. 

6Ma didina mi dan ala: Ang i tin ma ndjola, ar mi de vama mam mba mi wuma! 

7Le mi wakulumeina a nga tan pus ma dur ayîna d’oze suma a tit ki korona d’oze 
suma a tit ki djambalina ni, ar mi gol tam djiviya! Gagazi, ar mi gol tam djiviya! 

8Mi er ad’um akulo ala: Salana, an nga tchola ata yi man ma ndjola faleya, an nga 
tchola ata yi man ma ndjola andjege dei gak yima fod’a. 

9Gol wani, an we sana mi djak kur pus ma akulumeina nga mi djïya, mi er ad’um 
akulo ala: Babilon ndi puk wa! Babilon ndi puk wa! Filei mat ma tcheta pepet mi 
wizek wa kä woi andaga gegeleng! 

10Agi man suma a togi woi d’igi sana mi to awuna kä ambid’ak na na, wana ni 
vama an humum avun Ma didin ma ad’engêm kal petna, Alona hi Israel-lîna, ni 
dagizi wana. 

Va mi le kur andjeged’ina ni me ge? 

11Wana ni zla d’a a dat yam Duma-d’a: An hum dela d’i tcholï Seir, ti dan ala: Ma 
ndjola, va mi le andjege ni me ge? Ma ndjola, va mi le andjege ni me ge? 

12Ma ndjola mi hulong humba ala: Yorogod’a nga d’i mba, wani andjeged’a ti nga 
tua. Le agi min humba ni, agi mbeyegï bur ma dingâ. 

Suma Dedan-na ki suma Kedar-râ a ringâ 

13Wana ni zla d’a a dat yam Arabi-d’a: Agi suma Dedan suma tid’igi ki djambalina, 
agi mba burugi sä woi abagei Arabi. 

14Agi suma Tema-na, agi mbeyegï ki mbina mi suma vunazi sona, agi d’ugulogi 
vun suma ringâ ki tena mi. 

15Kayam azi nga ring abo mbigeu d’a fiyaka, abo mbigeu d’a nga pata woid’a, abo 
yeû d’a nga ndira woi á yetid’a, abo ndaka hayî ma durîd’a mi. 

16Gola! Salad’a mi dan ala: Kur bur ma dabid’a hi biza d’a tud’a, subura hi suma 
Kedar-rîd’a mba d’i dap peyo. 

17Suma gangrang suma yet yeûd’a hi suma Kedar-râ a mba arî akid’eid’a. Kayam 
an Ma didina Alona hi Israel-lîna ni de da’! 

Isai 22 

A ge hum suma Jerusalem-ma 

1Wana ni zla d’a a dat yam hor ra vana nde tam mbei ir sana kuad’a: Ang azì ma 
ngol ma Jerusalem-ma, ni me ba, ang ki sum mangâ pet, agi djagagi akulo yam 
dudura ge? 

2Ang azì ma ngol ma vuna kang wü ma oîd’a ki siwel la gandjaud’ina, ang azì ma 
furîd’a, mang suma a tchazina, a tchazi nga ni ki mbigeu d’a fiyaka d’i, suma a 
bona, a tchazi nga navun ayîna d’uo mi. 

3Mang suma nglona a yo ringâ ki zla tazi pet, suma yet yeûd’a, a yozi magomba, 
suma a nga kaka kurungâ pet, a yozi magomba, suma a ring ngei deina pî, a yozi 
magomba mi. 

4Kayam ndata, an dagi ala: Agi hlagi iragi woi kanu, agi golon ndi, aran an tchi tchi 
ma hat hurâ, agi kawagi tagi á b’lengên hurun yam b’laka hi sum manid’a d’i. 

5Kayam Salad’a Ma didina Alo ma ad’engêm kal petna mi suni ini tcha d’a tatad’a 
ki kusa ki zulona keya, wulul la ndindinga nga d’i b’ik kä b’ib’ik kur hor ra vana 
nde tam mbei ir sana kuad’a, tchi ma gandjauna nga mi i akulo yam ahuniyôna. 

6Agi suma Elam-ma, agi yogi yeûd’a kakulud’u, suma a nga kur pus ma dur ayîna 
ki suma djang akulumeina a nga i avogovogo. Azigar suma Kir-râ a buzuk 
mboriyo mazina woi abu mi. 

7Ang azì ma ngol ma Jerusalem-ma, hor mang nga djif fa heîd’a nga d’i oî ki pus 
ma dur ayîna, suma djang akulumeina a ndjar nga avun agre’â á durâ mi. 

8Vama mi ndjun suma Juda-na mi nga d’uo d’a. Kur bur máma agi mbud’ugi iragi 
yam ahle suma ayî suma a nga tchuka kä kur gong nga a yat ala Gonga hagud’a na. 

9Agi wagi zul la tetenga ndjandjak ka nga ata gulumun ma yam Azì ma ngolâ hi 
David-nid’a, agi ngomogi mbina kä kur yima ve mbiyo ma kä na. 

10Agi ndumugi gongîyo suma Jerusalem-ma, agi togi gongîyo suma dingâ kä woi á 
fe lovota á min gulumun ma ad’eng ma ngunguna. 

11Agi wagagi yima ve mbina aduk gulumun ma mbàna yam mbiyo ma nga kä kur 
yima ve mbina ma adjeuna, wani agi tinigi nga djib’er magid’a yam Ma mi lahle 
ndazinina d’i, agi tinigi nga iragi yam Ma mi min ahle ndazina adjeu dedeina d’uo 
mi. 

12Salad’a Ma didin ma ad’engêm kal petna mi yagi kur bur máma ná tchina, ná 
yor tad’a, ná welegi yagi woyo, ná tchugugi baru d’a dodora atagi mi. 

13Wani agi nga ayâgiya, agi nga lagi furîd’a, agi nga tchagi amuzleina, agi nga 
tchagi aho’â, agi nga mud’ugi hliuna, agi nga tchagi süm guguzlud’a, agi nga dagi 
ala: Ei teya, ei tcheya, avin ei boya! 

14Ma didin ma ad’engêm kal petna mi tagan zla ndata woyo. Mi dala mam mba mi 
vat hurum mbei yam tcho magi ndata d’i gak mat magina! Salad’a Ma didin ma 
ad’engêm kal petna mi de na. 

Ma sunda Sepna a mba pad’am mbeyo 

15Salad’a Ma didin ma ad’engêm kal petna mi dala: Ang i ata ma sunda Sepna ma 
te yam azì ma amulina, ang dum ala: 

16Ang le ni me ka hî ge? Ni me mangâ nga ka hî ba, ang djugot zulung ka hî ge? 
Ang djugot zulung akulo yam yima ndingâ, ang tcho ahinad’a á min yi mang ma 
tos tangâ akulo yam ahinad’a ge? 

17Gola! Ang ma ad’engâ, Ma didina mba mi gangî kä woi kad’enga, mba mi 
d’ud’ung d’igi baru d’a par ra d’utina. 

18Mba mi d’ud’ungû, mba mi d’ud’ung d’igi bala na, mba mi gangza woi yam 
andaga d’a bubud’a ki pus mang ma subura pet, ang mba mit sä kua, ang ma mbut 
azina hi salangâ zulonina. 

19Ma didina mi dang ala: An mba ni diging ngei kur sun manga, an mba ni pad’ang 
ngei ata yang ma kaka mi. 

20Kur bur máma an mba ni yazong mana Eliyakim Hilkiya goroma. 

21An mba ni tchugum baru mang nga ngola atamu, an mba ni djinim d’ik mangâ 
furumu, an mba ni hum ad’eng manga abom mi. Mam mba mi mbut ni suma 
Jerusalem-ma abuziya, suma hi Juda-na abuzi mi. 

22An mba ni hum lakle d’a avun azina hi David-nid’a abomu. Le mi malamu ni, 
sama duguma nga d’i, le mi dugumu ni, sama malama nga d’uo mi. 

23An mba ni b’alam kä d’igi suma a b’al pondena ata aguna na, mba mi kak yam 
zlam mba subura yam sum mama. 

24Ahle suma subur suma kur azina habuma pet suma djivina ki suma tchona, a 
mba deng tazi atam d’igi ahle suma gurei suma sun suma tetengâ tin ad’ud’a ata 
halâ dei gak mba ata duguyona, a gabazi ata pondena akulo na. 

25Ma didin ma ad’engêm kal petna mi dala: Kur bur máma ponde ma b’alam kä 
máma, mam mba mi pad’am mbeyo, mba mi gum kä woi andaga, anek ka kamba 
mam mba mi hlat teyo. Wana ni zla d’a Ma didina mi data. 

Isai 23 

B’laka hi Fenis-sid’a 

1Wana ni zla d’a a dat yam azì ma Tir-rîd’a: Agi suma kur bato d’a Tarsis-sa, agi 
tchigiya, kayam a b’lagat tei da’. Azì nga d’uo mi na, vun agrek ma kal kuana mi 
nga d’uo mi. Zla ndata a humud’ï ni yam til la Kitim-mba. 

2-3Agi suma nga kaka yam til ndatina, agi suma mbut abogi suma Sidon suma nga 
djangâgi kur alum ma ngolâ á fagi mbinina pet, agi sengêgi silil. Awu ma avun 
alum ma Nil-lîna ni mbiyo matna, ndat ni yima mbut abona handjaf sumina. 

4Agi suma Sidon suma kur azì ma ad’eng ma ngungu ma avun alum ma ngolîna, ar 
zulona mi lagiya, kayam alum ma ngolâ mi dala: Ndak ka vut tan nga d’i, an vut 
nga gor ri, an wul nga gro andjof foze gro arop puo mi. 

5Fata suma Ezipte-na a hum zla ndatid’a, a mba zlak d’igi suma Tir-râ a zlak abo 
zla ndata na mi. 

6Agi suma nga kaka yam tilina, agi igi Tarsis, agi tchigiya. 

7Wana nazì magi ma ngol ma agi lagi furîd’a kuana d’uo zu? Ni ma tinï ad’ud’a 
adjeu dedeina d’uo zu? Ni ma mi i te yam ambas sa sä woi dedeid’ina mi d’uo zu? 

8Ni nge ba, mi nga hurum á b’lak Tir ra ti b’rau amula mi suma, d’a suma mbut 
abozi suma kurutna a namuleina hi suma nglonina, d’a mat suma mbut abozina ni 
suma suma yam andagad’ina pet a nga hazi ngolina ge? 

9Ni Ma didin ma ad’engêm kal petna ba, mi nga hurum hina á hulong yam suma 
yam mba ad’eng suma a nga subur tazina kä, á hulong yam suma pet suma a nga 
hazi ngola ka hî yam andagad’ina yazi kä mi. 

10Ndak gor ra Tarsis-sa, ndak tit kur ambas maka yak kei vang d’igi alum ma Nil-
lâ mi tit na, kayam zla nga kak kuo d’a. 

11Ma didina mi hlabom akulo yam alum ma ngolâ, mi giget leud’a teng teng, mi he 
vuna á b’lak azì ma ad’eng ma ngungu ma Kanan-na woyo. 

12Mi dala: Ndak gor wei d’a Sidon nda a b’lagaka, ndak nga d’i i avok kur furîd’a 
d’uo d’a. Le ndak tchol akulo, ndak i yam ambas sa Kitim-mba pî, ndak mba d’i fe 
lovota á tuk tak ki. 

13Gol ambas sa suma Kitim-ma a mba a kak kua d’a ki tchetchemba suma a nga 
kurut tuo d’a. Suma Asiri-na a arat mazurei suma abageina, a min yima fiyak ma 
ndjola teteng nguyud’u, a to azì ma fiyak ma ndjola hi suma Tir-râ woyo, a 
b’lagam mbei kakazeî. 

14Agi suma kur bato d’a teteng nga Tarsis-sa, agi tchigiya, kayam azì magi ma 
ad’eng ma ngunguna mi b’lak kei da’. 

15Kur bur máma a mba mar yam Tir gak bizad’a dok kid’iziya, ndak yam 
atchogoid’a hamulîd’a tu. Kur dabid’a hi biza d’a dok kid’iziya ndatid’a, ti mba d’i 
mbut ni d’igi atcha d’a gaulang nga a dat zlat kur sawalid’a na ala: 

16Ndak gaulang nga a mar kaka, ndak hlading ma’â, ndak ngui azì ma ngolâ, ndak 
bu adingâ djiviya, ndak hle sawala kam kua kam kua tala a djib’er kagu d’a. 

17Kur dabid’a hi biza d’a dok kid’iziyad’id’a, Ma didina mba mi mba á mal lovota 
mi Tir. Ti mba d’i hulong kur sun mat ta ndjendjed’a, ti mba d’i le gaulangâ ki leu 
d’a yam andagad’a ka hina pet. 

18Fe mata ki wurak mat ta ndjendjed’a, a mba mbut nahle suma a tinizi irazi vazi 
mi Ma didinina, a mba togozi d’oze a ngomozi d’i, a mba mbut ni te ma hop suma 
ki baru ma djif ma suma a nga kaka avok Ma didinina a tchugum atazina. 

Isai 24 

(c) SARIYA D’A ALONA NGA MI KAT YAM ANDAGAD’ID’A 
(24–27) 

Andagad’a ki zla tat pet a mba b’lagat teyo 

1Gola! Ma didina mba mi b’lak andagad’a woyo, mba d’i mbut djona, mba mi tchat 
tata, mba mi ndjoî suma a nga kaka katna woi vivreng. 

2Vama mi mba yam ma ngat buzunina, mba mi mba yam sama hawana ni na mi; 
vama mi mba yam magomina, mba mi mba yam salama ni na mi; vama mi mba 
yam magombina, mba mi mba yam salata ni na mi; vama mi mba yam ma mbut 
aboma, mba mi mba yam ma a gus ahlena aboma ni na mi; vama mi mba yam ma 
suma ndahlena aboma, mba mi mba yam ma mi nde vana aboma ni na mi; vama 
mi mba yam ma mi he beged’a mi suma ki mbinina, mba mi mba yam ma mi nde 
beged’a aboma ni na mi. 

3Andagad’a mba d’i b’lak kei kakazeî, mba d’i mbut ni vama hurumba, kayam Ma 
didina mi de zla ndata da’. 

4Andagad’a ti nga kur yor tad’a, ad’engêt nga d’uo d’a, duniyad’a ad’engêt ti nga 
d’i, ti b’lak keyo, suma nglo suma yam andagad’ina ad’engêzi dap pei mi. 

5Andagad’a ti mbut ndjendjed’a abo suma a nga kaka katna, kayam azi tchila yam 
gata, a miret vun ma hed’a kä kaseziya, a but vun ma djin ma didin ma a djinim 
kAlonina woi mi. 

6Kayam ndata, andagad’a ti b’lak kei abo vun ma ged’a hAlonina. Suma a nga kaka 
kurutna a hlaneka hi tcho mazid’id’a kaziya. Kayam ndata, a dap peyo, a arî 
akid’eid’a ngiyeû go. 

7Suma a nga yor tazi yam süm guguzlu ma bei ned’a, guguzlud’a ti so woyo, suma 
a nga le furîd’ina a nga zam tazi mi. 

8Suma a bu daliyâd’a ki furîd’ina a arat wa bei bud’a, suma a lü ki vuna kazi 
gandjauna a ar wa bei luna, suma a nga bu adingâ ki furîd’ina a aram wa bei bud’a 
mi. 

9Sama mi tche süm guguzlud’a mi hle sawalina nga d’uo d’a, süm ma ayîna mi 
mbut wa aglara avun suma a tchuma mi. 

10Azì ma ngol ma mi mbut djonina mi b’lak keyo, a dugum vunam akulo, kayam 
suma kal kuana a nga d’uo d’a. 

11A nga tchi ir palumba, kayam süm guguzlud’a nga d’uo d’a, furî mazid’a nga d’uo 
d’a, sama le furîd’a yam ambasina nga d’i, furîd’a ti dap pei kur ambasa da’. 

12B’laka ti ar kur azì ma ngolâ ni ndad’u, vun azì ma a kuzum mbeina mi b’lak kei 
mi. 

13Zla ndata mba d’i mba kur ambasa aduk suma ni d’igi a tchi vud’agu olifâ na, 
d’igi sana mi tchi helena balum guguzlu d’a a d’ud’ut teid’a na mi. 

Furî d’a bei fat tei ba d’a 

14Suma ad’uzi d’a ara a nga de zlad’a ki delezi akulo, a nga er ad’uzi akulo ki 
furîd’a, a nga er ad’uzi akulo abo ma fladegena á he ngola mi Ma didina, 

15a dala: Agi suma abo ma yorogona, agi suburugi Ma didina; agi suma avun alum 
ma ngolîna, agi suburugi simiyê Ma didina Alona hi Israel-lîna. 

16Ami nga humumi sawala avun dabid’a handagad’id’a ala: Hei ngola mi Ma 
d’ingêrâ! Wani an nga ni dala: An ba wa woyo, an ba wa woyo! Ni zla d’a 
hohoud’a kanu! Suma mbut ira a nga mbut ir suma, suma mbut ira a nga mbut ir 
suma ngola! 

17Agi suma nga kaka yam andagad’ina, mandarâ ki zula kabeid’a a nga djubugiya. 

18Sama mi ring ngei abo mandar ma ngol mamina, mba mi nde kä kur zula; sama 
mi djak kei akulo kur zul ndatina mba mi ve kabeid’a. Kayam ir mbiyo ma 
akulona mba mi mal leyo, andagad’a ad’ut ta ged’a mba ti giget mi. 

19Andagad’a ti waga, ti to woyo, andagad’a ti zlaga. 

20Andagad’a mba d’i hle titigir d’igi sama mi hle titigir abo sümina na, mba d’i 
mbut ni d’igi domina na, tcho mata mba d’i tchat aneka, ti puk kä, mba d’i tchol 
akulo d’uo d’a. 

Dabid’a hi leu d’a tetenga. Alona mi tin ad’ud’a á tamula 

21Kur bur máma Ma didina mba mi ngop ahle suma sä akulona, mba mi ngop 
amulei suma yam andagad’a ka hina mi. 

22Mba mi togozi zla tazi pet, mba mi tchuguzi dangeina kur zula, mba mi tchuguzi 
kur gong nga dangeina. Bugol burâ ablaud’a, mba mi buzuguzï woi abu á kazi 
sariyad’a kaziya. 

23Tilâ mba mi tchuk susub’ok, afata mba d’i mbut zulona, kayam Ma didin ma 
ad’engêm kal petna nga mi tamula yam ahina d’a Siyon-nda avo Jerusalem. Subur 
mamba mba d’i b’o woi ir mam suma nglona. 

Isai 25 

Ma didina ni yima ngeid’a hi suma d’engzengîna 

1Ma didina, angî Alo mana, an nga ni gilengû, an nga ni suburung simiyêngû, 
kayam ang lahle suma atchapma. Nga hur mang ma ang ngam dedeina, ang 
ndagam wa memet! 

2Kayam ang mbut azì ma ngolâ d’igi mola hahinad’id’a na, azì ma ngol ma 
ad’engâ, ang b’lagam mbeyo, azì ma ad’eng ma ngunguna handjaf suma dingîna, 
ang b’lagam mbei mi. Sama mba mi hulong mi minim akulona nga d’uo d’a. 

3Kayam ndata, suma ad’engâ a nga suburungû, suma kur azì ma nglona handjaf 
suma suma a nga te yam suma kad’engina a nga lang mandarang mi. 

4Kayam angî yima ngeid’a hi suma amangeînina, angî yima ngeid’a hi suma 
hohou suma a nga kur ndakina, angî anguzu ma mi d’el alo ma mi se ki babarîna, 
angî anguzu ma mi d’el huwakina mi. Kayam zla d’a nga d’i ndavun suma a nga te 
yam suma kad’engina, ti ni d’igi alo ma mi se ki babarâ mi wat huyok gulumunina 
na. 

5D’igi ang te yam huwaka hafat ta ti nde ata yima sod’id’a na, ang nga te yam vun 
ma gandjauna handjaf suma dingîna na mi. D’igi d’ugula ti duk ir huwaka 
hafatid’a na, ang mba seng sawal la bangâna hi suma a nga te yam suma 
kad’engina mi. 

Te ma lü ma yam andjaf suma petna 

6Ma didin ma ad’engêm kal petna mba mi le tena mandjaf suma pet yam ahina d’a 
Siyon-nda. Ni te ma djivi ma mbulâ zlapa ki süm guguzlu ma djivi ma adjeuna, ni 
te ma mbul ma oîd’a kandjulorina ki süm guguzlu ma adjeu ma d’igila hirwilingâ. 

7Yam ahina ndata mba mi b’lak baru d’a yor ta d’a andjaf suma a zlubut kazid’a 
woi pet, mba mi b’lak borogo ma hat hur ma andjaf suma pet a zlubum kazina 
woi mi. 

8Mba mi b’lak matna woi ki iram fafat. Salad’a Ma didina mba mi set sumina woi 
ir suma pet, mba mi b’lak ahle suma zulo suma a nga le sum mamina woi pet. 
Gagazi, Ma didina mi de na. 

Furî d’a yam Israel-lîd’a. B’laka hi Mowap-mid’a 

9Kur bur máma a mba dala: Alo meina ba wana, ni mam ba, ei tini huri kamu. Ni 
mam ba, mi sud’iya. Ni Ma didina ba, ei tini huri kamu. Ar ei lei hur ma hapma, ar 
ei lei furîd’a yam sut mamba mi! 

10Kayam Ma didina abom nga tinda yam ahina ndata, a mba miret suma Mowap-
ma kä ata yazi d’igi sana mi miret asuna kä kur zul la a kat á tchuk siligitna kuad’a 
na. 

11Kur zul ndata a mba mat abozi d’igi sama nusa mi mat abom á nusa na, wani Ma 
didina mba mi hulongôzi yam mazi d’a ad’enga kä ki sun nda azi nga lat 
kabozid’a. 

12Mba mi togi gulumun magi ma fiyak ma ad’eng ma ngunguna woyo, mba mi 
tom kä woi andaga ndjandjap mi. 

Isai 26 

Azì ma ngol ma ad’eng ma bei gigeta ba na 

1Kur bur máma a mba hle sawal la wanda yam andaga d’a Juda-d’a, a mba dala: 
Ami nga kazì ma ad’eng ma ngunguna á ndjunumiya. Ma didina mi ge gulumuna 
kamu, mi hulong mi ge gulumuna kam kua. 

2Ar agi malagi vun agre’â woyo, agi aragi andjaf suma d’ingêr suma d’engzengâ a 
tchuk avo. 

3Sama mi tchol ngingring yam djib’er mambina, ang Ma didina mba ngomom ki 
halasa kayam mi deng tam natangû. 

4Agi dengêgi tagi ata Ma didina teteu, kayam mam mi ahinad’a hatchogoi d’a lara 
ge pet. 

5Mi zut suma a nga kaka akulo ata yima ndingîna kä, mi zut azì ma ngol ma akulo 
ata yima ndingîna kä andaga, mi tom kä woi andaga ndjandjam mi. 

6Suma hohou suma amangeîna a nga mired’em kä kaseziya. 

Tchen nda dananda 

7Lovota hi suma d’ingêrîd’a, ti ni d’ingêr. Angî ma d’ingêrâ, ang nga blas lovota hi 
suma d’ingêrîd’a kä. 

8Gagazi, Ma didina, ami tinimi hurumi ni kayam angû. Lovot mang nga ang tagata 
ni d’a d’ingêra. Ami nga yangû, ami nga tchenengû. Wana ni djib’er ra kurumi d’a 
ami minita. 

9Andjege an nga ni halangû, an nga ni halang kurun krovo mi, kayam me, ata yima 
ang nga ka sariyad’a yam andagad’a ka hina, suma a nga hat á tit tit ta d’ingêra. 

10Le sana nga mi we hohowa sama asa’atna ni, nga mi hat á tit tit ta d’ingêra d’i, 
nga mi mba ki tchod’a yam ambas sa d’ingêra, nga mi djib’er yam ngola hi Ma 
didinid’a d’uo mi. 

11Ma didina, abong nga zid’a akulo, wani azi wum nga d’i. Azi mba we zlezleû 
mang nga yam sum mangîd’a. Zulona mba mi laziya, akud’a mba d’i ngal mang 
suma djangûna woi mi. 

12Ma didina, ang ngomomi ki halasa, kayam ahle suma ang nga lazi kamina pet, ni 
ang ba, ndagazi vunaziya. 

13Ma didina Alo mamina, suliyo d’a dinga a te kamiya, wani ni yam suma manga 
ba, ami nga yang simiyêng wana. 

14Suma matna a nga hulong kak ki irazi d’uo d’a, suma a bona a nga hulong tchol 
akulo d’uo mi. Ang mba, ang dabazi wa woyo, ang b’lak djib’er ra suma a djib’eret 
kazid’a woi pet mi. 

15Ma didina, ang zulumi andjavamiya, ang zulumi andjavamiya. Ang wet wa 
hagad’a hambas mamid’id’a woyo. Suma a suburung yam sun mang nga led’a. 

16Ma didina, ata yima ami nga kur ndakina, ami halangû, ata yima ang 
ngobomina, ami tcheneng ala ang ndjunumiya. 

17Ma didina, ami avorong ni d’igi atcha d’a ti nde vuta d’a ti gun kä abo tata ted’a 
d’a ti nga d’i tchid’a na. 

18Ami vami wirâ, ami fami ndaka, wani ata yima ami vud’umina, ami vud’umi ni 
simetna, ami wami nga lovot ta a mbami ki suta yam andaga d’a ka hid’a d’i, d’oze 
a mbami ki suma ding suma kak yam andagad’a ka hina d’uo mi. 

Tchola hi suma matnid’a ki ngop pa yam tchod’id’a 

19Magi suma matna a mba hulong zlit akulo, mad’a sum mana a mba tchol akulo. 
Suma a nga kaka kä aduk andaga d’a gugud’upina, a mba hulong zlit akulo, a mba 
er ad’uzi akulo ki furîd’a. D’igi mbad’ï magid’a ti d’idje andagad’a ahlena a gra na, 
andagad’a mba d’i hulong tchol ki suma a bona akulo hina mi. 

20Sum mana, agi igiya, agi tchugugi klavi hatagiya, agi dugugi vun gonga 
blogogiya, agi ngeyegi tagi ndjö gak ayî mama mi kal lei tua. 

21Kayam Ma didina mi nde woi ata yam ma kaka á ngop suma yam andagad’ina 
yam tcho mazid’a. Andagad’a mba d’i ar yam buzuna hi suma a tchazina woi 
pid’agi, mba d’i ngei suma a tchazina kä d’uo d’a. 

Isai 27 

Kus sa yam dragon ma kur alum ma ngolîna 

1Kur bur máma Ma didina mba mi hle mbigeu mam mba ngol la ad’eng nga fiyaka 
á ngop kambur ma a yum ala Leviyatan gugui ma djang heîna, d’oze Leviyatan 
gugui ma gunda. Mam mba mi tchi dragon ma nga kä kur alum ma ngol mámina 
woyo. 

Ma didina ki guguzlu mamba 

2Kur bur máma agi mba hlagi sawala yam guguzlu d’a süm matna ayîna heîd’a. 

3Ni an Ma didina ba, ni ngomod’u, an nga ni vot mbina ad’ut burâ ki burâ, an nga 
ni ngomot andjege ki falei kayambala va mi lat tuo d’a. 

4An nga ki hur ma zal kurun ndi, wani le an fe aweid’a azi ki kekerezeuna adugu 
ni, an mba ni tit kaziya, an mba ni ngalazi woi kakud’a. 

5Djivid’a azi hal yima ngeid’a natanu, ar a kak ki sed’en ki halasa, ar a kak ki 
sed’en ki halasa. 

A mba zlup yam tchod’a. Azì ma ngol ma a noyôm mbeina 

6Kur atchogoi d’a nga d’i mbad’a, suma hi Jakob-ma sideyezi mba mi sir kä, Israel-
lâ a mba tchuk grona a mba b’o, a mba oî yam andagad’a ki vud’uziya. 

7Ma didina mi to sum mama ni d’igi mi to suma a tozina na zu? Mi tchi sum mama 
ni d’igi mi tchi suma a tchazina na zu? 

8Hawa, wani ni ki lalamba ba, mi ngobozi mi izi magomba ki fo d’a ad’eng nga 
avunamba d’igi simet ma abo ma yorogona na. 

9Ni hina ba, a mba zlup yam tchod’a hi suma hi Jakob-mid’a. Wani ni vut ta bugol 
la a zlubuzi yam tcho mazid’id’a: A mba to ahina d’a a min ki yima ngal ahle suma 
ngat buzuna mi fileina tetenga kä woi d’igi a lut ahinad’a a mbud’ut afuta na, a 
mba tin vama tcheta teteng malo d’a a yat ala Asera-d’a ki filei afata teteng bugol 
luo d’a. 

10Kayam azì ma ngol ma ad’eng ma ngunguna, a mba aram mbei a mba noyôm 
mbei d’igi hur fulâ na, mba mi mbut ni yima te hatna hi gro amuzleinina, a mba 
bur kua, a mba dap azlup pa kuad’a ted’a mi. 

11Ata yima abo aguna mi sona, a kuzum mbeyo, aropma a mba a dom akud’a. Sum 
ndazina ni suma bei wad’ud’a. Kayam ndata, Salazi ma lazina, hurum nga mi hat 
kazi d’i, ma minizina nga mi wazi hohowozi d’uo mi. 

Hulong ngol la avod’a hi suma a yozi magombina 

12Kur bur máma Ma didina mba mi dut awu mama, mba mi tinï ad’ud’a avun 
alum ma Efrat-na dei gak mba avun toliyon nda Ezipte-d’a, mba mi dud’ugi agi 
Israel-lâ tutu pet. 

13Kur bur máma a mba bu adif fa ngola. Ata yi máma suma a vit tei yam ambas sa 
Asiri-d’a ki suma a ndjoî woi yam ambas sa Ezipte-d’ina pet a mba mba, a mba 
grif kä avok Ma didina yam ahina d’a a tinit irat vat ta avo Jerusalem-mba. 

Isai 28 

(d) NGOPA KI VUN MA HLE MA DINGÂ 
(28–35) 

Babar ma ngol ma b’lak ahlena avo Samari-na 

1Wana ni zla d’a hohoud’a yam azì ma ngol ma Samari ma hle tam d’igi avaval la 
subur ra d’a suma Efraim suma a gurut ki sümina a kulubut kazina d’a. Nazì ma 
akulo yam yima nding ma avun hor ra tub’ad’a. Ni ma djif mama nga mi ngal 
wiwilik yam mam suma a nga gurut ki süma d’igi b’o d’a yak keid’a na na. 

2Gola! Sama ad’eng ma sib’ik ma Salad’a mi sunumina nga mi djïya. Mi ni d’igi alo 
ma se ki mogoinina na, mi ni d’igi babar ma ngol ma mi b’lak ahlenina na, mi ni 
d’igi alo ma mi se mbina heî ma hle yina d’igi toliyonda na na. Mam mba mi b’lak 
yam andagad’a woi kad’enga na mi. 

3Mba mi miret avaval la subur tad’a hi suma Efraim suma a gurut ki sümina kä 
kasemu. 

4Gola! Mba mi miret b’o d’a yak kei d’a djifa hi Samari-d’a kä kasemu. Nazì ma 
akulo yam yima nding ma avun hor ra tub’ad’ina. Samari mba d’i mbut ni d’igi 
tulum ma mi ne avok yam ma vutina na. Sama mi wum avok kikidjina, mi 
ndod’om hur abom mi gum avunam mi ligim atogo zak! 

5Kur bur máma Ma didin ma ad’engêm kal petna mba mi mbut navaval la wiled’a 
ki djum mba subura yam mam suma a arâ. 

6Mba mi zut suma ka sariyad’a á ka sariya d’a d’ingêra, mba mi had’enga mi suma 
a nga dik suma djangûna woi avun agre’îna mi. 

Suma a nga gurut ki sümina a nga las ma djok vuna 

7Wani azi tazid’a a nga hle titigir abo süm guguzlud’a, a vit tei abo süm ma ayîna. 
Suma ngat buzuna ki suma djok vuna, a nga hle titigir abo süm ma ayîna mi. Süm 

guguzlud’a kal kaziya, a vit tei abo süm ma ayîna. Ata yima a nga djok vun 
Alonina, a nga hle titigir, a nga tcha tata kur sariya mazi d’a kad’a mi. 

8Yam tabul mazina pet mi ni oîd’a ki vin ma azi nga vinima, ahle suma 
ndjendjed’a a nga ata yima lara ge pet, yima hawana nga d’uo mi. 

9A dala: Ni nge ba, mam min had’am wed’a ge? Ni nge ba, mam min had’am 
wad’ud’a mi ge? Ni mi kem suma a ar ambira bei tched’ina, d’oze suma a d’elezi 
woi avun apona bei tched’ina zu? 

10Vun ma hed’a yam ndram vun ma hed’a, vun ma hed’a yam ndram vun ma 
hed’a; gata yam ndrat gata, gata yam ndrat gata; ka hî nde, sä hî nde mi. 

11Gagazi, Ma didina mba mi de zlad’a mi sum ndazina navun suma ambrozlod’a 
avun ma dingâ mi! 

12Mi dazi ala: Gol yima tuk tad’a ba wana: Agi aragi sama mi seîna mi tuk tamu. 
Gol yima halasâ ba wana: Wani azi min humum mbi. 

13Zlad’a hi Ma didinid’a mba d’i mbut atazi ni hina: Vun ma hed’a yam ndram vun 
ma hed’a, vun ma hed’a yam ndram vun ma hed’a; gata yam ndrat gata, gata yam 
ndrat gata; ka hî nde, sä hî nde mi. Kayambala kur tit mazid’a a puk kazigazi a 
kuza d’a tala a nde kur dauna mi vazi kä ndindingû d’a mi. 

Ahina d’a djik gonga akulod’a 

14Kayam ndata, agi suma las suma, agi suma nga tagi yam suma Jerusalem-mina, 
ar agi humugi zlad’a hi Ma didinid’a. 

15Agi nga dagi ala: Ami djinimi vunami ki matna, ami vami banad’a ki yima 
azuleina. Fata tugud’ei d’a tcho d’a tchi matna ti ndja abot tei ti kala, mba d’i fami 
d’i. Kayam ami mbud’umi zla d’a kad’a ni yi mami ma ngei tad’a, aboi ma kad’a ni 
yi mami ma kaka mi. 

16Ni kayam ndata ba, Salad’a Ma didina mi dala: Gola! An tin nga ahina d’a gäd’u 
gonga kur Siyon, nahina d’a an kugut dad’a, nahina d’a guzut kal tegles sa nga 
tchola ad’enga ngungud’a. Sama deng tam atatna, mba mi ka’î ad’enga d’igi ndat 
na mi. 

17An mba ni hle gagazid’a d’igi regle ma nga ahlena na, an mba ni hle d’ingêra 
d’igi nivo ma gol gongîyona na mi. Mogoina mba mi pleyêgi yima ka zla ma agi 
ngeyegi tagi kuana woyo, mbina mba mi hle yi magi ma aboi ma agi kagagi kuana 
woi mi. 

18Vun magi ma djin ma agi djinim ki matnina, mba mi but teyo, bana d’a agi vat ki 
yima azuleinid’a, mba d’i but tei mi. Fata tugud’ei d’a tcho d’a tchi matna ti ndja 
abot tei ti kala, mba d’i mired’egi kä kased’u. 

19Yorogo d’a lara ge andjege ki faleya, ata yima lara ma ti mba d’i kalâ, mba d’i 
vagiya. Ni siwel mata go ba, mba d’i mbud’ugi mandarâ! 

20D’igi zla d’a d’ogola de na ala: Azanga mi gid’enga, sana mi ndak á mat tam mbei 
kam mbi; borogona mi fiyaka keû, sana mi ndak á zlubum kam mbuo mi. 

21Kayam Ma didina mba mi tchol akulo d’igi mi tchol yam ahina d’a Perasim-mba 
na, mba mi tchol ki hur ma zala d’igi mi tchol ki hur ma zala kur hor ra Gabawon-
nda na á le sun mam mba atchapa, á ndak vun sun mam mba yoyouna mi. 

22Ki tchetchemba, ar agi sanagi ad’u zla manda d’i. Le d’uo ni, ziyo ma a djinigi ki 
na mba mi sirit kelegiya. Kayam Ma didina mi nga wa hurum á b’lak ambasa da’. 
An hum zla ndata navun Salad’a Ma didin ma ad’engêm kal petna tamba. 

Ned’a hi sama zumid’a ki d’a hAlonid’a 

23Agi tinigi humagiya, agi humugiya! Agi tinigi humagi djiviya, agi humugi zla 
manda! 

24Sama nga mi zum á zar awunina, mi ba ni ata zuma ba zu? Mi zum zum mi ba 
nata blasa ki hersena ba mi zu? 

25Le mi blas yina ka abo tam tu da ni, mi ya’î dilagauna ki dandigod’eid’a kam 
mbuo zu? Mi zar awuna ni yam zuma akulo, mi zar awu orsâ nata yima a ngama, 
mi zar awu epotrena ni ir hagad’a hasinena mi d’uo zu? 

26Alo mama mi had’am á tit kaziya, mi had’am gat mamba mi. 

27Sa nga mi to dilagauna ki kawei ma sina d’i, sa nga mi to dandigod’eid’a ki pus 
ma to awuna d’uo mi. Wani a po dilagauna ni ki totogod’a, a wak dandigod’eid’a 
ni ki mbigeud’a mi. 

28A to awuna, wani a ba natam tod’a ba d’i, akulumeina a nga tan pusâ kamu, 
wani ná hazlam mbei d’i. 

29Zla ndata ti tcholï nata Ma didin ma ad’engêm kal petna; d’al mama ni vama 
atchapma, we mamba ti kal ngola mi. 

Isai 29 

Jerusalem ti ar go á b’laka; a prud’ut teyo 

1Ni zla d’a hohoud’a yam Ariyel, yam Ariyel azì ma ngol ma Jerusalem ma David 
mi kak kuana. Bizad’a ki bizad’a agi nga lagi vun tilâ ata yima a ngama. 

2Ma didina mi dala: An mba ni lang ang Ariyel ndaka. Suma a mba yor tazi 
kurungû, a mba zam tazi kurung mi. Ang azì ma ngol máma, ang mba mbut iran ni 
d’igi yima ngal ahle suma ngat buzu ma a yum ala Ariyel-lâ na. 

3An mba ni nguyung ki kang mana d’uhl, an mba ni nguyung kahle suma fuyogei 
suma ndjola ata yina teteng, an mba ni mbu andaga akulo ad’ung nguyung ngei 
d’uhl mi. 

4A mba hulongông yang kä, zla mang nga ded’a mba d’i tcholï ni kä andaga. Sa 
mba mi humung zla mang nga ded’a tetet tuo abo gugud’upa. Deleng mba d’i ndei 

kä andaga d’igi sama azulâ na, ang mba kud’uzï zla mang nga ded’a ni kä aduk 
andaga d’a gugud’upa. 

5Mang suma djangû suma mimiyâ’â a mba mbut ni d’igi gugum ma fefelâ na, 
suma mimiyâk suma a nga te yam sum ndazina kad’engina, a mba mbut ni d’igi 
bra d’a simetna mi felet teid’a na, ahle ndazina a mba le natogo hina zak bei sa mi 
we ba. 

6Ma didin ma ad’engêm kal petna mba mi mba á ndjun kangî ki breîd’a halonid’a. 
Andagad’a mba d’i yir ki siwel la kal teglesa ki babar ma bibi’â ki sin aku d’a mba 
d’i ngal ahlena woid’a. 

7Andjaf suma mimiyâk suma a mba mba atang ang Ariyel á durâ suma a mba mba 
durung kazì mang ma ad’eng ma ngunguna suma a mba mba tezeng ata azì mang 
ma ad’eng ma ngunguna teteng mi na, azi mba dap pei d’igi adï d’a de sanid’a na, 
d’oze d’igi vama nde tam mbei ir sana andjegena na mi. 

8Andjaf suma mimiyâk suma a mba dur suma yam ahina d’a Siyon-ndina, a mba 
mbut ni d’igi sama meid’a tchum ba, adïd’a ti dum ala nga mi te tena ba, bugol mi 
zlit akulo ki hayam meid’a heleve’â na, d’oze d’igi sama vunam so ba, adïd’a ti 
dum ala nga mi tche mbina ba, bugol mi zlit akulo vunam sod’a ki yama babana 
na mi. 

Duka ki guruta ki sümid’a 

9Agi tchologi ndjö, agi lagi atchap, agi dugugi iragiya, agi mbud’ugi suma duka, agi 
nga gurud’ugiya, wani bei tchagi süm guguzlud’a ba! Agi hlagi titigir, wani bei 
tchagi süm ma ayîna ba! 

10Ma didina mi burugi sen ma ngolâ. Agi suma djok vuna mi dugugi iragi woyo. 
Agi suma wagi ahle suma a nga mbana, mi zlubugi ahlena woi iragi mi. 

11Ahle suma a nga nde tazi iragina pet, a mbut ni d’igi zla d’a kur mbaktum mba a 
reyêt vunat ki dubangîd’a na. A hat mi sama mi we ndumbina ala: Ang ndumud’u! 
Wani mi hulong dala: An ndak kuo, kayam vunat mi reîd’a ki dubangâ. 

12D’oze a mbut ni d’igi mbaktum mba a hat mi sama mi we nga ndumba d’uo na 
ala: Ang ndumud’u, wani mam mi hulong ded’a ala: An we nga ndumba d’uo na 
na mi. 

Ahle suma a mba kang dumuzina a dap nga woi biya d’i 

13Salad’a mi dala: Ata yima sum ndazina a nga hud’ï gevena, a suburun ni ki 
vunaziya. Wani huruzi ni woi dei ki sed’enu. Le d’a a nga lan mandaranda ni yam 
vun ma hed’a hi suma ma a had’azizina. 

14Kayam ndata, an nga ni zut sum ndazina á le atchap yam ahle man suma 
yoyouna kahle man suma ndandalâ avogovogo. Ned’a hi mazi suma ned’a mba d’i 
dap peyo, wed’a hi mazi suma wäd’u ahlenid’a mba d’i vit tei mi. 

Agi vid’igi ni vid’a me d’a tchotchod’a na ge? 

15Ni zla d’a hohoud’a yam suma a nga ngei nga hur mazina kä avok Ma didina 
suma a nga le sunda kur nduvunda suma a nga dala: Ni nge mi golei mi wei ge na. 

16Agi vid’igi ni vid’a me tchotchod’a na ge? Na ni a mba ndjak sama min deina ki 
lubuna tu zu? D’oze vama sana mi luma mi de yam salam ma luma ala mi lan nga 
d’uo zu? D’oze deina mi de yam salam ma minima ala mi ni ma bei wed’a d’a zu? 

Yina mbut batuwak ngola 

17Yina ar nga ngol li, Liban mba d’i mbut ni d’igi asine ma wul awuna heîna na. 
Asine máma mba mi mbut ni d’igi agud’a na mi. 

18Kur yi máma suma ngela a mba hum zla d’a kur mbaktumbid’a. Ata yi máma 
suma duka a buzuguzï woi kur nduvunda ata yima wura ma i’îli’â, a mba we yina. 

19Suma lulumana a mba le furîd’a ngola yam Ma didina, suma hou suma aduk 
sumina a mba le hur ma hapma yam Ma tin tam irat vat yam Israel-lîna mi. 

20-21Kur bur máma sama te yamba kad’engina nga d’uo d’a, sama las suma nga 
d’uo mi. Suma a le suma tchod’ina, suma a nga ka sariyad’a yam sana ki zla mazi 
d’a ded’ina, suma a nga gun dauna kä ata yima ka sariyad’a á kal sama d’ingêrâ 
kur ndakina, a mba tchazi woyo. 

22Kayam ndata, Ma didina Alona hi suma hi Jakob-ma ma mi sut Abraham mbeina 
mi dala: Ki tchetchemba, suma hi Jakob-ma zulona mba mi lazi d’i, tazi mba d’i 
tchuk susub’ok kuo mi. 

23Fata grozina a mba we sun nda an lat kabon adigazid’a, a mba tinin simiyên 
iram vamu, a mba han an Ma tin tan irat vat yam suma hi Jakob-mina ngola, a 
mba lan an Alona hi Israel-lîna mandaran mi. 

24Suma djib’er mazid’a vit teina a mba humunu, suma a nga gureîna a mba he tazi 
á hata mi. 

Isai 30 

Zla d’a Alona mi kak djangûna ki sed’eta 

1Ma didina mi dala: Ni zla d’a hohoud’a yam agi gro suma bei hum vuna ba na. 
Kayam agi nga lagi sunda yam nga hur ma tcholï nga atan nduo na, agi nga djinigi 
vunagi yam zla d’a bei an kua ba d’a á tok tchod’a yam ndrat tchod’a. 

2Agi nga igi akoid’a Ezipte bei djobon ndi ba á halagi yima ngeid’a ata Faron, á 
halagi yima kaka ad’u anguzu Ezipte mi. 

3Ngei d’a agi ngeyegi tagi ata Faron-nda mba d’i mbut ni vama zulona kagiya. Kak 
ka agi kagagi ad’u anguzu Ezipte-d’a, agi mba mangâgi woyo. 

4Le magi suma nglona a iya wa Sowan, le suma agi sunuzina a kala ni Hanes pî, 

5azi pet a mba mbut zulona abo suma a ndak á le vama djivi ki sed’ezi d’uo na, 
d’oze á ndjunuzi d’oze le vama ding tu kazi d’uo na, wani a mba mbut ni vama mi 
mangâzi woina. 

Suma a nga i á halï ndjunda Ezipte-na 

6Gola! D’uwarâ nga mi i kahlena huyogom sirad’a kur lovot ta i abo ma sutnid’a. A 
nga tit kur yima hohoud’a ki yima ndaka. Ni yima azlod’a kazlona ki mageid’a ki 
dragon ma pira nga kua na. A nga zi ahle suma ndjondjoîna ki korona ki djambala 
mi suma a ndak á le vama djivi mi suma d’uo na, 

7mi Ezipte suma ndjun mazid’a ni d’igi simetna d’oze vama hawa ya’â na na. Ni 
kayam ndata ba, an yazi ala Rahap, nala, suma abozi nga mi hle á le va d’uo na. 

Ge hum mba yam va ma nga mi mbanid’a 

8Ma didina mi de mi Isai ala: Ki tchetchemba ang i b’ir ahle ndazina kä kur ahina 
d’a tchet ta bebed’ed’a kä iraziya, ang b’irizi kä yam mbaktumba, kayam zla ndata 
ti arî vama ge humba gak bur ma danana á le glangâsâ gak didin bei dabid’a. 

9Kayam sum ndazina a ni suma bei hum vuna, a ni gro suma ka zlad’a, a ni gro 
suma a nga hum gata hi an Ma didinid’a d’uo na mi. 

10A ni suma de mi suma a wahle suma a nga mbana ala: Ar va mi nde tam mbei 
iragi d’uo na. A ni suma a nga de mi suma djok vun Alona ala: Ar agi djogomi vun 
ma gagazina woi d’i, agi dami ni zla d’a lami tami djivid’id’a, ar agi dami ni zla d’a 
kad’a mi na. 

11A ni suma a nga dazi ala: Agi d’ezegi woi kur lovota, agi walagi woi ki lovot ta 
gureid’a, agi hud’ugi sä woi ki Ma tin tam irat vat yam Israel-lîna hina dei 
avoromiya na. 

B’lak ka ndak nga á minda d’uo d’a 

12Kayam ndata, Ma tin tam irat vat yam Israel-lîna mi dala: Kayamba agi noyôgi 
zla manda, agi tinigi hurugi yam asa’ata ki zla d’a ka d’a ata yat tuo d’a, agi 
mbud’uzi nahle suma agi dengêgi tagi atazina, 

13tcho ndata mba d’i ari kagi d’igi gong nga ti wak zizirik ti hal á dris kä woid’a 
hina, d’igi gulumun ma fiya’â mi wak mi zirik kä atogo zak na mi. 

14A mba tom mbei d’igi sama min deina mi tom mbei kikizek bei fe anduruna á yo 
kakud’a kur givina d’oze á gul ki mbina golong ba na. 

Agi kagagi tchugot, agi tinigi hurugi kanu 

15Salad’a Ma didin ma tin tam irat vat yam Israel-lîna mi dala: Le agi kagagi 
tchugot agi hulongôgi atanu ni, an mba ni sud’ugiya. Le agi kagagi tchugot agi 
tinigi hurugi kanu ni, nad’eng magid’a. Wani agi minigi nga d’i! 

16Agi nga dagi ala: Hawa yak! Ami mba djangâmi kakulumeina! Gagazi, agi mba 
djangâgi kakulumeina, wani ná ringâ! Agi nga dagi ala: Akulumei mamina a djang 
heî, wani suma a mba digigina, akulumei mazina a mba djang kal tua d’ei! 

17Ata ngopa hi sama tunid’a, suma dubu a mba ringâ, ata ngopa hi suma vahlîd’a, 
agi mba ringîgi gak agi mba aragi ni d’igi agu ma fiyak ma ar tchola akulo yam 
ahinad’a vam tuna na, d’igi vama tak ma yam yima ndingîna na mi. 

Atchogoi d’a suta 

18Kayam ndata, Ma didina nga mi djup á vagi sumad’a, mba mi tchol akulo á wagi 
hohowogi mi, kayam Ma didina nAlo ma d’ingêrâ. Suma a tin huruzi kama pet a 
nga le furîd’a! 

19Agi suma Siyon suma nga kaka Jerusalem-ma, agi mba tchigi d’uo d’a. Fata agi 
yumba, mba mi vagi sumad’a! Ata yima mba mi hum tchi maginina, mba mi 
hulongôgi humba mi! 

20Salad’a mba mi hagi avungôna ki mbina kur ndak magid’a. Ma had’agina mba 
mi ngei tam avorogi d’i; iragi mba d’i we ma had’agina mi. 

21Fata agi mba d’ezegi woi abo ma ndjufâ d’oze abo ma gulanid’a, agi mba humugi 
zla d’a ded’a blogogi ala: Lovota avorogi wana! Agi hlagiziya! 

22Agi mba gologi kawei ma hap ma agi gulud’ugi ki filei maginina ki lora a 
gulud’um ki d’a nahle suma ndjendjed’a, agi mba durugi to mazi d’a kikizeka woi 
d’igi vama ndjendjed’a na, agi mba dagi kazi ala: Tchuguzi sä woi dei! 

23Ma didina mba mi sagi alona yam awu ma agi mba zaram kä na. Awu ma 
andagad’a mba d’i wulugizina mba mi mbut ni te ma djivi ma d’or sumina. Kur 
bur máma agi pologi d’uwar magina ata yima te hat ma vivid’i’â mi. 

24Amuzleina ki korona suma a nga zuma, a mba te ni hat awu ma a tom mbei ma a 
yagam ndjuvuna kama. 

25Kur bur ma ngol ma a mba tchim suma ma gongîyo suma fuyogei suma ndjola a 
dris kä na, toliyonda mba d’i djangî kä yam ahuniyô suma fuyogeina, kä yam yam 
ndindingâ mi. 

26Kur bur ma Ma didina mba mi djin mbilâ hi sum mamina, ata yima mam mba mi 
tchilizi mbilizi ma a kazizina, b’od’a hi tilîd’a ti mba d’i mbut ni d’igi b’od’a 
hafatid’a na, b’od’a hafatid’a ti mba d’i b’o kal b’o d’a ti b’o kur burâ b’ob’o 
kid’iziyad’a na. 

Ma didina nga mi djï á ngop Asiri-na 

27Gola! Ma didina mi tcholï ata yima deina, nga mi djïya, nga mi vat tei kayîna 
tutunuk, vunam mi nga tchurota woi kayîna, zla d’a nga d’i ndavunamba ni d’igi 
aku d’a ti ngal yinid’a na. 

28Fo d’a avunamba ti ni d’igi toliyon nda ti hop gak ti mba avunat akulo mbeî d’a 
na á yik andjaf suma yik ka tcho d’a b’laka, d’igi djama d’a a tchugut avun andjaf 
suma á bazi ki woid’a na. 

29Wani agi suma Jerusalem-ma, agi mba hlagi sawala kur andjeged’a d’igi suma a 
hle sawala ata yima vun tilîna na. Agi mba lagi furîd’a kurugi krovo d’igi suma a 
tit ad’u tchina hi taulâd’a á i yam ahinad’a hi Ma didinid’a gen Alona ahinad’a hi 
Israel-lîd’a na. 

30Ma didina mba mi de ki delem mba kal papad’a, mba mi tak abom ma zid’a woi 
zi á to ki suma kur ayî mam ma bibiliuna, aduk sin aku d’a nga d’i ngal yinid’a, 
aduk alo ma mi se ki babarâ ki mogoina mi na. 

31Ata yi máma suma Asiri-na a mba le mandarâ abo dela hi Ma didinid’a. Ma 
didina mba mi tozi ki tatagam mama. 

32Ma didina mba mi tozi ki totogo d’a lara ge d’a mi ngazizi kazid’a. Ata yi máma 
suma a mba hum tchina hi daliyâd’ina kadingâ, mba mi dur ki sed’ezi kabom ma 
zid’a woi zina mi. 

33A min gring ma akud’a nadjeu dei yam amul ma Asiri-na. A minim bubud’a, zula 
yiyik mi, a mol aguna kua ngola, nga mi ngal akud’a ngola mi. Fo d’a avun Ma 
didina d’a d’igi toliyon nda sufre d’a nga d’i ngal d’igi sun akud’a na d’a, mba d’i 
dom akud’a. 

Isai 31 

Ezipte-na ni suma, a nga nAlona d’i 

1Ni zla d’a hohoud’a yam suma a nga i Ezipte á hal ndjundina. Azi ni suma a deng 
tazi yam akulumeinina, ni suma a tin huruzi yam pus ma dur ayîna yam ablau 
mambina, ni suma a tin huruzi yam suma djang akulumeina ala a ad’enga heyû 
na. Wani azi ni suma a nga tin irazi yam Ma tin tam irat vat yam Israel-lîna d’uo 
suma a nga hal Ma didina d’uo mi na. 

2Wani Ma didina ni ma ned’a, mi ndak á mba ki ndaka, nga mi djok vunam yam 
zla d’a mam data d’i, nga mi tchol akulo á kak djangûna ki suma a nga tit bugol 
suma asa’atnina, nga mi kak djangûna ki suma a nga ndjun suma a le sun nda ata 
yat tuo d’ina mi. 

3Ezipte-na ni suma, a nga nAlona d’i. Akulumei mazina a ni hliuna, a nga ni 
muzu’â d’i. Ata yima Ma didina mi hlabom akulona, sama mba á ndjundina mi ka 
nazlard’eid’a, sama mam ndjunuma mi pu’î kä mi, azi zla tazi djak a mba ba woyo. 

Ma didina ni ma nga mi ngom Jerusalem-ma 

4Gola! Ma didina mi dan ala: D’igi azlona d’oze azlo ma azongâ nga mi ngop ades 
suma pola yam vama mi vuma, nga mi le mandarâ abo siwel mazid’a á arazi 
lovota d’uo na, an Ma didin ma ad’engên kal petna mba ni le hina fata ni tchuk 
asen kä yam ahina d’a Siyon-nda á dur ayîna kuad’a. 

5D’igi aluweina a nga dal akulo yam grozina na, Ma didin ma ad’engêm kal petna 
mba mi ngom Jerusalem, mba mi prud’ut tei mi ngomot mi sud’ut tei mi. 

6Agi Israel-lâ, agi hulongôgï gen ma agi aram mbei ki iragi fafatna. 

7Kur bur máma nge nge pî adigagi mba mi tchuk filei mam ma kawei ma hapma 
d’oze filei mam ma lor ma agi lagizi kabogi ma tchi matnina woyo. 

8Suma Asiri-na a mba puk kä abo mbigeu d’a nga ni mbigeud’a hi sa d’uo d’a. 
Mbigeu ndata mba d’i kaziya, a mba ring abod’u. Azungeî mazi suma dur ayîna a 
mba le sun nda magomba mi. 

9Ma didin ma aku mamba nga kur Siyon ma aku mam mba hîhîka nga kur 
Jerusalem-ma, mi dala: Amul ma Asiri-na mba mi zlak abo mandarâ, mazi suma 
nglona a mba ring a ar drapo mazid’a kä woi mi. 

Isai 32 

Amul ma mba mi le sun nda djivid’a mi sumina 

1Kur bur máma amulâ mba mi tamula ki d’ingêra, mam suma nglona a mba te 
yamba ki d’ingêra mi. 

2Nge nge pî adigazi mba mi mbut ni d’igi anguzu ma mi d’el simetnina na, d’oze 
yima ngei ma mi d’el babar ma ngolîna na, d’oze d’igi mbiyo ma mi djang yam 
andaga d’a so d’a gangrasina na, d’oze d’igi anguzu ahina d’a ngol la yam andaga 
d’a sod’id’a na mi. 

3Suma a nga gol yinina a mba tchem irazi d’i, suma a nga huma a mba hum mbei 
tetet mi. 

4Suma bei wad’ud’a ba na a mba mbut suma ned’a á wad’ud’a, suma ambrozlod’a 
a mba de zlad’a atogo tchatchap woi tetet mi. 

5A mba he ngola mi suma lilid’a d’i, d’oze a mba yi suma mbut ira ala ni suma 
djivina d’uo mi. 

6Kayam suma lilid’a a de ni zla d’a lilid’a, huruzi ni tinda yam sun nda tchod’a á le 
sun nda ata yat tuo d’a, á de zla d’a tchod’a yam Ma didina mi. A nga he tena mi 
sama meid’a tchuma d’i, a nga d’el lovota á he mbina mi sama vunam sona mi. 

7Sunda hi suma mbut irid’a ni sun nda tchod’a, a nga nga huruzi á le tchod’a á ba 
suma hohoud’a woi ki zla d’a kad’a. Sama houd’a zla mamba ti le ni ki djivid’a ko, 
a b’lagat teyo. 

8Wani sama djivina mi nga hurumî yam vama djivina, nga mi ve tam ad’enga yam 
nga hur mam ma djivina mi. 

Ge hum mba marop suma Jerusalem-mid’a 

9Agi arop suma nga kaka hawa en na, agi tchologi akulo humundiya! Agi gro arop 
suma nga kaka halasâ, agi tinigi humagi humagi zla manda! 

10Ar bizad’a tu ki burâ tcha, agi arop suma nga kaka halasâ, agi mba zlagagiya, 
kayam sa mba mi dut vud’a guguzlu d’oze awu d’uo d’a. 

11Agi arop suma nga kaka en na, agi lagi mandarâ! Agi arop suma nga kaka 
halasâ, agi zlagagiya! Agi fogogi baruna woi atagiya, aragi gandilad’a, agi djinigi 
d’i’â furugi mi. 



1198 

 

 
Bible azumeina 

© 1999, Alliance Biblique du Tchad 

 

 

 

12Agi tchagi abogi kurugiya, agi tchigi yam asine ma djivina ki guguzlu d’a vut 
heîd’a mi. 

13Kekerezeuna kaweid’a a nga deî yam andagad’a hi sum manid’a, a nga deî kur 
azì ma lara ma suma a nga le furîd’a kuana, kur azì ma ngol ma suma a nga le 
vuna kuana mi. 

14Kayam a ar azì ma amula kazì ma ngol ma suma a nga le vuna kua gandjauna 
woyo. Yima ndingâ ki gong nga fiyak ka ndjola, a mba mbut ni domi ma ngeid’a 
yam koro ma abageina ki iram fafat, a mba mbut ni yima pol d’uwarâ mi. 

Ma didina mi mbut ahlena vazi zenen 

15Wani bur tu Ma didina mba mi voï Muzuk mama kei kä. Hur fulâ mba mi mbut 
nandaga d’a a pagu ma vuta kuad’a, mba mi mbut nagu d’a ndindika mi. 

16D’ingêra mba d’i kak azina hur fulâ, d’ingêra mba d’i te leud’a kur asine ma a 
pagu ma vuta kuana. 

17D’ingêra mba d’i mba ki halasa, ti mba d’i mba ki tchugota ki tuk tad’a gak didin 
mi. 

18Sum mana a mba kak ki b’leng nga halasa, a mba kak bei va lazi ba, a mba kak 
kur yima kak ma tchugotna mi. 

19Wani mogoina mba mi kizak agud’a woi atogo zak, azì ma ngolâ mba mi feî mi. 

20Agi suma nga zaragi awuna avun mbina ata yima lara ge pet suma nga aragi 
amuzleina ki korona a tit hawa bei gazi ziyona asezi kä ba na, agi lagi furîd’a. 

Isai 33 

Ni zla d’a hohoud’a yam ma b’lak yina 

1Ni zla d’a hohoud’a yam ang ma b’lak suma dingâ bei sa mi b’lagang ang ba na, 
yam ang ma nga mbut ir suma dingâ bei sa mi mbud’ung ang irang ba na. Fata 
abong dap á b’lak suma dingîd’a, a mba b’lagang ang mi. Fata ang ar bei mbut ir 
sumid’a, a mba mbud’ung ang irang mi. 

2Ma didina, ang wami hohowomiya. Ami tinimi hurumi ni kang angû. Ang mbut 
ad’eng mamid’a ki yorogo d’a lara ge pet, ang mbut ni ma sud’umina kur bur ma 
ndaka mi. 

3Ata yima ang nga breîna, andjaf suma a nga ringâ. Ata yima ang tchol akulona, 
andjaf suma a nga ndjoî woyo. 

4Agi andjaf suma, a mba b’lagagi ahle magi suma agi hurumuzina d’igi djera ti 
b’lak ahlena woi na. A mba b’at tazi kazi d’igi djera ti b’at tat á tahlena na mi. 

5Ma didina ni ma suma a nga hum ngolina, kayam yam ma kaka mi sä nakulo, mi 
oî Siyon ki d’ingêra ki gagazid’a mi. 

6Wani agi suma hi Ma didinina, agi mba kagagi bei va mi lagi ba. Ned’a ki wed’a ni 
ndjondjoî d’a sud’ugid’a, le mandara Ma didina ni ndjondjoî magid’a mi. 

Ma didina mi mba á de zlad’a 

7Gola! Grang suma dur ayîna a nga er ad’uzi abua, suma sun suma a hal halasina a 
nga tchi tchi ma hat hurâ mi. 

8Lovota hurut ni hawa kikid’ik, sa nga mi kal kurut ti. Ma te yamba kad’engina mi 
but vun ma djinda woyo, mi gol suma glangâsâ is, nga mi he ngol mi sa tu d’i. 

9Ambasa ti nga kur yor tad’a ki hur ma wurana, Liban ti mbut zulona, ti tchuk 
susub’ok, Saron ti mbut ni d’igi hur fulâ na. Basan ki Karmel agu mazid’a humat 
yak keyo. 

10Ma didina mi dala: Ki tchetchemba, an nga ni tchol akulo. Ki tchetchemba, an 
nga ni de zlad’a. Ki tchetchemba, an nga ni tak ngol manda woi mi. 

11Nga hur magina ni d’igi kuzad’a hawa na, dabi mamba ni d’igi asuna na mi. 
Muzuk man na d’igi akud’a na mba mi ngalazi woyo. 

12Akud’a mba d’i ngal andjaf suma, mba d’i mbud’uzi d’igi butna na, mba d’i 
ngalazi woi d’igi awei d’a a kat a ngalat teid’a na mi. 

13Agi suma sä deina, agi humugi vama an luma. Agi suma gona, agi wagi sib’ik 
manda mi. 

14Suma le tchod’a a nga le mandarâ kur Siyon, suma a nga le sun nda ata yat tuo 
d’ina a nga zlak mi. A nga de tazi ala: Ni nge adigei ba, mi ndak á kak go kaku d’a 
nga d’i ngal bibiliu ndata ge? Ni nge adigei ba, mi ndak á kak go kaku d’a hîhîk ka 
didin ndata ge? 

15Sama nga mi tit d’ingêr ma nga mi de zla d’a iratina, ma nga mi noî vama a 
b’ad’am abo suma kad’enga ma nga mi ve d’a hawa d’a mbut ira d’uo na, ma nga 
mi duk humam mbei á hum zla d’a tchi matna ki humam mbuo ma nga mi duk 
iram mbei á we tchod’a ki iram mbuo mi na, 

16sa máma mba mi ka’î ata yima subura. Ahina d’a ad’eng nga ngingid’a mba d’i 
mbut ni yi mam ma ngei tama. A mba hum te mama ni ki halasa, mbiyo mam ma 
tched’a mba mi kid’agam mbi. 

A prut Jerusalem mbeyo 

17Irang mba d’i wamulâ kur subur mamba, ti mba d’i wambasa ki bubu mata pet 
mi. 

18Ang mba djib’er kurung yam mandar ma kal leina, ang mba djop ala: Ma b’ir 
mbaktumba mi nga ni lara ge? Ma ve tara mi nga ni lara ge? Ma gol gongîyo suma 
fuyogei suma ndjola mi nga ni lara mi ge? 

19Suma yam mba ad’eng suma a de vuna ang nga humum mbuo na d’oze andjaf 
suma ding suma vunazi ad’enga á humum ad’uma, ang mba wazi d’uo d’a. 

20Ang mba we Siyon azì mei ma ngol ma lü vun tilâ, ang mba we Jerusalem kur 
bur ma halasâ ni d’igi zlub’u d’a a mba djogot tei d’uo d’a tcheble matna a mba 
pad’am mbei d’oze ziyo matna a mba bud’um mbei d’uo mi d’a na. 

21Ni kua ba, Ma didina mba mi tagei ngol mamba. Ni kua ba, a mba feï alum ma 
gureina kalum ma bendenga, ni yima bato d’a ayîna nga d’i kal kua d’oze bato d’a 
a djangât ki praunid’a nga d’i kal kua d’uo mi na. 

22Ma didina ni mei ma ka sariyad’a, ni mei ma dei gatina, namul meina, ni ma 
sud’ina mi. 

23A but ziyo ma’â woi da’, a nga ve ziyo ma kak akulo ata agunina kä ngingring 
nguo d’a, a nga b’eng barud’a woi akulo kak kuo mi. Ata yi máma a mba b’rau ahle 
suma ablau suma a hurumuzï avun ayînina, suma dileîd’a pî a mba fe b’rau 
mazid’a kur ahle ndazina mi. 

24Sama nga kaka kurut ma mba mi dala: Tugud’eid’a lanu na nga d’i. Suma a nga 
kaka kur Jerusalem-ma pet, Alona mba mi vat hurum mbei yam tchila mazid’a mi. 

Isai 34 

Sariya d’a a kat yam Edom-mba 

1Agi andjaf suma, agi hud’ï go á humba agi suma, agi tinigi humagiya. Ar 
andagad’a kahle suma kurutna pet a huma, ar duniyad’a kahle suma a nga 
kurutna pet a hum mi. 

2Kayam Ma didina hurum mi zal yam andjaf suma pet, hur mam ma zal ma 
gugulu’â mi nga yam azigar mazina mi. Mi nga hurum á dabazi woyo, mba mi 
tchimizi woi ngingidjip mi. 

3Mad’azi mi nga tchuka kä andaga, mad’azi nga mi his hir, buzuwazi nga mi 
djangî kä ata ahinad’a mi. 

4Ahle suma akulona pet a mba lau woyo, a mba d’ut akulod’a d’igi sana mi d’ut 
mbaktumba na; ahle suma kurutna pet a mba yak kei d’igi hum guguzlud’a d’oze 
hum tuluma mi yak keina na mi. 

5Gola! Mbigeud’a hi Ma didinid’a ti ndeï woi kur akulod’a. Nga d’i ka suma Edom 
suma Ma didina mi kazi sariyad’a kazi á dabazi woina. 

6Mbigeu mamba ti nga tchora ki buzuwazi d’igi buzuwa gro tumiyôna ki buzuwa 
mbekmberena suma a ngad’azi buzunina na, mbuluzi nga b’ala atat d’igi mbul ma 
yam b’orozom gamlânina na mi. Kayam Ma didina mi ngat buzuna kur azì ma 
ngol ma Bosra-na kur ambas sa Edom-mba. Ni mat ma tchi ma tcho ma kal lei nde 
na. 

7Avünda kamuzleina kamuzlei digilina a mba puk kä ki sed’eziya, andagad’a ti 
mba d’i ka guruta abo buzuna, andaga d’a gugud’upa ti mba d’i ras ki mbulâ mi. 

8Kayam ni bur ma hlatchugula hi Ma didinina, ni biza d’a a wurak nge nge pî yam 
sun nda tcho d’a mi lat ki Siyon-ndid’a. 

9Toliyon nda Edom-mba mba d’i mbut ni d’igi dubangâ na; andaga mat ta 
gugud’upa mba d’i mbut d’igi sufred’a na mi; andaga mata mba d’i mbut ni d’igi 
dubang ma nga mi ngalâ na. 

10Andjege ki faleya ti nga d’i mit tei d’i, andozot mba mi d’uzî hina gak didin. 
Atchogoid’a katchogoid’a mba d’i mbut ni hur fulâ, sa mba mi kal kua d’uo mi. 

11Bud’ufa ki tchetchema a mba hlad’u, iwiud’a ki gagauna a mba kak kuru, Alona 
mba mi ngat ki ziyo mam ma b’lak yina, blangât mba mi arî kä hawa kikid’ik. 

12Kur bur máma sama ngol ma tin sa amul nga d’uo d’a, mat suma nglona a mba 
wazi d’uo mi. 

13Azlupa mba d’i wul kur azì mat ma ngolâ. Kekerezeuna kaweid’a a mba deî kur 
azì mat ma ad’eng ma ngunguna, mba d’i mbut ni yima kaka hi hânina, mba d’i 
mbut ni yima kaka harigetina mi. 

14Azurei suma abageina a mba ngaf hâna kua, mbekmberena mba mi yi tam kua, 
mba d’i mbut ni yima kaka hi muzuk ma tchonina, mba mi fe yima tuk tama kua 
mi. 

15Guguyo suma ayîna a mba ge zula kua, a mba tchuk asezi kua, a mba ezlemu, a 
mba tok grozina ad’u anguzad’u. Ni kua ba, aba’â mba mi tok tam kua hahalang 
mi. 

16Agi halagi kur mbaktumba hi Ma didinid’a, agi ndumud’u. Ma agi mba fum kua 
d’uo na nga d’i; azi pet a mba fazi ni kakap, ma kaleina nga d’i. Kayam ni Ma 
didina ba, mi he vuna, ni Muzuk mama ba, mba mi togoziya. 

17Mi le togina kaziya, mi ngazi andagad’a ki ziyona kabomu; ti arî va mazid’a gak 
didin, a mba kak kat atchogoid’a katchogoid’a mi. 

Isai 35 

Hulonga hAlonid’a 

1Hur fulâ kambas sa so d’a gangrasa a mba ayâ, hur fulâ mba mi le hur ma hapma, 
mba mi b’o d’igi aguna mi b’o na. 

2B’od’a mba d’i nguyum kä, mba mi le furîd’a, mba mi hle sawal la bangâna ki hur 
ma hapma. Ma didina mba mi hum subura hi Liban-nda, mba mi hum djifâ hi 
Karmel-lâ ki ma hi Saron-na. Suma a mba we subura hi Ma didinid’a ki wiled’a 
hAlo meinid’a mi. 

3Agi siragi abo ma mi mbut amangeîd’ina, agi siragi guguf ma nga mi zlak 
kekeb’ena mi. 

4Agi dagi mi suma tazi tchuk lusâ ala: Agi siragi ngingring, agi lagi mandar ri. 
Gola! Alo magina nga mi djï á sagi atchugulugiya, á wurak magi suma djangûna 
yam tcho d’a azi lagizid’a mi. Mam tamba nga mi djï á sud’ugiya. 

5Ata yi máma suma duka irazi mba d’i mal leyo, suma ngela humazi mba d’i mal 
lei mi. 

6Suma dileîd’a a mba pir akulo d’igi dugiyona na, suma ndumîd’a a mba de zlad’a 
woi ki furîd’a, kayam mbina nga mi djang iram hur fulâ, toliyonda nga d’i djang 
irat abo ma Araba-na mi. 



1202 

 

 
Bible azumeina 

© 1999, Alliance Biblique du Tchad 

 

 

 

7Hur ful ma kikid’i’â pî, mba mi mbut apo d’a mbina; ambas sa so d’a gangrasa pî, 
mba d’i mbut ambas sa lau mbina; yima hâna mi ka domina kuana pî, ped’eud’a ki 
tchereuna a mba deî kua. 

8A mba ge lovota kua, a mba yat ala Lovot ta a tinit irat vata. Sama ndjendje mba 
mi tit kur ri, ti mba d’i arî yam suma hi Ma didinina hol. Ni azi ba, a mba tit kua; 
suma lilid’a pî a mba vit tei d’i. 

9Lovot ndata a mba fazlo kua d’i, ambur ma ayî mba mi hlat ti, sa mba mi ngavam 
kua d’uo mi. Suma Ma didina mi wurak kazina, a mba tit kua ni aziya. 

10Ni hina ba, suma Ma didina mi tchuguzi akulona a mba hulongîya, a mba mba 
kur Siyon ki sawal la bangâna avunaziya, a mba le furîd’a gak didin. A mba le hur 
ma hapma, a mba aî mi. Hur ma wurana ki zam tad’a a mba kal leyo. 

Isai 36 

(e) EZEKIYAS AMUL MA JUDA-NA KI SUMA ASIRI-NA 
(36–39) 

Amul ma Asiri-na mi mba á nde Jerusalem durâ 
(Gol 2 Amul 18.13,17-37) 

1Kur biza d’a dogo yam fid’i d’a Ezekiyas nga mi tamulid’a, Sanakerip amul ma 
Asiri-na mi mba á dur ayîna kazì ma nglo ma Juda ma ad’eng ma ngunguna pet, 
mi yomu. 

2Kid’a amul ma Asiri-na mi nga kaka Lakis-sa, mi sunï ma avunama ata amulâ 
Ezekiyas avo Jerusalem zlapa ki azigar suma dur ayîna ablaud’a. Mi mba, mi tchol 
avun b’irlim ma mbina nga tchol kuana avun lovot ta i kur asine ma suma mbus 
baruna kuana. 

3Ata yi máma Eliyakim Hilkiya gorom ma ngol ma yam azì ma amulina, mi ndeï 
woi gevem zlapa ki Sepna ma b’ir mbaktumba ki Jowa Asaf gorom ma gol ad’u 
mbaktumbina mi. 

4Ma avun ma ngol ma Asiri-na mi dazi ala: Agi i dagi Ezekiyas ala: Wana ni zla d’a 
amul ma ngol ma Asiri-na mi data: Vama ang tin hurung kama ni me ge? 

5Ang djib’er ala zla d’a ded’a mba d’i mbut nga hur ma djivina ki ve tad’a á dur 
ayîna zu? Sama ang tin hurung kama ni nge ba, ang tchol huneîd’a ki sed’en nge? 

6Yam Ezipte zu? Wani Ezipte ni d’igi ped’eu d’a kus sei d’a tchok abo sama deng 
tam katna na. Wana ni vama Faron amul ma Ezipte-na nga mi lum ki suma pet 
suma a deng tazi atama. 

7Mi dazi kua ala: An wala agi mba dan ala agi tinigi hurugi ni yam Ma didina Alo 
magina. Wani ni Ezekiyas ba, mi to yima nding ma tetengâ ki yima ngal ahle suma 
ngat buzu ma tetengâ kä woyo, mi de mi suma Juda-na ki suma Jerusalem-ma ala: 
Agi i kud’urogi Ma didina ni yam yima ngal ahle suma ngat buzu máma avo 
Jerusalem-mu d’uo zu? 

8Agi i dagi mi Ezekiyas ala: Ki tchetchemba, an nga ni tchenengû, ang ndjak zla 
manga ki salana amul ma Asiri-na. Le ang ndak á hal suma djang akulumeina ni, 
an mba ni hang akulumeina dudubud’a mbà. 

9Le azigar mang ma ad’engâ mi ndak á dur ki azigar ma amangeî ma kal teglesâ hi 
salanina d’uo ni, ni nana ba, ang tin hurung yam pus ma dur ayîna kakulumeina 
hi Ezipte-na ge? 

10Na ni ang djib’er ala salana mi mbeï á dur andaga d’a wanda á b’lagat tei ni bei 
minda hi Ma didinid’a zu? Nga na d’i! Ni Ma didina ba, mi hum vuna! 

11Ata yi máma Eliyakim, Sepna ki Jowa a de mi ma avun ma ngol ma Asiri-na ala: 
Le ang mina ni, ang dami zlad’a ni ki vun Aram-ma, kayam ami humumu. Ar ang 
dami zlad’a ki vun Hebre-na hum suma a nga yam gulumuna akulo wana d’i. 

12Wani ma avun ma ngolîna mi dazi ala: Agi djib’eregi ala salana mi sununï ná de 
zlad’a mamul magina ki agi holu zu? Nga na d’i! Zla ndata ni yam suma a nga 
tchola akulo yam gulumuna wana pet mi. Ni suma a mba te ini sud’ozi a mba tche 
ini sumuruzi zlapa ki sed’egina. 

13Wani ma avun ma ngolîna mi er ad’um akulo ki vun Hebre-na ala: Agi humugi 
zla d’a amul ma ngol ma Asiri-na mi data: 

14Ar Ezekiyas mi lobogi vunagi d’i, kayam mam ndak á prud’ugi woi d’i. 

15Nga mi dala: Ma didina mi ndak á ei tini huri kamu. Mba mi sud’ugi woyo, mba 
mi ar amul ma Asiri-na mi hlazì mei ma ngolâ d’i. 

16Mi de kua ala: Salana amul ma Asiri-na mi dala: Agi hagi gagazid’a kam mbi, ar 
agi humum mbuo mi. Ar agi humugi ni zla d’a an amul ma Asiri-na ni dagizi 
wanda: Agi zlabagi darigïd’a ki sed’enu, agi mbeyegi gevenu. Wani nge nge pî 
mba mi te vud’a guguzlu mamba, mba mi te vud’a tulum mama, nge nge pî mba 
mi tche mbiyo golong mamba mi. 

17Agi kagagi hina djang, gak an mba ni yogi ni igi kur andaga d’a d’igi magid’a na 
d’a, kur andaga d’a geme ma lavungôna kat heîd’a guguzlu d’a le süma a nga 
kuad’a. 

18Ar Ezekiyas mi zud’ugi ala: Ma didina mba mi prud’i woyo d’i. Agi wagi alona 
handjaf suma ding ma ndak á sut sum mama nge nge pî kur andaga mamba woi 
abo an amul ma Asiri-na nga zu? 

19Alo ma Hamat-na ki ma Arpat-na a nga ni lara ge? Alo ma Sefarvayim-ma mi 
nga ni lara ge? Azi sut Samari woi abon ndju? Nga na d’i! 

20Aduk alona handjaf sum ndazina pet ma mi sut andaga mamba woi abona nga 
ba, Ma didina mba mi sut Jerusalem mbei abon ndju? 

21Wani suma pet suma a nga ata yi mámina a kak silil, a hulongôm nga zla d’a de 
tu d’i, kayam amulâ Ezekiyas mi hazi vuna ala azi dum zla d’i. 

22Ata yi máma Eliyakim Hilkiya gorom ma ngol ma yam azì ma amulina ki Sepna 
ma b’ir mbaktumba hamulina ki Jowa Asaf gorom ma b’ir zla d’a led’a kä na a haû 
baru mazina woyo, a hulong gen Ezekiyas, a dum zla d’a ma avun ma ngol ma 
Asiri-na mi data. 

Isai 37 

Ezekiyas mi djop Isai 
(Gol 2 Amul 19.1-7) 

1Kid’a amulâ Ezekiyas mi hum zla ndatid’a, mi haû baru mama woyo, mi tchuk 
baru d’a dodora atamu, mi i kur gong nga kud’ora hi Ma didinid’a. 

2Ata yi máma na wat mi sun ma ngol ma yam azì ma amulina Eliyakim ki ma b’ir 
mbaktumba hamulîna Sepna ki suma nglo suma ngat buzu suma dedeina gen ma 
djok vun Alona Isai Amot goroma, a tchuk baru d’a dodora atazi mi. 

3Azi dum ala: Ezekiyas mi dami ala ami dang ala: Ini ni bur ma yor tad’a, ni bur 
ma ngopa, ni bur ma zulona mi. Ki tchetchemba, ei ni d’igi atcha d’a ti nde vuta 
wani ad’engêt nga á vut gorotna woi d’uo d’a na. 

4Amul ma Asiri-na mi sunï mam ma avun ma ngolîna á ngul Alo ma bei matna. 
Dam Ma didina Alo mangâ mi hum wa ngul ndata pet, dam mba mi ngobom yam 
zla d’a mam humuta kla. Ki tchetchemba, ang tchen Ma didina yam mam suma a 
arâ. 

5Suma Ezekiyas mi sunuzina a mbaza gen Isai. 

6Isai mi dazi ala: Zla d’a agi i dat mi salaginid’a ba wana: Ma didina mi dala: An 
hum ngul la suma nglo suma hamul ma Asiri-na a ngulunda, wani ang le mandarâ 
yam zla d’a azi data d’i. 

7An mba ni hum djib’er ra dinga. Ata yi máma mam mba mi hum zla d’a dinga, 
mba mi hulong yam andaga mamba. An mba ni tchum sä hî ki mbigeu d’a fiyaka. 

Sanakerip mi ngobozi kua d’ei 
(Gol 2 Amul 19.8-13) 

8Ma avun ma ngol ma Asiri-na, mi hum ala salama mi ar wa Lakis, mi i wa á dur ki 
Libina, mam i fum sä kua. 

9Ata yi máma amul ma Asiri-na mi hum ala Tirhaka amul ma Etiyopi-na mi mba 
atam á durâ. Ata yima mi hum zla ndatina, mi tchuk sunda ata Ezekiyas 

10amul ma Juda-na ala: Ar Alo mang ma ang tin hurung kam heîna mi lobong 
vunang ala an mba ni hle Jerusalem mbuo d’i. 

11Ang tang hum zla d’a amulei suma Asiri-na a lat kandaga d’a dinga, a b’lagat 
teid’a. Ang djib’er ala ang tang mba sud’a zu? 

12Kid’a abuyon suma avorona a b’lak Gozan ki Haran ki Resef ki Telasar azì ma 
ngolâ hi suma Eden-nid’a, alona handjaf sum ndazinina mi sud’uzi woi zu? 

13Ang wamul ma Hamat-na kamul ma Arpat-na kamul ma Sefarvayim-ma kamul 
ma Hena-na kamul ma Iva-na, azi nga ni lara ge? 

Tchenda hi Ezekiyas-sa 
(Gol 2 Amul 19.14-19) 

14Ezekiyas mi hle mbaktumba abo suma sun suma Asiri-na, mi ndumud’u. Ata yi 
máma mi i kur gong nga kud’ora hi Ma didinid’a, mi malat tei avok Ma didina. 

15Bugola, mi nde tchenda ala: 

16Ma didin ma ad’engêng kal petna, Alona hi Israel-lîna, ang ma nga kaka yam 
zlam mang nga amula aduk tcherebênina, angî Alo ma tu ma yam leu d’a pet ta 
yam andagad’id’ina, ang ni Ma lakulod’a kandagad’ina. 

17Ma didina, ang tin humang ang huma! Ma didina, ang mal irang ang gola! Ang 
hum ngul la Sanakerip mi ngulung ang Alo ma bei matnina. 

18Ma didina, gagazi, amulei suma Asiri-na a tchi andjaf suma dingâ woyo, a 
b’lagazi andaga mazid’a woi mi. 

19A tchuguzi alo mazina aduk akud’a, kayam mam nga nalo ma gagazina d’i, wani 
nahle suma a minizi kabozina, naguna kahinad’a. A b’lagazi woyo. 

20Wani ki tchetchemba, ang Ma didina Alo mamina, ang sud’umi woi abo 
Sanakerip. Hina wani, Ma didina, suma yam andagad’ina pet a mba wala ang tu 
nAlona. 

Isai mi djok zlad’a hi Ma didinid’a woi mamulâ 
(Gol 2 Amul 19.20-34) 

21Ata yi máma Isai Amot goroma mi sun mi de zlad’a mamulâ Ezekiyas ala: Ma 
didina Alona hi Israel-lîna mi hum tchen nda ang tchenem yam Sanakerip amul 
ma Asiri-nid’a. 

22Ki tchetchemba, ang hum zla d’a mi dat kamba ala: Ang Sanakerip, azì ma ngol 
ma Siyon-na mi golong is, mi san ad’ungû, Jerusalem mba djifâ ti hle yat tei 
ad’ungû. 

23Ang ngulî nge? Ang kra’î nge? Ang er ad’ung akulo a lazî nge? Ang hle yang 
akulo ni yam nge? Ni an Alo ma tin tan irat vat yam Israel-lîna. 

24Ang tchugï mang suma sunda á ngulun an Ma didina. Ang dala: Ki pus man ma 
dur ayî ma ablauna an djak akulo yam ahuniyôna yazi d’a ked’iwurenga gak ni i 
Liban yat ta dabid’a. An ka agu mat ma fuyogei ma sedrena kagu mat ma sipre ma 
djivi ma kal teglesâ woyo. An i dabi naduk agu mat ta ndindik ka sa nga mi kal 
kua d’uo d’a. 

25An yo golonga, an tche mbiyo ma yam andaga d’a dingina, an mba ni so abo 
alum ma Nil ma Ezipte-na woi pet kasen ma tita. 

26Ang Sanakerip, ang we djiviya! Ni an Ma didina ba, ni min ahle ndazina dedei. 
An nga hurun á lahle ndazina navok dedei. Ki tchetchemba, an nga ni lazi wana. 
Ni an ba ni hang lovota á to azì ma nglo ma ad’eng ma ngunguna kä woyo. 

27Suma kuruma ad’engêzi ndak á tchol avorong ngi. A le mandarâ ngola, a 
mungôr mi. Azi mbut ni d’igi asu ma abageina na, azi mbut ni d’igi asu ma d’uf 
awilina na, azi ni d’igi asu ma deî yam gongîyona akulo ma so woi bei mi djeng ba 
na na mi. 

28Wani Sanakerip, an we tchol manga, an we kak manga, an we nde mang nga 
abud’a ki hulong mang nga avod’a, an we gurut ta ang nga gurut atan 
ndandaleîd’a mi. 

29Ang nga gurut ki sed’enu. An hum ngul la ang nga ngulunda. Kayam ndata, an 
mba ni tchong atchinangû, an mba ni tchugung djamad’a avunang mi, an mba ni 
tanang hulongông avo hatang kur lovot ta ang hlad’ïd’a. 

30Isai mi de mi Ezekiyas kua ala: Ar zla d’a wanda ti ka’î vama simata: Kur biza d’a 
wanda ang ki sum mangâ agi mba tagi nawu ma yak kä woina, dama agi mba tagi 
nawu ma ma gorâ, wani kur biza d’a hindid’a agi mba zaragi awuna, agi mba 
dud’umu, agi mba pagi guguzlud’a, agi mba tagizi vud’ut mi. 

31Suma a sut tei aduk suma Juda suma a mba ar kakina, sideyezi mba mi sir kä 
aduk andagad’a d’igi aguna na, a mba vut ngola. 

32Kayam suma a ara a mba buzugï woi Jerusalem, suma a sut teina a mba buzugï 
woi yam ahina d’a Siyon-nda. Wana ni vama an Ma didin ma ad’engên kal petna 
tan ndi lan zlezleû kama. 

33Isai mi de kua ala: Alona mi dala: Wana ni vama an Ma didina nga ni dum yam 
amul ma Asiri-na: Mam mba mi kal ka hî kur azì ma ngol ma wana d’i, azigar 
mam tu pî mba mi yet yeûd’a kurum mbi, sa tu pî mba mi mba ki mbareid’a 
avorom mbi, sa tu pî mba mi mbu andagad’a akulo ad’um á dur ki sed’em mbuo 
mi. 

34Wani Sanakerip mba mi hulong avo hatam ki lovot ta mam hlad’ïd’a, mba mi kal 
kur Jerusalem mbi. An Ma didina ni de na. 

35An mba ni ngom suma kur azì ma ngol ma wanina, an mba ni sud’uzi yam 
simiyênu, yam azong mana David ma d’engzengâ mi. 

Ringâ hi Asiri-na ki matna hi Sanakerip-ma 
(Gol 2 Amul 19.35-37) 

36Malaikana hi Ma didinina mi mba kur kangâ hi suma Asiri-na, mi tchi suma 
185.000. Kid’a suma a zlit akulo yorogod’a, a gol matna kä didi. 

37Ata yi máma Sanakerip amul ma Asiri-na mi hô kang mama, mi hulong kur 
aziyam ma ngolâ Ninif, mi kak sä kua. 

38Bur tu mi i kur gong nga kud’ora halo mama Nisrok-ka á tchenda. Groma mbà, 
ma dingâ a yum ala Adramelek, ma dingâ a yum ala Sareser, a tchum ki mbigeu 
d’a fiyaka, a ring kur andaga d’a Ararat-ta. Gorom ma dingâ a yum ala Esar-Hadon 
mi vrak tamula blangâmu. 

Isai 38 

Ezekiyas mi sut tei kur tugud’ei mamba 
(Gol 2 Amul 20.1-11) 

1Kur atchogoi ndata Ezekiyas mi ve tugud’eid’a á matna. Ma djok vun Alona Isai 
Amot goroma mi mba gevemu, mi dum ala: Ezekiyas, Ma didina mi dala: Ang min 
ahligiyeng ki tchetchemba, kayam ang mit ni mid’a, ang nga tchol akulo d’uo d’a. 

2Ata yi máma Ezekiyas mi mbut tcha iram sä gumun gonga, mi tchen Ma didina 
ala: 

3Ma didina, ang djib’er yam tit ta an nga ni tit avorong memet ki hur ma tuna 
burâ ki burîd’a; an nga ni le sun nda djivid’a avorong burâ ki burâ mi. Ezekiyas mi 
tchi ngola. 

4Ata yi máma Ma didina mi de mi Isai Amot goroma ala: 

5Ang i de mi Ezekiyas ala: Ma didina Alona habung ngolo David-na mi dala: An 
hum tchen manga, an we simi mangâ mi. Gola! An nga ni hang bizad’a kua dogo 
yam vahl! 

6An mba ni sud’ung ngei ki suma kur azì ma ngol ma Jerusalem-ma abo amul ma 
Asiri-na, an mba ni ngom azì ma ngol máma mi . 

21Isai mi dala a hleï mbuka hi vut tulumid’a, a tinim ir mbilâ hi Ezekiyas-sâ. Ar mi 
tchol akulo. 

22Ezekiyas mi djop wa ala: Ni simad’a me ba, an mba ni wala an mba ni kal kur 
gong nga kud’ora hi Ma didinid’a kua ge? 

7Isai mi dum ala: Ma didina mba mi hang vama simata á we ki ala mam nga mi oî 
vun vama mam hle vunam kama. 

8Gola! Angusa mi duk yam yima tin asema hi Ahas-sâ ni dogo. Ki tchetchemba, Ma 
didina mba mi hulong kafata bugol yam yima tin asem ma dogo máma. Afata ti 
hulong bugol, ti nde yam yima tin asem ma dogo ma angusa mi tchol kua avo’â 
mi. 

Tchenda hi Ezekiyas-sa bugol sut mambid’a 

9Wana ni mbaktum mba Ezekiyas amul ma Juda-na mi b’irit yam tugud’ei d’a 
lumba ki tchol mam mba akulod’a: 

10An de kurun ala: An ar go á matna, djivid’a an ni iya. An nga ni i avun agrek ma 
azuleina, an dok dap vun biza man nda ara d’uo d’a. 

https://es.bibles.org/mpg-AB/Isa/39#Isa.38.6!f.1


1208 

 

 
Bible azumeina 

© 1999, Alliance Biblique du Tchad 

 

 

 

11An de kurun kua ala: An mba ni we Ma didina kua yam andagad’a hi suma a nga 
kaka ki irazina d’uo, an mba ni we sa tu aduk suma a nga kaka kur duniyad’ina 
d’uo mi. 

12Yi man ma kaka ang hlum mbeyo. Ang im mbei ki sed’en d’igi a djok zlub’ud’a hi 
ma polid’a woi na. Ari manda ang nga d’ud’ut ni d’ud’a d’igi baru d’a sama tchil 
barud’a mi d’ud’ut bugol mi hat teid’a na. Ma didina, ang mba hlan avok bei afata 
niga. 

13An ve tan gak yorogo, wani Ma didina nga mi kuzun asogon ndei d’igi azlona mi 
kus asoga ahlena woina. Ma didina, ang mba hlan avok bei afata niga. 

14An nga ni tchi d’igi ababeina mi tchina, an nga ni zam tan d’igi gugud’a na. Iran 
ndi mbut hohoud’a abo so d’a ni so iran akulod’a. Ma didina, an nga kur ndaka. 
Ang ndjununu. 

15An de nana dei ge? Ni mam ba, mi lahle ndazina. An mba ni tit ni yan ged’a kä 
hina gak ni dap biza manda abo hurun ma mi b’la’â. 

16Salad’a, ni yam djivi manga ba, sana mi kak karid’a. Ni kat ndat ba, an nga tua 
wana. Ang tcholon akulo, ang han arid’a mi. 

17Gola! Hur man ma b’laka mi mbut ni furî manda. Ang tang lan djivid’a, ang 
prud’un ndei avun matna, kayam ang tchuk tcho manda sä woi blogong dei. 

18Nga ni suma ata yima azuleinina ba, a mba suburung ngi, nga ni matna ba, mba 
mi gileng ngi; nga ni suma a nga i kä azuleina ba, a tin huruzi yam d’engzeng 
manga d’uo mi. 

19Wani ni suma a nga ki irazi ini d’igi an na na ba, a mba gilengû. Nabuyod’a ba, a 
mba tak d’engzeng manga woi mi grozina. 

20Ma didina mi sud’un wa. Ei mba gilem kur gong mamba kahle suma bud’a ata 
yima ei nga ki irei yam andagad’ina pet mi . 

Isai 39 

Ezekiyas mi ve suma sunda hamul ma Babilon-na atamu 
(Gol 2 Amul 20.12-19) 

1Kur atchogoi ndata amul ma Babilon-na Merodak-Baladan Baladan goroma, mi 
hum ala Ezekiyas mi ve tugud’eid’a, mi tchol akulo. Kayam ndata, mi sunumï 
mam suma sunda ki mbaktumba ki he d’a hawad’a abozi mi. 

2Ezekiyas tam lum djivid’a. Mi tagazi aziyam ma mam nga mi ngom ahle mam 
suma guzuzi kal teglesâ kuana pet, nala, kawei ma hapma, lora, mbul ma his ma 
afufuîna ki mbul ma guzum kal teglesâ. Mi tagazi yima ahle mam suma ayîna a 
nga kuana kahlena pet suma a nga ata yi mam ma ngom ahlenina. Vama Ezekiyas 
arazizi bei taka ma kur aziyam ma amulina d’oze ma kur leu mambina pet nga d’i. 

https://es.bibles.org/mpg-AB/Isa/39#Isa.38.20!f.1

3Bugola, Isai ma djok vun Alona mi mba gen amulâ Ezekiyas, mi dum ala: Sum 
ndazina a dangâ na ge? A tcholï ni lara ge? Ezekiyas mi hulong dum ala: A tcholï 
ni yam andaga d’a Babilon-nda ata yima deina, a mba geven wana. 

4Isai mi dum kua ala: Azi golî me avo hatang nge? Ezekiyas mi hulong dum ala: A 
wahle suma avo hatana pet. Vama ata yan ma ngom ahlena ma bei an tagazizina 
nga d’i! 

5Ata yi máma Isai mi dum ala: Ang hum zla d’a Ma didin ma ad’engêm kal petna 
mi data. 

6Mi dala: Gola! Bur tu ahle suma a nga kur aziyang ma amulina pet kahlena pet 
suma abuyong a togozi gak inina, a mba yozi izi Babilon pepet. Va mba ar ka hî 
d’i. 

7Azi mba yo grong ngolo suma dingâ, a mba mbud’uzi suma ngom aropma hur azì 
ma amula hamul ma Babilon-na. 

8Ezekiyas mi hulong de mi Isai ala: Zlad’a hi Ma didina d’a ang dandji wanda ni 
zla d’a djivid’a. Nala, an mba kak ki halasa ki djivid’a ata yima an nga ki iran tua 
na hina d’uo zu? 

Isai 40 

WAL LA MBÀD’A 
(a) SUN NDA TETENG NGA YAM VUN MA HLED’A 

KI TIN HURÎD’A 
(40–55) 

B’leng hurâ hi Israel-lîna 

1Alo magina mi dala: Agi b’lengêgi hur sum mana! Agi b’lengêgi hur sum mana! 

2Agi b’lengêgi hur suma Jerusalem-ma, agi dazi zlad’a ki delegi d’a ngola ala: Sun 
magi d’a magomba dap da’. Alona mi vat wa hurum mbei yam tchila magid’a, mi 
wuragagi wa yam tcho magi d’a lara ge yam mbà mi. 

3An hum dela nga d’i dei ala: Agi minigi lovota mi Ma didina hur fulâ, agi minigi 
lovota d’ingêr hur ful ma gangrasâ mAlo meina. 

4Ar a min hora akulo min nda dinga, ar a blas ahuniyô suma nglona ki yima 
ndingâ kä woyo, ar a mbut yima djodjohlâ papana, ar a mbut yima mbed’etna 
bubud’a d’igi hora na. 

5Subura hi Ma didinid’a mba d’i nde woyo, suma pet a mba wad’u, kayam Ma 
didina mi de zlad’a ki vunam da’. 

6Dela ti dan ala: Ang tchi wala! An hulong dala: An tchi wala nana ge? Ti hulong 
dan ala: Ang tchi wala ala: Suma pet a ni d’igi asuna na, subur mazid’a pet ti ni 
d’igi b’od’a hasu ma abageinid’a na mi. 

7Asuna mi so ata yima simetna hi Ma didinina mi sir kama, b’o mamba ti yak kei 
mi. Gagazi, suma a ni d’igi asuna na. 

8Asuna mi so woi b’o mamba ti yak kei mi, wani zlad’a hAlo meinid’a mba d’i ar 
gak didin. 

Zla d’a djivid’a a tchat walata 

9Agi suma Jerusalem-ma, agi djagagi akulo yam ahina d’a fiyaka, agi suma Siyon-
na, agi dagi zlad’a ki delegi akulo kad’engêgi pet, kayam a hagi zla d’a djivid’a 
abogiya. Ar agi lagi mandarâ á dat tei d’i. Agi dagi mi suma kur azì ma nglo ma 
Juda-na ala: Gola! Alo magina wana! 

10Gola! Salad’a Ma didina nga mi djï kad’enga. Mi nga kad’enga á te yamba, nga mi 
djï ki wurak mamba; wurak ka yam sun mambid’a nga abom mi. 

11Mam mi d’igi ma pola na. Mi mba mi pol tumiyô mama, mba mi kod’ozi kabomu, 
mba mi yo suma gureina akulo didigamu, mba mi tit ki suma a nga he grozina 
aponina lalam mi. 

Ngola ki ned’a hi Salad’a ma ad’engêm kal petnid’a 

12Ni nge ba, mi nga mbiyo ma ngolâ hur abom ge? Ni nge ba, mi hle ngola 
hakulod’a akulo hur abom ge? D’oze ni nge ba, mi nga andaga d’a gugud’upa kur 
vama nga ahlena d’oze mi hlahina d’a nglod’a kahina d’a gureid’a ki kilona mi ge? 

13Ni nge ba, mi tak lovota mi Muzu’â hi Ma didinina ge? Ni nge ba, mi dum d’al 
mama mi ge? 

14Mi de tam d’alâ ni ki nge á had’am ge? Ni nge ba, mi had’am ka sariya d’a 
d’ingêra ge? Ni nge ba, mi had’am ned’a ge? Ni nge ba, mi had’am á wad’ud’a mi 
ge? 

15Gola! Andjaf suma a ni d’igi mbiyo ma tol kä hur sona ndeng tuna na, a ni d’igi 
andaga d’a gugud’up pa a hlat ki kilonid’a na. Gola! Til la tetenga ti ni d’igi andaga 
d’a gugud’up pa ti fel leid’a na. 

16Agu d’a Liban-nda ti ndak nga á vakud’a yam yima ngal ahle suma ngat buzuna 
d’i, d’uwar matna mi ndak nga á he he d’a hawa d’a ngala d’uo mi. 

17Andjaf suma pet avoromî va d’i, azi ni d’igi vama hawa yak ma zlam nga d’uo na 
na mi. 

Alona ni ma ndak á ngam ki va d’uo na 

18Agi min á ngagi Alona ni ki me ge? Angus vama tchet ma vragam blangâma ni 
me ge? 

19Ni sama d’alâ ba, mi tchet anguza va, ni sama le suna lora ba, mi gulud’um kiya, 
mi zle vayirâ, mi tchugumzi atam mi. 

20Sama hou ma mi ndak nga á he he d’a hawa d’a hina d’a d’uo na, mi man agu ma 
fotna fod’om nga d’uo na. Bugola, mi hal sama d’alâ mi tched’em filei ma ad’eng 
ma bei gigeta ba na. 

21Agi wagizi nga d’uo? Agi humugizi nga d’uo? A dagizi nga zlam kad’u tinda dei 
d’uo? Agi humugi nga zla ge d’a a gäd’u andagad’id’a d’uo mi zu? 

22Ma didina mi ni kaka akulo yam nguid’a handagad’id’a. Suma a nga kaka 
kurutna a ni gugureid’a d’igi djera na avoromu, mi b’eng akulod’a woi d’igi baru 
d’a afefeta na, mi b’engêt tei d’igi zlub’u mamba na á minit yi mam ma kaka. 

23Ni ma mi hulong suma nglona yazi kä, mi mbud’uzi ni va d’uo na, mi mbut suma 
ka sariya suma yam andagad’ina vama hawa ya’â mi. 

24A pazi nga kä dei d’i, a zarazi nga kä dei d’uo ko, abuwazi mi tchuk nga sideina 
andaga kä dei d’uo ko, mi sir simetna kaziya, a nga so woyo, mbirlimba nga d’i 
yozi woi d’igi ti yo kuzad’a woi na mi. 

25Ma bei tchod’a ba na mi dala: Agi ngan ndi ni ki nge ge? An hle tan ni ki nge ge? 

26Agi hlagi iragi akulo, agi gologiya. Ni nge ba, mi lahle ndazina ge? Ni mam ba, mi 
lahle ndazina ki zla tazi wan pepet tuo zu? Mi yazi ki simiyêzi gagang, ata ad’eng 
mam mba ngola ki sib’ik mamba mi. Ma kid’ak siminina nga d’i. 

Ad’enga nga yam suma ad’engêzi nga d’uo na 

27Agi Israel-lâ, agi suma hi Jakob-ma, mi kayam me ba, agi nga dagi ala: Zla 
manda ti ni ngeid’a ir Ma didina, sariya manda Alo mana mi wat nga d’uo ge? 

28Ang wum nga d’i? Ang humum nga zlam mbi? NAlo ma dedeina, ni Ma didin ma 
mi le andagad’a gak ata vunat ma dabid’ina, mi nga mi kau d’oze mi seî d’uo; 
wäd’u mamba ni d’a sana mi ndak á feget ad’ut tuo d’a mi. 

29Mi nga mi had’enga mi sama kauna, nga mi had’enga mi sama ad’engêm ar go á 
dapina. 

30Azungeîna a nga seyâ, a nga kau mi. Azungeî suma awâna a nga lá puka kä mi. 

31Wani suma a tin huruzi yam Ma didinina a nga fad’eng nga dinga kam kua, a nga 
pir d’igi b’aruna na, a nga ringâ, a nga seî d’i; a nga tid’a, a nga kau d’uo mi. 

Isai 41 

Sama Ma didina mi tinim kur lovotina 

1Ma didina mi dala: Agi suma nga kaka yam tilina, agi kagagi mudjuk, agi 
humundiya. Ar suma a hulong fad’eng mazid’a, ar a i avok á de zlad’a, ar ei togei 
tu á ka sariyad’a. 

2Ni nge ba, mi tcholï ki ma abo ma yorogo ma ayî ma kusa nga mi tit blogoma ge? 
Ni nge ba, mi hum andjaf suma, mi hulongôm yam amuleina kä avorom ge? 
Mbigeu mam mba fiyaka ti mbud’uzi d’igi andaga d’a gugud’upa na, yeû mamba ti 
mbud’uzi d’igi kuza d’a simetna nga mi felet teid’a na. 

3Nga mi digiziya, nga mi kal adigazi bei va mi lum ba, asem nga mi do andagad’a 
kä d’uo ko. 

4Ni nge ba, mi ndak vun ahle ndazina ge? Ni Ma mi yi andjaf suma kad’u tinda 
deina. Ni an Ma didin ma lahle ndazina avok deina, ni an ba, mba ni lahle suma 
kur atchogoi d’a danandina mi. 

5Suma a nga kaka yam tilina, a nga le mandarâ; suma sä kaka avun dabid’a 
handagad’ina a nga zlaga, a nga hud’ïya, a nga djïya. 

6A nga ndjun taziya. Nge nge pî nga mi de mi wiyema ala: Ve tangû! 

7Sama d’alâ nga mi had’enga mi ma yor ahlena, sama nga mi min ahlena kabo 
tchafina mi had’enga mi sama nga mi tum ahlena yam tchafina, nga mi de yam 
vama a djagama ala: Mi djak djivid’a heî, nga mi b’al filei máma kä ki pondena tala 
mi giget tuo d’a. 

Agi lagi mandar ri 

8Ma didina mi de kua ala: Agi Israel-lâ azungeî mana, agi suma hi Jakob ma an 
manama, agi andjafâ hi banana Abraham-ma, 

9agi suma an yagï avun dabid’a handagad’ina, an yagi yam andaga d’a deid’a, an 
dagi ala: Agi nazungeî mana, an managiya, an mba ni aragi woi d’uo d’a! 

10Agi lagi mandar ri! An nga ki sed’egiya. Agi mbud’ugi tagi hohoud’a d’i, kayam 
an nAlo magina, an nga ni siragiya, an nga ni mba á ndjunugiya, an nga ni 
ndjunugi kabon ma ndjuf ma kus ayîna. 

11Gola! Suma pet suma huruzi mi zal kagina, a mba mbut zulona, a mba mang 
ngeyo. Suma a nga tchi tuguyod’a ki sed’egina, a mba mbut ni vama hawana, a 
mba dap peyo. 

12Suma a halagi huneîd’ina, agi mba halaziya, wani agi mba fazi d’i. Suma a nga 
durugi ayînina, a mba mbut ni vama hawa yak ma zlam nga d’uo na mi. 

13Kayam an ni Ma didina Alo magi ma ni vagi abogi ma ndjufâ akulona, an nga ni 
dagiya: Agi lagi mandar ri! An nga ni mba á ndjunugiya. 

An nga ni mba á ndjunugiya 

14Agi Israel suma hi Jakob-ma, agi suma suma a gologi d’igi ndjuvul ma gorâ na 
na, agi suma suma a mired’egi kä d’igi ndjuvulâ na na, agi lagi mandar ri! An tan 
nga ni mba á ndjunugiya! An Ma didin ma tin tan irat vat kagi Israel-lîna, ni dala: 
An nga ni hle zla magid’a hur abonu. 

15Gola! An mba ni mbud’ugi kawei ma to awu ma sï ma awili ma vunam feta 
dedelema, agi mba wagagi ahuniyô suma nglona woyo, agi mba tozi woi kikizek, 
agi mba kizagagi yima ndingâ woi d’igi suma a kizak asuna woi na. 

16Agi mba sirizi woyo. Simetna mba mi siraziya, mbirlimba mba d’i ndjoyôzi woi 
mi. Wani agi mba lagi furîd’a kan an Ma didina, agi mba suburugi tagi kan an Ma 
tin tan irat vat kagi Israel-lîna mi. 

Hur fulâ mi mbut apo d’a mbina 

17Suma hohoud’a ki suma houd’a a nga hal mbina, a nga fum mbi. Sinazi ti so abo 
vun ma sod’a. An Ma didina mba ni humuziya, an Alona hi Israel-lîna mba ni arazi 
woi d’i. 

18An mba ni gäluma yam yima ndingâ, an mba ni ge mbiyo ma laud’a angra 
ahuniyôna, an mba ni mbut hur fulâ apo d’a mbina, an mba ni mbut andaga d’a so 
d’a gangrasa yima djang mbina mi. 

19An mba ni pagu sedrena, agu kasiyana, agu mirtena kagu olifâ hur fulâ, an mba 
ni pagu siprena, agu pêna kagu buisâ ata yima gangrasâ, 

20kayambala suma pet a gola, a we, a we woi tetet ala Ni an Ma didina ba, ni lahle 
ndazina kabonu, ni an Ma tin tan irat vat yam Israel-lîna ba, ni laziya. 

Alona mi gäd’u alo ma ka zlad’a woyo 

21Ma didina mi de malo ma ka zlad’a ala: Agi mbeï dagi ad’u zla magid’a woyo. An 
amulâ hi Jakob-ma ni dala: Agi dagi zlad’a á pad’agi zlad’a kagi woyo. 

22Ar agi dagi zlad’a, ar agi vami ad’ud’a woi yam vama mba mi mbana. Wal la 
avok ka agi tchata ni wal la me ge? Agi dagi woi kat kayambala ami kagami ki 
ned’a, ami wami ad’u vun zla mat ta ti ndagata mi d’a. Le d’uo ni, agi dami zlad’a 
yam vama avina. Hina wani, ami mba wami ala agi nalo ma gagazina! 

23Agi dami zlad’a yam vama le sä avin deina kayambala ami wami ala agi nalona 
d’a. Agi lagi vama djivina d’oze vama tchona kayambala ami wamizi zlapa tu ki 
sed’egiya d’a. 

24Gola! Agi ni va d’uo, sun magid’a ni hawa na mi. Ni vama ndjendjed’a tala sana 
mi deng tam kagiya d’a. 

25An tcholï ki sana abo ma norâ, nga mi djï abo ma yorogona. Nga mi yan 
simiyênu, nga mi miret suma te yamba kä kasem d’igi sana mi miret lubuna kä 
na, d’igi ma min deina mi mbuk lubu ma ab’lorina na mi. 

26Ni nge ba, mi de yam ahle ndazina avok dei tala ami waziya d’a ge? Ni nge ba, 
mi dazi zlazi adjeu dei tala ami dazi zlaziya d’a ge? Gagazi, sa mi dazi nga zlazi 
d’ala sana mi humuziya d’a d’i, sa mi hum nga zla magid’a d’uo mi. 

27Ni an ba, mba ni de zlad’a avok mi Siyon, ni sunï ma mba ki zla d’a djivid’a avo 
Jerusalem mi. 

28An gola, wani sa nga d’i. Sama adigazi ma ndak á dan zlad’a d’oze mi hulongôn 
humba yam djop pa an mba ni djobota nga d’i. 

29Gola! Azi pet ni va d’i, sun mazid’a ni sun nda hawa yaka, filei mazina ni 
simetna, ni vama nga d’uo na mi. 

Isai 42 

Azongâ hi Ma didinina (Sawal la avoka) 

1Ma didina mi dala: Wana nazong man ma an nga ni ndjunuma, ni ma an manam 
ma tan ndi lan djivid’a heî kama. An hum Muzuk mana á tak sariya d’a gagazid’a 
woi mandjaf suma mi. 

2Mam mba mi er ad’um akulo d’i, mam mba mi de zlad’a ki delem akulo d’i, sa 
mba mi humum delem ir palumba d’uo mi. 

3Mba mi kus tchereu ma mi lá kusina woi d’i, miyâ d’a nga d’i d’usa, mba mi tchat 
tei d’i, mba mi ka sariya d’a gagazid’a mi. 

4Mba mi mbut amangeîd’a d’i, tam mba d’i tchuk lus suo gak mba mi tin sariyad’a 
yam andagad’a. Suma a nga kaka yam tilina a mba humum gat mamba mi. 

B’o d’a yam andjaf sumid’a 

5Alo ma didin ma lakulod’a ma b’engêt teina, Ma bine andagad’a woi kahle suma 
deî katna, Ma mi he muzuka mi suma kurutna, Ma mi he muzuka mi suma a nga 
tit kurutna, mi dala: 

6An Ma didina ni yangî yam d’ingêra, an nga ni vang abong akulo, an nga ni 
ndjunungû, an nga ni tining á djin vunang ki suma pet á mbut b’od’a handjaf 
sumid’a, 

7á mal ir suma duka woyo, á buzuk suma a nga kur dangeinina ki suma a nga 
kaka kur gongîyo suma dangeina ata yima nduvundina woi abu mi. 

8An ni Ma didina. Wana ni simiyênu! An mba ni he subur manda malo ma ding 
ngi, an mba ni ar hu manda mi fileina d’uo mi. 

9Gola! Ahle suma avo’â a ndak wa, an nga ni dagi yam suma dingâ kua. Avok ka 
azi bei led’a, an nga ni dagizi zlazi woyo. 

Ma didina mi mba á de zlad’a 

10Agi suma nga tid’igi kur alum ma ngolîna, agi suma nga oîd’a kuruma, agi suma 
nga kaka yam tilina, ar agi hlagi sawal la awilid’a mi Ma didina, agi hagizi ngola, 
agi gilegizi avun dabid’a handagad’id’a pet mi. 

11Ar suma hur fulâ ki suma a nga kaka kur azì ma nglonina zlapa kazì ma gurei 
ma suma Kedar-râ a nga kaka kuana, a er ad’uzi akulo ki furîd’a, ar suma a nga 
kaka yam ahinad’ina a ayâ, ar suma a nga kaka yam ahinad’a yat ta 
ked’iwurengina a le furîd’a mi. 

12Ar suma a nga kaka yam tilina a gile Ma didina, a de woi yam subur mamba mi. 

13Ma didina nga mi djï d’igi grang ma durâ na, zlezleû mamba nga d’i zud’um d’igi 
ma dur ayîna na, nga mi yi tau d’a durâ, nga mi er ad’um akulo, nga mi kus yam 
mam suma djangûna mi. 

Nga hurâ hi Ma didinina 

14Ma didina mi dala: Avok dei an kak bei de zlad’a, an kak mudjuk bei de zlad’a, 
wani ki tchetchemba an nga ni er ad’un akulo d’igi atcha d’a nde vutid’a na. An 
nga ni muzuga, an nga ni muzuk kad’engên pet mi. 

15An mba ni b’lak ahuniyô suma nglona ki yima ndingâ woyo, an mba ni so asu 
ma nguloma woyo, an mba ni mbut aluma andaga d’a sod’a, an mba ni so apod’a 
woyo. 



1215 

 

 
Bible azumeina 

© 1999, Alliance Biblique du Tchad 

 

 

 

16An mba ni tit ki suma duka kur lovot ta azi wat nga d’uo d’a, an mba ni tinizi kur 
lovot ta gurei d’a azi wat nga yazi tu d’uo d’a, an mba ni mbut nduvunda b’od’a 
avoroziya, yima djodjohlâ an mba ni mbud’um yima abo tam tuna mi. An mba ni 
ndak vun ahle ndazina, an mba ni arazi bei led’a d’i. 

17Suma a tin huruzi yam fileina ki suma a nga de mi kawei ma yora ala: Agi nalo 
mamina na, a mba didak bugolo, a mba mang ngei abo zulona mi. 

Suma duka ki suma ngela 

18Agi suma ngela, agi humugiya! Agi suma duka, agi malagi iragi woi agi gologiya! 

19Ma duka ni nge ge? Nazong mana d’uo zu? Ma ngela ni nge ge? Ni ma an 
sunuma d’uo zu? Ma duk ma d’igi ma an sunuma na na ni nge ge? Ma ngel ma 
d’igi azongâ hi Ma didinina na na ni nge ge? 

20Ang wahlena ngola, wani ang djib’er nga kazi d’i; ang tin humang á humba, wani 
ang nga hum mbi. 

21Kayam djivi mamba, Ma didina mi min mbut gat mamba ngola djifâ kala. 

22Gola! Nandjaf suma a yozi ahligiyezi a hurumuzina. Azi pet ni suma a tchuguzi 
kä kur zulina, a nga ngeid’a kä kur gongîyo suma dangeina ata yima nduvunda. 
Azi mbut ni vama hurumba, wani sama prud’uzi woina nga d’i, a yozi 
ahligiyeziya, wani sama mi dala: A hulongôziziya na nga d’i. 

23Ni nge adigagi ba, mba mi tin humam á hum ahle ndazina ge? Ni nge ba, mi min 
hum vama nga mi mbana ge? 

24Ni nge ba, mi he Israel suma hi Jakob-ma mi suma á hurumuzi á yozi ahligiyezi 
mi ge? Ni Ma didin ma ei lei tchod’a avoroma d’uo zu? Israel-lâ a min nga á tit kur 
lovot ta Alo mazina mi tagazizid’a d’i, a hum nga gat mamba d’uo mi. 

25Kayam ndata, mi mba kayî mam ma bibiliuna kaziya, mi mba kayî ma dur ma 
tchona kazi mi. Nga mi ngalazi ata yima lara ge pet, wani azi min nga á we va tu 
d’i. Mi nga mi ngalaziya, wani a nga tin humazi kam mbi. 

Isai 43 

1Agi Israel suma hi Jakob-ma, ki tchetchemba, Ma didin ma lagi mi gagina nga mi 
dagi ala: Agi lagi mandar ri, kayam an wurak kagiya, an yagi ki simiyêgiya, agi ni 
sum mana mi. 

2Fata agi djagagi mbinid’a, an mba ni kak ki sed’egiya; fata agi djagagi alumid’a, 
aluma mba mi hlubugi d’i; fata agi kalagi aduk akud’id’a, akud’a mba d’i ngalagi 
d’i, sinat mba d’i trâgi d’uo mi. 

3Kayam an Ma didina nAlo magina. An Ma tin tan irat vat kagi Israel-lîna ni magi 
ma suta. An he Ezipte á wurak kagiya, an he Etiyopi ki Seba á vrak blangâgi mi. 

4Agi ni vama guzum ngolina iranu, agi ni vama hud’a, an le kagagi mi. Kayam 
ndata, an nga ni he suma blangâgiya, an nga ni wurak kagi kandjaf suma mi. 

5Agi lagi mandara va d’i, kayam an nga ki sed’egiya. An mba ni yogï andjavagi abo 
ma yorogona, an mba ni togogï abo ma fladegena mi. 

6An mba ni de mi suma abo ma norâ ala: Agi handjiya! An mba ni de mi suma abo 
ma sutna ala: Agi d’elezi kä d’i! Agi mbeyegï ki gron suma andjof suma sä deina ki 
gron suma arop suma sä avun dabid’a handagad’ina mi. 

7Agi mbeyegï ki suma pet suma a nga yan simiyêna, suma pet suma an lazina, 
suma an tchuguzina, suma an minizi á tagan subur manda woina mi. 

Agi ni glangâs mana 

8Ar a buzugï ki suma a nga ki ira, wani a nga we d’uo na, ki suma a nga ki humba, 
wani a nga hum va d’uo na. 

9Ar andjaf suma pet a toga, ar suma a tok taziya. Ni nge adigazi ba, mi de woi yam 
ahle ndazina ge? Ni nge ba, mi de woi yam ahle suma a kalâ ge? Ar azi mbeï ki 
glangâs mazina, a de woi ala: Azi ni suma d’ingêrâ! Ar suma a huma a dala: Ni zla 
d’a gagazid’a! 

10Ma didina mi dala: Agi ni glangâs mana, agi nazungeî man suma an managina. 
Ar agi wagiya, ar agi hagi gagazid’a kanu, ar agi wagi ad’ud’a ala avogon alo ma 
ding nga d’i, blogon alo ma ding nga d’uo mi. 

11Anu, an ni Ma didina! Alo ma sut ma ding nga woi keng vam mbi. 

12Ni an ba ni de woyo; ni an ba ni sut suma; ni an ba ni tak ahle suma a mba lena 
mi. Nga nalo ma ding ma adigagina d’i. Agi tagid’a ni glangâs mana. Kayam ndata, 
an Ma didina ni dala: Ni an ba nAlona! 

13An ni ma nga avok dedeina; sama prut va abon nga d’i. An mba ni le va. Ni nge 
ba, mba mi d’elen nge? 

An nga ni sun sana á ndjunugiya 

14Ma didin ma tin tam irat vat yam Israel-lâ ma wurak kagina mi dala: Ni kayam 
agi ba, an sunï sana á dur ki Babilon. An mba ni tchuk suma pet suma a nga ringâ 
kä woi kur alumba, an mba ni tchuk suma Kalde suma a nga le furîd’a kur alum 
mazid’ina kä woi mi. 

15An ni Ma didina magi ma bei tchod’a ba ma le Israel-lîna, an namul magina. 

Lovot ta awili d’a hur fulîd’a 

16Ma didina mi dala: Ni nge ba, mi ge lovota kä hur alum ma ngolâ adjeu ge? Ni 
nge ba, mi ge lovot ta gureid’a kä aduk mbiyo ma galileina adjeu ge? 

17Ni ma buzugï pus ma dur ayîna kakulumeina ki azigar suma gangrang suma dur 
ayîna woina. Azi a bur kä ata yima tuna, a dok tchol akulo d’uo d’a, a bo woyo, a 
mit tei d’igi akud’a ti mit tei kur lalamba na. 

18Ar agi djib’eregi yam ahle suma kal leina d’i, ar agi tinigi hurugi yam ahle suma 
adjeuna d’uo mi. 

19Gola! An nga ni le vama awilina. Ki tchetchemba, mi nga mi mba. Agi mba wum 
mbuo zu? An nga ni ge lovota hur fulâ, an nga ni gäluma yam andaga d’a so d’a 
gangrasa mi. 

20Hâna karigeta kazurei suma abageina a mba suburunu, kayam an nga ni ge 
mbina hur fulâ, an nga ni gäluma yam andaga d’a so d’a gangrasa, kayam man 
suma an manazina a tche mbina kua. 

21Suma an lazina a mba de woi yam subur manda. 

Sariyad’a hAlonid’a ki d’a hi Israel-lîd’a 

22Ma didina mi dala: Agi Israel-lâ, ni an ba, agi yan ndi, wani agi suma hi Jakob-
ma, agi kawagi ni kawa kan ndö. 

23Agi han nga gro tumiyô magina he d’a hawa d’a ngala d’i, agi suburun nga kahle 
magi suma ngat buzuna d’i. An lagi nga kad’enga á han he d’a hawad’a d’i, an 
kawagi nga á han andosâ hi dubang magi ma his djivid’ina d’uo mi. 

24Agi guzugi nga mbul ma his ma afufuîna ki bege d’a ngola kan ndi, agi hobon 
nga ki mbul ahle magi suma ngat buzuna d’i, wani agi b’lagan ndi djib’er manda ki 
tcho magid’a, agi kawan ndi ki tchila magid’a mi. 

25Ni an ba, nga ni has tcho magid’a woi yam o man nda kagid’a, an mba ni djib’er 
yam tcho magid’a bugol luo d’a. 

26Agi djib’eregiya. Ar ei halei ad’u zlad’a. Agi dagi zla d’a agi pad’agi ki zlad’a woi 
kagid’a. 

27Abugi ngolo ma avo’â mi le tchod’a, magi suma djok vuna a son vunan ndeyo. 

28Kayam ndata, an mbut suma nglo suma ata Yima a tinim iram vama vama 
ndjendjed’a, an ni mbut suma hi Jakob-ma ni vama a gum vunina, an mbut Israel-
lâ vama ngula mi. 

Isai 44 

1Ki tchetchemba, agi suma hi Jakob azong mana Israel suma an managina, agi 
humugi woi tetet. 

2Ma didin ma mi lagi ma mi minigi kur asuyogi dei ma nga mi ndjunugina, mi 
dala: Agi suma hazong mana Jakob-ma, agi Israel suma an managina, agi lagi 
mandar ri. 

3Kayam an mba ni vo mbina yam andaga d’a sod’a, an mba ni ge toliyonda yam 
andaga d’a sod’a, an mba ni vo Muzuk mana yam grogina, an mba ni b’e vunan 
yam andjavagi mi. 

4A mba deyâ, a mba wul djifâ aduk asuna d’igi da’ar ra avun mbinid’a na. 

5Ma dingâ mba mi dala: An ni ma hi Ma didinina, ma hina mba mi yi tam ki simiyê 
Jakob, ma hina mba mi b’ir simiyê Ma didina huyok abomu, ma hina mba mi yi 
tam ki simiyê Israel-lâ mi. 

Alo ma hawa ya’â ni va d’i 

6Ma didina amulâ hi Israel-lâ ma mi wurak kazi ma ad’engêm kal petna, mi dala: 
An tu ni Ma avo’â, an ni Ma danana. Alo ma ding nga woi keng vam mbi. 

7Ni nge ba, d’igi an na ge? Ar mi de, ar mi van ad’ud’a, dedeid’a an tchuk sumid’a: 
ar mi de woi yam ahle ndazina, yam ahle suma a nga mbana mi. 

8Ar agi lagi mandar ri, ar agi zlagagi d’uo mi. An dagi yam ahle ndazina avok kuo 
zu? An dagizi woi avok mi d’uo zu? Agi ni glangâs mana. Alo ma ding nga woi 
keng vam zu? Ahina d’a ngom ta d’a ding nga d’i, an wat nga d’uo mi. 

Suma a min fileinina 

9Suma a min fileinina pet a ni va d’i, sun mazi d’a djif ndata nga d’i lazi va d’uo mi. 
Azi ni glangâsâ hi filei mazi máma, wani a nga we d’i, a nga wäd’u zla d’uo, a mba 
mbut zulona mi. 

10Ni nge ba, mi min alo ma dingâ d’oze mi yor fileina tala mi fe va kua d’uo d’a ge? 

11Gola! Suma a lazina pet a mba mbut zulona, suma a tched’ezina ni suma hawa. 
Ar azi tok pet, ar azi mbeï avoronu. Azi pet a mba le mandarâ, a mba mbut zulona 
mi. 

12Sama tchafa nga mi hle lomba. Nga mi le sunda ki kiwilâ, nga mi min fileina 
kabo tchafa, nga mi le sunda kad’engêmu, wani meid’a nga d’i tchumu, ad’engêm 
nga d’i. Le mi tche nga mbina d’uo ni, mi seî ni seyâ. 

13Sama tchet aguna mi nga aguna ki ziyona, mi b’irim ki kiryeûna, mi minim ki 
mbigeud’a, mi ngam ki metred’a, mi minim d’igi angus sana na. Ang golom iramî 
d’igi sana na tala mi tinim kur gonga d’a. 

14Nga mi ka agu sedrena, d’oze mi hlagamba d’oze agu sena, d’oze nga mi man 
aguna aduk agu ma abageina, d’oze nga mi pagu pêna, alona mi se kam mi wulum 
mi. 

15Mi yo agu máma á ngala, mi yom mi hol ki tamu, mi yavuna ki ma dingâ, mi min 
alona ki ma dingâ á kud’uromu, mi tchet ma dingâ fileina á grif kä avorom mi. 

16Nga mi ngal abo agu ma dingâ woyo, nga mi yi hliuna ki ma hina, nga mi zal 
ahlena ki ma hina, mi hop kiya, nga mi hol tamu, nga mi dala: Â, tan hol wa! An 
nde ni we sin akud’a atanu. 

17Nga mi min alo ma ala ni filei mama na kad’um mba ara, nga mi grif kä 
avoromu, nga mi kud’uromu, nga mi tchenem ala: Ang prud’un ndeyo, kayam 
angî alo mana. 

18Sum ndazina a nga ki d’alâ á wad’ud’a d’i, a duguzi irazi woi tala a we d’a d’i, a 
b’alazi huruzi tala a wad’ud’a d’uo d’a mi. 

19Sa tu ma adigazi ma mi nga ki djib’era kurum mboze ma nga ki wad’ud’a d’oze 
ki d’alâ ma mi dala: An ni ngal wa ma dingâ woi kakud’a, an ni ngal wa ma dingâ 
kiwilâ, ni yi wa avuna ki gordjona, ni sor wa hliuna ki ma dingâ, ni tum wa! Na ni 

an ndak á le kad’um mba ara vama ndjendjed’a zu? Na ni an ndak á grif kä avok 
vun adjo ma gurub’uhlâ zi ge d’a d’i! 

20Mi tin hurumî yam butna, djib’er mam mba kurumba vid’im mbeyo. Mi ndak á 
prut tam mbei d’i, nga mi de d’ala vama abon wana ni vama hawa ya’â d’uo zi ge 
d’a d’uo mi. 

Agi azungeî mana, ar agi maragi d’i 

21Ma didina mi dala: Agi Israel suma hi Jakob-ma, ar agi maragi d’i. Agi nazungeî 
mana, an minigi kayam agi kagagi azungeî mana. Agi Israel-lâ, an mba ni mar kagi 
d’i. 

22An has tchila magid’a woyo, an has tcho magid’a woi mi. A val lei d’igi d’ugula ti 
val lei na. Agi hulongôgi gevenu, kayam an wurak kagi ni wuraga. 

23Ndak akulod’a, ndak ayâ, kayam Ma didina mi le wa va. Ndak andaga d’a ad’ut 
ta kä yiyika, ndak er ad’uk akulo ki furîd’a. Agi ahuniyôna, agi eregi ad’ugi akulo, 
agi ayâgiya. Ndak agud’a kagu ma adiga’â pet, agi lagi furîd’a mi. Kayam an Ma 
didina ni wurak wa yam suma hi Jakob-ma, nga ni tak subur manda woi aduk 
Israel-lâ mi. 

Ma didina ni ma landagad’a, ni Sala ahlena mi 

24Agi Israel-lâ, Ma didin ma wurak kagi ma lagï kur asuyogi deina, mi dala: An ni 
Sala ahlena pet. Ni an tu ba, ni b’eng akulod’a woyo, ni bine andagad’a woi bei sa 
mi ndjunun ba mi. 

25An nga ni b’lak ahle suma taka hi suma djok vun suma ka zlad’a woyo, an nga ni 
mbut suma djop fileina lilid’a, an nga ni hulong suma ned’a bugolo, an nga ni 
mbud’uzi we mazid’a lilid’a mi. 

26An nga ni ndak vun zla d’a azungeî mana a data, an nga ni ndak vun zlad’a hi 
man suma an sunuzi avo’â a data, an nga ni de yam Jerusalem ala: Suma a mba 
kak kurud’u, an nga ni de yam azì ma nglo ma Juda-na ala: A mba hulong minim 
akulo, an mba ni hulong min yi mam ma b’lak keina akulo mi. 

27An nga ni de mi mbiyo ma galileina ala: Ang so woyo, an nga ni song mbiyong 
ngeyo. 

28An nga ni de yam amulâ Sirus ala: Mam mi man ma pola, mba mi ndak vun nga 
hur mana pet, mba mi de yam Jerusalem ala: A mba hulong a minit akulo, mba mi 
de yam gong man nda kud’ora ala: A hulong a gat ad’ud’u. 

Isai 45 

Sirus ni ma Alona mi tinim iram vama 

1Ma didina mi tin Sirus iram vamu, mi vum kabom ma ndjufâ á tchuk andjaf suma 
kä woi avoromu, mi tinim á kus yam amuleina, á mal bap ma avun agre’â mbàna 
woi avorom tala vun agre’â mi hulong duk avorom mbuo d’a. Ma didina mi dum 
ala: 

2An mba ni tit avorongû, an mba ni blas yima djodjohlâ kä woi avorongû, an mba 
ni kus vun agrek ma a lum ki kawei ma hleunina woyo, an mba ni kus vun agrek 
ma a lum ki kawei ma wuranina woi ndjondjom mi. 

3An mba ni hang ndjondjoî d’a nga ngeid’id’a ki ndjondjoî d’a nga ngei d’a 
gumunda tala ang wala ni an Ma didina Alona hi Israel-lâ ma mi yang ki 
simiyêngâ d’a. 

4Yam od’a hazong mana Jakob Israel ma an mana, an yang ki simiyêngû, an hang 
ngola avok bei ang wan ba. 

5An ni Ma didina, ma ding nga d’i. Alo ma ding nga woi keng vam mbi, ni an tu. An 
djining ad’enga atang d’igi sana mi djin d’i’â furum na avok bei ang wan ba, 

6kayambala tinï ad’ud’a abo ma yorogona dei gak nde sä woi abo ma fladegena 
tala suma a wala Alo ma ding nga woi keng vam mbuo d’a. An ni Ma didina, ma 
ding nga d’i. 

7An le b’od’a, an le nduvunda mi. An le b’leng nga halasa, an le ndaka mi. Ni an Ma 
didina ba, ni lahle ndazina wan pet mi. 

8Ar akulod’a ti lau d’engzenga d’igi mbina mi lau woi na, ar d’ugula ti se d’ingêra 
d’igi alona mi se na, ar andagad’a ti mal vunat á mba ki suta, ti deî d’ingêra d’igi 
ahlena a deî na mi. Gola! Wana nahle suma an Ma didina ni lazina. 

Lubu ma ab’lorina ki ma d’al ma min deina 

9Ni zla d’a hohoud’a yam vama nga mi tchi tuguyod’a ki sama minima. Dei ma 
aduk dei ma andagad’a ma mba mi de mi sama minima ala: Ang le ni me na ge na 
nga zu? D’oze vama sana mi luma mba mi de mi sama mi luma ala: Na ni abong 
mi nga ko zi ge zu? 

10Ni zla d’a hohoud’a yam sama mi de mabum ala: Ni kayam me ba, ang vud’un 
nge na. Ni zla d’a hohoud’a yam sama mi de masum ala: Ni kayam me ba, ndak 
vud’un nge na mi. 

11Ma didin ma tin tam irat vat yam Israel ma mi minima mi dala: Na ni sana ndak 
á djobon yam vama nga mbana, d’oze mi han vuna yam grona ki sun nda an lat 
kabonda mi zu? 

12Ni an ba ni landagad’a, ni le suma a nga kaka kurutna pet. Ni an ba ni b’eng 
akulod’a woyo, ni he vuna mahle suma kurutna pet mi. 

13Ma didin ma ad’engêm kal petna mi dala: Ni an ba ni tchol Sirus akulo yam 
d’ingêr manda, an mba ni blas lovot mamba kä avoromu. Mam mba mi minin azì 
man ma ngolâ akulo, mba mi tchuk man suma dangeina akulo bei wuraka bei ve 
he d’a hawad’a ba mi. 

Alona mi nga avo hatagi tu 

14Ma didina mi dala: Agi Israel-lâ, fed’a hi suma Ezipte-nid’a ki beged’a hi suma 
Etiyopi-nid’a ki d’a hi suma Sabe suma fuyogeinid’a mba d’i kalï avo hatagiya, 

mba d’i arî magid’a mi. A mba tit blogogi ki kindjingâ aseziya, a mba dagi zlad’a ki 
hud’a ala: Alona navo hatagi tu, ma ding nga d’i. 

15Ang Alona hi Israel-lîna, angî ma sut suma. Gagazi, angî Alo ma nga ngeid’ina. 

16Gola! Suma a min fileinina a mbut zulona, a tchuk susub’ok, a nga i ki yazi 
tchoka kä. 

17Wani agi Israel-lâ, ni yam Ma didina ba, agi fagi suta, ni sut ta didinda. Agi mba 
mbud’ugi zulona d’i, agi mba tchugugi susub’ok kuo mi gak didin. 

Sut ta a de woi kat teteta 

18Ma didina Alo ma tu gid’engâ ni ma lakulod’a, ni ma landagad’a, mi minit mi 
sirat tala ti kak hawa d’uo, suma a kak kurud’u na, mi dala: An ni Ma didina, alo 
ma ding nga woi keng vam mbi, ni an tu. 

19An de nga zlad’a kur yima ngeid’a d’oze kur yima nduvunda d’i, an de nga 
mandjafâ hi Jakob-ma ala a halan hawa yagu d’i. An Ma didina ni de ni zla d’a 
d’ingêra, ni de ni zla d’a irata mi. 

Mbut hurâ handjaf sumina 

20Ma didina mi de kua ala: Agi andjaf suma a prud’ugi woina, agi mbeyegïya, agi 
hud’ugïya, agi togogïya. Suma a nga zï agu mazi ma a tched’em fileina d’oze suma 
a nga tchen alo ma ndak á sut sa d’uo na ni suma yazi nga kazi d’uo na. 

21Agi tchagi wala agi dagi woi yam ahle ndazina. Ar suma a tok tazi a de tazi d’alâ. 
Ni nge ba, mi de woi yam ahle ndazina kad’u tinda mi de woi kazi avok dedei ge? 
Nga ni an Ma didina d’uo zu? Alo ma ding nga woi kengên ndi. An tu nAlo ma 
d’ingêr ma sut suma. Alo ma ding nga d’i. 

22Agi suma sä avun dabid’a handagad’ina, agi hulongôgï gevenu. Hina agi mba 
fagi suta, kayam an nAlona. Alo ma ding nga woi kengên ndi. 

23An nga ni gun tan ki an tanda. Zla d’a ndavunda ni zla d’a irata. An mba djok 
vunan ndi. Suma pet a mba tchuk guguvazi kä avoronu, suma pet a mba gun tazi 
ki simiyên mi. 

24A mba de kan ala: Nata Ma didina tu ba, ang fe d’ingêra kad’enga. Suma pet 
suma a mba dur ayîna ki sed’ena a mba mbeï geven ki zulona. 

25Wani andjaf Israel-lâ pet a mba mbut suma bei zlad’a kazina ni yam anu, a mba 
subur tazi mi. 

Isai 46 

Alo ma Babilon-na avok Alo ma gagazina 

1Alo ma a yum ala Bel-lâ mi mbut amangeîd’a, alo ma a yum ala Nebo-na mi hom 
kä. Gola! A nga zï filei mazi ma tcheta huyok d’uwar ma zï ahlena, a nga zï aneka. 
Nanek ka ngola seî d’uwarâ. 

2Azi hom wa kä, a puk wa kä mi. Azi ndak á hle anek ndata woi d’i, azi tazi a nga 
izi magomba mi. 

3Agi Israel suma hi Jakob suma aragina, agi humugiya. An hlanek magid’a kan ni 
kid’a a vagi wirigid’a dei, an hlanek magid’a kan ni ata yima a vud’ugina dei mi. 

4Gak agi mbud’ugi momorogeid’a an nga ni na. An mba ni ndjunugi gak yagi d’i 
ndeî abusa, an mba ni zigiya, an mba ni hulong zigi kua, an mba ni ndjunugiya, an 
mba ni sud’ugi mi. 

5Agi ngan ni ki nge ba, ami mba ndjagami tu ge? Agi ndjagan ni ki nge ba, ami 
mba ndjagami abo tami tu ge? 

6Gola! A nga tchuk lora kä woi kur bud’omei mazina, a nga nga kawei ma hapma 
ki kilona, a nga wurak sama le sunda, kayam mi yorozi alo ma azi grif kä avorom 
ma azi kud’uroma. 

7A nga hle filei máma, a nga zim keleziya, a nga tinim ata yamu. Mi arî ata yam 
máma na, nga mi djok kei d’i. Le a yum pî, nga mi hum mbi, nga mi sut sa woi kur 
yima ndaka d’uo mi. 

Suta ti nga dei d’i 

8Ma didina mi de kua ala: Agi djib’eregi yam ahle ndazina, agi kagagi andjofâ. Agi 
suma so vuna, agi vagi zla ndata kurugiya. 

9Agi djib’eregi yam ahle suma kalâ, kayam an nAlona, ma ding nga d’i. An nAlona, 
ma hle tam d’igi an na na nga d’uo mi. 

10An nga ni de woi kad’u tinda dei yam vama nga mi mbana, an nga ni de woi 
avok dei yam vama nga bei mbad’a tua na mi. Nga hur mana mba mi le djivid’a, 
an mba ni ndak vun ahle suma an nga hurun kazina pet mi. 

11An nga ni yï alei ma vik ahlena abo ma yorogona, an nga ni yï sama yam andaga 
d’a deid’ina á ndak vun nga hur mana. Vama an duma, an nga ni lumu; vama an 
ngam kuruna, an nga ni ndagam vunam mi. 

12Agi suma hurugi b’ala suma walagi woi dei ki d’ingêrina, agi humugiya. 

13An nga ni hud’ï d’ingêr manda, ti nga dei d’i. An nga ni le lilinga ki sut manda 
d’uo mi. An nga ni mba ki suta kur Siyon, an nga ni mba ki subur manda yam 
Israel-lâ mi. 

Isai 47 

Alona mi hulong suma Babilon-na yazi kä 

1Ma didina mi de kua ala: Ndak gor wei d’a Babilon-nda, ndak tchuk asek kä, 
ndak i kak kä aduk andaga d’a gugud’upa. Ndak gor wei d’a Kalde-d’a, ndak i kak 
kä andaga bei zlamba. Sa dok mi yak ala d’a djif fa wile pipid’ika d’uo d’a. 

2Ndak hle gor ahinana, ndak lut afuta. Ndak yo baru d’a zlupa kaka woyo, ndak yo 
vun baru maka akulo, ar vun guguvak keyo, ndak djak aluma. 

3A mba fogok ahlena atak kei arak gandilad’a. Suma a mba we zulo ma’â. An mba 
ni sä atchugula, an mba ni ar sa tu d’i. 

4Ma wurak keina a yum ala Ma didin ma ad’engêm kal pet ma tin tam irat vat yam 
Israel-lîna. 

5Ndak gor wei d’a Kalde-d’a, ndak i kak ki vunak ma du’â aduk yima nduvunda. Sa 
dok mi yak ala Leu d’a kal teglesa d’uo d’a. 

6Gola! An hurun zal adjeu ata sum mana, an mbut man suma an tazi djonina 
zulona, an haksi hur abogu. Ndak wazi nga hohowozi d’i, ndak ge djuk mak ma 
ane’â kel momorogeina. 

7Ndak dala: An mba ni ka’î d’a kal teglesa hina gak didin! Ndak djib’er nga yam 
ahle suma a lena d’i, ndak nga djib’er yam ahle suma a nga mbana d’uo mi. 

8Ndak ka djifâ heîd’a, ndak ka nga kaka halasa, ndak ka nga de kuruk ala: Sama 
d’igi an na na nga d’uo an mba ni ar modonod’a d’uo grona a mba dap pei d’uo mi 
d’a, ndak huma! 

9Atogo hina zak kur bur ma tuna, gro’â a mba dap peyo, ndak mba d’i ar 
modonod’a mi. Ndak ki mbut maka ki kuma mak ma zul heîna hina pet pî, ahle 
suma mbà ndazina a mba surop kak kä kad’engêzi pet. 

10Ndak tin huruk yam asa’at maka, ndak dala: Sa nga mi wan ndi. Ne maka ki we 
mak ka heîd’a a b’lagak yagu, ndak nga d’i de kuruk ala: Sama d’igi an na na nga 
d’i. 

11Ndaka mba d’i mba kak bei ndak we lovota á d’elet ba, djop vuna mba mi mba 
kak bei ndak fe lovota á kengêm bei ba, b’laka mba d’i surop kak atogo hina zak 
bei ndak we ba mi. 

12Djiviya ndak kak kur mbut maka ki kuma mak ma zul heî ma ndak he tak á lum 
sunum ki gogorok deina! Dam ndak mba d’i fe mbina kua, d’oze ndak mba d’i 
mbut ta suma a lak mandarak heîd’a kla! 

13Ndak kau tak ngola á djop suma a nga wahle suma akulo suma a nga we 
tchitchiud’a suma a nga de woi yam til ma mi deî awilinina. Ar azi tchol akulo á 
sud’uk kei kur ahle suma a mba ka’â. 

14Gola! Azi ni d’igi asu ma akud’a ngalama na. Azi ndak á sut tazi woi abo sin 
akud’a d’i, nga ni kiwil ma sana mi le ki tenina d’oze ma sana mi hol ki tama d’uo 
mi. 

15Wana nahle suma a nga mba yam suma ndak kau tak ki sed’ezi suma ndak mbut 
abok ki sed’ezi ki gogorok deina. Nge nge pî mba mi i yi mama, sama mba mi 
sud’u’â nga d’i. 

Isai 48 

Ma didina nga mi de woi yam ahle suma awilina 

1Agi suma hi Jakob suma nga yagi tagi ki simiyê Israel-lîna, agi suma buzugugi 
ad’u andjafâ hi Juda-nina, agi suma nga gunugi tagi ki simiyê Ma didinina, agi 
suma nga tchenegi Alona hi Israel-lâ bei gagazid’a bei d’ingêra ba na, agi 
humugiya. 

2Agi suma tagi nga lagi zlezleû ala a yagi ala: Agi ni suma kur azì ma ngol ma a 
tinim iram vama na, agi suma dengêgi tagi yam Alona hi Israel-lâ ma a yum ala 
Ma didin ma ad’engêm kal petna na, agi humugiya. 

3An dagi adjeu dei yam ahle suma kalâ, an hlagi vunanu, an dagi woi kazi mi. 
Atogo hina zak an laziya, azi le mi. 

4Wani an we agi ni suma yam mba ad’enga, agi ni suma delegi ad’enga d’igi kawei 
ma wurana na na, agi ni suma vorogi ad’enga d’igi kawei ma hleuna na na mi. 

5Ni kayam ndata ba, an dagi wa woi yam ahle suma a mba le ndazina. An dagi woi 
kazi avok bei azi le tala agi mba dagi ala: Ni filei mana ba, mi laziya, d’oze ni filei 
ma an tched’ema d’oze ni filei ma an yoroma ba, mi hazi vuna d’a d’uo mi. 

6Agi humugiya! Agi djib’eregi yam ahle ndazina. Agi ndak á dagi woi kazi d’uo zu? 
Ki tchetchemba, an nga ni dagi woi yam ahle suma awili suma a nga ngeid’a suma 
agi wazi nga d’uo na. 

7Nga nahle suma adjeuna d’i. Ki tchetchemba, a nga le. Ni suma agi humuzi zlazi 
adjeu deina ba, agi mba dagi ala agi wazi dä d’i. 

8Wani agi humugi nga d’i, agi min wagi ad’ud’a d’i, agi djib’eregi nga d’uo mi. An 
wagi agi ni suma mbut ira ki vut magid’a dei, a yagi ala suma tchila yam gata mi. 

9Wani ni kayam simiyên ba, an d’el vun ayî mana; ni yam gile d’a ndak kan á 
giled’id’a ba, an ve tan kagi tala an dabagi woi d’uo d’a. 

10An yorogiya, wani nga ni d’igi suma a yor kawei ma hapma na d’i. An yorogi ni 
pad’agi woi ni kur ndaka. 

11Ni yam o manda, ni yam o manda ba, an min lahle ndazina. Ni kayam me ba, 
simiyên mbut ndjendjed’a ge? An nga ni he subur manda mi sama ding ngi. 

Sama mba mi ndak vun nga hurâ hi Ma didina 

12Ma didina mi de kua ala: Agi Israel suma hi Jakob suma an yagina, agi 
humugiya. An tu ni Ma avo’â, an ni Ma danana mi. 

13Ni kabon ba, an gäd’u andagad’a, an b’eng akulod’a woi kabon ma ndjufâ. An 
yaziya; a tok tu, a mbeï avoronu. 

14Agi pet, agi togogiya. An nga ki banan ma kokodjo ma mba mi ndak vun nga hur 
manina. Mba mi te yam suma Babilon-na kad’eng manda. Ni nge adigagi ba, mi de 
woi yam ahle ndazina ge? Sa nga d’i. 

15Anu, an de wa. An yumu, an mbamu; sun mamba mba d’i labom djivid’a. 

16Agi hud’ugï gevenu, agi humugiya. Kad’u tinda dei an de nga zla d’a ngei gumun 
ndi. Kad’u tinda hahle ndazinid’a dei, an nga. Ki tchetchemba, Salad’a Ma didina 
mi sununï zlapa ki Muzuk mama. 

Ladjï agi humun ni hum ge! 

17Ma didin ma wurak kagi ma tin tam irat vat kagi Israel-lîna mi dala: An Ma 
didina Alo magina, an nga ni had’agi yam djivi magid’a, an nga ni tinigi kur lovot 
ta agi nga tid’igi kuad’a. 

18Ladjï agi gagi yagi kä ad’u vun man ma hed’a ni, b’leng nga halas magid’a mba 
d’i mbut ni d’igi aluma na! D’ingêr magid’a mba d’i mbut ni d’igi abil ma kur alum 
ma ngolîna na mi. 

19Grogi suma kurugina a mba zulî d’igi lesâ na, grogi ngolona a mba zulî d’igi les 
ma avun alum ma ngolîna na mi. An mba ni hazazi simiyêzi woi d’i, d’oze an mba 
ni tchazi simiyêzi woi avoron nduo mi. 

Agi buzugugi woi avo Babilon 

20Agi buzugugi woi avo Babilon, agi ringîgi woi aduk suma Kalde-na. Agi dagi woi 
ki delegi akulo ki aîd’a, agi tchagi wal zla ndata woyo, agi dagizi zlat teyo, dagizi 
zlat tei avun dabid’a handagad’id’a, agi dagi ala: Ma didina mi wurak wa yam 
azungeî mam suma hi Jakob-ma. 

21Vunazi mba mi so yam andaga d’a so d’a gangras sa mba mi tinizi kuad’a d’i, 
mba mi djangâzi mbina ata ahinad’a, mba mi wak ahinad’a, mbina mba mi djang 
ngei mi. 

22Ma didina mi dala: B’leng nga halasa ti nga ni yam suma asa’atna d’i. 

Isai 49 

Azongâ hi Ma didinina (Sawal la mbàd’a) 

1Agi suma nga kaka yam tilina, agi humundiya. Agi suma sä deina, agi tinigi 
humagi humugi mi. Ma didina mi yanï ni kur asun dei, mi de zlad’a ki simiyên ni 
kid’a an nde woi kur asunda dei mi. 

2Mi mbud’un vunan d’igi mbigeu d’a fiyak ka te heîd’a na, mi dugun kä kangus 
abomu, mi mbud’un d’igi yeû d’a vunat feta dedelemba na, mi ngeyen kä kur azì 
yeû mamba d’igi ir yeûd’a na. 

3Mi dan ala: Angî azong mana, angî Israel ma an mba ni fe subura atangâ. 

4Wani an dala: An kau tan ni hawa; ni hawa hina yak ba, an nga ni dap ad’engên 
ndeyo; doli wani zla manda nabo Ma didina, wurak manda nabo Alo mana mi. 

5Ki tchetchemba, Ma didina nga mi de va. Mi mininï kur asun tala an kak azong 
mama á hulongî kandjafâ hi Jakob-ma, á togï Israel-lâ gevemu d’a. An ni vama 
subura ir Ma didina, Alo mana nad’eng manda mi. 



1226 

 

 
Bible azumeina 

© 1999, Alliance Biblique du Tchad 

 

 

 

6Mi dala: Ni vama akid’eina iran tala ang kak azong mana á tchol kandjafâ hi 
Jakob-ma akulo, á hulongî ki Israel suma a arâ d’a, wani an tining d’igi b’od’a na 
yam andjaf suma dingâ, kayam ang tak sut manda woi mi suma gak avun dabid’a 
handagad’id’a. 

Hulong nga ngola hi suma a yozi magombinid’a 

7Ma didin ma wurak yam suma ma tin tam irat vat yam Israel-lîna, mi de mi sama 
suma a golom isâ, mi sama andjaf suma a golomî vama ndjendjed’ina, mi magoma 
hi suma te yambina ala: Amuleina a mba wangû, a mba tchol akulo avorong mi. 
Suma nglona a mba grif kä avorong yam an Ma didin ma d’engzeng ma an tin tan 
irat vat yam Israel ma ni manangâ. 

8Ma didina mi dala: Ata yima sumad’a an hulong dangû, kur bur ma suta an 
ndjunung mi. An mba ni ngomongû, an mba ni tining á djin vunang kandjaf suma 
á tchol ambasa akulo, á b’rau ahle suma djo suma kur ambas sa ar djonid’a, 

9á de mi suma kur dangeinina ala: Agi buzugugi woyo, á de mi suma a nga kur 
nduvundina ala: Agi buzugugi woyo mi. Azi mba te hatna avun lovota d’igi 
tumiyôna na, azi mba te hatna akulo yam yima ndingâ pet mi. 

10Meid’a mba d’i tchazi d’i, vunazi mba mi so d’i. Yima aku ma huwa’â kafata a 
mba lazi ndaka d’i, kayam an ma wazi hohowozina mba ni ndjunuziya, mba ni 
tinizi ata mbiyo ma laud’a mi. 

11An mba ni ge lovota yam ahinad’a, suma a mba hulong tit kua mi. 

12Gola! Suma sä deina a nga djïya. Gola! Suma dingâ ni suma abo ma norâ, suma 
dingâ ni suma abo ma fladegena, suma dingâ ni suma a tcholï yam ambas sa 
Sinim-mbina mi. 

13Ndak akulod’a, ndak er ad’uk akulo ki furîd’a; ndak andagad’a, ndak le hur ma 
hapma; agi ahuniyôna, agi eregi ad’ugi akulo, agi ayâgiya, kayam Ma didina mi 
b’leng wa hur sum mama, mi wazi wa hohowozi kur ndak mazid’a mi. 

An mba ni mar kak ki 

14Siyon ti dala: Ma didina mi aran ndeyo! Salad’a mi mar kan mi. 

15Ma didina mi hulongôt humba ala: Na ni atchad’a ti mar yam gorot ma ndat nga 
d’i hum aponina zu? Ti we hohowa gorot ma ndeï kurutna d’uo zu? Le ti mar kam 
pî, an mba ni mar kak ki. 

16Gola! An b’irik nga ni hur abon ma biyarâ, iran nga tinda yam gulumun ma’â 
teteu. 

17Suma a minik akulona a nga djï ringâ, suma a b’lagak kei a mbud’uk djonina a 
mba buzuk kei kuruk mi. 

18Ndak hle irak akulo, ndak gol lei kengêk hina. Suma pet a toga, a nga djï gevegu. 
An Ma didin ma bei matna, ni de na. Ndak mba tchuguzi atak pet d’igi sana mi 

tchuk ahlena atam na. Ndak mba djinizi atak d’igi gor wei d’a a kata nga d’i tchuk 
ahlena atat na. 

19Yi mak ma a b’lagam mbei ma ar hawa papana na, kandaga mak ka b’lak keid’a 
mba d’i kid’ak suma á kaka. Wani suma a b’lagak keina a mba wal lei dei ki sed’ek 
mi. 

20Grok suma a dap peina a mba dugud’ok ded’a humak ala: Yina kid’agamiya. 
Minimi yina, ami kagami kua. 

21Ndak mba d’i de kuruk ala: Ni nge ba, mi vud’uk gro ndazina ge? Kayam grona a 
dap peyo, an ni gendreged’a, a i ki sed’en magomba, a digin ndeyo. Ni nge wuluzi 
ge? An arî van tu. Sum ndazina a tcholï ni lara ge? 

22Salad’a Ma didina mi dala: Gola! An nga ni hlabon akulo mandjaf suma, an mba 
mi pe drapod’a akulo mi suma. Azi mba yoï grok suma andjofâ akulo ahlabaziya, 
azi mba yoï grok suma aropma akulo kelezi mi. 

23Amuleina a mba mbut nabuyok suma a wulu’â, amulei suma aropma a mba 
mbut nasuyok suma a wulu’â, a mba grif kä avorok ki irazi andaga, a mba trâk 
gugum ma huyok ase’â woyo. Ndak mba d’i wala an ni Ma didina. Suma a tin 
huruzi kana a mba mbut zulona d’i. 

24Vama grang ma dur ayîna mi hlumî avun ayînina, a mba prud’um mbei abom 
zu? Ma dangeina hi sama murud’umba, a mba prud’umzi woi abom zu? 

25Ma didina mi dala: Gagazi, magumeina hi grang suma durâ, a mba yozizi woi 
aboziya; vama ma te yam suma kad’engina mi hluma, a mba bad’amzi woi abomu. 
An mba ni dur ayîna ki mak suma djangûna, an mba ni sud’uk gro’â woi mi. 

26Suma a nga djobok vuna’â, an mba ni hazi hliwizi tamba á mutna, a mba gurut 
ki buzuwazi d’igi sana mi gurut ki süm guguzlu d’a ayîna na. Suma pet a mba wala 
an ni Ma didin ma sud’uk ma ad’engêm kal petna hi Jakob ma mi wurak ka’â. 

Isai 50 

Wala nga aduk Alona azi ki sum mama d’i 

1Ma didina mi dala: Mbaktum mba an dik kasugid’a ti nga ni lara ge? D’oze sama 
an nde balâ abom ni guzugi ki woina ni nge ge? Gola! Ni yam tchila magid’a ba, an 
guzugi ki woyo, ni yam tcho magid’a ba, an dik kasugi woi mi. 

2An ni mba. Ni kayam me ba, an fe nga sa d’uo ge? An yiya. Ni kayam me ba, sa mi 
hulongôn nga humba d’uo ge? Na ni abon ni gid’enga á sut sa zu? Na ni ad’engên 
ndak á prut sa woi d’uo zu? An nga ni ngopa; alum ma ngolâ mi so woyo. An nga 
ni mbut alum ma gureina d’igi hur fulâ na, kuluf ma kuruma nga mi tchim mbeyo, 
nga mi bo woi abo vun ma sod’a mi. 

3An tchuk nduvunda ata akulod’a, an tchugut baru d’a dodora atat mi. 

Azongâ hi Ma didinina (Sawal la hindid’a) 

4Salad’a Ma didina mi had’an tala an we zla d’a ded’a á ndjun ki sama mi kauna 
d’a. Yorogo d’a lara pî nga mi zlid’in akulo tala an hum d’igi suma hata a hum 
zlad’a na d’a. 

5Salad’a Ma didina mi malan human ndei á humba, an ni som nga vunam mbi, an 
hulong nga bugol luo mi. 

6An tin huyogon mi suma a tona, an tin agozlon mi suma a ndjud’un duduman 
ndeina, an ngei nga iran abo ngula d’oze abo ayô ma a tuvondji irana d’uo mi. 

7Salad’a Ma didina mi ndjunun wa. Kayam ndata, an mang nga woi d’i, an so iran 
ndei ngrazang, kayam an wala an mba ni mbut zulona d’i. 

8Ma pad’an zlad’a kan ndeina mi nga go ki sed’enu. Ni nge ba, mi min kal ki sed’en 
ata yima ka sariyad’a ge? Ar ngavami tami kua. Ni nge ba, mi min mi kak 
djangûna ki sed’en nge? Ar mi ngavanu! 

9Gola! Salad’a Ma didina mi nga djï á ndjununu. Ni nge ba, mba mi kan sariyad’a 
kan nge? Gola! Azi pet a mba puk kä a wak kei d’igi baru ma tumusa na, ndjuvulâ 
mba mi dabazi hliwizi ted’a. 

Ar agi humugi azongâ hi Ma didinina 

10Ni nge adigagi ba, mi le mandar Ma didina, mi hum del azong mama ge? Sama 
lara ma nga mi tit kur nduvunda ma mi kid’ak b’od’ina, ar mi tin hurum yam 
simiyê Ma didina, ar mi deng tam ata Alo mama mi. 

11Gola! Agi pet suma vagi akud’ina, agi suma ganagi akud’a abogina, agi igi aduk 
aku d’a bibiliu d’a agi vata. Ahle ndazina a tcholï nabo an ba, a mba kagi wana, agi 
mba bogi ni kur ndaka na. 

Isai 51 

Sut ta dabi mata nga d’uo d’a 

1Ma didina mi dala: Agi suma nga tid’igi bugol d’ingêrina, agi humundiya! Agi 
suma nga halan an Ma didinina, agi mbud’ugi iragi gologi ahina d’a a buzugugi 
kuad’a, ki zul ahina d’a a buzugugi kuad’a. 

2Agi gologi abugi ngolo Abraham azi ki Sara d’a vud’ugid’a. Ata yima mam mi vam 
tuna, an yumu, an b’e vunan kamu, an zulum andjavam mi. 

3Ma didina mi we hohowa Siyon, mi we hohowa yi mat ma b’lak keina, mba mi 
min asine ma djivi ma kalâ ata yi mat ma mi mbut d’igi fulâ na na, mba mi min 
asine ma d’igi Eden na na ata yi mat ma so ma gangras máma. Ni kua ba, a mba 
hum del la sor ra furî d’a kal lei nded’a ki sawal la giled’a ki del la hle sawala mi. 

4Ma didina mi dala: Sum mana, agi humugi djiviya. Agi andjaf mana, agi tinigi 
humagiya. Ni an ba, nga ni de gata; sariya d’a an nga ni kata mba d’i mbut ni 
b’od’a hi sumid’a. 

5D’ingêr manda ti mba go, sut manda nga d’i nde woyo. An mba ni ka sariyad’a 
kad’eng manda. Suma a nga kaka yam tilina a mba tin huruzi kanu, a mba deng 
tazi yam ad’eng manda mi. 

6Agi hlagi iragi akulo. Bugola, agi gologi iragi kä yam andagad’a. Kayam akulod’a 
mba d’i val lei d’igi andosâ mi val lei na, andagad’a mba d’i wak kei d’igi baru ma 
tumusa na, suma a nga kaka katna a mba bo woi d’igi arona mi bo woi na, wani 
sut manda mba d’i kak didin, d’ingêr manda mba d’i dap pei d’uo mi. 

7Agi suma wagi d’ingêrina, agi humunu. Agi suma gat manda nga kurugina, ar agi 
lagi mandarâ abo kraka hi sumid’a d’i, agi zlagagi abo ngul mazid’a d’uo mi. 

8Ndjuvulâ mba mi tazi hliwizi d’igi mi te baruna na, mba mi tazi hliwizi d’igi mi te 
tumus tumiyôna na mi, wani d’ingêr manda mba d’i kak didin, sut manda mba d’i 
i avogovok kur atchogoid’a katchogoid’a. 

Ma didina, ang zlit akulo! 

9Ma didina, ang zlit akulo atogo zak kad’eng manga, ang zlit akulo d’igi ang zlit 
adjeu kur atchogoi d’a kal lei dedeid’a na. Ni ang ba, tchi ambur ma Ezipte-na, ang 
tchok ambur ma a yum ala Dragon ma kur alum ma ngolîna mbilâ mi d’uo zu? 

10Ni ang ba, so alum ma ngolâ ki mbiyo ma ngol ma d’id’ilima d’uo zu? Ni ang ba, 
ge lovota kur galileina halum ma ngolîna yam suma ang wurak kazina á djak ki 
woi d’uo zu? 

11Ni hina ba, suma Ma didina mi prud’uzi woina, a mba hulongîya, a mba mba kur 
Siyon ki sawal la bangâna. Furî d’a didinda mba d’i mbut navaval la kazid’a, a mba 
le hur ma hapma ki furîd’a. Hur ma wurana ki zam tad’a a mba kal lei mi. 

Agi lagi ni mandara nge ge? 

12Ma didina mi dala: Ni an ba ni b’lengêgi hurugiya. Angî nge ba, le mandara sama 
mba mi mitna d’oze sana gorom ma d’igi asuna na na ge? 

13Ang mar kan an Ma didin ma ni lang ma ni b’eng akulod’a woi ni gäd’u 
andagad’ina. Burâ pet ang nga zlak ki mandarâ avok ma djop vun suma ata yima 
mam nga go á b’lagang ngeina. Wani mandar mama mi ar nga ni lara ge? 

14Ar hina nde, ma nga djinda kä kur dangeinina, a mba gum akulo; mba mi mit 
kur gong nga nduvunda dangeina d’i, tena mba mi kid’agam mbuo mi. 

15An ni Ma didina Alo mang ma nga ni hlalum ma ngolâ akulo ma nga ni labil 
mamina. Simiyên ala Ma didin ma ad’engên kal petna. 

16An ni ma ni b’eng akulod’a woina, an ni ma ni gäd’u andagad’ina, an ni ma ni de 
mi suma Siyon-na ala: Agi ni sum mana na, an nga ni tining zla manda avunangû, 
an nga ni dugung kä kanguza abonu. 

Ndak Jerusalem, ndak zlit akulo 

17Ndak Jerusalem, ndak ka Ma didina mi hak kop ma ayî mama ndak tchum mbei 
ki hargak mamba pet mi vid’ik yak kei d’igi süm ma ayîna nga mi vit yam suma 
woi na d’a, ndak zlit akulo, ndak zlit akulo, ndak tchol akulo. 

18Aduk grok suma ndak vud’uzina, ma mi tagak lovotina nga tu d’i; aduk grok 
suma ndak wuluzina pet, ma ndjunu’â nga tu d’uo mi. 

19Ahle suma a nga mba kak kakap ndazina, nala, hurumba ki b’laka, baktarad’a 
kayî ma durâ, ni nge mba mi yorok kazi ge? Ni nge ba, mba mi b’lengêk huruk ke? 

20Gro’â a nga seîd’a kä ir palum mba lara ge pet, a nga hle tazi hina b’enek kuo 
d’igi alafâ mi ve ki abeid’a na, abo ayîna hi Ma didinina, abo ngopa hAlo ma’îd’a. 

21Ndak Jerusalem mba hohoud’a, ndak ka gurut nga ni ki süm guguzlud’a d’uo d’a, 
ndak huma. 

22Gola! Salad’a Ma didina Alo mak ma nga mi ndjun yam sum mamina, mi dala: 
Gola! An nga ni hle kop ma süm ma mi vid’ik yak keina woi abogu. Ndak dok tche 
ayî man ma kur kopmina bugol luo d’a. 

23An mba ni hum mbei abo suma a lak ndakina, suma a dak ala: Ndak klup huruk 
kä, ami tchilami kagu na. Ata yi máma ndak mbut huyogok ni d’igi andagad’a na, 
d’oze d’igi ir palumba na á tit kagu. 

Isai 52 

Ndak Jerusalem, ndak zlit akulo 

1Ndak Jerusalem, ndak zlit akulo, ndak zlit akulo atogo, ndak hulong fad’eng 
maka. Ndak Siyon, azì ma ngol ma a tinim iram vama, ndak tchuk baru mak ma 
djifâ atagu, kayam angoyogeina d’oze suma ndjendjed’a a mba tin asezi avo hatak 
kuo d’a. 

2Ndak Jerusalem, ndak tchol akulo, ndak po gugum ma ata’â woyo. Ndak gor wei 
d’a Siyon nda avok kur magombid’a, ndak kak kä á but ziyo ma a djiniksi kele’â 
woyo. 

3Ma didina mi dala: A guzugi woi ni hawa na, a mba hulongôgi ni hawa na bei 
wurak bege kagi ba mi. 

4Salad’a Ma didina mi dala: Avok wani, sum mana a i Ezipte á kak kua. Bugola, 
suma Asiri-na a kid’eyêzi irazi ni bei zlad’a ba. 

5Ki tchetchemba, an le ni nana ge? A i wa sum mana magomba ni hawana. Suma a 
te kazi kad’engina a nga de zlad’a ki delezi akulo. Kur bur ma lara ge pet a nga 
lazan simiyênu. 

6Ni kayam ndata ba, sum mana a mba wan simiyênu. Kur bur máma a mba wala 
an ma nga ni de zlad’ina ni an ba wana. 

Ma didina mi hulong Jerusalem 

7Djivid’a yam sama nga mi djï akulo yam ahuniyôna á de zla d’a djivid’a woina, 
yam ma nga mi de woi yam b’leng nga halasa, yam djivid’a ki sutina, ma nga mi 
de mi Jerusalem ala: Alona namul ma’â na. 

8Mak suma ndjola a nga de zlad’a ki delezi akulo, a nga er ad’uzi akulo ki furîd’a 
abo tazi tu, kayam a nga we Ma didina ki irazi nga mi hulongî kur Siyon. 

9Ang yima teteng ma Jerusalem ma b’lak keina, ang er ad’ung akulo ki furîd’a, 
kayam Ma didina nga mi b’leng hur sum mama, nga mi wurak yam mam Israel-lâ 
mi. 

10Ma didina mi tak abom ma bei tchod’ina woi ir andjaf suma pet. Suma avun 
dabid’a handagad’ina pet a mba we suta hAlo meinid’a. 

Agi buzugugi woi avo Babilon 

11Agi igiya, agi igiya, agi buzugugi woi ata yi máma, agi dogi vama ndjendjed’a d’i, 
agi buzugugi woi avo Babilon! Agi suma nga zigi ahlena hi Ma didinina, agi 
mbud’ugi tagi woi yed’et. 

12Agi b’ad’agi tagi á buzuka d’i, agi buzugugi woi ki ringâ d’uo mi, kayam Ma 
didina mi nga avorogiya, Alona hi Israel-lîna mba mi kak ndjola blogogi mi. 

Ndaka hazongâ hi Ma didinid’a 

13Ma didina mi dala: Azong mana mba mi i avogovogo, mba mi subur tamu, mba 
mi hle yam akulo, a mba hum ngola mi. 

14Suma ablaud’a a mba golomu, a mba hat huruzi kamu, kayam iram mbut 
hohoud’a, ti nga d’igi ir sana na d’uo d’a. 

15Andjaf suma ablaud’a a mba le atchap kamu, amuleina a mba duk vunazi yam 
zla mamba, kayam azi mba wäd’u vama a dazizi nga zlam yam tu d’uo na, a mba 
hum vama azi humum nga yazi tu d’uo na mi. 

Isai 53 

1Ni nge ba, mi he gagazid’a yam zla d’a ami tchat walata ge? Ni nge ba, Ma didina 
mi tagam ad’eng mamba ge? 

2Mi wul avoromî d’igi agu ma mi deî awilina na, d’igi agu ma mi deî yam andaga 
d’a sod’ina na mi. Mi nga ki djif foze mi wile tala ei golomu d’a d’i, iram mbi nga 
djivid’a á togei irei kam á gola d’uo mi. 

3Ni ma a golom is a noyôm mbeina mi. Ni sama kur pupulukina, ni ma hat kur 
ndakina mi. Mi hle tamî d’igi sama suma a hle yazi woi kam á golom mbuo na na. 
A golom is, ei golomî va d’uo mi. 

4Doli na ni mi zi ni ndak meid’a kamu, mi hle ni pupuluk meid’a kamu, ei golomî 
d’igi sama Alona mi ngoboma na, d’igi ma Alona mi tom mi hulongôm yam kä na 
na mi. 

5Wani mi fe mbilâ yam tcho meid’a, a mired’emî yam tchila meid’a. Ni to d’a a 
tomba ba, ti mbeï ki b’leng nga halasa; ni kayam duru mamba ba, ei fei ki suta. 

6Adjeu ei pet ni d’igi tumiyô suma a vit teina na, nge nge pî mi tit ni kur lovot 
mamba. Ma didina mi tinim tchila meid’a kam pet. 

7A kid’eyêm iramu, wani mi ge yam kä, mi mal nga vunam mbi. Mi hle tamî d’igi 
gor timi ma a im ata yima ngatina na, d’igi timi ma nga tchola mudjuk avok suma 
tchawama na, bei mi mal vunam ba. 

8A vum kad’enga, a kam sariyad’a kamu, a kid’eyêm iramu. Wani ni nge ba, mi 
djib’er yam zla mamba ata yi máma ge? A hlum mbei yam andagad’a hi suma a 
nga ki irazina, a tom to d’a matna ni yam tchod’a hi sum manid’a. 

9A kam zulumî aduk suma asa’atna, wani a tozomî ki suma ndjondjoîna. Hina pet 
pî, mi le nga sa tcho d’i, a fe nga zla d’a kad’a avunam mbuo mi. 

10Ma didina tam lum djivid’a á tom ki ndaka. Bugol la mi he tam vama ngat 
buzuna yam tchod’id’a, mba mi we andjavamu, burum mba mi i avogovogo, mba 
mi i ki minda hi Ma didinid’a avogovok mi. 

11Ma didina mi dala: Bugol ndak mamba, mba mi we vuta hi ndak mambid’a, tam 
mba d’i lum djivid’a kad’u. Yam we mamba azong man ma d’ingêrâ mba mi mbut 
suma ablaud’a suma d’ingêrâ, kayam mi hle tchila mazid’a kamu. 

12Ni kayam ndata ba, an mba ni hum b’rau mamba ki suma nglona. Mam mba mi 
b’rau ahle suma a hurumuzï avun ayînina ki suma sib’ika kayam mi he tam mbei 
á matna. A ndumum zlapa ki suma tchila yam gata, kayam mi hle tchod’a hi suma 
ablaud’a kamu, mi tchen yam suma zlad’a nga kazina mi. 

Isai 54 

A noî nga Jerusalem mbei d’i 

1Ndak Jerusalem, ndak ka b’al gendreged’a bei vutid’a, ndak le furîd’a; Ndak ka 
vuta ti lak nga yat tu d’uo d’a, ndak er ad’uk akulo ki furîd’a, ndak tchayîd’a; 
kayam Ma didina nga mi dak ala: Ndak atcha d’a digik keid’a, ndak nga ki grona 
kal atcha d’a ndjuvut mi le kat heîd’a. 

2Ndak hut ad’u zlub’u maka woi bubud’a, ar a b’er yam zlub’u maka woyo, ndak 
d’elezi d’uo, ndak ndirza ziyo ma’â woyo, ndak pe tcheble ma’â kä ad’enga ngingi. 

3Kayam ndak mba d’i i yam bigak ka ndjufa, yam bigak ka gulad’a, gro’â a mba 
hlandjaf suma, a mba kak kur azì ma ngol ma mi ar djonina mi. 

4Ndak le mandar ri, kayam ndak mba d’i mbut zulona d’i; ndak tchuk susub’ok ki, 
kayam sa mba mi mangâk kei d’i. Wani ndak mba d’i mar rei yam zulo mak ma 
lak ki gogoro’â, ndak mba d’i djib’er yam zulo mak ma kur modono makina d’uo 
mi. 

5Ma mi la’â ni ndjuvugu, simiyêm ala Ma didin ma ad’engêm kal petna. Ma mi 
wurak ka’â ni Ma tin tam irat vat yam Israel-lîna, a yum ala Alo ma te yam 
andagad’a petna. 

6Ma didina mba mi hulong yak d’igi atcha d’a a digit tei d’a hurut nga mi had’ata 
na. Alo ma’â mi dala: Atcha d’a ndjuvut mi d’umut ki gogorot deid’a, ni nana ba, 
mi digit tei ge? 

7An arak kei ndjö, wani yam we hohou man nda ngola an mba ni vak atanu. 

8Ma didin ma mi wurak ka’â mi dala: Kur hur ma zala, an ngei tan ndei irak ndjö. 
Wani yam o man nda bei dabid’a an mba ni wak hohowogu. 

9An mba ni le ki sed’e’î d’igi an le kur atchogoid’a hi Noe-d’a na. Ata yi máma an 
gun tan ala: Mbiyo ma mi kus kur atchogoid’a hi Noe-d’ina mba mi kus yam 
andagad’a d’uo d’a. An nga ni gun tan ini hina mi. An mba ni zal hurun kak kuo 
d’a, an dok ni ngobok kuo mi. 

10Ma didin ma mi wak hohowo’â mi dala: Le ahuniyôna a djok keyo, le yima 
ndingâ mi giget pî, o man nda bei dabi d’a kaka mba d’i wal lei ki sed’ek ki, vun 
man ma djin ma yam halasina an mba ni bud’um mbei d’uo mi. 

Jerusalem mba nga d’i mbad’a 

11Ndak Jerusalem mba hohou d’a babarâ mi gigid’ek bei sa mi b’lengêt huruk ba 
d’a, gola, an nga ni minik kahina d’a ad’enga, an mba ni gak aduk kä kahina safira. 

12An mba ni minik gulumun mak ma yam ndrama akulona kahina d’a ngal 
wiwilika, an mba ni minik vun agrek ma’â kahina eskarbukled’a, an mba ni 
nguyuk yak kahina d’a guzut kal teglesâ mi. 

13Gro’â pet a mba mbut ni man suma hata; azi mba zul i avogovok ki djivid’a. 

14Ndak mba d’i sira ngingi kur d’ingêra, ndak mba d’i wal lei dei ki djop vuna, 
kayam ndak mba d’i le mandara va tu d’i. Ndak mba d’i dik mandarâ woyo, kayam 
mba mi hud’ï gevek go d’i. 

15Le a min á durugu ni, zla ndata ti tcholï nata an ndi. Wani sama lara ma mba mi 
ndak durîna, mba mi puk kä avorogu. 

16Gola! An min sa ma tchaf ma mi le vigina yam aku d’a kiwilîna, ni ma mi zle ahle 
suma sïna ki d’al mamina. Wani an min wa ma b’lak ahle suma sï ndazina woina 
mi. 

17Ahle suma sïna pet suma a zlazi kak á durîna a mba lak va tu d’i; suma pet suma 
a mba tchol á kak sariyad’a ka’â, ndak mba d’i kus kaziya. Ma didina mi dala: 
Wana ni djo ma an Ma didina mba ni hum mi azungeî manina, wana ni d’ingêr ra 
an mba ni hazizid’a mi. 

Isai 55 

Agi mbeyegiya, a sud’ugi ni bei gusa ba 

1Ma didina mi dala: Êhê, agi suma vunagi sona, agi pet mbeyegi ata mbina. Le sa 
nga ki va abom mbuo pî, agi mbeyegiya, agi guzugiya, agi tagiya. Agi mbeyegi ata 
süm guguzlud’a kambira bei beged’a bei gusa ba. 

2Ni kayam me ba, agi wuragagi beged’a yam vama ala nga ni vama tena d’uo na 
ge? Ni kayam me ba, agi nga kawagi tagi yam vama nga mi hop sa d’uo na ge? Agi 
humunu, agi mba tagi vama djivina. agi mba d’orogi kahle suma mbul suma sor 
kä djudjuguna. 

3Agi tinigi humagiya, agi mbeyegi gevenu; agi humugiya, agi mba kagagi karid’a. 
An mba ni djin vun ma didina ki sed’egiya. Ni vun ma djin ma d’engzeng ma an 
djinim ki David-na. 

4Gola! An tinimî ma glangâsâ yam suma, ma tak lovota mi suma, ma te yam suma 
mi. 

5Gola! Ang mba yi andjaf suma ang wazi nga yang tu d’uo na; andjaf suma a wang 
nga yazi tu d’uo na a mba ring geveng zuzuk, yam an Ma didina Alo mang ma tin 
tan irat vat yam Israel-lâ ma ni hang ngolîna. 

Vun ma hle ma nga mi ba bei le va d’uo na 

6Agi halagi Ma didina kid’a mi nga tua d’a; agi yum kid’a mi nga go ki sed’egi tua 
d’a. 

7Ar sama asa’atna mi ar lovot mam mba tchod’a woyo, ar sama bei d’ingêrâ mi ar 
djib’er mam mba tchod’a woi mi, ar azi hulongôzi gen Ma didin ma mi wazi 
hohowozina, ar azi mbeï gen Alo mei ma nga mi kau á vat hurum mbei kei d’uo 
na. 

8Kayam Ma didina mi dala: Djib’er manda nga ni djib’er magid’a d’i, sun magi d’a 
led’a nga ni sun man nda led’a d’uo mi. 

9D’igi akulod’a ti kal akulo yam andagad’a na, hina mi, sun man nda led’a ti kal 
akulo yam sun magi d’a led’a, djib’er manda ti kal akulo yam djib’er magid’a hina 
mi. 

10Alo ma sed’a ki nesâ a nga yagï kä, a nga hulong bei rap andagad’a d’i, a nga 
mbud’ut tub’ad’a, a nga deî ahlena, a nga ba bei handjafâ mi sama zara d’i, a nga 
ba bei he tena mi sama nga mi tena d’uo mi. 

11Hina mi, zla d’a ndavunanda ti nga d’i hulongî atan bei ti le va d’i, ti nga d’i ba 
bei ndak vun min manda d’oze ti oî vun vama an sunut kama d’uo mi. 

12Agi mba buzugugï woi kur Babilon ki furîd’a, agi mba mbagi avo hatagi ki b’leng 
nga halasa, ahuniyôna ki yima ndingâ a mba er ad’uzi akulo avorogi ki furîd’a, 
agu ma abageina pet mba mi tum abom ki furîd’a mi. 

13Agu siprena mba mi deî balum azlupa, agu mirtena mba mi deî balum 
kekerezeuna mi, a mba mbut vama subura yam Ma didina, ni vama tak ma didin 
ma bei mi dap pei ba na. 

Isai 56 

WAL LA HINDID’A 
(a) NGOPA KI VUN MA HLED’A 

(56–66) 

A mba dik sa woi d’uo d’a 

1Ma didina mi dala: Agi ngomogi gagazid’a, agi tid’igi yam d’ingêra, kayam sut 
manda ti ar wa go á mbad’a, d’ingêr manda nga d’i nde tat tei abua. 

2Sama mi le vama an duma, ma nga tchola ngingringâ, ma nga mi ngom bur ma 
sabatna á mbud’um ndjendjed’a d’uo na, ma nga mi d’el tam mbei ata tcho d’a 
lara ge petna, mi le furîd’a. 

3Ar andjaf ma ding ma mi djin tam ki Ma didinina mi dala: Gagazi, Ma didina mba 
mi walan ndei ki sum mama d’i, ar adimbangâ mi dala: An nagu ma so ganangû 
d’uo mi. 

4Kayam Ma didina mi de mi adimbang suma a nga ngom bur ma sabatna suma a 
mba man ahle suma an tan lan djivid’a kazi suma a mba kak ngingring yam vun 
man ma djindina ala: 

5An mba ni b’irizi simiyêzi kur gulumuna hi gong man nda kud’orina an mba ni 
yazi ki simi ma djivi ma kal simina hi gro andjofâ ki ma hi gro aropmina, an mba 
ni tinizi simi ma didin ma bei tchum mbei ba na mi. 

6Wani andjaf suma ding suma a mba zlap ki an Ma didina á lan sunda, á le yam 
simiyên an Ma didina, á kud’uron suma pet suma a mba ngom bur ma sabatna á 
mbud’um ndjendjed’a d’uo suma a mba kak ngingring yam vun man ma djindina, 

7an mba ni mbazi yam ahina man nda an tinit irat vata, a mba le furîd’a kur gong 
man nda tchenda mi. He mazi d’a hawa d’a ngala kahle mazi suma ngat buzuna a 
mba mbut nahle suma his suma afufuîna yam yi man ma ngal ahle suma ngat 
buzuna, kayam a mba yi gong manda ala Gong nga tchen nda yam suma peta. 

8Salad’a Ma didin ma mi tok Israel suma a b’rau woina, mi dala: An mba ni togï 
suma dingâ kua yam suma an togozi dana. 

Suma hat suma a ndak nga d’uo na 

9Agi amburei suma abageina kamburei suma aduk agud’ina pet, agi mbeyegï á 
tagi tena. 

10Suma ndjola hi Israel-lîna pet ni suma duka, a ni suma bei wed’a. Azi pet 
nadurei suma ngela, a ndak nga á bud’a d’i; azi ni suma adïd’a dazina; a burî kä, a 
tcho’î sena vam tu. 

11Azi nadurei suma d’od’ok suma a nga hop ki va d’uo na, azi ni suma pol suma 
bei wäd’u zlad’ina, azi pet nge nge pî, mi hle ni lovot mamba, nge nge pî, mi halî 
djivi d’a yam mam tambid’a mi. 

12Azi nga dala: Agi mbeyegïya, ami i halagï süm guguzlud’a, ei mba gurud’i ki süm 
ma ayîna, ei mba lei avin ni d’igi ini hina dedege. Ad’um mba d’i ar kä woi ngola. 

Isai 57 

1Wani ma d’ingêrâ nga mi ba woyo, sama mi djib’er yam zla ndatina nga d’i. Suma 
djivina a nga yozi woyo, wani sama mi wad’ud’a ala a hle sama d’ingêrâ woi ná 
prud’um mbei kur asa’ata na nga d’i. 

2Sama nga mi tit kur lovot ta d’ingêrina mba mi kal kur halasa, mba mi tuk tam 
yam azang mama mi. 

Ngop pa yam suma tuwal fileinid’a 

3Agi atcha d’a djop fileina grotna, andjaf fa mizeu d’a gaulangâ, agi hud’ugi ka hî. 

4Agi lazagi ni nge ge? Agi ngogi vunagi woi hagak agi trâgi sinagi bibiliu nata nge 
ge? Agi ni gro suma bei hum vuna d’uo zu? Agi nandjaf ma ka zlad’a mi d’uo zu? 

5Agi ni suma hologi tagi ad’u atchinda ad’u agu ma lara ge ma angusîna d’uo zu? 
Agi ni suma a nga ngad’agi grogina kä kur hora angra ahuniyônina mi d’uo zu? 

6Ahuniyô suma gulut suma ngunglung suma kur horina ni b’rau magid’a. Wana ni 
b’rau magid’a. Ni ndat ba, agi hagizi he d’a hawa d’a süm guguzlud’a, agi hagizi he 
d’a hawa d’a ngala mi. Ahle ndazina hina pet, hurun mba mi b’leng kazi zu? 

7Ni yam ahina d’a fiyak ka akulo dei ba, agi nga tinigi azang magi ma burâ kua á le 
tchod’a. Ni kua ba, agi nga djagagi á hagi ahle suma ngat buzuna mi. 

8Agi nga minigi va magi ma ge humba avun gonga ata agu ma avunatna, kayam 
agi walagi woi dei ki sed’enu. Agi nga fogogi baruna woi atagiya, nga djagagi 
akulo gandilad’a, agi nga lagi azang magi ma burâ bubud’a, agi nga djinigi vunagi 
ki suma agi hurugi vazang mazinina, agi nga golozi gandila mazid’a mi. 

9Agi nga igi akoid’a hamulâ ki mbulâ, agi zulugi mbul magi ma his ma afufuîna, 
agi sunugi magi suma sunda ata yima deina, agi hulongôgi yagi kä gak ata yima 
azuleina. 

10Kur tit magi d’a kad’engid’a agi kawagiya, wani agi nga dagi ala: Ei areya d’i, agi 
fagi ad’eng nga dinga kua, agi nga seyêgi d’uo mi. 

11Agi lagi mandarâ nabo nge ba, agi kandi zlad’a, agi djib’eregi kan nduo, agi 
walagi woi dei ki an nge? An kak bei de zlad’a ni dedei. Ni kayam ndata ba, agi 
nga gagi yagi kä avoron nduo wana. 

12An mba ni de woi yam d’ingêr magid’a ki sun magid’a; agi mba fagi va ki sun 
magid’a d’i. 

13Fata agi tchigid’a, ar filei magi ma ablauna mi prud’ugi woyo, ar simetna mi yozi 
woi pet, ar fod’a ti felezi woi mi. Wani sama ngei tam atana, mba mi tambasa 
djona, mba mi kak yam ahina man nda an tinit irat vata mi. 

Suta hi suma hAlonina 

14Ma didina mi dala: Agi gagi lovota, agi gagi lovota, agi minigi lovota, agi pad’agi 
ahle suma a d’el lovota avok sum manina woi pet. 

15Ma sä akulo ma kal tegles ma nga kaka gak didin ma simiyêm ala Ma bei tchod’a 
ba na na, mi dala: An nga ni kaka ata yima sä akulo dei ma didina ata yima an 
tinim iram vama. Wani an nga ki sama hurum b’lak ma mi hulong yam kä á b’leng 
hur suma a hulong yazi kä lulumana, á b’leng hur suma huruzi mi b’la’â mi. 

16An mba ni tchol ad’enga hina gagak kuo, an mba ni zal hurun hina baba d’uo mi. 
Le d’uo ni, suma an lazina, a mba kau a bo woyo. 

17Ni kayam d’od’ok mazi d’a tchod’a ba, kur ayî mana an toziya, an min wazi ki 
iran ndi. Wani azi nga i avogovok kur so vun mazina, kur djib’er mazi d’a kuruzi 
krovod’a mi. 

18An we sun mazi d’a led’a da’, wani an mba ni sud’uziya, an mba ni ndjunuziya, 
an mba ni b’lengêzi huruzi zlapa ki suma a nga yor tazi ki sed’ezina mi. 

19Ma didina mi de kua ala: An mba ni tin giled’a avun suma a mba dala: Halasa, 
halasa yam sama sä deina, yam sama gona mi. An mba ni sud’uziya. 

20Wani suma asa’atna a ni d’igi alum ma ngol ma mi tcha tata ma mbiyo mama 
nga mi tchol b’et tuo ma nga mi labilâ mi tchuk sä zozot ta lara ge woi petna na. 

21Alo mana mi dala: B’leng nga halasa nga yam suma asa’atna d’i. 

Isai 58 

D’el ta d’a lAlona tam djivid’id’a 

1Agi eregi ad’ugi akulo, agi bagi d’i, agi eregi ad’ugi akulo d’igi sana mi bu adifa 
na, agi tagagi sum mana tchila mazid’a, agi tagazi tchod’a hi suma hi Jakob-mid’a 
mi. 

2Burâ pet azi nga halanu, a min á we lovot manda d’igi andjaf suma a nga tit yam 
d’ingêra suma a nga wal lei ki gat ta Alo mazina mi tinizizid’a d’uo na na, a nga 
halan ala an tinizi gat ta d’ingêra, azi min ala an hud’ï geveziya. 

3Azi nga dan ala: Le ang nga golomi d’uo ni, d’el ta mami d’a bei te tenid’a, zlat ni 
zla me ge? Le ang nga tin irang kami d’uo ni, mbut ta ami mbud’umi tami 
hohoud’id’a, zlat ni zla me ge? Wani an hulong dazi ala: kur bur ma agi d’elegi tagi 
bei te tenina ni yam min magid’a, agi lagi magi suma a lagi sundina kad’enga mi. 

4Agi d’elegi tagi bei te tena ná tchi tuguyod’a, agi yalagi tagi ná tumugi tagi mi! 
Agi d’elegi tagi bei te tena ni d’igi d’el ta d’a ini kur bur ma wanid’a na tala an 
humugi delegi sä akulo d’a d’i. 

5Ni d’el tad’a sana mi mbut tam hohoud’a hina d’a ba, an minit tchu? D’oze mi 
hom yam kä d’igi tchereuna na, mi tchuk baru d’a dodora atamu, mi bur kä aduk 
butna. Ni hina ba, agi mba yat ala ni d’el ta d’a bei te tena d’a bur tu an Ma didina 
tan lan djivid’a heî kata zu? 

6D’el ta bei te tena d’a an tan lan djivid’a kata ba wana: Agi bud’ugi kindjingâ 
hasa’atina woyo, agi bud’ugi ziyona hi dju’îna woyo, agi tchugugi suma a nga 
djobozi vunazina akulo, agi kuzugi djuk ma lara ge woi pet, 

7agi b’rawagi te magina ki suma meid’a tchazina, agi vagi suma hou suma a nga ki 
yima kaka d’uo na avo hatagi mi. Le agi wagi sana gandilad’a ni, agi zlubum 
baruna atamu, agi hagi azigagi mi simiyêgi d’uo mi. 

8Ata yi máma b’o magid’a mba d’i b’o woi d’igi yima fod’a na, sut manid’a mba d’i 
deî atogo zak d’igi afata na, d’ingêr magid’a mba d’i tit avorogiya, subura hi Ma 
didinid’a mba d’i tit blogogi á ngomogi mi. 

9Ata yi máma agi mba yagi Ma didina, mam mba mi humugiya. Agi mba eregi 
ad’ugi akulo, Ma didina mba mi hulong dala: An wana! Le agi aragi bei tinigi 
aneka kel suma, le agi aragi bei d’ek suma, le agi aragi zla d’a de d’a asa’ata mi 
suma, 

10le agi hagi te magina tamba mi sama meid’a tchuma, le agi hobogi ma kid’aka ni, 
b’o magid’a mba d’i kal akulo yam nduvunda, nduvun magid’a mba d’i mbut ni 
d’igi afat ta falei d’ad’ara na mi. 

11Ma didina mba mi ndjunugi teteu, mam mba mi hobogi ata yima so ma 
gangrasâ, mam mba mi hulong mi hagi ad’enga atagiya. Agi mba mbud’ugi ni d’igi 
asine ma a rabam mbinina na, d’igi golong nga mbiyo matna nga mi so d’uo d’a na 
mi. 

12Ni agi ba, mba hulong minigi yima adjeu ma b’lak keina, agi mba tchologi ad’u 
ge d’a kur atchogoi d’a kal lei dedeid’a akulo. A mba yagi ala: Suma a min ir 
gulumun ma dris seina, suma a min lovot ta gureid’ina, suma a hulong mbut 
ambasa djivid’a á kak kurutna. 

Bur ma sabat ma mi le Ma didina tam djivid’ina 

13Le ang d’el tang bei tita kur bur ma sabatna á le min manga kur bur man ma an 
tinim iram vama d’uo, le ang mbut bur ma sabatna ni bur mang ma furîd’a, ang 
tinim iram vam á suburun an Ma didina, le ang suburum ná tit yam min manga 
d’uo, á le vama ang hurung minima d’oze a de zla d’a hawa yaka d’uo mi ni, 

14ata yi máma ang mbud’un ni an Ma didina va mang ma furîd’a, an mba ni tining 
akulo yam ambasa yam yima ndingâ, an mba ni hang tena ki djona habung ngolo 
Jakob-ma. Wana ni zla d’a ndavunan an Ma didinid’a. 

Isai 59 

D’ela nga aduk tagi kAlona 

1Agi djib’eregi ala Ma didina abomî gid’engâ á sud’ugi d’oze humam mbi ni ngela 
á humugiya zu? 

2Wani ni tchila magid’a ba, ti walagi adigagi woi kAlo magina. Ni tcho magid’a ba, 
ti ngeyem iram mbei iragiya, ti d’elem á humugi mi. 

3Kayam abogi mi mbut ndjendjed’a ki buzuna, agi tchagi suma kabogiya, agi nga 
dagi zla d’a kad’a ki vunagiya, sinagi nga d’i par papar á ngul suma mi. 

4Agi nga kalagi yam tagi ata lovod’ot ti, agi nga dagi zlad’a ki gagazid’a d’i, agi 
tinigi hurugi ni yam ahle suma hawa ya’â, agi dagi ni zla d’a kad’a, agi nga vagi 
wir ra tchod’a, agi vud’ugi ni murud’umba. 

5-6Nga hur magina mayîna d’igi ase gugui ma ayînina. Sama lara ma mi doma mi 
tchum atogo zak. Le a tom mbeyo ni, mageid’a buzuk kei kurumî ndad’u. Baru ma 
agi nga tchilima nabeid’a hi djudjugad’a, mi ndak nga á tchuk atang ngi, ndak nga 
á zlup kang nguo mi, wani ná mba ki ndaka. Kayam abogi mi le ni sun nda 
murud’umba vat tu. 

7Asegi nga mi tin kä ta d’i á le tchod’a, agi nga b’ad’agi tagi á tchi sama bei zlad’a 
kama. Djib’er magid’a ni djib’er ra tchod’a, hurumba ki b’laka ni sun magi d’a 
led’a. 

8Agi wagi nga lovot ta halasa d’i, agi nga tid’igi kur lovot ta gagazid’a d’i, agi tid’igi 
ni kur lovot ta gunda. Sama nga mi tit kuana nga mi we halasa d’uo mi. 

Suma hAlonina a we tcho mazid’a 

9Kayam ndata, sariya d’a ka d’a d’ingêra ti wal lei dei ki sed’emiya, suta ti wal lei 
ki sed’emi mi. Ami tinimi hurumi yam b’od’a, gol wani, nduvunda ti mba ni 
ndad’u, ami halami yima hap ma titilâ, wani ami nga tid’imi ni kur nduvun nda 
i’îlika. 

10Ami nga lamami huyok gulumuna d’igi suma duka na, ami nga lamami yina d’igi 
suma irazi nga d’uo na na, ami nga dabami asemi kä falei d’igi yima andjegena na, 
kur duzîd’a wan ko, ami ni d’igi suma matna na. 

11Ami nga tchimi d’igi ambur ma a yum ala ursâ na, ami nga yoromi tami d’igi 
gugud’a na, ami tinimi hurumi ni yam sariya d’a d’ingêra, wani ami nga fat ti, ami 
nga halami suta, wani ti wal lei dei ki sed’emiya. 

12Kayam tchila mamid’a ti zul avorongû, tcho mamid’a nga d’i le glangâsâ kamiya, 
tcho mamid’a ti nga b’ala kamiya, ami wami tchila mamid’a. 

13Ami lami tchod’a avorongû, ami mbud’ung irangû, ami walami woi dei ki ang 
Alo mamina, ami dami ni zla d’a asa’ata, ami ni suma so vuna, ami dami ni zla d’a 
kad’a, ami ni suma guruyômi kä kurumi krovona. 

14Sariya d’a gagazid’a ti nga d’i, d’ingêra ti nga d’uo mi, kayam gagazid’a ti nga 
aduk suma d’i, d’ingêra ti nga d’uo mi. 

15Gagazid’a ti nga d’i, sama min á le tchod’a d’uo na, a nga hurumumu. 

Ma didina mi mba mi de zlad’a 

Ma didina mi wala ni tchod’a ni kayamba d’ingêra ti nga d’uo d’a. 

16Ma didina mi we nga sa d’i, mi le atchap kayam sama mi mba á ndjundina nga 
d’i. Kayam ndata, abom mi ndjunumu, mi mbut vama mam deng tam kama. 

17Mi tchuk d’ingêra atam d’igi sana mi tchuk kongrongâ atam na, mi kulup djum 
mba suta kam mi. Mi tchuk baru ma sä atchugula atamu, mi tchuk yungôra atam 
d’igi sana mi tchuk baru d’a ngola atam na mi. 

18Mba mi wurak nge nge pî ndak yam sun mamba, mba mi wurak mam suma 
huneîd’a kayî mama ndak yam sun mazid’a, mba mi wurak mam suma djangûna 
ndak yam sun mazid’a, mba mi wurak suma a nga kaka yam tilina ndak yam sun 
mazid’a mi. 

19Fata Ma didina mi mba d’igi alum ma ngolâ mi djang abo simet ma ngolâ na d’a, 
a mba lum mandaramu, a mba suburum tinï ad’ud’a abo ma yorogona dei gak 
ndeza woi abo ma fladegena. 

20Ma didina mi dala: Ma wurak yam suma nga mi djï kur Siyon yam suma hi Jakob 
suma a ar tcho mazid’a woina. 

21Ma didina mi dala: Wana ni vun ma djin ma an djinim ki sed’egina: Muzuk mana 
mba mi kak kagiya, an mba ni tinigi zla manda avunagiya. Mba d’i wal lei ki 
sed’egi d’oze grogina d’oze grogi ngolona d’uo mi, arî hina gak didin. An Ma 
didina ni de na. 

Isai 60 

B’o d’a awili d’a yam Jerusalem-mba 

1Ndak Jerusalem, ndak tchol akulo, ndak wile kayam b’o maka nga d’i nde woyo, 
subura hi Ma didinid’a nga d’i tchol akulo kagu, nga d’i b’o kak d’igi afat ta ti deî 
d’a na. 

2Gola! Nduvunda ti duk wa yam andagad’a, yima wurana mi duk wa yam andjaf 
suma mi. Wani Ma didina mba mi tchol akulo á b’o woi kagu, subur mamba mba 
d’i b’o woi kak mi. 

3Andjaf suma a mba mba kur b’o maka, amuleina a mba mba kur wile mak ka nga 
d’i wile kaka mi. 

4Ndak mbut irak gol gevek ata yina pet. Azi pet a toga, a nga djï gevegu. Grok 
suma andjofâ a nga djï ata yima deina, a yoï nga grok suma aropma akulo 
ahlabazi mi. 

5Ndak mba d’i we, hina wani, tak mba d’i lak djivid’a, huruk mba mi oî ki furîd’a, 
tak mba d’i lak djivid’a mi. Kayam ndjondjoî d’a kur alum ma ngolîd’a mba d’i 
mba avo hatagu, ndjondjoîd’a handjaf sumid’a mba d’i mba avo hatak mi. 

6Suma djambala ablaud’a a mba oî yam ambas maka. Azi ni suma djambal suma 
Madiyan-na ki suma Efa-na. Azi pet a mba tcholï ni Seba, a mba mba ki lora ki 
dubang ma his djivid’ina, a mba gile Ma didina mi. 

7D’uwar ma Kedar-râ a mba togomî avo hatagu, gamlâ ma Nebayot-na mba mi 
mbut ni vama lak sunda. A mba hazi he d’a hawa d’a ngala yam yi man ma ngal 

ahle suma ngat buzuna, a mba lan tan djivid’a, an mba ni subur gong man nda 
djifâ. 

8Ni suma lara ba, a nga tit hina hitirizik d’igi d’ugula na d’oze d’igi gugud’a ti pir ti 
i kur aziyat na ge? 

9Kayam suma a nga kaka yam tilina a tin huruzi ni kanu, batod’a hi suma Tarsis-
sîd’a ti tchuk tat avok á yoï gro’â ata yima deina ki bege mazi d’a hapa ki lor 
mazid’a, yam simiyên an Ma didina Alo mak ma tin tan irat vat yam Israel-lâ ma 
ni hak ngolina. 

10Ma didina mi dala: Andjaf suma dingâ grozina a mba hulong á minik gulumun 
ma’â akulo, amulei mazina a mba lak sunda, kayam kur hur man ma zala an togu, 
wani yam djivi manda an nga ni wak hohowogu. 

11Vun agrek ma’â mba mi arî mala woi burâ ki burâ, sa mba mi dugum falei d’oze 
andjege d’i, kayam andjaf suma a fe lovota á kal ki ndjondjoî mazid’a avo hatagu, 
amulei mazina ki suma ad’uzina mi. 

12Andjaf suma d’oze andjaf suma kur leud’a a mba lak sunda d’uo na, a mba 
tchazi woyo; andjaf máma a mba dabam mbei pepet mi. 

13Subur ra Liban-nda pet kagu siprena kagu pêna kagu buisâ, ki zla tazi pet a mba 
mba avo hatak á he ngola mi yi man ma an tinim iram vama. An mba ni subur 
yima an tin asen kuana mi. 

14Suma a lak ndakina grozina a mba hulong yazi kä avorogu, suma pet suma a 
golok isâ a mba grif kä avorogu, a mba yak ala Azì ma ngolâ hi Ma didinina, Siyon-
nda hi Ma tin tam irat vat yam Israel-lînid’a. 

15Gagazi, a arak keyo, a noyôk kei mi. Sa nga mi kal avo hatak ki. Wani ki 
tchetchemba, an nga ni mbud’uk vama subura burâ ki burâ, an nga ni mbud’uk 
vama furîd’a kur atchogoi d’a lara ge pet mi. 

16Andjaf suma kamulei mazina a mba wulugu. Ata yi máma ndak mba d’i wala an 
Ma didina ni ma sud’u’â, an ni ma sib’ika hi Jakob-ma, an ni ma wurak ka’â mi. 

17An mba ni hak lora balum kawei ma hleuna, an mba ni hak kawei ma hapma 
balum kawei ma wurana, an mba ni hak kawei ma hleuna balum aguna, an mba 
ni hak kawei ma wurana balum ahinad’a. An mba ni mbut b’leng nga halasa ni 
vama ngomo’â, d’ingêra ni vama te ka’â mi. 

18A mba hum zla murud’umba kur ambas maka d’i, a mba hum zla hurumba d’oze 
b’laka ir haga maka d’uo mi. Ndak mba d’i yi gulumun ma’â ala Suta, ndak mba d’i 
yi vun agrek ma’â ala Ma gile Alona. 

19Nafata ba, mba d’i b’o kak falei d’i; ni tilâ ba, mba mi b’o kak kuo mi. Ni Ma 
didina ba, mba mi b’o kak burâ ki burâ, Alo ma’â mba mi mbut ni subur maka. 

20Afat maka mba d’i nik ki, til ma’â mba mi kal nduvun nduo mi, kayam Ma didina 
mba mi mbut ni b’o maka burâ ki burâ, bur mak ma yor tad’a mba mi kal lei mi. 

21Sum ma’â pet a mba mbut ni suma d’ingêra, a mba kak kur ambasa gak didin. 
Azi nagu ma an puma, ni sun nda an lat kabon á le sun nda yam subur mandid’a 
mi. 

22Andjaf ma ngiyeû ma kalâ mba mi mbut nandjaf ma dudubuna, andjaf ma 
akid’ei ma kalâ mba mi mbut nandjaf ma sib’ika. An Ma didina mba ni b’at tan á 
lahle ndazina fata yi mazina mi ndaka. 

Isai 61 

Ma sun ma Ma didina mi sunum á tchi walina 

1Muzu’â hi Salad’a Ma didinina mi nga kaka kanu, kayam Ma didina mi von mbulâ 
kan mi tinin iran van ná tchi wal zla d’a djivid’a mi suma hohoud’a. Mi sunun ná 
b’leng hur suma huruzi mi b’la’â, á tchi wala mi suma a yozi magombina á 
tchuguzi akulo, á tchi wala mi suma a nga kur dangeinina á tchuguzi akulo mi, 

2á tchi wala ala biza d’a Ma didina mba mi tak suma mamba woi yam bur ma sä 
atchugula hAlo meina, á b’leng hur suma pet suma ang yor tazina, 

3á b’leng hur suma a nga kur Siyon suma a yor tazina, á hazi avaval la furîd’a 
balum butna, á hazi mbul ma furîd’a balum b’oud’a, baru ma subura yam huruzi 
ma b’la’â tala a yazi ala Azi nagu ma Ma didina mi pum kur asinem á suburumu 
d’a. 

4A mba hulong min yima b’lak kei adjeuna akulo, a mba hulong tchol gongîyo 
suma to woi adjeu dedeina akulo, a mba min azì ma nglo ma b’lak kei kur 
atchogoi d’a dedeid’ina akulo mi. 

5Andjaf suma dingâ a mba mba á pol d’uwar magina, andjaf suma dingâ grozina a 
mba zumugi awuna ki guguzlud’a mi. 

6Wani a mba yagi ala Suma ngat buzuna hi Ma didinina, a mba yagi ala Azungeîna 
hAlo meinina. Agi mba tagi ndjondjoîd’a handjaf sumid’a, agi mba hlagi subur 
mazid’a. 

7Yam zulo ma lagina a mba wuragagi ahlena mbàmbà, agi mba lagi furîd’a balum 
mang nga a mangâgi woid’a. A mba wuragagi ahlena mbàmbà kur ambas 
magid’a; furî d’a didinda ti mba d’i arî magid’a. 

8Kayam an Ma didina ni min ni sariya d’a ka d’a d’ingêra, wani an noî hurumba ki 
sun nda tchod’a woyo. Gagazi, an mba ni wuragazi ngad’a yam sun mazi d’a azi 
lata, an mba ni djin vunan ki sed’ezi djin nda didinda. 

9A mba wazi andjavazi aduk suma, a mba wazi grozi ngolona aduk suma mi. 
Suma pet suma a mba wazina a mba wala azi nandjaf ma Ma didina mi b’e vunam 
kama. 

Sawal la le mersid’a 

10An mba ni le furîd’a ngola yam Ma didina, an mba ni le hur ma hapma ngola 
yam Alo mana mi, kayam mi tchugun suta atan d’igi barud’a na, mi tchugun 

d’ingêra atan d’igi baru d’a ngola na, d’igi gor azong ma mi tel atchad’ina mi kulup 
djumba kam na, d’igi gor wei d’a a telet ta ti min tat kahle suma djifîd’a na mi. 

11Salad’a Ma didina mba mi deî suta ki giled’a avok andjaf suma pet d’igi 
andagad’a nga d’i deî ahlena na, d’igi asinena nga mi deî awu ma a nga zaramzi 
huruma na mi. 

Isai 62 

Jerusalem mba awilid’a 

1Ndak Jerusalem, yam o d’a an lat kaka, an nga ni ba vunan ndi; Ndak Siyon, yam 
o d’a an nga ni lat kaka, an mba ni tuk tan ndi gak prut mak ka woid’a mba d’i nde 
woi d’igi yima fod’a na, gak sut maka mba d’i ngal d’igi aku d’a ganda hina tua mi. 

2Ata yi máma andjaf suma a mba we sut ta Ma didina mi sud’uka, amuleina pet a 
mba we subur maka, a mba yak ki simi ma awili ma Ma didina mba mi yakina. 

3Ndak mba d’i mbut ni d’igi avaval la subura na hur abo Ma didina, d’igi djum 
mba amula na hur abo ma biyarâ hAlo ma’îna mi. 

4A mba yak ala Ta a digit teid’a d’uo d’a, a mba yandaga maka ala Ta a arat teid’a 
d’uo mi, wani a mba yak ala Ta an hurun vat heîd’a, a mba yandaga maka ala Ta a 
teleta, kayam Ma didina tam lum djivid’a kagu, andaga maka mba d’i ve ndjufâ. 

5D’igi gor azongâ mi ve gor weid’a na, hina mi, gro’â a mba mbut ni d’igi ndjuvuk 
na, d’igi gor weid’a a teleta ti ni furîd’a hi ndjuvut ma mi teletna na, hina mi, ndak 
mba d’i mbut ni furîd’a hAlo ma’îd’a mi. 

6Ndak Jerusalem, an tin wa suma ndjola yam gulumun ma’â. Azi mba ba vunazi 
falei d’oze andjege d’i; agi suma nga gagi hum Ma didina yam ahle suma a le ki 
Jerusalem-mina, agi tugugi tagi d’i. 

7Agi aram ta d’i, gak mi hulong mi minit blangât ma adjeuna, gak mi mbud’ut 
vama subura hi suma yam andagad’ina pet mi. 

8Ma didina mi gun tam kabom ma ndjufâ ki bigam mba sib’ika ala: An mba ni ar 
mak suma djangûna a mba tawu ma’â d’uo d’a, an mba ni ar andjaf suma dingâ 
grozina a mba tche süm guguzlu d’a ndak zumuta d’uo mi. 

9Wani suma a mba tok awunina a mba tumu, a mba gilen an Ma didina; suma a 
mba dut guguzlud’ina, a mba tchat süm matna kur gulumuna hi yi man ma an 
tinim iram vama. 

10Agi suma Jerusalem-ma, agi buzugugi woyo, agi buzugugi woi atogo kur azì ma 
ngolâ, agi malagi lovota mi suma a nga djïna, agi tozogi zul la kur lovot ta titid’a 
woyo, agi yogi ahuniyôna woyo, agi pagi drapod’a akulo mandjaf suma mi. 

11Gola! Ma didina nga mi de zla ndata woi yam andagad’a pet ala: Agi dagi mi 
suma Siyon-na ala: Gola! Magi ma suta nga mi djï ki wurak mamba abomu. Gola! 
Wurak ka yam sun mambid’a nga abom mi. 

12A mba yagi ala Suma a tinizi irazi vazina, a mba yagi ala Suma Ma didina mi 
tchuguzi akulona. Ndak Jerusalem, a mba yak ala Azì ma ngol ma a aram mbeina 
d’uo d’a, wani a mba yak ala Ta a le kat heîd’a. 

Isai 63 

Ma sä atchugul ma a lum mandarama 

1Ni nge ba, mi tcholï Edom kur azì ma ngol ma Bosra-na ki baru d’a hleud’a ki 
baru d’a wiled’a atam nga mi tit ki subur tad’a kad’engêm pet na ge? Ni an Ma 
didin ma nga ni de zla d’a gagazid’ina, ni an ma nga kad’enga á sut sumina. 

2Ni kayam me ba, baru mangâ mi mbut hleud’a atang nge? Ni kayam me ba, mi 
mbut hleud’a atang d’igi baruna hi sama mi miret guguzlud’a kä kur zulutna na 
ge? 

3Ni an tu ba, ni miret guguzlud’a ata yi mat ma mireta. Sa aduk sum mana sa mi 
nga ki sed’en ndi. Kayam ndata, kur ayî mana, an mired’ezi kä, an ndjirebezi woi 
kur ayî man ma bibiliuna, buzuwazi mi yam ata baru mana, mi tub’ak ata baru 
mana pepet mi. 

4Kayam bur ma sä atchugula nga kurun adjeu dei, biza d’a wurak yam sum 
manid’a ti mba wa. 

5An gol iranu, wani an fe nga sama ndjunun ndi. An le atchap kayamba sama 
ndjunun nga d’uo d’a. Ata yi máma ad’eng manda ti ndjununu, ayî man ma 
bibiliuna mi ndjunun mi. 

6Kur ayî mana an miret suma kä kasenu, an gurud’uzi woi kayî man ma bibiliuna, 
an vozi buzuwazi kä woi andaga mi. 

Djivi d’a Ma didina mi lazizi adjeud’a 

7An mba ni de woi yam o d’a bei dabid’a hi Ma didinid’a ki gile d’a ei gilei Ma 
didina yam djivi d’a mi lat ki sed’eid’a. An mba ni de woi yam djivi mam mba yam 
Israel-lîd’a, yam djivi d’a mi lat ki sed’ezid’a ki we hohou mamba ki o mam mba 
bei dabi d’a kal teglesa mi. 

8Adjeu mi dala: Gagazi, azi ni sum mana, azi ni gro suma bei ka zlad’a ba na. 
Kayam ndata, mam mi ma sud’uzina. 

9Kur ndak mazid’a pet mi sun nga sama ding á ndjunuzi d’i, wani ni mam tamba 
ba, mi sud’uziya. Kur o mamba ki we hohou mamba mi ndjunuziya, mi hlanek 
mazid’a kamu, mi zizi akulo ahlabam kur tit mazi d’a fiyaka pet mi. 

10Wani azi som vunamu, a zal hur Muzuk mam ma bei tchod’ina, mi mbut mazi 
ma djangûna, mi mbut sama mi duruzi ayînina mi. 

11Ata yi máma sum mama a djib’er yam bur ma kalâ yam atchogoid’a hi Moise-sa, 
a dala: Mam ma mi djagazi alum ma ngolâ woi ma polozina, mi nga ni lara ge? Ma 
mi tin Muzuk mam ma bei tchod’a adigazina, mi nga ni lara mi ge? 

12Mam ma mi tit yam bik ka ndjufa hi Moise-sa ki sib’ik mambina mi nga ni lara 
ge? Ni mam ma wal mbina woi aduk mbà avorozi tala simiyêm mi yi gak didinu 
d’a. 

13Ni mam ma djagazi alum ma galileina d’igi akulum ma mi djang hur fulâ bei 
asem mi dap mi puk kä ba na na na. 

14A nga sulugot kä kur hora d’igi amuzleina a sulugot kä ata yima hatna na, 
Muzu’â hi Ma didinina nga tinizi ata yima tuk tad’a. Hina mi, Ma didina, ang tin 
sum mangâ kayam simiyêng mi fe subura kaziya. 

Tchen nda hud’a 

15Ang ma sä kaka akulo ata yi mang ma ang tinim iram vam ma suburina, ang golï 
irang kä. Zlezleû manga ki djivi manga a nga ni lara ge? Ang ar bei hat hurung kan 
bei wan hohowon nana ge? 

16Kayam angî Abumiya. Abraham mi wami nga d’i, Israel ko mi wami nga d’ala 
ami ni na d’a d’uo mi. Ni ang Ma didina tu ba, nAbumiya, ni ang ma yang kad’u 
tinda dedei ala Mami ma sutä na. 

17Ma didina, ni kayam me ba, ang arami ami vid’imi woi hina dei ki gat manga ge? 
Ni kayam me ba, ang b’alami hurumi hina kiki á lang mandarang nge? Ang 
hulongî yam azungeî mangâ, yam andjaf ma ang tum djonina mi. 

18Ami mang suma yed’etna ami kagami yam ambasa ni hina ndjö. Mami suma 
djangûna a miret yi mang ma a tinim iram vama kä kaseziya. 

19Ami lami biza d’a ablaud’a ni d’igi suma ang te nga kazi yang tu d’uo na na, d’igi 
suma a yazi nga ki simiyêng yazi tu d’uo na na mi! Wani ladjï ang haû nakulod’a 
woyo, ladjï ang tchugï naseng kä ni, ahuniyôna a giget wa avorongû! 

Isai 64 

1Ang mbut ni d’igi aku d’a ti ngal tchagalakid’a na, d’igi aku d’a ti zal mbinid’a na, 
tala mang suma djangûna a wang simiyêng andjaf suma a zlak avorongû d’a. 

2Kid’a ang lahle suma mandar suma ami djubuzi nga yami tu d’uo nid’a, ang 
tchugï aseng kä, ahuniyôna a giget avorongû. 

3Sa mi hum nga zla d’a de d’oze mi we nga alo ma ding ma d’igi ang na ma mi 
lahle suma hina na yam sama nga mi djubuma yam tu d’i. 

4Ang nga tit ki sama tam nga d’i lum djivid’a á tit yam d’ingêrina, ki suma a nga 
djib’er kang kur tit mazid’ina mi. Wani ang hurung zal kami ni kayamba ami lami 
tchod’ïd’a. Le ami nga kurut hina baba ni, ami mba sud’umi woi ni nana ge? 

5Ami pet mbud’umi ni d’igi vama ndjendjed’a na, sun mami d’a d’ingêra pet ti 
mbut ni d’igi baru ma zozota na, ami pet nga yagami woi d’igi hum aguna mi yak 
kei na, tcho mamid’a nga d’i felemi woi d’igi simetna nga mi fel ahlena woi na mi. 

6Sama mi yang simiyêng ma mi tchol akulo á reî ki sed’engâ nga d’i. Ang ngei tang 
ngei iramiya, ang arami ami pugumi kä kur tcho mamid’a yam tchila mamid’a. 

7Wani Ma didina, angî Abumiya. Ami ni lubu ma ab’lorina, angî ma minimina, ami 
pet ni sun nda ang lat kabonga. 

8Ma didina, ar hurung zal kal lei kang ngi, ar ang djib’er yam tcho mamid’a teteu 
d’uo mi. Ar ang wami ala ami pet ni sum mangâ. 

9Azì mang ma nglo ma a tinim iram vama mi mbut wa fulâ, Siyon ti mbut wa fulâ 
mi. Jerusalem ti ar wa samba agra mi. 

10Gong mami d’a kud’or ra a tinit irat vat ta subur ra abuyomi ngolo a gileng 
kuad’a, ti mbut wa vama a ngalam kakud’ina, ahle suma ami lami kazi heîna a 
b’lak wa woi mi. 

11Ma didina, hina pet ni ang mba le va tu d’uo zu? Ang mba kak hawa hina 
mudjuk, ang ar ahle ndazina a kal yam ad’eng mamid’a zu? 

Isai 65 

Sariya d’a nga d’i mbad’a 

1Ma didina mi dala: Suma a djobon nga zlan nduo na, an humuziya. Suma a halan 
nga d’uo na, a fanu. An de mandjaf ma nga mi yan simiyên nduo na ala: An wana! 
An wana! 

2An nga ni mat abon burâ ki burâ mandjaf suma bei hum vuna, ni suma a nga tit 
hur lovot mazi d’a tchod’a yam djib’er mazid’ina. 

3Ni suma a nga zalan hurun burâ ki burâ bei ara ba na, ni suma a nga ngat ahle 
mazi suma ngat buzuna hur asinenina, a nga ngal dubang ma his djivid’ina yam 
yima ngal dubang ma his djivid’a ma a minim ki derengelîna. 

4Ni suma a nga kaka aduk asud’a suma a nga bur angra ahuniyônina. Ni suma a 
nga mut kozongâ, suma a nga yi te ma ndjendjed’a kur duguyo mazinina mi. 

5Ni suma a nga dala: Ang huttcha woi hina dei, ang hud’ï go gevemi d’i, kayam 
ami kalang ki yed’eta na. Suma hina na a ni d’igi andos ma mi tchuk atchinana na, 
a ni d’igi aku d’a nga d’i ngal burâ ki burîd’a na mi. 

6Gola! Ahle ndazina a nga b’ira kä avoronu. An mba ni kak mudjuk ki. An mba ni 
min zla mazid’a, an mba ni wuragazi ndak yam sun mazid’a memet. 

7An mba ni wuragagi yam tcho magid’a ki d’a habuyogi ngolod’a. Kayam a ngal 
dubang ma his djivid’ina yam ahuniyôna, a mbud’un zulona yam yima ndingâ mi. 
An mba ni wuragazi ndak memet yam sun mazi d’a azi lat adjeud’a. 

8Ma didina mi dala: Ata yima guguzlud’a nga bei ned’a ata adezet tua na, suma a 
nga dala a b’lagat tei d’i, kayam vama djivina mi nga kua. An mba ni le kazungeî 
mana ni hina mi, an mba ni dabazi woi pet ti. 

9An mba ni buzugï kandjafâ aduk suma hi Jakob-ma, an mba ni buzugï kandjafâ 
aduk suma hi Juda-na á tahuniyô mana djona. Suma an manazina a mba tambasa 
djona, azungeî mana a mba kak kat mi. 

10Saron mba d’i mbut ni yima pol d’uwar man ma gureina, hor ra Akor-ra mba d’i 
mbut ni kangâ ma burâ hi d’uwar ma nglona yam man suma a halana. 

11Wani agi suma aran an Ma didina woina, agi suma maragi yam ahina man nda a 
tinit irat vat suma a nga lagi tena mi filei ma a yum ala Gad-na na, agi suma nga 
oyôgi kopma ki süm guguzlud’a mi filei ma a yum ala Meni-na na, 

12an nga ni hagi woi avun ayîna. Agi pet mba grivigi kä á ngad’agiya, kayam an 
yagiya, wani agi hulongôn nga humba d’i, an dagi zlad’a, wani agi humugi nga 
d’uo mi. Wani agi lagi ni sun nda tchod’a avoronu, agi managi ni vama tan lan nga 
djivi kam mbuo na mi. 

13Kayam ndata, an Salad’a Ma didina nga ni dagiya: Gola! Man suma d’engzengâ a 
mba te, wani agi meid’a mba d’i tchagiya. Gola! Azungeî man suma d’engzengâ a 
mba tche, wani agi vunagi mba mi so. Azungeî man suma d’engzengâ a mba le 
furîd’a, wani agi zulona mba mi lagi mi. 

14Gola! Azungeî mana a mba hle sawala ki furîd’a kuruzi krovo, wani agi mba 
tchigi abo tagi d’a ted’a kurugi krovo, agi mba tchigi tchi ma hohoud’a, agi mba 
tchugugi susub’ok mi. 

15Simiyêgi mba mi arî vama suma an manazina a ge ki vuna mi suma ala: Ar 
Salad’a Ma didina mi tchagi woyo na. Wani an ni tin azungeî mana simi ma dingâ. 

16Sama mi min ala mi b’e vuna kam ki simiyê ambasa na, mba mi b’e vuna kamî ki 
simiyên an Alo ma gagazina. Sama mi min gun tam ki simiyê ambasina mba mi 
gun tamî ki simiyên an Alo ma d’engzengâ, kayam ndak ka kal leid’a a mba mar 
rei kad’u, a mba ngeyet tei iran mi. 

Akulo d’a awilid’a kandaga d’a awilid’a 

17Ma didina mi dala: An nga ni lakulo d’a awilid’a kandaga d’a awilid’a. Sa mba mi 
djib’er yam ahle suma kalâ d’i, sa mba mi hulong djib’er kazi d’uo mi. 

18Wani agi lagi ni furîd’a, agi lagi ni hur ma hapma burâ ki burâ yam ahle suma an 
nga ni lazina. An nga ni le Jerusalem ni yam hur ma hapma, sum matna ná le 
furîd’a mi. 

19An mba ni mbut Jerusalem hur man ma hapma, sum mana ni furî manda mi. A 
mba hum siwela hi tchina d’oze wulula kurut tuo mi. 

20Kur azì máma a mba fe gogor ma mi mit atogo hina za’â nga d’i, mamar ma mit 
avok bei bizam mbi nda’â nga d’uo mi. Gogorâ mba mi mit ni bizad’a kis mbeî, 
sama mi mit avok bizad’a kisina, a mba golomî d’igi sama tcho ma Alona mi gum 
vunina na. 

21Azi mba min azina, a mba kak kuru; a mba pagu ma vuta, a mba tum vud’um mi. 

22Azi mba min azina, sama ding mba mi kak kua d’i; a mba paguna, sama ding 
mba mi tum vud’um mbuo mi. Kayam sum mana a mba te tatâ d’igi aguna mi te 
tatâ na, suma an manazina a mba le furîd’a yam sun nda a mba lat kabozid’a mi. 

23Azi mba le sun nda hawa yaka d’i, a mba vut grona bei mandarâ. Kayam azi 
nandjaf ma an Ma didina ni b’e vunan kama, grozina a mba kak zlapa ki sed’ezi 
mi. 

24An mba ni humuzi avok bei azi tchenenu, an mba ni humuzi ata yima azi de nga 
zlad’a d’uo tua na. 

25Ma didina mi dala: Ngûna ki gor timina a mba te hatna asem taziya, azlona mba 
mi te hatna d’igi amuhlâ na, guguina mba mi te nandaga d’a gugud’upa, a mba le 
vama tcho d’oze a mba b’lak va yam ahina man nda an tinit irat vata d’uo mi. 

Isai 66 

Suma d’engzengâ ki suma bei d’engzengâ 

1Ma didina mi dala: Akulod’a ni zlam man nda amula, andagad’a ni vama an tin 
asen kama. Nandjaf gongâ me ba, agi mba minindji ge? Ni yima lara ba, an mba ni 
tuk tan kua ge? 

2Ma didina mi de kua ala: Ahle suma agi wazi pet wana, ni an ba ni lazi kabonu. 
An nga ni dagiya, azi pet ni mana. Sama tan lan djivid’a kama ni ma hohou ma nga 
mi hum zla manda ki mandarâ nga mi zlak avorotna. 

3Sama ngat amuhlîna mi tchi ni sana mi, sama mi ngat timina vama ngat 
buzunina mi tumî azik adina mi, sama mi he he d’a hawad’a afutina mi vo ni 
buzuwa kozongâ woi mi, sama ngal dubang ma his djivid’a á ge humbina, mi 
kud’orî fileina mi. Sum ndazina pet ni suma tazi nga d’i lazi djivid’a kur lovot 
mazid’ina, ni suma tazi nga d’i lazi djivid’a kur sun mazi d’a ndjendje ndatina mi. 

4Wani an mba ni mba ki ndaka kazi yam sun mazi d’a ndjendje ndata, an mba ni 
mba kahle suma mandarâ kazi kayam an yiya, wani sa mi hulongôn nga humba 
d’i, an de zlad’a, wani azi humun nga d’i. A le ni sun nda tchod’a avoronu, a man ni 
vama an tan nga d’i lan djivid’a kam mbuo na mi. 

Mba d’a dabid’a hi Ma didinid’a 

5Agi suma nga humugi zlad’a hi Ma didinid’a ki mandarâ ki zlakina, agi humugi 
zla d’a b’oziyogi suma a noyôgi a aragi woi yam simiyêna a nga data. A nga dala: 
Ar Ma didina mi tak subur mamba woyo, ami wami furî magid’a mi. Wani ni azi 
ba, a mba mbut zulona. 

6Agi humugi del la ngop pa nga d’i ndeï hur azì ma ngolîd’a. Ni del la nga d’i ndeï 
kur gong nga kud’orid’a. Ni dela hi Ma didin ma nga mi wurak mam suma 
djangûna ndak yam sun mazid’ina. 

7Avok bei hurut tat á vutid’a, ti vut wa! Avok bei ndak ka vuta ti lata, ti vut gor 
mandjufâ! 

8Ni nge ba, mi hum zla d’a hina d’a yam tu ge? Ni nge ba, mi wahle suma hina na 
yam tu ge? Ambasa a vud’ut ni bur tu zu? Andjaf suma a vud’umî bur tu mi zu? 
Ata yima Siyon hurut nde tat á vutina, atogo hina zak ti vut grotna. 

9Ma didina mi dala: An ma ni mal vun azì grona matchad’a á vutina, an mba ni 
d’elet bei vuta zu? Alo ma’â mi dala: An ma ni he lovota matchad’a á vutina, An 
mba ni d’el gorâ bei vuta woi zu? 

10Agi pet suma a lagi katna, agi lagi furîd’a ki Jerusalem, agi mbud’ut ni vama agi 
lagi furîd’a kama. Agi pet suma nga yorogi tagi katna, agi lagi furîd’a ki sed’et mi. 

11Hina wani, agi mba hobogi ki b’leng hur ma ndat ti b’lengêgizina d’igi gogor ma 
asum mbi hum apona mi tchum ki furîd’a adigatna na. 

12Ma didina mi dala: Gola! An mba ni djang b’leng nga halasa kur Jerusalem d’igi 
aluma na, an mba ni hat subura handjaf sumid’a d’igi alum ma mi kus seina na. 
Agi mba tchagi ambir mata, ti mba d’i hlagi akulo ahlabad’u, ti mba d’i sad’agi tagi 
sasat mi. 

13An mba ni b’lengêgi hurugi d’igi sana asum mbi b’lengêm hurum na, an mba ni 
b’lengêgi hurugi kur Jerusalem mi. 

14Agi mba wahle ndazina, agi mba lagi furîd’a kaziya, asogogi mba mi hulong 
fad’enga d’igi asuna na. Ma didina mba mi tak ad’eng mamba woi mazungeî 
mama, wani mba mi tak ayî mam ma bibiliuna woi mi mam suma djangûna. 

15Gola! Ma didina nga mi djï aduk akud’a, pus mam ma dur ayîna mi djangî d’igi 
mbirlimba na. Mi mbut ayî mam ma bibiliuna ni vama yo akud’a, mi mbut ngop 
mamba ni d’igi sin akud’a na mi. 

16Ni kakud’a ba, Ma didina nga mi ka sariya mamba, nga mi ngop suma pet ki 
mbigeu d’a fiyaka. Ablaud’a a mba bo abo Ma didina. 

17Ma didina mi dala: Suma a tin tazi irat vat a mbut tazi yed’et á i kur asinena á 
tuwal fileina á tit bugol ma ngol ma nga tchola adigazi á mut kozongâ kahle suma 
ndjendjed’a ki klomina pet a mba bo woyo. 

18An we sun mazid’a ki djib’er mazid’a. Yina mi mba wa á tok andjaf suma pet ki 
vun ma de ma lara pet, a mba mba á we subur manda. 

Tok ka ngol la dabid’a 

19Ma didina mi dala: An mba ni le vama taka adigaziya, an mba ni sun mazi suma 
a arâ ata andjaf suma, nala, mi suma Tarsis-sâ, mi suma Pul-lâ, mi suma Lut suma 
we yet yeûd’a heîna, mi suma Tubal-lâ, mi suma Javan-na, mi suma a nga kaka 
yam tila ata yima dei suma a humun nga zlan yazi tu d’uo suma a we nga subur 
manda d’uo na. Azi mba de zla subur manda woi aduk andjaf suma mi. 

20Ma didina mi dala: A mba mba ki b’oziyogi suma sä woi aduk sumina yam 
akulumeina, kur pusâ, kur pus ma a zlubum yama, yam korona, yam djambala mi. 
A mba mbazi yam ahina d’a a tinit irat vata avo Jerusalem d’igi Israel-lâ a nga 
mba ki he d’a hawa mazi d’a afuta kur dugiyo suma a tinizi irazi vazina kur gong 
manda na. 

21Ma didina mi dala: An mba ni man suma adigazi ni tinizi suma ngat buzuna ki 
suma hi Levi-na. 

22Ma didina mi dala: D’igi akulo d’a awilid’a kandaga d’a awilid’a a mba kak 
avoron tatâ na, andjavagi ki simiyêgi mba mi ka’î hina tatâ mi. 

23Ma didina mi dala: Kur deîd’a hi til ma lara ge pet, kur bur ma sabat ma lara ge 
pet, andjaf suma pet a mba kud’uronu. 

24Ata yima suma a mba buzuk abuna, a mba we mad’a suma a kak djangûna ki 
sed’ena tchuka kä. Ndjuvul ma atazina nga mi bo d’i, aku mazid’a nga d’i mit tei 
d’uo mi, a mba mbut ni vama ndjendjed’a ir suma pet mi. 

Jeremi 

Jeremi 1 

ALONA MI YI JEREMI 
(1.1-19) 

1Wana ni zlad’a hi Jeremi Hilkiya goromid’a. Mam mi ma ding tu aduk suma ngat 
buzu suma a nga kaka avo Anatot yam ambas sa Benjamin-ndina. 

2Ma didina mi dum zlad’a kur biza d’a dogo yam hindi d’a Josiyas Amon goroma 
amul ma Juda-na nga mi tamulid’a. 

3Mi dum zlad’a kur atchogoi d’a Jojakim Josiyas goroma amul ma Juda-na nga mi 
tamulid’a, gak mba kur dabid’a hi biza d’a dogo yam tud’a hi Sedekiyas Josiyas 
goroma amul ma Juda-nid’a, gak mba kur atchogoi d’a a yo suma Jerusalem-ma 
magomba kur til ma vahlâ hi biza ndatina. 

Alona mi yi Jeremi á de zla mamba woyo 

4Ma didina mi dan ala: 

5An wangî avok ka bei an kolong kur asung ba d’a; avok ka bei ang ndeï woi kur 
asung ba d’a, an tining irang vangû, an tining man ma djok vuna mandjaf suma. 

6An hulong dum ala: Salad’a, Ma didina, an ni gogorâ tua, an ndak nga á de zlad’a 
aduk suma d’i. 

7Wani Ma didina mi dan ala: Ar ang dala angî gogorâ d’i. Kayam ang mba i ata 
suma pet suma an mba ni sunung atazina, ang mba dazi woi yam ahle suma an 
mba ni hang vuna kazina pet mi. 

8Ma didina mi dan kua ala: Ar ang lazi mandarazi d’i, kayam an nga zlapa ki 
sed’eng á sud’ung ngeyo. 

9Bugola, Ma didina mi mat abom mi don vunanu, mi dan ala: Gola! An tining wa 
zla manda avunangû. 

10Gola! An tining ini yam andjaf suma ki leud’a tala ang pat teyo, ang to kä woyo, 
ang b’lak keyo, ang pleî woyo, ang min akulo, ang pe mi d’a. 

Abo agu amandena ki dei ma yahlena 

11Ma didina mi dan ala: Jeremi, ang we ni me ge? An hulong dum ala: An we agu 
amandena. 

12Ma didina mi dan kua ala: Jeremi, ang we djivi tetet, kayam an nga ni b’at tan á 
ndak vun zla manda. 

13Ma didina mi dan kua yam á mbàd’a ala: Jeremi, ang we ni me ge? An hulong 
dum ala: An we dei ma yahlena mi nga tinda abo ma norâ, mi lengî kä keya. 

14Ma didina mi hulong dan ala: Nabo ma norâ ba, ndaka mba d’i tcholï ti wet tei 
yam suma a nga kaka kur ambasina pet. 

https://es.bibles.org/mpg-AB/Jer/2#Jer.1.12!f.1

15Ma didina mi dan kua ala: Gola! An nga ni yï suma kur leu d’a abom ma norîd’a 
halang. Azi mba mba. Nge nge pî, mba mi tin zlam mamba avun agrek ma 
Jerusalem-ma, huyok gulumun matna, a mba nguyum mbei d’uhl, avun azì ma 
nglo ma kur ambas sa Juda-d’ina pet mi. 

16An mba ni kazi sariyad’a kazi yam asa’at mazid’a, kayam a aran ndei a ngal 
dubang ma his djivid’ina malo ma dingâ, a grif kä avok sun nda azi lat kabozid’a. 

17Wani ang Jeremi, ang djin d’i’â furungû, ang tchol akulo, ang i dazi woi yam 
ahlena pet suma an mba ni hang vuna kazina. Ar ang zlak avorozi tala an zlagang 
avoroziya d’a d’i. 

18Gola! An tining ini yam ambas ndata pet d’igi azì ma ngol ma ad’eng ma 
ngunguna na, d’igi grak ka kawei ma wurana na, d’igi gulumun ma kawei ma 
hleuna na á dur kamulei suma Juda-na ki mazi suma nglona ki mazi suma ngat 
buzuna ki suma kur ambasina pet mi. 

19Azi mba durung ayîna, wani azi mba kus kang ngi, kayam an nga zlapa ki 
sed’eng á sud’ung ngeyo. An Ma didina ni de na. 

Jeremi 2 

VUN MA DJOK MA TETENGÂ 
(2–25) 

A aran an mbiyo ma lau ma arina woyo 

1Ma didina mi dan ala: 

2Ang i de mi suma Jerusalem-ma ala: Ma didina mi dala: Humun gan yam o mak 
ka ndak nga ki sed’et ki weyek ata yima ndak tit blogon kid’a an kaka, ata yima 
ndak tit blogon kur ful ma gangras ma bei sa mi zumum ba na. 

3Ma didina mi dala: Agi Israel-lâ, agi mi sum mana, agi ni d’igi awu ma ne avo’â 
na. Suma pet suma a dogina, a halî zlad’a ki anu, ndaka mba d’i mba kazi atogo 
hina zak mi. 

4Agi suma hi Jakob-ma, agi humugi zlad’a hi Ma didinid’a. Agi andjafâ hi Israel-
lîna pet, agi humugi mi. 

5Ma didina mi dala: Abuyogi ngolo a fe ni tcho me atan ba, a wal lei dei ki sed’en á 
zlap tazi kahle suma hawa ya’â, á mbut tazi vama hawa ya’â mi ge? 

6A de nga ala: Ma didin ma mi buzugï woi kur ambas sa Ezipte-d’a ma mi tit ki 
sed’ei abagei hur fulâ ma mi tit hur ful ma d’ad’au ma angrifâ nga kua na ma mi tit 
ki sed’ei kur andaga d’a so d’a matna nga kua d’a ma mi tit ki sed’ei kur andaga 
d’a sa nga mi tit kua d’oze d’a sa nga mi kak kua d’uo d’ina, mi nga ni lara ge d’uo 
zu? 

7An mbagi kur ambas sa tub’ad’a tala agi tagi ahle suma djivi suma kurutna d’a, 
wani agi mbagiya, agi mbud’un ambas manda ambas sa ndjendjed’a, agi mbud’ugi 
ambas man nda an tat djonid’a vama ndjendje ma kalâ. 

8Suma ngat buzuna a de nga ala: Ma didina mi nga ni lara ge d’uo zu? Suma hat 
gata mi sumina a wan nga d’i, suma pol suma a nga d’engzeng avoron ndi, suma 
djok vuna a djo’î vun Bäl, a zlap tazi kalo ma teteng ma ndak nga á ndjun sa d’uo 
na mi. 

9Ni kayam ndata ba, Ma didina mi dala: An nga ni le sariyad’a ki sed’egiya, an mba 
ni le sariyad’a ki grogi ngolona kua d’ei. 

10Agi igi yam til la Kitim-mba, agi gologiya. Agi sunugi sä Kedar, agi halagi ad’ud’a, 
agi gologiya. Na ni vama hina mi le woi yam tu zu? 

11Andjaf ma ding ma mi mbut vrak alo mam ma ala nalo ma gagazina d’uo na woi 
ki ndramina yam tu zu? Wani sum mana a vragan Subur mazid’a balum vama mi 
ndak nga á ndjun sa d’uo na! 

12Ma didina mi de kua ala: Agi suma sä kaka akulona, agi lagi atchap yam va 
máma, agi zlagagi agi had’agi hurugi yam ndjendje ndata mi. 

13Kayam sum mana a le tchod’a yazi mbà. Nala, a aran an mala ni mbiyo ma lau 
ma arina na woyo, a ka golongeî suma ndak nga á ve mbina d’uo na kam kua kam 
kua ki tazi vazi mi. 

Ni vama aglarâ á noî Ma didina 

14Na ni Israel-lâ a ni magumeina zu? A vud’uzi ni kur magomba hina zu? Ni 
kayam me ba, a mbut vama hurumba mi suma ge? 

15A nga tozi breîd’a d’igi gro azlona mi to breîd’a na, a b’lagazi ambas mazi d’a 
woyo, a mbud’uzi mandarâ, a b’lagazi azì mazi ma nglona woyo, sama kak kua 
nga d’uo mi. 

16Suma Memfis-sâ ki suma Tapanes-sâ pî a mba welegi ma dumaragiya. 

17Israel-lâ, ahle ndazina a mba hina pet ni kayamba agi aragi Ma didina Alo 
magina woi ata yima nga mi tagagi lovot ta djivid’ina d’uo zu? 

18Ki tchetchemba, ni djiviya me kagi á hulongôgi Ezipte á tchagi mbiyo alum ma 
Nil-lâ ge? Ni djiviya me kagi á hlagi lovot ta Asiri-d’a á tchagi mbiyo alum ma 
Efrat-na ge? 

19Salad’a Ma didin ma ad’engêm kal petna mi dala: Nasa’at magid’a ba, ti togiya, 
ni djib’er magi d’a afefeta ba, ti ngobogiya. Ar agi wagi woi tetet ala ni vama tcho 
ma aglarâ á noyôn an Ma didina Alo magina woi á lan mandaran nduo d’a. 

Israel-lâ huruzi ve nga Ma didina d’i 

20Ma didina mi dala: Agi kuzugi djuk ma kelegina woi nadjeu dei, agi bud’ugi vun 
ma djin ma adigeina woyo, agi dagi ala: Ami min lang sunda d’uo d’a. Kayam 
ndata, agi igi akulo yam yima ndingâ, ad’u agu ma lara ma angusâ agi grivigi kä 
ad’um á mbud’ugi tagi gaulangâ mi. 



1254 

 

 
Bible azumeina 

© 1999, Alliance Biblique du Tchad 

 

 

 

21An pagi ni d’igi guguzlu d’a djivid’a na d’igi agu ma djivi ma kal teglesâ na. Ni 
nana ba, agi mbud’ugi tagi ndjendjed’a avoron d’igi guguzlu d’a abagei hur fulîd’a 
na ge? 

22Salad’a Ma didina mi dala: Le agi mbuzugi tagi woi ki tumuta ki sabulâ yagi 
ablaud’a pî, tcho magid’a mba d’i arî ndala avoron hina baba. 

23Ni nana ba, agi mba dagi ala: Ami mbud’umi nga tami ndjendjed’a d’uo, ami 
zlabami nga ki Bäl á kud’urom mbuo ge? Gola! Asegi mi kä kur hora wana, agi 
wagi vama agi luma. Agi ni d’igi djambal la arop pa afefet ta i abo hî i abo hî d’a 
na. 

24Agi ni d’igi koro d’a abagei d’a ti hat ki hur ful matna d’a d’od’ok mata nga d’i 
zud’ut ti nga d’i ka hisa simetna ti nga d’i i avogovok ki d’od’ok mata kad’engêt 
bei va mi d’elet ba d’a na. Koro ma nga mi halatna, mi nga mi kau d’i, nga mi fat 
ata yima ndat nga d’i le zulinina. 

25Agi gologi tagi djivi á tid’igi asegi hawad’a, ar delegi ti so kazas suo mi! Wani agi 
nga dagi ala: Ndata ni zla d’a hawa yaka! Ami minimi nalo ma dingâ, ami i zlabami 
ni ki sed’emu. 

26D’igi sama kula mi mbut zulona ata yima a vum ki kulina na, agi Israel-lâ 
kamulei magina ki magi suma nglona ki magi suma ngat buzuna ki magi suma 
djok vuna, agi mba mbud’ugi zulona ni hina mi. 

27Agi nga dagi maguna ala: Angî abumiya, agi nga dagi mahinad’a ala: Nda’î d’a 
vud’umid’a! Agi aragi zla d’a mbud’ugi iragi iranda ta, agi handi nazigagiya. Wani 
fata ndaka mba wa kagiya wani, agi nde yandi ala: Ang mbeï sud’umiya! 

28An mba ni hulongôgi humba fata ndaka mba kagid’a ala: Alo magi ma agi 
minima, mi nga ni lara ge? Le mi ndaga ni, ar mi tchol akulo mi sud’ugiya, kayam 
agi suma Juda-na, agi nga kalona ngad’a yam azì magi ma nglona gagang. 

* 

29Ma didina mi dala: Ni kayam me ba, agi lagi sariyad’a ki sed’en nge? Agi pet ni 
suma sondi vunana. 

30An to grogina ni hawa na, a hum nga gata d’i. Mbigeu magi d’a fiyaka ti kizak 
magi suma djok vuna woi d’igi azlona mi kizak ahlena woi na. 

31(Agi suma kur atchogoi d’a tchetchem wandina, agi djib’eregi yam zla d’a Ma 
didina mi data.) Agi Israel-lâ, an mbut ni hur fulâ d’oze ambas sa nduvun nda 
i’îlika kagi zu? Agi sum mana, ni kayam me ba, agi nga dagi ala: A tchugumi wa 
akulo da’, ami dok hulongômi geveng nguo ge? 

32Na ni gor weid’a ti mar ahle mat suma ti tchuguzi atat á djif ki tatna, d’oze gor 
weid’a a teleta, ti mar yam vama ti djinim furutna zu? Wani agi sum mana, agi 
maran ndei nadjeu dedei burâ ablaud’a bei ndumba ba. 

* 

33Gagazi, agi wagi lemba kur tit magid’a á halagi lovot ta le mizeuna, gak agi 
mbud’ugi suma had’agi suma lovot ta le tchod’ina. 

34A fe buzuna hi suma hou suma zla nga kazi d’uo na ata baru magina. Ni suma 
agi vazi nga avun gongîyo magina á kuzuzi vunazi woi d’uo na. 

35Hina pet pî, agi dagi ala: Ami ni suma bei zlad’a kamina. Ayî mama mi nga kami 
d’i. Gola! An nga ni kal ata yima ka sariyad’a ki sed’egiya, kayam agi dagi ala: Ami 
lami nga tcho d’i. 

* 

36Ni kayam me ba, agi mbud’ugi djib’er magid’a atogo hina zak á mbud’ugi lovot 
magid’a ge? Zulona mba mi vagï avo Ezipte, d’igi mi vagï avo Asiri na mi. 

37Agi mba buzugugï sä kua yagi tchoka kä, kayam an Ma didina nga ni noî suma 
agi tinigi hurugi kazina woyo, agi mba fagi djivid’a atazi d’uo mi. 

Jeremi 3 

Atcha d’a gaulang nga bei hum vuna ba d’a 

1Ma didina mi dala: Agi danu! Na ni atcha d’a ndjuvut mi digit tei d’a ti ve mandjuf 
ma dingîd’a, ndjuvut ma avo’â mi hulong vat tei zu? Ambas sa wanda mba d’i 
mbut ni ndjendjed’a ki irat fafat tuo zu? Wani agi mbud’ugi tagi gaulangâ ki suma 
ablaud’a. Agi min ala an hulong an vagi d’ei zu? 

2Agi hlagi iragi akulo yam ahuniyô suma fuyogeina, agi gologiya. Ni yima lara ba, 
agi lagi nga tchod’a kua d’uo ge? Agi nga kaka kä avun lovota á le mizeuna ki 
sed’ezi d’igi Arap-ma a nga kaka abagei hur fulâ á hurum ahlena hi sumina na, agi 
mbud’ugi ambasa ndjendjed’a ki gaulang magina ki tit magi d’a ata yat tuo d’a. 

3Kayam ndata, an nga ni sagi alona kagi d’i; alo ma hod’ogeid’a pî, nga mi se kagi 
d’uo mi. Wani agi sogi tagi ad’enga kur gaulang magina, agi min wagi tcho 
magid’a d’i. 

4Ki tchetchemba, agi nga tchigi kan ala: Abumiya, banami ma ki gugurei tami 
deina. 

5Agi nga dagi tagi ala: Mam mba mi zal hurum kei hina baba zu? Mam mba mi vei 
kurum hina baba mi zu? Wana ni zla d’a agi nga data. Wan pî agi nga lagi tchod’a, 
agi nga igi avogovok á lagi min magid’a. 

Israel-lâ ni suma tcha tatana, Juda-na ni suma bei d’engzengâ 

6Kur atchogoid’a hi Josiyas-sa Ma didina mi dan ala: Ang we vama Israel suma a 
tcha tatana a luma zu? A i yam ahina d’a lara ge d’a fuyogeid’a, ad’u agu ma angus 
ma lara a mbut tazi gaulangâ. 

7An de tan ala: Bugol la a lahle ndazinid’a, a mba hulongî gevenu. Wani azi 
hulongî nga geven ndi. B’oziyozi suma Juda suma bei d’engzengâ a we mi. 

8Ata yima an ni dik Israel suma a tcha tatana woi yam mizeu mazina, an hazi 
mbaktum mba dika, an wala b’oziyozi suma Juda suma bei d’engzengâ a le nga 
mandarâ yam zla ndata d’i, wani a i a le gaulangâ mi. 

9Israel-lâ kur djib’er mazi d’a afefeta a mbut ambasa ndjendjed’a, a le mizeuna 
kahinad’a kaguna mi. 

10Hina pet pî, b’oziyozi suma Juda suma bei d’engzengâ a hulongî nga geven ki 
hur ma tuna d’i. An Ma didina ni de na. 

11Ma didina mi dan kua ala: An we Israel suma tcha tatana a djivid’a iran kal Juda 
suma bei d’engzengâ. 

12Ang i de woi yam zla ndata ki deleng akulo abo ma norâ ala: Ma didina mi dala: 
Agi Israel suma tchagi tatana, agi hulongôgïya. An mba ni d’us iran atagi d’i, 
kayam an ni sama od’a, an mba ni vagi kurun baba d’i. An Ma didina ni de na. 

13Mi de kua ala: Vama djivina ar agi wagi tcho magid’a, ar agi wagi ala agi sogi 
vunan an Ma didina Alo magina, agi walagi woi ki sed’enu, agi i zlabagi kalo ma 
dingâ ad’u agu ma angus ma lara, agi humun nga vunan ndi. 

Hulonga hi suma Juda-nid’a 

14Ma didina mi dala: Agi gro suma tchagi tatana, agi hulongôgïya, kayam an ni ma 
ngol magina. An mba ni yogiya, ni hle tu kur azì ma ngolâ, ni yo mbà ad’u andjaf 
ma tuna á i ki sed’egi Siyon. 

15An mba ni hagi suma pol suma an hurun minizina. Azi mba pologi ki ned’a ki 
wad’ud’a mi. 

16Ma didina mi de kua ala: Fata agi zulugi wa kur ambasa agi oyôgi wa kur 
ambasa mi ni, a mba de zlad’a yam zanduk ma a ngom vun ma djinda hi an Ma 
didina kuana d’uo d’a, a mba djib’er kam mboze a mba yum simiyêm mbuo mi, a 
mba de kam ala: Mi nga ni lara ge d’i, a mba min ma ding nguo mi. 

17Kur bur máma a mba yi Jerusalem ala Zlamba hi Ma didinid’a. Andjaf suma lara 
ge pet a mba tok kurut ki simiyê Ma didina, a mba tit yam djib’er mazi d’a tcho d’a 
a so tazi kat ngingringa d’i. 

18Kur bur máma suma Juda-na ki Israel-lâ a mba zlap tu. Azi djak a mba tcholï 
yam ambas sa abo ma norîd’a á i yam ambas sa an hat mabuyozi ngolo djonid’a. 

Suma a tcha tatana a hulongî gen Alona 

19An Ma didina ni dala: Ni nana ba, an min tchugugi aduk grona, ni hagi ambas sa 
djivid’a, ni hagi djo ma djivi ma kal teglesâ aduk suma kur duniyad’ina ge? An 
djib’er ala agi mba yan ala Abugiya, agi mba walagi woi ki sed’en nduo. 

20Wani an Ma didina ni dagi ala: Agi Israel-lâ, agi mbud’un iran d’igi atchad’a ti 
mbut ir ndjuvut na. 

21A nga hum dela yam ahuniyô suma fuyogeina. Ni tchina ki tchen nda hud’a hi 
Israel-lîd’a, kayam azi mbut lovot mazi d’a gunda kur tit mazid’a, a mar rei yam 
an Ma didina Alo mazina mi. 

22Agi suma bei hum vuna, agi hulongôgïya, an mba ni sud’ugi woi kur tcha tata 
magid’a. Israel-lâ a hulong dum ala: Ami nga imiza gevengû, kayam angî Ma 
didina Alo mamina. 

23Gagazi, siwel la nga d’i siwel yam yima ndingâ kahuniyô suma fuyogeinid’a ni 
zla d’a hawa yaka. Gagazi, suta hi Israel-lîd’a ti tcholï natang ang Ma didina Alo 
mamina. 

24Kid’a ami ki gugurei tami deid’a, Bäl ma zulona mi dap ahlena habuyomi 
ngolona ted’a, nala, d’uwar mazi ma gureina ki d’uwar mazi ma nglona, grozi 
suma andjofâ ki grozi suma aropma mi. 

25Ami nga burâ kä ki zulo mamina, zulo mamina mi vamiya, kayam ami kabuyomi 
ki gugurei tami dei gak ini ami nga lami tchod’a avorongû, ami humumi nga dela 
hi ang Ma didina Alo maminid’a d’i. 

Jeremi 4 

1Ma didina mi de kua ala: Agi Israel-lâ, le agi min hulongôgi gevenu, le agi 
hulongôgiya, le agi yogi tcho magi d’a ndjendjed’a woi avoronu ni, agi mba tchagi 
ta abo hî agi mba tchagi ta abo hî d’uo d’a. 

2Le agi gunugi tagi ki gagazid’a ki d’ingêra ki d’engzenga ala: Ma didina ni ma bei 
matna ni, ata yi máma andjaf suma dingâ a mba dan ala an b’e vunan kaziya, a 
mba subur tazi kan mi. 

3Ma didina mi de mi suma Juda-na ki suma Jerusalem-ma ala: Agi pogi asine ma 
awilina. Ar agi zaragi awuna aduk aweid’a d’uo mi. 

4Agi suma Juda-na ki suma a nga kaka avo Jerusalem-ma, agi minigi tagi yam an 
Ma didina, agi minigi vunadigagi tala ayî mana mi fo d’igi aku d’a sana mi ndak á 
tchat tei d’uo d’a na yam asa’at magid’a d’a d’i. 

Andjaf suma dingâ a nga djï á hle Juda 

5Agi i dagi zla ndata woi kur ambas sa Juda-d’a, agi gagi hum suma Jerusalem-ma 
mi, agi dazi ala: Agi bugi adif fa min tad’a kur ambasa, agi dagi zlad’a woi ki delegi 
akulo ala: Agi togogïya! Ei i kur azì ma nglo ma ad’eng ma ngunguna! 

6Agi pagi drapo d’a taka akulo avo Siyon, agi ringîgiya, agi tchologi aduk ki, 
kayam Ma didina nga mi mba ki ndaka abo ma norâ, ki b’lak ka ngola mi. 

7Gola! Azlona mi nde woi kur domi mama. Ma b’lak andjaf suma mi nde wa woi 
avo hatam á b’lak suma, nga mi djï á b’lak ambas magid’a woyo, á to azì magi ma 
nglona kä woi ndjandjap, a mba fe sama kak kur ri. 

8Kayam ndata, agi tchugugi baru d’a dodora atagiya, agi tchagi abogi kurugiya, agi 
tchigi horâ, kayam Ma didina nga mi arei bei ngopa kayî mam ma bibiliuna d’i. 

9Ma didina mi dala: Kur bur máma amulâ ki mam suma nglona tazi mba d’i tchuk 
susub’ok, suma ngat buzuna a mba le atchap, suma djok vuna a mba le atchap pa 
kala. 

10Ata yi máma an dala: Salad’a Ma didina, ang lop sum ndazina ki suma 
Jerusalem-ma ni loba, kayam ang dala: Agi mba kagagi ki b’leng nga halasa, wani 
mbigeu d’a fiyaka ti nga tinda kelemi á ngata. 

Suma hle yina a nga buzugï ata yina teteng 

11Kur bur máma Ma didina mba mi de mi sum ndazina ki suma avo Jerusalem-ma 
ala: Simet ma d’igi akud’a na na, mi tcholï akulo yam ahuniyô suma fuyogeina abo 
ma hur fulîna, nga mi djï yam sum mana, wani nga ná sir va d’oze á tor ir awu woi 
d’uo mi. 

12Ni simet ma ngol ma tcholï sä hî ata ana. Ki tchetchemba, an nga ni de sariyad’a 
ki sed’eziya. 

13Suma a dala: Gola! Ma djangûna nga mi djï d’igi d’ugul la hleï ndundula na, pus 
mam ma dur ayîna mi djangî d’igi mbirlimba na, akulumei mama a djang kal 
b’aruna. Ei baya woi d’a; ni zla d’a hohoud’a keya. 

14Ma didina mi hulong dazi ala: Ndak Jerusalem, ndak le min á sut tak keyo ni, 
ndak mbus huruk ma tchona woyo. Ndak mba kak kur djib’er mak ka tcho ndata 
hina gagak mindja ge? 

15Kayam dela tcholï Dan dei, nga d’i de zlad’a woi yam b’lak ka nga d’i mbad’a, 
suma yam ahina d’a Efraim-mbina dei a nga tchi wala woi yam zla ndata mi. 

16Agi gagi hum andjaf suma, agi dagi mi suma Jerusalem-ma mi ala: Suma 
djangûna a nga djïya. A tcholï nata yima deina, a nga yi tau d’a dur ayîna á dur azì 
ma nglo ma Juda-na. 

17Ma didina mi de kua ala: Gola! A ngui wa Jerusalem d’uhl d’igi suma a ngom 
asinenina na, kayam ndat ti humun nga vunan ndi. 

18Ahle ndazina a mba ka’î yam tit maka ki sun mak ka ata yat tuo d’a. Wana 
nasa’at maka! Gagazi, ta aglara mba d’i kal gak i kuruk krovo mi. 

Jeremi mi mbut tugud’eid’a abo wal la tchid’a 

19Hurunu! Hurunu! Hurun nga mi tan kurun krovo bobor, vunadigan nga d’i 
tumunu, an ndak á bad’a d’i, kayam an nga ni hum tchina hadifina ki tau d’a ayîna. 

20A nga de zlad’a yam b’laka kam kua kam kua, ambasa pet ti b’lak keyo. Zlub’u 
mamid’a ti pleî woi atogo hina zak, yami ma kaka mi b’lak kei atogo hina zak d’igi 
ir ra tchemba na mi. 

21Ni mindja ba, an mba ni we drapod’a, ni hum tchina hadifina mi ge? 

22Ma didina mi dala: Gagazi, sum mana yazi nga d’i. A wan nga d’i, a ni gro suma 
lilid’a, suma bei wad’ud’a, a ne heî ná le tchod’a hol, a we nga djivi d’a led’a d’i. 

23An gol andagad’a yat ti ni hawa kikid’ik, akulod’a b’o mata nga d’uo mi. 

24An gol ahuniyô suma fuyogeina, a nga giged’a; yima ndingâ nga mi giget mi. 

25An gola, wani sa nga d’i; aluwei suma akulona ko a pir a iya. 

26An gola, asine ma tub’ad’a mi mbut wa hur fulâ; azì mam ma nglona pet mi to kä 
woi avok Ma didina abo ayî mam ma bibiliuna. 

27Ma didina mi de kua ala: Ambasa ki zla tat pet nga d’i mbut djona, wani an mba 
ni b’lagat tei ki zla tat pet ti. 

28Kayam ndata, ambasa ti nga kur yor tad’a, akulod’a ti mbut nduvunda mi, 
kayam an dala: An nga hurun yam zla ndata da’, an nga ni djok vunan ndi, an nga 
ni hulong bugol luo mi. 

Siyon ti nga avok suma tchi suma 

29Suma kur azì ma nglona a wet ringâ abo siwela hi suma djang akulumeina ki d’a 
hi suma yet yeûd’id’a, a tchuk aduk azlupa, a nga djak akulo yam ahuniyôna, a ar 
azì ma nglona pet teyo, a nga fe sa á kak kurum mbuo d’a. 

30Ndak Jerusalem mba b’lak keid’a, ndak mba le ni nana? Ndak mba d’i tchuk 
baru d’a hleud’a atagu, ndak mba d’i tchuk ahle suma lora atagu, ndak mba d’i 
ndal irak kahle suma djifâ, ndak mba d’i min tak hina pet pî, ni hawa hina. 
Buniyô’â a mba golok is, a hala’î á tchid’a d’ö. 

31Kayam an nga ni hum del la tchina d’igi atcha d’a nde vutid’a na, an hum tchina 
d’igi atcha d’a ti vut vut ta weid’a ti tchi abo tat ta ted’id’a na. Ni del gor wei d’a 
Siyon nda nga d’i zam tat ti mat abot ti dala: An nga kur djop vuna, an nga ni puk 
kä abo suma tchi suma d’a. 

Jeremi 5 

Azì ma ngol ma bei d’engzengina 

1Ma didina mi dala: Agi igi ir palum mba Jerusalem-mba teteng, agi i gologiya, agi 
halagi ad’ud’a, agi halagi ata yima suma a tok kuana. Le agi fagi sa kua tu, le agi 
fagi sama mi tit yam gagazid’a ma nga mi hal d’engzengina ni, an mba ni vat 
hurun ndei yam suma Jerusalem-ma. 

2Jeremi mi dala: Le a nga dala: Ami gunumi tami ki simiyê Ma didin ma bei matna 
ba na pî, ni gun ta d’a ir gurzulid’a hawa na. 

3Ma didina, ang halî d’engzenga d’uo zu? Ang toziya, wani a gol to ndata ni va d’i. 
Ang lazi á dabazi woyo, wani azi hum nga gat ndata d’i. A le yam mba ad’enga, a 
noî á hulongî gevengû. 

4Ata yi máma an dala: A le ni sunda hi kem mba gureid’a. A we nga va d’i, a we 
nga minda hi Ma didinid’a d’i, a we nga gata hAlo mazinid’a d’uo mi. 

5Wani an mba ni i gen suma nglona, ni de zlad’a ki sed’eziya, kayam azi ni suma a 
we minda hi Ma didinid’a ki gata hAlo mazinid’a. Wani azi tazi pet ni hina mi, a 
kus djuk ma kelezina woyo, a but vun mazi ma djin ma a djinim kAlonina woi mi. 

6Ni kayam ndata ba, azlo ma aduk agud’ina mba mi vigiziya, ngû ma hur fulîna 
mba mi kizagaziya, sindilâ mba mi kud’uguzi avun azì mazi ma nglona. Suma pet 
suma a mba buzugï woina, mba mi kizagazi woyo, kayam so vun mazina mi kal 
ngola, tcha tata mazid’a ti zul heî mi. 

7Ma didina mi dala: Ndak Jerusalem, Ni nana ba, an mba ni vat hurun ndei kak 
ke? Kayam gro’â a nga aran ndeyo, a nga gun tazi kalo ma nga nalona d’uo na. An 
hobozi ki tena, wani azi le ni mizeuna, a nga tok tazi avo hi gaulangâ. 

8Azi ni d’igi akulumei andjof suma tchuka akulo suma d’or suma a nga breî á hal 
aropma hi ndrozinina na. 

9Ma didina mi de kua ala: An mba ni ngop yam ahle suma hina na d’uo zu? An 
mba ni sä atchugula kandjaf ma hina na d’uo zu? 

10Agi igi kur asine mat ma guguzlud’a, agi b’lagam mbeyo, wani agi b’lagam mbei 
pet ti. Agi tchawagi abo guguzlu mata woyo, Kayam azi nga ni suma hi an Ma 
didinina d’i. 

11Ma didina mi de kua ala: Israel-lâ ki suma Juda-na a mbud’un iran ngola. 

Wurak ka yam suma a noî Alona woinid’a 

12Suma Juda-na a tin vunazi yam Ma didina, a dala: Mi nga d’i. Ndaka nga d’i mba 
kei d’uo d’a, ei mba wei ayî ma dur roze baktarad’a d’uo mi. 

13Mam suma djok vuna a ni d’igi simetna na. Zla nga kuruzi hina nde d’i. Ar zla 
ndata ti mba kazi hina. 

14Ni kayam ndata ba, Ma didin ma ad’engêm kal petna mi dala: Kayamba azi de 
hina d’a, an nga ni tin zla man nda d’igi akud’a na d’a avunang ang Jeremi. Sum 
ndazina a mba mbut ni d’igi aguna na mi. Aku ndata mba d’i ngalazi woyo! 

15Ma didina mi de kua ala: Agi Israel-lâ, gola! An nga ni mbeï kandjaf ma dingâ ata 
yima dedeina á durugiya. Nandjaf ma ad’engâ, nandjaf ma mi nga adjeu dedeina, 
nandjaf ma agi humum nga vunam mbuo na, ni ma agi nga wagi ad’u vama mam 
nga mi duma d’uo na mi. 

16Azì yeû mazid’a vunat nga ngod’a woi d’igi zul la tos matna na, azi pet ni grang 
suma dur ayîna. 

17A mba b’lagagi awu magina ki te magina, a mba tchagi grogi suma andjofâ ki 
grogi suma aropma, a mba tchagi d’uwar magi ma gureina ki ma nglona woyo, a 
mba b’lagagi guguzlu magid’a ki tulumei magina woyo, a mba togi aziyagi ma 
nglo ma ad’eng ma ngungu ma agi tinigi hurugi kama kä woi kayî ma durâ mi. 

18Ma didina mi de kua ala: Wani ata yi máma an mba ni dabagi woi pepet ti. 

19Jeremi, le a djobong ala: Ni kayam me ba, Ma didina Alo meina mi mba ki ndak 
ndata kei hina pet ke ni, ang dazi ala: Ni kayamba agi noyôm mbei agi i lagi sunda 
malo ma dingâ kur ambas magid’id’a, agi mba lagi magomba mi suma dingâ kur 
ambas sa nga ni magid’a d’uo d’a hina mi. 

Alona nga mi ngop sum mama 

20Ma didina mi dala: Ang i de zla ndata mi suma hi Jakob-ma, ang tchat walat mi 
suma hi Juda-na mi ala: 

21Agi suma lilid’a, agi suma bei wad’ud’a, agi humugiya. Agi nga ki ira, wani agi 
nga wagi d’i; agi nga ki humba, wani agi nga humugi d’uo mi. 

22Ma didina mi de kua ala: Agi nga lan mandaran nduo zu? Agi nga zlagagi avoron 
nduo zu? An ni ma he alum ma ngolâ lesâ á haga d’a didindina. Mam ndak á tchila 
kat tuo mi. Abil mama nga mi sulula, wani mi nga kad’enga á kal lei kat ti, nga mi 
le abilâ guguzlubut, wani nga mi tchila woi kat tuo mi. 

23Wani sum ndazina a ni suma yam mba ad’enga, ni suma bei hum vuna. Azi nga 
hulong tchuk tazi á i yi mazina. 

24A nga de kuruzi hina ala: Ar ei lei mandara Alo mei ma nga mi sei alo ma avo’â 
ki ma danana ata yama ma nga mi ngomei bur ma mi ngam á dutina d’i. 

25Ni yam tchila magid’a ba, ahlena a mbut avorogi tchod’a wana; ni yam tcho 
magid’a ba, agi kid’agagi woi ata ahle suma djivi ndazina mi. 

26Kayam suma asa’atna a nga aduk sum mana. Azi ni d’igi suma a nga tchiget á 
gun dauna kä a vik aluweinina na, a nga gun abeid’a kä, a nga vik suma mi. 

27Gola! Aziyazi mi oî ki mbut ira d’igi gong nga ngom aluweina ti oî kaluweina na. 
Kayam ndata, a mbut ad’enga, a mbut suma ndjondjoîna mi. 

28Azi nga d’orâ, tazi nga d’i ngal wiwilik, a nga le tcho d’a kal kazid’a, a nga d’el 
vama tchona d’i, a nga ka sariyad’a hi suma hokuyod’id’a d’i, a nga i avogovogo, a 
nga ka sariyad’a hi suma houd’id’a ata yat tuo mi. 

29Ma didina mi dala: An mba ni ngop yam ahle ndazina d’uo zu? An mba ni 
hlatchugula kandjaf ma hina na d’uo zu? 

30Vama atchapma ki vama ndjendjed’a suma a mba kur ambas ndatina ba wana: 

31Suma djok vuna a nga djok vun ma ka zlad’a, suma ngat buzuna a nga te yamba 
kad’eng mazid’a, sum mana a min ala ahle ndazina a le hina mi. Wani dabid’a 
hahle ndazinid’a agi mba lagi ni nana ge? 

Jeremi 6 

B’lak ka ngola nga d’i mba yam Jerusalem 

1Ma didina mi dala: Agi suma Benjamin-na, agi buzugugi woi avo Jerusalem, agi 
bugi adifa avo Tekowa, agi pagi drapo d’a taka akulo avo Bet-Hakerem, kayam 
ndaka ki b’lak ka ngola a tcholï abo ma norâ. 

2Ndak Siyon nda djif fa kal teglesa, an mba ni b’lagak keyo! 

3Amuleina a mba mba atak d’igi suma pola a mba ki d’uwar mazina na, a mba ve 
kang mazina huyogogu, a mba nguyuk kei d’uhl. Nge nge pî mba mi djulul ata 
yima mi ve kang mama kuana. 

4Azi mba de tazi ala: Agi minigi tagi á durut ayîna! Agi tchologi akulo, ei i ndeizi 
durâ falei d’ad’ar! Zla d’a tchod’a! Ni yamba yina kal leid’a! Afata ar go á nika mi! 

5Agi tchologi akulo, ei i atat andjege, ei b’lageizi azì mat ma nglo ma ad’eng ma 
ngunguna woyo! 

6Kayam Ma didin ma ad’engêm kal petna mi dala: Agi kagi aguna kä woyo, agi 
mbugi andagad’a akulo ad’u Jerusalem. Nazì ma ngol ma ndak á ngopina, kurut ni 
djop vuna vam tu. 

7Ti nga d’i lau asa’ata d’igi golonga ti lau mbina na. Vama ang humum kurutna ni 
murud’umba ki djop vuna vam tu. Vama an nga ni wum kurut teteuna ni 
mbuleina ki ndaka. 

8Ndak Jerusalem, ndak hum gat ta an nga ni daksid’a. Le d’uo ni, an mba ni wal lei 
ki sed’egu, an mba ni mbud’uk djona, an mba ni mbud’uk ambas sa sa mba mi kak 
kurut tuo d’a mi. 

Suma a min hum zlad’a d’uo na 

9Ma didin ma ad’engêm kal petna mi dala: A mba dut Israel suma a arâ d’igi sana 
mi dut guguzlud’a na. Ang hulong tin abong kua á dud’uzi d’igi sana mi dut 
guguzlud’a ata abowat na. 

10Jeremi mi dala: An de zlad’a ni mi nge ge? An le glangâsâ ni mi nge ba, mba mi 
humun nge? Gola! A duk humazi woyo, a ndak á hum mbi. Zlad’a hi ang Ma 
didinid’a ti mbut ni vama ngula ataziya, tazi nga d’i lazi djivi kat tuo mi. 

11Kayam ndata, an oî kayîna hi ang Ma didinina, an ndak á vum kä d’uo mi. Ma 
didina mi dala: Ang vomza woi yam gugureina ir palumba, yam toka hi gro 
azungeînid’a, kayam mandjufâ kamamba a mba yozi zlapa ki mamarâ ki mamar 
ma kikrana mi. 

12Fata an ni mat abon á ngop suma a nga kaka kur ambasina, aziyazi kasinezi 
kamiyôzina a mba arî mi suma dingâ. 

13Kayam tin ad’ud’a ata gugureina dei gak mba ata suma nglona, azi pet a nga ki 
d’od’oka ata ahlena hi sumina. Tin ad’ud’a ata suma djok vuna dei gak mba ata 
suma ngat buzuna, azi pet ni suma mbut ira. 

14Azi nga djin mbilâ hi sum manina hina lologod’or, a nga dala: Halasa nga! 
Halasa nga! Wani halasa nga d’uo ko. 

15Ma didina mi de kua ala: Djivid’a azi mbut ni zulona ata yima a nga lahle suma 
ndjendjed’ina. Wani zulona nga mi lazi d’i, zulo nga irazi hina nde d’uo ko. Kayam 
ndata, a mba puka ki suma a mba puk kä na, a mba ka azlard’eid’a ata yima an 
mba ni mba á ngobozina. 

16Ma didina mi de kua ala: Agi i tchologi avun lovota, agi gologiya, agi dagi tagi 
yam lovot ta adjeud’a ala: Lovot ta djivid’a ni d’a lara ge? Agi tid’igi kuru. Hina 
wani, agi mba fagi tuk tad’a. Wani azi hulong dala: Ami min tid’imi kur ri. 

17An tin suma ndjola gevegi go. Agi tinigi humagi humugi tchina hadifina. Wani 
azi hulong dala: Ami min tin humami á humba d’i. 

18Kayam ndata, agi andjaf suma, agi humugiya; agi ablau suma, agi wagi vama 
mba kazina. 

19Agi suma yam andagad’ina pet, agi humugiya! Gola! An nga ni mba ki ndaka 
yam sum ndazina. Ni wurak ka yam djib’er mazid’id’a, kayam a tin nga humazi 
yam zla manda d’i, a gol gat manda is mi. 

20Ni djiviya me ba, a mban ki dubang ma his djivid’a ma Seba-na, ki dubang ma 
his djivid’a ma yam ambas sa deid’ina ge? He d’a hawa mazi d’a ngala nga d’i lan 
tan djivi d’i, ahle mazi suma ngat buzuna tan nga d’i lan djivi kazi d’uo mi. 

21Kayam ndata, Ma didina mi dala: An nga ni tin ahina d’a dap asema avok sum 
ndazina, mba d’i dabazi aseziya. Azi pet, abuyod’a, grod’a, ndrozi sumazina ki 
buniyôzina a mba dap peyo. 

Ma djangûna nga mi djï abo ma norâ 

22Ma didina mi dala: Gola! Suma yam ambas sa abo ma norîd’a a nga djïya. 
Nandjaf ma ngol ma tcholï avun dabid’a handagad’ina. 

23A nga ki yeûd’a kasapa aboziya, Azi ni suma murud’umba suma bei we hohowa 
suma delezi nga d’i ngir kä d’igi alum ma ngolâ vunam mi tchi wü na na. A nga 
yam akulumei mazina akulo, a ndjar á dur ayîna d’igi sama tuna na á duruk ndak 
Siyon. 

24Ablau suma a dala: Ata yima ami humumi zla ndatina, tami d’i tchuk susub’ok, 
pupuluka nga d’i lami d’igi vuta ti latchad’a na. 

25Ar agi buzugugi abagei kel li, agi tid’igi hur lovota d’i, kayam ma djangûna mi 
nga kua ki mbigeu mam mba fiyaka abomu. Mandarâ mi nguyi kä ata yina pet. 

26Ma didina mi dala: Ndak gor weid’a hi sum manid’a, ndak tchuk baru d’a dodora 
atagu, ndak bulul kä aduk butna, ndak tchi horâ d’igi atchad’a ti tchi hora gorot 
ma abot tuna na, ndak tchi tchi ma hat hurâ, kayam ma b’lak yina nga mi mba kak 
dumuzi. 

Kawei ma ndak á mbut yed’et tuo na 

27Ma didina mi dala: Ang Jeremi, an tiningî d’igi sama kuk kaweina na, an tin sum 
mana ni d’igi kaweina na, kayam ang wazi lovot mazid’a, ang kuguzi mi. 

28Jeremi mi dala: Azi pet ni suma bei hum vuna ba na, azi ni suma las suma. Azi ni 
d’igi kawei ma hleuna ki ma wurana na, azi pet ni suma a b’lak keina. 

29A nga le vigina ngola; kawei ma ane’â mi gakud’a, mi lau woyo. A tchi tazi á le 
vigina ni hawa na, zozot ta atazid’a nga d’i yak kei d’i. 

30Suma a mba yazi ala Kawei ma hap ma a golom isâ, kayam Ma didina mi noyôzi 
woyo. 

Jeremi 7 

Tin hur ma lop ira 
(Gol 26.1-19) 

1Ma didina mi he vuna mi Jeremi ala: 

2Ang i tchol avun agre’â hi gong mandina, ang dazi zla d’a wanda ala: Agi suma 
Juda-na pet suma nga kalagi avun agrek ma wana á grif kä avok Ma didinina, agi 
humugi zla mamba. 

3Ma didin ma ad’engêm kal petna, Alona hi Israel-lîna mi dala: Agi minigi lovot 
magid’a ki sun magi d’a led’a. Hina wani, an mba ni aragi agi kagagi kur yima 
wana. 

4Ar agi tinigi hurugi yam zla d’a de d’a mbut ira ala: Gong nga kud’ora hi Ma 
didinid’a ti kä wana, gong nga kud’ora hi Ma didinid’a ti kä wana, gong nga 
kud’ora hi Ma didinid’a ti kä wana d’a d’i. 

5Le agi minigi lovot magid’a ki sun magi d’a led’a gagazi, le agi kagi sariya d’a 
gagazid’a aduk tagi gagazi, 

6le agi nga kid’eyêgi ir angeina d’oze ma hokuyod’a d’oze atcha d’a modonod’a 
d’uo, le agi nga tchagi ma bei zlad’a kama ata yima wana d’uo, le agi zlabagi nga 
tagi kalo ma dingâ d’uo yam hohou d’a nga d’i lagid’a ni, 

7an pî mba ni aragi agi kagagi kur yima wana, kur ambas sa an hat mabuyogi 
ngolo adjeu dei ki irazi fafata mi. 

8Wani agi nga tinigi hurugi ni yam zla d’a mbut ir ra zlat nga d’uo d’a. 

9Ni me na ge? Agi nga kulugiya, agi nga tchagi matna, agi nga lagi mizeuna, agi 
nga gunugi tagi ir gurzula, agi nga hagi dubang ma his djivid’ina mi Bäl, agi nga 
zlabagi kalo ma ding ma agi wum nga d’uo na. 

10Bugola, agi mbagi avoron kur gong nga agi tchenen kuad’a, agi nga dagi ala: Ami 
prud’umi woi da’! Wani ná lahle suma ndjendje suma lara ge pet! 

11Agi gologi gong nga a tchenen kuad’a ni domina hi suma kulina iragi zu? An Ma 
didina nga ni we na. 

12Kayam ndata, agi igi ata yima a tinim iram vam ma avo Silo ma an tin simiyên 
kua adjeuna, agi gologiziya. Ni nana ba, an b’lagam mbei ge? Ni yam asa’ata hi 
man suma Israel-lîd’a. 

13An Ma didina nga ni dagiya: Ki tchetchemba, agi lagi wa tcho d’a lara ge pet. An 
dagi zlad’a, wani agi humun nga d’i; an yagiya, wani agi hulongôn nga humba d’i. 

14Kayam ndata, an mba ni le ki gong nga agi nga tchenen kua d’a agi tinigi hurugi 
kat ta an hat mi agi kabuyogi ngolod’a d’igi an le ki Silo na mi. 

15An mba ni digigi woi avoron dei d’igi an dik b’oziyogina andjafâ hi Efraim-ma 
woi na mi. 



1265 

 

 
Bible azumeina 

© 1999, Alliance Biblique du Tchad 

 

 

 

Tchen nda Alona mba mi humut tuo d’a 

16Ma didina mi dala: Ang Jeremi, ar ang tchenen yam sum ndazina d’i. Ar ang mal 
vunang á tchi d’oze á tchenen kazi d’oze á tchenen tchen nda hud’a kazi d’uo mi, 
kayam an nga ni humung ngi. 

17Ang we nga vama azi lum kur azì ma nglo ma Juda-na ki ir palumba avo 
Jerusalem-ma d’uo zu? 

18Kemba a nga yoï aguna, abuyod’a a nga vakud’a, aropma a nga tib’ek afuta á le 
woîna malo d’a akulod’a, a nga he he d’a hawa d’a süm guguzlud’a malo ma dingâ. 
A le na á zalan hurunu. 

19Na ni a lanï an tchod’a zu? A le ni azi tazi tchod’a, a mbut ni tazi zulona mi d’uo 
zu? 

20Kayam ndata, Salad’a Ma didina mi dala: Gola! An tchol kayîna ki hur ma zala 
yam yima wana, yam suma, yam d’uwarâ, yam agu ma abageina, yam ahle suma a 
nga vut yam andagad’ina mi. Ayî mana mba mi ngalazi woi d’igi akud’a na bei mit 
tei ba. 

Andjaf ma nga mi hum Alo mama d’uo na 

21Ma didin ma ad’engêm kal petna mi dala: Agi tchugugi he d’a hawa magi d’a 
ngala kahle magi suma ngat buzuna kam kua, agi mud’ugiziya. 

22Kayam an de nga zla kabuyogi ngolo d’oze ni hazi nga vuna yam he d’a hawa d’a 
ngala kahle suma ngat buzuna ata yima an buzuguzï woi kur ambas sa Ezipte-
d’ina d’i. 

23Wani vun ma an hazizina ba wana: An dazi ala: Agi humun vunanu. Hina wani, 
an mba ni arî Alo magina, agi mba kagi ni sum mana mi. Agi tid’igi kur lovot ta an 
hagi vuna kata, agi mba kagagi ki furîd’a mi. 

24Azi humun nga d’i. A tin nga humazi á humba d’i, wani a tit ni yam min mazina, 
yam djib’er mazi d’a yam mba ad’eng nga tcho d’a kuruzi krovod’a mi. A ar zla d’a 
a mbut irazi iranda ta, a hanï azigazi zang. 

25Tin ad’ud’a kur bur ma abuyogi ngolo a buzugï woi kur ambas sa Ezipte-d’ina 
dei gak ini, burâ ki burâ an ar nga bei sunugi azungeî man suma djok vuna d’i. 

26Wani a humun nga d’i, a tin nga humazi á humba d’i, a le yam mba ad’enga, a le 
tchod’a kal abuyozi ngolo mi. 

27Ang Jeremi, le ang i dazi zla ndata hina pet pî, azi mba humung ngi. Le ang yazi 
pî, azi mba hulongông humba d’uo mi. 

28Bugola, ang dazi ala: Agi nandjaf ma bei hum vun Ma didina Alo magina. Agi ni 
suma min hum ngopa d’uo na, agi aragi d’engzenga woyo, agi tuvot tei mi. 

Hor ra tchi suma kuad’a 

29Ma didina mi dala: Agi suma Juda-na, agi ngad’agi tumus sa kagi d’a fuyogei d’a 
tak kei ala agi tinigi tagi irat vad’u d’a, agi tchugut teyo, agi i gagi horâ akulo yam 
ahuniyô suma fuyogei suma va nga kazi d’uo na. Agi nandjaf ma nga mi djon ayî 
manina; an nga ni minigi d’uo d’a, an nga ni aragi woyo. 

30Ma didina mi dala: Suma Juda-na a le sun nda tchod’a avoronu, a tin filei mazi 
ma ndjendjed’a kur gong nga a tchenen kuad’a á mbud’ut ndjendjed’a. 

31A min yima tuwal fileina ata yima Tofet-na kur hor ra Ben-Hinom-mba á ngal 
grozi suma andjafâ ki grozi suma aropma kua. Ni vama an he nga vuna kam mbuo 
na, ni djib’er ra tcholï nata an nduo d’a mi. 

32Kayam ndata, Ma didina mi dala: Burâ nga mi mba, a mba yi yi máma ala Tofet 
toze Hor ra Ben-Hinom-mba d’uo d’a, wani a mba yum ala Hor ra Tchi Matna 
Kuad’a. Ni kua ba, a mba tos matna kua, kayam yima ding nga d’i. 

33Mad’a suma ndazina mba mi mbut ni tena haluwei suma akulona kamburei 
suma kur andaga ndatina, sama mba mi digizi woi nga d’uo mi. 

34An mba ni seng vun suma kur azì ma nglo ma Juda-na ki vun suma ir palum 
mba Jerusalem-mbina. A mba hum del sawal la furîd’a d’oze sawal la hur ma 
hapma d’oze sawala hi gor azong ma vatchad’a awilina d’oze sawala hi gor wei 
d’a teleta d’uo mi, kayam ambasa mba d’i b’lak keyo. 

Jeremi 8 

1Ma didina mi dala: Kur bur máma a mba yo aso’â hamulei suma Juda-na kaso’â 
hi mazi suma nglonina kaso’â hi suma ngat buzunina kaso’â hi suma djok vunina 
kaso’â hi suma a nga kaka avo Jerusalem-ma pet tei kur zul mazid’a. 

2A mba tchuk asok máma kä ir afata, ir tilâ, ir ahle suma lara suma akulona mi. 
Ahle ndazina nahle suma azi huruzi minizina, a lazi sundina, a tit ad’uzina, a zlap 
ki sed’ezina, a djobozi á kud’urozina mi. A mba yozi asogozi máma d’i, a mba 
tozozi d’uo mi, wani asok máma mba mi mbut ni d’igi siligitna na kä yam 
andagad’a. 

3Andjaf suma a mba ar aduk andjaf suma asa’at suma an mba ni ndjoyôzi woi ata 
yima lara ge petna, a mba dala azi bo pî ni hotei kal la azi kak ki irazi d’a. An Ma 
didin ma ad’engên kal petna ni de na. 

Djib’er ra bei wad’ud’a ba d’a 

4Ma didina mi dan ala: Ang Jeremi, ang dazi ala: Le sana mi puk kä ni, mba mi 
tchol akulo d’uo zu? Le sana mi vit tei kur lovota ni, mba mi hulongî balum asem 
mbuo zu? 

5Wani, ni kayam me ba, suma Jerusalem-ma a d’es sei kur lovota, a ve tazi ad’enga 
kur mbut ir mazid’a ge? A ve tazi ata alo mazi ma ka zlad’a, a noî á hulongî 
gevenu. 

6An tin human nga ni huma, wani a nga de zla d’a ndak á ded’a d’uo d’a. Sama 
adigazi ma mi mbut hurum yam asa’at mamba ma mi dala: An le ni me na ge na 
nga d’i. Azi pet nge nge pî mi b’at tam á i yi máma d’igi akulum ma mi b’at tam á i 
dur ayînina na. 

7Taglar ma akulona pî, mi we yi mam ma id’a, gugu peled’a, ababeina kalei grifâ a 
nga ngom yi mazi ma azi nga mba kuana, wani sum mana a we nga gata hi an Ma 
didinid’a d’i. 

Suma ne suma ka zlad’a 

8Ma didina mi dala: Ni nana ba, agi ndak á dagi ala: Ami ni suma ned’a, ami ni 
suma gata hi Ma didinid’a nga abomina ata yima magi suma hat gat suma ka 
zlad’a a nga had’at ata lovod’ot tuo na ge? 

9Gola! Suma ned’a a mbut zulona, mandarâ mi vaziya, a ve wa ki dauna. A gol 
zlad’a hi an Ma didinid’a is, ne mazid’a djivi mata ni me kazi ge? 

Suma a nga dala: Ahlena pet a nga i djiviya na 
(Gol 6.12-15) 

10Ma didina mi dala: Kayam ndata, an mba ni hamiyôzina mi suma dingâ, an mba 
ni hasinezi mi suma a yozina, kayam tin ad’ud’a ata gugureina dei gak mba ata 
suma nglona, azi pet a nga ki d’od’oka ata ahlena hi sumina. Tin ad’ud’a ata suma 
djok vuna dei gak mba ata suma ngat buzuna, azi pet ni suma mbut ira. 

11Azi nga djin mbilâ hi sum manina hina lologod’or, a nga dala: Halasa nga! 
Halasa nga! Wani halasa nga d’uo ko. 

12Ma didina mi de kua ala: Djivid’a azi mbut ni zulona ata yima a nga lahle suma 
ndjendjed’ina. Wani zulona nga mi lazi d’i, zulo nga irazi hina nde d’uo ko. Kayam 
ndata, a mba puka ki suma a puk kä na, a mba ka azlard’eid’a ata yima an mba ni 
mba á ngobozina. 

Ma didina mba mi lum ki sum mamina 

13Ma didina mi dala: An min dabazi woyo. A mba fe vuta ata guguzlud’a d’uo d’a, a 
mba fe vuta ata tuluma d’uo d’a, humazi mba d’i yak keyo. Ahle suma an hazizina 
a mba dap pei abozi mi. 

14Suma Juda-na a dala: Ni kayam me ba, ei arei kaka hina ndje ge? Ei togeya, ei i 
kur azì ma nglo ma ad’eng ma ngunguna, ei boi sä kua, kayam Ma didina Alo 
meina nga mi dabei woyo, nga mi hei mbiyo ma tchi matna kayam ei lei tchod’a 
avoromu. 

15Ei tini huri ni yam halasa, wani vama djivi nga mi mba d’i. Ei nga djubi yima 
suta, wani ahle suma mandarâ a mba ni aziya. 

16Ei nga hum siwela hakulumei mamid’a ei abo ma Dan-na. Suma yam andaga 
ndatina pet a nga zlak abo breîd’a hakulumei mam suma ad’engâ, kayam azi mba 
wa, a nga b’lak ambasa kahle suma kurutna kazì ma ngolâ ki suma a nga kaka 
kuruma mi. 

17Ma didina mi dala: An nga ni sun guguyo suma ayîna atagiya. Ni guguyo suma a 
nga hum vun sama kuma d’uo na, a mba ed’egiya. 

Hur ma hata hi Jeremi-na 

18Jeremi mi dala: Hurun b’lak kurun kakazeî, wani kuma ma b’lengên huruna nga 
d’i. 

19Gola! Del la tchina hi sum manid’a, ti tcholï yam andaga d’a deid’a, ti dala: Ma 
didina mi nga kur Siyon d’uo d’ang zu? Amul matna mi nga kurut tuo mi zu? Ma 
didina mi dala: Ni kayam me ba, azi zalan hurun kangus ahle mazi suma tcheta 
kahle suma hawa ya’â hi suma dingîna ge? 

20Jeremi mi dala: Yima duta mi kal wa woyo, vun simetna mi kal wa woi mi, wani 
ei fei nga suta d’i! 

21An hurun b’lak yam mbilâ hi sum manina, an nga kur yor tad’a, hohoud’a ti van 
mi. 

22Na ni kuma ma mbilâ mi nga Galät tuo zu? D’oze dokdorâ mi nga kua d’uo mi 
zu? Ni kayam me ba, mbilâ hi sum manina nga mi tchil luo ge? 

Jeremi 9 

Suma zla d’a kad’a b’lagazi woina 

1Jeremi mi dala: Ladjï yan ni mbina, iran ni yima lau simina mi ni, an mba ni tchi 
andjege ki falei yam mad’a sum mana. 

2Ladjï an mbut ni yima kaka abagei hur fulâ yam suma tita ni, an mba ni ar sum 
mana woyo, an mba ni wal lei dei ki sed’ezi mi, kayam azi pet ni suma le mizeuna, 
a nades ma mbut ira mi. 

3Ma didina mi dala: Sinazi d’i nga ni ndira woi ata zla d’a kad’a d’igi suma a ndir 
yeûd’a á yeta na, nga ni ki d’engzenga ba, azi nga fad’enga kur ambasa d’i, a nga i 
navogovok kasa’ata, a wan nga d’uo mi. 

4Agi pet, nge nge pî mi gol tam djivi ki ndram mazina, agi tinigi hurugi yam 
wiyegi ma ding ngi, kayam b’oziyogina pet ni suma ka zlad’a, ndrogina pet ni 
suma a nga las sumina. 

5Azi ka ni zlad’a mi ndrozina, a nga de zla d’a gagazid’a d’i. Azi nga par sinazi 
papar á ka zlad’a, a seî abo tchod’a led’a mi. 

6A nga mbut ir taziya. Ni kayam mbut ir mazid’a ba, a noî á hulongî gevenu. 

7Ni kayam ndata ba, an Ma didin ma ad’engên kal petna ni dala: Gola! An nga ni 
yoroziya, ni kuguziya. Le hina d’uo ni, an mba ni le ni nana yam sum mana ge? 

8Sinazi ni d’igi yeû d’a zala na. A de ni zla d’a kad’a. Azi nga de zla d’a djivid’a mi 
ndrozina ni ki vunaziya, wani huruzi krovo a gunuzi ni dauna kä avoroziya. 

9An mba ni mba á ngobozi yam zla ndata d’uo zu? An mba ni sä atchugula kandjaf 
ma hina na mi d’uo zu? An Ma didina ni de na. 

Yima tchina ki yima ge horâ 

10Jeremi mi dala: An mba ni tchi tchi ma hat hurâ akulo yam ahuniyôna, an mba 
ni hle sawal la horâ hur ful ma d’uwarâ mi te hatna kuana. Kayam azi ngal leyo, sa 
nga mi kal kua d’i, a nga hum del d’uwar tchi d’i, aluwei suma akulona 
kambureina kazureina pet a iya. 

11Ma didina mi dala: An mba ni mbut Jerusalem djona, an mba ni mbud’ut domina 
hi hânina, an mba ni mbut azì ma nglo ma Juda-na hur ful ma sa nga mi kak kua 
d’uo na. 

12Sama ne ma mi wäd’u ahle ndazina ni nge ge? Sama Ma didina mi dum zlad’ina, 
ar mi de woi mi vad’ud’a kayam me ambasa ti b’lak keyo, kayam me ti ngal lei 
d’igi hur ful ma sa nga mi kal kua d’uo na na! 

13Ma didina mi de kua ala: Kayam azi ar gat man nda an tinizizi avorozid’a woyo, 
azi humun nga vunan ndi, azi tit nga kat tuo mi. 

14Kayam azi tit ni yam djib’er ra kuruzi krovo d’a bei wad’ud’id’a, azi tit ni bugol 
Bäl d’igi abuyozi a had’azi na mi. 

15Kayam ndata, an Ma didin ma ad’engên kal petna, Alona hi Israel-lîna, nga ni he 
te ma aglarâ mi sum ndazina, an mba ni hazi mbiyo ma tchi matna á tched’a mi. 

16An mba ni ndjoyôzi woi aduk andjaf suma abuyozi ngolo a wazi d’oze azi tazi a 
wazi nga d’uo na, an mba ni sun ayî ma durâ blogozi gak ni dabazi woyo. 

17An Ma didin ma ad’engên kal petna ni de na. Suma Juda-na a dala: Agi 
djib’eregiya, agi yagi arop suma tchina, ar a mba, agi sunugi i yagï arop suma a we 
ge horâ heîna, ar a mba. 

18Ar a b’at tazi á tchi horâ ki delezi akulo keya, ar simina mi djang ireya, ar bizei 
ma ireina mi lap ki simina. 

19Jeremi mi dala: A nga hum del la tchina kur Siyon ala: Ni b’laga me ti mba kei na 
ge? Ni zulo me mi vei na ge? Ei arei ambasa, kayam yi mei ma kaka a b’lagam wa 
woyo! 

20Agi aropma, agi humugi zlad’a hi Ma didinid’a, agi tinigi humagi yam zla d’a ti 
ndavunamba. Agi had’agi grogi suma aropma hor ma ged’a, agi had’agi tagi hor 
ma ged’a mi! 

21Kayam matna mi djak wa ir fenetre meid’a, mi kal wa kur azì mei ma nglona, 
nga mi tchi kemba ir palumba, nga mi tchi azungeîna avun graka kä glovod’o. 

22Ma didina mi de mi Jeremi kua ala: Ang dazi ala an dala: Matna mba mi sam kä 
d’igi siligitna mi sam kä abagei kur asinena na, d’igi mbugulud’a ti sam kä bugol 
sama zed’a ta sama yotna nga d’uo d’a na. 

Ne d’a gagazid’a: Ni we d’a we Ma didinid’a 



1270 

 

 
Bible azumeina 

© 1999, Alliance Biblique du Tchad 

 

 

 

23Ma didina mi dala: Ar sama ned’a mi subur tam ala mam mi ma ned’a d’i! Ar 
sama ad’engâ mi subur tam ala mam mi sama ad’engâ d’i! Ar sama ndjondjoîna 
mi subur tam ala mam mi ma ndjondjoîna d’uo mi! 

24Le sana mi min subur tam ala mam mi ma ned’a ni, ar mi wanu, ar mi wala an ni 
Ma didin ma nga ni le djivid’a, nga ni ka sariya d’a d’ingêra, ni Ma d’engzeng ma 
yam andagad’ina mi. Wana ni sama an tan lan djivid’a heî kama. An Ma didina ni 
de na. 

Suma a nga yi tazina ala azi ngat bayâd’a 

25Ma didina mi dala: Burâ nga mi mba, an mba ni mba á ngop suma a ngat bayâ 
d’a lop ir sumid’ina, 

26nala, suma Ezipte-na, suma Juda-na, suma Edom-ma, suma Amon-na, suma 
Mowap-ma, zlapa ki suma a nga kaka abagei hur fulâ suma a nga wel vun tumus 
sa dudumazid’a woina mi, kayam andjaf sum ndazina pet a ngad’azi nga bayâd’a 
d’i, andjaf Israel-lâ pet pî a ngad’azi ni bayâ d’a lop ir sumid’a. 

Jeremi 10 

Alo ma arina ki fileina 

1Agi andjaf suma Israel-lâ, agi humagi zla d’a Ma didina nga mi dagizid’a. 

2Ma didina mi dala: Ar agi tid’igi bugol andjaf suma dingâ d’i, ar agi lagi mandarâ 
abo ahle suma simat suma a tcholï akulona d’igi andjaf suma dingâ a nga le 
mandarâ abozi hina d’i. 

3Kayam fileina hi suma dingîna ni sun nda hawa yaka. Sana mi kaï naguna aduk 
agud’a, sama d’alâ mi minim tcheta kandjetna. 

4A gulud’um tam ki kawei ma hapma ki lora, a hle martona, a balam kä ki 
pondena tala mi giget tuo d’a. 

5Alo ma hina na mi ni d’igi agu ma sana mi pum aduk asinena á dik aluweinina 
na, nga mi de zla d’uo mi. Sana mi hlumî hle, kayam nga mi tit kayam tam mbi. Ar 
agi lagizi mandaram mbi, kayam mi we nga á le vama tcho mi sa d’uo mi na, mi 
ndak á le vama djivi mi sa d’uo mi. 

6Ma didina, sama hle tam d’igi ang na na nga d’i. Angî ma ngolâ, angî ma simiyêng 
mi nde yina ki sib’ik mangina mi. 

7Angî amulâ handjaf sumina. Ni nge ba, mi lang ang mandarang nguo ge? Ang 
ndaga sana mi lang mandarangû, kayam aduk suma ned’a handjaf sumina pet, 
kur leu mazid’a pet mi, sama mi hle tam d’igi ang na na nga d’i. 

8Azi pet ni suma yazi nga d’uo na, ni suma lilid’a mi. Hat ta azi nga had’at yam filei 
mazinid’a ni hat ta hawa yaka. 

9A nga d’udjo filei máma ki kawei ma hap ma a yorom ma a yomï Tarsis soze lor 
ra a yod’ï Ufas-sa mi. Ni sun nda sama d’alâ mi lata, ni sunda hi ma yor lora mi. A 

nga tchuk filei máma baru d’a hleu d’a sisila ki d’a hleu d’a kekenga atamu. Azi 
pet ni sunda hi sama d’alîd’a. 

10Wani Ma didina nAlo ma gagazina, nAlo ma arina, namul ma didina. Le hurum 
zala ni, suma yam andagad’ina a nga zlak avoromu. Andjaf suma a ndak á ve tazi 
avok ayî mam ma bibiliuna d’uo mi. 

11Ang dazi ala: Alo ma teteng ma mi le nga akulod’a kandagad’a d’uo na, a mba 
b’lagam mbei yam andagad’a, a mba fum ka hî yam andagad’a d’uo d’a. 

12Ma didina mi landagad’a ni ki sib’ik mamba, mi gäd’u duniyad’a ni ki ne mamba, 
mi b’eng akulod’a woi ni ki wäd’u mamba mi. 

13Ata yima mi he vunina, mbina nga mi tok kur akulod’a. D’ugula nga d’i tcholï 
avun dabid’a handagad’id’a teteng. Wiled’a nga d’i wile á salona, simetna nga mi 
buzugï woi ata yi mam ma ngei ahlena mi. 

14Kayam ndata, suma pet a mbut ni suma yazi nga d’uo na abo we mamba. Suma 
yor lora pet a mbut zulona kangus ahle suma azi yorozina, kayam filei mazina ni 
filei ma ka zlad’a, nga mi muzuk kuo mi. 

15Azi nahle suma hawa ya’â, ni sun nda lop ira. Fata mba mi ngobozid’a, a mba 
dap peyo. 

16Wani ma ala ni ndjondjoîd’a hi Jakob-pa na, mi nga na d’i. Mam mi ma ad’engêm 
kal petna, Israel-lâ ni sum mama mi. Simiyêm ala Ma didin ma ad’engêm kal 
petna. 

B’lak ka tcho d’a nga d’i mbad’a 

17Jeremi mi dala: Ndak Jerusalem mba nguyuka, ndak yo ahle ma’â kä á id’a. 

18Kayam Ma didina mi dala: Ki tchetchem wanda, an nga ni yo suma a nga kaka 
kur ambasina, an nga ni tchuguzi woi abua, an nga ni hebezi ped’et tala a sut tuo 
d’a. 

19Jerusalem ti tchi ala: Ni zla d’a hohoud’a kanu! An fe mbilâ, mbilin nga mi tan 
heî. An dala: Wana ni tcho manda. An mba ni ve tan kur ndak man ndata. 

20Zlub’u manda ti b’lak wa woyo, ziyo mana mi tchal wa woyo. Grona a aran wa 
woyo, a nga d’uo d’a. An nga ki sama ding ma van zlub’ud’a akulona d’i, ma mi 
van anguzuna yam gongina mi nga d’uo mi. 

21Jeremi mi dala: Kayam suma pola yazi d’i vit teyo, a hal nga Ma didina d’i. 
Kayam ndata, a kid’ak keyo, suma azi polozina pet a ndjoî woi mi. 

22Agi humugi vun ma wüna hi suma ma nga mi mbana, ni siwel la gandjau d’a ti 
tcholï yam ambas sa abo ma norâ á mbut azì ma nglo ma Juda-na djona á 
mbud’um domina hi hânina mi d’a. 

Jeremi mi tchen Alona yam sum mama 

23Jeremi mi dala: Ma didina, an we sana mi ndak á tit memet ti, mi nga kad’enga á 
tak tam á tit kur lovot ta djivid’a d’uo mi. 

24Ma didina, ang gad’an ni ki lovod’od’u, wani ni kayî mangâ d’i. Le hina d’uo ni, 
an mba ni b’lak keyo. 

25Ar ang zal hurung yam andjaf suma dingâ, yam andjaf suma a nga yang á 
ndjunuzi d’uo na, kayam azi b’lak suma hi Jakob-ma woi kakazeî, a dabazi 
ahligiyezi woi kakaf, a b’lagazi yazi ma kaka woi mi. 

Jeremi 11 

Suma a mbut ira kur vun mazi ma djindina 

1Jeremi mi dala: Ma didina mi dan zlad’a kagi ala: 

2Agi humugi zlad’a hi vun ma djin ma wanid’a. Mi de kua ala: Ang de zla ndata mi 
suma Juda-na ki suma avo Jerusalem-ma mi. 

3Ang dazi ala: Ma didina Alona hi Israel-lîna mi dala: Sama mi hum nga zlad’a hi 
vun ma djin máma d’uo na, an mba ni gum vuna. 

4Ni vun ma djin ma an djinim kabuyogi ngolo ata yima an buzuguzï woi kur 
ambas sa Ezipte-d’a d’igi für ma kaweina na na, an dazi ala: Agi humugi vama an 
hagi vuna kama, agi tid’igi yam vama an hagi vuna kama mi. Hina wani, agi mba 
mbud’ugi sum mana, an mba ni arî Alo magina mi. 

5Hina wani, an mba ni ndak vun gun ta d’a an gun tan mabuyogi ngolo á hazi 
ambas sa ambira ki mbul ayuma a nga sor kä kuad’a d’igi agi nga wagizi ini na. An 
hulong dum ala: Amin, Ma didina! 

6Ma didina mi dan kua ala: Ang i de zla ndata ki deleng akulo kur azì ma nglo ma 
Juda-na ki ir palum mba Jerusalem-mba pet ala: Agi humugi zlad’a hi vun ma djin 
ma wanid’a, agi tid’igi kat mi. 

7Gagazi, an le glangâsâ mabuyogi ngolo, tinï ad’ud’a ni kur bur ma an ni buzuguzï 
woi kur ambas sa Ezipte-d’a dei gak ini. An nga ni mba á lazi glangâsâ ala: Agi 
humundi vunanu. 

8Wani azi a humun nga vunan ndi, a tin nga humazi á humba d’uo mi. Azi pet nge 
nge pî mi tit ni yam djib’er mam mba yam mba ad’enga kurum krovo d’a bei 
wad’ud’id’a. Kayam ndata, an tinizi zlad’a hi vun ma djin ma an hazi vuna kam ala 
a tit kamu na kazi pet, wani azi tit nga kam mbi. 

9Ma didina mi dan kua ala: Ndjak vun ma tcho ma gumuna, mi nga aduk suma 
Juda-na ki suma avo Jerusalem-ma. 

10A hulong wa yam tchod’a habuyozi ngolo d’a avok ka a min humun zla manda 
d’uo d’a, a zlap wa kalo ma dingâ á kud’uromu. Israel-lâ ki suma Juda-na a but wa 
vun man ma djin ma an djinim kabuyozi ngolona woyo. 

11Ni kayam ndata ba, Ma didina mi dala: Gola! An nga ni mba ki ndaka kaziya, ni 
ndak ka azi mba buzuk kei kurut tuo d’a. Azi mba tchi kanu, wani an mba ni 
humuzi d’i. 

12Ata yi máma suma Juda-na ki suma a nga kaka avo Jerusalem-ma a mba hulong 
gen alo ma ding ma azi nga hum dubang ma his djivid’ina. Wani mam mba mi 
sud’uzi woi ata yima ndaka mba kazi máma d’i. 

13Kayam agi nga kalona ngad’a yam azì ma nglo ma Juda-na gagang, agi tinigi 
yima ngal dubang ma his djivid’a ma zulona teteng ir palum mba Jerusalem-mba 
á ngalagi dubang ma his djivid’ina mi Bäl. 

14Ang Jeremi, ang tchenen yam sum ndazina d’i, ang tchi kan ndoze ang tchenen 
tchen nda hud’a kazi d’uo, kayam an mba ni humuzi ata yima ndaka mba d’i mba 
kazi azi mba yan á ndjunuzina d’i. 

Israel-lâ a nagu olifâ hi Ma didinina 

15Ma didina mi dala: Suma an hurun vazi heîna a le nga sun nda irata d’i, a mba 
kur gong manda á le ni me ge? A djib’er ala vama azi hlan vunazi kama d’oze ahle 
suma a ngad’andji buzunina, a mba kengêzi woi abo ndaka, a mba buzuk kei kuru 
zu? 

16Ma didina mi yagi ala Agu olif ma b’o ma vud’um djif heîna, wani aduk siwel la 
ngola, mi do akud’a ata humamu, abom mba mi kus seyo. 

17Ni Ma didin ma ad’engêm kal pet ma pagina ba, nga mi yi ndaka kagi kayam 
tcho d’a agi Israel-lâ ki suma Juda-na a lagizid’a. Mi dala: A he dubang ma his 
djivid’ina mi Bäl á zalan hurunu. 

Jeremi simiyêm a halam á tchid’a 

18Ma didina mi tagan zla ndata, an wad’u. Ki tchetchemba, an nga ni we sun mazi 
d’a azi nga lata. 

19Wani an ni d’igi timi ma kukud’ok ma a im ata yima ngatina na. An we nga 
vunazi ma ndjak ma a ndjagam kan ala: Ei tchi angusâ woi ki vud’umu; ar ei kam 
mbei yam andagad’a hi suma a nga ki irazina, ar sa mi djib’er yam simiyêm bugol 
luo d’angû na d’i. 

20Wani ang Ma didin ma ad’engêng kal petna, angî ma ka sariya ma d’ingêrâ, angî 
ma fek hur sana ki djib’era hi sanid’ina. An mba ni we atchugul la ang mba 
sazizid’a, kayam an ar zla manda nabongû. 

21Ni kayam ndata ba, Ma didin ma ad’engêm kal petna mi nga ki va á de mi suma 
Anatot ndazina. Ni suma a hal á tchana, a dan ala: Ang ar bei djok vuna ki simiyê 
Ma didina. Le d’uo ni, ang mba mit akulo hur abomiya! 

22Ni kayam ndata ba, Ma didin ma ad’engêm kal petna mi dala: Gola! An nga ni 
mba á ngoboziya. Azungeî mazina a mba bo avun ayîna, grozi suma andjofâ ki 
grozi suma aropma, baktarad’a mba d’i tchazi mi. 

23Suma Anatot ndazina, sa mazi mba mi ar tu d’i, kayam an mba ni mba ki ndaka 
kazi kur biza d’a an mba ni mba á ngobozid’a. 



1274 

 

 
Bible azumeina 

© 1999, Alliance Biblique du Tchad 

 

 

 

Jeremi 12 

1Jeremi mi dala: Ma didina, angî Ma d’ingêr ma kal teglesâ. An ndak nga á le 
sariyad’a ki sed’eng ngi. Wani an min djobong yam sariya mang nga kad’a ala: Ni 
kayam me ba, suma asa’atna a nga fe djivid’a ge? Ni kayam me ba, suma mbut ira 
a nga kaka ki halasa ge? 

2Ang pazi ni angû. Sideyezi nga mi sir kä, a nga wula, a nga vud’a, a nga yang 
simiyêng ki vunazi burâ ki burâ, wani huruzi woi dei ki sed’engû. 

3Ma didina, ang wanu, ang golon mi. Ang halan hurunu, an nga go ki sed’engû. Ar 
ang yozi woi d’igi suma a yo tumiyôna a izi á ngata na, ar ang tinizi irazi vazi yam 
bur ma tchid’a. 

4Ambasa mba d’i so woi hina gagak mindja ge? Asu ma abageina mba mi so woi 
hina gagak mindja ge? Ni yam tchilad’a hi suma kurutnid’a ba, azureina 
kambureina kaluweina a nga dap pei wana, kayam suma a nga dala: Mam nga mi 
wahle suma ei nga leizina d’i. 

5Ma didina mi hulong dala: Le ang ring ki suma asemba ba, ang mba seî woyo ni, 
ni nana ba, ang mba nga tang kakulumeina ge? Le ang kak bei mandarâ ki halasa 
ni kur ambas sa halasa go ni, ni nana ba, ang mba ring aduk agu d’a avun Jurdê-
d’a ge? 

6Kayam b’oziyongâ tazid’a ki suma habungâ a nga mbud’ung irang a nga er ad’uzi 
akulo ad’ung mi. A le nga dang zla d’a djivid’a pî, ang he gagazid’a kazi d’i. 

Alona mi noî gong mamba ki sum mama woyo 

7Ma didina mi dala: An noî gong man nda kud’ora woyo, an ar sum mana woyo, 
an he suma an le kazi heîna abo man suma djangûna mi. 

8Sumala ni mana na, a mbut azlona kan aduk agud’a, a nga toï breîd’a atanu. Ni 
kayam ndata ba, an noyôzi woyo. 

9Sumala ni mana na, a mbut ni d’igi alei ma te hliu ma ndala ki buzuna ma aluwei 
suma te hliuna a nguyuma na kan ndju? Agi i togogï amburei suma abageina pet, 
agi mbeyezï ata yima tena! 

10Suma pola ablaud’a a b’lagan asine man ma guguzlud’a, a mired’em kä kaseziya, 
a mbud’un asine man ma an hurun vun heîna hur ful ma va nga kua d’uo na. 

11A mbut ambasa djona, ti mbut hohoud’a, a nga yor tazi avoronu. Ambasa pet ti 
mbut djona, kayam sama djib’er kat tu pî nga d’i. 

12Suma b’lak yina a nga djï yam ahuniyô suma fuyogei suma va nga kazi d’uo na, 
kayam mbigeu d’a fiyaka hi Ma didinid’a nga d’i kizak suma kur ambasina, tinï 
ad’ud’a avun ambasa abo hî dei gak nde woi avun ambasa abo hî. Sama kak ki 
halasina nga tu d’i. 

13Agi zaragi gemena, wani agi dud’ugi naweid’a; agi hagi tagi ndaka, wani agi nga 
fagi va kua d’i. Zulona mba mi lagi yam dut magi ndata, abo ayî ma bibiliuna hi an 
Ma didinina. 

Ma didina kandjaf suma ngui Israel-lîna 

14Ma didina mi dala: An nga ni de zlad’a yam andjaf suma asa’at suma a ngui sum 
mana suma a do sum mana yam andaga d’a an hat mi man suma Israel-lîd’ina. An 
mba ni yozi woi yam andaga mazid’a, an mba ni yo suma Juda-na woi adigazi mi. 

15Bugol la an yozi woid’a, an mba ni wazi hohowoziya. Nge nge pî adigazi an mba 
ni hulongôm yam andaga mam mba a humzi djonid’a, nge nge pî kur ambas 
mamba mi. 

16Le azi a hat gata hi sum manid’a, le azi nga gun tazi ki simiyên ala Ma didina ni 
ma bei matna ba na d’igi adjeu azi hat sum mana a gun tazi ki simiyê Bäl na ni, an 
mba ni tinizi aduk sum mana tua. 

17Wani le azi humun nga d’uo ni, an mba ni yo andjaf máma woyo, an mba ni yozi 
ni dabazi woi mi. An Ma didina ni de na. 

Jeremi 13 

Jeremi mi djin d’ik ma lalavatna furumu 

1Ma didina mi dan ala: Ang i gus d’ik ma lalavatna, ang djinim furungû, wani ayô 
ang mbuzumu. 

2An gus d’i’â d’igi Ma didina mi dan na, an djinim furun mi. 

3Bugola, Ma didina mi dan kua á mbàd’a ala: 

4Ang yo d’ik máma, ang i avun alum ma Efrat-na, ang i ngeyem kä angra ahinad’a. 

5An i avun alum ma Efrat-na, an ngei sä d’ik máma kä d’igi Ma didina mi han vuna 
na. 

6Bugol la burâ mi kal ngolid’a, Ma didina mi dan ala: Ang hulong avun alum ma 
Efrat-na, ang i yoï d’ik ma an hang vuna kam ala ang ngeyem kä na. 

7An hulong avun alum ma Efrat-na, an hal d’ik máma, an yomï ata yima an 
ngeyem kuana, an golom wani mi b’laga, mi ndak á le va d’uo d’a. 

8Wana ni zla d’a Ma didina mi dandjid’a. 

9Mi dan ala: Ni hina ba, an mba ni b’lak yam mba ad’enga hi suma Juda-na ki yam 
mba ad’eng nga ngola hi suma a nga kaka Jerusalem-mid’a woyo. 

10Sum ndazina ni suma asa’at suma a noî á hum zla mandina, ni suma a nga tit 
kur djib’er mazi d’a kuruzi d’a krovo d’a yam mba ad’engid’a, ni suma a nga zlap 
kalo ma dingâ á lum sunda, á kud’urom mi na. Ar azi mbut ni d’igi d’ik ma mi 
b’lak kei ma mi ndak á le vama djivi d’uo máma na mi. 

11D’igi sana mi djin d’i’â furum na, an djin wa Israel-lâ ki suma Juda-na furun 
ndala azi ka’î sum mana, a yan simiyênu, a gilenu, a han ngola mi d’a. Wani azi 
humun nga d’i. An Ma didina ni de na! 

Süm guguzlud’a kayîna hAlonina 

12Ma didina mi dala: Ang i dazi ala: Ma didina Alona hi Israel-lîna mi dala: 
Agolongeîna pet a mba oî ki süm guguzlud’a. Le azi hulong dang ala: Ami wami 
nga ala agolongeîna a mba oî ki süm guguzlud’a d’uo zi ge ni, 

13ata yi máma ang hulong dazi ala: Ma didina mi dala: Gola! An mba ni gurut 
suma a nga kaka kur ambas ndatina ki süm máma, zlapa kamulei suma a nga 
kaka yam zlam mba amula hi David-tina ki suma ngat buzuna ki suma djok vuna 
ki suma Jerusalem-ma pet mi. 

14An mba ni tchuguzi ata tazi huneîd’a, abuyod’a ki grod’a abo tazi tu. An mba ni 
wazi hohowozi d’i, an mba ni keng sa woi tu d’i, an mba ni hat hurun kazi d’i, 
vama mba mi d’elen á dabazi woina nga d’uo mi. An Ma didina ni de na! 

Agi humugiya, ar yina mi kalagi d’i 

15Agi humugiya, agi tinigi humagiya, agi lagi yam mba ad’enga d’i, kayam Ma 
didina nga mi dagi zlad’a. 

16Agi suburugi Ma didina Alo magina avok ka bei mam mba ki nduvundid’a, avok 
ka bei asegi mi dap kahuniyôna kur yima nduvundid’a. Agi nga djubugi b’od’a, 
wani mam mba mi mbud’ut nduvunda. Mba mi mbud’ut nduvunda d’igi d’ugul la 
wura d’a i’îlika na. 

17Le agi humugi nga gat ndata d’uo ni, an mba ni tchi yam yam mba ad’eng 
magid’a gumunu, simina mba mi oî iranu, mba mi djang kä, kayam suma hi Ma 
didinina a mba izi magomba. 

Alona mi de zlad’a yam andjaf ma amulid’a 

18Ang de mamulâ kasum mba amula ala: Agi bululugi kä andaga kayam avaval 
magi d’a amula ti nde wa kä woi kagi da’. 

19Kayam azì ma nglo ma abo ma sutna a dugum wa vunam akulo, sama malam 
mbeina mi nga d’i, kayam suma Juda-na pet a yoziya, a yozi wa magomba ki zla 
tazi pet. 

Jerusalem ti mbut zulona 

20Ndak Jerusalem, ndak hle irak akulo, gol mak suma djangûna a nga djï abo ma 
norâ. Suma an haksi abo’â a nga ni lara ge? Sumala ni subur maka na a nga ni lara 
ge? 

21Ndak mba d’i de nana fata suma ndak had’azi á mbut buniyô’îna a mba mba á te 
kaka ge? Ndak mba d’i fe ndaka d’igi atcha d’a ti nde vutid’a na d’uo zu? 

22Le ndak mba d’i de kuruk ala: Ni kayam me ba, ahle ndazina a mba kan hina ge 
ni, djivid’a ndak wala ni kayam tcho mak ka ablaud’a ba, a yok vun baru maka 
akulo, a lak ki murud’umba wana. 

23Ma Etiyopi-na mi ndak á mbut babagam zu? Sindilâ mi ndak á mbut d’udjo 
mamba zu? Hina mi, agi suma had’agi ki tcho d’a led’ina, agi ndak á lagi djivid’a 
d’uo mi! 

24An mba ni ndjoyôgi woi d’igi simet ma hur fulîna mi ndjoî ahlapma woi na mi. 

25Ma didina mi dala: Ndak Jerusalem, wana ni vama an ngaksi ka’â, wana ni b’rau 
maka, kayam ndak maranu, kayam ndak tin huru’î yam zla d’a kad’a mi. 

26An mba ni yok baru mak ka ad’uka gak ni iksi kak akulo, suma a mba wak 
gandila maka. 

27An we mizeu ma’â ki breî mak ka d’igi akulumeina na d’a ki gaulang mak ma 
akulo yam yima ndingâ kabagei kelâ, an we sun mak ka ndjendjed’a mi. Ndak 
Jerusalem, ni zla d’a hohoud’a kagu. Ndak mba mbut tak yed’et tuo hina gak 
mindja ge? 

Jeremi 14 

Baktara d’a tchod’a 

1Wana ni zla d’a Ma didina mi dat mi Jeremi yam baktarad’id’a. Mi dum ala: 

2Suma Juda-na a nga kur yor tad’a, azì mazi ma nglona mi b’lak keyo, a tchuk 
susub’ok, a nga bululul kä andaga. Tchina hi suma Jerusalem-ma mi tchol nga mi i 
akulo. 

3Suma nglona a nga sun azungeî mazina á gul mbina. Azi i kur golongeîna, a nga 
fe mbina d’i, a nga hulong kagolongeî mazina huruzi hawa, a mbut zulona, a mang 
ngeyo, a tchok yazi kä abo zulona. 

4Andagad’a ti wak ngongok, kayam alona nga mi se yam ambasa d’i. Suma zuma a 
mbut zulona, a tchok yazi kä abo zulona. 

5Duka pî ti noî gorot ma ndat ti vud’um awilina woyo, kayam hatna mi nga d’i. 

6Koro ma abageina mi tchol yam ahuniyô suma fuyogei suma va nga kazi d’uo na, 
nga mi tche simetna d’igi hâna na. Iram mbi mbut hohoud’a, kayam hatna mi nga 
d’i. 

7Suma Juda-na a dala: Ma didina, le tchila mamid’a nga d’i tchugumi zlad’a kami 
pî, ang le va yam simiyêngû, kayam tcha tata mamid’a ti zul heî, ami lami tchod’a 
avorong mi. 

8Ang ma Israel-lâ a tin huruzi kangâ, ang ma sud’uzi woi ata yima ndaka mba 
kazina, ni kayam me ba, ang kak d’igi sama ding ma mi kal tita kur ambasina na 
d’oze d’igi akoi ma mi ve zlub’ud’a á le bur tu go na na ge? 

9Ma didina, ni kayam me ba, ang kak d’igi sama mandarâ d’oze d’igi grang ma mi 
ndak á sut sum mama d’uo na na ge? Wani ang nga adigamiya, a nga yami ki 
simiyêngû. Ang arami woi d’i. 

* 

10Ma didina mi hulong de yam sum ndazina ala: Azi ni suma tcha tatana, azi ni 
suma a nga ve tazi hina kei d’uo na. An Ma didina tan nga d’i lan djivi kazi d’i, an 
djib’er yam tchila mazid’a, an mba ni ngobozi yam tcho mazid’a mi. 

11Ma didina mi dan ala: Ar ang tchenen yam sum ndazina ala an lazi djivid’a d’i. 

12Le a d’el tazi bei te tena pî, an mba ni hum tchi mazi ma hohoud’a d’i. Le a han 
he d’a hawa d’a ngala ki he d’a hawa d’a afuta pî, an mba ni vat abozi d’i. Kayam 
an min dabazi woi kayî ma durâ ki baktarad’a ki tugud’ei d’a tcho d’a tchi matna 
mi. 

13Ata yi máma an hulong dum ala: Salad’a Ma didina, gola! Suma djok vuna a nga 
dazi ala: Agi mba wagi ayî ma durâ d’oze baktara d’i. Wani Ma didina mba mi hagi 
b’leng nga halas sa gagazid’a ka hî ata yima wana. 

14Ma didina mi hulong dan ala: Suma djok vun suma a nga djogogi vuna ki 
simiyên wana a ni suma ka zlad’a. An sunuzi nga d’i, an hazi nga vun ndi, an dazi 
nga zla d’uo ko. Azi djogogi ni zla d’a ka d’a nde tat irazi woid’a ki zla d’a djopa ki 
filei ma hawa ya’â ki mbut ir ra kuruzi krovod’a mi. 

15Kayam ndata, an Ma didina nga ni de zlad’a yam suma a nga djok vuna woi ki 
simiyên suma an sunuzi nga d’uo suma a nga dala: Ayî ma durâ ki baktarad’a a 
mba mba yam ambasa d’uo na. An nga ni dagiya: Suma djok vun ndazina a mba 
tchazi avun ayî ma durâ, baktarad’a mba d’i dabazi woi mi. 

16Suma azi nga djogozi vunina a mba bo kä ir palum mba Jerusalem-mba abo 
meid’a kayî ma durâ. Sum ndazina kamiyôzina ki grozi suma andjofâ ki grozi 
suma aropma a mba fe sama tozozina d’i. An mba ni hulongôzi asa’at ta azi lata 
kaziya. 

17Ang dazi zla ndata ala: Iran nga d’i yak simina falei kandjege bei ara ba, kayam a 
ka sum mana mbilâ. Ni b’lak ka ngola, mbil mazina ni mbil ma ngol ma kalâ. 

18Le an i kele ni, an gol wani mad’a suma a tchazi avun ayînina, mi nga samba kä. 
Le an kal kur azì ma ngolâ ni, an gol wani suma meid’a tchazina, mad’azi mi nga 
samba kä mi. Suma djok vuna ki suma ngat buzuna a nga kleû tita kur ambasa pî, 
azi nga we d’op zla tu d’i. 

19Suma Juda-na a dala: Ma didina, ang arami ni ami suma Juda-na woi ki irang 
fafat tchu? Ang golî Siyon is su? Ni kayam me ba, ang tomiya, ang nga tchilimi 
mbilimi d’uo ge? Ami tinimi hurumi ni yam halasa, wani vama djivi nga d’uo; ami 
djubumi ni suta, gol wani, ni tchina. 

20Ma didina, ami wami asa’at mamid’a ki tchod’a hi simiyêmid’a, kayam ami lami 
tchod’a avorongû. 

21Yam simiyêngû, ang golomi is si. Ar zulona mi mba yam zlam mang nga amul la 
subura d’i, ar ang djib’era, ar ang but vun ma ang djinim ki sed’emina woi d’uo 
mi. 

22Aduk fileina handjaf suma dingâ ma ndak á salonina nga zu? D’oze akulod’a ti 
ndak á salo ma kuküna vat tchu? Ni ang Ma didina Alo mamina d’uo zu? Ami 
tinimi hurumi ni kang angû, kayam ni ang ba, lahle ndazina wan pet na. 

Jeremi 15 

* 

1Ma didina mi dan ala: Le Moise azi ki Samuel a mba avoron á tchenen yam sum 
ndazina ni azi pî, tan mba d’i lan djivid’a yam sum ndazina d’i. Ang digizi sä woi 
dei avoronu, arazi a iya! 

2Le a djobong ala: Ami imi ni lara ge ni, ang hulong dazi ala: Gola! Ma didina mi 
dala: Nge nge pî mi nga ki vama a ngamzi kama: Suma a ngazi tugud’ei d’a tchi 
matna kazina, ti mba d’i tchaziya; suma a ngazi ayî ma durâ kazina, a mba tchazi 
avun ayî ma durâ; suma a ngazi baktarad’a kazina, mba d’i tchaziya; suma a ngazi 
magomba kazina, a mba yozi magomba mi. 

3Ma didina mi dala: An mba ná ngobozi kahlena fid’i: A mba tchazi avun ayîna ki 
mbigeu d’a fiyaka, adureina a mba tanaziya, aluwei suma akulona kamburei suma 
abageina a mba kizagazi á b’lagazi woyo. 

4An mba ni ndjoyôzi woi kur leu d’a yam andagad’id’a vivreng, yam sun nda tcho 
d’a Manase Ezekiyas goroma amul ma Juda-na mi lat avo Jerusalem-mba. 

Ma didina mi dala: An kau wa 

5Ma didina mi dala: Ndak Jerusalem, ni nge ba, mba mi wak hohowok ke? Ni nge 
ba, mba mi tchi horâ kak ke? Ni nge ba, mba mi djop kak ala ndak nga ni hawa ko 
zi ge ge? 

6Ma didina mi dala: Ni ndak ba, noyôn ndeyo, ndak han huyogogu. Kayam ndata, 
an mba á b’lagak keyo, kayam an kau wa abo djivi d’a an laksid’a. 

7Kur azì ma nglo ma lara ma kur ambasina, an sirizi woi d’igi suma a sir awuna 
na, an dabazi grozina woyo, an dap sum mana woyo, wani azi wal nga ki sun mazi 
d’a tcho ndata d’i. 

8An zul arop suma modonod’a avo hatazi kal les ma avun alum ma ngolîna, an tin 
grangâ asum tchina falei d’ad’ar, an mba ki ndaka kahle suma mandarâ kat atogo 
zak mi. 

9Gro yogod’a kid’iziya suma tchazina asuzi ti nde tcha tata abo hur ma hata, ti 
seyâ, ti mid’a, afat mata ti nik kä ni falei tua, kayam ni vama zulona kad’u, blangât 
mi sil lei mi. Suma a arâ, an mba ni hazi abo mazi suma djangûna, a mba tchazi 
woi avun ayîna mi. 

Jeremi nga mi tchiya; Alona nga mi hum ad’enga 

10Jeremi mi dala: Asunu, ni zla d’a hohoud’a kanu, kayam ndak vud’un sama yalâ 
sama huneîd’a kur ambas ndata pet! An he nga va mi sa ki mbiyom mbi, an ve nga 
vama mbiyo abo sa d’uo mi. Wan pî, suma pet a nga ngulunu. 

11Ma didina, le an lang nga sun nda djivid’a ki hur ma tuna d’uo, le an tcheneng 
nga yam man suma djangûna ata yima azi nga kur ndaka ki kid’eî irana d’uo ni, ar 
azi ngulunu. 

12Na ni sana mi ndak á kus kawei ma wura ma tcholï abo ma norîna d’oze kawei 
ma hleuna woi zu? 

13Ma didina mi dala: Agi suma Juda-na, an mba ni he lovota mi suma á hurum 
bege magid’a ki ndjondjoî magid’a hawa yam tcho d’a agi lat kur ambas magid’a 
peta. 

14An mba ni he lovota mi magi suma djangûna á i ki sed’egi magomba kur ambas 
sa agi wat nga yagi tu d’uo d’a, kayam ayî mana mi fo wa akud’a, mba mi ngalagi 
woyo. 

15Jeremi mi dala: Ma didina, ang we pet, ang djib’er kanu, ang mbeï ndjununu, ang 
san atchugulun ki man suma a nga djobon vunana. Ar ang hlan ndei d’i, kayam 
hurung nga mi zal atogo d’i. Ang we ni kayam ang ba, an nga ni ve tan kur ngula 
wana. 

16Ma didina Alo ma ad’engêng kal petna, ata yima an fe zla mangina, an tad’u. Zla 
manga ti mbut hur ma hapma ki furîd’a kurunu, kayam a nga yan ki simiyêngû. 

17An kak nga aduk toka hi suma las suma á san ki sed’ezi d’i. Kayam ad’eng 
manga, an kak kei van tu, kayam ang oyôn kayî mangâ. 

18Ni kayam me ba, ndak manda nga d’i i avogovok ke? Ni kayam me ba, mbil man 
ma bei tchila ba na mi min tchil luo ge? Ang mba mbut kan ni d’igi mbiyo ma lau 
ma lobon irana na, d’oze d’igi mbiyo ma lau ma sa nga mi tin hurum kam mbuo 
na na zu? 

19Ma didina mi hulongôn humba ala: Le ang hulongî gevenu ni, an hulongông kur 
sun manda. Le ba ang de ni zla d’a hawa yaka d’uo ba, ang de ni zla d’a ndaka ni, 
ang mba mbut ni vunan ma ad’u kä na. Ni suma Juda-na ba, a mba hulongî 
gevengû, ni ang ba, mba hulong gevezi d’i. 

20Ma didina mi de kua ala: An mba ni mbud’ungî d’igi gulumun ma kawei ma hleu 
ma ad’eng ma ngunguna na avoroziya. Azi mba durung ayîna, azi mba lang va d’i, 
kayam an nga ki sed’eng á sud’ungû, á prud’ung ngei mi. 

21An mba ni prud’ung ngei abo suma asa’at ndazina, an mba ni gang akulo woi 
abo suma a nga te yam suma kad’engina mi. 

Jeremi 16 

Tchol la ngingringa hi Jeremi-d’a 

1Ma didina mi dan ala: 

2Ang vatchad’a á vut gro andjofâ ki gro aropma kur yima kä wana d’i. 

3Kayam an Ma didina ni de zlad’a yam gro andjofâ ki gro arop suma a mba 
vud’uzi ata yi mámina, yam asuyozi suma a mba vud’uzina kabuyozi suma a mba 
vud’uzina mi ala: 

4Azi mba bo ni bo d’a hohoud’a. Sa mba mi tchi kazi d’i, sa mba mi tozozi d’uo mi. 
Azi mba mbut ni d’igi siligitna na kä yam andagad’a, a mba tchazi avun ayîna, 
baktarad’a mba d’i tchaziya, mad’azi mba mi mbut ni tena haluwei suma akulona 
kamburei suma yam andagad’ina mi. 

5Ma didina mi dan kua ala: Ar ang kal kur azì ma a tchi matna kuana d’i, ar ang i 
tchi matna d’i, ar ang tchi horâ ki sed’ezi d’uo mi. Kayam an hle wa b’leng man 
nda halasa woi yam sum ndazina. Djivi manda ki we hohou manda pî, an yozi wa 
woi kaziya. An Ma didina ni de na. 

6Suma nglona ki kemba a mba bo kur ambas ndata. Sa mba mi tozozi d’i, sa mba 
mi tchizi d’i, sa mba mi ze hurum kahle suma sïna kazi d’i, sa mba mi wel yam 
mbei á dodora kazi d’uo mi. 

7A mba fe sama b’rau tena mi suma a nga ki yor tad’ina á b’lengêzi huruzi d’i, 
d’oze a mba fe sama he süm guguzlud’a mi suma abuyozi a bona d’oze asuyozi a 
bona á b’lengêzi huruzina d’uo mi. 

8Ar ang kal kur azì ma a le te ma luna kuana á kak ki sed’ezi á te ki sed’ezi d’oze á 
tche ki sed’ezi d’uo mi. 

9Kayam an Ma didin ma ad’engên kal petna, Alona hi Israel-lîna, ni dala: Kur 
atchogoi magid’a an mba ni d’el sawal la aîd’a, sawal la furîd’a, sawala hi gor 
azong ma tel atchad’ina ki sawala hi gor wei d’a a telet awilid’a kur yima wana kä 
iragi na! 

10Fata ang mba de zla ndata pet mi sum ndazinid’a, a mba dang ala: Ni kayam me 
ba, Ma didina mi de zla ndak ka ngol ndata kami hina ge? Tchila mamid’a ni me 
ge? Ami lami ni tcho me mi Ma didina Alo mamina ge? 

11Ata yi máma ang dazi ala: Ma didina mi dala: Abuyogi ngolo a aran ndeyo, a zlap 
kalo ma dingâ, a lum sunda, a grif kä avorom á kud’uromu. A aran an ndeyo, a 
ngom nga gat manda d’uo mi. 

12Agi tagid’a, agi lagi tchod’a kal abuyogi ngolo. Gola! Nge nge pî adigagi nga mi tit 
yam djib’er mam mba yam mba ad’eng nga kurum krovo d’a bei wad’ud’a bei 
humun vunan ba d’a. 

13Kayam ndata, an mba ni yogi woi kur ambas sa wanda, ni tchugugi sä woi dei 
kur ambas sa abuyogi ngolo d’oze agi tagi wagizi nga yagi tu d’uo d’a. Ata yi 
máma agi mba lagi sunda malo ma teteng ma dingâ andjege ki faleya, kayam an 
mba ni wagi hohowogi d’uo d’a. 

Hulong nga ei avod’a 

14Ma didina mi dala: Kayam ndata, burâ nga mi mba, sa mba mi dala: An gun tan 
ki Ma didin ma bei matna ma buzugï Israel-lâ woi kur ambas sa Ezipte-d’ina d’uo 
d’a. 

15Wani a mba gun tazi nala: An gun tan ki Ma didin ma bei matna ma buzugï 
Israel-lâ woi kur ambas sa abo ma norîd’a, kur ambas sa lara ge pet ta mam 
ndjoyôzi woi kuad’a! An mba ni mbazi yam andaga d’a an hat mabuyozi ngolod’a. 

Suma zlad’a kazina, a mba yozi woi pet 

16Ma didina mi dala: Gola! An nga ni sun suma tchiuna ablaud’a, a mba tchiwiziya. 
Bugola, an mba ni sun suma nduwanda ablaud’a, a mba nduwanazi akulo yam 
ahuniyô suma fuyogeina, yam yima ndingâ kangra ahuniyôna ata yima lara ge pet 
mi. 

17Kayam iran nga tinda yam tit mazid’a, ti nga ngeid’a iran ndi, tchila mazid’a nga 
vita iran nduo mi. 

18Avok ahle ndazina an mba ni wuragazi yan mbà yam tchila mazid’a ki tcho 
mazid’a, kayam azi mbut ambas manda ndjendjed’a ki har ra ahle mazi suma 
ndjendjed’a, a oî ambas sa ala ni djo mana d’a kahle mazi suma ndjendjed’a mi. 

Suma pet a mba wAlo ma gagazina 

19Jeremi mi dala: Ma didina, angî ad’eng manda, angî gulumun mana, angî yi man 
ma ngeid’a kur bur ma ndaka. Andjaf suma yam andagad’ina pet a mba mbeï 
gevengû, a mba dala: Abuyomi ngolo a tin huruzi ni yam filei ma hawa ya’â, ni 
vama hawa yak ma ndak á le va d’uo na. 

20Sana mi ndak á le alona yam tamu, nga nalo ma gagazina d’i. 

21Ma didina mi dala: Ki tchetchem wanda, an mba ni tagazi ad’eng manda ki sib’ik 
manda. Ata yi máma azi mba wala simiyên ala Ma didina. 

Jeremi 17 

Ma didina mi de woi yam tchilad’a hi Juda-nid’a 

1Tchilad’a hi suma Juda-nid’a, a b’irit ni ki plim ma kawei ma ahina d’a a yat 
ala diyamanda ti nga nika avunama, a b’irit ni kur tablo ma kuruzi krovona, ata 
adif yi mazi ma ngal ahle suma ngat buzuna teteng mi. 

2Wani grozina a nga djib’er yam yi mazi ma ngal ahle suma ngat buzuna mi 
fileinina teteng, yam agu mazi ma tchet ma a pum malo d’a a yat ala Asera-d’a 
teteng ma go kagu ma angus ma akulo yam yima ndingîna teteng mi. 

3Agi suma Juda-na, ahuniyô mana, bege magid’a, ndjondjoî magid’a pet ki yi magi 
ma akulo ndingâ, an mba ni he lovota mi suma á hurumuzi hawa yam tcho d’a agi 
lat yam andaga magid’a peta. 

4Agi tagi mba aragi djo ma an hagizina woi kabogiya, an mba ni mbud’ugi 
magumeina hi magi suma djangûna kur ambas sa agi wat nga yagi tu d’uo d’a, 
kayam agi fogi ayî mana akulo, mba mi ngal burâ ki burâ mi. 

Halas sa ka zlad’a ki halas sa gagazid’a 

5Ma didina mi dala: Sama mi tin hurum yam sana d’oze mi deng tam yam sana mi 
wal lei ki an Ma didinina, an nga ni gum vuna. 

6Mi hle tamî d’igi azlup pa abagei hur fulîd’a na, nga d’i we vama djivi ma nga mi 
mbana d’i, ti ka’î abagei hur ful ma gangrasâ yam andaga d’a ndjuvuna d’a sa nga 
mi kak kua d’uo d’a mi. 

7Wani an nga ni b’e vunan yam sama mi tin hurum kan ma nga mi hal halas 
mamba atana. 

8Mi hle tamî d’igi agu ma a pum avun mbina ma sideyem mi i kä aduk mbiyo ma 
djangîna na, nga mi we huwaka d’i, humam ti ni d’ufa hina gugulî. Kur biza d’a 
sod’a pî, humam nga d’i lugot ti, nga mi ba bei vut tuo mi. 

9Vama mbut ira d’igi hur sana na na nga d’i. Sana mi ndak á minim mbi, sana mi 
ndak á wum ad’um mbuo mi. 

10Wani an Ma didina ni hal hur sana, ni fegem á wumu, á wurak nge nge pî yam tit 
mamba, yam sun mam mba mi lata mi. 

11Sama yo ahlena abo suma ki mbut irina, mi hle tamî d’igi alei ma mi bur yam 
ase ma mam gum nga ni mam mbuo na na. Ndjondjoî mamba mba d’i dap pei 
abom bei burum dap ba, dabid’a mba mi mbut ni d’igi sama lilid’a na. 

Ma didina tu ni Mbiyo ma lau ma arina 

12Zlam mba subur ra kal tegles sa kad’u tinda deid’a ti nga. Ni gong mei d’a kud’or 
ra a tinit irat vata. 

13Ma didina, angî ma Israel-lâ a tin huruzi kangâ, suma a arang ngeina, zulona 
mba mi laziya; suma a wal lei ki sed’engâ a mba dap pei d’igi simi ma a b’irim kä 
aduk andaga d’a gugud’upa na, kayam a arang ang Ma didina mbiyo ma lau ma 
arid’a woyo. 

Tchenda hi Jeremi-d’a 

14Jeremi mi dala: Ma didina, le ang tchilinu ni, an mba ni tchila. Le ang sud’unu ni, 
an mba ni sud’a, kayam angî ma an suburuma. 

15Gola! A nga dan ala: Zlad’a hi Ma didinid’a, ti nga ni lara ge? Ar ti mbä! 

16Ma didina, Ni an ba ni noî á mbut mang ma pola d’i. An min nga ala ndaka ti 
mba yam suma d’uo mi. Ang we, kayam ang we zla d’a ndavunanda pet. 

17Ang ma ala angî yan ma ngeid’a kur bur ma ndaka na, ar ang mbut vama 
mandarâ kan ndi. 

18Ar suma a djobon vunana a mbut zulona, ar an mbut zulona d’i. Ar azi zlaga, ar 
an zlak ki. Ang mbazi bur ma ndaka kaziya, ang b’lagazi woi b’ib’lak yang mbà. 

Ge humba á ngom bur ma sabatna 

19Ma didina mi dan ala: Ang i tchol avun Agre’â hi Suma ma amulei suma Juda-na 
a tchuk kavona, d’oze a buzuk ki woi abuna. Bugola, ang i tchol avun agrek ma 
Jerusalem-ma hina pet mi. 

20Ang i dazi ala: Agi amulei suma Juda-na, agi suma Juda-na pet, agi suma nga 
kaka Jerusalem-ma, agi suma nga kalagi avun agrek mámina, agi humugi zla d’a 
Ma didina mi data. 

21Mi dala: Agi gologi tagi djiviya, agi zigi ahlena kur bur ma sabatna d’i, ar agi 
kalagizi avun agrek ma Jerusalem-ma d’uo mi. 

22Ar agi yogi ahle suma avo hatagina á buzugugi woi ki sed’ezi kur bur ma 
sabatna d’i, ar agi lagi sunda kur ri, wani agi tinim iram vam d’igi an he vuna 
mabuyogi ngolo na. 

23Wani azi humun nga d’i, a tin nga humazi á humun ndi, a tos humazi woi á 
humunu, a hum nga gat manda d’uo mi. 

24Ma didina mi dala: Le agi humun gagazi, le agi kalagi nga kahlena kagi avun 
agre’â hazì ma ngol máma kur bur ma sabatna d’uo, le agi tinim iram vamu, le agi 
lagi nga sun kur ngiyeû d’uo ni, 

25ata yi máma amuleina ki suma nglo suma a nga kaka yam zlam mba amula hi 
David-ta suma a nga kur pus ma dur ayîna d’oze a nga nga yam akulumeinina ki 
mazi suma nglona ki suma Juda-na ki suma a nga kaka avo Jerusalem-ma pet, a 
mba kal avun agre’â hazì mámina. Suma a mba kak kur azì máma burâ ki burâ mi. 

26Suma a mba tcholï kur azì ma nglo ma Juda-na kazì ma ngui Jerusalem-ma ki 
suma yam ambas sa Benjamin-ndina ki suma a nga kaka kä ata yima ligitimina ki 
suma a nga kaka akulo yam ahuniyônina ki suma abo ma sutnina, a mba mba ki 
he d’a hawa d’a ngala kahle suma ngat buzuna ki he d’a hawa d’a afuta ki dubang 
ma his djivid’ina kahle suma ngat buzu suma le mersid’a ka hî kur gong man nda 
kud’ora. 

27Wani le agi humun nga d’uo, le agi tinigi nga bur ma sabatna iram vam mbuo, le 
agi yogi ahlena kagi á kalagi ki vun agrek ma Jerusalem-ma ni, ata yi máma an 
mba ni do akud’a atazi ma ngolâ, mba mi ngal azì ma nglo ma djif ma Jerusalem-
ma woyo, ti mba d’i mit tei d’i. 

Jeremi 18 

Jeremi mi nga avo hi sama min deina 

1Ma didina mi dan ala: 

2Jeremi, ang tchol akulo, ang i avo hi sama min deina. Ata yi máma an mba ni 
dang vama an nga ki sed’em á dangzina. 

3An i avo hi ma min deina, an fum nga mi le sunda yam tabul mama. 

4Le dei ma lubu ma mam minima mi b’lak kei abomu ni, mi hulong mi minim min 
nda dinga d’igi mam hurum min na. 

5Ma didina mi dan kua ala: 

6Agi Israel-lâ, an ndak á le ki sed’egi d’igi sama min dei máma na d’uo zu? Gola! 
D’igi lubuna mi nga hur abo sama min deina na, agi Israel-lâ agi nga hur abon an 
ni na mi. 

7Bur ma dingâ an nga ni de zlad’a yam andjaf ma dingâ d’oze yam leu d’a dinga á 
pad’at teyo, á pleyêt teyo, á b’lagat tei mi. 

8Wani le andjaf ma an de zlad’a kama mi hulong mbut hurum yam asa’at mamba 
ni, an mba ni ar ndak ka an ngamzi kam á lumzid’a woyo. 

9Wani bur ma dingâ an nga ni de zlad’a yam andjaf ma dingâ d’oze leu d’a dinga á 
minit toze á tinit ad’ut kä. 

10Wani le andjaf máma mi le nga vama mi lan tan djivid’ina d’uo, le mi humun nga 
vunan nduo mi ni, an nga ni ar djivi d’a an ngat kurun á lumzid’a woyo. 

11Ki tchetchemba, ang i de mi suma Juda-na ki suma a nga kaka avo Jerusalem-ma 
ala: Gola! Ma didina mi dala: An nga hurun á lagi tchod’a, an min nga zlad’a kurun 
á lagi ndaka. Ar nge nge pî adigagi mi ar tit mam mba tchod’a woyo, ar agi djogogi 
tit magid’a ki sun magi d’a led’a. 

12Wani a nga dala: Hawa yak! Ami tid’imi ni yam djib’er mamid’a, nge nge pî mi le 
ni ata djib’er ra yam mba ad’eng nga kurum krovod’a. 

Israel-lâ a mar yam mazi Ma didina 

13Kayam ndata, Ma didin mi dala: Agi djobogi aduk andjaf suma, ni nge ba, mi 
hum nga ahle suma hina na yam tu d’uo ge? Israel-lâ a le vama ndjendje ma kalâ. 

14Na ni nes ma Liban ma yam ahuniyô suma fuyogei suma abageina mi lau woi 
zu? D’oze mbiyo ma ab’leng ma mi tcholï djangâ ata yima deina mi so woi zu? 

15Wani sum mana a maran ndeyo, a nga ngal dubang ma his djivid’ina mi filei ma 
hawa ya’â, a nga lá puka kä kur lovot mazid’a, a ar lovot mazi d’a adjeud’a woyo, a 
nga tit kur lovot ta sa nga mi tit kua d’uo d’a. 

16A mbut ambas mazid’a vama suma a le atchap kama, vama las ma gak didina. 
Suma a nga kal kurâ pet a nga le atchap kad’u, a nga kidjik yazi mi. 

17An mba ni ndjoyôzi woi avok mazi suma djangûna d’igi simet ma abo ma 
yorogona mi ndjoî ahlena woi na, an mba ni hazi huyogonu, an mba ni mbut iran 
irazi kur bur ma b’laka mba d’i mba kazina d’i. 

Suma a ndjak vunazi yam Jeremi; mi tchen Ma didina 

https://es.bibles.org/mpg-AB/Jer/18#Jer.18.14!f.1

18Ata yi máma suma a nga dala: Ki tchetchemba, ei ndjagei vunei yam Jeremi, 
kayam ei mba kid’agei suma ngat buzuna á had’ei d’i, d’oze suma ned’a á dei 
d’alâ, d’oze suma djok vuna á djogei zlad’a hAlonid’a d’uo mi. Ei i toïzi ki zla d’a 
de d’a asa’ata, ar ei tini humei yam zla mam mba ded’a d’uo mi. 

19Jeremi mi tchen Ma didina ala: Ang tin humang humunu, ang hum zla d’a man 
suma djangûna a nga dat kanda. 

20Na ni a mba hulong tchod’a yam djivid’a zu? Kayam a djugot nga zula kä kan á 
tchan ndeyo. Ang djib’er yam tchol la an nga tchola avorong á dang zlad’a kazi 
tala ang b’leng hurung kazi ang lazi djivid’a d’a. 

21Kayam ndata, ang ar baktarad’a ti mba yam grozina, ang tchuguzi azi tazid’a 
avun ayî ma durâ. Ar amiyôzina a kak hawa bei grona, a ar modonod’a! Ar matna 
mi tchazi andjuviyoziya, ar azungeî mazina a tchazi woi avun ayîna ki mbigeu d’a 
fiyaka! 

22Fata ang mba kades azigarâ kazi dumuzi á duruzid’a, ar a hum tchi ma hohoud’a 
avo hataziya, kayam azi djugot zula kä avoron á vanu, a ngei nga dauna kä gumun 
avoron mi. 

23Wani Ma didina, ang we ndjak vun mazi ma a ndjagam kan á tchana pet. Ar ang 
vat hurung ngei yam tchila mazid’a d’i, ar ang has tcho mazid’a woi avorong ngi. 
Ar azi puka avorongû, ar hurung zal kaziya. 

Jeremi 19 

Ageleng nga to woid’a 

1Ma didina mi dan ala: Ang i avo hi sama min deina, ang gus ageleng nga lubuna, 
ang yo suma nglona hi sumina ki suma nglona hi suma ngat buzunina. 

2Ang i kur hor ra Ben-Hinom mba go ki vun agrek ma Azlungina. Ata yi máma ang 
de zla d’a an mba ni dangzid’a ki deleng akulo. 

3Ang dazi ala: Agi amulei suma Juda-na ki suma a nga kaka avo Jerusalem-ma, agi 
humugi zlad’a hi Ma didinid’a. Ma didin ma ad’engêm kal petna, Alona hi Israel-
lîna, mi dala: Gola! An nga ni mba ki ndaka yam yima wana. Ni ndak ka sama lara 
ma mi humatna humum mba d’i ngel lei abotna. 

4Azi aran ndeyo, a mbut yima wana yina halo ma dingîna, a he dubang ma his 
djivid’ina malo ma ding ma azi tazid’a d’oze abuyozi ngolo d’oze amulei suma 
Juda-na pî a wum nga d’uo na, a oî yima wana ki buzuna hi suma zla nga kazi d’uo 
na. 

5Azi min yina akulo ata yima ndingâ mi Bäl á hum grozina he d’a hawa d’a ngala. 
Nahle suma an he nga vuna kazi d’oze ni de nga zla kazi d’oze a tcholï nga nata 
djib’er manda d’uo na mi. 

6Ma didina mi dala: Kayam ndata, burâ nga mi mba, kur bur máma a mba yi yima 
wana ala Tofet toze Hor ra Ben-Hinom-mba d’uo d’a, wani a mba yum ala Hor ra 
a Tchi Suma Kuad’a. 

7An mba ni b’lak d’alâ hi suma Juda-na ki d’alâ hi suma Jerusalem-ma woi ata yi 
máma, an mba ni zud’uzi abo mazi suma djangûna, a mba tchazi avun ayîna, an 
mba ni hazi abo suma a halazi á tchid’ina, an mba ni hazi mad’azi maluwei suma 
akulona kamburei suma yam andagad’ina á ted’a mi. 

8An mba ni mbut azì ma ngol máma vama suma a le atchap kama ki vama lasa. 
Suma a mba kal kuana pet a mba le atchap kamu, a mba san yam b’lak ka nga kur 
azì mámid’a. 

9An mba ni tinizi á mut grozi suma andjofâ ki grozi suma aropma. Nge nge pî mba 
mi mut ndrama abo ndak ka mazi suma djangûna ki suma a halazi á tchid’ina a 
mba lazizi kur bur ma a mba nguyuzi kä na. 

10Bugola, ang to agela kä woi ir suma a i ki sed’engâ. 

11Ang dazi ala: Ma didin ma ad’engêm kal petna mi dala: An mba ni to suma kur 
azì ma ngol mámina woi d’igi sana mi to agel la lubuna woi kikizek sana mi ndak 
á minit bugol luo na. A mba tos matna ni Tofet kayam yima ding nga d’uo d’a. 

12Ma didina mi dala: An mba ni mbut azì ma ngol ma wana ki suma a nga kaka 
kuruma ni d’igi Tofet hina dedege. 

13Gongîyo suma Jerusalem-ma ki gongîyona hamulei suma Juda-nina a mba mbut 
ndjendjed’a d’igi Tofet na. Gongîyo suma suma a he dubang ma his djivid’ina kazi 
akulo mahle suma akulonina ki gongîyo suma suma a he he d’a hawa d’a süm 
guguzlud’a malo ma dingâ kuana pet, a mba mbut ndjendjed’a d’igi Tofet na mi. 

14Kid’a Jeremi mi tcholï Tofet ata yima Ma didina mi sunum kua á djok vuna mi 
mbad’a, mi i tchol kur gulumuna hi gong nga kud’ora hi Ma didinid’a, mi de mi 
suma ata yi mámina ala: 

15Ma didin ma ad’engêm kal petna, Alona hi Israel-lîna, mi dala: Gola! An nga ni 
mba ki ndaka yam azì ma ngol ma wana kazì ma nglo ma nguyuma pet. Ni ndak 
ka lara ge d’a an dat kamba, kayam azi tos humazi woi á hum zla manda. 

Jeremi 20 

A galeina asem Jeremi 

1Ma ngat buzuna Pasehur Imer gorom ma ngol ma yam gong nga kud’ora hi Ma 
didinid’ina mi hum zla djok vun ma Jeremi nga mi djogoma. 

2Ata yi máma mi to Jeremi, mi vum mi gum aleina asem avun agrek ma akulo 
nding ma Benjamin ma kur gong nga kud’ora hi Ma didinid’ina. 

3Tcha ndjivinda, Pasehur mi galeina asem Jeremi woyo. Jeremi mi dum ala: Ma 
didina nga mi yang ala Pasehur ruo d’a, wani nga mi yang ala Mandarâ mi ngui 
ata yina pet. 

4Kayam Ma didina mi dala: Gola! An mba ni mbud’ung ang tanga mandarâ ki 
buniyôngâ pet mi. Mazi suma djangûna a mba tchazi avun ayîna, ang mba wazi ki 
irangû. An mba ni he suma Juda-na pet abo amul ma Babilon-na. Mba mi yozi 
magomba, mba mi i ki sed’ezi Babilon, mba mi tchazi ki mbigeu d’a fiyaka mi. 

5An mba ni he ndjondjoî d’a kur azì mámid’a pet kahle suma azi fazina pet kahle 
mazi suma guzuzi kal teglesâ zlapa ki ndjondjoîd’a hamuleinid’a pet abo mazi 
suma djangûna. A mba hurumuziya, a mba yozi a i ki sed’ezi Babilon. 

6Wani ang tang Pasehur ki suma a nga kaka avo hatangâ pet, a mba yogi 
magomba, a mba ing Babilon. Ang mba mit sä kua, a mba tozong sä kua zlapa ki 
buniyông suma ang djogozi vun ma ka zlad’ina pet mi. 

Jeremi nga mi tchi yam Alona 

7Jeremi mi de mAlona ala: Ma didina, ang lobonu, ang vanu, ang kal kan kad’enga. 
An mbut ni vama sanda burâ ki burâ, suma pet a nga lazan mi. 

8Ata yima lara ma an de zlad’ina, an erï ad’un akulo mbeî ala: Murud’umba ki 
djop vuna a mba. Kayam ndata, zlad’a hi ang Ma didinid’a, ti mbut ni vama ngula 
ki vama sanda kan burâ pet. 

9Le an dala: An min dang zlang ngei d’uo, an min de zlad’a ki simiyêng nguo 
d’angû ni, gol wani, hurun nga mi ngalan d’igi akud’a na, ti nga d’i ngalan aduk 
asogonu, an kau á vad’u, an ndak á ve tan nduo mi. 

10An hum ndjak vuna hi suma ablaud’a ala: Ar mandarâ mi nguyum ata yina pet. 
A nga de tazi ala: Agi dumu! Ei dumu! Buniyôn suma kokodjona pet a nga djup 
puk manda, a nga dala: Ei i lobomu, dam ei mba kuzï kamu, ei mba hlei atchuguli 
ki sed’em mi. 

11Wani Ma didina, angî ma sib’ika, angî ma dur kana. Kayam ndata, suma a nga 
djobon vunana a mba puk kä. Azi mba kus kan ndi, azi mba tchuk susub’ok abo 
kus sa azi kus nga kan nduo d’a, azi mba mbut zulona burâ ki burâ. Ni zulo ma sa 
mba mi mar kam mbuo na mi. 

12Ma didin ma ad’engêng kal petna, angî ma kuk hur suma d’ingêrîna, angî ma fek 
hur sana ki djib’era hi sanid’ina. An mba ni we atchugul la ang mba sazizid’a, 
kayam an ar zla manda nabongû. 

13Agi suma, agi hlagi sawala mi Ma didina, agi gilemu, kayam mi prut suma 
hohoud’a woi abo suma a nga lazi tchod’ina. 

* 

14Jeremi mi de kua ala: Ar a ge vuna mi bur ma an vut kurâ, ar sa mi b’e vuna yam 
bur ma asun ndi vud’un kuana d’i. 

15Ar a ge vuna mi sama mi i de zlad’a mabun ala: A vud’ung ini gor mandjufâ, ar 
tang lang djivid’a na. 

16Ar sa máma mi mbut ni d’igi azì ma nglo ma Ma didina mi b’lagam mbei bei mi 
wum hohowom ba na na, ar mi hum tchina ki yorogod’a, ar mi hum tau d’a ayîna 
ki falei d’ad’ar mi. 

17Ladjï Alona mi tchandja kur asun bei vuta go ni, hotei! Ladjï asun ndi ar wa ni 
d’igi asuwan na ni, hotei! Ladjï an baza kur asun ki iran fafad’u ni, hotei! 

18Ni kayam me ba, an nde woi kur asun á fe ndaka ki pupuluka á dap burun kur 
zulona na ge? 

Jeremi 21 

Alona mi hulong humba mamulâ Sedekiyas 

1-2Ata yima Sedekiyas mi sun Pasehur Malkiya goroma ki Sofoni Mäseya gorom 
ma ngat buzuna gen Jeremi-na, mi dazi ala: Agi i dum ala: Ang djop Ma didina 
kamiya, kayam Nebukanezar amul ma Babilon-na nga mi durumi ayîna. Dam Ma 
didina mba mi dur kamiya, mba mi lahle suma simat suma atchapma teteng tala 
Nebukanezar mi arami bei durâ d’a kla. Ma didina mi de mi Jeremi ala: Ang dazi 
zla d’a an dangzi wanda. 

3Ata yi máma Jeremi mi hulong dazi ala: Agi i dagi mi Sedekiyas ala: 

4Ma didina Alona hi Israel-lîna mi dala: Gola! An nga ni mbut ahle suma dur ayî 
suma a nga abogi suma agi durugi kamul ma Babilon-na ki suma Babilon suma a 
nga nguid’a abuna ahle suma hawa ya’â, an mba ni tok ahle suma ayî ndazina kur 
azì ma ngol ma wana krovo. 

5Kayam an tanda mba ni durugi ayîna kabon ma zid’a kan akulo zina ki bigan nda 
ad’enga ki hur ma zala ki hur ma zal ma gugulu’â ki hur ma zal ma kal lei teglesâ 
mi. 

6An mba ni tchi suma kur azì ma wanina ki d’uwarâ woi pet. A mba bo abo 
tugud’ei d’a tcho d’a tchi matna. 

7Bugola, an mba ni he Sedekiyas amul ma Juda-na kazungeî mama zlapa ki suma 
kur azì ma ngolâ suma a mba sut abo tugud’ei d’a tcho d’a tchi matna kayî ma 
durâ ki baktarad’ina, abo amul ma Babilon-na, abo mazi suma djangûna, abo 
suma a nga halazi á tchid’ina mi. Nebukanezar mba mi tchazi bei wazi 
hohowoziya, mba mi keng sa woi tu d’i, mba mi djib’er kazi d’uo mi. An Ma didina 
ni de na. 

8Ma didina mi de mi Jeremi kua ala: Ang i de mi sum ndazina ala: Ma didina mi 
dala: Gola! An nga ni tinigi lovota mbà avorogiya, nala, arid’a ki matna. 

9Sama lara ma mi ar kaka kur azì ma ngol ma wanina, a mba tchum avun ayîna ki 
baktarad’a ki tugud’ei d’a tcho d’a tchi matna. Wani sama mi nde woi mi i gen 

suma Babilon suma a nguyugi kä na, mba mi sut tam d’igi sama a vumï hurumba 
avun ayînina na. 

10Kayam an nga ni mbut iran á le sulu’â mi suma kur azì ma wanina, nga ni 
ngalam mbei kakud’a. An mba sud’um mbi. An Ma didina ni de na. 

Zla d’a yam andjaf ma amulid’a 

11Ma didina mi de mi Jeremi ala: Ang i de mi suma hamul ma Juda-na ala: Agi 
humugi zlad’a hi Ma didinid’a. 

12Agi suma hi David-na, Ma didina mi dala: Agi kagi sariya d’a d’ingêra yorogo, agi 
prud’ugi suma a b’ad’azi ahligiyezina woi abo suma a nga b’ad’azi ahligiyezi 
kad’engina. Le d’uo ni, ayî mana mba mi fo d’igi akud’a na, mba mi ngal ahlena 
woi pet bei sana ndak á tchum mbei ba, kayam sun magi d’a asa’at ta agi lata. 

13Ma didina mi dala: Agi suma Jerusalem suma nga kaka akulo yam ahina d’a yat 
papana d’a kal hora akulod’ina, an nga ni dur ki sed’egiya. Agi suma nga dagi ala: 
Ni nge mba mi tchugï asem kä á duri d’oze mi kal ata yi mei ma domina ge na, an 
nga ni dur ki sed’egiya. 

14An nga ni mba á ngobogi yam sun nda agi lata, an nga ni do agu magid’a akud’a; 
mba d’i ngal ahle suma a nguyugi kä na woi pet. An Ma didina ni de na. 

Jeremi 22 

1Ma didina mi de mi Jeremi ala: Ang i avo hamul ma Juda-na, ang dum zla ndata. 

2Ang dum ala: Ang amul ma Juda ma nga kaka yam zlam mba amula hi David-tina, 
ang kazungeî mangâ ki sum mangâ agi suma nga kalagi avun agrek ma amulina, 
agi humugi zlad’a hi Ma didinid’a. 

3Ma didina mi dala: Ar agi kagi sariya d’a d’ingêra, agi prud’ugi suma a b’ad’azi 
ahligiyezina woi abo suma a nga b’ad’azi ahligiyezi kad’engina. Ar agi lagi angeina 
d’oze ma hokuyod’a d’oze ta modonod’a tchod’a d’i, ar agi lagi murud’umba d’i, ar 
agi tchagi suma bei zlad’a kazi ba na kä ata yima wana d’uo mi. 

4Kayam le agi lagi sunda yam zla ndata ni, amulei suma a nga kaka yam zlam mba 
amula hi David-tina ki mazi suma nglona ki sum mazina a mba djak kur pusâ, a 
mba nga yam akulumeina, a mba kal ata vun agrek ma amul ma wana mi. 

5Wani le agi humugi nga zla ndata d’uo ni, an nga ni gun tan ki an tanda, azì ma 
amul máma mba mi arî djona. An Ma didina ni de na. 

6Ma didina mi de yam azì ma amul ma Juda-na ala: Ang iran ni d’igi ambas sa 
Galät-ta na, d’oze d’igi yam ahina d’a ked’iwureng nga Liban-nda na. Wani gagazi, 
an mba ni mbud’ungî d’igi hur fulâ, d’oze d’igi azì ma ngol ma bei sa mi kak kua 
ba na na. 

7An nga ni mba ki suma b’lak yina kagiya. Ni suma a min tazi kahle mazi suma 
sïnina. A mba kagi agu sedre magi ma djivina kä woyo, a mba tchugum aduk 
akud’a. 

8Andjaf suma ablaud’a a mba kal gen azì ma ngol máma, a mba de tazi ala: Ni 
kayam me ba, Ma didina mi le zla ndata kazì ma ngol máma na ge? 

9Suma a mba hulongôzi ded’a ala: Ni kayamba a but vun ma djin ma Ma didina 
Alo mazina mi djinim ki sed’ezina woi d’a, ni kayamba a grif kä avok alo ma dingâ 
á kud’uromba. 

Salum mi vrak balum Josiyas 

10Agi suma Juda-na, agi tchigi yam sama mitna d’i, agi yorogi tagi kam mbuo mi, 
wani agi tchigi ni yam sama mi i yinina, kayam nga mi hulongî d’i, mba mi hulong 
á we ambas sa a vud’um kura d’uo d’a. 

11Ma didina mi de zlad’a yam Salum Josiyas goroma amul ma Juda ma mi vrak 
tamula balum abum Josiyas ma mi nde woi ata yi mámina ala: Mba mi hulongî 
d’uo d’a! 

12Mba mi mittcha ata yima a im magomba kuana, mba mi we ambas sa wanda 
d’uo d’a. 

Ngop pa a ngop Jojakim-mba 

13Ni zla d’a hohoud’a yam sama mi min aziyam ki bege d’a mbut ira ma nga mi 
min gongîyona yam tazi akulo kulo ki lovod’ot tuo ma nga mi ar ndrama mi lum 
sunda hawa bei mi wuragam bege mambina. 

14Ni zla d’a hohoud’a yam sama nga mi dala: An mba ni min gong nga ngol la 
bubud’a, an mba ni kat hurut nglod’a teteng, an mba ni tinit fenetred’a, an mba ni 
b’al agu sedrena huyogot akulo, an mba ni gulud’ut ki pentir ma hleuna na. 

15Na ni ang nga tamula ni kayamba ang min agu sedrena heîd’a zu? Abung mi te 
mi tche mi d’uo zu? Wani mi ka sariya d’a d’ingêra, mi le sun nda irata mi. Ni 
kayam ndata ba, mi kak ki djivid’a. 

16Mi ka sariyad’a hi suma houd’a ki suma hohoud’a ata lovod’od’u. Ni kayam 
ndata ba, mi kak ki djivid’a. Mi le hina ni kayam we d’a mi wanda d’uo zu? 

17Wani ang irang ki hurung tinda ni yam djivi manga á tchi suma bei zlad’a 
kazina, á b’at ahlena hi suma kad’enga mi. 

18Gola! Ma didina mi de yam Jojakim Josiyas goroma amul ma Juda-na ala: Suma a 
mba tchi yam mat mama ala: Aya, wiyena! Aya, wiyenda d’i. A mba tchi kam ala: 
Aya, salana! Aya, sama ngolâ d’uo mi. 

19A mba tanam a gumza woi kel huyok azì ma Jerusalem-ma, asuwam mba d’i 
mbut nasud’a hi koronid’a mi. 

Zulona ki ngul la yam Jerusalem-mba 

20Ndak Jerusalem, ndak djak akulo Liban, ndak er ad’uk akulo, ndak de zlad’a ki 
delek akulo kur Basan, ndak tchi wulula kur ahina d’a Abarim-mba, kayam a tchi 
wa suma a le kak heîna woyo. 

21Ata yima ndak nga kur ndjondjoîd’ina, an dak zlad’a, wani ndak dala: An min 
humung ngi. Wana ni tit maka ki gogorok dei. Ndak humun nga vunan ndi. 

22Mak suma pola, simetna mba mi torozi woi pet; suma a le ka’â a mba yozi 
magomba. Ata yi máma ndak mba d’i mbut zulona, ndak mba d’i mang ngei yam 
asa’at ta ndak lata. 

23Ndak ka nga kaka akulo yam Liban-nda, ndak ka min aziyak aduk agu sedrena 
d’igi aleina na d’a, fata ndaka mba d’i mba kaka, mba d’i tak d’igi vuta ti tatcha d’a 
ti nde vutid’a na, ndak mba zam tak ngola. 

Zla d’a yam Jekoniya Jojakim goromid’a 

24Ma didina mi dala: Ang i de mi Jekoniya Jojakim goroma amul ma Juda-na ala: 
An gun tan ki an Ma bei matna ba na. Ang ladjï ni d’igi ngangam ma nga ata abon 
ma ndjufîna hina pî, an mba ni pad’ang ngeyo. 

25An mba ni hang abo suma a nga halang á tchid’a suma ang nga le mandarâ 
avorozina, nala, Nebukanezar amul ma Babilon-na ki mam suma Babilon-na mi. 

26An mba ni yong kasung nga vud’unga, ni igi kur ambas sa agi vud’ugi nga kua 
d’uo d’a, agi mba bogi sä kua. 

27Agi mba had’agi hurugi ngola á hulongôgi yam ambas magid’a, wani agi mba 
fagi lovota á hulongôgi kat ti. 

28Suma a mba djop tazi ala: Wana ni Jekoniya dei ma to woi ma suma a golom is 
ma sa nga mi minim mbuo na d’uo zu? Ni kayam me ba, a tchuguzi abu woi 
kandjavam ge? Ni kayam me ba, a digizi sä woi kur ambas sa azi wat nga d’uo d’a 
ge? 

29Ndak andagad’a, ndak andagad’a, ndak andagad’a, ndak hum zla d’a Ma didina 
mi data. 

30Mi dala: Ar a b’ir sa máma d’igi sama bei grona na, ni sama mi fe nga djivid’a 
kur kak mamba d’uo na. Andjavam tu pî mba mi fe lovota á kak yam zlam mba 
amula hi David-ta d’i, tu pî mba mi fe lovota á te leud’a yam azì ma Juda-na d’uo 
mi. 

Jeremi 23 

Suma pol suma tchona kamul ma suta 

1Ma didina mi dala: Ni zla d’a hohoud’a yam suma pol suma tcho suma a nga pol 
tumiyô mana a nga b’lagazi woi a nga ndjoyôzi woina. 

2Kayam ndata, an Ma didina Alona hi Israel-lîna, nga ni de mi suma a nga pol sum 
manina ala: Agi ndjoyôgi tumiyô mana woyo, agi arazi á vit teyo, agi tinigi nga 

humagi kazi d’i. Gola! An nga ni mba á ngobogi yam sun nda asa’at ta agi lata! An 
Ma didina ni de na! 

3An mba ni togï tumiyô mana ad’uzi d’a ara kur ambas sa lara ge d’a an digizi woi 
kuad’a, an mba ni togozi kur kangâ mazina; a mba vut ablaud’a, a mba zul 
ndjondjoî mi. 

4An mba ni tin suma pol suma dingâ kazi á poloziya. Tumiyô mana a mba le 
mandar roze a mba zlak kuo mi, tu mba mi ba woi adigazi d’uo mi. An Ma didina 
ni de na. 

5Ma didina mi dala: An mba ni tchol ki sama d’ingêrâ ad’u andjafâ hi David-na. 
Mba mi tamula, mba mi i avogovogo, mba mi ka sariya d’a d’ingêra, mba mi le sun 
nda irata kur ambasa mi. 

6Kur atchogoi mamba mba mi sut suma Juda-na. Israel-lâ a mba kak ki halasa, a 
mba yum ala: Ma didina ni d’ingêr meid’a. 

7Ma didina mi dala: Kayam ndata, burâ nga mi mba, sa mba mi gun tam ala: An 
gun tan ki Ma didin ma bei matna ma buzugï Israel-lâ woi kur ambas sa Ezipte-
d’ina d’uo d’a. 

8Wani mba mi gun tam ala: An gun tan ki Ma didin ma bei matna ma mi hulong 
mi yoï andjafâ hi Israel-lâ woi kur ambas sa abo ma norîd’a kur ambas sa lara ge 
pet ta mam ndjoyôzi woi kuad’a tala a kak kur ambas mazid’a na. 

Suma djok vun suma a ndak kuo na 

9Wana ni zla d’a Jeremi mi dat yam suma djok vunid’a: Hurun b’lak kurun krovo, 
asogon pet nga mi zlaga. An mbut ni d’igi sama mi gurut ki sümina na, d’igi sama 
mi hle titigir abo süm guguzlud’ina na yam Ma didina, yam zla mam mba yed’eta 
mi. 

10Suma le mizeuna a oî kur ambasa. Kayam ndata, ambasa ti nga kur yor tad’a, 
hat ma abagei hur fulîna mi so woi mi. Kayam suma a nga b’at tazi á le tchod’a, a 
ve tazi ad’enga ná le sun nda ata yat tuo d’a hol. 

11Ma didina mi dala: Suma djok vuna ki suma ngat buzuna tazid’a a ni suma 
b’laka. An fe sun mazi d’a asa’at ta azi lat kur gong mandid’a. 

12Kayam ndata, lovot mazid’a mba d’i kazi azlard’eid’a, a mba tchuk kur 
nduvunda. An mba zud’uziya, a mba puk kä, kayam an mba ni mbazi ndaka kazi 
kur biza d’a an mba ni mba á ngobozid’a. 

Suma djok vun suma Jerusalem-ma a kal sum mazi suma Samari-na ki tchod’a 

13Ma didina mi dala: An we sun nda ndjendjed’a aduk suma djok vun suma 
Samari-na, kayam a nga djok vun Bäl leyo, a vit man suma Israel-lâ woyo. 

14Wani an we sun nda ndjendje d’a kala nga aduk suma djok vun suma Jerusalem-
ma. A nga le mizeuna, a nga tit ni kur zla d’a kad’a, a nga had’enga mi suma 
asa’atna, a nga ar lovota mi sa tu á hulongî woi kur sun mam mba asa’ata d’i. Azi 

pet a mbut iran ni d’igi suma Sodom-ma na, suma a nga kaka avo Jerusalem-ma a 
mbut iran ni d’igi suma Gomor-râ na mi. 

15Ni kayam ndata ba, Ma didin ma ad’engêm kal petna mi de zlad’a yam suma 
djok vuna ala: Gola! An mba ni hazi te ma aglarâ, an mba ni hazi mbiyo ma tchi 
matna. Ni yam suma djok vun suma Jerusalem-ma ba, tchod’a ti b’rau woi kur 
ambas sa wana. 

Suma djok vun suma ka zlad’a 

16Ma didin ma ad’engêm kal petna mi dala: Ar agi humugi zla d’a suma djok vun 
ndazina a nga djogogizid’a d’i. Azi dagi ni zla d’a hawa yaka, azi dagi ni vama nde 
tam mbei irazi kur djib’er mazid’ina, nga ni zla d’a ndeï avunan an-nda d’i. 

17A nga de mi suma a golon isâ bei mandarâ ba ala: Ma didina mi dala: Agi mba 
kagagi ki halasa, a nga de mi suma a nga tit kur djib’er mazi d’a yam mba ad’eng 
nga kuruzi krovod’ina ala: Ndak tu pî mba d’i fei d’i! 

18Wani ni nge adigazi ba, mi kak ata yima an nga ni de d’alîna ge? Ni nge ba, mi 
we d’oze mi hum zla d’a an Ma didina ni data ge? Ni nge ba, mi tin humam mi 
hum zla manda mi wat ad’ut djivid’a ge? 

19Jeremi mi dala: Gola! Babar ma ngolâ nga mi djïya. Nayî ma bibiliuna hi Ma 
didinina, mi nga mi sir yam suma asa’atna. 

20Ma didina mba mi i avogovok kayî mama gak mi ndak vun ahle suma mam 
ngazi kuruma pet. Kur bur ma dabid’a agi mba wazi ad’uzi tetet. 

21Ma didina mi dala: An sun nga suma djok vun ndazina d’i, wani azi nga ringâ; an 
dazi nga zla tu d’i, wani azi nga djok vuna mi suma. 

22Ladjï azi kak ata yi man ma de d’alâ ni, azi ndak á de zla man nda an data mi 
sum mana, azi ndak á hulongôzï woi kur tit mazi d’a tchod’a ki sun mazi d’a asa’at 
ta azi lata mi. 

Ma didina mi nga ata yina pet 

23Ma didina mi dala: An nAlo ma gona, an nAlo ma sä deina mi d’uo zu? 

24Ma didina mi de kua ala: Na ni sama mi ndak á ngei tam ata yima bei an wuma 
nga zu? An ni oî nga hur akulod’a, an ni oî nga yam andagad’a mi d’uo zu? 

Ar agi ndjagagi asuna ki ir awuna d’i 

25Ma didina mi dala: An hum zla d’a suma djok vun ndazina a nga djogota. A nga 
djok vun ma ka zlad’a ala: Adïd’a dan na, adïd’a dan na. 

26Suma djok vun ndazina a mba kak ki djib’er ra djok vun ma ka zlad’a ki djok 
vun ma mbut ir ma kuruzi krovona hina gak mindja ge? 

27Azi hal á maran simiyên ndei ir sum mana kadï mazi d’a de d’a azi nga vat ad’ut 
mi tazid’a d’igi abuyozi ngolo a maran simiyên ndei yam Bäl na mi. 

28Ma didina mi dala: Ma djok vun ma adïd’a duma, ar mi ve nad’u adï mamba hol! 
Wani ma mi nga ki zla mandina, ar mi dat tei ata lovod’od’u! Ar agi ndjagagi 
asuna ki ir awuna d’i! 

29Zla manda ni d’igi akud’a na, ti ni d’igi marto d’a ad’eng nga ti to ahinad’a 
woid’a na mi d’uo zu? An Ma didina ni de na! 

30Ma didina mi dala: Kayam ndata, an nga ni ngop suma djok vun suma a nga kul 
zla manda aduk tazina. 

31An nga ni ngop suma djok vun suma a nga de zlad’a ki vunazi ala an de na na. 

32An nga ni ngop suma djok vun suma a nga djok vun adï d’a ka zlad’a mi suma 
suma a nga vit sum mana woi ki zla mazi d’a kad’a ki lop ir mazid’ina. Wani an 
sunuzi nga d’i, ni hazi nga vun ndi, azi ndak á le vama djivi yam sum mana tu d’i. 
An Ma didina ni de na! 

Zlad’a hi Ma didinid’a taneka zu? 

33Ma didina mi de mi Jeremi ala: Le sum ndazina d’oze ma djok vuna d’oze ma 
ngat buzuna, a djobong ala: Zla d’a aneka hi Ma didinid’a ni me ge ni, ang dazi ala: 
Zla d’a anek ndata ni agi tagid’a! Ma didina mi dala: An tchugugi woyo! 

34Le ma djok vuna d’oze ma ngat buzuna d’oze sama lara ma nga mi dala: Wana 
ni zla d’a aneka hi Ma didinid’a ni, an mba ni mba, ni ngobom ki sum mama pet. 

35Agi nge nge pî mba mi de mi ndrama d’oze mi wiyema ala: Ma didina mi hulong 
humba na na ge? Ma didina mi de na na ge? 

36Wani agi mba yagi zla d’a aneka hi Ma didinid’a ala: Wana ni zla d’a aneka hi Ma 
didinid’a d’uo d’a. Zla d’a aneka hi Ma didinid’a mba d’i arî zlad’a hi nge nge pî ki 
yamu, kayam agi b’lagagi zlad’a hAlo ma bei matna Ma didin ma ad’engêm kal 
petna, Alo meinid’a woyo. 

37Ang de mi ma djok vun máma ala: Ma didina mi hulong humba nana ge? Ma 
didina mi de nana ge? 

38Wani le agi dagi kua ala: Wana ni zla d’a aneka hi Ma didinid’a, bugol la an 
d’elegi ala: Agi dagi hina d’uo d’angû d’a ni, gagazi, an nga ni dagiya: 

39An mba ni maragi woi ki iran fafat, an mba ni tchugugi woi dei avoron zlapa 
kazì ma ngol ma an hagizi mi agi kabuyogi ngolona, 

40an mba ni tinigi ngul la bei dabid’a atagiya, an mba ni mbud’ugi zulona, ni zulo 
ma bei sa mi mar kam ba na. 

Jeremi 24 

Tulum ma nga kur gogologei suma mbànina 

1Bugol la Nebukanezar amul ma Babilon-na mi yo Jekoniya Jojakim goroma amul 
ma Juda-na ki suma nglona ki suma d’alâ ki suma tchafa avo Jerusalem mi i ki 

sed’ezi Babilon-nda, Ma didina mi tagan gogologei suma mbà suma tuluma nga 
kuruzina. A nga tinda kä avok gong nga kud’ora hi Ma didinid’a. 

2Tulum ma kur gagalaga d’a tud’ina ni tulum ma djivina d’igi tulum ma mi ne 
avo’â na. Ma kur gagalaga d’a mbàd’ina ni tulum ma tcho ma mi ndak nga á ted’a 
d’uo na. 

3Ma didina mi dan ala: Jeremi, ang we ni me ge? An hulong ni dum ala: An we ni 
tuluma. Ma hina ni ma djivina, ma hina ni ma tchona, ni ma ndak á ted’a d’uo na. 

4Ata yi máma Ma didina mi dan ala: 

5Wana ni zla d’a an Ma didina Alona hi Israel-lîna ni data: D’igi ang we tulum ma 
djivina ki irang na, an mba ni we suma Juda suma an mba ni yozi ni izi sä yam 
ambas sa Babilon-ndina djivid’a iran na mi. 

6An mba ni tin iran kazi á wazi hohowoziya, an mba ni hulongôzï kur ambas sa kä 
wanda, an mba ni minizi akulo, an mba ni b’lagazi woi d’i, an mba ni pazi ni kä, an 
mba ni pad’azi woi d’i. 

7An mba ni malazi djib’er ra kuruzid’a woyo, azi mba wala an ni Ma didina, azi 
mba mbut sum mana, an tan mba ni arî Alo mazina, azi mba hulongî geven ki hur 
ma tuna. 

8Zlad’a yam tulum ma tcho ma mi ndak á ted’a d’uo na ba wana: An mba ni le ki 
Sedekiyas amul ma Juda-na ki mam suma sunda ki suma a ar avo Jerusalem suma 
a ar kur ambas sa wandina ki suma a nga kaka Ezipte-na ni hina dedege mi. 

9An mba ni mbud’uzi vama ndjendjed’a, vama hohoud’a, vama ngula, vama sanda, 
vama lasa ki vama ge vuna ir suma kur leu d’a yam andagad’ina pet ata yima lara 
ge ma an mba ni ndjoyôzi woi kuana. 

10An mba ni sun ayî ma durâ ki baktarad’a ki tugud’ei d’a tcho d’a tchi matna 
adigazi gak a dabazi woi yam andaga d’a an hat mabuyozi ngolo zlapa ki azid’a 
mi. An Ma didina ni de na. 

Jeremi 25 

Jeremi mi tchi wala bizad’a dok mbà yam hindi 

1Ma didina mi de zlad’a mi Jeremi yam suma Juda-na pet. Ni kur biza d’a fid’i d’a 
Jojakim Josiyas goroma amul ma Juda-na nga mi tamulid’a, ni kur biza d’a avok ka 
Nebukanezar amul ma Babilon-na nga mi tamulid’a mi. 

2Ata yi máma Jeremi mi de zla ndata mi suma Juda-na ki suma a nga kaka 
Jerusalem-ma pet ala: 

3Tinï ad’ud’a kur biza d’a dogo yam hindi d’a Josiyas Amon goroma amul ma 
Juda-na nga mi tamulid’a dei gak ini, nda’î bizad’a dok mbà yam hindi, an ar nga 
bei ni dagi zla d’a Ma didina mi handji abonda d’i. Wani agi min humut ti. 

4Ma didina nga mi sunugï azungeî mam suma djok vuna kur bur ma lara ge pet, 
wani agi humugi nga d’i, agi tinigi nga humagi á humba d’uo mi. 

5Azi nga dagi ala: Agi hulongôgïya, nge nge pî mi ar tit mam mba tchod’a ki sun 
mam mba asa’at ta mi lata woyo. Hina wani, agi mba kagagi kur andaga d’a Ma 
didina mi hat mabuyogi ngolo zlapa ki agi adjeu dei gak didinda. 

6Ma didina mi dala: Le agi zlabagi nga kalo ma dingâ á lum sunda á kud’urom 
mbuo, le agi zalan nga hurun ki filei ma agi tched’em kabogina d’uo mi ni, an mba 
ni lagi vama tcho hina nde d’i. 

7Wani agi humun nga d’i, agi zalan hurun ki filei ma agi minim kabogina á mbagi 
ki ndaka kagiya. 

8Kayam ndata, Ma didin ma ad’engêm kal petna mi dala: Kayamba agi humun nga 
zla manda d’uo d’a, gola! 

9An nga ni tchuk sunda, ni halï suma abo ma norâ ki Nebukanezar azong mana, 
amul ma Babilon-na. An mba ni mba ki sed’ezi á dur ambas sa wanda ki suma a 
nga kaka kurutna kandjaf suma a nguyutna pet á b’lagazi woi kakazeî, á mbud’uzi 
vama atchapma, vama sanda ki vama b’lak ma gak didina. 

10An mba ni tchi sawal la aîd’a, sawal la furîd’a, sawala hi gor azong ma tel 
atchad’a awilina, sawala hi gor wei d’a a telet awilid’a, tchina hahina d’a lutna ki 
b’od’a hi lalamba woi pet adigaziya. 

11Ambas ndata ki zla tat pet mba d’i mbut ni djona, suma a mba le atchap kad’u, 
andjaf sum ndazina a mba le sunda mamul ma Babilon-na gak bizad’a dok 
kid’iziya. 

12Ma didina mi de kua ala: Wani fata biza d’a dok kid’iziyad’a ndaka, an mba ni 
mba ni ngop amul ma Babilon-na ki sum mama yam tcho mazid’a, an mba ni b’lak 
ambas mazi d’a Babilon-nda woyo, an mba ni mbud’ut djona gak didin. 

13An mba ni mba ki ndak ka pet ta an dat zlata yam ambas ndata, kahle suma pet 
suma a b’irizi kur mbaktum mba wanda suma Jeremi mi djok vuna kazi yam 
andjaf sum ndazinina. 

14Kayam andjaf ma ablauna kamulei suma gangrangâ a mba le suma Babilon 
ndazina magomba. An mba ni wuragazi yam sun mazid’a, yam sun nda azi lat 
kabozid’a mi. 

Kop ma süm ma ayî ma ka sariyad’a 

15Ma didina Alona hi Israel-lîna mi dan ala: Ang ve kop ma süm guguzlud’a ma ayî 
mana nga oîd’a kurâ, ang hum mandjaf ma lara ma an nga ni sunung atazina á 
tched’a. 

16Ar azi tchumu. A hle titigir, a mbut lilid’a abo tchi d’a suma an mba ni sunuzi 
atazina a mba tchazid’a! 

17An ve kop ma süma abo Ma didina, an hum mandjaf ma lara ma Ma didina mi 
sunun atama á tched’a. 

18An tin ad’ud’a á hed’a navo Jerusalem, kur azì ma nglo ma Juda-na, mamulei 
mazina ki mazi suma nglona á mbut vama b’laka, vama atchapma, vama sanda ki 
vama ge vuna d’igi a nga le ini na. 

19Bugola, an he kop ma süma mi Faron amul ma Ezipte-na, mazungeî mama, mi 
mam suma nglona ki mam suma hawana pet mi. 

20An hum mangoyogei suma a nga kaka avo Ezipte-na, mamulei suma yam ambas 
sa Us-sa pet kamulei suma yam ambas sa Filistê-d’a pet, mi suma Askalon-na, mi 
suma Gaza-na, mi suma Ekron-na ki suma a ar kaka Asdot-na pet mi. 

21An hum mi suma Edom-ma, mi suma Mowap-ma ki suma Amon-na mi. 

22An hum mamulei suma Tir-râ pet, mamulei suma Sidon-na pet kamulei suma a 
nga kaka yam tila sä abo alum ma ngolâ abo hî na mi. 

23An hum mi suma Dedan-na, mi suma Tema-na, mi suma Bus-sâ ki suma pet 
suma a nga wel tumus sa dudumazid’a woi abo tutuna mi. 

24An hum mamulei suma Arabi-na pet kamulei suma teteng suma a nga kaka 
abagei hur fulîna pet mi. 

25An hum mamulei suma Zimri-na, mamulei suma Elam-ma kamulei suma Mede-
na pet mi. 

26An he kop ma süm máma mamulei suma abo ma norâ pet suma gogona ki suma 
dedeina. Azi pet a mba tche süm ma ayî ma nga kur kop mámina yam taziya, yam 
tazi kur leu d’a yam andagad’a ka hî d’a. Ma mba mi tchum bugol kisâ namul ma 
Sesa’â. 

27Ang i dazi ala: Ma didin ma ad’engêm kal petna, Alona hi Israel-lîna, mi dala: Agi 
tchagiya, agi gurud’ugiya, agi vinigiya, agi pugugi kä bei ndak á tchologi akulo abo 
tchi d’a suma an mba ni sunuzï atagina a mba tchagid’a. 

28Le azi min ve kop ma süm ma ayî máma abong á tched’a d’uo ni, ang dazi ala: 
Ma didin ma ad’engêm kal petna mi dala: Agi mba tchumu! 

29Kayam Ma didin ma ad’engêm kal petna mi dala: Gola! An nga ni mba ki ndaka 
yam azì ma ngol ma a nga tchenen kuana avogo. Agi djib’eregi ala agi mba 
prud’ugi woi bei ngopä zu? Agi mba prud’ugi woi bei ngopa d’i, kayam an nga ni 
yi suma durâ yam suma yam andagad’ina pet. 

30Wani ang djogozi vuna yam ahle ndazina pet, ang dazi ala: Ma didina nga mi toï 
breîd’a akulo; suma a nga humum delem ata yam ma kak ma yed’etna, mi nga 
breî ata yam ma kaka, nga mi de zlad’a ki delem akulo d’igi suma a nga miret 
guguzlud’ina na á ngop suma a nga kaka yam andagad’ina pet. 

31Delem mba nga d’i ngir kä d’a, ti i gak ti ndeza woi avun dabid’a handagad’id’a, 
kayam Ma didina nga mi le sariyad’a kandjaf suma, nga mi ka sariyad’a yam 
andjaf suma pet, mi tchi suma asa’atna ki mbigeu d’a fiyaka. Ma didina mi de na. 

32Ma didin ma ad’engêm kal petna mi de kua ala: Ndaka nga d’i mba yam andjafâ 
tutu pet, babar ma ngolâ mi tcholï avun dabid’a handagad’id’a. 

33Kur bur máma suma Ma didina mba mi tchazina, mad’azi mba mi sam kä didi 
gak i avun dabid’a handagad’id’a abo hî abo hî. A mba fe sa á tchizi d’i, a mba fe sa 
á yozi d’i, a mba fe sa á tozozi d’uo mi, wani a mba mbut ni d’igi siligitna na kä 
yam andagad’a. 

34Agi suma pola, agi tchagi wulula, agi suma avok tumiyônina, agi bululugi kä 
aduk butna. Kayam bur ma a ngad’agi kuana, d’oze bur ma a ndjoyôgi woi kuana 
mi mba wa, kayam an mba ni togi woyo, agi mba galalagi woi d’igi dei ma guzum 
kal teglesâ na. 

35Suma pola a mba fe lovota á ring ngi, suma avok tumiyônina a mba fe yima ngei 
tazina d’uo mi. 

36Agi humugi tchina hi suma polina ki wulula hi suma avok tumiyônina, kayam 
Ma didina mi b’lagazi ful mazi ma te hatna woi da’. 

37Kangâna mi b’leng djed’et abo ayî ma bibiliuna hi Ma didinina. 

38Ma didina mi ar yam ma kaka woi d’igi azlona mi ar domi mama woi na, ambasa 
ti mbut djona, ti b’lak kei abo ayî ma durâ, abo ayî mam ma bibiliuna. 

Jeremi 26 

AHLE SUMA TETENG SUMA A LE KI JEREMI-NA 
(26–45) 

A ve Jeremi á tchid’a 

1Kid’a Jojakim Josiyas goroma amul ma Juda-na mi tin ad’ud’a á tamulid’a, Ma 
didina mi de mi Jeremi ala: 

2An Ma didina nga ni dangû, ang i tchol kur gulumuna hi gong man nda kud’orina, 
ang de mi suma kur azì ma nglo ma Juda-na suma a nga mba á grif kä kur gong 
mandina zla d’a pet ta an nga ni hang vuna kat á dazizid’a. Ang ar zla kä tu d’i. 

3Dam a mba huma, nge nge pî mba mi ar sun mam mba tchod’a woi kla. Hina 
wani, an mba ni ar tcho d’a an ngat kurun á lazizi yam sun mazi d’a asa’at ta azi 
lata woyo. 

4Ang dazi ala: Ma didina mi dala: Le agi humun nga á tid’igi yam gat man nda an 
nga ni tinigizi avorogi wanda d’uo, 

5le agi humugi nga zlad’a hazungeî man suma djok vun suma an nga ni sunugizï 
sä kur bur ma lara ge suma agi min humuzi zla mazid’a d’uo na mi ni, 

6an mba ni b’lak gong ndata woi d’igi an b’lak Silo na, an mba ni mbut azì ma ngol 
máma vama ge vuna mandjaf suma yam andagad’ina pet mi. 

7Suma ngat buzuna, suma djok vuna ki suma hawana pet a hum zla d’a Jeremi mi 
dat kur gulumuna hi gong nga kud’ora hi Ma didinid’a. 

8Ata yima Jeremi mi dap zla d’a de d’a Ma didina mi hum vuna kat á ded’a mi 
suma petina, suma ngat buzuna, suma djok vuna ki suma hawana pet a vumu, a 
dum ala: Ang ndak á tchid’a! 

9Ni kayam me ba, ang djok vun Ma didina ala: Gong nga wanda mba d’i b’lak kei 
d’igi Silo na, azì ma ngol ma wana mba mi b’lak kei a mba fe sama kak kur ruo ge? 
Ata yi máma suma a nga kur gong nga kud’orina a tok yam Jeremi. 

10Kid’a suma nglo suma Juda-na a hum zla ndatid’a, a tcholï kur azì ma amula, a i 
kur gong nga kud’ora, a i kak kä avun Agrek ma Awilina hi gong ndatina. 

11Suma ngat buzuna, suma djok vuna kablau d’a peta a dazi ala: Sa máma mi ndak 
á tchid’a, kayam nga mi djok vun ma tchona yam Jerusalem; agi tagi humugizi ki 
humagi mi. 

12Ata yi máma Jeremi mi de mi suma nglona kablau d’a peta ala: Zla d’a agi humut 
pet wanda, ni Ma didina ba, mi sununï á djogot tei yam gong nga wanda kazì ma 
ngol ma wana mi. 

13Ki tchetchemba, agi djogogi tit magid’a ki sun magi d’a led’a, agi humugi dela hi 
Ma didina Alo maginid’a mi. Hina wani, Ma didina mba mi ar tcho d’a mam ngat 
kurum á lagizid’a woyo. 

14Wani anu, an ni hur abogi da’. Agi lagi vama ndak iragi á led’ina. 

15Wani agi wagi woi tetet ala le agi tchanu ni, agi ki suma a nga kaka kur azì ma 
ngol ma wanina, agi hlagi ni buzuna hi sama bei zlad’a kama kagiya, kayam Ma 
didina mi sununï atagi gagazi á dagi zla d’a pet ta agi humugizi ki humagi wanda. 

16Ata yi máma suma nglona kablaud’a pet a de mi suma ngat buzuna ki suma djok 
vuna ala: Sa máma mi ndak nga á tchid’a d’i, kayam mam dei ni zla d’a tcholï avun 
Ma didina Alo meinid’a. 

17Suma dingâ aduk suma nglo suma kur ambasina a tchol akulo, a de mi suma 
toka pet ala: 

18Mika ma Moreset-na mi djok vuna kur atchogoid’a hi Ezekiyas amul ma Juda-
nid’a, mi de mi suma Juda-na pet ala: Ma didin ma ad’engêm kal petna mi dala: A 
mba zum Siyon d’igi sana mi zum asinena na, Jerusalem mba d’i mbut ni mola 
hahinad’id’a, ahina d’a a min gong nga kud’ora hAlonid’a kata, mba d’i mbut ni 
yima akulo nding ma agud’a kam ndindi’â. 

19Na ni Ezekiyas amul ma Juda-na ki suma Juda-na pet a tchum zu? Ezekiyas mi le 
nga mandara Ma didina d’uo zu? Mi tchen nga Ma didina ba, Ma didina mi ar nga 

tcho d’a mi ngat kurum á lazizid’a woi mi d’uo zu? Ei lei hî ni tei tcho d’a ngola 
d’uo zu? 

Jojakim mi tchi ma djok vuna Uriya woyo 

20Kur atchogoi ndata, ma djok vuna hi Ma didinina mi nga, a yum ala Uriya ni 
Semaya goroma, ni ma Kiriyat-Jarim-ma. Nga mi djok vun ma tchona yam azì ma 
ngol máma yam ambas ndata dedege d’igi zla d’a Jeremi nga mi data na mi. 

21Kid’a amulâ Jojakim ki mam suma gangrangâ pet ki mam suma nglona pet a 
humum zlamba, amulâ nga mi halam á tchid’a. Uriya mi huma, mi le mandarâ, mi 
ring mi i Ezipte. 

22Amulâ Jojakim mi sun Elnatan Akbor goroma ki suma dingâ Ezipte. 

23A veï Uriya Ezipte, a mbam mamulâ. Amulâ mi tchumu, mi gum mad’am kur 
zula hi suma hawanid’a. 

24Wani Ahikam Safan goroma nga mi ngom Jeremi. Ni kayam mam ba, Jeremi mi 
nde nga abo ablaud’a á tchum mbuo ni na. 

Jeremi 27 

Jeremi mi hle dju’â kelemu 

1Kid’a Jojakim Josiyas goroma amul ma Juda-na mi tin ad’ud’a á tamulid’a, Ma 
didina mi de mi Jeremi ala: 

2Ang i par ziyona teteng, ang i tchet dju’â teteng mi, ang tchuk suma hiuna 
kelengû, 

3ang sun suma wana mamul ma Edom-ma, mamul ma Mowap-ma, mamul ma 
Amon-na, mamul ma Tir-râ kamul ma Sidon-na abo suma sun suma azi sunuzi 
Jerusalem gen Sedekiyas amul ma Juda-nina. 

4Ang hazi vuna a i gen suliyozina, a dazi zla d’a an Ma didin ma ad’engên kal 
petna, Alona hi Israel-lîna ni data. A i dazi ala an ni dala: 

5An ni ma landagad’a ki suma kazurei suma a nga yam andagad’ina ki sib’ik man 
nda kal teglesa ki bigan nda nga zid’a kan akulo zid’a, an nga ni handagad’a mi 
suma tan lan djivid’a kazina. 

6Ki tchetchemba, an nga ni hambas sa wanda pet abo Nebukanezar azong mana, 
amul ma Babilon-na, an nga ni hum azurei suma abageina á lum sunda. 

7Andjaf suma pet a mba lum sunda, a mba le sunda mi goroma, a mba le sunda mi 
gorom ngolona gak atchogoi d’a ambas mamba mba d’i le sunda mandjaf ma 
ablauna, mamulei suma nglona mi d’a. 

8Ma didina mi dala: Le andjaf suma ding ngoze leu d’a ding nga suma a min le 
sunda mi Nebukanezar ruo a min ala a ge djuk ma mi hazizina kelezi d’uo mi ni, 

an mba ni ngobozi kayî ma durâ ki baktarad’a ki tugud’ei d’a tcho d’a tchi matna, 
an mba ni humzi abom á dabazi woyo. 

9Ar agi humugi magi suma djok vuna, magi suma a nga de zlad’a yam vama nga 
mi mbana, magi suma a nga dagi zlad’a hadïd’ina, magi suma a nga dagi zlad’a 
yam ahle suma akulo kur d’ugulina, d’oze magi suma mbut suma a nga dagi ala: 
Agi mba lagi sunda mamul ma Babilon-na d’uo na d’i. 

10Wani zla d’a azi nga djogogizid’a ni zla d’a kad’a. Le agi humugiziya ni, a mba 
yogi igi sä woi dei kandaga magid’a, an mba ni digigi woyo, agi mba dabagi woi 
mi. 

11Ma didina mi dala: Wani andjaf ma mi ge djuk ma amul ma Babilon-na mi 
humzi kelem mi lum sundina, an mba ni aram kur andaga mamba, mba mi 
zumud’u, mba mi kak kurut mi. 

12An de zla ndata mi Sedekiyas amul ma Juda-na pet. Ni dum ala: Ang ki sum 
mangâ, agi gagi djuk ma amul ma Babilon-na mi hagizina kelegiya, agi lum sunda 
ki sum mama. Hina wani, agi mba sud’ugi tagiya. 

13Ni kayam me ba, agi ki sum mangâ, agi tchagi tagi woi kayî ma durâ ki 
baktarad’a ki tugud’ei d’a tcho d’a tchi matna d’igi Ma didina mi de yam andjaf ma 
mi min á le sunda mamul ma Babilon-na d’uo na na ge? 

14Ar agi humugi zla d’a suma djok vun suma a nga dagi ala: Agi mba lagi sunda 
mamul ma Babilon-na d’uo na d’i, kayam vun ma azi nga djogogizina ni zla d’a 
kad’a. 

15Ma didina mi de kua ala: An sunuzï nga d’i. Azi nga djo’î vun ma ka zlad’a ki 
simiyênu. Le agi humuziya ni, an mba ni digigi woyo. Agi mba dabagi woi ki suma 
djok vun suma a nga djogogi vuna ndazina mi. 

16An de mi suma ngat buzuna kablau d’a peta ala: Gola! Ma didina mi dala: Ar agi 
humugi suma djok vun suma a nga dala: Ar hina ndjö ahle suma kur gong nga 
kud’ora hi Ma didinid’ina, a mba hulongôzï yod’a avo Babilon-nu na d’i, kayam 
vun ma azi nga djogogizina ni zla d’a kad’a. 

17Ar agi humugi zla mazid’a d’i, ar agi lagi sunda mamul ma Babilon-na. Ni kayam 
me ba, agi mbud’ugi azì ma ngol ma wana djona ge? 

18Jeremi mi de kua ala: Le azi ni suma djok vun suma gagazina, le Ma didina mi 
hazi zla mamba abozi gagaziya ni, ar a tchen Ma didin ma ad’engêm kal petna ka 
tchetchem ala ar ahle suma ar kur gong mam mba kud’orina kahle suma kur azì 
ma amula hamul ma Juda-na ki suma kur Jerusalem-ma, ar a yozi a i ki sed’ezi 
Babilon ndi. 

19Kayam Ma didin ma ad’engêm kal petna mi de zlad’a yam agu ma murgulina ki 
hal ma ngol ma mbusa ki kawei ma ad’um kä na kahle suma ding suma a ar kur 
azì ma ngolîna. 

20Nahle suma Nebukanezar amul ma Babilon-na mi yozi nga d’uo kid’a mi ve 
Jekoniya Jojakim goroma amul ma Juda-na ki suma nglo suma Juda-na pet avo 
Jerusalem mi izi magomba Babilon-nda. 

21Ma didin ma ad’engêm kal petna, Alona hi Israel-lîna, mi de yam ahle suma a ar 
kur gong mam mba kud’orina kahle suma a ar kur azì ma amula hamul ma Juda-
na ki suma kur Jerusalem-ma ala: 

22A mba yozi a izi Babilon, a mba ar sä kua gak bur ma an mba ni mba kazi ni 
hulongôzi ni mbazi ka hî na. An Ma didina ni de na. 

Jeremi 28 

Jeremi ki ma djok vuna Hananiya 

1Kur biza ndata tata, kid’a Sedekiyas amul ma Juda-na mi tin ad’ud’a á tamula kur 
til ma vahlâ hi bizad’a fid’id’id’a, Hananiya Azur goroma, ni ma djok vun ma 
Gabawon-na, mi dan zlad’a kur gong nga kud’ora hi Ma didinid’a avok suma ngat 
buzuna kablau suma petna ala: 

2Ma didin ma ad’engêm kal petna, Alona hi Israel-lîna, mi dala: An kus dju’â 
hamul ma Babilon-nina woyo! 

3Ar bizad’a mbà an mba ni hulongî ahle suma kur gong man nda kud’ora suma 
amul ma Babilon mi yozi ka hî mi i ki sed’ezi Babilon-na. 

4Ma didina mi de kua ala: An mba ni hulongî Jekoniya Jojakim goroma amul ma 
Juda-na ki suma pet suma a yozi ka hî avo Juda a i ki sed’ezi Babilon-na ka hî, 
kayam an nga ni kus dju’â hamul ma Babilon-nina woyo. 

5Ata yi máma ma djok vun Alona Jeremi mi hulong zla d’a ded’a mi ma djok vuna 
Hananiya avok suma ngat buzuna, avok ablau suma pet suma a nga kur gong nga 
kud’ora hi Ma didinid’ina. 

6Mi dala: Amin! Ar Ma didina mi le hina, ar mi ndak vun zla d’a ang djogot teid’a, 
ar mi mba kahle suma kur gong mam mba kud’orina ki suma pet suma a yozi 
magombina ka hî! 

7Wani ang hum zla d’a an nga ni dat mi ang kablau suma petnid’a. 

8Suma djok vun suma a mba avoreina a djok vuna yam ambasa ablaud’a, yam leu 
d’a nglod’a ala: Ayî ma durâ, baktarad’a ki tugud’ei d’a tcho d’a tchi matna a nga 
mba. 

9Wani le ma djok vuna mi djok vuna yam b’leng nga halasa ni, suma a mba wala 
Ma didina mi sunumï ni mam gagazi ni fata zla d’a mam djok vuna kata ti led’a. 

10Ata yi máma ma djok vuna Hananiya mi hle dju’â woi kel ma djok vun Alona 
Jeremi, mi kuzum mbeyo. 

11Hananiya mi de zlad’a avok suma pet ala: Ma didina mi dala: Ar bizad’a mbà an 
mba ni kus dju’â hi Nebukanezar amul ma Babilon-na woi kel andjaf suma pet. 
Ata yi máma ma djok vun Alona Jeremi mi ge tam mi hle lovot mamba. 

12Wani bugol la ma djok vuna Hananiya mi kus dju’â woi kel Jeremi kusa, Ma 
didina mi de mi Jeremi ala: 

13Ang i de mi Hananiya ala: Ma didina mi dala: Ang kus wa djuk ma aguna woyo, 
wani ang vrak ma kaweina balumu. 

14Jeremi mi de kua ala: Ma didin ma ad’engêm kal petna, Alona hi Israel-lîna, mi 
dala: An nga ni ge djuk ma kaweina kel andjaf suma wana pet. A mba le sunda mi 
Nebukanezar amul ma Babilon-na. An mba ni hum azurei suma abageina abom 
mi. 

15Ma djok vun Alona Jeremi mi de mi ma djok vuna Hananiya kua ala: Hananiya, 
ang huma! Ma didina mi sunungî nga d’i, wani ang nga zut suma á tin huruzi yam 
zla d’a kad’a. 

16Ni kayam ndata ba, Ma didina mi dala: Gola! An nga ni diging ngei yam 
andagad’a ka hî, ang mba mit atchugoni, kayam ang de zla d’a kak djangûna ki an 
Ma didinina. 

17Ma djok vuna Hananiya mi mit kur biza ndata, kur til ma kid’iziyana. 

Jeremi 29 

Jeremi mi b’ir mbaktumba mi suma a yozi magombina 

1Wana ni mbaktum mba ma djok vun Alona Jeremi mi b’irit avo Jerusalem mi 
sunut mi suma nglona, suma ngat buzuna, suma djok vuna ki suma pet suma 
Nebukanezar mi yozi avo Jerusalem mi izi magomba Babilon-na. 

2Mi sun mbaktum ndata ni bugol la amulâ Jekoniya kasum ki suma sunda ki suma 
nglo suma Juda-na ki suma Jerusalem-ma ki suma d’alâ ki suma tchafa a ar 
Jerusalem dad’a. 

3Mi he mbaktum ndata abo Elasa Safan goroma ki Gemariya Hilkiya goroma 
suma Sedekiyas amul ma Juda-na mi sunuzi gen Nebukanezar amul ma Babilon-
nina. Mi de kur ala: 

4Ma didin ma ad’engêm kal petna, Alona hi Israel-lîna, mi dala: Ang de mi suma 
pet suma an yozï Jerusalem ni izi magomba Babilon-na ala: 

5Agi minigi azina, agi kagagi kuru; agi pagi aguna hur asinena, agi tagizi vud’umu; 

6agi vigigi aropma, agi vud’ugi gro andjofâ ki gro aropma; agi vigigi grogina 
aropma, agi hagi grogi suma aropma ndjufâ, ar azi vut gro andjofâ ki gro aropma. 
Agi zulugi ata yima agi nga kuana, ar agi feyêgi d’i. 

7Agi halagi b’leng nga halasa yam azì ma an igi magomba kuana, agi tchenegi an 
Ma didina kamu. Le azì máma mi kak lafiya ni, agi mba kagagi ki halasa mi. 

8Ma didin ma ad’engêm kal petna, Alona hi Israel-lîna, mi de kua ala: Ar suma 
djok vun suma a nga adigagina ki suma a nga de zlad’a yam vama nga mi mbana a 
vid’igi woi d’i, ar agi tinigi humagi yam suma a nga vagi ad’u adïd’ina d’uo mi. 

9Ma didina mi dala: Azi nga djogogi vun ma ka zlad’a ki simiyênu, wani an sunuzi 
nga d’i. 

10Gola! Ma didina mi dala: Fata biza d’a dok kid’iziya d’a ngat yam Babilon-nda 
ndaka, an mba ni mba á d’ugiya, an mba ni ndak vun zla d’a djivi d’a an hlagi 
vunan kata, an mba ni mbagi ka hî. 

11Ma didina mi dala: An we nga hur ma an ngam kagina. Ni nga hur ma halasâ, 
nga ni ndaka d’i, á hagi vama djivi ma nga mi mba ma agi mba tinigi hurugi kama. 

12Ata yi máma, le agi yanu, le agi tchenenu ni, an mba ni humugiya. 

13Agi mba halanu, agi mba fanu, kayam agi mba halan ki hur ma tuna. 

14Ma didina mi dala: An mba ni tak tan ndei iragiya, an mba ni buzugugï woi kur 
magomba, an mba ni togogi woi aduk andjaf suma pet ata yima lara ma an 
ndjoyôgi woi kuana, an mba ni hulongôgï ka hî ata yima an yogi ni igi magomba 
woi kuana. An Ma didina ni de na. 

15Ma didina mi dagi hina kayam agi nga dagi ala: Ma didina mi tcholei suma djok 
vuna avo Babilon ka hî. 

16Wana ni zla d’a Ma didina mi dat yam amul ma nga kaka yam zlam mba amula 
hi David-tina, yam suma pet suma a nga kaka Jerusalem-ma, yam b’oziyogi suma 
a izi nga magomba ki sed’egi d’uo na. 

17Ma didin ma ad’engêm kal petna mi dala: Gola! An nga ni sun ayî ma durâ ki 
baktarad’a ki tugud’ei d’a tcho d’a tchi matna kaziya, an mba ni mbud’uzi d’igi 
tulum ma tchim ma tcho ma sana mi ndak á tum mbuo na na. 

18An mba ni digizi kayî ma durâ ki baktarad’a ki tugud’ei d’a tcho d’a tchi matna, 
an mba ni mbud’uzi vama mandarâ ir suma a nga kur leu d’a yam andagad’ina 
pet, an mba ni mbud’uzi vama ge vuna, vama atchapma, vama sanda ki vama 
ngula aduk andjaf suma pet suma an mba ni ndjoyôzi woi kuana. 

19Ma didina mi dala: An nga ni le hina kayam azi hum nga zla d’a an sunuzizï avun 
azungeî man suma djok vun suma an nga ni sunuzizi kur bur ma lara ge petnid’a 
d’i. 

20Wani agi suma an yogi Jerusalem ni igi magomba Babilon-na, agi humugi zlad’a 
hi an Ma didinid’a. 

21Wana ni zla d’a Ma didin ma ad’engêm kal petna, Alona hi Israel-lîna, mi dat 
yam Ahap Kolaya goroma ki Sedekiyas Mäseya goroma suma a nga djok vun ma 
ka zlad’a ki simiyêma. Mi dala: An mba ni hazi abo Nebukanezar amul ma 
Babilon-na. Mam mba mi tchazi kä iragiya. 

22Suma Juda suma a yozi a izi magomba Babilon-na a mba ge vuna mi suma ki 
simiyêzi ala: Ar Ma didina mi lang d’igi Sedekiyas azi ki Ahap suma amul ma 
Babilon-na mi ngalazi kakud’ina na! 

23Kayam azi le sun nda tchod’a aduk Israel-lâ, a le mizeuna karopma hi 
ndrozinina, a de zla d’a ka d’a an hazi nga vuna kat tuo d’a ki simiyênu. An ni we, 
an ni glangâsâ. An Ma didina ni de na. 

Mbaktum mba Semaya mi b’irita 

24-25Ma didin ma ad’engêm kal petna, Alona hi Israel-lîna, mi de mi Jeremi ala mi 
de zlad’a mi Semaya ma Nehelam-ma, kayam Semaya mi sun wa mbaktumba ki 
simiyêm mam tamba mi suma Jerusalem-ma pet, mi Sofoni Mäseya gorom ma 
ngat buzuna ki suma ngat buzuna pet mi, mi dala: 

26Ma didina mi tining ma ngat buzuna balum Jehojada ma ngat buzuna, ni 
kayambala ang tin irang kur gong nga kud’ora hi Ma didinid’a yam sama lara ma 
mi kaï guruta mi yi tam ala mam mi ma djok vun Alona na, ang gum aleina asemu, 
ang tchugum erdje ma kaweina kelem mi d’a. 

27Ki tchetchemba, ni kayam me ba, ang ar Jeremi ma Anatot ma mi yi tam ala 
mam mi ma djok vun magina na, bei ngopa ge? 

28Ni mam ba, mi sunumi mbaktumba Babilon ala: Agi mba kagagi tatâ kur magom 
magid’a. Agi minigi azina, agi kagagi kuru; agi pagi aguna hur asinena, agi tagizi 
vud’umu. 

29Ma ngat buzuna Sofoni mi ndum mbaktum ndata avok ma djok vun Alona 
Jeremi. 

30Ata yi máma Ma didina mi de mi Jeremi ala: 

31Ang sun de mi suma a yozi magombina pet ala: Ma didina mi de yam Semaya 
ma Nehelam-ma ala: Semaya mi djogogi vuna ni bei an sunum ba, mi zud’ugi á 
tinigi hurugi yam zla d’a kad’a. 

32Ni kayam ndata ba, an Ma didina ni dala: An mba ni mba á ngop Semaya 
kandjavamu. Sa mam mba mi kak adigagi á we djivi d’a an mba ni lat mi sum 
manid’a d’i, kayam mam zut sum mana á kak djangûna ki sed’enu. 

Jeremi 30 

Vun ma hled’a hAlona ma yam leu d’a Israel-lina 

1Ma didina mi de mi Jeremi ala: 

2Ang b’ir zla d’a pet ta an Ma didina Alona hi Israel-lîna ni dangzid’a kä kur 
mbaktumba. 

3An Ma didina nga ni dangû, burâ nga mi mba, ni bur ma an mba ni hulongî man 
suma Israel-lâ ki man suma Juda-na woi kur magombina, an mba ni hulong ni 
mbazi ka hî yam ambas sa an hat mabuyozi ngolod’a, azi mba kak kat kua. 

4Wana ni zla d’a Ma didina mi dat yam Israel-lâ ki suma Juda-nid’a. 

5Ma didina mi dala: Ei nga humi siwel la mandarâ; ni mandar ma tchona, nga ni 
halasa d’i. 

6Agi djobogi tagiya, agi gologiya, na ni mandjufâ mi ndak á vut tchu? Ni kayam me 
ba, an we andjofâ a tin abozi furuzi d’igi atcha d’a nga d’i lá vutid’a na ge? Ni 
kayam me ba irazi d’i mbut hapa hina patlas ke? 

7Ni ndaga me na ge! Ni bur ma tchona; bur ma d’igi mam na na nga d’i! Ni yima 
ndaka yam andjafâ hi Jakob-ma. Hina pet pî, a mba sut tei bei va mi lazi ba. 

* 

8Ma didin ma ad’engêm kal petna mi dala: Fata yina ndaka, an mba ni kus djuk 
ma anek ma a gazizi kelezina woyo, an mba ni tchalam ziyom mbei mi. Ata yi 
máma andjaf ma ding mba mi lazi magomba d’uo d’a. 

9Wani a mba le sunda mi an Ma didina Alo mazina, a mba le sunda mi David ma 
an mba ni tinim amula tua na mi. 

* 

10Ma didina mi dala: Agi suma hi Jakob-ma, azungeî mana, agi lagi mandar ri. Agi 
suma hi Israel-lîna, agi zlagagi d’i! Gola! An mba ni sud’ugï woi kur andaga d’a 
deid’a, an mba ni sut andjavagi woi kur ambas sa a yozi magomba kuad’a. Agi 
suma hi Jakob-ma, agi mba hulongôgïya, agi mba kagagi ki halasa ki tchugota bei 
va mi mbud’ugi mandar ba! 

11Ma didina mi de kua ala: An nga ki sed’egi á sud’ugiya, an mba ni dap andjaf ma 
lara ma an ndjoyôgi woi adigama woi pet, wani agiya, an mba ni dabagi woi d’i. 
An mba ni aragi hawa bei ngopa d’i, wani an mba ni ngobogi ni ki lovod’od’u. 

* 

12Ma didina mi dala: Dak magid’a ni dak ka ngola, mbil magina ni mbil ma bei 
tchila ba na. 

13Sama mi hle zla magid’a kam á djinigi mbiligina nga d’i, kuma ma djivi ma mi 
ndak á tchiligi mbiligina nga d’uo mi. 

14Suma a le kagi adjeuna pet a mba mar kagiya, a mba djib’er kagi d’i, kayam an 
togi ni d’igi agi ni man suma djangûna hina, an ngobogi ni ngop pa tchod’a yam 
tcho magi d’a zul heîd’a, yam tcho magi d’a ngola mi. 

15Ni kayam me ba, agi tchigi yam dak magid’a, yam mbil magi ma nga mi tchil luo 
na ge? Ni kayam tcho magi d’a zul heîd’a ki tcho magi d’a ngola ba, an ar ahle 
ndazina a lagi ni na. 

16Kayam ndata, suma a nga tagi d’igi suma a te hliuna na na, a mba tazi mi; magi 
suma djangûna pepet, a mba izi magomba; suma a nga b’ad’agi ahligiyegina, a 
mba b’ad’azi mazina mi; suma a nga hurumugi ahligiyegina, a mba hurumuzi 
ahligiyezi na mi. 

17Ma didina mi dala: A nga yagi ala Suma a arazi woina, a nga de kagi ala Siyon 
nda sa nga mi djobot zlat tuo d’a. Kayam ndata, an mba ni mbud’ugi lafiya, an 
mba ni tchiligi mbiligi mi. 

* 

18Ma didina mi dala: Gola! An nga ni hulongî agi suma hi Jakob-ma woi kur 
magomba, an nga ni we hohowa yi magi ma kaka. Azì ma ngolâ a mba minim ata 
blangâm ma b’lak keina, azì ma amula a mba minim ata blangâm ma adjeuna mi. 

19Suma abuna a mba hum sawal la mersid’a ki del la furîd’a adigagiya. Agi andjafâ 
hi Jakob-ma, agi mba feyêgi d’i, kayam an mba ni zulugi ablaud’a; sa mba mi 
gologi is suo d’a, kayam an mba ni hagi ngola. 

20Agi andjafâ hi Jakob-ma, agi mba mbud’ugi ni d’igi blangâgi ma adjeuna na, agi 
mba togogi avoron kua, an mba ni mba á ngop suma a nga djobogi vunagina pet. 

21Ma didina mi dala: Ni sama adigagina ba, mba mi kak amul magina. Gagazi, ni sa 
magina ba, mba mi tagagi lovota. An mba ni hum lovota á hud’ï gevenu, kayam 
sama ding ma mba mi ve tam ad’enga á he tam mbei á hud’ï geven ma bei an 
yumina nga d’i. 

22Ata yi máma agi mba mbud’ugi sum mana, an mba ni arî Alo magina mi. 

* 

23Gola! Babar ma ngolâ nga mi djïya. Nayî ma bibiliuna hi Ma didinina, nga mi sir 
yam suma asa’atna. 

24Ma didina nga mi i avogovok kayî mam ma bibiliuna á ndak vun ahlena pet 
suma mam nga hurum kazina. Bur tu agi mba wagi ad’ud’a woi tetet. 

Jeremi 31 

* 

1Ma didina mi dala: Fata yina ndaka, an mba ni arî Alona handjafâ hi Israel-lîna 
pet, azi tazid’a a mba mbut ni sum mana mi. 

Hulonga hi Israel suma a sut teina 

2Ma didina mi dala: An we hohowa suma a sut tei avun ayînina abagei hur fulâ. 
Israel-lâ a nga i ata yi mazi ma tuk tad’a. 

3Ma didina mi tagan tam adjeu dei mi dan ala: An le ka’î ki o d’a bei dabid’a. 
Kayam ndata, an nga ni tagak we hohou manda. 

4Ndak gor wei d’a Israel-la, an mba ni hulongôk blangâk ma adjeuna, ndak mba 
min tak ki daliyâ mak ka djifâ min nda dinga kua á nde ndjongâ aduk suma a nga 
lü ndjongâ ki furîd’ina. 

5Ndak mba d’i pe guguzlu maka yam ahuniyô suma Samari-na. Suma ped’a a mba 
pad’u, a mba dud’ut vud’ut mi. 

6Bur ma dingâ nga mba. Kur bur máma suma ndjol suma akulo yam ahuniyô 
suma Efraim-mina a mba yi akulo ala: Agi tchologi akulo, i djagei akulo Siyon gen 
Ma didina Alo meina. 

* 

7Kayam Ma didina mi dala: Agi hlagi sawal la furîd’a yam suma hi Jakob-ma, agi 
hlagi sawala yam andjaf ma ngol ma kal teglesâ, agi eregi ad’ugi akulo, agi 
gilegiziya, agi dagi woi ala: Ma didina, ang sut mang suma Israel-lâ ad’uzi d’a ara. 

8Gola! An nga ni hulongî ki sed’ezi abo ma norâ, an mba ni togozi avun dabid’a 
handagad’id’a. Suma duka ki suma dileîd’a, arop suma wirâ ki suma huruzi nga 
tazi á vutina, ki zla tazi pet a mba tok tok ka ngola ka hî. 

9Azi mba mba ki tchina. An mba ni b’lengêzi huruziya, an mba ni i ki sed’ezi avun 
toliyon nda mbina ki lovot ta papana d’a azi mba puk kä kua d’uo d’a. Kayam an 
ni Israel Abumu, Efraim ni goron ma ngolâ mi. 

* 

10Agi andjaf suma, agi humugi zlad’a hi Ma didinid’a, agi i dagi zla ndata woi mi 
suma a nga kaka yam tila ata yima dedeinina, agi dazi ala: Ma didin ma mi ndjoî 
Israel-lâ woina, nga mi togozïya, nga mi ngomozi d’igi ma pola mi ngom tumiyô 
mama na. 

11Kayam Ma didina mi tchuk Israel-lâ akulo, mi prud’uzi woi abo mazi suma 
djangû suma kalazi kad’engina. 

12Azi mba mba yam yima nding ma Siyon-na ki sawal la furîd’a, tazi mba d’i lazi 
djivid’a yam ahle suma a mba fazi abo Ma didinina, nala, gemena, süm guguzlu 
d’a awilid’a, mbulâ, tumiyôna, b’ogeina kamuzleina mi. Azi mba mbut ni d’igi 
asine ma a nga rabam mbinina na. Va mba mi mbud’uzi mandar bugol luo d’a. 

13Ata yi máma yuguneina a mba buzuk ndjongâ ki furîd’a, gro azungeîna ki 
momorogeina a mba le na mi. Ma didina mi dala: Yor ta mazid’a, an mba ni 
mbud’ut aîd’a, an mba ni b’lengêzi huruziya, an mba ni vragazi hur ma hapma 
balum hur mazi ma wurana. 

14An mba ni hop man suma ngat buzuna ki mbul ahle suma a tchazina, an mba ni 
hop sum mana kahle man suma djivi suma kalâ mi. 

* 

15Ma didina mi dala: A hum dela avo Rama. Ni hor ma tchina, ni tchi ma hat hurâ 
mi. Rachel nga d’i tchi yam grotna, ti noî b’leng hur ma suma a b’lengêt tchina 
yam grotna, kayam a bo da’. 

16Wani Ma didina mi de kua ala: Ndak ba tchina, ndak set simina irak keyo. 
Kayam an nga ni wuragak yam sun maka. An Ma didina ni de na. Gro’â a mba 
tcholï avo hi mazi suma djangûna, a mba mba. 

17Ma didina mi de kua ala: Hur ma tinda mi nga yam andjavagu; gro’â a mba mba 
yam ambas mazid’a. 

18An hum tchina hi suma Efraim-ma. Gagazi, a nga tchi ala: Ma didina, ang 
gad’ami ki gat ta ad’enga d’igi a gat amuhl ma azong ma bei hatina na. Wani ang 
vami atang tala ami hulongômi geveng gagazi d’a, kayam angî Ma didina Alo 
mamina. 

19Gagazi, ata yima ami hang huyogomina, ami mbud’umi hurumiya. Ang tagami 
tcho mamid’a. Ki tchetchemba, ami nga tchami abomi kurumiya, ami mbud’umi 
zulona, ami tchugumi susub’ok yam tcho d’a ami lat kazungeî tamid’a. 

20Ma didina mi dala: Efraim goron ma an le kam heîna ni goron ma tan lan 
djivid’a kama. Ata yima lara ma an nga ni ngoboma, an nga ni djib’er kam teteu, 
an nga ni hat hurun kam ngola, an nga ni ar bei wum hohowom mbi. 

* 

21Ma didina mi dala: Ndak gor wei d’a Israel-la, ndak pe vama tak lovota, ndak 
pagu ma tak lovota, Ndak djib’er yam lovot maka, yam lovot ta lara d’a ndak tit 
kua adjeud’a. Ndak hulongîya, ndak hulongî kur azì mak ma nglona. 

22Ndak gor wei d’a bei hum vuna ba d’a, ni mindja ba, ndak mba d’i ar tcha mak 
ka tatad’a woi ge? Kayam an Ma didina ni min nga vama awilina yam andagad’a, 
natchad’a ba, mba d’i hal mandjufâ. 

Ma didina mba mi djin vunam djin nda awilid’a 

23Ma didin ma ad’engêm kal petna, Alona hi Israel-lîna, mi dala: Fata an 
hulongôzï woi kur magombid’a, a mba de yam ambas sa Juda-d’a kazì mat ma 
nglona ala: Yima kak ma d’ingêrâ, ahina d’a a tinit irat vata, ar Ma didina mi b’e 
vunam kagu! 

24Ata yi máma suma abagei kelâ ki suma kur azì ma nglo ma Juda-na a mba kak 
kur ambasa zlapa tu ki suma zuma ki suma a nga tit ki d’uwarîna mi. 

25Kayam an mba ni had’enga mi suma a seîna, an mba ni hop suma a nga lá 
matnina mi. 

26Ni kayam ndata ba, an Jeremi ni dala: Ata yima an zlit akulona, sen mana mi 
djivid’a iran heî! 

27Ma didina mi dala: Gola! Burâ nga mi mba an mba ni zar suma ki d’uwarâ kur 
azì ma Israel-lâ kur azì ma Juda-na d’igi sana mi zar awuna kur asinena na. 

28D’igi an tin iran kazi avok á pad’azi woi á tozi woi á b’lagazi woi á dabazi woi á 
lazi tchod’a na, an mba ni tin iran kazi á minizi akulo, á pazi ka hina dedege mi. 
An Ma didina ni de na. 

29Kur bur máma sa mba mi dala: Abuyod’a a te guguzlu d’a bei ned’a, grod’a 
siyazi mi zleyâ d’uo d’a. 

30Wani nge nge pî mba mi mit ni yam tcho mamba tata. Sama lara ma mba mi te 
guguzlu d’a bei ned’ina, siyam mba mi zleyâ. 

31Ma didina mi dala: Gola! Burâ nga mi mba. Kur bur máma an mba ni djin vunan 
djin nda awilid’a ki Israel-lâ ki suma Juda-na mi. 

32Vun ma djin máma nga ni d’igi vun ma djin ma an djinim kabuyozi ngolo kur 
bur ma an vazi abozi ni buzuguzï woi kur ambas sa Ezipte-nid’ina na d’i. Vun ma 
djin máma, an ni salazina pî, azi bud’um mbeyo. An Ma didina ni de na. 

33Ma didina mi de kua ala: Wana ni vun ma djin ma an mba ni djinim ki Israel-lâ 
bugol bur mámina: An mba ni tin gat manda kuruziya, an mba ni b’irit krovo kur 
mugulazi mi. An mba ni ka’î Alo mazina, azi mba ka’î sum mana mi. 

34Sa mba mi dok hat ndram mboze mba mi de wiyema ala: Ang we Ma didina na 
nga d’i, kayam azi pet a mba wanu, tin ad’ud’a ata suma yâna dei gak mba yam 
suma gangrangâ. An Ma didina ni de na. Kayam an mba ni vat hurun ndei yam 
tchila mazid’a, an mba ni djib’er yam tcho mazid’a d’uo d’a. 

* 

35Wana ni zlad’a hi Ma didin ma hafata á b’o yina faleina, ni ma he gata mi tilâ ki 
tchitchiud’a á b’o yina andjegena, ni ma nga mi zut alum ma ngolâ nga mi lum 
abilim á tchina mi na. Simiyêm ala Ma didin ma ad’engêm kal petna. 

36Ma didina mi dala: Ladjï gat ta an hat mahlena ndata ti dap pei avoronu ni, 
andjafâ hi Israel-lîna pî mba mi kak andjafâ avoron gak didin nduo mi. 

37Ma didina mi de kua ala: Ladjï sana mi ndak á nga fiyak ka akulod’a d’oze mi fek 
ad’u ged’a handagad’id’a ni, an pî ni mba mi tchuk andjafâ hi Israel-lîna woi yam 
tcho d’a azi lata na mi. 

* 

38Ma didina mi de kua ala: Gola! Burâ nga mi mba. Kur bur máma a mba hulong 
min azì ma ngolâ akulo yam an Ma didina. Mba tinï ad’ud’a ata gong nga fiyak ka 
akulod’a hi Hananel-la yam gulumun ma ngui azì ma ngolîna dei gak mba ata vun 
agrek ma gulumuna mi kong kuana. 

39Ziyo ma ngad’a a mba ndirim aduk d’ingêr gak mi ndeza yam yima nding ma 
Garep-ma, mi kong gak mi i Gowa. 

40Hor ra a tchuk matna kuad’a pet ki yima butna ki yima hawa ma i gak avun 
toliyon nda Kedron-nda gak mi ndeza ata yima gulumuna kong kua ma avun 
Agre’â hAkulumeina ma abo ma yorogonina pet, a mba tinim iram vam mi an Ma 
didina. Bugola, vama mba pad’am mbei d’oze mba mi hôm mbeina nga d’uo gak 
didin. 

Jeremi 32 

Jeremi mi gus asinena tu 

1Ma didina mi de zlad’a mi Jeremi kur biza d’a dogo d’a Sedekiyas amul ma Juda-
na nga mi tamulid’a, ni kur biza d’a dogo yam klavandi d’a Nebukanezar nga mi 
tamulid’a mi. 

2Ata yi máma azigar suma Babilon-na a mba ngui Jerusalem, ma djok vun Alona 
Jeremi mi nga kur gong nga dangeina kur azì ma amula hamul ma Juda-na. 

3Ata yima Sedekiyas amul ma Juda-na mi gum dangeinina, mi dum ala: Ni kayam 
me ba, ang djok vuna ala: Ma didina mi dala: Gola! An nga ni hazì ma ngol ma 
wana abo amul ma Babilon-na, mba mi hlumu. 

4Sedekiyas amul ma Juda-na mba mi sut tei abo suma Babilon-na d’uo, a mba 
hum abo amul ma Babilon-na, mba mi wumu, mba mi dum zlad’a woi avunam 
mbambak. 

5Amul ma Babilon-na mba mi i ki Sedekiyas Babilon, mba mi kak sä kua gak bur 
ma an mba ni duma. Le agi durugi ayîna ki suma Babilon-na pî, agi mba kuzuzi 
d’uo ge? 

6Jeremi mi dala: Ma didina mi dan zlad’a ala: 

7Gola! Hanamel abung ma dingâ Salum goroma nga mi djï geveng á dang ala: Ang 
gus asine man ma sä Anatot-na, kayam ang nga ki lovota á mbud’um á hlumu. 

8Kayam ndata, Hanamel abun ma dingâ goroma mi mba geven kur atrang nga 
dangeina d’igi Ma didina mi de na. Mi dan ala: An nga ni tchenengû, ang gus asine 
man ma sä Anatot ma sä yam andagad’a hi suma Benjamin-nid’ina, kayam ang 
nga ki lovota á mbud’um á hlumu. Ang guzumu. Ata yi máma an wala ni zlad’a hi 
Ma didinid’a. 

9An gus asinena abo Hanamel abun ma dingâ goroma mam ma sä Anatot-na, an 
guzum ki bege d’a hapa dogo yam kid’iziya. 

10An ni b’ir mbaktum mba gusa kä, an tum tampongâ kad’u, an yi suma glangâsâ, 
an nga bege d’a hapa ki kilona mi. 

11Bugola, an hle mbaktum mba ami lami ki gusa d’a an tumut tampongîd’a d’igi 
gata de na, zlapa ki d’a ding nga vunat bei dukid’a. 

12An he mbaktum ndata mi Baruk Neriya gorom ma Mäseya gorom ngolonina 
avok Hanamel abun ma dingâ goroma, avok suma glangâs suma a tin abozi kur 
mbaktum mba gusina, avok Juif suma a nga kur atrang nga dangeinina mi. 

13An he vuna avorozi mi Baruk ala: 

14Ma didin ma lahlena petna, Alona hi Israel-lîna, mi dala: Ang ve mbaktum mba a 
le ki gusa d’a an tumut tampongîd’a ki d’a vunat bei dukid’a djak, ang tchuguzi kä 
kur dei ma lubuna kayambala a ngomozi tatâ d’a. 

15Kayam Ma didin ma ad’engêm kal petna, Alona hi Israel-lîna, mi dala: Burâ nga 
mi mba, a mba gus azina, asinena ki guguzlud’a kua kur ambas sa wanda. 

Tchenda hi Jeremi-d’a 

16Bugol la an he mbaktum mba gusa mi Baruk Neriya goroma ta d’a, an tchen Ma 
didina ala: 

17Salad’a Ma didina, ang ma lakulod’a kandagad’a ki sib’ik mang nga kal teglesa ki 
bigang nga zid’a kang akulo zid’a, vama mi hlang abod’ina nga d’i. 

18Ang nga tak suma manga woi gak kur atchogoi d’a dubid’a, ang nga hulong 
wurak grod’a yam tchilad’a habuyozid’a. Angî Alo ma ngolâ, angî ma sib’ika. 
Simiyêng ala Ma didin ma ad’engêng kal petna. 

19Angî ma ngolâ kur d’alâ, ma ad’engâ kur sunda mi. Ang irang nga tinda yam tita 
hi sumid’a á wurak nge nge pî yam tit mamba, yam sun mam mba mi lata mi. 

20Ang nde kahle suma yoyouna kahle suma atchapma woi yam andaga d’a Ezipte-
d’a gak ini. Aduk Israel-lâ, aduk suma dingâ mi, ang he simiyêng ngola gak ini. 

21Ang buzugï mang suma Israel-lâ woi kur ambas sa Ezipte-d’a kahle suma 
yoyouna kahle suma atchapma ki sib’ik mang nga kal teglesa ki bigang nga zid’a 
kang akulo zid’a, ang lahle suma mbut suma mandarâ mi. 

22Ang haziya wa ambas sa ang gun tang kat mabuyozi ngolo á hazizid’a. Nambas 
sa ambira ki mbul ayuma a nga sor kä kuad’a mi. 

23Azi mba, a hlad’u, wani a humung nga vunang ngi, a tit nga yam gat manga d’i, a 
le nga ahle suma ang hazi vuna kazi á led’ina d’uo mi. Ni kayam ndata ba, ang 
mba ki ndak ka wanda kazi wana. 

24Gola! A nga mbu andagad’a ad’u azì ma ngol ma wana á hlumu. A mba hazì ma 
ngol máma abo suma Babilon suma a nga durum ayînina. A nga hal á hlum kayî 
ma durâ ki baktarad’a ki tugud’ei d’a tcho d’a tchi matna mi. Zla d’a ang data ti 
ndak wa, ang nga golot ki irang mi. 

25Wani Salad’a Ma didina, ang dan ala: Ang gus asinena ki bege d’a hapa, ang yo 
suma glangâsâ... Gola! A nga hazì ma ngol ma wana abo suma Babilon-na! 

Ma didina mi hulong humba mi Jeremi 

26Ma didina mi de mi Jeremi ala: 

27An ni Ma didina Alo ma yam suma petna. Vama hlan abod’ina mi nga zu? 

28Kayam ndata, an Ma didina ni dala: Gola! An nga ni hazì ma ngol ma wana abo 
suma Babilon-na, abo Nebukanezar amul ma Babilon-na. Mam mba mi hlumu. 

29Suma Babilon suma a nga durum ayînina, a mba kal kuru, a mba dom akud’a, a 
ngalam mbei kazuwei suma yam gongîyona akulo suma a nga ngal dubang ma his 
djivid’ina mi Bäl kua a nga he he d’a hawa d’a süm guguzlud’a kua malo ma dingâ 
á zalan ki huruna woi mi. 

30Ma didina mi dala: Israel-lâ ki suma Juda-na a tin ad’ud’a á le tchod’a avoron ni 
ki gugurei tazi dei, a zalan hurun ki sun nda a lat kabozid’a mi. 

31Kayam azì ma ngol wana nga mi djiwin ayî mana ki hur man ma zala akulo, tinï 
ad’ud’a ni kid’a a minimba dei gak ini. Kayam ndata, an nga ni hlum mbei 
avoronu! 

32An le hina kayam tcho d’a Israel-lâ ki suma Juda-na a lat á zalan ki hurunda. 
Sum ndazina kamulei mazina ki mazi suma nglona ki mazi suma ngat buzuna ki 
mazi suma djok vuna ki suma a nga kaka Juda-na ki suma a nga kaka avo 
Jerusalem-ma a le na mi. 

33Wani a ar zla d’a a mbut irazi iranda ta, a han ni huyogoziya. A nga had’azi ki 
yorogo dei wan pî, a nga hum hat ndata d’i. 

34A nga tin filei mazi ma ndjendjed’a kur gong nga a kud’uron kuad’a á mbud’ut 
ndjendjed’a. 

35A nga min yima nding ma kud’ora mi Bäl kur hor ra Ben-Hinom-mba á he grozi 
suma andjofâ ki grozi suma aropma vama ngat buzu ma ngala mi Molok mi. Ni 
vama an hazi vuna kam mboze mi tchol nga ata djib’er manda d’uo na. A nga le 
sun nda ndjendje d’a hina d’a á zut suma Juda-na á le tchod’a. 

36Ki tchetchemba, an Ma didina Alona hi Israel-lîna nga ni de zlad’a yam azì ma 
ngol ma agi nga dagi kam ala: A mba hum abo amul ma Babilon-na, a mba kus 
kam kayî ma durâ ki baktarad’a ki tugud’ei d’a tcho d’a tchi matna na ala: 

37Gola! An mba ni togozï kur ambas sa lara ge pet ta an digizi woi kur kayî mana 
ki hur man ma zal ma gugulu’îd’a, an mba ni hulong mbazi ka hî kur yima wana, 
an mba ni kagazi kur bei va mi lazi ba. 

38Azi mba mbut sum mana, an mba ni arî Alo mazina mi. 

39An mba ni hazi hur ma tuna á tit kur lovot ta tud’a á lan mandaran burâ ki burâ 
tala azi kak ki djivid’a, grozi suma blogozina a kak ki djivid’a mi d’a. 

40An mba ni djin vun Ma djin ma didina ki sed’eziya, an mba ni wal lei ki sed’ezi 
d’i. An mba ni lazi djivid’a, an mba ni kal mandar mana kuruziya, kayambala azi 
wal lei ki sed’en nduo d’angû d’a. 

41Tan mba d’i lan djivid’a á lazi djivid’a, an mba ni kagazi kur ambas sa wanda ki 
hurun tu ki muzugan tu mi. 

42Ma didina mi de kua ala: D’igi an mba ki ndak ka ngola yam sum ndazina hina, 
an mba ni mba ki djivi d’a an dat kazid’a hina dedege mi. 

43A mba gus asinena kur ambas sa agi nga dagi kat ala: Ni ful la suma d’oze 
d’uwarâ mi nga kua d’uo, a nga hat abo suma Babilon-na mi d’a. 

44A mba gus asinena ki beged’a, a mba b’ir mbaktum mba gusa, a mba tumut ki 
tampongâ, a mba yi suma glangâsâ yam ambasa hi suma hi Benjamin-nid’a kazì 
ma ngui Jerusalem-ma, kur azì ma nglo ma Juda-na, kur azì ma nglo ma yam 
ahinad’ina, kur azì ma nglo ma yam andaga d’a abo tat tud’a, kur azì ma nglo ma 

abo ma sutnina mi. Kayam an mba ni hulongî ki mazi suma a yozi magombina 
avo. An Ma didina ni de na. 

Jeremi 33 

Vun ma hle ma awili ma yam Jerusalem-ma 

1Kid’a Jeremi mi nga kur dangeina tua d’a, Ma didina mi dum yam á mbàd’a ala: 

2An Ma didin ma landagad’a ni minit ni tinit ma a yan ala Ma didina na, an nga ni 
dangû: 

3Ang yanu, an mba ni hulongông humba. An mba ni dang ngei yam ahle suma 
nglo suma a nga ngeid’a suma ang wazi nga d’uo na. 

4Ni hina ba, an Ma didina Alona hi Israel-lîna ni de yam gongîyo suma kur azì ma 
ngol ma wanina, yam azì ma amula hamulei suma Juda-na ma a nga tom kä woi 
kandaga d’a a mbut ad’umba kayî ma durîna. 

5Fata a i durâ ata suma Babilon-nid’a, a mba oî ki mad’a suma an mba ni tchazi 
kur ayî man ma bibiliunina, an mba ni ngei tan ndei ir azì ma wana yam asa’at 
mam mba mi lata. 

6Wani an mba ni hum lafiyad’a, an mba ni tchilim mbilim d’igi sana mi tchil mbilâ 
hi sanina na, an mba ni ar suma kuruma a kak ki b’leng nga halasa ki d’engzenga 
ngola. 

7An mba ni hulongî ki suma Juda suma a yozi magombina ki Israel suma a yozi 
magombina mi, an mba ni kagazi b’langâzina d’igi adjeu deid’a na. 

8An mba ni mbud’uzi woi yed’et kur tcho mazi d’a pet ta azi lat avoronda, an mba 
ni vat hurun ndei yam tcho mazi d’a azi lat avoron a son vunan ndeid’a mi. 

9Azì ma ngol ma wana mba mi mbut ni vama tan lan djivid’a kama, vama giled’a, 
vama subura kan an aduk andjaf suma pet suma yam andagad’ina. Fata a hum zla 
d’a djivi d’a lara ge d’a an mba ni lazizid’a, a mba djib’er ngola, a mba le mandarâ 
yam djivi d’a lara ge d’a, yam i mazi d’a avogovoka mi. 

* 

10Ma didina mi de kua ala: Agi suma Juda-na, agi nga dugud’ogi ded’a ala ambas 
magid’a ti b’lak wa woyo, sa d’oze d’uwar mi nga kua d’i. Gagazi, azì ma nglo ma 
Juda-na ki ir palum mba Jerusalem-mba a mbut wa hur fulâ ini, sa nga kua d’oze 
d’uwar mi nga kua d’uo mi. Wani a mba hum 

11sawal la hur ma hapma ki sawal la furîd’a. A mba hum sawala hi ma tel atchad’a 
awilina ki sawala hi d’a a telet awilid’a kur ambas sa wanda. A mba hum dela hi 
suma a hle sawal la wandina ala: Agi gilegi Ma didin ma ad’engêm kal petna, 
kayam Ma didina ni ma djivina, kayam o mamba nga d’i dap pi. A mba hum dela 
hi suma a nga hahle suma ngat buzu suma le mersid’ina kur gong man nda 

kud’ora. Kayam an mba hulongî ki suma a yozi magomba kur ambas sa wandina, 
an mba ni kagazi blangâzi d’igi adjeu deid’a na. An Ma didina ni de na. 

* 

12Ma didin ma ad’engêm kal petna mi de kua ala: Azì ma b’lak kei ki tchetchemba 
ma sa d’oze d’uwar mi nga kua d’uo na kazì mam ma nglona pet, a mba min 
kangâna yam suma pola, a mba tuk d’uwar mazina tam kua. 

13Kur azì ma nglo ma yam ahinad’ina, kur azì ma nglo ma kä ata yima ligitimina, 
kur azì ma nglo ma abo ma sutnina, kur ambasa hi suma hi Benjamin-nid’a, kur 
azì ma ngui Jerusalem-ma kazì ma nglo ma Juda-na, d’uwar ma gureina mba mi 
tok avok sama ndumuzina. An Ma didina ni de na. 

Alona mba mi hulong hle va ma mam hle vunam kama d’i 

14Ma didina mi dala: Gola! Burâ nga mi mba, an mba ni ndak vun zla d’a djivi d’a 
an dat yat Israel-lâ ki suma Juda-nid’a. 

15Kur bur máma, ata yi máma, an mba ni ndeï ki sama d’ingêrâ ad’u andjafâ hi 
David-na. Mi mba mi tak d’ingêra ki gagazid’a mi suma kur ambas sa wandina. 

16Kur bur máma mba mi sut suma Juda-na. Suma Jerusalem-ma a mba kak ki 
halasa, a mba yi Jerusalem ala Ma didina ni d’ingêr meid’a. 

* 

17Ma didina mi dala: David mba mi ba bei fe sama mi vrak blangâm yam zlam 
mba amula aduk Israel-lîna d’i. 

18A mba ba bei fe suma hi Levi suma ngat buzu suma a vrak a tchol avoron a he 
he d’a hawa d’a ngala á ngal dubang ma his djivid’ina ki he d’a hawad’a kahle 
suma ngat buzuna burâ ki burâ d’uo mi. 

* 

19Ma didina mi de mi Jeremi kua ala: 

20Le agi ndagagi á but vun man ma djin ma an djinim ki faleid’ina d’oze vun man 
ma djin ma an djinim ki andjeged’ina woi tala faleid’a kandjeged’a a kak ata yazi 
d’uo d’a ni, 

21ata yi máma vun man ma djin ma an djinim kazong mana David-na mba mi but 
tei tala a fe gorom ma mba mi kak yam zlam mam mba amula á tamulina d’oze 
suma hi Levi suma ngat buzuna á lan sun mandina d’uo d’a mi. 

22D’igi sana mi ndak á ndum ahle suma akulona d’oze mi ndak á nga les ma avun 
alum ma ngolîna d’uo na, an mba ni zul andjafâ hazong mana David-na ki suma hi 
Levi suma a lan sundina ni hina dedege mi. 

* 

23Ma didina mi de mi Jeremi ala: 

24Ang nga hum zla d’a sum ndazina a nga data ko zu? A nga dala: Ma didina mi ar 
wa Israel ki Juda andjaf ma mbà ma mam manama woyo. Ni kayam ndata ba, a 
gol sum mana is, a golozi ni d’igi andjafâ d’uo na iraziya. 

25Ma didina mi dala: Ladjï an djin vunan kandjeged’a ki faleid’a d’uo, ladjï an tin 
gat ta akulod’a ki d’a yam andagad’id’a d’uo mi ni, 

26ata yi máma an mba ni gandjafâ hi Jakob-ma ki ma hazong mana David-na 
woyo, an mba ni hle sa ad’u andjavam aduk suma a mba te yam andjafâ hi 
Abraham-ma yam andjafâ hi Isa’â yam ma hi Jakob-ma d’uo mi. Kayam an mba ni 
hulongî ki mazi suma a yozi magombina avo, an mba ni wazi hohowozi mi. 

Jeremi 34 

Sun nda a gat ata Sedekiyas-sa 

1Kid’a Nebukanezar amul ma Babilon-na ki azigar mama pet ki suma kur leud’a 
yam ambas sa mam te kata pet ki sum mama pet a nga dur ayîna ki Jerusalem ki 
suma kur azì ma nguyutna peta, Ma didina mi de mi Jeremi ala: 

2An Ma didina Alona hi Israel-lîna nga ni dangû, ang i de mi Sedekiyas amul ma 
Juda-na ala: Ma didina mi dala: Gola! An nga ni hazì ma ngol ma wana abo amul 
ma Babilon-na. Mba mi ngalam mbei kakud’a. 

3Ang mba sut abom mbi, wani a mba vang kad’enga, a mba hang abomu. Ang mba 
we ir amul ma Babilon-na, mba mi dang zlad’a avunang ngei mbambak, ang mba i 
Babilon. 

4Wani Sedekiyas amul ma Juda-na, ang hum zlad’a hi Ma didina d’a mi dat kanga. 
Mi dala: A mba tchang ki mbigeu d’a fiyaka d’i. 

5Ang mba mit ni ki halasa. A mba ngal mbul ma his ma afufuîna kang d’igi a 
ngalam yam abuyong ngolo amulei suma tamula avorongâ na, a mba tching ala: 
Alë, salamina! A mba le na kayam an Ma didina ni de zla ndata woi da’. 

6Ma djok vuna Jeremi mi de zla ndata mi Sedekiyas amul ma Juda-na avo 
Jerusalem mbei pet. 

7Azigarâ hamul ma Babilon-nina a nde azì ma Jerusalem-ma kazì ma nglo ma lara 
ma Juda-na kazì ma Lakis-sâ kazì ma Azeka-na, kayam nazì ma nglo ma ad’eng 
ma ngungu ma ar kur azì ma nglo ma Juda-nina. 

A tchuk magumeina akulo. Bugola, a hulong yoziya 

8Ma didina mi de zlad’a kua mi Jeremi. Wani avok ka bei mam dum zla ndata tua 
d’a, amulâ Sedekiyas mi djin wa vunam ki suma Jerusalem-ma á tchi wala yam 
tchuk ka a tchuk suma akulod’a ala: 

9Ar nge nge pî mi ge magom mam ma Hebre-na d’oze magom mam mba Hebre-
d’a akulo, ar sa mi d’el wiyem ma Juif-fâ kä kur magomba d’i. 

10Suma nglona ki suma pet suma a ndjak vunazi yam zla ndatina, a ge yazi kä yam 
vun ma he máma á tchuk magumeina akulo, magoma d’oze magomba tala a d’el 
sa kä kur magomba d’uo d’angû d’a. A ge yazi kä ad’umu, a tchuguzi akulo. 

11Wani bugola, a hulong a but vun mazi ma djinda kä woyo, a hulongî ki magumei 
suma andjofâ ki suma arop suma azi tchuguzi akulona, a nga oromozi kad’enga, a 
mbud’uzi magumeina kua. 

12Ata yi máma Ma didina mi de zlad’a mi Jeremi kua ala: 

13An Ma didina Alona hi Israel-lîna ni djin vunan kabuyogi ngolo kur bur ma an 
buzuguzï woi kur ambas sa Ezipte-d’a kur yima a lazi magomba kuana, an dazi 
ala: 

14Bugol dabid’a hi biza d’a kid’iziyad’a, nge nge pî adigagi ar mi ge wiyem ma 
Hebre ma mi gus tam mbei aboma akulo. Mi lum sunda bizad’a karagaya. Bugola, 
mi gum akulo woi avo hatamu. Wani abuyogi ngolo a humun nga d’i, a tin nga 
humazi yam zla manda d’uo mi. 

15Wani agi hulongôgï ini á le sun nda djivid’a avoronu. Agi tchagi wala ala: Nge 
nge pî mi ge ndrama akulo, agi djinigi vunagi avoron kur gong nga a nga kud’uron 
kuad’a. 

16Wani agi hulong bud’ugi vun magi ma djinda kä woyo, agi lazan simiyênu, agi 
nge nge pî mi hulong yo magumei suma andjofâ ki suma arop suma agi tchuguzi 
akulona, agi hulong nga oromozi kad’enga á mbut magumei magi suma andjofâ ki 
magumei suma aropma kua. 

17Ni kayam ndata ba, Ma didina mi de kua ala: Agi humun nga vunan á tchi wala 
ala ar nge nge pî mi ge wiyema d’oze mi ge ndrama akulo d’a d’i. Gola! An Ma 
didina an nga ni tchi wala kagi á tchugugi ayî ma durâ ki tugud’ei d’a tcho d’a tchi 
matna ki baktarad’a akulo kagiya. An mba ni mbud’ugi vama atchapma ir suma a 
nga kur leu d’a yam andagad’ina pet. 

18An mba ni he suma a nga but vun man ma djinda kä suma a nga ndak vun vama 
azi djin vunazi kam avoron nduo suma a nga ngat gor amuhlâ aduk mbà a kal 
adigama abo mazi suma djangûna. 

19An mba ni he suma nglo suma Juda-na ki suma nglo suma Jerusalem-ma 
ki adimbangâ ki suma ngat buzuna ki suma pet suma kur ambasa suma a kal 
aduk gor amuhl ma a walam mbei aduk mbà mámina 

20abo mazi suma djangûna, abo suma a halazi á tchid’ina. Mad’azi mba mi mbut ni 
tena haluwei suma akulona kamburei suma yam andagad’ina mi. 

21An mba ni he Sedekiyas amul ma Juda-na ki mam suma nglona abo mazi suma 
djangûna, abo suma a halazi á tchid’ina, abo azigar suma hamul ma Babilon-na 
suma a wal tazi woi dei ki sed’egina. 

22Ma didina mi de kua ala: Gola! An nga ni he vuna, an mba ni hulongî sum 
ndazina yam azì ma ngol ma wana. A mba durumu, a mba hlumu, a mba ngalam 
mbei kakud’a. An mba ni mbut azì ma nglo ma Juda-na ful la bei sa mi kak kua ba 
d’a. 

Jeremi 35 

Jeremi azi kadesâ hi Rekap-ma 

1Kur atchogoid’a hi Jojakim Josiyas gorom ma amul ma Juda-nid’a, Ma didina mi 
de mi Jeremi ala: 

2Ang i ata suma hi Rekap-ma, ang dazi ala a i ki sed’eng kur gong nga kud’ora hi 
an Ma didinid’a hurut ma ding tu, ang hazi süm guguzlud’a á tched’a. 

3An ve Jäzaniya Jeremi gorom ma Habaziniya gorom ngolona ki b’oziyoma ki 
groma ki suma hi Rekap-ma pet. 

4An i ki sed’ezi kur gong nga kud’ora hi Ma didinid’a kur hurut ma hi Hanan 
groma Jikdaliya goroma sana hAlonina go ki gonga hi suma nglona akulo yam hur 
gonga hi Mäseya Salum goroma ma ngom vun gongina. 

5An ndjar süm guguzlud’a oî d’a ki duguyona ki kopma avok suma hi Rekap-ma, 
an dazi ala: Agi tchagi süm guguzlud’a. 

6Wani azi hulong dan ala: Ami nga tchami süm guguzlu d’i. Kayam abumi Jonadap 
Rekap goroma mi hami vuna ala: Agi tchagi süm guguzlu d’uo mi na, grogina a 
tche süm guguzlu d’uo mi. 

7Agi mba minigi azì d’oze zaragi andjaf ma ding tu d’oze pagi guguzlud’a d’oze agi 
mba kagagi ki va tu d’i. Wani agi mba kagagi ni kur zlub’ud’a ata yima agi nga ki 
iragi yam andagad’ina pet tala agi tagi tatâ yam andaga d’a agi mba kagagi 
angoyogeina kata d’a. 

8Ami gami yami kä yam ahlena pet suma abumi Jonadap Rekap goroma mi hami 
vuna kazina. Ami kamiyômina ki gromi suma andjofâ ki gromi suma aropma, ami 
nga tchami süm guguzlu ata yima ami nga ki irami yam andagad’ina d’i. 

9Ami nga minimi azì á kak kur ri, ami nga ki guguzlu d’oze asine d’oze andaga d’a 
ami zarami awuna kuad’a d’i. 

10Ami kagami ni kur zlub’ud’a, ami gami yami kä, ami tid’imi ni yam vama abumi 
Jonadap mi hami vuna kama. 

11Kid’a Nebukanezar amul ma Babilon-na mi mba á dur ambas sa wandid’a, ami 
dami ala: Ei i Jerusalem ei ringî abo azigar suma Babilon-na ki azigar suma Siri-
na. Ni hina ba, ami mba kagami kur Jerusalem wana. 

12Ata yi máma Ma didina mi de mi Jeremi ala: 

13An Ma didin ma ad’engên kal petna, Alona hi Israel-lîna, nga ni dangû, ang i de 
mi suma Juda-na ki suma a nga kaka avo Jerusalem-ma ala: Agi nga vagi hata 
d’uo, agi nga gagi yagi kä ad’u zla d’a an Ma didina ni data mi d’uo zu? 

14Azi ve gata habuzi Jonadap Rekap goroma mi he vuna kat mi groma ala a tche 
süm guguzlu d’uo d’a, azi nga tche d’uo gak ini. Azi ge ni yazi kä ad’u gata 
habuzid’a, wani an nga ni dagi zlad’a burâ ki burâ pî, agi nga humun ndi. 

15An nga ni sunugi azungeî man suma djok vuna pet, an nga ni sunugizi burâ ki 
burâ á dagi ala: Nge nge pî adigagi mi ar tit mam mba tchod’a, mi hulongîya. Agi 
aragi sun magi d’a tchod’a woyo, ar agi zlabagi tagi kalo ma dingâ á kud’urom 
mbi. Hina wani, agi mba kagagi kur andaga d’a an hagizi zlapa kabuyogi ngolod’a. 
Wani agi tinigi nga humagi á humba d’i, agi gagi nga yagi kä ad’un nduo mi. 

16Gagazi, Jonadap groma Rekap grom ngolona a ge yazi kä ad’u vun ma he ma 
abuzi mi hazizina, wani agi nga humun ndi. 

17Ni kayam ndata ba, an Ma didina Alo ma ad’engên kal petna, Alona hi Israel-
lîna, nga ni dagiya: Gola! An nga ni mba ki ndak ka an dat zlata yam suma Juda-na, 
yam suma a nga kaka kur Jerusalem-ma pet mi, kayam an dazi zlad’a, wani azi 
humun nga d’i; an yaziya, wani azi hulong nga humba d’uo mi. 

18Jeremi mi de mi suma hi Rekap-ma ala: Ma didin ma ad’engêm kal petna, Alona 
hi Israel-lîna, mi dala: Kayamba agi gagi yagi kä ad’u vun ma hed’a habugi 
Jonadap-ma, agi tid’igi yam vun ma he ma pet ma mam hagizina, 

19kayam ndata, an Ma didin ma ad’engên kal petna, Alona hi Israel-lîna, ni dala: A 
mba ba bei fe sa ad’u andjafâ hi Jonadap Rekap goromina á tchol avoron ndi. 

Jeremi 36 

Jojakim mi ngal mbaktum mba Baruk mi b’irita woyo 

1Kur biza d’a fid’i d’a Jojakim Josiyas goroma amul ma Juda-na nga mi tamulid’a, 
Ma didina mi de zlad’a mi Jeremi ala: 

2Ang hle mbaktum mba d’ut ta hawad’a, ang b’ir zla d’a pet ta an dangzi adjeu 
yam Israel-lâ yam suma Juda-na yam andjafâ pet tinï ad’ud’a kur bur ma an dang 
zlad’a kur atchogoid’a hi Josiyas-sa dei gak inid’a. 

3Dam suma Juda-na a mba hum zla d’a tcho d’a an ngat kurun á lazizid’a tala a 
mba hulongî nge nge pî mba mi ar tit mam mba tchod’a, an mba ni vat hurun ndei 
yam tchila mazid’a ki tcho mazid’a zi ge d’a. 

4Jeremi mi yi Baruk Neriya goroma, mi dum zla d’a Ma didina mi dumzid’a ki yam 
pet, Baruk mi b’irit kä kur mbaktum mba d’uta pet mi. 

5Bugola, Jeremi mi he vuna mi Baruk ala: Gola! An ni d’ela, an ndak á i kur gong 
nga kud’ora hi Ma didinid’a d’i. 

6Ang tanga i ndumuzi zlad’a hi Ma didina d’a an dangzi ki yan ang b’irit kur 
mbaktum mba d’utid’a avok suma kur gong ndatina kur bur ma a d’el tazi bei te 
tenina, ang ndumut avok suma Juda suma a nga buzugï kur aziyazi ma nglonina 
pet mi. 

7Dam tchen mazi d’a hud’a mba d’i i avok Ma didina, azi nge nge pî mba mi 
hulongî ar tit mam mba tchod’a woyo, kayam ayîna ki hur ma zala hi Ma didina 
ma mi zalam yam sum ndazinina mi kal ngola heî. 

8Baruk Neriya goroma mi lahlena pet suma ma djok vun Alona Jeremi mi hum 
vuna kazina, mi ndum zlad’a hi Ma didina d’a a b’irit kur mbaktumbid’a kur gong 
mam mba kud’ora. 

9Kur biza d’a vahl hla Jojakim Josiyas goroma amul ma Juda-na nga mi tamulid’a, 
kur til ma zlengîna a tchi wala yam bur ma d’el tad’a bei te tena avok Ma didina 
yam suma Jerusalem-ma ki suma a mbeï kur azì ma nglo ma Juda-na avo 
Jerusalem-ma pet mi. 

10Baruk mi ndum zlad’a hi Jeremi d’a mi b’irit kur mbaktum mba d’utid’a avok 
suma kur gong nga kud’ora hi Ma didinid’a, kur gonga hi Gemariya Safan ma b’ir 
mbaktumba goroma, kur atrang nga akulo ndinga avun Agrek ma Awilina hi gong 
nga kud’orina mi. 

11Kid’a Mika Gemariya gorom ma Safan gorom ngolona mi hum zlad’a hi Ma 
didina d’a mi b’irit kur mbaktumbid’a peta, 

12mi i kur azì ma amula kur gonga hi ma b’ir mbaktumbid’a, ata yima suma 
nglona pet a nga kaka kuana, nala, Elisama ma b’ir mbaktumba, Delaya Semaya 
goroma, Elnatan Akbor goroma, Gemariya Safan goroma, Sedekiyas Hananiya 
goroma ki suma nglo suma dingâ pet mi. 

13Mika mi vazi ad’u zla d’a pet ta mam humut ata yima Baruk mi ndum 
mbaktumba avok sumina. 

14Ata yi máma suma nglona ki zla tazi pet a sun Jehudi Netaniya gorom ma 
Selemiya gorom ngolona ni Kusi gorom ngolo ma mbàna ata Baruk á dum ala: 
Ang hleï mbaktum mba d’ut ta ang ndumut avok sumid’a, ang mbeï ki sed’ed’u. 
Baruk Neriya goroma mi hle mbaktum mba d’ut ndata abomu, mi i ki geveziya. 

15Azi dum ala: Ang kak kä, ang ndumumi mbaktum ndata. Baruk mi ndumuzizi 
mi. 

16Kid’a azi hum zla ndata peta, a nde gol ir tazi ki mandarâ, a de mi Baruk ala: 
Ami i dami zla ndata mamulâ pet. 

17A djop Baruk ala: Ang damiya ni nana ba, ang b’ir zla d’a pet ta mam dangzi ki 
yamba ge? 

18Baruk mi hulong dazi ala: Mi dan zlad’a pet ki yam ki delem akulo, an b’irit kä 
kur mbaktumba ki engkred’a mi. 

19Suma nglona a de mi Baruk ala: Ang ki Jeremi, agi i ngeyegi tagiya, ar sa mi we 
yima agi nga kuana d’i! 

20Bugola, a i kur azì ma amula, a ar mbaktumba kä ata yima tchuk ahlena kur 
gonga hi Elisama ma b’ir mbaktumbid’a, a väd’u zla ndata woi avok amulâ pet. 

21Amulâ mi sun Jehudi á hleï mbaktum mba d’ut ndata. Jehudi mi i mi hlad’ï kur 
gonga hi Elisama ma b’ir mbaktumbina, mi ndumut avok amulâ, avok suma 
nglona pet suma a nga tchola gen amulîna mi. 

22Ni kur til ma zlengîna ni yima ab’lenga amulâ mi nga kaka kur gonga, mi tchuk 
nga akud’a ki gordjona avorom nga d’i ngala. 

23Ata yima Jehudi mi ndum mbaktumba abot hindi d’oze fid’ina, amulâ mi ngad’at 
aduk kei ki mbigeud’a, mi tchugut yam aku d’a gordjo d’a nga d’i ngala gak 
mbaktum mba d’ut ndata ti ngal lei pet. 

24Amulâ kazungeî mama pet a hum ad’u zla ndata pet, wani a le nga mandar roze 
a haû nga baru mazi ma atazina woi d’uo mi. 

25Wani Elnatan, Delaya ki Gemariya a tchen amulâ avok ki so tad’a ala mi ngal 
mbaktum mba d’ut ndata woi d’uo pî, mi humuzi nga d’i. 

26Amulâ mi he vuna mi Jeramel amulâ goroma, Seraya Asriyel goroma ki 
Selemiya Abadel goroma ala a i yoï ma b’ir mbaktumba Baruk azi ki ma djok vun 
Alona Jeremi. Wani Ma didina mi ngeyeziya. 

27Bugol la amulâ mi ngal mbaktum mba d’ut ta Jeremi mi de zlad’a mi Baruk ki 
yam mi b’irit kä kura woi ngala, Ma didina mi de mi Jeremi ala: 

28Ang hle mbaktum mba d’ut ta dinga, ang b’ir zla d’a kur mbaktum mba avok ka 
Jojakim amul ma Juda-na mi ngalat teid’a kä kurut pet. 

29Bugola, ang de zlad’a mi Jojakim amul ma Juda-na ala: Ni ang ba, ngal mbaktum 
mba d’ut ndata woyo, ang dala: Ni kayam me ba, ang b’ir zla ndata ala: Amul ma 
Babilon-na mba mi mba gagazi, mba mi b’lak ambas sa wanda woyo, mba mi 
ndjoî suma woi ki d’uwarâ ge? 

30Ni kayam ndata ba, Ma didina mi de zlad’a yam Jojakim amul ma Juda-na ala: Sa 
mam tu pî mba mi kak yam zlam mba amula hi David-ta d’i. Mad’am mba mi arî 
ged’a kä ir afata faleya, kä ir ab’lenga andjege mi. 

31An mba ni mba á ngobom kandjavam kazungeî mama yam tchila mazid’a, an 
mba ni mba ki ndak ka an dazi kat ta azi humun nga d’uo d’a kaziya, yam suma a 
nga kaka Jerusalem-ma, yam suma Juda-na pet mi. 

32Jeremi mi hle mbaktum mba d’ut ta dinga, mi hat mi Baruk ma b’ir mbaktumba 
Neriya goroma. Baruk mi b’ir zla d’a Jeremi mi dumzi ki yam mbà mi b’irit kä kur 
mbaktum mba Jojakim amul ma Juda-na mi ngalat teid’a, mi b’ir zla d’a ding nga 
hle tat d’igi ndat hina d’a kam kua mi. 

Jeremi 37 

Sedekiyas mi sun á djop zlad’a avun Jeremi 

1Nebukanezar amul ma Babilon-na mi tin Sedekiyas Josiyas goroma amula yam 
ambas sa Juda-d’a balum Jekoniya Jojakim goroma. 

2Wani Sedekiyas soze azungeî mama d’oze suma yam ambasina a hum nga zla d’a 
Ma didina mi dat avun ma djogom vunama Jeremi-d’a d’i. 

3Amulâ Sedekiyas mi sun Jukal Selemiya goroma ki Sofoni ma ngat buzuna 
Mäseya goroma gen ma djok vun Alona Jeremi á dum ala: Ang tchen Ma didina 
Alo meina kamiya. 

4Ata yi máma Jeremi nga mi ngui tita aduk suma, kayam azi gum nga kur gong 
nga dangeina d’uo tua. 

5Azigarâ hi Faron-na a buzugï Ezipte. Suma Babilon suma a ngui Jerusalem-ma a 
hum zla ndata, a yo woi a ar Jerusalem. 

6Ata yi máma Ma didina mi de mi Jeremi ala: 

7Ang dazi ala: Ma didina Alona hi Israel-lîna mi dala: Agi dagi mamul ma Juda ma 
mi sunugï geven á djobona ala: Gola! Azigarâ hi Faron suma a mbeï á ndjunugina, 
a nga hulong yam ambas mazid’a avo Ezipte. 

8Suma Babilon-na a mba hulongî a mba á dur azì ma ngol ma wana, a mba hlumu, 
a mba ngalam mbei kakud’a. 

9Ma didina mi de kua ala: Ar agi lobogi tagi ala: Suma Babilon-na a mba wal lei 
dei ki sed’eya d’i, kayam azi i nga woi dei d’i! 

10Ladjï agi durugi ayîna ki azigar suma Babilon suma a nga durugi ayînina, ladjï 
arî suma agi dagazina go pî, nge nge pî kur zlub’u mamba mba mi hulong mi tchol 
mi ngal azì ma ngol ma wana woi kakud’a! 

A ge Jeremi dangeina 

11Kid’a suma Babilon-na a yo woi abo azigar suma hi Faron-na a ar Jerusalem-
mba, 

12Jeremi mi min á nde woi Jerusalem á i yam ambasa hi suma hi Benjamin-nid’a á 
ve b’rau mam mba aduk sumid’a. 

13Kid’a mi mbaza avun agre’â hi Benjamin-nid’a, ma ngolâ hi suma ngom yina ma 
a yum ala Jireya na, ni Selemiya goroma, ni Hananiya gorom ngolona, mi nga kua. 
Mi ve ma djok vun Alona Jeremi, mi dum ala: Ang i naduk suma Babilon-na! 

14Jeremi mi hulong dum ala: Ni zla d’a kad’a! An nga ni i aduk suma Babilon-na 
d’i. Wani Jireya mi humum nga d’i, mi vum mi im mi suma nglona. 

15Suma nglona huruzi mi zal ata Jeremi, a tomu, a gum dangeina avo hi Jonatan 
ma b’ir mbaktumba, kayam a mbud’um gong mamba gong nga dangeina. 

16Ni hina ba, a ge Jeremi kur gong nga dangei d’a kä aduk andagad’id’a, mi kak 
kua tatâ. 

17Amulâ Sedekiyas mi sun atam mi halamïya, mi djobom gumun avo hatam ala: 
Na ni zla d’a ding nga tcholï avun Ma didinid’a nga zu? Jeremi mi hulong dum ala: 
Â, nga! Jeremi mi dum kua ala: A mba hang abo amul ma Babilon-na. 

18Jeremi mi de mamulâ Sedekiyas kua ala: An langî tcho me mi ang kazungeî 
mangâ ki sum ndazina ba, agi gandi dangeina ge? 

19Magi suma djok vun suma a djogogi vuna ala: Amul ma Babilon-na mba mi mba 
á durugi d’oze á dur ambas sa wanda d’uo na, a nga ni lara ge? 

20Ki tchetchemba, salana amul mana, an nga ni tchenengû, ar ang hum tchen man 
nda hud’a, ar ang hulongôn kur gong nga dangeina avo hi Jonatan ma b’ir 
mbaktumba tala an mit sä kua d’a d’i. 

21Amulâ Sedekiyas mi he vuna ala a ngom Jeremi kur gulumuna hi suma ngom 
yinina, ar a hum avungôna hi suma le avungôna ir palumbina gak avungô ma kur 
azì ma ngolîna mi dap tua. Ni hina ba, Jeremi mi ar kaka kur gulumuna hi suma 
ngom yinina. 

Jeremi 38 

A ge Jeremi kur golonga 

1Sefatiya Matan goroma, Gedaliya Pasehur goroma, Jukal Selemiya goroma ki 
Pasehur Malkiya goroma a hum zla d’a Jeremi mi dat mi suma ala: 

2Ma didina mi dala: Sama mba mi ar kaka kur azì ma ngol ma wanina, a mba 
tchum kayî ma durâ d’oze ki baktarad’a d’oze ki tugud’ei d’a tcho d’a tchi matna, 
wani sama mba mi nde woi á i aduk suma Babilon-nina mba mi sut tamu; ari 
mamba mba d’i mbut ni d’igi va mam ma mi hurumumï avun ayînina na, mba mi 
kak karid’a mi d’a. 

3Ma didina mi dala: Gagazi, a mba hazì ma ngol ma wana abo amul ma Babilon-
na, mba mi hlumu! 

4Suma nglona a de mamulâ ala: Sa máma mi ndak á tchid’a, kayam ni mam ba, 
nga mi tchuk suma dur ayî suma a ar kaka kur azì ma ngol ma wana zlapa kablau 
d’a peta tazi susub’ok ki zla mam mba de d’a hina d’a. Sa máma nga mi halî djivi 
d’a yam sumid’a d’i, wani mi hal nala ndaka ti mba kaziya. 

5Amulâ Sedekiyas mi hulong dazi ala: Mabogi wana! An amulâ pî, ni ndak á d’el 
vama agi minima d’i. 

6Ata yi máma sum ndazina a ve Jeremi, a gum kur golong nga adjeud’a hi Malkiya 
amulâ goroma d’a nga kur gulumuna hi suma ngom yinid’a, a sirim kä ki ziyona. 
Mbina mi nga kur golong ndata d’i, wani dorbopma nga kuru. Jeremi mi rot kä 
aduk dorbopma. 

7Wani Ebet-Melek ma Etiyopi-na, ni adimbang ma kur azì ma amulina, mi hum 
ala a ge wa Jeremi kur golong nga adjeud’a. Amulâ mi nga kaka avun agre’â hi 
Benjamin-nina. 

8Ebet-Melek mi nde woi kur azì ma amula, mi i dum ala: 

9Salana amul mana, sum ndazina a le ni sun nda tchod’a ki ma djok vun Alona 
Jeremi kayam a gum kur golonga. Mam mba mi mit kua, kayam avungô nga kur 
azì ma ngolâ d’uo d’a! 

10Amulâ mi he vuna mi Ebet-Melek ma Etiyopi-na ala: Ang yo suma ad’ung dok 
hindi á i hleï Jeremi ma djok vun Alona woi kur golonga, ar mi mit ti. 

11Ebet-Melek mi yo suma ad’um dok hindi, mi i kur azì ma amula kä ad’u yima 
ngom ahlena, mi yoï baru d’a adjeu d’a d’uta, mi sirit sä kä mi Jeremi ki ziyona 
kur golonga. 

12Ebet-Melek ma Etiyopi-na mi de mi Jeremi ala: Ang tin baru d’a adjeu d’a d’ut 
ndata ad’u ahlabang kä yam ziyona. Jeremi mi le hina mi. 

13A tanï Jeremi akulo woi ki ziyona, a ndumï woi kur golonga. Jeremi mi ar kaka 
kur gulumuna hi suma a ngom yinina. 

Sedekiyas mi djop Jeremi zlad’a kua 

14Amulâ Sedekiyas mi ge sunda, mi halï ma djok vun Alona Jeremi. Mi mbamî 
gevem avun agrek ma hindina hi gong nga kud’ora hi Ma didinid’ina. Amulâ mi de 
mi Jeremi ala: An nga ni djobong va tu. Ang ngeyen va d’i. 

15Jeremi mi hulong de mi Sedekiyas ala: Le an vang ad’ud’a ni, ang mba tchan 
nduo zu? Le an dang d’alâ ni, ang nga humun ndi! 

16Amulâ Sedekiyas mi gun tam avok Jeremi gumun ala: An gun tan ki Ma didin ma 
bei matna ma hei arid’ina, an mba ni tchang ngi, an mba ni hang abo suma a nga 
halang á tchid’ina d’uo mi. 

17Ata yi máma Jeremi mi de mi Sedekiyas ala: Ma didina Alo ma ad’engêm kal 
petna, Alona hi Israel-lîna, mi dala: Le ang nde woi d’ugol suma nglo suma hamul 
ma Babilon-na ni, ang mba sut tangû, a mba ngal azì ma ngol ma wana woi 
kakud’a d’i, ang ki sum mangâ, va mba mi lagi d’uo mi. 

18Wani le ang nde d’ugol nga suma nglo suma hamul ma Babilon-nina d’uo ni, a 
mba hazì ma ngol ma wana abo suma Babilon-na, a mba ngalam mbei kakud’a, 
ang mba sut abozi d’uo mi. 

19Amulâ Sedekiyas mi hulong de mi Jeremi ala: An nga ki djib’era yam Juif suma a 
i aduk suma Babilon-nina, an nga ki mandarâ tala azi mba han abozi á lazan zi ge 
d’a. 

20Jeremi mi hulong dum ala: Azi mba hang abozi d’i. Ang hum dela hi Ma didina 
d’a an nga ni dangzid’a, va mba lang ngi, ang mba sud’a. 

21Wani le ang noî á d’uguloziya ni, wana ni zla d’a Ma didina mi ndandji woid’a: 

22Aropma pet suma a mba ar kur azì ma amula hamul ma Juda-nina, a mba izi mi 
suma nglona hamul ma Babilon-nina, a mba de kang ala: Buniyôngâ a lobongû, a 
te wa kangû! Aseng mi rot wa kä aduk dorbopma, azi hang wa azigaziya mi! 

23Amiyôngâ pet ki grong suma andjofâ, suma Babilon-na a mba yoziya. Ang tang 
mba sut abozi d’i. Amul ma Babilon-na mba mi vangû, mba mi ngal azì ma ngol 
ma wana woi kakud’a mi. 

24Sedekiyas mi de mi Jeremi ala: Ar sa mi we zla ndata d’i, sa nga mi tchang nguo 
mi. 

25Le suma nglona a hum wa ala an dang zlad’a, le a mba a dang ala: Ang vami ad’u 
zla d’a ang dat mamulid’a ki zla d’a amulâ mi dangzid’a; ang ngeyemi va d’uo, ami 
nga tchang nguo mi ni, 

26ang hulong dazi ala: An mba ni i ki tchen man nda hud’a avok amulâ tala mi 
sunun kur gong nga dangeina avo hi Jonatan sun ba, an mittcha kua d’uo d’a. 

27Suma nglona pet a mba gen Jeremi, a djobom zlad’a. Mi hulong dazi d’igi amulâ 
mi hum vuna na mi. Kayam ndata, a buzuk ki vunazi ma du’â, kayam zla ndata ti 
nde nga woi abu d’i. 

28Jeremi mi ar kaka kur gulumuna hi suma a ngom yinina gak bur ma a hle 
Jerusalem-ma. 

Jeremi 39 

Suma Babilon-na a hle Jerusalem 
(Gol 52.4-16; 2 Amul 25.1-12) 

1Wana nahle suma a le ata yima a hle Jerusalem-ma: Kur biza d’a zlengâ d’a 
Sedekiyas amul ma Juda-na nga mi tamulid’a kur til ma zlengîna, Nebukanezar 
amul ma Babilon-na, mi mba ki azigar mama pet, a ngui Jerusalem. 

2Kur biza d’a dogo yam tu d’a Sedekiyas nga mi tamulid’a kur bur ma zlengîna hi 
til ma fid’inina, azigar suma Babilon-na a tcho ir gulumuna hazì ma ngolîna. 

3Suma nglona hamul ma Babilon-na a tchuk krovo hur azì ma ngolâ, a kak kä 
avun Agrek ma Krovona. Suma nglo ndazina ba wana: Nergal-Sareser, Samgar-
Nebu, Sarsekim ma ngolâ hi suma adimbangîna, Nergal-Sareser ma ngolâ hi 
azigar suma nglonina, zlapa ki suma nglo suma dingâ hamul ma Babilon-nina pet. 

4Ata yima Sedekiyas amul ma Juda-na ki suma dur ayîna a wazina, a yo ringâ, a 
buzuk kei kur azì ma ngolâ kandjege dangâla ki lovot ta kur asinena hamulâ d’a 
avun agrek ma aduk gulumun ma mbànina, a hle lovot ta i Araba-d’a. 

5Wani azigar suma Babilon-na a digizi ad’uzi gak a ve Sedekiyas sä hur ful la 
Jeriko-d’a. A vumu, a im mi Nebukanezar amul ma Babilon-na avo Ribla kur 
ambas sa Hamat-ta. Nebukanezar mi kam sariyad’a kam ata yi máma. 

6Amul ma Babilon-na mi ngat Sedekiyas groma avo Ribla iram kä na, mi ngat 
suma nglo suma Juda-na woi pet mi. 

7Bugola, mi tcho ir Sedekiyas seyo, mi gum alei ma kawei ma hleuna asem mi im 
Babilon. 

8Azigar suma Babilon-na a ngal azì ma amula kazina hi sumina woi pet, a hô 
gulumun ma Jerusalem-ma kä woi mi. 

9Ata yi máma Nebuzaradan ma ngolâ hi suma a ngom yinina, mi yo suma a ar 
kaka avo kur azì ma ngolîna ki suma a i ad’uma ki suma d’al suma a arâ mi. 

10Wani suma kid’ak suma aduk suma suma va mazi nga d’uo na, Nebuzaradan ma 
ngolâ hi suma a ngom yinina, mi hazi lovota á kak kur ambas sa Juda-d’a, mi he 
vuna kur bur máma á hazi asine ma guguzlud’a kasine ma dingâ mi. 

A ge Jeremi akulo 

11Nebukanezar amul ma Babilon-na mi he vuna yam Jeremi avun Nebuzaradan 
ma ngolâ hi suma a ngom yinina ala: 

12Ang vum wana, ang tin irang kamu, ang lum vama tcho d’i, ang lum ahlena pet 
suma mam mba mi dangzina! 

13Nebuzaradan ma ngolâ hi suma a ngom yinina, Nebusasban ma ngolâ hi suma 
adimbangîna, Nergal-Sareser ma ngolâ hi azigar suma nglonina zlapa ki suma 
nglo suma dingâ hamul ma Babilon-nina pet 

14a sun a veï Jeremi kur gulumuna hi suma a ngom yinina, a mbam mi Gedaliya 
Ahikam goroma Safan gorom ngolona ala mi i ki sed’em avo hatamu. Jeremi mi ar 
kaka aduk suma. 

Alona mi ge sunda ata Ebet-Melek 

15Ata yima Jeremi mi nga d’ela kur gulumuna hi suma a ngom yinina tua na, Ma 
didina mi dum ala: 

16Ang i de mi Ebet-Melek ma Etiyopi-na ala: Ma didin ma ad’engêm kal petna, 
Alona hi Israel-lîna, mi dala: Gola! An nga ni mba ki ndak ka an dat zlat yam azì 
ma ngol ma wanid’a, an nga ni mba ki tchod’a, an nga ni mba ki djivid’a d’i. Ahle 
ndazina a mba le ni irang angû. 

17Wani kur bur máma an mba ni prud’ung ngeyo, a mba hang abo suma ang nga 
le mandarâ abozina d’i. An Ma didina ni de na. 

18An mba ni sud’ung ngeyo, a mba tchang avun ayîna d’i. Ari manga mba d’i mbut 
ni d’igi va mang ma ang hurumï avun ayînina na, kayam ang tin hurung kanu. An 
Ma didina ni de na. 

Jeremi 40 

Jeremi mi kak avo Mispa 

1Bugol la Nebuzaradan ma ngolâ hi suma a ngom yinina mi ge Jeremi akulo woi 
avo Rama-d’a, Ma didina mi de zlad’a mi Jeremi. Ata yima Nebuzaradan mi gum 
akulona, mi fumï ni djinda kä ki kindjingâ aduk suma Jerusalem-ma ki suma Juda-
na pet suma a nga i ki sed’ezi Babilon-na. 

2Ma ngolâ hi suma a ngom yinina mi ve Jeremi mi dum ala: Ma didina Alo mangâ 
mi de zla ndak ka wanda yam azì ma wana navok dei. 

3Ma didina mi mba wa, mi ndak wa vun zla d’a mam data. Kayam agi lagi tchod’a 
avoromu, agi humum nga vunam mbi, ahle suma mam dazina a mba wa mi. 

4Ki tchetchemba, an nga ni wiled’eng kindjing ma abongâ woyo. Le djivid’a irang 
á i ki sed’en Babilon-nu ni, ang iya. An mba ni tin iran kangû. Le nga djivid’a irang 
á i ki sed’en Babilon nduo ni, ang kaga. Gola! Ambasa avorong wan petna. Ang i 
ata yima lara ma mi nde irang á id’ina. 

5Wani ata yima Jeremi mi nga bei mi hulong humba tua na, ma ngolâ hi suma a 
ngom yinina mi dum kua ala: Ang hulong gen Gedaliya Ahikam goroma Safan 
gorom ngolo ma amul ma Babilon-na mi tinim yam azì ma nglo ma Juda-nina, ang 
kak ki sed’em aduk suma, d’oze ang i ata yima lara ma ang hurung vum á id’ina. 
Ma ngolâ hi suma a ngom yinina mi hum tena ki he d’a hawad’a, mi aram mi iya. 

6Jeremi mi i gen Gedaliya Ahikam goroma avo Mispa, mi ar kaka ki sed’em aduk 
suma a ar kaka kur ambasina. 

Juif-fâ a tok gen Gedaliya 
(Yam verse ma 7 gak 9-na, ang gol 2 Amul 25.23-24) 

7Suma nglona hi azigar suma sä woi abageina ki sum mazina a hum ala: Amul ma 
Babilon-na mi tin wa Gedaliya Ahikam goroma á te yam ambasa, mi hum wa 
andjofâ karopma ki gugureina ki suma kid’ak suma yam ambasa suma a izi nga 
Babilon nduo na abomu. 

8Kayam ndata, a i gen Gedaliya avo Mispa. Sum ndazina ba wana: Ismael Netaniya 
goroma, Johanan ki Jonatan Kareya groma, Seraya Tanhumet goroma, Efai ma 
Netofa-na groma ki Jezaniya ma Mäka-na goroma zlapa ki sum mazina mi. 

9Gedaliya Ahikam gorom ma Safan gorom ngolonina mi gunuzi tam ki sum 
mazina ala: Agi lagi mandarâ á le sunda mi suma Babilon-na d’i, agi kagagi kur 
ambasa, agi lagi sunda mamul ma Babilon-na. Hina wani, agi mba kagagi ki 
djivid’a. 

10Gola! An nga ni kaka avo Mispa kagi agi avok suma Babilon suma a mba mba 
avo hatana. Agi togogi süm guguzlud’a, vud’agu ma mi vut awalina ki mbulâ, agi 
tchuguzi kur duguyo magina, agi kagagi kur azì ma nglo ma agi yogizina. 

11Juif suma a nga avo Mowap-ma ki suma a nga avo Amon-na ki suma a nga avo 
Edom-ma ki suma a nga kur ambas sa tetengina, a hum ala: Amul ma Babilon-na 
mi ar nga suma a arâ kur ambas sa Juda-d’a, mi tin wa Gedaliya Ahikam gorom 
ma Safan gorom ngolonina á te kaziya. 

12Juif suma a b’rau woi ata yima lara ge pet ndazina a i yam ambas sa Juda-d’a 
gen Gedaliya avo Mispa, a tok süm guguzlud’a ngola ki vud’agu ma mi vut awalina 
mi. 

Tchid’a hi Gedaliya-d’a 
(Gol 2 Amul 25.25-26) 

13Johanan Kareya goroma zlapa ki suma nglona hi azigar suma a nga abageina 
pet a mba gen Gedaliya avo Mispa. 

14A dum ala: Ang we tetet ala Bälis amulâ hi suma Amon-na mi sunï Ismael 
Netaniya goroma á tchangû ko zu? Wani Gedaliya Ahikam goroma mi he nga 
gagazid’a yam zla mazid’a d’i. 

15Johanan Kareya goroma mi de mi Gedaliya gumun avo Mispa ala: Ang aran 
lovota an i ni tchi Ismael Netaniya goroma bei sa mi we ba. Ni kayam me ba, mi 
tchang ngei hawa d’ar ba, suma Juda-na pet suma a tok gevengâ a ndjoî woi ba, 
suma Juda suma a arâ a dap pei ge? 

16Gedaliya Ahikam goroma mi hulong de mi Johanan Kareya goroma ala: Ang le 
hina d’i! Zla d’a ang dat yam Ismael-la ni zla d’a kad’a. 

Jeremi 41 

1Kur til ma kid’iziyana Ismael Netaniya gorom ma Elisama gorom ngolo ma ad’u 
andjaf ma amulina, mi mba ki suma nglona hamulîna zlapa ki suma dogo gen 
Gedaliya Ahikam goroma avo Mispa. Ata yi máma a te tena asem tazi tu avo 
Mispa. 

2Ata yi máma Ismael Netaniya goroma mi tchol akulo zlapa ki suma dogo suma a 
nga ki sed’ema, a tchi Gedaliya Ahikam gorom ma Safan gorom ngolonina ki 
mbigeu d’a fiyaka. Ni hina ba, a tchi Gedaliya ma amul ma Babilon-na mi tinim á 
te yam ambasina. 

3Ismael mi tchi Juif-fâ pet suma a nga gen Gedaliya avo Mispa-na, zlapa ki suma 
Babilon suma dur ayî suma a nga ata yi mámina kua mi. 

Ismael mi tchi suma kud’or Alonina woi dok klavandi 

4Kur bur ma mbàna bugol la a tchi Gedaliya-d’a, kid’a sa mi hum nga zla ndata 
d’uo tua d’a, 

5suma dok klavandi a tcholï Sikem ki Silo ki Samari ki dudumazi wela woyo, ki 
baruna haûd’a woi ataziya, ki tazi b’asa, a yoï he d’a hawa d’a afuta ki dubang ma 
his djivid’ina á hed’a kur gong nga kud’ora hi Ma didinid’a. 

6Ismael Netaniya goroma mi nde woi avorozi avo Mispa, nga mi tit ki tchina. Kid’a 
mi mba go ki sed’ezid’a, mi dazi ala: Agi mbeyegï avo hi Gedaliya Ahikam goroma. 

7Wani ata yima a mbaza hur azì ma ngolîna, Ismael Netaniya goroma ki suma 
zlapa ki sed’ema a tchaziya, a tchuguzi mad’azi kur golong nga adjeud’a. 

8Wani suma dogo adigazi a de mi Ismael ala: Ang tchami d’i, kayam ami nga ki 
tena ngeid’a kä hur asinena, nala, gemena, awu orsâ, mbulâ ki mbul ayuma. Ni 
kayam ndata ba, mi arazi bei tchid’a zlapa ki b’oziyozina. 

9Golong nga adjeu d’a Ismael mi tchuk mad’a suma mi tchazina kua gen Gedaliya-
d’a, ni golong nga amulâ Asa mi kat ata yima mi dur ayîna ki Bäsa amul ma Israel-
lîna. Ismael Netaniya goroma mi oyôt tei ki mad’a suma. 

10Bugola, Ismael mi yo suma pet suma a ar avo Mispa-na magomba, zlapa kamulâ 
grom suma aropma ki suma pet suma a ar avo Mispa suma Nebuzaradan ma 
ngolâ hi suma a ngom yinina mi hazi abo Gedaliya Ahikam goromina. Ismael 
Netaniya goroma mi yozi magomba, a i ki sed’ezi á izi avo Amon. 

A tchuk suma Ismael mi yozi magombina akulo 

11Johanan Kareya goroma ki suma nglona hi azigar suma a nga zlapa ki sed’ema, 
a hum zla sun nda tcho d’a Ismael Netaniya goroma mi lata pet. 

12A yo suma pet, a i á nde Ismael Netaniya goroma durâ, a fum sä avun mbiyo ma 
ngol ma Gabawon-na. 

13Kid’a suma a nga zlapa ki Ismael-lâ a we Johanan Kareya goroma ki azigar suma 
nglona hi azigar suma a nga zlapa ki sed’ema peta, a le furîd’a. 

14Suma pet suma Ismael mi yozi magomba avo Mispa-na, a hulong kazigazi a zlap 
ki Johanan Kareya goroma. 

15Wani Ismael Netaniya goroma mi sut ir Johanan ki suma klavandi, mi i avo 
Amon. 

16Johanan Kareya goroma ki azigar suma nglo suma a nga zlapa ki sed’ema pet a 
yo suma a ar avo Mispa suma mam prud’uzi abo Ismael Netaniya goroma ata 
yima mi tchi Gedaliya Ahikam goromina. Azi ni suma dur ayîna karopma ki 
gugureina ki adimbangâ suma Johanan mi hulongôzï Gabawon-na. 

17Azi tit gagak a mba tchol kur gong nga akoi d’a Kimham mba go ki Betelehem-
mba á i Ezipte atogo. 

18Azi nga le mandara suma Babilon-na, kayam Ismael Netaniya goroma mi tchi 
Gedaliya Ahikam gorom ma amul ma Babilon-na mi tinim á te yam ambasina 
woyo. 

Jeremi 42 

Suma ringâ a djop Jeremi 

1Suma nglona hi azigarîna pet, nala, Johanan Kareya goroma, Jezaniya Hosaya 
goroma ki suma pet suma a nga ata yi mámina, tin ad’ud’a ata gugureina gak mba 
yam suma nglona, a mba, 

2a de mi ma djok vun Alona Jeremi ala: Ar ang hum tchen mami d’a hud’a. Ang 
tchen Ma didina Alo mangâ yam djivid’a hi ami suma aramina pet. Kayam avok 

ami nablaud’a, wani ki tchetchemba, ami arami nakid’eid’a d’igi ang we ki irang 
ini na. 

3Ar Ma didina Alo mangâ mi tagami lovot ta ndak ami hlata ki vama ami luma mi. 

4Ma djok vun Alona Jeremi mi dazi ala: An huma! Gola! An nga ni tchen Ma didina 
Alo magina d’igi agi dagi na. An mba ni dagi woi bei ni ngeyegi zla d’a pet ta Ma 
didina mba mi hulongôgizi ded’id’a kä ba. 

5A de mi Jeremi ala: Le ami mba lami sunda yam zla d’a pet ta Ma didina Alo 
mangâ mba mi dangzi á damizïd’a d’uo ni, ar Ma didina mi le glangâs ma irat ma 
d’engzengâ kamiya. 

6Le ni zla d’a djivi d’oze zla d’a tcho, ami mba gami yami kä ad’u dela hi Ma didina 
Alo mami ma ami sunung gevema. Hina wani, ami mba lami furîd’a ata yima ami 
gami yami kä ad’u dela hi Ma didina Alo maminid’a. 

7Bugol burâ dogo, Ma didina mi hulong humba mi Jeremi. 

8Jeremi mi yï Johanan Kareya goroma ki azigar suma nglona pet suma a nga zlapa 
ki sed’ema ki suma pet tin ad’ud’a ata gugureina gak mba yam suma nglona. 

9Mi dazi ala: Ma didina Alona hi Israel-lâ ma agi sunun gevem ala an i ki tchen 
magi d’a hud’a avoromu na mi dala: 

10Le agi aragi kaka kur ambas sa wanda ni, an mba ni minigi akulo, an mba ni 
b’lagagi woi d’i, an mba ni pagi ad’ugi kä, an mba ni pad’agi woi d’i. Kayam an 
mbut hat hurun yam tcho d’a an lagizid’a. 

11Ar agi lagi mandarâ abo amul ma Babilon ma agi nga lum mandarama d’i. Agi 
lum mandaram mbi, kayam an nga ki sed’egi á sud’ugi woi abomu. An Ma didina 
ni de na. 

12An mba ni wagi hohowogiya. Mam mba mi wagi hohowogiya, mba mi hulongôgï 
yam andaga magid’a mi. 

13Wani le agi dagi ala: Ami min kagami yam ambas sa wanda d’uo, le agi humugi 
nga dela hi Ma didina Alo maginid’a d’uo, 

14le agi dagi ala: Hawa yak! Ami imi ni yam ambas sa Ezipte-d’a ata yima ami mba 
wami ayî ma durâ d’oze ami humumi adif fa ayîna d’oze ami mba kid’agami tena 
kua d’uo na, ni kua ba, ami mba kagami kua ni, 

15ki tchetchemba, agi suma Juda suma arâ, agi humugi zlad’a hi Ma didinid’a. Ma 
didin ma ad’engêm kal petna, Alona hi Israel-lîna, mi dala: Le agi ngagi hurugi á i 
Ezipte, le agi i kagagi sä kua ni, 

16ayî ma dur ma agi nga lum mandarama, mba mi mba kagi sä kur ambas sa 
Ezipte-d’a; baktara d’a agi nga djib’eregi kata, mba d’i mba kagi sä Ezipte, agi mba 
bogi sä kua. 

17Suma pet suma a nga huruzi á i Ezipte á kak sä kuana, a mba tchazi avun ayîna, 
baktarad’a mba d’i tchaziya, d’oze tugud’ei d’a tcho d’a tchi matna mba d’i 
tchaziya. Sama adigazi ma mba mi ar roze mi sut tei abo ndak ka an mba ni 
mbazizi kazid’ina nga d’i. 

18Kayam Ma didin ma ad’engêm kal petna, Alona hi Israel-lîna, mi dala: D’igi an ni 
wet ayî mana ki hur man ma zal ma gugulu’â woi yam suma a nga kaka avo 
Jerusalem adjeuna na, le agi igi Ezipte ni, an mba ni wed’em mbei kagi na mi. Agi 
mba mbud’ugi ni vama ge vuna, vama atchapma, vama a golom isâ ki vama ngula. 
Agi mba wagi yima kä wana ki iragi d’uo d’a. 

19Agi suma Juda suma arâ, Ma didina nga mi dagiya: Agi igi Ezipte d’i. Agi wagi 
woi tetet ala an ni d’elegi ini. 

20Ni agi ba, lobogi tagiya, kayam agi sunun gen Ma didina Alo magina ala: Ang 
tchen Ma didina Alo mamina yam djivi mamid’a. Ahlena pet suma Ma didina Alo 
mamina mba mi dangzina, ang vamizi ad’uzi woyo. Ami mba lami sunda kaziya. 

21Wani an nga ni vagizi ad’uzi ini, wani agi nga humugi dela hi Ma didina Alo 
maginid’a d’oze ahlena pet suma mam han vuna kazi á dagizina d’uo mi. 

22Ki tchetchemba, agi wagi woi tetet ala a mba tchagi avun ayî ma durâ, 
baktarad’a mba d’i tchagiya, tugud’ei d’a tcho d’a tchi matna mba d’i tchagi kur 
yima agi min á i kagagi kua máma! 

Jeremi 43 

A ve Jeremi kad’enga, a im Ezipte 

1Ata yima Jeremi mi dap zla d’a de d’a pet ta Ma didina Alo mazina mi dumzid’a ki 
zla d’a pet ta Ma didina Alo mazina mi hum vuna kat á dazizid’a petna, 

2Azariya Hosaya goroma, Johanan Kareya goroma ki suma yam mba ad’enga pet a 
de mi Jeremi ala: Zla d’a ang data ni zla d’a kad’a. Ma didina Alo mamina mi 
sunung nga d’ala ang dami ala: Agi igi Ezipte á kagagi sä kua d’uo d’a d’i. 

3Wani ni Baruk Neriya goroma ba, mi zud’ungî mam á kak djangûna ki sed’emi á 
hami abo suma Babilon-na, á tchami d’oze á imi magomba Babilon ni mamu. 

4Johanan Kareya goroma ki suma nglona hi azigarîna kablau suma petna a hum 
nga zla d’a Ma didina mi hazi vuna kat ala a kak kur ambas sa Juda-d’a d’a d’i. 

5Johanan Kareya goroma ki suma nglona hi azigarîna pet a yo suma Juda suma a 
ar suma a mbeï bugol la a ndjoyôzi woi aduk andjafâ peta á kak kur ambas sa 
Juda-d’ina. 

6A yo andjofâ, aropma, kemba, amulâ grom suma aropma ki suma pet suma 
Nebuzaradan ma ngolâ hi suma a ngom yinina mi arazi nga ki Gedaliya Ahikam 
gorom ma Safan gorom ngolonina, zlapa ki ma djok vun Alona Jeremi ki Baruk 
Neriya goroma mi. 

7A i yam ambas sa Ezipte-d’a, kayam a hum nga vun Ma didina d’i, a mba 
Tapanes. 

Jeremi mi de woi yam hled’a hi Ezipte-d’a 

8Ma didina mi de zlad’a mi Jeremi avo Tapanes ala: 

9Ang yo ahina d’a nglod’a abongû, ang i ngeyet kä ir Juif-fâ aduk lubu ma ab’lori 
ma a min ki atrang nga nga avun agre’â hazì ma amula hi Faron-nina avo 
Tapanes. 

10Ang de mi Juif-fâ ala: Ma didin ma ad’engêm kal petna, Alona hi Israel-lîna, mi 
dala: Gola! An mba ni sun ni halï Nebukanezar amul ma Babilon-na azong mana, 
an mba ni tin zlam mam mba amula yam ahuniyô suma an ngeyezi kä wana, mam 
mba mi bar tapi mama kazi mi. 

11Mam mba mi mba, mba mi dur ambas sa Ezipte-d’a. Suma a ngazi matna kazina 
a mba bo, suma a ngazi magomba kazina a mba i magomba, suma a ngazi mbigeu 
d’a fiyaka kazina a mba tchazi ki mbigeu d’a fiyaka mi. 

12An mba ni do akud’a ata azì ma fileina hi Ezipte-na. Nebukanezar mba mi 
ngalazi woyo, mba mi i ki filei mazina magomba, mba mi zlup ambas sa Ezipte-
d’a atam d’igi ma pola mi zlup baru mama atam na, mba mi nde woi kurut ki 
halasa. 

13Mba mi to ahle suma tchet suma Bet-Semes-sâ woi yam ambas sa Ezipte-d’a, 
mba mi ngal azì ma filei ma Ezipte-na woi kakud’a mi. 

Jeremi 44 

Zla d’a yam suma Juda suma a mba kak Ezipte-na 

1Ma didina mi de zlad’a mi Jeremi yam Juif-fâ pet suma a nga kaka yam ambas sa 
Ezipte-d’a suma a nga kaka kur azì ma nglo ma Mikdol ki Tapanes ki Nof ki ma 
Patros-sâ, mi dala: 

2An Ma didin ma ad’engên kal petna, Alona hi Israel-lîna, nga ni dagiya: Agi wagi 
ndak ka teteng nga an mbat yam Jerusalem kazì ma nglo ma Juda-nid’a pet. Gola! 
Ki tchetchemba, azì máma mi mbut ini ni djona, sa nga kaka kua d’uo d’a. 

3Ni kayam asa’at mazi d’a azi lat á zalan ki hurun ata yima azi i ngal dubang ma 
his djivid’ina, á le magomba ma alo ma ding ma azi d’oze agi kabuyogi ngolo a 
wum nga d’uo na. 

4An sunugï azungeî man suma djok vuna pet burâ ki burâ á dagi ala: Ar agi lagi 
ahle suma ndjendje suma an noyôzina d’i. 

5Wani agi humugi nga d’i, agi tinigi nga humagi d’i, agi hulongôgï nga woi ata sun 
magi d’a asa’at ta led’a d’i, agi aragi nga bei he dubang ma his djivid’ina á ngala 
malo ma dingâ d’uo mi. 

6Ayî mana ki hur man ma zal ma gugulu’â a wet teyo, a ngal azì ma nglo ma Juda-
na ki ir palum mba Jerusalem-mba suma a mbut ini ni djona ki fula d’igi a nga 
wazi ini na na. 

7Jeremi mi de kua ala: Ki tchetchemba, Ma didina Alo ma ad’engêm kal petna, 
Alona hi Israel-lîna, mi dala: Ni kayam me ba, agi lagi tagi tchod’a ngola á dabagi 
andjofâ, aropma, kemba ki gugurei suma tchapona woi kur Juda tala sa adigagi tu 
pî mi ar ruo d’a ge? 

8Ni kayam me ba, agi zalan hurun ki sun nda agi lat kabogid’a á ngalagi dubang 
ma his djivid’ina malo ma ding ma yam ambas sa Ezipte d’a agi mba á kagagi kua 
á dabagi tagi woi á mbud’ugi tagi vama ge vuna ki vama zulona aduk andjaf suma 
yam andagad’ina ge? 

9Na ni agi maragi ni tchod’a habuyogi ngolod’a ki tchod’a hamulei suma Juda-
nid’a ki tchod’a hamiyôzinid’a ki tcho magid’a tata ki tchod’a hamiyôgina d’a agi 
lat yam ambas sa Juda-d’a ki ir palum mba Jerusalem-mbid’a woi zu? 

10A ge nga yazi kä d’uo gak ini, a le nga mandar ri, a tit nga yam gat manda ki vun 
ma he man ma an tinigizi avorogi kabuyogi ngolona d’i. 

11Jeremi mi de kua ala: Ni kayam ndata ba, Ma didin ma ad’engêm kal petna, 
Alona hi Israel-lîna, mi dala: Gola! An nga ni mbut iran atagi á lagi tchod’a á dap 
suma Juda-na woi pet. 

12An mba ni yo suma Juda suma a ar suma a nga huruzi á i yam ambas sa Ezipte-
d’a á kak sä kuana, an mba ni dabazi woyo. A mba puk kä kur ambas sa Ezipte-
d’a, a mba tchazi avun ayîna, baktarad’a mba d’i tchaziya, a mba dap peyo, tin 
ad’ud’a ata gugureina gak mba yam suma nglona. A mba tchazi avun ayîna, 
baktarad’a mba d’i tchazi mi. A mba mbut ni vama ge vuna, vama atchapma, vama 
a golom isâ ki vama ngula mi. 

13An mba ni mba á ngop suma a nga kaka kur ambas sa Ezipte-d’ina d’igi an ni 
mba adjeu ni ngop suma Jerusalem-ma kayî ma durâ ki baktarad’a ki tugud’ei d’a 
tcho d’a tchi matna na mi. 

14Aduk suma Juda suma a ar suma a mba Ezipte á kak ka hî suma a nga huruzi á 
hulong yam ambas sa Juda-d’a á kak sä kuana, sa mba hulong ngi, ni suma tutu 
suma a mba sutna hol. 

Ahle suma ngat buzu suma a hazi mi Astarte-na 

15Suma pet suma a wala amiyôzina a ngal dubang ma his djivid’ina malo ma 
dingâ na karopma pet suma a nga tchola kur tok ka ngolina ki suma pet suma a 
nga kaka yam ambas sa Patros-sîna, a hulong de mi Jeremi ala: 

16Ami min hum zla d’a ang nga damizi ki simiyê Ma didinid’a d’i. 

17Wani ami tid’imi ni yam zla d’a lara d’a ndavunamid’a á ngal dubang ma his 
djivid’ina ki süm guguzlud’a mi Astarte amul la akulod’a, d’igi ami kabuyomi 

ngolo kamulei mamina ki mami suma nglona, ami lami adjeu kur azì ma nglo ma 
Juda-na ki ir palum mba Jerusalem-mba na. Ni kayam ndata ba, ami tamiya, ami 
hobomiya, ami lami furîd’a, ami wami nga ndak ki. 

18Wani dedei d’a ami arami bei ngal dubang ma his djivid’ina ki süm guguzlud’a 
mamul la akulod’id’a, ami kid’agami ahlena pet, a dabami woi avun ayî ma durâ 
ki baktarad’a mi. 

19Aropma a de kua ala: Ata yima ami ngalami dubang ma his djivid’ina, ami hami 
süm guguzlud’a he d’a hawad’a mamul la akulod’a, ami lat woîna, ami hat süm 
guguzlud’a á kud’urotna, ni bei minda handjuviyomid’a zu? 

20Ata yi máma Jeremi mi de mi suma, andjofâ karopma ki suma pet suma a 
hulongôm humbina ala: 

21Na ni Ma didina humam gum nga d’oze mi djib’er nga yam dubang ma his 
djivid’a ma agi kabuyogi ngolo kamulei magina ki magi suma nglona ki suma kur 
ambasina ngalagizi kur azì ma nglo ma Juda-na ki ir palum mba Jerusalem-mbina 
d’uo zu? 

22Ma didina mi ndak á ve tam yam asa’at ta agi lata ki sun nda ndjendje d’a agi 
lata d’uo mi. Ni kayam ndata ba, ambas magid’a ti mbut vama b’laka, vama 
atchapma, vama a golom isâ bei fe sama kaka kurâ gak ini wana. 

23Ahle ndazina a le na kayam agi ngalagi dubang ma his djivid’ina, agi lagi tchod’a 
avok Ma didina, agi humugi nga dela hi Ma didinid’a d’i, agi tid’igi nga yam gat 
mamba ki vun mam ma he ma tetengâ d’uo mi. Ni kayam ndata ba, ndak ndata ti 
mba kagi ini wana. 

24Jeremi mi de kua mablau d’a peta karopma ala: Agi suma Juda-na pet suma nga 
kaka kur ambas sa Ezipte-d’ina: Agi humugi zlad’a hi Ma didinid’a. 

25Ma didin ma ad’engêm kal petna, Alona hi Israel-lîna, mi dala: Agi kamiyôgina, 
agi lagi sunda kabogi ndagagi vun vama mi ndavunagi ala: Ami min ndagami vun 
vun ma hle ma ami hlamizina, ami ngalami dubang ma his djivid’ina ki süm 
guguzlud’a mamul la akulod’a na. Agi tchologi yam vun magi ma hled’a memet, 
agi ndagagi vun vun magi ma hled’a mi! 

26Kayam ndata, agi suma Juda suma nga kaka yam ambas sa Ezipte-d’ina, agi 
humugi zlad’a hi Ma didinid’a. Ma didina mi dala: An nga ni gun tan ki simiyên ma 
ngolâ, sama Juda-na mba mi yan simiyên ki vunam kur ambas sa Ezipte-d’a ala: 
An gun tan ki simiyê Salad’a Ma didin ma bei matnina na d’uo d’a. 

27Gola! An nga ni tin iran kazi ná mbazi ndaka kaziya, ná mbazi djivid’a kazi d’i. 
Suma Juda suma kur ambas sa Ezipte-d’ina a mba dabazi woi avun ayîna ki 
baktarad’a gak dabi mazid’a. 

28Suma a mba sut avun ayînina a ni hina ngiyeû, a mba tchol kur ambas sa Ezipte-
d’a á hulong yam ambas sa Juda-d’a. Wani suma Juda suma a arâ pet suma a mba 

ka hî Ezipte á kak kuana, a mba we zla d’a mba d’i ndaka ni manda d’oze ni 
mazid’a zu? 

29Ma didina mi de kua ala: Gola! An mba ni mba ka hî á ngobogiya, an mba ni 
tagagi vama simata, agi mba wagi ala gagazi, an mba ni ndak vun ndak ka an dat 
kagid’a. Vama tak máma ba wana: 

30An mba ni he Faron Hofra amul ma Ezipte-na abo mam suma djangû suma a 
nga halam á tchid’ina d’igi an he Sedekiyas amul ma Juda-na abo Nebukanezar 
amul ma Babilon mam ma djangû ma nga mi halam á tchid’a adjeuna na mi. 

Jeremi 45 

Sun nda a gat ata Baruk-ka 

1Kur biza d’a fid’i d’a Jojakim Josiyas goroma mi tamula yam suma Juda-nid’a, 
Baruk Neriya goroma mi b’ir zla d’a ma djok vun Alona Jeremi mi dumzi ki yamba 
kä kur mbaktumba. Ata yi máma Jeremi mi dum ala: 

2Gola! Ma didina Alona hi Israel-lîna mi de kang ala: 

3Ang dala: Ndaka nga kanu, kayam Ma didina nga mi mba ki ndak ka dinga kan 
yam ahle suma tan nga d’i tan abozina. An ni seî wa á muzuka, an ndak á tuk tan 
ndi. 

4Jeremi, ang dum ala: Ma didina mi dala: Gola! An mba ni b’lak vama an minima 
woyo, an mba ni pat vama an puma woi mi. Nala, an mba ni b’lak ambas sa wanda 
woi ki zla tat pet. 

5Ang nga halî ahle suma nglona kang ang zu? Ang halazi d’i, kayam an nga ni mba 
ki ndaka yam suma pet. Ata yima lara ma ang mba i kuana pet, an mba ni hang ari 
manga ni d’igi vama a hurumumï avun ayînina na. An Ma didina ni de na. 

Jeremi 46 

JEREMI MI DJOK VUNA YAM ANDJAF SUMA DINGÂ 
(46–51) 

1Wana ni zla d’a Ma didina mi dat mi ma djok vun Alona Jeremi yam andjaf 
sumid’a: 

A kus yam Ezipte-na avo Karkemis 

2Wana ni zla d’a Ma didina mi dat yam Ezipte-na, yam azigar suma hi Faron Neko 
amul ma Ezipte ma mi nga kaka avun alum ma Efrat-na avo Karkemis-sâ. Ni kua 
ba, Nebukanezar amul ma Babilon-na mi kus kamu, ni kur biza d’a fid’i d’a 
Jojakim Josiyas goroma nga mi tamula yam suma Juda-nid’a. 

3Azigar suma nglona a he vuna ala: Agi yogi mboriyo suma gureina ki mboriyo 
suma nglona, agi igi á dur ayîna! 

4Agi zlubugi akulumeina! Agi suma djang akulumeina, ngagi kaziya! Azigarâ, agi 
kulubugi djum magid’a kagiya! Agi gurugi sï asubiyo magina, agi tchugugi 
kongrongâ atagi mi! 

5Ma didina mi de kua ala: Ni kayam me ba, an wazi a nga zlak ke? A dadak 
kazigaziya. Mazi suma gangrang suma durâ a tchuk susub’ok. A hazigaziya, a nga 
ring bei mbut irazi blogozi ba. Mandarâ mi vazi ata yina pet. 

6Ma mi ring heîna mi ndak á ring ngi, ma gangrangâ mi ndak á sut tam mbuo mi. 
Ar asezi mi kazlard’eid’a. A puk kä abo ma norâ avun alum ma Efrat-na. 

7Ni nge ba, mi hop akulo d’igi alum ma Nil ma mbiyom nga mi sulul lei d’igi alum 
ma djangâ na na ge? 

8Ni suma Ezipte-na ba, a nga hop akulo d’igi mbiyo alum ma Nil ma nga mi sulul 
lei d’igi alum ma djangâ na na. A nga dala: Ami mba hobomi akulo, ami mba 
hlubumi andagad’a kä, ami mba b’lagami azì ma nglona woi ki suma kuruma mi. 

9Agi akulumeina, agi igiya! Agi pus ma dur ayîna, agi djangâgi atogo zazak! Ar 
suma gangrangâ a buzuga! Agi suma Etiyopi-na ki suma Put suma wagi mbareid’a 
durîna, agi suma Lut suma wagi yet yeûd’ina, agi igiya! 

10Wani bur máma ni burâ hi an Salad’a Ma didin ma ad’engên kal petna. Ni bur 
ma an mba ni sä atchugulun ki man suma djangûnina. Mbigeu d’a fiyaka mba d’i 
kizak suma gak ti ndak vat ndak, mba d’i tchazi buzuwazi mi, kayam an Salad’a 
Ma didin ma ad’engên kal petna, ni ngad’azi ni d’igi vama ngat buzuna na yam 
ambas sa abo ma norâ d’a avun alum ma Efrat-nid’a. 

11Ndak gor wei d’a Ezipte-d’a, ndak i Galät á halï kumana á tchil tagu. Ndak nga 
d’i hal kumana andjavam teteng pî, ni hawa na! Kuma ma tchilik nga d’i! 

12Andjaf suma a hum yam zulo ma’â. Tchi ma’â mi b’rau wa woi yam andagad’a 
pet, kayam ma dur ayîna mi dap tam ki ndrama, azi djak a puk kä. 

A dap Ezipte-na woyo 

13Wana ni zla d’a Ma didina mi dat mi Jeremi kid’a Nebukanezar amul ma 
Babilon-na mi mba á dur ayîna ki Ezipte-nid’a: Mi dala: 

14Agi tchagi wal zla ndata mi Ezipte-na, ar a tagat tei mi suma Mikdol-lâ, mi suma 
Memfis-sâ, mi suma Tapanes-sâ mi. Agi dazi ala: Agi tchologi akulo minigi tagiya, 
kayam ayî ma durâ mi nguyugi wa d’uhl! 

15Ni kayam me ba, magi suma gangrang suma durâ, a yozi ge? Azi nga tchol 
ngingring ngi, kayam Ma didina nga mi zud’uzi kä. 

16Mi ka suma dingâ azlinga ablaud’a. A nga puk kä yam taziya, a nga dala: Ei 
tcholei akulo! Ei hulongeî gen sum meina kur ambas sa a vud’i kuad’a woi dei abo 
mbigeu d’a nga d’i tchid’a! 

17Ata yi máma a tchi ala: Faron amul ma Ezipte-na, siwela gandjau ndata ni zla 
d’a hawa yaka, mi ar yina mi kal da’. 

18An amul ma simiyên ala Ma didin ma ad’engên kal petna na ni dala: An gun tan 
ki an ma bei matna ala: Ma djangûna nga djï d’igi Tabor ri nga akulo aduk 
ahuniyôna na, d’igi Karmel li nga akulo avun alum ma ngolâ na mi. 

19Agi suma nga kaka Ezipte-na, agi minigi ahligiyegi á i magomba, kayam Nof mba 
d’i ar djona. Akud’a mba d’i ngalat teyo, a mba fe sama kak kur ri. 

20Ezipte ni d’igi amuhl hla wei d’a djif heîd’a na! Azlipma nga mi djï abo ma norâ 
kad’u! 

21Azigar suma le sun nda beged’a mi Ezipte-na a nga kurut d’igi gor amuhl ma 
d’orâ na, wani a hulong kazigaziya, a ring ki zla tazi pet, a tchol nga ad’enga 
ngingring ngi. Kayam bur mazi ma b’laka mi mba wa kaziya, ni yima an Alona ni 
ngobozi kuana. 

22Sor mazid’a ni d’igi sora hi guguinid’a na, kayam ma djangûna nga mi mba ki 
azigarâ ablaud’a, a nga i atazi durâ kandjetna d’igi suma a i ka agunina na. 

23Ma didina mi de kua ala: Agu mat ta kal ndindik ka sa ndak á kal adigat tuo d’a 
pî, a mba kat kä woyo, kayam suma djangûna ablaud’a kal djera, sa ndak á 
ndumuzi d’i. 

24Ezipte-na a mbut wa zulona, kayam a hazi wa abo suma norâ. 

25Ma didin ma ad’engêm kal petna, Alona hi Israel-lîna, mi dala: Gola! An nga ni 
mba á ngop Amon alo ma Tebes-sâ, á ngop Faron ma Ezipte-na kalo mama teteng 
kamulei mama ki suma a tin huruzi kama mi. 

26An mba ni hazi abo suma a nga halazi á tchid’ina, nala, Nebukanezar amul ma 
Babilon-na ki azigar mama. Bugola, suma a mba kak kur Ezipte d’igi a kak kurut 
adjeu na. An Ma didina ni de na. 

A tchuk Israel-lâ akulo 
(Gol 30.10-11) 

27Ma didina mi dala: Agi suma hi Jakob-ma azungeî mana, agi lagi mandar ri! Agi 
suma hi Israel-lîna, agi zlagagi d’i! Gola! An mba ni sud’ugï woi kur andaga d’a 
deid’a, an mba ni sut andjavagi woi kur ambas sa a yozi magomba kuad’a. Agi 
suma hi Jakob-ma, agi mba hulongôgïya, agi mba kagagi ki halasa ki tchugota bei 
va mi mbud’ugi mandar ba! 

28Ma didina mi de kua ala: Agi suma hi Jakob-ma azungeî mana, agi lagi mandar 
ri, kayam an nga ki sed’egiya. An mba ni dap andjaf ma lara ma an ndjoyôgi woi 
adigama woi pet, wani agiya, an mba ni dabagi woi d’i. An mba ni aragi hawa bei 
ngopa d’i, wani an mba ni ngobogi ni ki lovod’od’u. 

Jeremi 47 

Zla d’a a dat yam Filistê-nid’a 

1Wana ni zla d’a Ma didina mi dat mi ma djok vun Alona Jeremi yam suma Filistê-
na avok ka Faron bei mi dur ayîna ki suma Gaza-na tua d’a: 

2Ma didina mi dala: Gola! Mbina mi tcholï abo ma norâ, mi mbut alum ma djang 
ma mi kus seina. Mi kus sei yam ambasa kahle suma kurutna, yam azì ma nglona 
ki suma a nga kaka kuruma. Suma a nga tchiya, suma a nga kaka kur ambasina 
pet a nga tchi horâ. 

3A hum siwela hasem akulumei mam suma sib’ika, a hum siwela hasem pus mam 
ma dur ayîna. Abuyod’a nga d’i mbut irat ir grod’a d’i, kayam a mbut amangeîd’a. 

4Kayam bur ma a b’lak suma Filistê-na woi petna mi mba wa. A mba fe sama 
ndjun Tir ki Sidon-na d’uo d’a, kayam an Ma didina nga ni b’lak suma Filistê suma 
a arâ woyo. Azi ni suma a tcholï kur til la Kaftor-ra a mba kak kuana. 

5Suma Gaza-na a wel wa yazi woi á dodora. Suma Askalon-na a seng wa silil. Agi 
suma aragi nga kaka yam andaga d’a papanid’ina, ni mindja ba, agi mba aragi tagi 
bei b’asa ge? 

6Agi nga tchigi ala: Ndak mbigeud’a hi Ma didinid’a, ni mindja ba, ndak ki tuk tak 
ke? Ndak hulong kur aziyagu, ndak kak tchugot bei le va ba. 

7Ma didina mi dala: Ni nana ba, ti mba d’i tuk tat ke? Ni an Ma didina ba, ni hat 
vuna á i ata Askalon kabo ma avun alum ma ngolîna d’uo zu? 

Jeremi 48 

Zla d’a a dat yam Mowap-mid’a 

1Wana ni zla d’a Ma didin ma ad’engêm kal petna, Alona hi Israel-lîna, mi dat yam 
suma Mowap-mid’a. Mi dala: Ni zla d’a hohoud’a yam azì ma Nebo-na, kayam a 
b’lagam mbei da’. Suma kur azì ma Kiriyatayim-ma a mbut zulona, kayam a hlum 
da’. Suma a nga kur gong nga fiyaka á ndjolina a mbut zulona, kayam a b’lagat tei 
da’. 

2Subura hi Mowap-pa nga d’uo d’a. A nga de zlad’a avo Hesbon yam b’lak mata 
ala: Ei i blazeizi woi aduk andjaf suma. Ang azì ma Matmen-na, ang mba ka’î ki 
vunang ma du’â, kayam ayîna nga mi djï blogongû. 

3Wulula nga d’i tchi kur Horonayim. A b’lagat wa, a b’lagat ni b’lak ka ngol la kal 
teglesa. 

4Azì ma Mowap-ma mi b’lak kei da’. Gugurei suma kuruma a nga tchi wü. 

5Suma a arâ a nga i ki tchina irazi kur lovot ta djak akulo aduk ahina d’a Luhit-
tid’a, a nga hum tchi ma hohoud’a hi suma a b’lagazi ahligiyezina kur lovot ta 
sulugot kä aduk ahina d’a Horonayim-mbid’a. 

6Azi nga dala: Agi ringîgiya! Agi sud’ugi tagiya! Agi kagagi hur fulâ d’igi koro ma 
abageina na. 

7Agi suma Mowap-ma, kayam agi tinigi hurugi yam sun magid’a, yam ndjondjoî 
magid’a mi, a mba yogi agi tagid’a! Alo magina Kemos, a mba im magomba zlapa 
ki mam suma ngat buzuna ki mam suma nglona mi. 

8Ma b’lak yina mba mi kal kur azì ma ngol ma lara ge tutu pet, azì ma mba mi sut 
abom nga tu d’i. Mba mi b’lak hora woyo, mba mi b’lak andaga d’a papanid’a woi 
mi. Wana ni zla d’a an Ma didina ni data. 

9Agi djugud’ogi zula yam suma kur azì ma Mowap-mina. Gagazi, a mba b’lagam 
mbeyo. Kayam azì mam ma nglona mba mi ar djona, a mba fe sama kak kurum 
mbi. 

10Ar a ge vuna mi sama mi gol sunda hi an Ma didinid’a isâ, ar a ge vuna mi sama 
mi ar bei tchi sana ki mbigeu mam mba fiyakina! 

* 

11Azì ma Mowap-ma ki gogorom dei mi ni kaka hina tchugot d’igi süm guguzlu 
ma mi nga tchola akulo yam haragak mambina na. A djogom nga vod’a woi kur 
dei ma ding ngi, a im nga magomba yam tu d’i. Ayâm nata yam hina en, hizim 
djok nga d’uo mi. 

12Ni kayam ndata ba, an Ma didina ni dala: Gola! Burâ nga mi mba, kur bur máma 
an mba ni sunï suma a mba djogom vod’a woina atamu, a mba vom mbei kur 
agolongeî mama, a mba tozi woi mi. 

13Suma Mowap-ma a mba mbut zulona yam alo mazina Kemos d’igi Israel-lâ a 
mbut zulona yam alo ma Betel ma azi tin huruzi kama na. 

14Agi suma Mowap-ma, ni nana ba, agi mba dagi ala: Ami ni suma gangrangâ, ami 
ni azigar suma dur ayîna ge? 

15An amul ma simiyên ala Ma didin ma ad’engên kal petna na ni dala: Azì ma 
Mowap-ma, a nga b’lagam mbeyo, azì mam ma nglona nga mi d’us andosâ, 
azungeî mam suma gangrangâ, a nga izi ata yima ngata mi. 

16B’laka hazì ma Mowap-mid’a, ti ar go á mbad’a, ndak mamba nga d’i mba ka 
tchetchem mi. 

17Agi suma nguyuma pet, agi tchigi kamu. Agi suma wum simiyêma, agi dagi ala: 
Ni nana ba, totogo d’a ad’eng nga tamul la subura ti kus sei ge? 

* 

18Agi suma kaka avo Dibon-na, agi tchugugï asegi kä woi kur subur magid’a, agi i 
kagagi sä yam andaga d’a sod’a, kayam mam ma b’lak Mowap-ma nga mi djï 
kagiya, nga mi b’lak azì magi ma ad’eng ma ngunguna woyo. 

19Agi suma kaka avo Arower-râ, agi i tchologi avun lovota, agi gologi yina, agi 
djobogi ma nga mi ringâ ki d’a sut teid’a ala: Ni me mi le ge? 

20A mba hulong dala: Azì ma Mowap-ma mi mbut wa zulona, kayam a b’lagam wa 
woyo. Agi tchagi wulula, agi tchigiya, agi dum zlam mbei avun alum ma Arnon-na 
ala: Azì ma Mowap-ma mi b’lak wa woyo. 

21Sariyad’a mba wa yam ambas sa abo tat papanad’a, yam Holon, yam Jahas, yam 
Mefat, 

22yam Dibon, yam Nebo, yam Bet-Diblatayim, 

23yam Kiriyatayim, yam Bet-Gamul, yam Bet-Meyon, 

24yam Keriyot, yam Bosra, yam azì ma nglo ma lara ge ma kur ambas sa Mowap-
pa ma sä dedeina ki ma gogona mi. 

25Ma didina mi dala: A kus wa yam suma Mowap-ma da’. Ad’eng mazid’a nga d’uo 
d’a! 

26Agi gurud’ugi azì ma Mowap-ma woi ki süma kayam mi hle yam akulo avok Ma 
didina. Ar mi bulul kä aduk vin mama, ar mi mbut vama sanda hi sumina. 

27Agi suma Mowap-ma, agi gologi Israel-lâ ni vama sanda iragi adjeu d’uo zu? 
Adjeu agi ndumuzi naduk suma kula, agi nga dagi zla mazid’a ni ki yam mba 
kidjika mi d’uo zu? 

28Agi suma nga kaka Mowap-ma, agi aragi azì ma nglona woyo, agi i kagagi aduk 
ahuniyôna, agi kagagi d’igi gugud’a ti min aziyat apei zul la ahinad’a na. 

* 

29Ami humumi zla yam mba ad’enga hazì ma Mowap-ma d’a kal teglesa, ami 
humumi zla yam ad’eng mamba, zla subur ta mamba, zla tum didik mama, zla 
yam mba ad’eng nga kurum krovod’a mi. 

30Ma didina mi dala: An we ayî mama ni hawa hina yak, subur ta mamba ni sun 
nda hawa yaka mi. 

31Ni kayam ndata ba, an nga ni tchi yam azì ma Mowap-ma, an nga ni tchi yam azì 
ma Mowap-ma ki zla tam pet, an nga ni tchi yam suma Kir-Heres-sâ. 

32Ndak guguzlu d’a Sipma-d’a, tchi ma an nga ni tchim ka’â mi kal tchi ma an 
tchim yam azì ma Jazer-rîna. Abok mi kal lei yam apo d’a Matna, gak i mi dabi 
avun alum ma ngol ma Jazer-râ. Ma b’lak yina mi nde yam vud’agu ma’â, yam vut 
guguzlu mak ka a dud’uta mi. 

33Furîd’a ki hur ma hapma a ndjoî woi kur asine ma wul guguzlud’a, kur ambas sa 
Mowap-pa. An ni sid’am süm guguzlud’a woi kur yima a mired’em kuana, a mba 
miret guguzlud’a ki furîd’a d’uo d’a. A mba humï del la ayîna, nga ni del la furîd’a 
d’uo d’a. 

34Tchina hi suma Hesbon-na mi nde gak mi i Elale. Delezi d’i nde gak ti i Jahas, 
tinï ad’ud’a Sowar dei gak mba Horonayim, gak mba Eglat-Selisiya, kayam mbiyo 
ma Nimrim-ma mba mi so woyo. 

35Ma didina mi dala: An nga ni dap suma Mowap suma a nga i ata yima ndingâ á 
ngal dubang ma his djivid’ina malo mazinina woyo. 

36Ni kayam ndata ba, an nga ni tchi kurun krovo yam suma Mowap-ma d’igi 
taulâd’a ti tchi na, an nga mi tchi kurun krovo yam suma Kir-Heres-sâ d’igi 
taulâd’a ti tchi na mi, kayam ndjondjoî d’a azi togota, ti b’lak wa woyo. 

37Kayam nge nge pî, mi wel yam mbeyo, nge nge pî mi wel dudumam mbeyo, nge 
nge pî mi b’as tamu, a djin baru d’a ndjondjorod’a furuzi mi. 

38Ma didina mi dala: Kur azì ma Mowap ma lara ki ir palum mamba pet ni tchi ma 
hohoud’a vam tu, kayam an ni to azì ma Mowap-ma woi d’igi dei ma sana hurum 
vum mbuo na na. 

39Azì ma Mowap-ma a b’lagam wa woyo! Agi tchagi wulula! Suma Mowap-ma a 
mbut wa huyogozi abo zulona! Azì ma Mowap-ma mi mbut wa vama sanda, vama 
mandarâ ir suma a nguyuma pet. 

* 

40Ma didina mi dala: Gola! Andjaf suma a mba sir kä yam azì ma Mowap-ma d’igi 
b’aruna mi b’er gigingâm mbei mi sir kä na. 

41A mba hlazì ma Keriyot-na, A mba yo azì ma ad’eng ma ngunguna mi. Kur bur 
máma suma gangrang suma Mowap-ma, huruzi mba mi b’lak d’igi atcha d’a hurut 
nga mi tat á vutid’a na. 

42A mba b’lak suma Mowap-ma woyo. A mba dap pei aduk andjaf suma kayam a 
hle yazi akulo avok Ma didina. 

43Ma didina mi dala: Ang ma nga kaka Mowap-ma, mandarâ ki zula kabeid’a a nga 
djubungû. 

44Ma didina mi de kua ala: Sama mi ring abo mandarîna mba mi nde kur zula. Ma 
djagï akulo woi kur zulina, abeid’a mba d’i vum mi, kayam an nga ni mba ki biza 
d’a ndaka yam azì ma Mowap-ma. 

45Suma ringâ a seî woyo, a tchol ad’u anguzu ma Hesbon-na, wani akud’a ti ndeï 
Hesbon, sinat nga d’i ngal azì ma amula hi Sihon-na, nga d’i ngal ambasa hi suma 
Mowap-mid’a tinï ir haga mata dei gak mba aduk ka d’ad’ara, ti ngal suma 
murud’umba woi mi. 

46Ni zla d’a hohoud’a yam ang azì ma Mowap-ma! Suma hi Kemos-sâ a dap wa 
woyo, kayam grong suma andjafâ ki grong suma aropma, a yoziya wa magomba. 

47Ma didina mi dala: Wani an mba ni hulongî ki suma Mowap suma a yozi 
magombina kur atchogoi d’a dabid’a. Wana ni sariya d’a kad’a an kat yam suma 
Mowap-mid’a. 

Jeremi 49 

Zla d’a a dat yam Amon-nid’a 

1Wana ni zla d’a a dat yam suma Amon-nid’a: Ma didina mi dala: Israel-lâ a nga ki 
gro d’uo zu? Ma te djo mazi mi nga d’uo zu? Ni kayam me ba, alo ma a yum ala 
Milkom-ma mi hlandaga d’a Gad-ta ge? Ni kayam me ba, sum mama a kak kur azì 
mam ma nglona ge? 

2Ni kayam ndata ba, an mba ni mba ki siwela hayî ma durîd’a kur azì ma Raba ma 
hi suma Amon-nina. Mba mi arî djona, azì ma gurei ma nguyuma a mba ngalam 
mbei kakud’a mi. Ata yi máma Israel-lâ a mba hle va mazi ma azi tum djona 
adjeuna. An Ma didina ni de na. 

3Agi suma Hesbon-na, agi tchagi wulula, kayam a b’lak wa azì ma Aï-na woi da’. 
Agi yugunei suma Raba-na, agi tchigiya, agi djinigi baru ma ndjondjorona furugi 
d’igi d’i’â na. Agi tchigi horâ, agi ringîgi kur gulumuna abo hî, abo hî, kayam 
Milkom, a im wa magomba ki mam suma ngat buzuna ki mam suma nglona mi. 

4Ndak Raba gor wei d’a bei hum vuna ba d’a, Ni kayam me ba, ndak subur tak 
yam hor mak ka wul ahlena heîd’a ge? Ndak tin huruk yam ndjondjoî maka, ndak 
nga dala: Ni nge ba, mba mi mba atan á durâ ge? 

5Salad’a Ma didin ma ad’engêm kal petna mi dala: An mba ni mba ki mandarâ 
kagu, mba mi nguyuk ata yina pet. agi mba ndjoyôgi woi vivreng, nge nge pî mba 
mi i yi mama, a mba fe sama mba mi tok suma a nga ringâ d’i. 

6Ma didina mi dala: Bugol ahle ndazina, an mba ni hulongî suma Amon-na woi 
kur magomba. 

Zla d’a a dat yam Edom-mid’a 

7Wana ni zla d’a a dat yam suma Edom-mid’a: Ma didin ma ad’engêm kal petna 
mi dala: Na ni sama ne nga avo Teman nduo zu? Mazi suma de d’alâ a dap pei zu? 
Ne mazid’a ti b’lak kei mi zu? 

8Agi suma nga kaka Dedan-na, agi mbud’ugi iragi agi ringîgiya, agi i ngeyegi kur 
zul ahinad’a, kayam an nga ni mba ki b’laka yam agi andjafâ hi Esau-na, kayam 
yima a ngam á lagi ndaka kuana, mi mba wa. 

9Le suma dut guguzlud’a a mba hatagiya ni, a mba ar ades guguzlud’a akulo nde 
d’uo zu? Le suma kula a mba andjege ni, a mba yo nahle suma a ndak á yod’ina 
hol luo zu? 

10Wani agi andjafâ hi Esau-na, ni an ba, mba ni hurum ahle magina, an mba ni 
b’lagagi yi magi ma ngeid’a woyo. Agi mba fagi yima ngeid’a d’i, wani agi 
andjavamu, b’oziyoma ki ndroma, an mba ni hagi abo ma b’lak yina, a mba wagi 
bugol luo d’a. 

11Agi aragi grogi suma hokuyod’a, ni an ba ni wuluziya. Agi aragi arop magi suma 
modonod’a a tin huruzi kanu. 

12Ma didina mi dala: Suma an ka sariyad’a kazi ala arazi a tche kop máma d’uo na, 
a mba tchum mbeî! Agiya, a mba aragi bei ngopa zu? A mba aragi bei ngopa d’i. 
Agi mba tchum mbeî. 

13An Ma didina, ni gun tan ki an tanda ala azì magi ma ngol ma Bosra-na mba mi 
mbut ni vama hohoud’a, vama ngula, vama b’laka ki vama ge vuna. Azì mam ma 
nglo ma nguyuma pet mba mi b’la’î b’lak ka didinda. 

14An hum zlad’a tcholï avun Ma didina. Mi ge sunda aduk suma ala: Agi togogïya, 
agi mbeï durugi suma Edom-ma. Agi tchologi akulo á dur ayîna! 

15Suma Edom-ma, gola! An hulongôgi yagi kä aduk andjaf suma, an mbud’ugi 
vama gol isâ aduk suma mi. 

16Mbut ta agi nga mbud’ugi suma mandarîd’a ki subur ta magi d’a kurugid’a ti 
vid’igi wa woi da’. Agi suma nga kaka kur zul la ahuniyôna suma nga lagi sunda 
akulo yam yima ndingîna, le agi minigi aziyagi sä akulo dei d’igi ma hi b’arunina 
na pî, an mba ni tchugugi kä! An Ma didina ni de na. 

17Azì ma Edom-ma mba mi mbut vama hohoud’a. Suma a mba kal gevema a mba 
le atchap, a mba tchi kukurup yam b’lak mamba. 

18Ma didina mi dala: A mba b’lagam mbei d’igi a b’lak azì ma Sodom-ma kazì ma 
Gomor-râ kazì ma nglo ma nguyuma woi adjeu na, a mba fe sama kak kur ri. Sa tu 
pî mba mi kak kua d’i. 

19Ma didina mi dala: Gola! An mba ni ndeï d’igi azlona mi ndeï aduk agud’a avun 
alum ma Jurdê-na á lat suma pola na. Atogo hina zak an mba ni dik suma Edom-
ma, an mba ni tin ma an manama kaziya. Ni nge ba, mi hle tam d’igi an na ge? Ni 
nge ba, mba mi han vuna ge? Ni ma pol ma lara ba, mba mi tchol avoron nge? 

20Kayam ndata, agi humugi zla d’a Ma didina mi ngat kurum yam suma Edom-
mid’a, agi humugi nga hur ma mi ngam kurum yam suma a nga kaka Teman-na 
mi. Gagazi, a mba tanazi d’igi suma a tan d’uwar ma gureina na. Gagazi, a mba 
b’lagazi yazi ma kaka woi mi. 

21Andagad’a mba d’i giget abo siwel la yam puk mazid’id’a, tchi mazina mba mi i 
gak nde sä woi avun alum ma ngol ma Tchereuna. 

22Gola! Andjaf suma a mba sir kä yam azì ma Bosra-na d’igi b’aruna mi b’er 
gigingâm mbei mi sir kä na. Kur bur máma suma gangrang suma Edom-ma, 
huruzi mba mi b’lak d’igi atcha d’a hurut nga mi tat á vutid’a na. 

Zla d’a a dat yam Damas-sa 

23Wana ni zla d’a a dat yam Damas-sa: Suma Hamat-na ki suma Arpat-na a mbut 
zulona, kayam azi hum zla d’a de d’a tchod’a, azi tchuk susub’ok. A nga djulul d’igi 
alum ma ngol ma nga mi tchol b’et tuo na na. 

24Suma Damas-sâ a mbut amangeîd’a, a hazigazi á ringâ, a nga zlak abo mandarâ. 
Pupuluka ki ta d’a ted’a nga d’i tazi d’igi atcha d’a nde vutid’a na. 

25Na ni a ar nga azì man ma ngol ma subur ma an tan lan djivid’a heî kama woi 
d’uo zu? 

26Ma didin ma ad’engêm kal petna mi dala: Kur bur máma azungeî mazina a mba 
puk kä ir palumba, mazi suma dur ayîna vunazi mba mi seng silil mi. 

27An mba ni do akud’a ata gulumun ma yam Damas-sâ, ti mba d’i ngal azì ma 
amula hi Ben-Hadat-na woi mi. 

Zla d’a Ma didina mi dat yam Arap-mid’a 

28Wana ni zla d’a Ma didina mi dat yam andjaf suma Arap suma Kedar-râ ki suma 
kur leud’a hi Hasor suma Nebukanezar amul ma Babilon-na mi te kazina. Mi dala: 
Agi tchologi akulo, agi i durugi suma Kedar-râ, agi tchagi suma abo ma yorogona 
woyo. 

29Ar a yozi zlub’u mazid’a ki d’uwar mazina, ar a yozi azuwei mazina kahle 
mazina ki djambal mazid’a, ar a tchi wulula ad’uzi akulo ala: Ar mandarâ mi vazi 
ata yina pet! 

30Ma didina mi dala: Agi suma nga kaka Hasor-râ, agi ringîgi atogo, agi igi sä woi 
dei, agi ngeyegi kur zul ahinad’a, kayam Nebukanezar amul ma Babilon-na, mi 
min wa zlad’a kagi á durugiya, mi nga wa hurum kagi da’. 

31Ma didina mi dala: Agi tchologi akulo, agi igi ata andjaf ma nga kaka tchugotna, 
ata suma a nga kaka halasâ. Azi nga ki bapma d’oze kawei ma murgulina atam 
mbi, a ni kaka woi vazi hina tchilang. 

32Ma didina mi dala: A mba hurum djambal mazid’a, d’uwar mazi ma mimiyâ’â 
mba mi mbut ni vama hurumba avun ayîna. An mba ni ndjoyôzi woi ki simetna 
pet. Suma a wel ad’u dudumazina, an mba ni mba ki ndaka kazi ata yina pet. 

33Azì ma Hasor-râ mba mi mbut ni domina hi hânina, mi arî djona ki iram fafat. A 
mba fe sama kak kur ri, sa tu pî mba mi kak kua d’uo mi. 

Zla d’a Ma didina mi dat yam Elam-mid’a 

34Wana ni zla d’a Ma didina mi dat mi ma djok vun Alona Jeremi yam suma Elam-
ma kid’a Sedekiyas amul ma Juda-na mi tin ad’ud’a á tamulid’a. 

35Ma didin ma ad’engêm kal petna mi dala: Gola! An nga ni kus agu yeûd’a hi 
suma Elam-ma d’ala nad’eng mazid’a d’a woyo. 

36An nga ni mba ki simetna fid’i ma abo ma fid’i ma avun dabid’a hakulod’ina yam 
suma Elam-ma. An mba ni ndjoyôzi woi ki simet máma pet, andjaf ma mba ba bei 
fe suma Elam-ma kuana nga d’i. 

37An nga ni zlak suma Elam-ma avok mazi suma djangûna, avok suma a nga 
halazi á tchid’ina. Kur hur man ma zala, an mba ni sunuzï ndaka kaziya, an mba ni 
digizi ad’uzi kayî ma durâ gak ni dabazi woyo. 

38Ma didina mi de kua ala: An mba ni tin zlam man nda amula navo Elam, an mba 
ni tchamulâ woi ki mam suma nglona. 

39Ma didina mi de kua ala: Wani kur bur ma danana, an mba ni hulongî ki suma 
Elam suma a yozi magombina. 

Jeremi 50 

Zla d’a Ma didina mi dat yam azì ma Babilon-nid’a 



1346 

 

 
Bible azumeina 

© 1999, Alliance Biblique du Tchad 

 

 

 

1Wana ni zla d’a Ma didina mi dat yam azì ma Babilon-na kambas mamba avun 
ma djok vun Alona Jeremi-d’a: 

2Agi tchagi wal zla ndata woi aduk andjaf suma, ar suma a humud’u. Agi pagi 
drapo d’a taka akulo, ar suma a hum zla ndata, agi ngeyet kä d’i. Agi dagi woi kat 
ala: A hle wa azì ma Babilon-na! Alo ma a yum ala Bel-lâ mi mbut wa zulona, Alo 
ma a yum ala Mardu’â, a b’lagam wa woyo! Angus ahle mam suma tcheta a mbut 
wa zulona, filei mama a b’lagam wa woi mi. 

3Kayam andjaf ma dingâ mba mi tchol abo ma norâ á dur ayîna ki sed’emu. A mba 
mbud’um ambas mamba djona, a mba fe sama kak kur ri. Suma ki d’uwarâ a mba 
ringâ, a mba tcha tata. 

4Ma didina mi dala: Kur bur máma, ata yi máma, Israel-lâ ki suma Juda-na a mba 
mba asem taziya, a mba tit ki tchina iraziya, a mba halan an Ma didina Alo 
mazina. 

5A mba djop yam lovot ta Siyon-nda, a mba mbut irazi yam lovot ndata, a mba 
dala: Mbeyegïya. Agi reyêgi tagi ki Ma didina yam vun ma djin ma didin ma bei 
mara ba na. 

6Adjeu sum mana a ni d’igi ades tumiyô suma a vit teina na. Mazi suma pola a 
vid’izi woyo, a arazi akulo yam ahuniyôna, a nga tcha tata akulo yam ahuniyô 
suma nglona, akulo yam yima ndingâ mi, a mar rei yam kangâ mazina. 

7Suma a fazina a nga mud’uziya. Mazi suma djangûna a nga dala: Zla nga kami d’i, 
kayam ni azi ba, a le tchod’a avok Ma didin mala ni Sala d’ingêrâ na, a le tchod’a 
avok Ma didin mala ni Hur ma tinda habuyozi ngolona na mi. 

8Ma didina mi dala: Agi ringîgi woi avo Babilon, agi buzugugï woi yam ambas sa 
Babilon-nda, agi kagagi ni d’igi mbekmberena na avok d’uwarâ. 

9Kayam an nga ni tchol kandjaf ma ngol ma ablauna abo ma norâ á dur suma 
Babilon-na. A mba ndjar á duruziya, a mba hlazina. Yeû mazid’a ti ni d’igi yeûd’a 
hi ma we dur ma nga mi hulong avo abom hawa d’uo na na. 

10Ma didina mi dala: An mba ni he suma Babilon-na abo suma á hurumuziya; 
suma a mba hurumuzina a mba hoba. 

11Agi suma hurumugi sum manina, djiviya, agi kagagi ki furîd’a, agi ayâgiya, agi 
dubaragi d’igi amuhl hla wei d’a afefeta na, agi togi breîd’a d’igi akulumei suma 
sib’ika na. 

12Gola! Asugi ti mbut wa zulona, ta vud’ugid’a mba d’i mbut zulona abo gola, 
kayam mba d’i mbut nandjaf ma bugol andjafîna, mba d’i mbut ni fulâ, mba d’i 
mbut nandaga d’a so d’a gangrasa mi. 

13Yam hur ma zala hi Ma didinina, a mba fe sama kak kurut tuo d’a. Ti mba d’i arî 
djona. Sama lara ma mba mi kal gevetna, mba mi le atchap, a mba tchi kukurup 
yam b’lak mata. 

14Agi suma yet yeûd’a pet, agi ndjaragi á dur suma Babilon-na, agi nguyugizi kä 
d’uhl, agi yed’egiziya, agi arazi bei yeta ki yeûd’a d’i, kayam azi le tchod’a avok Ma 
didina. 

15Agi nguyugizi ki sor ra ayîna. A nga bar aboziya, aziyazi nga mi dris kä, gulumun 
mazina nga mi to kä woyo, kayam ni bur ma sä atchugula hi Ma didinina. Agi sagi 
atchugula ki sed’eziya! Agi lazi d’igi azi ladjeu na mi! 

16Agi pad’agi sama nga mi zar awunina ki ma nga mi ze awuna ki mbaragumba 
ata yima nda’â woi avo Babilon! Ar nge nge pî mi hulong gen sum mama, ar nge 
nge pî mi ring yam ambas mamba abo ayî ma durâ hi ma djop vun sumina. 

17Israel-lâ a ni d’igi timi d’a ti vit tei d’a azlona mi digita na. Ma mud’ut avok 
kikidjina namul ma Asiri-na. Ma bugol ma mi kuzut asogot tei ndjondjoma ni 
Nebukanezar amul ma Babilon-na. 

18Ni kayam ndata ba, Ma didin ma ad’engêm kal petna, Alona hi Israel-lîna, mi 
dala: Gola! An nga ni mba á ngop amul ma Babilon-na kambas mamba d’igi an 
mba adjeu ni ngop amul ma Asiri-na na mi. 

19An mba ni hulongî Israel-lâ kur kangâ mazina. Azi mba te hatna akulo yam 
ahina d’a Karmel-la ki d’a Basan-nda, a mba hop ki hatna akulo yam ahina d’a 
Efraim-mba ki d’a Galät-ta mi. 

20Ma didina mi dala: Kur bur máma, ata yi máma, a mba hal tchilad’a hi Israel-
lîd’a, a mba fat ti, a mba hal tchod’a hi suma Juda-nid’a, a mba fat tuo mi. Kayam 
an mba ni vat hurun ndei yam suma an mba ni arazina. 

21Ma didina mi dala: Agi tchologiya, agi i durugi ambas sa Meratayim-mba, agi 
durugi suma a nga kaka Pekot-na, agi dabazi woyo, agi b’lagazi ahle mazi suma 
blogozina woi kakazeî. Agi lagi ahlena pet suma an hagi vuna kazina. 

22Sor ra ayîna nga d’i sor kä kur ambasa, ni b’lak ka ngola! 

23Ni me mama na ge? Babilon ni marto d’a ti to suma yam andagad’ina woid’a. 
Gola! Ti to wa woi kikizek, ti mbut wa djona aduk suma. Na ni gagazi zu? 

24Ang azì ma Babilon-na, an gun wa dauna kä kangû, mba mi vang bei ang we ba. 
Ata yima a fangâ, a mba vangû, kayamba ang dur ki an Ma didinid’a. 

25Ma didina mi mal vun gong mam mba mi ngom ahle suma sïna kuad’a woyo, mi 
buzugï ahle mam suma dur ayîna woi á tak ayî mam ma bibiliuna woyo. Salad’a 
Ma didin ma ad’engêm kal petna, nga mi le sun ndata yam ambasa hi suma 
Babilon-nid’a. 

26Agi mbeyegï ata yina pet durud’u, agi malagi vun avurei matna woyo, agi yogi 
ahle matna, agi mologizi d’igi suma a mol mbugulud’a na. Agi b’lagagizi woi 
kakazeî, agi aragi va kurut tu d’i! 

27Agi yogi amuzlei mazi suma digilina, agi igi ata yima ngata, agi tchazi woi pet. Ni 
zla d’a hohoud’a kaziya, kayam bur mazina mba wa, ni yima an ngam kazi á 
ngopina. 

28Suma ring suma a sud’ï woi yam ambas sa Babilon-ndina, a nga de woi yam 
atchugul la sad’a hi Ma didina Alo meinid’a kur Siyon, natchugul la sa d’a yam 
gong mam mba kud’orid’a. 

29Agi yagï suma yeû suma a we yet yeûd’ina pet yam Babilon. Ar agi nguyugizi kä 
d’uhl, ar sa mi sut tu d’i. Agi wuragat yam sun mata, agi lagi d’igi ndat tat ti le hina 
mi, kayam ti subur tat avok Ma didina, avok Ma tin tam irat vat yam Israel-lîna 
mi. 

30Ma didina mi dala: Ni kayam ndata ba, azungeî matna a mba puk kä ir palumba, 
mat suma durâ pet a mba seng silil kur bur máma. 

31Salad’a Ma didin ma ad’engêm kal petna mi dala: Gola! Ndak Babilon nda subur 
tak heîd’a, gola! An nga ni iza atagu, kayam bur ma’â mi mba da’, ni yima an 
ngobok kuana. 

32Ta subur tata mba d’i ka azlard’eid’a, ti puk kä. Sama mba mi tcholot akulona 
nga d’i. An mba ni do azì mat ma nglona akud’a, mba d’i ngal yima nguyutna woi 
pet mi. 

33Ma didin ma ad’engêm kal petna mi dala: Israel-lâ ki suma Juda-na, a djobozi 
vunazi nabo tazi tu. Suma a yozi magombina a vazi kä ndinding, a min tchuguzi 
akulo d’i. 

34An ma tchuguzi akulona ni ma sib’ika. Simiyên ala Ma didin ma ad’engên kal 
petna. An mba ni ndjun kaziya, ambasa ti kak ki halasa, an mba ni mbut suma a 
nga kaka Babilon-na mandarâ mi. 

Ma didina mi nga hurum á dur suma Babilon-na 

35Ma didina mi dala: Ar a dur suma Babilon-na, ar a dur suma a nga kaka kur 
aziyazi ma ngolîna, mazi suma nglona ki mazi suma ned’a mi! 

36Ar a dur suma djok vun suma ka zlad’a, ar a mbut lilid’a. Ar a dur mazi suma 
gangrangâ, ar a mbut mandarâ. 

37Ar a dur akulumei mazina ki pus mazi ma dur ayîna, ar a dur suma pet suma a 
yozï ad’u andjafâ teteng suma a nga kurutna, ar a mbut aropma. Ar a dur mazi 
suma ndjondjoîna, a hurumuziya. 

38Ar krena mi ve yam mbiyo mazina, mi sid’am mbeyo, kayam Babilon nambas sa 
tuwal fileina. A mbut lilid’a abo filei mazina. 

39Ni kayam ndata ba, amburei suma abageina ki hâna a mba kak kua, arigeta mba 
d’i min aziyat kua mi. A mba fe sama kak kur ruo atchogoid’a katchogoid’a, sa 
mba mi kak kur ruo gak didin mi. 

40Ma didina mi de kua ala: Babilon mba d’i mbut ni d’igi azì ma Sodom-ma kazì 
ma Gomor-râ kazì ma nglo ma nguyuzi suma an b’lagazi woi adjeuna na. Sa mba 
mi kak kua d’i, sa tu pî mba mi kak kua d’uo d’a. 

41Gola! Suma yam ambas sa abo ma norîd’a a nga djïya. Nandjaf ma ngolâ kamulei 
suma sib’ik suma a tcholï avun dabid’a handagad’ina. 

42A nga piget yeû mazid’a kasubiyo mazina. Azi ni suma murud’um suma bei we 
hohowa suma suma delezi nga d’i ngir kä d’igi alum ma ngolâ vunam mi tchi wü 
na na. A nga akulo yam akulumei mazina, a ndjar á dur ayîna d’igi sama tuna na á 
duruk ndak Babilon. 

43Amul ma Babilon-na mi hum zla ndata, abom mi mbut amangeîna kekeb’e, mi 
nga mi tcha tata d’igi atcha d’a ti nde vutid’a na. 

44Ma didina mi dala: Gola! An mba ni ndeï d’igi azlona mi ndeï aduk agud’a avun 
alum ma Jurdê-na á lat suma pola na. Atogo hina zak an mba ni dik suma Babilon-
na, an mba ni tin ma an manama kaziya. Ni nge ba, mi hle tam d’igi an na ge? Ni 
nge ba, mba mi han vuna ge? Ni ma pol ma lara ba, mba mi tchol avoron nge? 

45Kayam ndata, agi humugi zla d’a Ma didina mi ngat kurum yam suma Babilon-
nid’a, agi humugi nga hur ma mi ngam kurum yam suma a nga kaka kur ambasa 
hi suma Babilon-nid’a. Gagazi, a mba tanazi d’igi suma a tan d’uwar ma gureina 
na. Gagazi, a mba b’lagazi yazi ma kaka woi mi. 

46Andagad’a ti giget abo siwel la a siwelet á hle Babilon-nda, wulula ti ndezi woi 
aduk andjaf suma mi. 

Jeremi 51 

1Ma didina mi dala: Gola! An nga ni tchol ki simet ma b’lak yina yam azì ma 
Babilon-na, yam suma a nga kaka kuruma mi. 

2Gola! An nga ni sun suma sir ahlena yam Babilon, a mba sirit teyo, a mba dap 
ahlena woi kur ambas mata. Suma a mba tcholï abo yina pet, a nde kat kur bur 
mat ma ndaka. 

3Ar agi ndirigi yeûd’a ata sama nga mi ndir yeûd’a á yetina, ar agi yed’egi sama mi 
tin hurum yam kongrong mamina. Agi aragi azungeî matna d’i, agi tchagi azigar 
matna woi kakaf. 

4Ar a puk kä ki mbuleina, a bo kä yam ambas sa Babilon-nda, ar a tchogozi 
mbuleina ir palumba hazì mat ma ngolîd’a. 

5Kayam ambas sa Babilon-nda ti oî ki tchod’a avok Ma tin tam irat vat yam Israel-
lîna. Hina pet pî, Israel-lâ ki suma Juda-na, Alo mazi Ma didin ma ad’engêm kal 
petna mi arazi nga woi d’i. 

6Agi ringîgi woi kur Babilon, ar nge nge pî mi sut tamu, ar a tchagi woi yam tcho 
mata d’i, kayam ni yima sä atchugula hi Ma didinina, mba mi wuragat yam sun 
mata. 

7Adjeu Babilon ni kop ma lor ma mi nga ved’a abo Ma didinina, ni ma mi gurut 
suma yam andaga woi petna. Andjaf suma a tche süm guguzlu mata. Ni kayam 
ndata ba, andjaf suma yazi d’i b’lak ki wana! 

8Atogo hina zak Babilon ti puk kä, ti b’lak keyo. Agi tchigi kad’u, agi yogi kumana 
á tinda ata mbil matna. Dam mba d’i tchil kla? 

9Adjeu ami min á tchilimi Babilon, wani ndat tchil nga d’i. Ki tchetchemba, ei arat 
teyo, nge nge pî mi i yam ambas mamba, kayam sariya d’a a kattchi kata ti i akulo 
hur alona, gak ti doï d’ugula. 

10Ma didina mi ndeï ad’u d’ingêr meid’a woi abu da’. Mbeyegïya, ei i vei ad’ud’a 
woi yam sunda hi Ma didina Alo meinid’a kur Siyon. 

11Agi gurugi sï yeû magid’a, agi yogizi kur aziyad’u. Ma didina mi djiu wa hur 
amulei suma Mede-na akulo, kayam mi nga hurum á b’lak Babilon ndei da’, 
kayam natchugul la sad’a hi Ma didina d’a mi sat yam gong mam mba kud’orid’a. 

12Agi pagi drapo d’a taka akulo, agi durugi gulumun ma Babilon-na, agi hagi 
ad’enga mi ma ndjola, agi tinigi suma ndjola, agi tinigi suma a bur suma kä na. 
Kayam Ma didina mi nga hurum da’, nga mi ndak vun zla d’a mi dat yam suma a 
nga kaka Babilon-nid’a. 

13Ndak Babilon nda nga kaka avun mbiyo ma nglonid’a, ndak ka tok ndjondjoîd’a 
ngola avo hataka, zlak dap da’, d’od’ok maka dap wa mi. 

14Ma didin ma ad’engêm kal petna mi gun tam ki mam tamba ala: Gagazi, an mba 
ni oî suma kuruk d’igi djera na, a mba siwel siwel la ayîna kagu. 

15Ma didina mi landagad’a ni ki sib’ik mamba, mi gäd’u duniyad’a ni ki ne mamba, 
mi b’eng akulod’a woi ki wäd’u mamba mi. 

16Ata yima mi he vunina, mbina mi tok kur akulod’a. D’ugula ti tcholï avun 
dabid’a handagad’id’a teteng. Wiled’a nga d’i wile á salona, simetna mi buzugï 
woi ata yam ma ngei ahlena mi. 

17Kayam ndata, suma pet a mbut ni suma yazi nga d’uo na abo we mamba. Suma 
yor lora pet a mbut zulona kangus ahle suma azi yorozina, kayam filei mazina ni 
filei ma ka zlad’a, nga mi muzuk kuo mi. 

18Azi nahle suma hawa ya’â, ni sun nda lop ira. Fata mba mi ngobozid’a, a mba 
dap peyo. 

19Wani ma ala ni ndjondjoîd’a hi Jakob-pa na, mi nga na d’i. Mam mi Ma ad’engêm 
kal petna, Israel-lâ ni sum mama mi. Simiyêm ala Ma didin ma ad’engêm kal 
petna. 

Dabid’a hi Babilon-nda 

20Ma didina mi dala: Ndak Babilon, adjeu nda’î marto mana, ni va man ma sï ma 
dur ayîna. Ni ki ndak ba, an kizak kandjaf suma woyo, ni ki ndak ba, an b’lak ki 
leu d’a tetenga woi mi. 

21Ni ki ndak ba, an kus kakuluma ki sama djangâma, ni ki ndak ba, an kus ki pus 
ma dur ayîna ki sama mi djangâma mi. 

22Ni ki ndak ba, an kus ki mandjufâ katchad’a, ni ki ndak ba, an kus ki mamarâ ki 
gogorâ, ni ki ndak ba, an kus kazongâ ki weid’a woi mi. 

23Ni ki ndak ba, an kus ki ma pola ki d’uwar mama, ni ki ndak ba, an kus ki ma 
zuma kahle mam suma zuma, ni ki ndak ba, an kus ki suma te yamba ki suma 
nglo suma ka sariyad’a mi. 

24Ma didina mi dala: An mba ni wurak Babilon ki suma a nga kaka kurutna pet 
yam tcho d’a azi lat mi Siyon-nda kä iragi na. 

25Ma didina mi dala: Ndak ahina d’a b’lak yina, an nga ni iza atak á durâ. Ndak ka 
b’lak suma yam andagad’a peta, an mba ni mat abon ni durugu, an mba ni zud’ugï 
kä yam ahuniyôna, an mba ni mbud’u’î ahina d’a ngalat teid’a. 

26Ma didina mi dala: A mba fahina d’a djik gong kuruk kuo mi na, a mba fahina d’a 
gäd’u gong kuruk kuo mi. Ndak mba d’i arî djona ki irak fafat. 

27Agi pagi drapo d’a taka akulo kur ambasa, agi bugi adifa aduk andjaf suma, agi 
minigi andjaf suma á durud’u, agi yagï suma kur leu d’a Arat-ta, kur ra Mini-d’a, 
kur ra Askenas-sa mi. Agi i yagï nglo suma dur ayîna á durud’u, agi aragi 
akulumeina a pir kurut d’igi djera ti pir na. 

28Agi togogi andjaf suma zlapa kamulei suma Mede-na, ki mazi suma nglona 
kamulei mazina pet, ki suma kur ambas sa azi te kata pet á durud’u. 

29Andagad’a ti giged’a, ti zlak mi, kayam nga hurâ hi Ma didina ma mi ngam yam 
Babilon-na, mi ndak wa. Mi mbut wa ambas sa Babilon-nda djo ma bei sa mi kak 
kua ba na. 

30Suma dur suma Babilon-na a ar bei dur ayîna, a ar kaka kur azì ma ad’eng ma 
ngunguna. Mazi suma gangrangâ a mbut amangeîd’a, a mbut ni d’igi aropma na. 
Suma djangûna a nga dozi aziyazi akud’a, a kus kawei mam ma murgulina woi mi. 

31Ma gum sundina mi ring ad’u ma gum sundina, suma a tchuguzi sundina a ring 
ad’u ndrozina á i de mamul ma Babilon-na ala azì mam ma ngolâ, a hlum wa ki zla 
tam pet! 

32A hle wa yima a djak mbina kuana, yi mazi ma ad’eng ma ngunguna a ngalam 
wa woyo, suma dur ayîna a mbut mandarâ. 

33Ma didin ma ad’engêm kal petna, Alona hi Israel-lîna, mi dala: Babilon ti ni d’igi 
ambid’ak ma a to awuna kuana na. Ar hina ndjö, yima duta nga mi mba kad’u! 

Alona nga mi sä atchugul sum mama 

34Jerusalem ti dala: Nebukanezar amul Babilon-na mi kizagan ndeyo, mi b’lagan 
ndei mi. Mi mbud’un ni d’igi dei ma va nga kua d’uo na na, mi ni d’igi ambur ma a 
yum ala dragona na, mi ligin wa, mi hop wa hayam kahle man suma djivina, mi 
vinin wa woyo. 

35Suma nga kaka Siyon-na a dala: Ar murud’um mba a leizi ateid’a, ti hulong yam 
suma Babilon-na! Suma Jerusalem-ma a dala: Ar buzuwei ma djang ngeina, mi 
hulong yam suma a nga kaka Babilon-na! 

* 

36Ni kayam ndata ba, Ma didina mi dala: Gola! An nga ni ndjun kagu, an mba ni 
sak atchugulugu, an mba ni so alum ma ngol ma Babilon-na woyo, an mba ni so 
mbiyo mat ma laud’a woi mi. 

37Babilon mba d’i mbut ni d’igi ahina d’a mola na, mba d’i mbut ni domina hi 
hânina, mba d’i mbut ni vama atchapma ki vama sanda, sa mba mi kak kur ruo 
mi. 

38Suma Babilon-na a mba tchi d’igi azlona na, a mba gureî d’igi gro azlona na. 

39Fata d’od’oka lazid’a, an mba ni lazi te ma luna, an mba ni gurud’uzi woi ki 
süma, kayam azi le furîd’a. Bugola, a mba bur sen ma ki irazi fafatna, a mba zlit 
akulo d’uo d’a! An Ma didina ni de na. 

40An mba ni i ki sed’ezi ata yima ngata d’igi a i ki gro tumiyôna na, d’igi a i 
gamlâna ki mbekmberena na mi. 

Hor ma tchi ma yam Babilon-na 

41A le ni nana ba, a hle Sesak ke! Azi ma suma yam andagad’ina pet a suburuma, a 
hlum wa! A le ni nana ba, Babilon ti mbut djona aduk andjaf suma ge! 

42Alum ma ngolâ mi hlup wa Babilon kä, abil mam ma tetengâ, mi hlubut wa kä. 

43Azì mat ma nglona mi mbut wa djona, ti mbut wa ambas sa so d’a gangras sa 
hur fulîd’a, nambas sa sa nga mi kak kua d’oze sa nga mi kal kua d’uo d’a! 

44An mba ni ngop Bel alo ma avo Babilon-na, an mba ni pat vama mi ligima woi 
avunamu, andjaf suma a mba i gevem mbuo d’a. Gulumun ma Babilon-na tamba 
mi to wa kä woyo. 

45Agi sum mana, agi buzugugi woi kurud’u, ar nge nge pî mi sut tam mbei avok 
ayî man ma bibiliuna. 

46Ar vunadigagi d’i pat ti, ar agi lagi mandarâ abo gandjau d’a mba d’i le kur 
ambasid’a d’i. Kayam biza d’a wanda, gandjaud’a mba d’i le kur ambasa; biza d’a 
avok hid’a, gandjaud’a mba d’i le kua d’ei, murud’umba mba d’i te yam ambasa, 
ma te yamba mba mi tchol dur ki ma te yam ma dingâ mi. 

47Kayam ndata, burâ nga mi mba, kur bur máma an mba ni mba á ngop filei ma 
tchet ma avo Babilon-na. Ambas mamba mba d’i mbut zulona ki zla tat pet, mat 
suma a tchazina pet a mba sam kä hur azina. 

48Akulod’a kandagad’a kahle suma kuruzina pet, a mba hle sawal la furîd’a yam 
Babilon, kayam suma b’lak yina a tcholï abo ma norâ, a mba kad’u. An Ma didina 
ni de na. 

* 

https://es.bibles.org/mpg-AB/Jer/52#Jer.51.41!f.1

49Ma djok vuna mi dala: D’igi Babilon ti tchi suma ablaud’a yam andagad’a pet na, 
ar ti puk kä yam tchi d’a ti tchi Israel-lîd’a na mi. 

50Agi suma sud’ugi woi avun ayînina, agi igiya, ar agi tchologi ka hî go d’i. Sä ata 
yima deina, agi djib’eregi yam Ma didina, ar humagi gagi yam Jerusalem mi. 

* 

51Suma hAlonina a dala: Zulona mi vami yam ngul la a nga ngulumid’a. Zulona mi 
vami kekei, kayam andjaf suma dingâ a mba, a tchuk kur gong nga a tinit irat vata 
hi Ma didinid’a. 

* 

52Ma didina mi dala: Ni kayam ndata ba, burâ nga mi mba, kur bur máma an mba 
ni mba á ngop filei ma tchet ma Babilon-na. Suma kur ambas mambina pet a mba 
hum oîd’a hi suma a fe dakina. 

53Ladjï Babilon ti djak gak ti i akulo, ladjï ti min azì mat ma ad’eng ma ngunguna 
gak nga mi giget tuo pî, suma b’lak yina a mba durut yam vun man ma hed’a. An 
Ma didina ni de na. 

* 

54Ma djok vuna mi dala: A mba hum del la tchina avo Babilon, ni siwel la yam 
b’lak ka ngol la ti tcholï yam ambas matid’a. 

55Kayam Ma didina nga mi b’lak Babilon ndeyo, nga mi seng vunazi ma tchi wü 
na. Suma b’lak yina delezi nga d’i b’ik kä b’ib’ik d’igi abilâ halum ma ngolîna 
vunam nga mi tchi wü na. 

56Ma b’lak yina nga mi djï yam Babilon, grang matna a nga yoziya, agu yeû 
mazid’a nga d’i kus seyo. Kayam Ma didina nAlo ma mi we á sä atchugulina, nga 
mi wurak nge nge pî yam sun mam mba mi lata. 

57An mba ni gurut mat suma nglona, mat suma ned’a, mat suma te yamba, mat 
suma nglo suma ka sariyad’a ki grang matna. Sum ndazina a mba bur sen ma ki 
irazi fafatna, a mba zlit akulo d’uo d’a. An amul ma simiyên ala Ma didin ma 
ad’engên kal petna na ni de na. 

58Ma didin ma ad’engêm kal petna mi de kua ala: Gulumun ma ngol ma Babilon 
ma bubud’a a mba hôm kä woi ki zla tam pet. Vun agrek mat ma fuyogeina a mba 
ngalam mbei kakud’a. Suma a tchi tazi á le sunda ni hawa na, andjaf suma a kau 
tazi ni makud’a mi. 

Sun nda a gat avun alum ma Efrat-nid’a 

59Wana ni vun ma he ma ma djok vun Alona Jeremi mi hum mi Seraya Neriya 
gorom ma Mäseya gorom ngolonina, kid’a nga mi i Babilon zlapa ki Sedekiyas 
amul ma Juda-na kur biza d’a fid’i d’a mam nga mi tamulid’a. Seraya ni ma ngolâ 
hi azigar suma avo hamulîna. 

60Jeremi mi b’ir ndak ka mba d’i mba yam Babilon-nda kä kur mbaktumba pet, 
nala, zla d’a pet ta mi b’irit kä yam Babilon-nda. 

61Jeremi mi de mi Seraya ala: Le ang mbaza wa Babilon-nu ni, ang ve tang ad’enga 
á ndum zla d’a kur mbaktum ndatid’a woi djivi tetet. 

62Bugola, ang dala: Ma didina, ni ang ba de zlad’a yam yima wana ala a mba 
b’lagam mbeyo, ar sa d’oze d’uwar mi kak kua d’i, wani mi arî djona ki iram fafat. 

63Le ang dap wa mbaktumba ndumba da ni, ang djin mbaktum ndata zlapa 
kahinad’a, ang gat aduk alum ma Efrat-na, 

64ang dala: Babilon mba d’i hlup kä hina dedege, mba d’i tchol akulo abo ndak ka 
an mba ni mbattchi kata d’i, wani mba d’i puk kä, mba d’i dap peyo. Zla d’a ded’a 
hi Jeremi-d’a dap da’. 

Jeremi 52 

HLE D’A A HLE JERUSALEM-MBA 
(52.1-34) 

Nebukanezar mi ve Sedekiyas 
(Gol 39.4-7; 2 Amul 24.18–25.7) 

1Kid’a Sedekiyas mi kak amulid’a, bizamî dok mbà yam tu. Mi tamula avo 
Jerusalem bizad’a dogo yam tu. Asum a yat ala Hamutal ni Jeremi ma Libina-na 
goromba. 

2Mi le sun nda tchod’a avok Ma didina d’igi Jojakim na. 

3Ahle suma a le ndazina a djiu ayîna hi Ma didinina á kak djangûna ki suma 
Jerusalem-ma ki suma Juda-na gak mi digizi woi dei avoromu. Sedekiyas mi tchol 
huneîd’a kamul ma Babilon-na. 

4Kur biza d’a zlengâ d’a Sedekiyas nga mi tamulid’a, kur bur ma dogona hi til ma 
dogonina, Nebukanezar amul ma Babilon-na mi mba ki azigar mama pet á dur 
Jerusalem. A vanguvora avorot d’ar, a nguyut tei d’uhl. 

5Azì ma ngolâ mi ar nguid’a kä gak biza d’a dogo yam tu d’a Sedekiyas nga mi 
tamulid’a. 

6Kur til ma fid’ina kur bur ma zlengîna hi til mámina, baktara d’a ngola ti nde yam 
suma kur azì ma ngolîna. Suma kur ambasina a nga fe vama te d’i. 

7Kur bur máma, azigar suma Babilon-na a tcho ir gulumuna hazì ma ngolîna. 
Suma Juda suma dur ayîna ki zla tazi pet a yo ringâ, a buzuk kei kur azì ma ngolâ 
kandjege dangâla ki lovot ta avun agrek ma aduk gulumun ma mbànina, go 
kasinena hamulîna, a hle lovot ta i Araba-d’a. Ata yi máma azigar suma Babilon-
na a nga nguid’a yam azina. 

8Wani a dik amulâ Sedekiyas ad’um gak a vumï sä hur ful la Jeriko-d’a. Azigar 
mama pet a ndjoî woi vivreng, a aramu. 

9Suma Babilon-na a vumu, a im mamul ma Babilon-na avo Ribla yam ambas sa 
Hamat-ta. Nebukanezar mi kam sariyad’a kam ata yi máma. 

10Mi ngat Sedekiyas groma iram kä na, mi ngat mam suma nglo suma Juda-na woi 
pet mi. 

11Bugola, mi tcho ir Sedekiyas seyo, mi gum alei ma kawei ma hleuna asem mi im 
Babilon, mi gum dangeina gak mat mama. 

Nebuzaradan mi fat vun b’laka hi Jerusalem-mba woyo 
(Gol 39.8-10; 2 Amul 25.8-21) 

12Kur biza d’a dogo yam zlengâ d’a Nebukanezar amul ma Babilon-na nga mi 
tamulid’a, kur til ma vahlâ kur bur ma dogona hi til mámina, Nebuzaradan ma 
ngolâ hi suma a ngom yina ma kur sunda hamul ma Babilon-nina, mi mba mi kal 
avo Jerusalem. 

13Mi ngal gong nga kud’ora hi Ma didinid’a kazì ma amula kazì ma ding ma 
Jerusalem-ma pet, mi ngal azì ma nglo ma dingâ woi kakud’a pepet mi. 

14Azigar suma Babilon-na pet suma a nga zlapa ki ma ngolâ hi suma a ngom 
yinina, a hô gulumun ma ngui Jerusalem-ma kä woi ki zla tam pepet. 

15Ata yi máma Nebuzaradan ma ngolâ hi suma a ngom yinina, mi yo suma kid’ak 
suma a ar kur azì ma ngolina ki suma a i ad’u amul ma Babilon-nina zlapa ki 
suma d’al suma a arâ mi. 

16Wani mi he lovota mi suma hou suma aduk suma kur ambasina á ngom 
guguzlud’a, á zuma mi. 

17Suma Babilon-na a kus kawei ma murguli ma mbà ma hleu ma kur gong nga 
kud’ora hi Ma didinid’ina ki kawei ma hleu ma ad’um kä na ki hal ma ngol ma 
kawei ma hleuna suma a nga kur gong ndatina woyo, a i ki sed’ezi Babilon pet. 

18A yo ahle suma a lazi ki kawei ma hleunina pet suma a nga le sunda ki sed’ezi 
kur gong ndatina, nala, duguyona, pelâ, mbuguyona, anguleina ki kopma mi. 

19Ma ngolâ hi suma a ngom yinina, mi yo ahlena kua, nala, halâ, andru ma 
vakud’a, anguleina, duguyona, agu lalamba, kopma ki tazana. Ahle ndazina pet a 
lazi ni ki lora ki kawei ma hapma. 

20Kawei ma murgulina mbà ki hal ma ngolâ tu kamuzlei suma dogo yam mbà 
suma kä ad’u halâ suma amulâ Salomon mi lazi adjeu ki kawei ma hleuna mi 
tinizi kur gong nga kud’ora hi Ma didinid’ina, sana mi ndak á ngazi anek mazid’a 
d’i. 

21Kawei ma murguli ma lara pî, fiyagam mba akulod’a ni metred’a zlengâ, ziyo ma 
a nguyum ki na ni metred’a karagaya, bubuwamî santimetred’a klavandi, adigamî 
zula mi. 

22Yam mba a kat djumbid’a ti nga kam akulo mi. Fiyagat ta akulod’a ni metred’a 
mbà ki nusa. A nguyut yam mba djum ndata ki kawei ma abeyabeina ki vud’agu 
grenatna woi d’uhl. A lazi djak nabo tazi tu. 

23Vud’agu grenat ma ata kawei ma abeyabeina abom ma fid’inina ni dok zlengâ 
yam karagaya. Vud’agu grenat ma ata kawei ma abeyabei ma nguyum mbei 
d’uhlâ ni kis. 

24Ma ngolâ hi suma a ngom yinina mi ve ma ngol ma ngat buzuna Seraya ki Sofoni 
ma kam á mbàd’ina ki suma hindi suma a ngom vun gong nga kud’ora hi Ma 
didinid’ina mi. 

25Mi ve ma ngol ma yam azigarâ hi suma Juda-nina, mi yo suma kid’iziya suma 
d’al suma a le sunda mamulâ suma kur Jerusalem-ma, mi ve ma b’ir mbaktumba 
hi ma ngolâ hi azigar ma mi yo suma azigarîna, mi yo suma Juda-na dok karagaya 
suma a nga avo Jerusalem-ma, 

26mi i ki sed’ezi gen amul ma Babilon-na avo Ribla. 

27Amulâ mi tchazi woi ata yi máma yam ambas sa Hamat-ta. Ni hina ba, a i ki 
suma Juda-na magomba woi dei kambas mazid’a. 

28Wana ni ndumba hi suma Juda suma Nebukanezar mi yozi magombina: Kur 
biza d’a kid’iziyad’a a ni 3023. 

29Kur biza d’a dogo yam klavandi d’a Nebukanezar nga mi tamulid’a, mi yo suma 
avo Jerusalem mi 832. 

30Kur biza d’a dok mbà yam hindi d’a Nebukanezar nga mi tamulid’a, 
Nebuzaradan ma ngolâ hi suma a ngom yinina, mi yo suma Juda-na magomba 
745. Azi pet ni 4600. 

Amul ma Babilon-na mi we hohowa Jojakin 
(Gol 2 Amul 25.27-30) 

31Kur biza d’a dok hindi yam kid’iziya d’a bugol la a i ki Jojakin amul ma Juda-na 
magombid’a, Evil-Merodak mi kak amula yam suma Babilon-na. Kur biza d’a avok 
ka mi tamulid’a, kur bur ma dok mbà yam kid’iziyana kur til ma dogo yam mbàna 
hi biza ndatina, mi we hohowa Jojakin, mi ndumî woi kur dangeina. 

32Mi dum zlad’a ki djivid’a, mi hum ngola avok amulei suma a nga ki sed’em avo 
Babilon-na pet mi. 

33Mi he vuna mi Jojakin ala ar mi tchuk baru ma dangeina atam mbi, ar mi te tena 
yam tabulâ hamulîna burâ ki burâ ata yima mi nga ki iram tua na pet. 

34Amul ma Babilon-na mi nga mi hum tena burâ ki burâ gak mat mama ata yima 
mam nga ki irama pet mi. 

  



1357 

 

 
Bible azumeina 

© 1999, Alliance Biblique du Tchad 

 

 

 

Hor ma tchina 

Hor ma tchina 1 

Jerusalem ti mbut ni d’igi atcha d’a modonod’a na 

1Alë! Jerusalem mba suma a nga oîd’a kurut adjeud’a, ti mbut wa d’a sa nga kurut 
tuo d’a. Ndat tala ti nazì ma ngolâ aduk andjaf suma d’a, ti mbut wa d’igi atcha d’a 
modonod’a na. Amul la yam andaga d’a dingid’a, ti mbut wa d’a le sun magomba 
mi suma. 

2Nga d’i tchi andjege, simina nga mi djang kä irad’u. Aduk suma a le katna pet, 
sama mi b’lengêt hurutna nga d’i. Buniyôtna pet a mbut ni suma a mbud’ut iratna, 
a mbut ni suma djangû matna mi. 

3Suma Juda-na a iziya wa magomba, a hulongôzi wa yazi kä, a nga le sun nda 
magom mba kal teglesa. A nga kaka aduk andjaf suma dingâ, a nga fe lovota á tuk 
tazi d’i! Suma a djobozi vunazina pet a mba, a nga lazi ndak ka kal kazid’a. 

4Lovot ta i Siyon-nda nga d’i yor tat d’igi sana na, kayam suma a nga mba á le vun 
tilâ kua d’uo d’a. Vun agrek matna pet mi b’lak keyo, mat suma ngat buzuna a nga 
zam taziya, yugunei matna a mbut wa hohoud’a, ndat tata ti nga kur hat hur ma 
ngolâ mi. 

5Suma a lat murud’umbina a kal kad’u, mat suma djangûna a nga kaka tchugot, 
kayam Ma didina mi mbud’ut hohoud’a yam tcho mat ta zul heîd’a. Grotna a nga i 
magomba avok mat suma djangûna. 

6Gor weid’a Siyon, subur mata dap pei da’. Mat suma nglona a mbut ni d’igi 
gayang ma nga mi fe yima te hatna d’uo ma ad’engêm mba djangâ nga avok sama 
nduwanda d’uo na na. 

7Ata yima Jerusalem ti nga kur hohoud’a nga d’i tcha tata na, ti djib’er yam ahle 
suma djivi suma ndat nga ki sed’ezi adjeuna pet. Ata yima sum matna a ndabo 
mazi suma a lazi murud’umbina bei ti fe sa á ndjunut ba na, mat suma djangûna a 
wad’u, a nga san ad’u puk mat ta kä d’a. 

8Jerusalem tcho mata ti zul ngola. Ni kayam ndata ba, ti mbut vama ndjendjed’a. 
Suma a suburut adjeuna a golot is, kayam a we gandila mata. Ndat tata nga d’i 
zam tad’u, ti hulong bugol mi. 

9Ndjendje mata nga d’i djang ata baru mata, ti djib’er nga yam vama nga mi mba 
katna d’i. Puk mata ni puk ka atchapa, sama b’lengêt hurutna nga d’i. Ti dala: Ma 
didina, ang we hohou manda. Ni nana ba, ma djangûna nga mi kus kan nge? 

10Ma kus katna mi mat abom mi yo ahle suma djivi suma kal tegles suma ndat nga 
ki na pet. Ti we andjaf suma ang d’elezi á kal aduk tok mangina, a kal kur gong 
mat ta a tinit irat vata mi. 

11Sum matna a nga zam taziya, a nga hal tena, a hahle mazi suma djivi suma azi 
nga ki na woi yam tena á ndjun ari mazid’a. Ma didina, ang gola! An mbut wa 
hohoud’a. 

* 

12Agi suma pet suma nga kalagi ka hina, Agi mbeyegiya, agi gologiya! Agi wagi 
andjaf ndak ka an nga ki sed’et ta Ma didina mi tumun ki sed’et kur bur ma 
hurum zal kana, ta hle tat d’igi ndat hina d’a nga d’i. 

13Mi sunï akud’a akulo, nga d’i ngalan aduk asogonu. Mi gun dauna kä avoronu, 
mi gan kaziganu, mi mbud’un hohoud’a. An nga ni fe ndaka burâ ki burâ. 

14Mi djinin tcho manda kelen d’igi dju’â na, ti mol yam tat gak ti mba kelen mbeî, 
mi daban ad’engên ndeyo. Salad’a mi han abo suma an ndak á tchol avorozi d’uo 
na. 

15Salad’a mi noî suma gangrang suma dur ayî suma a nga ki sed’ena woyo, mi yi 
tok ka ngola hi azigarîd’a kan á b’lak azungeî mana woyo. Salad’a mi mired’en an 
gor wei d’a Juda-d’a kä kasem d’igi a miret vud’a guguzlud’a ata yat ma mireta na. 

16Ni kayam ndata ba, an nga ni tchiya, simina nga mi djang iran kä kayam mi wal 
ma b’leng hur ma mi ndjunun ari mandina woi dei ki sed’enu. Grona a mbut 
hohoud’a, kayam ma djangûna mi fad’eng nga kala. 

* 

17Siyon ti mat abod’u, wani sama mi b’lengêt hurutna nga d’i. Ma didina mi he 
vuna mi suma a ngui suma hi Jakob-mina, a kak djangûna ki sed’eziya. Jerusalem 
ti mbut ni vama ndjendjed’a adigaziya. 

* 

18Ma didina ni ma d’ingêrâ, kayam an ni som vunamu. Agi suma pet, agi 
humugiya, agi wagi pupuluk manda. Yugunei mana kazungeî mana, a izi wa 
magomba. 

19An yi suma a le kana, wani a mbud’un iranu. Man suma ngat buzuna ki man 
suma nglona a bo woi kur azì ma ngolâ kid’a a nga hal tena á ndjun ari mazid’id’a. 

20Ma didina, gola, an nga kur ndaka! Aruwad’an nga mi mbuzuk kurun dudu, 
hurun mi b’lak kurun krovo, kayam an ni sama so vuna gagazi. Mbigeu d’a fiyaka 
nga d’i tchi suma woi abua, matna nga mi tchi suma krovo mi. 

21A hum zam ta manda, wani sama b’lengên huruna nga d’i. Man suma djangûna 
pet a hum zla hohou manda, a le furîd’a yam vama ang luma. Ar ang hulongî ki 
bur ma ang dum zlam adjeuna, ar azi mbut d’igi an na mi. 

22Ar asa’at mazid’a ti nde woi avorong pet, ar ang lazi d’igi ang lan an yam tcho 
manda pet na. Gola! An nga ni zam tan ngola, an nga ni fe ndaka kurun krovo. 

Hor ma tchina 2 

Ma didina mi mbut tamî d’igi ma djangûna na kur Jerusalem 

1Alë! Ni nana ba, Salad’a kur ayî mama mi zlup gor wei d’a Siyon-nda kä ki 
d’ugula ge? Mi geï subura hi Israel-lîd’a akulo dei gak ti nde kä yam andagad’a. 
Kur ayî mama mi djib’er nga d’ala ndat ni vama d’igal asema d’a d’i. 

2Salad’a mi b’lak yima kaka hi suma hi Jakob-ma woi bei mi wum hohowom ba. 
Kur ayî mama mi to azì ma nglo ma ad’eng ma ngunguna hi Juda-na woyo, mi tom 
kä woi andaga, mi mbut leud’a zulona ki mat suma nglona pet mi. 

3Kur ayî mam ma bibiliuna, mi kus ad’enga hi Israel-lîd’a woi pet. Ata yima mazi 
ma djangûna mi mbana, mi arazi bei ndjunda. Mi do akud’a ata suma hi Jakob-ma, 
ti ngal yina ti nguyuzi woi d’uhl mi. 

4Mi ndir yeû mamba d’igi ma djangûna na, mi zi abom ma ndjufâ woi d’igi ma tchi 
suma na, mi b’lak ahle suma djivid’a á golina woi pet, mi do ayî mama d’igi akud’a 
na ata Jerusalem. 

5Salad’a mi mbut tam d’igi ma djangûna hi Israel-lîna na, mi b’lak Israel-lâ woyo, 
mi b’lak azì mazi ma nglo ma amula woyo, mi b’lak azì mazi ma ad’eng ma 
ngunguna woyo, mi zul tchina ki zam tad’a avo Juda. 

6Mi hô kangâ mama woi kad’enga d’igi kangâ ma a gum yam asinenina na, mi 
b’lak yi mam ma toka woyo. Ma didina mi zut suma kur Siyon-na á mar yam tok 
ka vun tilâ ki bur ma sabatna. Kur hur mam ma zala, mi hamulâ ki ma ngat 
buzuna abo suma á lazi ndaka. 

7Salad’a mi gol yi mam ma ngal ahle suma ngat buzuna is, mi noî yi mam ma a 
tinim iram vama woyo, mi he gulumun ma amula hi Siyon-na abo ma djangûna. 
Suma djangûna a nga siwel kur gong mamba d’igi suma a siwel adjeu kur bur ma 
vun tilâ na. 

8Ma didina mi nga hurum á b’lak gulumun ma Jerusalem-ma woyo, mi yo ziyo ma 
nga ahlena, mi ngamu, mi hle nga abom mbei bei mi b’lagam mbei d’i. Mi mbut 
gulumuna ki gong nga ndjol la kamba d’igi suma a nga tchi horîna na, mi b’lagazi 
woi ki zla tazi djak. 

9Bap mat ma avun agre’îna mi rot kä andaga, mi b’lak keyo. Kawei ma murguli ma 
atama mi kus seyo. Amul matna ki mat suma nglona a yozi a izi aduk andjaf suma 
dingâ. Suma a hat gatina nga d’uo d’a. Mat suma djok vuna pî, Ma didina nga mi 
ndazi va irazi woi d’uo mi. 

10Suma nglo suma Jerusalem-ma a kak nga kä aduk andagad’a ki vunazi ma du’â, 
a nga ko andagad’a kaziya, a tchuk baru ma ndjondjorona ataziya. Yugunei suma 
Jerusalem-ma a tchok yazi kä andaga mi. 

* 

11Iran ndi zal abo simina, aruwad’an nga mi mbuzuk kurun dudu, mayâwan nga 
mi vo kä woi yam andagad’a yam b’laka hi sum manid’a, yam gugureina ki kem 
mba tchapona suma a nga seî kä ir palumba hazinid’ina. 

12A nga de masuyozi ala: Ei fei tena ki süm guguzlud’a ni lara ge? A nga lá seîd’a 
kä ir palumba hazinid’a d’igi suma a fe dakina na, a nga bo akulo aduk asuyozi mi. 

* 

13Ndak gor weid’a Jerusalem, an dak ana ge? An mba ni nga’î ki nge ge? Ndak gor 
wei d’a Siyon nda bei ngaf ki mandjuf ba d’a, an mba ni nga’î ki nge ba á b’lengêk 
huruk ke? Kayam mbil ma’â mi ngola d’igi alum ma ngolâ na. Ni nge ba, ndak á 
tchiliksi ge? 

14Mak suma djok vuna, ahle suma a nde tazi woi irazina nahle suma ka zlad’a, 
nahle suma hawa ya’â. A nga vak ad’u tcho maka woi d’i. Ladjï a le na ni, a d’elek 
wa bei i magomba. Ahle suma a nde tazi irazi suma azi nga vaksi ad’uzina ni zla 
d’a hawa yak ka ka zlad’a. 

15Suma a nga kalâ pet a nga tchabozi kagu, a nga tchi kukurup, a nga kidjik yazi 
kak ndak gor weid’a Jerusalem, a nga dala: Wana nazì ma ngol ma a yum ala Ma 
djif ma kal tegles mala ni Furîd’a hi suma yam andagad’a petna na ko zu? 

16Mak suma djangûna pet a nga mal vunazi á dak zla d’a tchod’a, a mba tchi feta, a 
mba et siyazi a dala: Ei b’lagat wa! Gagazi, wana ni bur ma ei tini huri kama! Ei 
mbei wa kuru, ei weizi wa mi! 

17Ma didina mi ndak wa vun zla d’a mam ngat kurum adjeud’a, mi ndak wa vun 
zla d’a mam he vuna kat adjeu dedeid’a, mi b’lagak kei bei mi wak hohowok ba, 
mi mbud’uk vama furîd’a hi ma djangûnina, mi had’enga mi suma a lak 
murud’umbina mi. 

* 

18Ndak Jerusalem, ndak i gen Salad’a, ndak tchiya, ndak zam tagu. Ar simi ma’â mi 
djang kä d’igi toliyonda na andjege ki faleya, ar ndak tuk tak ki, ar ndak ba tchi 
ma’â d’uo mi. 

19Ndak tchol akulo, ndak tchi wulula kad’u tinda hi ma ndjol ma avok kikidji ma 
andjegena, ndak de zla d’a kuruka woi avok Salad’a, ndak yo abok akulo avorom 
ki tchen nda labiyad’a yam grok suma a nga seî kä ir palumba abo meid’a tetengâ. 

* 

20Ma didina, ang gola, ang we suma ang nga djobozi vunazina! Na ni djivid’a á 
aropma a mut grozi suma kuruzi suma azi huruzi vazi heîna zu? Na ni djivid’a á 
tchi suma ngat buzuna ki suma djok vuna kur gonga hi ang Salad’a d’a a tinit irat 
vata zu? 

21Suma awâna ki momorogeina a puk kä andaga ir palumba, yugunei man suma 
bei ngaf kandjofâ ba na kazungeî mana a puk kä abo mbigeu d’a fiyaka. Ang tchazi 
kur bur ma ayî mangâ, ang ngad’azi woi bei wazi hohowozi ba. 

22Ang yï ahle suma a mbud’un mandarîna kan ata yina pet d’igi suma a yi tazi kur 
bur ma vun tilâ na. Ma didina, kur bur ma ayî mangâ sama sut nga d’oze sama 

prut tei nga d’i. Gugurei suma an wuluzi ni le kazi heîna, man ma djangûna mi 
dabazi woyo. 

Hor ma tchina 3 

Yor tad’a ki tin hur ma gagazina 

1An ni sama ni fe ndaka abo totogod’a hi Salad’a d’a mi ton ki hur mam ma zalîna. 

2Mi gan avoromu, mi i ki sed’en kur nduvunda, nga ni kur b’od’a d’i. 

3Nga mi ngobonu, nga mi mbut abom kan burâ ki burâ. 

4Mi lugud’on hliwin ki babaganu, mi kuzun asogon ndei djodjom mi. 

5Mi nguyun kahle suma aglarâ ki ndaka d’igi sana mi ge gulumuna kam na. 

6Mi kagan kur nduvunda d’igi suma a bo adjeu dedeina na. 

7Mi nguyun kä ki gulumuna ala an nde woi d’i. Mi tchugun kindjingâ asen mi. 

8An tchiya, an yi á ndjununu, wani mi hum nga tchen manda d’i. 

9Mi d’el lovot manda kahina d’a tcheta, mi gan kur lovot ta tchod’a. 

10Mi mbut kan ni d’igi ambur urs ma mi bur kä á ve vanina na d’igi azlo ma mi 
ngei tam kana na mi. 

11Mi kan vita woyo, mi kizagan ndei kikizak, mi mbud’un hohoud’a. 

12Mi ndir yeû mamba, mi tinin d’igi va mam ma mi d’ingêrem á yetina na. 

13Yeû mam mba kur akuluta, mi dabandji atan pet. 

14An mbut ni vama sanda hi sum manina pet, an mbut ni va mazi ma ge sawala 
burâ ki burâ. 

15Mi hobon kahlap ma aglarâ, mi han ahle suma azleîna á tched’a. 

16Mi kuzun siyan ndei ki greina, mi rod’on kä aduk butna mi. 

17Mi walan ndei ki b’leng nga halasa, an mar rei yam ahle suma djivina. 

18An dala: Ad’engên dap pei da’, an nga ki hur ma tinda yam Ma didina d’uo d’a! 

* 

19Ata yima an djib’er yam hohou manda ki tcha man nda tatad’ina, an golozi ni 
d’igi vama aglarâ ki kuma ma tchi matna na mi. 

20An ni djib’er kur muzugan ndei tetet, wani muzugan nga mi tcha tata kurun 
krovo. 

21Wana ni vama an nga ni djib’er kama, ni kayam ndata ba, an nga ki hur ma tinda 
ala: 

22Djivi d’a tetenga hi Ma didinid’a nga d’i dap pi, we hohou mamba ti dap nga d’uo 
tua mi. 

23Yorogo d’a lara pî, azi nga mbut awilid’a. Ma didina, d’engzeng manga ti ngola 
heî! 

24An nga ni de tan ala: Ma didina ni b’rau manda. Ni kayam ndata ba, an tin hurun 
kamu. 

25Ma didina mi djivid’a á tin hurung kamu, mi djivid’a á halam mi. 

26Djivid’a ang kak tchugot á djup suta hi Ma didinid’a. 

27Djivid’a yam sana á zi dju’â ni kazong tam dei. 

28Ar mi kak kei vam tu ki vunam ma du’â, kayam ni Ma didina ba, mi tinimzi 
kamu. 

29Ar mi pe vunam kä aduk andaga d’a gugud’upa. Dam tin hurâ nga tua. 

30Ar mi mbut agozlom mi sama nga mi toma, ar suma a kragam ngula mi. 

31Kayam Salad’a nga mi noî sa woi hina baba d’i, 

32Wani ata yima mi gad’ama, mi wum hohowom yam o mam mba ngol la bei 
dabid’a. 

33Nga ni min mamba ba, mi hulong sana yam kä, mi gat grong suma d’uo mi. 

* 

34Ata yima ang miret suma a yozi dangeinina kä kur ambasa kasengâ, 

35ata yima ang b’lak d’ingêra hi sanid’a avok Alo ma sä akulo ma kal teglesîna, 

36ata yima ang b’ak sariyad’a hi sama d’ingêrîna, Salad’a mi we nga d’uo zu? 

37Ni nge ba, mi de ba ahle ndazina a le ge? Ni Salad’a ba, mi he vuna d’uo zu? 

38Djivid’a ki tchod’a a tcholï nata Alo ma sä akulo ma kal teglesâ d’uo zu? 

39Ni kayam me ba, sama mi nga kaka ki irama mi tchi tam ge? Ar nge nge pî mi 
tchi ni yam tcho mamba tata. 

40Ar ei kugi tit meid’a, ei halat ad’ud’u, ei hulongeî gen Ma didina. 

41Ar ei tchenei Alona ki hur ma tuna, ar ei yoi aboi akulo ir Alo ma sä akulona ala: 

42Ami lami tchod’a, ami song vunangû, wani ang vat nga hurung ngei kami d’i. 

43Ang ngei tang kur ayî mangâ, ang digimi baba, ang tchami woi bei wami 
hohowomi ba. 

44Ang ngei tang ngei gumun d’ugula tala tchen mamid’a ti i atang nguo d’a. 

45Ang mbud’umi vama ndjendjed’a, ang mbud’umi djimgilâ aduk andjaf suma. 

46Mami suma djangûna pet a ngo vunazi woi á dami zla d’a tchod’a. 

47Mandarâ ki bad’a ki b’laka ki pleîd’a a mba kamiya. 

48Iran nga d’i djang simina kä d’igi mbiyo toliyonda na yam b’laka hi sum 
manid’a. 

49Iran nga d’i djang simina bei tuk tad’u, bei ara 

50gak Ma didina mi djib’era, mi golï kä kur akulod’a. 

51Ata yima iran nga d’i wahle ndazinina, hurun nga mi hat yam yugunei suma kur 
azì man ma ngolîna. 

* 

52Suma a kak djangûna ki sed’en bei zlad’a ba na, a nga digin d’igi sana mi dik 
aleina na. 

53Azi gan kä ki iran kur golong nga adjeud’a, a dugun vunan kahinad’a. 

54Mbina mi hlubumunu, an dala: An ba wa woyo! 

55Ma didina, an yangî kä ad’u golong nga adjeud’a. 

56Ang hum yi manda ala: Ar ang tos humang ngei á hum zam ta manda ki yi 
manda d’uo d’a d’i. 

57Kid’a an yanga, ang hud’ï gevenu, ang dan ala: Ar ang le mandar ri! 

58Salad’a, ang ndjun wa kanu, ang sud’un ndei mi. 

59Ma didina, ang we tcho d’a azi landjid’a. Ang kan wa sariya manda. 

60Ang watchugul mazi d’a azi sandjid’a pet, ang we vun mazi ma ndjak ma azi 
ndjagam kan adjeuna pet mi. 

61Ma didina, ang hum wa krak ka azi nga kraganda, ang we vun mazi ma ndjak 
ma azi ndjagam kan adjeuna mi. 

62Ang we zla d’a de d’a tcho d’a man suma djangûna a nga dat kanda, ang we nga 
hur mazi ma azi nga ngam kan yorogo dei gak fladegena mi. 

63Ang gola, ata yima azi nga kaka kä na d’oze ata yima azi tchol akulona, an mbut 
ni va mazi ma hle sawala. 

64Ma didina, ang lazi d’igi azi lan an na mi. 

65Ang b’alazi huruzi kiki, ang gazi vuna mi. 

66Ang digizi ad’uzi kayî mangâ, ang dabazi woi yam andaga manga mi. 

Hor ma tchina 4 

Ndjendjed’a hi yi ma kak ma Jerusalem-ma 

1Alë! Ni nana ba, lora nga d’i wile d’uo ge? Ni nana ba, lor ra bei zozota ba d’a nga 
d’i ngal wiwilik kuo ge? Ahina d’a a min ki gong nga a tinit irat vata, ti b’rau wa 
woi ir palumba teteng mi. 

2Alë! Ni nana ba, Siyon grot suma a kal tegles suma d’igi lor ra bei zozota ba d’a 
na na, a mbut golozi d’igi dei ma andaga ma sama min deina mi minima na ge? 

3Hâna pî nga mi hapona mi groma á tched’a, wani sum mana a mbut ni 
djalagauna d’igi ariget ta hur fulîd’a na. 

4Gogor ma avun aponina vunam mi so, sinam ti b’al akulo ata d’id’igamu. 
Gugureina a nga hal tena, wani sama hazizina nga d’i. 

5Suma a nga te te ma djivina adjeuna, a nga bo kä ir palumba. Suma a wul kur 
djivid’ina, a nga bulul kä yam djimgilâ. 

6Tchod’a hi sum manid’a, ti ngola kal tchod’a hi Sodom mba a b’lagat tei atogo 
hina zak bei sa mi tin abom atat ba d’a. 

7Mazi suma nglona adjeu a hapa titil kal gagarad’a, a hapa kal ambira mi. Hliwizi 
mi ngal wiwilik kal ahina korela, irazi ti ngal wiwilik kal ahina safira mi. 

8Ki tchetchemba, irazi ti mbut wurad’a kal nduvun nda i’îlika, sa nga mi wazi woi 
ir palumba d’uo d’a, babagazi ti b’al wa kä yam asogoziya, ti so woi d’igi aguna na 
mi. 

9Suma a tchazi avun ayînina hotei kal suma meid’a ti tchazi suma ad’engêzi ti dap 
pei suma tena kid’agazina. 

10Arop suma we hohowa suma a nga yi grozina kabozi á mud’uzi abo b’lak ka ti 
mba yam sum manid’a! 

* 

11Ma didina mi ndak wa vun ayî mama, mi vo wa ayî mama woi da’, mi do akud’a 
ata Siyon, ti ngalat kä woi kad’ut ta ged’a pet. 

12Amulei suma yam andagad’ina ki suma a nga kaka yam andagad’ina pet, a he 
nga gagazid’a ala ma djangûna d’oze ma huneîd’a mba mi kal avun agre’â hi 
Jerusalem-ma d’i. 

13B’lak ndata ti mba ni yam tchod’a hi mat suma djok vuna, ki tchod’a hi mat 
suma ngat buzu suma a vo buzuna hi suma d’ingêrâ woina. 

14A nga tcha tata ir palumba d’igi suma duka na, a mbut ndjendjed’a abo buzuna. 
Kayam ndata, sana ndak á dozi baru mazina d’i. 

15Suma a nga dazi ala: Agi hud’ugizi woi gevemiya! Agi suma ndjendjed’a, 
hud’ugizi woyo! Hud’ugizi woyo! Ar agi domi d’i! A nga ringâ, a nga tcha tata aduk 
andjaf suma. Wani a nga dazi ala: Ar agi kagagi avo hatami ka hî d’i! 

16Ma didina tamba mi ndjoyôzi woi vivreng, mi min wazi d’uo d’a. Sa nga mi he 
ngola mi suma ngat buzuna d’oze sa nga mi we hohowa momorogeina d’uo mi. 

* 

17Irami ti kau hawa kau á djup ma ndjunumina, ami djubumi andjaf ma mba á 
sud’umina tatâ pî, wani mi mba nga d’i. 

18A nga tchid’i aseya, ei ndak á tchei blangeîna d’i. Dabi meid’a mba wa go, bur 
meina ndak wa... Dap kei da’! 

19Suma a nga djobei vuneina, afefed’ezi kal b’aruna. A nga digï akulo yam 
ahuniyôna, a nga buri kä abagei hur fulâ. 

20Ma ei nga ki arid’a kama, ni ma Ma didina mi manam mi tinim amulina, ni mam 
ba, ei nga dei kam ala ei nga ni kaka ad’u anguzumu, ei mba kagei aduk andjaf 
suma kamu na, gola, a vum wa ki dau mazina! 

* 

21Ndak gor weid’a Edom, ndak ka nga kaka yam andaga d’a Us-sid’a, ndak ayâ, 
ndak le furîd’a. Wani kop ma sariyad’a nga mi mba kagu. Ndak mba d’i gurut kiya, 
ndak mba d’i ar gandilad’a. 

* 

22Ndak gor weid’a Siyon, sariya d’a yam tcho makid’a ndak da’. Mi mba mi ik 
magomba d’uo d’a. Ndak gor weid’a Edom, ni yam tcho maka ba, mi mba mi 
gad’agu, mba mi gak ad’u tcho maka woi abu mi. 

Hor ma tchina 5 

Ma didina, ang hulongômi gevengû 

1Ma didina, ang djib’er yam vama mba kamina, ang gola, ang we ngul la a nga 
ngulumid’a. 

2Djo mamina a hum wa mandjaf ma dingâ, a he wa aziyami mi suma ami wazi nga 
d’uo na. 

3Ami arami wa hokuyod’a bei abud’a, asuyomi a ar wa modonod’a. 

4Ami mbut guzumi mbiyo mami ma tched’a ni ki beged’a, agu mamina tamba, ami 
mbut guzumizi ni guza. 

5Suma a djobomi vunamina a nga tchola huyogomiya, ami seyêmiya, azi arami 
nga á tuk tami d’i. 

6Ami nga mad’ami abomi mi suma Ezipte-na ki suma Asiri-na á hami te ma 
ndagamina. 

7Abuyomi a le tchod’a, wani azi nga d’i. Ni ami ba, nga zimi aneka hi tcho 
mazid’id’a. 

8Magumeina a nga te kamiya, wani sama prud’umi woi abozina nga d’i. 

9Ami hami ni tami woi avun matna tua ba, ami fami ki te mamina kayam suma 
tcho suma tchi matna a nga abagei hur fulâ. 

10Babagami nga d’i ngalami d’igi akud’a na abo huwaka hi mei d’a nga d’i 
tchamid’a. 

11A b’lak aropma woi hur Siyon, a b’lak yugunei suma bei ngaf kandjofîna woi hur 
azì ma nglo ma Juda-na. 

12A yo suma nglona, a tchuguzi ziyona kelezi a gabazi akulo, aduk suma 
momorogeina, ma a hum ngolina tu pî nga d’i. 

13Azungeîna a nga zi ahina d’a lutna, gugureina a nga puk kä abo aneka hagunid’a. 

14Momorogeina a ar tok mazi d’a avun azinid’a woyo, azungeîna a ar bei hle 
sawal mazid’a mi. 

15Furî nga kurumi d’uo d’a, lü mamina mi mbut ni hor ma ged’a. 

16Avaval la kamid’a ti tchuk kä woi da’. Ni zla d’a hohoud’a kamiya, kayam ami 
lami tchod’a. 

17Ni kayam me ba, ami nga had’ami hurumi krovo kurumi na ge? Ni kayam me ba, 
irami d’i mbut hina ndû mi ge? 

18Ni kayamba ahina d’a Siyon-nda ti ar djonid’a, ni kayamba arauna nga mi tit 
kuruta mi. 

19Ma didina, angî ma nga kaka yam zlam manga gak didina, angî ma nga te leud’a 
kur atchogoid’a katchogoid’ina. 

20Ni kayam me ba, ang mar kami woi ki irang hina fafat ke? Ni kayam me ba, ang 
arami woi bizad’a ablaud’a hina ge? 

21Ma didina, ang hulongômï gevengû, ami pî mba hulongômï geveng mi. Ang 
hulongômi kur subur mamid’a d’igi d’a adjeud’a na. 

22Na ni ang arami ni woi ki irang fafat tchu? Kur hur mang ma zala, ang noyômi ni 
woi ki irang fafat mi zu? 

Ezekiyel 

Ezekiyel 1 

ALONA MI YI EZEKIYEL 
(1–3) 

Ma didina mi tak tam mbei mi Ezekiyel 

1Kur biza d’a dok hindid’a, kur bur ma vahlâ hi til ma fid’ina hi biza ndatina, kid’a 
an nga aduk suma a yozi magomba avun alum ma Kebar-rîd’a, akulo ti mal leyo, 
vana mi tcholï ata Alona, mi nde tam mbei iranu. 

2Ni kur bur ma vahlâ hi tilîna, ni biza d’a vahl hla a i kamulâ Jojakin magombid’a. 

3Ata yi máma Ma didina mi de zlad’a mi an Ezekiyel ma ngat buzuna Buzi goroma 
yam ambasa hi suma Babilon-nid’a avun alum ma Kebar-râ. Ni kua ba, Ma didina 
mi tin abom kanu. 

4Ata yi máma an gola, an we babar ma ngol ma bibi’â mi tcholï abo ma norâ ki 
d’ugul la ngola zlapa kakud’a, nga d’i wile ti ngui yina woi gevet d’uhl. Vana nga 
mi wile adigat d’igi kawei ma hleu ma a hegema na, mi nde woi aduk aku ndata. 

5An wahle suma arina fid’i aduk aku ndata. A buzugï woi kua, a hle tazi d’igi suma 
na. 

6Nge nge pî adigazi mi nga ki ira fifid’i, gigingâ fifid’i mi. 

7Asezi mi naduk hina d’ingêr, asezi ma tita ni d’igi asem gor amuhlâ na, nga mi 
wile d’igi kawei ma hleu ma a hegema na. 

8A nga kabona hi sana ad’u gigingâzi iram mbuta ata kengêzi ma fid’ina gagang. 
Nge nge pî mi nga ki ira fifid’i, gigingâ fifid’i mi. 

9Gigingâzi mi nga tinda avun tam tata. Ata yima a nga ina, a nga pret ti. Nge nge pî 
mi i nata yima mi nga vorom kuana. 

10Azi ki zla tazi d’a fid’id’a pet a nga ki ira hi sanid’a, azi ki zla tazi d’a fid’id’a pet a 
nga ki ira hazlonid’a abo ma ndjufâ, azi ki zla tazi d’a fid’id’a pet a nga ki ira 
hamuhlîd’a abo ma gulana, azi ki zla tazi d’a fid’id’a pet a nga ki ira hi b’arunid’a 
mi. 

11Wana ni iraziya. Gigingâzi ma mbà hina irambi ni sumota akulo. Nge nge pî 
gigingâm ma mbà hina mi ni tinda avun tam tata, ma mbà hina ni ma zlup ki 
tazina. 

12Nge nge pî nga mi i iram ata yima mi nga vorom kuana. A nga i nata yima 
muzu’â mi tagazizi á i kuana bei pret tazi ba. 

13Aduk ahle suma ari ndazina vana nga mi ngal d’igi aku d’a gordjona na, nga d’i 
trâ d’igi sina akud’a na. Nga d’i ngui aduk ahle suma ari ndazina, nga d’i yak kei ki 
wiled’a, wiled’a ti ndeï woi aduk akud’a. 

14Ahle suma ari ndazina a nga ringâ, a nga hulongî atogo zak d’igi wiled’a 
halonid’a na. 

15An gol ahle suma ari ndazina. An gol wani, vana hle tam d’igi abo pusâ na nga kä 
yam andagad’a go kahle suma ari suma fid’i ndazina ngad’a kazi tutu pet. 

16Abo pus máma a lum mi wile ni d’igi ahina krisolita na, ki zla tamba fid’id’a a 
lum nabo tam tu. Abo pus máma, ma lara pî a lumî kala kur tam kakal. 

17Ahle suma fid’i ndazina, ata yima a ina, a i nata abo ma fid’ina gagang bei pret 
tazi ba. 

18Fiyak mam mba akulod’a ni vama mandarâ, mam ki zla tam mba fid’id’a pet ni 
nguid’a woi ki ira d’uhl. 

19Ata yima ahle suma ari ndazina a ina, abo pus máma nga mi i ki sed’eziya; ata 
yima a pir akulo woi yam andagad’ina, abo pus máma mi pir akulo ki sed’ezi mi. 

20A nga i ata yima muzu’â mi tagizizi á id’ina. Abo pusâ nga mi i ki sed’ezi mi, 
kayam muzu’â hahle suma arinina mi nga kur abo pus máma. 

21Ata yima a nga ina, abo pus máma nga mi i mi; ata yima a tcholâ, abo pus máma 
mi tchol mi; ata yima mi pir rei akulo yam andagad’ina, abo pus máma mi pir rei 
akulo ki sed’ezi mi, kayam muzu’â hahle suma ari ndazinina, mi nga kur abo pus 
máma. 

22Vana mi nga akulo yam ahle suma ari ndazina d’igi hur alona na. Mam nga mi 
wile ni d’igi ahina kristala na, nga bara woi kazi akulo. 

23Ma lara pî gigingâm ma mbàna mi nga ganga woi ad’u hur alona kä aduk 
d’ingêr. Mi nga tinda avun tam tata, ma mbà hî na nazlup ki tazi mi. 

24Ata yima azi nga ina, an hum siwela hi gigingâzid’a d’igi siwela habil alum ma 
ngolîd’a na, d’igi dela hi Ma ad’engêm kal petnid’a na, d’igi siwela hi azigar suma 
ablau suma mimiyâ’îd’a na. Ata yima a tcholâ, a sumot gigingâzi kä. 

25Ata yi máma dela tcholï aduk hur alo ma nga akulo kazina. 

26Akulo yam hur alo ma nga kazina, vana hle tam d’igi ahina safira na, ang golomî 
d’igi zlam mba amula na. Akulo yam zlam ndata, vana ndeï kat hle tam d’igi sana 
na. 

27An we vama dingâ kua d’igi kawei ma hleu ma a hegem mbeina na. Nga mi ngal 
wiwilik, hle tam d’igi aku d’a nga d’i b’o yina woi gevet peta na. Tinï ad’ud’a kä ata 
ata vama he tam d’igi fur sana na na dei gak i kam akulo, tinï ad’ud’a ata furum 
dei gak i kä andaga, an we vama hle tam d’igi akud’a na b’o nguyum mbei d’uhl 
mi. 

28B’o d’a wile d’a nguyum mbei d’uhl ndata, ti hle tat ni d’igi virâ mi b’al alona ata 
yima nga mi sena na, ni vama hle tam d’igi subura hi Ma didinid’a na na. Ata yima 
an huma, an ge tan kä avoromu. Bugola, an hum dela hi sanid’a ti dan zlad’a. 

Ezekiyel 2 

Alona mi sun Ezekiyel gen Israel-lâ 

1Ma didina mi dan ala: Ang gor sana , ang tchol akulo. An nga ni dang zlad’a. 

2Ata yima nga mi dan zla ndatina, Muzu’â mi kal kurunu, mi tcholon akulo 
kasenu, an hum sama nga mi dan zlad’ina. 

3Ma didina mi dan ala: Ang gor sana, an nga ni sunung gen Israel-lâ andjaf ma bei 
hum vuna ma kak djangûna ki sed’en d’igi abuyozi ngolo na na. Azi nga le tchod’a 
gak ini. 

4Ni suma zulo nga irazi d’uo na, suma huruzi b’alina. An nga ni sunung geveziya. 
Ang i dazi ala: Wana ni zla d’a Salad’a Ma didina mi data. 

5Le azi hum mboze le azi hum mbuo pî, azi nandjaf ma bei hum vuna ba na, azi 
mba wala ma djok vun Alona mi nga adigaziya. 

6Ang gor sana, ang le mandarâ abo zla mazi d’a ded’a d’i, kayam ang mba kak 
adigazi ni d’igi sana mi kak aduk kekerezeuna kaweid’a d’oze yam hurd’ud’a na. 
Wani ang le mandarâ abo zla mazi d’a ded’a d’i, ar vunadigang pat avorozi d’uo 
mi, kayam azi nandjaf ma bei hum vuna ba na. 

7Le azi hum mboze a min hum mbuo pî, ang dazi zla manda, kayam azi ni suma 
bei hum vuna ba na. 

8Wani ang gor sana, ang hum vama an nga ni dangzina. Ar ang mbut sama bei 
hum vuna d’igi azi na d’i. Ang mal vunang ngeyo, ang te vama an nga ni hangzina. 

9Ata yi máma an we abona nga mata woi iranu. Mbaktum mba d’uta nga kua. 

10Mi b’er mbaktum ndata woi avogonu. A b’ir kurut mi na, a b’ir huyogot mi. Zla 
d’a a b’irit kuad’a ni hor ma tchina, yor tad’a ki zam tad’a mi. 

Ezekiyel 3 

1Ma didina mi dan ala: Ang gor sana, ang te vama ang fuma, ang te mbaktum mba 
d’ut ndata, ang i de zlad’a mi Israel-lâ! 

2Ata yi máma an mal vunan ndeyo, mi han mbaktum mba d’ut ndata á ted’a. 

3Mi dan kua ala: Ang gor sana, ar ang hop hayangû, ang d’or tang ki mbaktum 
mba d’ut ta an hangzid’a. An tad’u. Tadjib’eta avunan d’igi mbul ayuma na. 

4Mi dan kua ala: Ang gor sana, ang i gen Israel-lâ, ang dazi zla manda. 

5An sunung nga ni gen andjaf ma ding ngi, an sunung nga gen andjaf ma ding ma 
vunam ad’enga ma ang nga humum mbuo na d’uo mi. Wani an sunungî gen 
Israel-lâ. 

https://es.bibles.org/mpg-AB/Ezek/3#Ezek.2.1!f.1

6An sunung nga ni gen suma ding suma ablau suma vunazi ad’enga á humba 
suma ang mba hum zla mazid’a d’uo na d’i. Ladjï an sunungî geveziya ni, a 
humung wa da’. 

7Wani Israel-lâ a min humung ngi, kayam azi min humun nduo mi, kayam Israel-
lâ pet ni suma yam mba ad’enga, ni suma huruzi b’ala kiki na. 

8Gola! An nga ni hang ad’enga, ang mba tchol avorozi irang ngei mbelel. An nga ni 
hang yam mba ad’enga, ang mba tchol avok yam mba ad’eng mazid’a mi. 

9An mba ni mbud’ung yang ad’enga d’igi ahina diyamanda na, ad’enga kal ahina 
d’a ad’enga mi. Ar ang lazi mandarazi d’i, ar vunadigang pat avorozi d’uo mi, 
kayam azi nandjaf ma bei hum vuna ba na. 

10Mi dan kua ala: Ang gor sana, ang tin humang hum zla d’a an nga ni dangzid’a 
pet, ang vat kurungû. 

11Ang i gen mang suma a yozï magombina, ang dazi zla manda. Le a min hum 
mboze le a min hum mbuo pî, ang dazi ala: Wana ni zla d’a Salad’a Ma didina mi 
data. 

12Ata yi máma Muzu’â hAlonina mi hlan akulo. An hum siwel la ngola ei blogon 
ala: Ar ei gilei Salad’a Ma didina ata yam ma kak ma nga mi tak subur mamba woi 
kuana. 

13An hum siwela hi giging ahle suma arina, nga mi tchi ata tamu, ki siwela habo 
pusîd’a gevezi mi. Ni siwel la ngol la kal lei papad’a. 

14Muzuk ma mi hlan ndei akulona, mi i ki sed’enu. An i ki hur ma hata ki hur ma 
zala, kayam Ma didina abom mi nga tinda kan kad’enga. 

15An mbaza Tel-Abip, avo hi suma a yozi magombina avun alum ma Kebar-râ. Ata 
yima azi nga kaka kuana, an kak sä kua adigazi burâ kid’iziya kur djib’era ngola. 

Ezekiyel mi mbut ma ndjol Israel-lâ 
(Gol 33.1-9) 

16Kur bur ma kid’iziya máma Ma didina mi dan ala: 

17Ang gor sana, an tining ma ndjola yam Israel-lâ. Ang mba hum zla d’a 
ndavunanda, ang mba gazi humazi yam zla d’a tcholï atanda mi. 

18Le an de mi sama asa’atna ala: Ang mba mit gagazi, le ang gum nga humam yam 
zla ndata d’uo, le ang ge nga ma asa’at máma humam tala mi ar tit mam mba 
tchod’a woi á sut tam mbuo d’a ni, mba mi mit kur sun mam mba ata yat tuo d’a, 
wani an mba ni djobom mad’am natang angû. 

19Wani le ang ge hum ma asa’at máma, le mi ar nga asa’at mamba ki tit mam mba 
tcho ndata woi d’uo ni, mba mi mit kur sun mam mba ata yat tuo d’a, wani ang 
tang mba sut tangû. 

20Wani le sama d’ingêrâ mi ar sun mam mba d’ingêra woyo, nga mi le sun nda ata 
yat tuo d’a ni, an mba tinim vama dap asema avoromu, mi mba mid’a. Kayam ang 
gum nga humam mbuo, mba mi mit kur tcho mamba, an mba ni djib’er yam sun 
mam mba d’ingêr ra mi lata d’uo d’a, wani an mba ni djobom mad’am natang 
angû. 

21Wani le ang ge sama d’ingêrâ humam ala ar mi le tchod’a d’uo, le mi le nga 
tchod’a d’uo ni, gagazi, mba mi kak karid’a. Kayam ang gum humamu, ang tang 
mba sut tangû. 

Alona mi d’el Ezekiyel bei de zlad’a 

22Ma didina mi tin abom kan kua, mi dan ala: Ang nde i kur hora. Ni kua ba, an 
mba ni dang zlad’a. 

23An tchola, an i kur hora. Gol wani, subura hi Ma didinid’a nga tchola d’igi sana 
na hle tat d’igi subur ra an wat avun alum ma Kebar-rid’a na. Ata yi máma an ge 
tan kä avoromu. 

24Muzu’â hAlonina mi kal kurunu, mi tcholon akulo kasenu. Ma didina mi dan ala: 
Ang i avo hatangû, ang duk vuna kangû. 

25Wani ang gor sana, a mba vang ki ziyona, a mba djining kiya, ang mba nde woi 
abu aduk suma d’uo d’a. 

26An mba ni b’alang sinang akulo ata d’id’igang tala ang kak sama ndumîd’a bei 
de zlad’a d’a, tala ang fe lovota á ngobozi d’uo d’a, kayam azi nandjaf ma bei hum 
vuna ba na. 

27Fata an dang zlad’id’a, an mba ni malang vunang ngeyo, ang dazi ala: Wana ni 
zla d’a ded’a hi Salad’a Ma didinid’a. Sama mi min huma, ar mi huma. Sama mi 
min hum mbuo na, ar mi hum mbuo mi, kayam azi nandjaf ma bei hum vuna ba 
na. 

Ezekiyel 4 

AYÎNA HALONINA MBA MI NDE YAM JERUSALEM 
(4–24) 

Ezekiyel ki ngui d’a a ngui Jerusalem-mba 

1Ma didina mi dan kua ala: Ang gor sana, ang hle derengel ma lubuna, ang tinim 
kä avorongû, ang tin angus azì ma ngol ma Jerusalem-ma atamu. 

2Bugola, ang nguyum kä kayîna, ang lak azigarâ adesâ adesâ nguyum mbei d’uhl, 
ang mbu andagad’a ad’um akulo, ang ve kangâ, ang tin vama to gulumuna, ang 
nguyum mbei d’uhl mi. 

3Ang hle taza ma kaweina, ang tinim d’igi gulumuna na adigagi kazì ma ngol 
máma, ang i irang kam á durâ, ang nguyum kä. Wana ni vama taka yam Israel-lâ. 

4Bugola, ang bur kä yam bigang nga gulad’a, an mba ni tin tchod’a hi Israel-lîd’a 
kangû. Ang mba zi tcho mazid’a kang ata yima ang mba le burâ ablaud’a kä ata yi 
mámina. 

5An mba ni ndumung burâ ngad’a yam biza d’a azi le tchod’a kura, nala, 390. Ni 
hina ba, ang mba zi tchod’a hi Israel-lîd’a kangû. 

6Le bur máma mi dap wa ni, ang djok burâ yam bigang nga ndjufa, ang mba zi 
tchod’a hi suma Juda-nid’a gak burâ dok fid’i. Biza d’a lara pî, an mba ni ndumung 
burâ ngad’a kad’u. 

7Ang mbut irang yam Jerusalem mba a nguyut kä d’a, ang mat bigang nga silid’a 
kad’u, ang djok vuna kad’u. 

8Gola! An mba ni djining kä ki ziyona. Ang mba fe lovota á mbut abo hî abo hî d’i, 
gak ang mba ndak vun bur ma a nguyut kä á durîna. 

9Wani ang yo gemena, awu orsâ, alitna, alit ma nglona, awu milena kawu 
epotrena, ang tchuguzi kur dei ma tuna, ang lazi avungôna. Ata yima ang mba bur 
kä yam bigang nga tud’ina, ang mba tum gak burâ 390. 

10Te ma ang mba tuma, a mba nga mi nga ki vama ngad’a burâ ki burâ, ang mba 
tumî hina gak kur yima a ngama hina pet mi. 

11Ang mba tche mbina ni lidirâ tutu burâ ki burâ gak ndak ki yima a ngama. 

12Ang mba te woî awu orsâ, ang mba yumî ki sud’o suma kä irazina. 

13Ma didina mi dala: Ni hina ba, Israel-lâ a mba te te mazi ma ndjendjed’a aduk 
suma an mba ni digizi izi kuana. 

14An dala: Alë! Salad’a Ma didina, an wal lei kahle suma ndjendjed’a ni dedei, an 
te nga vama mat toze vama vana vuma yan tu d’i, kazongôn dei gak ini. Vama 
ndjendje tu pî, mi ngen nga avunan ndi! 

15Mi hulong mi dan ala: Gola! An nga ni hang lovota á yo sud’o amuhla balum 
sud’o suma. Ang mba yavungô mangâ ni ki sed’emu. 

16Mi dan kua ala: Ang gor sana, an nga ni yo tena hi suma Jerusalem-ma woyo. A 
mba ngazi tena ni nga, a mba ngazi mbina ni nga, a mba tche mbina ni ki ngad’a ki 
hohoud’a. 

17Tena ki mbina a mba kid’agaziya. Zulona mba mi laziya. Nge nge pî mba mi 
mbut hohoud’a, a mba dap pei yam tcho mazid’a. 

Ezekiyel 5 

Alona nga mi ngop Israel-lâ 

1Alona mi dan ala: Ang gor sana, ang hle mbigeu d’a fiyak ka tena, ang mbud’ut 
d’igi vel ma tena na, ang wel yang ki dudumang ngeyo. Bugola, ang nga tumus sa 
ang welet tei ndata, ang walat kä woi teteng. 

2Le bur ma a ngui azina kä na mi ndak wa ni, ang hle wal la ding tu, ang ngalat tei 
kur azì ma ngolâ kaku boloma, ang hle wal la mbàd’a, ang kat aduk kei ki mbigeu 
mang nga fiyaka, ang ngui azì ma ngolâ woi d’uhl. Ang hle wal la dabid’a, ang 
yagat akulo aduk simetna. An mba ni digit ad’ut ki mbigeu man nda fiyaka. 

3Ang yo tumus sa ang welet ndata ngiyeû, ang djinit avun baru mangâ. 

4Ang yo tumus ndata kua nde, ang tchugut aduk akud’a, ang ngalat teyo. Ndat 
mba d’i fo akud’a, ti ngal Israel-lâ woi pet. 

5Wana ni zla d’a an Salad’a Ma didina ni data: Wana ni zla d’a ngad’a yam 
Jerusalem azì ma ngol ma an tinim aduk andjaf suma d’ad’ar ma an nguyum mbei 
d’uhl kambasa handjaf ma dingîd’a. 

6Suma kuruma a tchila yam vun man ma hed’a ki gat manda, asa’ata kal andjaf 
ma dingâ kambas sa nguyuzid’a, kayam a ar vun man ma hed’a woyo, a tit nga 
yam gat manda d’uo mi. 

7Ni kayam ndata ba, an Salad’a Ma didina nga ni dagiya: Agi lagi sun nda batranga 
kal andjaf suma a nguyugina, kayam agi tid’igi nga yam gat manda ki vun man ma 
hed’a d’i, agi tid’igi nga yam gata handjaf suma a nguyugina d’uo mi. 

8Ni kayam ndata ba, an nga ni dagiya: An nga ni kak djangûna ki sed’egiya, an nga 
ni kagi sariyad’a kagi kä ir andjaf suma dingâ. 

9An mba ni ngobogi ki ngop pa an nga bei ngop ki sa tua d’a, an mba ni ngop ki sa 
bugol luo mi, kayam sun magi d’a ndjendjed’a ti kal ngola heî. 

10Ni kayam ndata ba, abuyod’a a mba mut grozina adigagiya, grod’a a mba mut 
abuyozi adigagi mi. An mba ni ka sariyad’a yam suma a mba ar adigagina, an mba 
ni ndjoyôzi woi ata andagad’a abot ma fid’ina. 

11Ni kayam ndata ba, an Salad’a Ma didin ma bei matna nga ni dagiya: Kayamba 
agi mbud’un yi man ma an tinim iram vama ndjendjed’a ki filei magina pet ki sun 
magi d’a ndjendjed’id’a, an tanda mba ni hle iran ndei kagi bei ni wagi 
hohowogiya, an mba ni ngobogi bei ni wagi hohowogi ba mi. 

12Magi suma a wal ad’u hindina, suma kur wal la avokina, tugud’ei d’a tchod’a 
tchi matna d’oze baktarad’a mba d’i tchazi woi hur azì ma ngolâ. Suma kur wal la 
mbàd’ina, suma a nguyuzina a mba tchazi woi avun ayîna. Suma kur wal la 
dabid’ina, an mba ni ndjoyôzi woi ata andagad’a abot ma fid’ina, an mba ni digizi 
ad’uzi kayî ma durâ. 

13An mba ni ndak vun ayî mana, an mba ni zal hurun kagi gak ni sä atchugulun ki 
sed’egiya. Hina agi mba wagi ala ni an Ma didina ba, ni dagi zlad’a kur hur man 
ma zala, gak ni ngobogi ki wana. 

14Ndak Jerusalem, an mba ni mbud’uk djona ki vama ngula aduk andjaf suma a 
nguyu’â, ir suma a nga kalâ pet mi. 

15Fata an ni kak sariyad’a kak kayî mana ki hur man ma zal ma gugulu’îd’a, ndak 
mba d’i mbut ni vama ngula ki vama lasa ki vama tak ma mandarâ ir andjaf suma 
a nguyu’â. Ni an Ma didina ba, ni de na. 

16An mba ni lagi ndaka ki baktarad’a á dabagi woyo. Mba d’i tagi tagi ni d’igi yeû 
d’a zala na. An mba ni yogi te ma agi ngomoma woyo, an mba ni ar meid’a ti 
tchagiya. 

17An mba ni sunugï baktarad’a kamburei suma ayîna, a mba dabagi grogina 
woyo. Tugud’ei d’a tcho d’a tchi matna ki murud’umba kayî ma durâ a mba mba 
kagiya. Ni an Ma didina ba, nga ni dagiya. 

Ezekiyel 6 

Ma didina mi ngop suma tuwal fileina 

1Ma didina mi dan ala: 

2Ang gor sana, ang mbut irang yam ahuniyô suma Israel-lâ, ang djogozi vuna, 

3ang dazi ala: Agi ahuniyô suma Israel-lâ, agi humugi zlad’a hi Salad’a Ma 
didinid’a. Nga mi dagi agi ahuniyô suma nglona ki yima ndingâ ki b’irlima ki hora 
ala: An tanda mba ni mba kayî ma durâ yam suma a nga kaka kagina, an mba ni 
b’lagazi yi mazi ma akulo ndingâ woi mi. 

4Yi mazi ma ngal ahle suma ngat buzu ma tetengâ mba mi mbut djona. An mba ni 
tozi filei mazi mafat ma tetengâ kä woyo, an mba ni tchuguzi mad’azi kä avok filei 
mazi ma teteng máma mi. 

5An mba ni tchuk mad’a Israel-lâ kä avok filei mazi ma tetengâ, an mba ni 
ndjoyôzi asogozi woi ngui yi mazi ma ngal ahle suma ngat buzu ma tetengâ mi. 

6Agi Israel-lâ, ata yima lara ma agi mba kagagi kuana, a mba b’lagagi azì magi ma 
nglona woyo. Yi magi ma ngal ahle suma ngat buzu ma tetengâ mba mi ar djona, 
filei magi ma tetengâ mba mi b’lak keyo, filei magi ma tetengâ mafata a mba tom 
kä woyo, sun magi d’a teteng nga agi lat kabogid’a mba d’i dap pei mi. 

7Mad’a suma mba mi tchuk kä adigagiya, agi mba wagi ala an ni Ma didina. 

8Wani fata an mba ni ndjoyôgi woi yam ambasa tetenga, an mba ni sut suma 
dingâ adigagiya. Ni suma a mba sut avun ayî ma durâ aduk andjaf sumina. 

9Suma a mba sut tei ndazina a mba djib’er kan aduk andjaf suma a mba izi 
magomba kuana. A mba djib’er kan ata yi máma, kayam an ni tozi huruzi ma 
mizeuna ki irazi d’a nga sod’a á le gaulangâ ki filei mazinid’a woyo. Azi tazi mba 
gol tazi ni suma ndjendjed’a yam sun nda tcho d’a azi lata ki sun mazi d’a 
ndjendje d’a lara ge pet mi. 

10Azi mba wala an ni Ma didina, an dazi zlad’a ni hawa d’uo, an ngobozi ki ndak 
ka wanda ni hawa d’uo mi. 

11Salad’a Ma didina mi dala: Agi tchagi abogiya, agi dadjagi asegi kä, agi tchigi ala: 
Alë yam asa’ata ki sun nda ndjendjed’a hi Israel-lîd’a pet. A mba tchazi avun ayîna 
ki baktarad’a ki tugud’ei d’a tcho d’a tchi matna. 

12Ma sä deina, tugud’ei d’a tcho d’a tchi matna mba d’i tchumu. Ma gona, a mba 
tchum avun ayîna. Ma mba mi arâ, a mba nguyum kä kayîna, baktarad’a mba d’i 
tchumu. An mba ni ndak vun hur man ma zala, gak ni ngoboziya. 

13Azi mba wala an ni Ma didina ni fata mad’azi mba mi tchuk kä aduk filei mazi 
ma tetengâ gen yi mazi ma ngal ahle suma ngat buzu ma tetengâ, yam yi mazi ma 
nding ma lara, yam ahuniyô suma fuyogei suma lara, ad’u agu ma lara ma angusâ, 
ad’u agu sen ma d’uf ma lara ma guguluîna, ata yima azi ngal dubang ma his 
djivid’ina mi filei mazina kuana pet. 

14An mba ni hlabon kan akulo á ngoboziya, an mba ni mbut ambas mazid’a djona, 
an mba ni mbud’ut fula tinï ad’ud’a hur ful ma abo ma sutna dei gak mba ata azì 
ma ngol na Ribla-na. A mba wala an ni Ma didina. 

Ezekiyel 7 

Ma didina mi de zlad’a yam b’lak ka dabid’a 

1Ma didina mi dan ala: 

2Ang gor sana, ang hum zla d’a an Salad’a Ma didina nga ni dat mi Israel-lîd’a. 
Wana ni dabid’a hahlenid’a! B’lak ka dabid’a nga d’i tcholï ata ambasa abot ma 
fid’ina pet. 

3Ki tchetchemba, dabid’a mba wa kagiya. An mba ni mba atagi kayî mana, an mba 
ni kagi sariyad’a kagi yam tit magid’a, an mba ni wuragagi yam sun magi d’a 
ndjendjed’a mi. 

4An mba ni tin iran kagi bei ni wagi hohowogiya, an mba ni ngobogi bei ni wagi 
hohowogiya, an mba ni wuragagi yam tit magid’a ki sun magi d’a ndjendje d’a agi 
sogi tagi kurut á led’id’a. Hina wani, agi mba wagi ala an ni Ma didina. 

5Salad’a Ma didina mi dala: Gola! Ndaka nga d’i mba! Ndak ka hle tat d’igi ndat 
hina d’a nga d’i! 

6Dabid’a ti mba wa! Dabid’a nga d’i djïya! Nga d’i zlit akulo kagiya. Gola! Nga d’i 
mba! 

7Agi suma nga kaka kur ambas sa wandina, b’lak magid’a ti mba wa kagiya, yina 
mi mba wa, burâ mi mba wa go. Ni bur ma ndaka. A mba hle sawal la furîd’a yam 
ahuniyôna d’uo d’a. 

8Wani ki tchetchemba, an nga ni mba kayî mana atogo zak, gak ni ndak vun ayî 
mana á ngobogiya. An mba ni kagi sariyad’a kagi yam tit magid’a, an mba ni 
wuragagi yam sun magi d’a ndjendje d’a lara ge pet mi. 

9An mba ni tin iran kagi bei ni wagi hohowogiya, an mba ni ngobogi bei ni wagi 
hohowogiya, an mba ni wuragagi yam tit magid’a ki sun magi d’a ndjendje d’a agi 
sogi tagi kurut á led’id’a. Hina wani, agi mba wagi ala ni an Ma didina ba, ni 
ngobogiya. 

10Gola! Burâ mi mba wa! Gola! Nga mi djïya! B’laka ti mba wa, ndaka ti wet wa 
abot teyo, subur tad’a ti nde wa tat tei abua. 

11Murud’umba ti mbut wa d’igi totogo d’a to suma na. Va mazi mba mi ar ruo d’a, 
ablau mazi d’a mimiyâka pî, sa mba mi ar ri, ndjondjoî mazid’a d’oze subur 
mazid’a mba d’i dap peyo. 

12Yina nga mi djïya, bur ma ka sariyad’a mi mba go! Ar sama mi gus ahlena mi le 
furîd’a d’i, ar sama mi gus ahlena woina tam mbi tchuk susub’ok kuo mi, kayam 
ayî mana mba mi wet tei yam ablaud’a hi sumid’a pet. 

13Ma gus ahlena woina le mi nga ki iram pî, mba mi fahle suma mi guzuzi woina 
bugol li. Kayam vama mi nde tam mbei ma a dum zlam mbei yam b’laka hablau 
suma petna, mba mi ndaga. Kayam tcho mazid’a, sa mba mi fe lovota á sut tam 
mbi. 

14A nga bu adifa. Suma pet a min taziya, wani sama mi i á durîna nga d’i, kayam 
ayî mana mi wet tei yam ablaud’a hi sumid’a pet. 

Sa tu pî mba mi prut tei abo ngop ndata d’i 

15Ayîna nga mi dur rei abua, tugud’ei d’a tcho d’a tchi matna ki baktarad’a a nga 
krovo mi. Sama sä woi abagei kelâ, a mba tchumza avun ayîna; sama nga kä hur 
azì ma ngolîna, baktarad’a ki tugud’eid’a a mba tchum mi. 

16Mazi suma a mba arâ a mba ring akulo yam ahuniyôna d’igi gugu d’a kur 
horid’a na á sut taziya. Azi pet nge nge pî mba mi zam tam yam tcho mamba. 

17Abozi pet mba mi mbut amangeîd’a kekeb’e, guguvazi mba mi zlak kekeb’e mi. 

18A mba tchuk dodora ataziya, mandarâ mba mi vaziya, a mba hle irazi akulo abo 
zulona d’i, a mba dap yazi wela woi pet mi. 

19A mba tchuk bege mazi d’a hapa woi ir palumba, lor mazid’a mba d’i mbut ni 
vama ndjendjed’a. Bege mazid’a ki lor mazid’a a mba ndak á sud’uzi woi kur bur 
ma ayîna hi Ma didinina d’i. A mba hobozi hayazi d’uo mi na, a mba ndagazi d’uo 
mi, kayam ni azi ba, a tchuguzi kur tcho d’a led’a. 

20Azi subur tazi yam ahle mazi suma ndjondjoî suma djifâ, a yorozi filei mazi ma 
ndjendjed’a. Ni kayam ndata ba, an mba ni mbud’uzi ahle suma ndjendjed’a 
iraziya. 

21An mba ni he ndjondjoî mazid’a mandjaf ma dingâ á hurumba, an mba ni hat tei 
d’igi vama a hlumî avun ayînina na mi suma le tcho suma a nga yam ambas 
ndatina kayam azi mbud’ut vama ndjendjed’a. 

22An mba ni hle iran ndei yam suma a mba mbut gong man nda an tinit irat vata 
ndjendjed’ina. Suma asa’atna a mba kal kua, a mba mbud’ut ndjendjed’a. 

23Ang min kindjingâ, kayam ambasa ti oyâ wa ki suma tchi matna, azì ma ngolâ 
mi oyâ wa ki suma murud’umba mi. 

24An nga ni mba kandjaf suma asa’at mazid’a kal suma petna á yozi aziyaziya, an 
mba ni dap vun subur tad’a hi suma nglonid’a woyo. Yi mazi ma a tinim iram vam 
tetengâ mba mi mbut ndjendjed’a mi. 

25B’laka nga d’i djïya! Azi mba hal b’leng nga halasa, wani azi mba fat ti! 

26Ndaka mba d’i mba yam ndrat ndaka, zlad’a mba d’i mba yam ndrat zla d’a 
dinga mi. A mba hal ahle suma a nde tazi woi ir sumina ata suma djok vuna ki 
labiyad’a. Suma ngat buzuna a mba we gat tuo d’a, suma nglona a mba fe d’al ma 
de d’uo mi. 

27Amulâ mba mi yor tamu, gorom ma mba mi tamula blangâma tam mba d’i 
tchuk susub’ok, suma yam ambasina pet a mba zlak abo mandarâ. An mba ni le ki 
sed’ezi d’igi azi nga tit na, an mba ni ka sariyad’a kazi ndak yam sun mazid’a. Hina 
wani, azi mba wala an ni Ma didina. 

Ezekiyel 8 

Filei ma tuwal ma kur gong nga kud’orina 

1Kur biza d’a karagayad’a bugol la a yomi magombid’a, kur bur ma vahlâ hi til ma 
karagayana, ata yima an nga kaka kä hur aziyana, suma nglo suma Juda-na a nga 
kaka kä avoron mi. Salad’a Ma didina mi tin abom kanu. 

2An nga ni gol yina. Gol wani, vana hle tam d’igi sana na mi nga tchola. Tcholï 
akulo ata furum dei gak i kä asem nakud’a, tchol ata furum dei gak i akulo kam 
vana nga mi wile d’igi kawei ma hleu ma a hegem mbeina na mi. 

3Mi mad’ï vana mi hle tam d’igi abona na, mi van tumus sa kanda. Kur vama 
ndum mbei ma mi tcholï ata Alonina, Muzu’â mi hlan ndei akulo aduk andaga 
kakulod’a, mi i tinin avo Jerusalem avun agrek ma krovona abo ma norâ, ni yima 
a tin nga filei ma Alona hurum nga mi zal kama kuana. 

4Gola! Subura hAlona hi Israel-lîd’a, ti nde tat tei iran ata yi máma. Ti hle tat d’igi 
ta an wad’ï ti nde tat tei iran kur horid’a na. 

5Alona mi dan ala: Ang gor sana, ang hle irang akulo abo ma norâ. An hle iran 
akulo abo ma norâ mi. Gol wani, filei ma Alona hurum nga mi zal kama mi nga 
tinda abo ma norâ avun agrek ma i ata yima ngal ahle suma ngat buzunina avun 
yima kala. 

6Mi dan kua ala: Ang gor sana, ang wahle suma azi nga lazi wana zu? Gola! Israel-
lâ a nga lahle suma nglo suma ndjendjed’a á walan ndei ki gong man nda an tinit 
irat vata. Wan pî, ang mba wahle suma nglo suma ndjendje suma dingâ kua! 

7Mi mba ki sed’en avun yima kal ki hur atrangina, an gol yina. Gol wani, huyok 
gulumuna nga tchod’a. 

8Mi dan ala: Ang gor sana, ang hulut ir gulumuna. An hulut ir gulumuna mi. Gol 
wani, vun gonga nga. 

9Mi dan ala: Ang kal krovo, ang wahle suma ndjendje suma tcho suma a nga lazi 
ka hina. 

10An ni kala, ni gol yina. An wahle suma a hle tazi d’igi ahle suma a dram kä na na 
na kahle suma a hle tazi d’igi ahle suma ari suma ndjendjed’a na na ki filei ma 
Israel-lâ a ndjaram akulo huyok gulumuna a nguyum mbei d’uhlâ pet mi. 

11Suma nglo suma Israel-lâ dok kid’iziya a nga, adigazi Jäzaniya Safan goroma mi 
nga mi. Azi pet a nga tchola avok filei ma tetengâ, nge nge pî mi nga ki va mam ma 
ngal dubang ma his djivid’ina abomu, a nga ngal dubang ma his djivid’ina. Andosâ 
nga mi rip kazi kä ririp mi. 

12Mi dan kua ala: Ang gor sana, ang nga wahle suma suma nglo suma Israel-lâ a 
nga lazi kur nduvunda wana zu? Nge nge pî filei ma tcheta mi nga oîd’a kur gong 
mamba! Kayam azi nga dala: Ma didina nga mi wei d’i, Ma didina mi ar wa ambas 
sa wanda woyo. 

13Mi dan kua ala: Ang mba wahle suma nglo suma ding suma ndjendje suma a nga 
lazina kua d’ei. 

14Mi in avun agre’â hi gong mam mba kud’ora ma abo ma norîna. Gol wani, 
aropma a nga kaka kä, a nga tchi horâ yam alo ma a yum ala Tamus-sâ. 

15Alona mi dan ala: Ang gor sana, ang we d’ang zu? Ang mba wahle suma ding 
suma ndjendje suma nglo suma a kal suma wanina kua d’ei. 

16Mi in hur atrang nga krovo d’a avun gong mam mba kud’orid’a. Gol wani, 
andjofâ d’igi dok mbà yam vahl na a nga tchola avun gong nga kud’or ndata aduk 
yima kala ki yima ngal ahle suma ngat buzuna. A he huyogozi mi gong ndata, a 
mbut irazi abo ma yorogona, a grif kä abo ma yorogona avok afata. 

17Mi dan ala: Ang gor sana, ang we d’ang zu? Na ni ndjendje d’a Israel-lâ a nga lat 
ka hid’a ti ndagazi nga d’uo tua zu? A nga oî yam ambasa ki murud’umba á djiu 
hur man ma zala akulo, a nga hud’ï abo aguna atchinazi mi. 

18An mi, an mba ni lazi ki hur man ma zala na mi, an mba ni wazi hohowozi d’i, an 
mba ni djib’er kazi d’uo mi. Fata azi mba tchi ki delezi d’a ngola akulo humanda, 
an mba ni humuzi d’uo mi. 

Ezekiyel 9 

Alona mi ngop Jerusalem 

1Bugola, Ma didina mi er ad’um akulo ad’enga ala: Agi suma an tinigi á ngop azì 
ma ngolîna, agi hud’ugïya! Ar nge nge pî mi hle va mam ma b’lak yina woina 
abomu! 

2Gola! Andjofâ karagaya a tcholï ki lovot ta avun agrek ma akulona d’a abo ma 
norîd’a. Nge nge pî mi nga ki va mam ma b’lak yina abomu. Sana tu mi nga 
adigaziya, mi tchuk baru d’a hap pa luluîd’a atamu, mi djin ahle suma a b’ir ki 
sed’ezina yam d’ik mama mi. A mba tchol go ki yima ngal ahle suma ngat buzu ma 
a lum ki kawei ma hleunina. 

3Subura hAlona hi Israel-lîd’a ti ndei woi akulo yam tcherebêna ata yima ndat 
nga kuana, ti i irat avun yima kala hi gong nga kud’ora hAlonid’ina. Alona mi yï 
sama mi tchuk baru d’a hap pa luluîd’a atam ma mi djin ahle suma a b’ir ki 
sed’ezina yam d’ik mamina gevemu. 

4Mi dum ala: Ang i kur azì ma ngol ma Jerusalem-ma pet, ang b’ir vama taka avor 
suma a nga hat huruzi suma a nga tchi yam ndjendje d’a lara ge pet ta suma a nga 
lat kurumba. 

5Mi de mi suma a ar wana kä iran ala: Agi igi blogom kur azì ma ngolâ, agi tchagi 
suma woyo. Agi wagi hohowa sa d’i, agi djib’eregi yam sa d’uo mi! 

6Agi tchagi suma woi pet, nala, momorogeina, gro azungeîna, gro arop suma bei a 
ngaf kandjofâ ba na, kemba karopma mi. Wani agi dogi suma a nga ki vama taka 
avorozina d’i. Agi tinigi ad’ud’a ni kur yima an tinim iram vama. Azi tin ad’ud’a ni 
yam suma nglo suma a nga kaka kä avun gong man nda kud’orina. 

7Mi dazi kua ala: Agi mbud’ugi hur gong man nda kud’ora ndjendjed’a, agi oyôgi 
hur atranga woi ki mad’a suma, agi buzugugiya! Azi buzuga, a tchi suma hur azì 
ma ngolîna. 

8Ata yima azi nga tchi sumina, an nga tchola tua, an ge tan kä avoromu, nga ni tchi 
ala: Alë! Salad’a Ma didina, ang mba dap Israel-lâ ad’uzi d’a ara tchid’a woi yam 
hur mang ma zal ma ang mbam yam Jerusalem-ma zu? 

9Mi dan ala: Tchod’a hi Israel-lîd’a ki d’a hi suma Juda-nid’a, ti kal ngolâ heî. 
Ambasa ti oî ki suma tchi matna, azì ma ngolâ mi oî ki batranga mi. Kayam azi nga 
dala: Ma didina mi ar wa ambas sa wanda woyo. Ma didina nga mi we d’i. 

10An mi, an mba ni we sa hohowom mbi, an mba ni djib’er yam sa d’uo mi, wani 
an mba ni hulongôzi tcho mazid’a kaziya. 

11Ata yi máma sama mi tchuk baru d’a hap pa luluîd’a atam ma mi nga ki vama 
b’ir ahlena yam dik mamina, mi hulong ki zla d’a ded’a ala: An le wa vama ang 
han vuna kama da’. 

Ezekiyel 10 

Alona hulong mi nde tam mbei ir Ezekiyel kua 
(Gol 1.1-28) 

1An gol yina akulo hur alona yam tcherebêna. Vana nga kua d’igi ahinasafira na, 
mi hle tam d’igi zlam mba amula na. 

2Ma didina mi de mi sama mi nga ki baru d’a hap pa luluîd’a atama ala: Ang i aduk 
abo pus ma nga kä ad’u tcherebênina, ang i yo gordjo ma nga kä ad’u 
tcherebênina, ang oî abong zla tam djak, ang i yagam akulo yam azì ma ngol 
máma. Mi ge tam mi i kua kä iran na wat. 

3Ata yima sa máma mi mbaza kuana, tcherebêna a nga tchola ata gonga abot ma 
ndjufâ, d’ugula ti oî atrang nga krovod’a hurut mi. 

4Subura hi Ma didinid’a ti ndeï woi akulo yam tcherebêna, ti i irat avun yima kala 
hi gong nga kud’ora hAlonid’ina. Gonga ti oî ki d’ugula, subura hi Ma didinid’a 
wile mata ti oî hur atranga mi. 

5Tcherebêna gigingâzi ma nga mi tchina, mi i gak a humum sä woi hur atrang nga 
abud’a d’igi dela hAlo ma ad’engêm kal petnid’a ata yima nga mi de zlad’ina na. 

6Ma didina mi he vuna mi sama mi nga ki baru d’a hap pa luluîd’a atama ala: Ang i 
yoï akud’a aduk abo pusâ aduk tcherebêna. Sa máma mi i tchol go kabo pusâ mi. 

7Ata yi máma tcherebêna tu mi mat abom aduk tcherebêna abo yima akud’a nga 
aduk tcherebênina, mi yoï akud’a, mi hat abo sama mi nga ki baru d’a hap pa 
luluîd’a atama. Sa máma mi vad’u, mi nde woi abua. 

8An we vana nga ad’u giging tcherebêna kä d’igi abo sana na. 

9An nga ni gol yina. Gol wani, abo pusâ fid’i mi nga go ki tcherebêna, abo pusâ 
tutu yam tcherebêna gagang, abo pus máma mi wile ni d’igi ahina krisolita na. 

10Azi ki zla tazi d’a fid’id’a pet a nabo tazi tu. Abo pus ma lara pî mi ni kala kur 
tam kakal. 

11Ata yima a nga ina, irazi ni ngad’a yam abo mazi ma fid’ina, a nga pret tazi d’i. 
Wani a i ni irazi abo ma avorozina d’ingêr bei pret tazi ba. 

12Tcherebêna hliwizi pet, nala, huyogoziya, aboziya, ki gigingâziya, a ni oîd’a ki 
ira. Pusâ abom ma fid’ina pî mi ni oîd’a ki ira nguid’a woi d’uhl mi. 

13An hum a nga yi abo pusâ ala Mbirlimba. 

14Tcherebê ma lara pî iramî fifid’i. Ma avo’â iram hle tat ni d’igi ir tcherebêna na, 
ma mbàna iram hle tat ni d’igi ir sana na, ma hindina iram hle tat ni d’igi ir azlona 
na, ma fid’ina iram hle tat ni d’igi ir b’aruna na mi. 

15Tcherebêna a nga pir akulo. Azi nahle suma ari suma an wazi avun alum ma 
Kebar-rîna. 

16Ata yima tcherebêna a nga gigingâzi á pir akulo woi yam andagad’ina, abo pusâ 
nga mi pret tam mbei yima ding nguo mi. 

17Ata yima tcherebêna a nga tcholâ, abo pusâ mi tchol mi. Ata yima azi nga pir 
akulona, mi nga mi pir akulo ki sed’ezi mi, kayam muzu’â hahle suma arinina mi 
nga kurum mi. 

Subura hi Ma didinid’a ti nde woi kur gong mamba 

18Subura hi Ma didinid’a ti ndeï woi avun yima kala hi gong nga kud’orina, ti i d’i 
kak yam tcherebêna. 

19Tcherebêna a nga gigingâzi á pir rei akulo yam andagad’a, an wazi a nga i zlapa 
kabo pusâ. A tchol avun yima kala hi vun agre’â hi gong nga kud’ora hi Ma 
didinid’ina abo ma yorogona, subura hAlona hi Israel-lîd’a ti nga kazi akulo mi. 

20Azi nahle suma ari suma an wazi kä ad’u Alona hi Israel-lâ avun alum ma 
Kebar-rîna. An wazi ala azi ni tcherebêna. 

21Ma lara pî, iramî fifid’i, ma lara pî, gigingâmî fifid’i mi. Vana nga ad’u gigingâzi 
kä d’igi abo sana na. 

22Irazi ti hle tat ni d’igi d’a an wad’ï avun alum ma Kebar-rîd’a na. Ma lara pî, mi i 
iram nabo ma avoroma. 

Ezekiyel 11 

A mba ka sariyad’a yam Jerusalem yam tcho mata 

1Muzu’â mi hlanu, mi in avun agrek ma abo ma yorogona hi gong nga kud’ora hi 
Ma didinid’ina. Gol wani, suma dok mbà yam vahl a nga tchola avun yima kala hi 
vun agre’îna. Suma nglo suma avok sumina a nga adigaziya. Ni Jäzaniya Azur 
goroma ki Pelatiya Benaya goroma mi. 

2Ma didina mi dan ala: Ang gor sana, sum ndazina ni suma a nga hat tcho d’a 
led’a, a nga de gat ta tchod’a mi suma kur azì ma ngol ma wanina. 

3A nga dala: Nga ni yima min gongîyona d’uo tua, azì ma ngol ma wana ni deina, 
ei teid’a ni hliu ma kurâ. 

4Kayam ndata, ang djogozi vuna. Ang gor sana, ang djok vuna. 

5Muzu’â hi Ma didinina mi mba kanu, mi dan ala: Ang de mi suma ala: Agi Israel-
lâ, an we zla d’a agi nga data, an we djib’er ra nga ndeï kurugid’a. 

6Agi oyôgi hur azì ma ngol ma wana ki mad’a suma, agi oyôgi ir palumba woi ki 
mad’a suma mi. 

7Ni kayam ndata ba, an Salad’a Ma didina nga ni dagiya: Mat ma agi samam kä 
hur azinina ni hliuna, azì ma ngolâ ni deina mi. Wani agiya, an mba ni buzugugï 
woi kur azì máma. 

8Agi nga lagi mandara ayî ma durâ. Gola! An nga ni sunugizïya! Ni an Salad’a Ma 
didina ba, ni dagiya! 

9An mba ni digigi woi kur azì máma, an mba ni hagi woi abo andjaf suma dingâ, 
an mba ni ndak vun zla manda, an mba ni kagi sariyad’a kagi mi. 

10An mba ni tchagi avun ayîna, an mba ni kagi sariyad’a kagi gak ir hagad’a hi 
Israel-lîd’a. Agi mba wagi ala an ni Ma didina. 

11Azì ma ngol ma wana mba mi mbut ni deina kagi d’i, agi mba mbud’ugi ni hliu 
ma kuruma d’uo mi. An mba ni kagi sariyad’a kagi gak ir hagad’a hi Israel-lîd’a. 

12Agi mba wagi ala an ni Ma didina, kayamba agi tid’igi nga yam gat manda d’oze 
agi tid’igi nga yam vun man ma hed’a d’uo d’a. Wani agi tid’igi ni yam gata 
handjaf suma a nguyuginid’a. 

13Ata yima an nga ni djok vun Alonina, Pelatiya Benaya goroma mi mid’a. An ge 
tan kä avok Alona, an er ad’un akulo ala: Alë! Salad’a Ma didina, ni ang ba, min 
dap Israel suma a arâ woi zu? 

Alona mba mi tok suma a ndjoyôzi woina avo 

14Ma didina mi dan ala: 

15Ang gor sana, suma a nga kaka Jerusalem-ma a de mi Israel suma a yozi 
magomba sumala ni b’oziyongâ nandjavangû na pet ala: Ar agi kagagi sä woi dei 
ki Ma didina, kayam ambas sa wanda a hamizi ni mi ami ki irami fafat! 

16Ni kayam ndata ba, ang i dazi ala: Salad’a Ma didina mi dala: Le an ni izi woi dei 
aduk andjaf suma, le an ndjoyôzi woi yam ambasa teteng pî, an mba ni mbut yi 
mazi ma kaka kur ambas sa azi i kuad’a. 

17Ni kayam ndata ba, ang i dazi ala: Salad’a Ma didina mi dala: An mba ni togogï 
aduk suma, an mba ni yogï kur ambas sa an ndjoyôgi woi kuad’a, an mba ni hagi 
andagad’a hi Israel-lîd’a. 

18Fata agi hulongôgi kuruta, agi mba yogi sun nda tchod’a ki sun nda ndjendje d’a 
lara ge pet tei kurud’u. 

19An mba ni hagi hur ma tuna, an mba ni hagi muzuk ma awilina kurugiya, an 
mba ni pat hurâ hahinad’a ma kurugina woyo, an mba ni hagi hurâ hi sanina 
kurugi 

20tala agi tid’igi yam gat manda, agi ngomogi vun man ma hed’a mi d’a. Hina wani, 
agi mba mbud’ugi sum mana, an mba ni arî Alo magina mi. 

21Wani suma huruzi ve sun mazi d’a tchod’a ki sun mazi d’a ndjendje d’a lara ge 
petna, an mba ni hulongôzi sun mazi d’a tcho ndata kaziya. An Salad’a Ma didina 
ni de na. 

Subura hi Ma didinid’a ti wal lei ki Jerusalem 

22Tcherebêna a nga gigingâzi woi á pira, abo pusâ mi i ki sed’ezi mi. Subura 
hAlona hi Israel-lîd’a ti nga akulo kazi mi. 

23Subur mamba ti tcholï hur azì ma ngolâ, ti i tchol sä woi yam ahina d’a abo ma 
yorogona hazì ma ngol mamid’a. 

24Muzu’â mi hlan mi i ki sed’en Babilon gen suma a yozi magombina kur vama 
Muzu’â hAlonina mi ndandji woi irana. Ata yi máma vama nde tam mbei iran 
máma mi vit iranu. 

25An de zla d’a Ma didina mi ndandji woid’a mi suma a yozi magombina pet mi. 

Ezekiyel 12 

A mba yo suma Jerusalem-ma magomba 

1Ma didina mi dan ala: 

2Ang gor sana, ang nga ni kaka aduk andjaf ma bei hum vuna ma nga ki ira á gola 
ko ba nga mi we d’uo na, ma nga ki humba á humba ko ba nga mi hum mbuo na, 
kayam mam nandjaf ma bei hum vuna ba na! 

3Ang gor sana, ang min ahle mang suma akoid’a kä ir suma a mba yozi 
magombina, ang nde woi ni irazi falei na. Ang nde woi ata yima ang nga kaka 
kuana á i ata yima dingâ kä woi irazi na. Dam azi mba wala azi nandjaf ma bei 
hum vuna kla. 

4Ang yo ahle mangâ d’igi sama a im magombina na, ang nde woi irazi faleya, ang 
nde irazi woi fladege d’igi sama a im magombina na. 

5Ang tcho ir gulumuna kä irazi na, ang nde woi kahligiyeng ir yima tcho máma. 

6Ang yo ahlena keleng kä irazi na, ang nde kandjeged’a, ang zlup ahlena woi 
irangû, ang gol ambasa d’i. Kayam an min ala ang mbut ni vama taka yam Israel-
lâ. 

7An lahle suma Ma didina mi han vun kazina, an buzuk ahle mana woi falei d’igi 
sama a im magombina na. Ki fladeged’a an tcho gulumuna kabonu, an nde 
kandjeged’a, an yo ahlena kä irazi na. 

8Ki yorogod’a Ma didina mi dan ala: 

9Ang gor sana, Israel suma bei hum vuna a dang nga ala ang le ni me na ge d’uo 
zu? 

10Ang i dazi ala: Salad’a Ma didina mi dala: Wal la tchi ndata ni yam ma ngol ma te 
yam Jerusalem-ma ki Israel suma a nga kurâ pet mi. 

11Ang dazi ala: An ni vama taka kagiya. Vama an lum wana mba mi lagi ni hina 
dedege mi. A mba igi magomba. 

12Ma ngol ma te yam ma adigagina mba mi yo ahlena kelem kandjeged’a, mba mi 
nde woyo, mba mi tcho gulumuna iram á nde woi kua, mba mi zlup ahlena woi 
iram mbala mi wambasa ki iram mbuo d’a. 

13An Ma didina mba ni gun dau mana kä avoromu, mba mi vumu. An mba ni im 
yam ambas sa Babilon-nda. Wani mam mba mi wat ti, mba mi mit sä kua. 

14Azungeî suma a nguyuma, azigar mam suma a nga ngomoma zlapa ki azigar 
suma dingâ pet, an mba ni ndjoyôzi woi ata andagad’a abot ma fid’ina. An mba ni 
digizi blogozi kayî ma durâ. 

15Fata an ni ndjoyôzi woi aduk andjaf suma yam ambasa tetengâ, azi mba wala an 
ni Ma didina. 

16Wani an mba ni ar suma dingâ adigazi tcha. Sum ndazina a mba sut tei avun ayî 
ma durâ, abo baktarad’a, abo tugud’ei d’a tcho d’a tchi matna mi, kayambala a 
väd’u sun mazi d’a ndjendje d’a lara ge pet ta azi lata woi aduk suma azi mba i 
kuana d’a, azi mba wala an ni Ma didina mi. 

17Ma didina mi dan kua ala: 

18Ang gor sana, ang mba te te mangâ ni ki zlaka, ang mba tche mbiyo mangâ ni ki 
mandarâ ki tcha d’a tatad’a mi. 

19Ang de mi suma kur ambas sa wandina ala: Salad’a Ma didina mi de mi suma a 
nga kaka Jerusalem yam andaga d’a Israel-lina ala: A mba te te mazina ni ki tcha 
d’a tatad’a, a mba tche mbiyo mazina ni ki hohoud’a, kayam ambas mazid’a mba 
d’i ar djona, ahle suma kurutna pet a mba dap pei yam murud’umba hi suma nga 
kurutna. 

20Azì ma nglo ma suma a nga kaka kurâ mba mi b’lak keyo, ambasa mba d’i ar 
djona. Hina wani, azi mba wala an ni Ma didina. 

Ma didina mba mi ndak vun sun mamba 

21Ma didina mi dan ala: 

22Ang gor sana, ni kayam me ba, agi nga dugud’ogi zla d’a de d’a d’ogol la wanda 
yam andaga d’a Israel-la ala: Yina mi kal ngola, wani vama nde tam mbei ir sanina 
mi le nga d’uo ge? 

23Ang dazi ala: Salad’a Ma didina mi dala: An mba ni d’el zla d’a d’ogol ndata, 
Israel-lâ a mba dugud’ot ded’a adigazi d’uo d’a. Wani ang dazi ala: Yina mba wa 
go, ahle suma a nde tazi woi ir sumina a mba le. 

24Kayam vama hawa yak ma nde tam mbei ir sanina d’oze zla d’a de d’a aboi d’a 
lop vun suma d’a yam ahle suma a mba lena, a mba fazi aduk Israel-lâ d’uo d’a. 

25Kayam an ni Ma didina, an nga ni de. Zla d’a an data mba d’i ndak vun sun mata 
bei lilinga ba. Agi andjaf ma bei hum vuna ba na, kur atchogoi magid’a an mba ni 
de zlad’a, an mba ni ndagat vunat mi. Ni an Salad’a Ma didina ba, ni de zla ndata. 

26Ma didina mi dan ala: 

27Ang gor sana, ang hum zla d’a Israel-lâ a nga data. A nga dala: Ang Ezekiyel, ang 
nga de zlad’a ni yam vama nde tam ir sana ma sä avok tua na, ang nga djok vuna 
ni yam vama sä avok deina mi. 

28Ni kayam ndata ba, ang dazi ala: Salad’a Ma didina mi dala: Zla d’a an mba ni 
data pet mba d’i ndak vun sun mata bei lilinga ba. Ni an Salad’a Ma didina ba, ni 
de zla ndata. 

Ezekiyel 13 

Alona mi ngop suma djok vun suma ka zlad’a 

1Ma didina mi dan ala: 

2Ang gor sana, ang djok vuna mi suma djok vun suma Israel suma a nga djok vuna 
yam djib’er ra kuruzid’ina, ang dazi ala: Agi humugi zlad’a hi Ma didinid’a. 

3Salad’a Ma didina mi dala: Ni zla d’a hohoud’a yam suma djok vun suma lili suma 
a nga tit bugol djib’er mazid’a bei we va ba na. 

4Agi Israel-lâ, magi suma djok vuna a ni d’igi arau ma nga mi tchi hur djonina na. 

5Agi igi nga á min ir gulumun ma hulut teina d’i, agi gagi nga gulumuna yam azì 
ma Israel-lâ tala mi tchol ad’enga ata yima durâ kur bur ma ayîna hi an Ma 
didinina d’a d’uo mi. 

6Ahle suma a nde tazi irazina nahle suma hawa ya’â. Zla mazi d’a azi nga djogota 
ni zla d’a kad’a. A nga dala: Wana ni zlad’a hi Ma didinid’a, wani an Ma didina ni 
sunuzi nga d’i. A nga tin huruzi yam zla mazid’a ala mba d’i ndak vun sun mata! 

7Ahle suma a nde tazi iragina nahle suma hawa ya’â. Zla d’a agi nga djogogi vuna 
kata ni zla d’a kad’a mi d’uo zu? Agi nga dagi ala: Wana ni zla d’a ded’a hi Ma 
didinid’a, wani an ni de nga d’uo ko! 

8Ni kayam ndata ba, an Salad’a Ma didina ni dala: Kayamba zla magid’a ni zla d’a 
hawa yaka, ahle suma a nde tazi iragina ni zla d’a kad’a mi d’a, an nga ni 
ngobogiya. Ni an Salad’a Ma didina ba, ni de na. 

9An mba mi hlabon kan akulo á ngop suma djok vun suma ahle suma hawa ya’â 
nga nde tazi irazi suma a nga djok vun ma ka zlad’ina. Azi mba kal kur toka hi 
sum manid’a d’i, a mba b’irizi simiyêzi kä kur mbaktumba hi Israel-lîd’a d’i, a mba 
hulong yam ambas mazi d’a Israel-la d’uo mi. Hina wani, agi mba wagi ala an ni 
Salad’a Ma didina. 

10Suma djok vun ndazina a nga vit sum mana woyo, kayam a dala: Halasa nga, 
wani halasa nga d’uo ko! Sum mana a min gulumuna, a nga gulud’um ki lasod’a. 

11Ang de mi suma a nga gulud’um ki lasod’ina ala: Alo ma se ma tchona mba mi 
mba, mogoi ma nglona mba mi yak kä, babar ma ngolâ mba mi mba. Gulumun 
máma mba mi to kä woyo. 



1386 

 

 
Bible azumeina 

© 1999, Alliance Biblique du Tchad 

 

 

 

12Ata yima gulumuna mi dris kä na, a mba dagi ala: Laso d’a agi gulud’ugizi ki d’a, 
ti nga ni lara ge d’uo zu? 

13Ni kayam ndata ba, an Salad’a Ma didina ni dala: Kur hur man ma zala, an mba 
ni mba ki babar ma ngolâ. Kur ayî mana, an mba ni mba kalo ma se ma tchona. 
Mogoi ma nglona mba mi yak kä kad’enga, mba mi b’lak ahlena woi pet. 

14An mba ni to gulumun ma agi gulud’ugizi ki lasod’ina kä woyo, an mba ni 
drizim kä woi andaga. Ad’um mba ged’a mba d’i ar rei pid’agi, mba mi dris kä 
woyo. Agi mba dabagi woi kurumu, agi mba wagi ala an ni Ma didina. 

15An mba ni ndak vun hur man ma zala á ngop gulumuna, á ngop suma a 
gulud’um ki lasod’ina mi. An mba ni dagi ala: Gulumuna nga d’uo d’a! Suma a 
gulud’uma pî, sa nga d’uo mi! 

16An mba ni dap suma djok vun suma Israel suma a nga djok vuna yam Jerusalem 
suma a nga dala ahlena a nde tazi irazi woi ala halasa nga ba, wani halasa nga 
d’uo ko na woyo. Salad’a Ma didina mi de na. 

Alona mi ngop arop suma djok vun suma ka zlad’a 

17Ma didina mi dan kua ala: Ang gor sana, ang mbut irang ata arop suma Israel 
suma a nga djok vuna yam djib’er ra kuruzid’ina, ang djogozi vuna. 

18Ang dazi ala: Ni zla d’a hohoud’a yam arop suma a nga gan ganda del abo suma 
suma a nga tchil lafaina yam suma ata wul mazid’a teteng á vik karid’a hi sumid’a. 
Agi nga lagi hina á vigigi karid’a hi sum mana á ngomogi kari magid’a tata zu? 

19Agi nga mbud’un zulona aduk sum mana yam awu ors ma a nga hagizi abogi 
ngiyeûna kavungô ma mbruka. Ata yima agi nga kagi zlad’a mi man suma a nga 
hum zla d’a kad’ina, agi nga tchagi suma a ndak nga á tchid’a d’uo na, agi nga 
aragi suma a ndak á tchid’ina karid’a. 

20Ni kayam ndata ba, an Salad’a Ma didina ni dala: Gola! An nga ni yo gan magi d’a 
agi nga vigigi karid’a hi suma d’igi suma a vik aluweina na d’a woyo, an nga ni 
tchalat tei del abogiya, an nga ni tchuk arid’a hi suma agi vigizi d’igi suma a vik 
aluweina na na akulo. 

21An nga ni haû lafai magina woyo, an nga ni tchuk sum mana akulo woi abogiya. 
A mba mbut ni d’igi vama agi vum ki daunina na hur abogi d’uo d’a. Hina wani, 
agi mba wagi ala an ni Ma didina. 

22Agi b’lagagi hur suma d’ingêr suma an tan b’lagazi nga huruzi d’uo na ki zla 
magi d’a kad’a, agi nga hagi ad’enga mi suma asa’atna á d’elezi tala a hulongî woi 
ata tit mazi d’a tchod’a á kak karid’a d’a. 

23Ni kayam ndata ba, ahle suma hawa ya’â a mba nde tazi iragi d’uo d’a, agi mba 
djogogi vun ma ka zlad’a bugol luo mi. An mba ni sut sum mana woi abogiya. Agi 
mba wagi ala an ni Ma didina. 

Ezekiyel 14 

Israel-lâ a tchuk filei mazina woyo 

1Bur tu suma nglo suma Israel suma hiuna a mba gevenu, a kak kä avoronu. 

2Ma didina mi dan ala: 

3Ang gor sana, sum ndazina a tin huruzi ni yam filei mazi ma nga mi zud’uzi á le 
tchod’ina. An mba ni arazi á djobon zlad’a zu? 

4Kayam ndata, ang dazi ala: Salad’a Ma didina mi dala: Ma Israel ma lara ma mi 
tin hurum yam filei ma nga mi zud’um á le tchod’ina, le mi mba á djop ma djogon 
vunana ni, ni an Ma didina ba, mba ni hulongôm humba yam filei mam ma ablau 
máma. 

5Hina wani, zlad’a mba d’i ve Israel suma a wal ki sed’en yam filei mazi ma 
tetengâ kuruzi krovo. 

6Kayam ndata, ang i de mi Israel-lâ ala: Salad’a Ma didina mi dala: Agi mbud’ugi 
hurugiya, agi hagi azigagi mi filei magina, agi aragi sun magi d’a ndjendje d’a lara 
ge pet tei mi. 

7Kayam ma Israel ma lara d’oze angei ma nga kaka aduk Israel-lâ ma mi wal lei ki 
sed’en ma mi tin hurum yam filei ma nga mi zud’um á le tchod’ina, le mi mba gen 
ma djogon vunana ala mi djobon kamu ni, ni an Ma didina ba, mba ni hulongôn 
humba ni an tanda. 

8An mba ni mbut iran ni ngop sa máma, an mba ni mbud’umî vama taka ki vama 
ndala, an mba ni pad’am mbei aduk sum mana. Hina wani, agi mba wagi ala an ni 
Ma didina. 

9Wani le ma djok vuna mi lobom mi dum zla d’a dinga ni, ni an Ma didina ba, mba 
ni lop ma djok vun máma, an mba ni hlabon kan akulo á ngobomu, an mba ni 
pad’am mbei aduk man suma Israel-lâ mi. 

10Ma djok vun máma ki ma mba mi djobom zlad’ina djak, a mba zi aneka hi tcho 
mazid’id’a kaziya, 

11kayambala Israel-lâ a vit a wal lei dei ki sed’en ba, a mbut tazi ndjendjed’a ki 
tcho mazid’a d’uo d’a. Hina wani, azi mba mbut ni sum mana, an mba ni arî Alo 
mazina mi. Ni an Salad’a Ma didina ba, ni de na. 

Vama mba mi d’el sariya d’a kad’a hAlonid’ina nga d’i 

12Ma didina mi dan ala: 

13Ang gor sana, le suma kur ambasa a le tchod’a avoronu, le a he tazi á le sun nda 
batranga, le an zi abon kazi akulo, le an yo te mazina woyo, le an sun baktarad’a 
kaziya, le an tchi suma woi ki d’uwarâ adigaziya, 

14le suma a nga kur ambas ndata hindi d’igi Noe ki Danel ki Job na pî, a mba sut 
tei ni yam d’ingêr mazid’a hol. An Salad’a Ma didina ni de na. 

https://es.bibles.org/mpg-AB/Ezek/15#Ezek.14.14!f.1

15Le an ni tchuk amburei suma ayîna kur ambas ndata, a ngui kurut a dap suma 
woyo, le ti mbut djona d’oze sa nga mi kal kua d’uo abo amburei suma kurutna, 

16le suma hindi ndazina a nga kurud’u ni, an Salad’a Ma didin ma bei matna nga 
ni de, azi mba sut gro andjof foze gro arop puo mi. Ni azi tazi hol ba, a mba sud’a, 
ambas ndata mba d’i ar djona. 

17D’oze le an mba kayî ma durâ yam ambas ndata, le an ni dala: Ar ayî ma durâ mi 
b’rau woi hurud’u, le an tchi suma woi ki d’uwarâ, 

18le suma hindi ndazina a nga kurud’u ni, an Salad’a Ma didin ma bei matna nga 
ni de, azi mba sut gro andjof foze gro arop puo mi. Ni azi hol ba, a mba sud’a. 

19D’oze le an sunï tugud’ei d’a tcho d’a tchi matna kur ambas ndata, le an ngobozi 
ki hur man ma zal ma gugulu’â á tchi suma woi ki d’uwarâ, 

20le Noe ki Danel ki Job a nga kurut pî, an Salad’a Ma didin ma bei matna nga ni 
de, azi mba sut gro andjof foze gro arop puo mi, a mba sut tei ni yam d’ingêr 
mazid’a hol. 

21Salad’a Ma didina mi de kua ala: Ladjï an sunï ngop man nda fid’id’a, nala, ayî 
ma durâ ki baktarad’a kamburei suma ayîna ki tugud’ei d’a tcho d’a tchi matna á 
ngop Jerusalem, á tchi suma woi ki d’uwarâ ni, 

22suma a mba ar kurutna a mba mba ki gro andjofâ ki gro aropma. Gola! A mba 
buzugï woi a mbeï gevegi kur magomba. Agi mba gologi tit mazid’a ki sun mazi 
d’a led’a, hurugi mba mi b’leng yam ndak ka an mbat yam Jerusalem-mba, yam 
ahlena pet suma an mbattchi katna mi. 

23Fata agi golozi tit mazid’a ki sun mazi led’id’a, hurugi mba mi b’lengâ, agi mba 
wagi ala ahle suma an mbazi yam Jerusalem petna ni hawa d’i. An Salad’a Ma 
didina ni de na. 

Ezekiyel 15 

Guguzlu d’a a ngalat teid’a 

1Ma didina mi dan ala: 

2Ang gor sana, na ni agu guguzlud’a zlat ti kal agu ma lara ge ma aduk agud’ina 
pet tchu? 

3Na ni sana mi ndak á hlagu guguzlud’a á le ki sunda zu? D’oze sana mi ndak á 
hlagu mat ma gorâ á gum akulo á gap va kua zu? 

4Gola! A gat naduk akud’a á ngala. Akud’a ti ngalat vunat tei zla tam djak, ti vugut 
adigat mi, na ni ti ndak á le sun nda ding zu? 

5Gola mi, le ata yima ndat nga ki iratna, sa ndak á le sun ki sed’et tuo, le akud’a ti 
ngalad’u ni, ti mba d’i le ni nana d’ang nge? Ti ndak á le sun nda ding tu d’i. 

6Ma didina mi dala: D’igi an he agu guguzlud’a á ngala aduk agud’a na, d’igi an 
tchugut aku á ngala na, an mba ni tchuk suma a nga kaka avo Jerusalem-ma aku 
na mi. 

7An mba ni mbut iran ni ngoboziya. A mba djib’er ala a buzuk kei aduk akud’a da’, 
wani akud’a mba d’i ngalaziya. Fata an mbut iran á ngobozid’a, agi mba wagi ala 
an ni Ma didina. 

8An mba ni mbut ambas ndata djona, kayam suma kurutna a he tazi yam sun nda 
batranga. An Salad’a Ma didina ni de na. 

Ezekiyel 16 

Jerusalem ni gor ra a arat teid’a 

1Ma didina mi dan ala: 

2Ang gor sana, ang tak Jerusalem sun mat ta ndjendjed’a. 

3Ang dat ala: An Salad’a Ma didina ni dala: Ndak Jerusalem, ad’u tin maka ki vut 
maka, nda’î ambas sa Kanan-nda. Abu’î ma Amor-râ, asu’î d’a Het-ta mi. 

4Ata vut maka, kur bur ma a vud’u’â, a ngad’ak nga uvuk ki, sa mi mbuzuk nga ki 
mbina á mbud’uk yed’et ti, sa mi horok nga ndjuvuna atak ki, a d’ud’uk nga ki 
baru d’uo mi. 

5Sa mi tin nga iram kak á wak hohowok á lak ahle ndazina d’i, á djib’er kak kuo 
mi, wani kur bur ma a vud’u’â a gak sä ni woi abageya, kayam a golo’î vama 
ndjendjed’a iraziya. 

6An kal gevegu, an golok ndak nga bulula kä aduk buzuwagu, an dak ala: Ndak 
nga bulul kä aduk buzuwak wan pî, ar va mi lak ki. 

7An d’uvuk d’igi asu ma deî abageina na. Ndak wula, ndak djengâ, ndak mbut 
djifâ. Apok mi deyâ, tumus sa kaka ti se mi. Wani nda’î gandilad’a kezigineû. 

8An kal gevegu, an gologu. Wana ni yi mak ma ndak á ved’ina. An barak baru man 
nda ngola kagu, an zlubuk gandila maka, an gunuk tanu, an djin vunan ki sed’egu, 
an Salad’a Ma didina ni dala: Ndak arî manda. 

9An go mbina, an mbuzuk buzu ma ata’â woi pet, an lak mbulâ atak mi. 

10An tchuguk baru ma djifâ atagu, an tchuguk atuguru ma ba’â asegu, an djinik 
d’ik ma luluîna kuruk ki baru angsuwad’a atagu. 

11An minik kahle suma djifâ, an tchuguk wulaka abogu, an tchuguk hed’euna 
kelek mi. 

12An gak ngangama atchinagu, an tchuguk b’alangâ humagu, an d’ud’uk kadamula 
kak mi. 

13Ni hina ba, an tchuguk lora ki kawei ma hapma, an tchuguk baru d’a luluîd’a 
atagu, ki baru angsuwad’a ki baru d’a d’udjod’a atak mi. Ndak tafut ta adiged’id’a, 
mbul ayuma ki mbulâ mi, ndak mbut djif ma kalâ, ndak ndak á te leud’a mi. 

14Simiyêk mi nde yina aduk andjaf suma, kayam djif ma’â mi ndak memet, kayam 
mbut ta an mbud’uk djifâ ndak nga d’i ngal wiwilika. An Salad’a Ma didina ni de 
na. 

Jerusalem ti mbut gaulangâ 

15Ma didina mi de kua ala: Wani ndak tin huru’î yam djif ma’â, ndak mbut tak 
gaulangâ yam simiyêk ma nde yinina, ndak nga le gaulangâ ki sama lara ma nga 
mi kalâ, ndak hum tak mi. 

16Ndak yo baru mak ma nga kandjaf d’udjod’a teteng atama, ndak minim akulo 
yam yima ndingâ ndak le gaulangâ kamu. Wani vama hina mi le nga avok yam tu 
d’i, vama hina mba mi mba bugol luo mi. 

17Ndak yo aduk ahle mak suma djifâ, ndak yo lora ki kawei ma hap ma an 
haksina, ndak minizi anguza andjofâ, ndak le gaulangâ ki sed’ezi mi. 

18Ndak yo baru mak ka djif fa d’udjod’a, ndak zlubuzizi kaziya, ndak hle mbul 
mana ki dubang man ma his djivid’ina, ndak lazizi ataziya. 

19Avungô ma an haksina, afut ta adiged’id’a, mbulâ ki mbul ayuma suma an 
wuluk ki na, ndak hazizi d’igi ahle suma ngat buzu suma his suma afufuîna na. 
Wana nahle suma a lena. An Salad’a Ma didina ni de na. 

20Ndak yo grok suma andjofâ ki grok suma arop suma ndak vud’undjina, ndak 
hazizi ahle suma ngat buzuna á ngalazi woyo. Wana ndagak nga yam gaulang 
ma’â d’uo tua zu? 

21Ndak ngat grona, ndak haziziya, a tchuguzi aduk akud’a, a ngalazi woi á subur 
ki taziya! 

22Ndak kur ndjendje maka hina pet, kur gaulang ma’â, ndak djib’er nga yam yima 
ndak ki gogorok ata yima ndak nga gandilad’a kezigineû ndak nga d’i bulul kä 
aduk buzuwa’â d’i. 

23Salad’a Ma didina mi de kua ala: Bugol sun mak ka asa’ata hina pet wani, ni zla 
d’a hohoud’a kagu. Gagazi, ni zla d’a hohoud’a kagu! 

24Ndak min azì ma gaulangâ, ndak min yima ndingâ ata yina pet. 

25Ndak min yima ndingâ avun lovot ta lara ge pet, ndak mbut tak ndjendjed’a ki 
djif ma’â, ndak he tak mi sama lara ma nga mi kalâ, ndak nga i ki gaulang ma’â 
avogovogo. 

26Ndak le gaulangâ ki ndrok suma Ezipte suma e’eûd’a, ndak nga i ki gaulang 
ma’â avogovok á zalan ki hurunu. 

27Gola! An nga ni hlabon kan akulo á feyêk ahle suma ndak nga ki na woyo, an 
hak wa abo mak suma djangûna gro arop suma Filistê suma a nga le zulona yam 
tit mak ka tchod’ina. 

28Ndak le gaulangâ ki suma Asiri-na, kayam d’od’ok maka dap nga d’i, ndak le 
gaulangâ ki sed’ezi hina pet pî, ndagak nga d’uo tua. 

29Ndak zul gaulang ma’â kur ambasa hi suma mbut abozina avo Babilon hina pet 
pî, ndagak nga d’uo tua. 

30Salad’a Ma didina mi de kua ala: Ndak namangeyâ me na ba, ndak lahle ndazina 
hina pet, ndak mbut tak gaulang ma kalâ na ge? 

31Ata yima lara ma ndak min azì mak ma gaulangâ avun lovot ta lara ge ndak min 
yima ndingâ ata yima lara ge pet mi na, ndak nga d’i ve bege d’a wuraka d’igi 
atcha d’a gaulang nga hawad’a na d’i. 

32Nda’î d’igi atcha d’a mizeu d’a ar zla d’a ti bur ki ndjuvuta woi ta, ti i burî ki 
suma dingîd’a na. 

33Gaulangâ pet mi ve ni wuraka abo suma, wani ndak he he mak ka hawad’a ni mi 
buniyô’â, ndak nga d’i wuragazi á tanazi atak ata yima lara ge pet kur gaulang 
ma’â. 

34Wani gaulang ma’â nga d’igi arop suma gaulang suma dingâ na d’i. Sa nga mi i á 
halak ki, wani ni ndak ba, nga d’i wurak beged’a, ndak nga hulong fe va kua d’i. 
Ndak zla maka ni wala ki ndrok arop suma dingâ mi. 

35Ndak atcha d’a gaulangâ, ndak hum zlad’a hi an Ma didinid’a. 

36An Salad’a Ma didina nga ni dagu: Ndak b’rau wa ndjondjoî maka woyo, ndak ar 
wa tak gandilad’a á le gaulangâ ki buniyô’â, ndak tuwal wa filei ma ndjendjed’a, 
ndak hum wa gro’â vama ngat buzuna mi. 

37Kayam ndata, an nga ni togï buniyôk suma ndak tak lak djivid’a kazina ki suma 
pet suma ndak huruk vazina ki suma pet suma ndak minizi d’uo na. An mba ni 
togozï ata yima lara ge pet á durugu, an mba ni fogok ahlena atak keyo, ndak mba 
d’i arî gandilad’a woi iraziya. Azi mba wak gandila maka woi pid’agi. 

38An mba ni kak sariyad’a kak d’igi a ka sariyad’a yam arop suma mizeuna karop 
suma tchi matna na, an mba ni arak ndak bulul kä aduk buzuwak yam hur man 
ma zala ki yungôr mana. 

39An mba ni hak aboziya. Azi mba pleyêk azì mak ma gaulangâ ki yi mak ma 
ndingâ woyo, azi mba fogok baru ma’â woyo, azi mba yok ahle mak suma djifâ, a 
mba arak gandilad’a kezigineû mi. 

40A mba tok suma kak á durâ, a mba duruk kahinad’a, a mba kizagak kei ki 
mbigeu d’a fiyaka. 

41Azi mba ngalak aziyak ma tetengâ woi kakud’a, a mba kak sariyad’a kak kä ir 
aropma ablaud’a. An mba ni d’elek bei le gaulangâ, ndak mba d’i wurak sa bugol 
luo d’a. 

42An mba ni ar hur man ma zal ma ka’â, an mba ni ar yungôr man ma ka’â, an 
mba ni vat hurun ndeyo, an mba ni zal hurun nduo d’a. 

43Ndak djib’er nga yam yima ndak ki gogoro’â d’i, ndak zalan hurun kahlena pet. 
Ni kayam ndata ba, an mba ni hulongôk tit mak ka tcho ndata kak mi. An Salad’a 
Ma didina ni de na. Na ni ndak le nga sun nda tcho d’a zulona yam ndjendje maka 
d’uo zu? 

Tcho d’a Jerusalem-mba ti kal la hazì ma nglo ma dingîd’a 

44Ma didina mi de kua ala: Gola! Suma a de zla d’a d’ogola kak ala: Gora ti hle ni 
zlad’a hasuta. 

45Gagazi, nda’î gor ra asut ti gol ndjuvut ki grotna ni vama ndjendjed’id’a, nda’î 
d’igi b’oziyok suma arop suma a gol andjuvoyozi ki grozina ni vama 
ndjendjed’ina na mi, asu’î gor ra Het-ta, abu’î ma Amor-râ mi. 

46Wiyek ka ngol la nga kaka yam bigak ka gulad’id’a ni Samari ki grot suma 
aropma. Wiyek ka gor ra nga kaka yam bigak ka ndjufid’a ni Sodom ki grot suma 
aropma mi. 

47Ndak tit nga ni kur lovot mazid’a kur sun mazi d’a ndjendjed’a hina go d’i. 
Kayam tcho mazid’a ni vama akid’eina iragu! Wani ndak le tchod’a ngola kalazi 
azi d’ö! 

48An Salad’a Ma didin ma bei matna nga ni dagu: Wiyeka Sodom ki grot suma 
aropma a le nga tcho d’a ndak ki grok suma aropma lagizid’a d’i. 

49Wana ni tcho d’a wiyeka Sodom ti lata: Ti le yam mba ad’enga, ti kak kur 
duzîd’a, ti kak bei djib’era ba. Azi ki grot suma aropma a ndjun nga suma 
hohoud’a ki suma houd’a d’i. 

50Azi mbut suma yam mba ad’enga, a le sun nda ndjendjed’a avoronu. Ata yima 
an wazina, an blazazi woyo. 

51Samari ti le nga nus tcho d’a ndak lata d’i. Wani tcho maka ablaud’a kal tcho 
mazid’a. Ndak mbut b’oziyok suma aropma d’igi arop suma bei zlad’a kazina na 
ki sun mak ka ndjendje d’a lara ge d’a ndak lata! 

52Ndak ka ka sariyad’a adjeu yam b’oziyok suma aropmid’a, ki tchetchemba, ndak 
ve tak kur zulo ma’â, kayam tcho mak ka ndak lata ti mbud’uk ndjendjed’a 
kalaziya. Ata sun mak ka led’a, ndak tak kei ala azi narop suma d’ingêrâ kalagu. 
Ndak kak kur zulo ma’â, ndak ve tak kur zulo ma’â mi, kayam ndak mbut b’oziyok 
suma aropma d’igi azi narop suma d’ingêrâ na! 

53An mba ni hulongî Sodom ki grot suma arop suma a yozi magombina, an mba ni 
hulongî Samari ki grot suma arop suma a yozi magombina ki grok suma a yozi 
magombina adigazi mi. 

54Kayambala ndak ve tak kur zulo ma’â, ndak mbut zulona yam ahlena pet suma 
ndak lazina, ndak mbut ni vama b’leng hurâ kaziya d’a. 

55Wiyeka Sodom ki grot suma aropma a mba hulong blangâzi ma adjeuna, Samari 
ki grot suma aropma a mba hulong blangâzi ma adjeuna, ndak Jerusalem ki grok 
suma aropma agi mba hulongôgi blangâgi ma adjeuna mi. 

56-57Avok ka bei ad’u asa’at maka nde woi ata yima ndak subur ta’â, ndak gol 
wiyeka Sodom is. Ki tchetchemba, ndak mbut ni vama ngula abo gro arop suma 
Asiri-na ki suma pet suma a nguyuzina, abo gro arop suma Filistê suma a nga 
noyôk ata yima lara ge petna mi. 

58Ndak hle aneka hi tcho maka ki sun mak ka ndjendjed’a kagu. An Ma didina ni 
de na. 

59Salad’a Ma didina mi dala: Jerusalem, ndak ka gol gun tad’a isa, ndak ka but vun 
man ma djinda woid’a, an mba ni la’î d’igi ndak le hina mi. 

60Hina pet pî, an mba ni djib’er yam vun man ma djin ma an djinim ki sed’ek ki 
gogorok deina, an mba ni djin vun ma djin ma didina ki sed’egu. 

61Fata ndak fe b’oziyok suma arop suma nglona ki suma gureina mi d’a, ndak 
mba d’i djib’er yam tit maka, ndak mba d’i mbut zulona, an mba ni haksi d’igi 
grok suma aropma na, wani nga ni yam vun mak ma djinda d’i. 

62Wani an mba ni hulong djin vunan ki sed’egu. Ndak mba d’i wala an ni Ma 
didina. 

63Fata an mba ni vat hurun ndei kak yam ahlena pet suma ndak lazinid’a, ndak 
mba d’i djib’er yam bur ma kalâ, ndak mba d’i mbut zulona, ndak mba d’i mal 
vunak á de zlad’a abo zulo ma’â d’i. An Salad’a Ma didina ni de na. 

Ezekiyel 17 

B’aruna ki guguzlud’a 

1Ma didina mi dan ala: 

2Ang gor sana, ang tin zla d’a mudurid’a kä avok Israel-lâ, ang dazi zla d’a d’ogola. 

3Ang dazi ala: Salad’a Ma didina mi dala: B’aru ma ngol ma gigingâm fiyaka ma 
hlimid’im fuyogeid’a d’udjod’a tetengâ, mi pir gak mi i Liban, mi ka yam agu 
sedrena. 

4Mi kam abom ma sä akulo deina, mi pir mi i ki sed’em yam ambas sa suma a nga 
mbut abozi kuad’a, mi pum kä hur azì ma ngol ma suma a nga gus ahlena woi 
kuana. 

5Mi pad’ï agu ma gor ma mi deî kä hur ambasina, mi i mi pum kä ata yima 
tub’ad’a, mi pum yima mbina kua heîna d’igi da’ara na. 

6Agu máma mi wula, mi mbut abu guguzlud’a, mi ruî woyo, wani mi i nga akulo 
fiyaka d’i. Abom mi ring ir b’aruna, sideyem mi sir kä ad’umu, mi mbut abu 
guguzlud’a, nga mi zirik grona mi d’uf guguluî mi. 

7Wani b’aru ma ding ma ngolâ mi nga. Gigingâm fuyogeid’a, hlimid’im ablaud’a 
heî mi. Gola! Guguzlu d’a a pat kä ndata, kur hat hur matna nga d’i sir sideyet kä 
abo ma ir b’aru mámina, abot nga mi i abo ma irama tala mi rabat mbina kad’u 
d’a. 

8A pat nata yima djivina, ata yima mbina nga kua heîna tala abot mi se mi vud’a, ti 
mbut guguzlu d’a djivid’a d’a. 

9Ang dazi ala: Salad’a Ma didina mi dala: Guguzlu ndata mba d’i ruî avogovok su? 
B’aru ma avo’â mba mi pad’at sideyet tei ki vud’ut tala ti so woi ki humat ped’u 
d’a d’uo zu? Mba mi hal ad’eng nga ngol loze suma ablaud’a á pad’at tei ki sidiyet 
ti. 

10Guguzlu ndata a pat wa kä da’, na ni mba d’i ruî avogovok su? Le simet ma abo 
ma yorogona mi sir kad’u ni, mba mi sot tei d’uo zu? Mba d’i so woi ata yima ti 
wul kuana. 

Väd’u d’a yam zla ndatid’a 

11Ma didina mi dan ala: 

12Ang de mandjaf ma bei hum vuna ba na ala: Agi wagi nga ad’u zla ndata d’uo 
zu? Ang dazi ala: Gola! Amul ma Babilon-na mi i wa Jerusalem, mi ve wa amulâ ki 
mam suma nglona, mi i wa ki sed’ezi avo Babilon. 

13Mi hle sana ad’u andjaf ma amula tu, mi djin vunam ki sed’emu, mi lum 
kad’enga mi gunum tamu, mi i ki suma nglo suma kur ambas ndatina, 

14kayambala suma kur leu ndatina a hulong yazi kä, a hle yazi akulo d’uo, a ngom 
vun mam ma djinda ki d’engzenga d’a. 

15Wani amul máma mi tchol huneîd’a ki sed’emu, mi sun Ezipte ala a humï 
akulumeina ki suma ablaud’a. Sama mi le hina na, mba mi i avogovok mba mi sut 
tei zu? Ata yima mi but vun ma djinda woina, mba mi sut tam zu? 

16Salad’a Ma didina mi dala: An Ma bei matna ni gun tan ala: Amul máma mba mi 
mit sä ni kur ambasa hamul ma mi tinim amulina avo Babilon, kayam mi gol gun 
ta d’a mi gunum tamba is, mi but vun ma djin ma a djinim aduk tazina woi mi. 

17Faron ki azigar mama kablau mamba a mba ndjunum fata suma Babilon-na a 
mba a dur ayîna a ka tazi woi dudup á mbu andagad’a akulo ad’u azina á dap 
suma ablaud’a woid’a d’i. 

18Amul máma mba mi sut tam mbei d’i, kayam mi gol gun tad’a is, mi but vun ma 
djinda kä woi ni bugol la mi hle vunam dad’a. 

19Ni kayam ndata ba, Salad’a Ma didina mi dala: An ni Ma bei matna. Ni gun ta d’a 
ki simiyênda ba, mi golot is. Ni vun man ma djinda ba, mi bud’um mbei mi. An 
mba ni hulongôm zla ndata kamu. 

20An mba ni gun dau mana kä avoromu; mba mi ve ki dau mana, an mba ni im 
Babilon, an mba ni kam sariyad’a kam sä kua yam sun nda tcho d’a mi landjid’a. 

21Azigar mam suma a mba ringâ a mba tchazi avun ayîna. Azigar suma a arâ, a 
mba b’rawazi woi yam andagad’a abot ma fid’ina. Agi mba wagi ala ni an Ma 
didina ba, ni de ni anu. 

Vun ma hled’a hi Ma didinina 

22Salad’a Ma didina mi dala: An mba ni ka abo agu sedre ma fiyak ma akulo deina, 
an mba ni pum ata yamu. An mba ni kam abom ma sä avun lelegemba ma 
gogotna, an tan mba ni pum akulo yam ahina d’a fiyak ka kal papad’a. 

23An mba ni pum akulo yam ahina d’a fiyak ka Israel-la, mba mi ruî abom mbeyo, 
mba mi vud’a, mba mi mbut nagu sedre ma djivina. Andjaf aluweina pet a mba 
kak kä ad’umu, a mba kak kä ad’u anguzu abomu, a mba tuk taziya. 

24Hina wani, agu ma abageina pet mba mi wala an ni Ma didina, ni an ba ni 
hulong yam agu ma fuyogeina kä, ni an ba ni hlagu ma gud’ongeîna yam akulo, ni 
an ba ni so agu ma d’ufa woyo, ni an ba ni d’uf agu ma so woina mi. An Ma didina 
ni de zlad’a, an mba ni le sunda kat mi. 

Ezekiyel 18 

Alona nga mi ka sariyad’a yam nge nge pî yam tit mamba 

1Ma didina mi dan ala: 

2Ni kayam me ba, agi nga dagi zla d’a d’ogol la wanda yam andaga d’a Israel-la 
ala: Abuyod’a a te guguzlu d’a bei ned’a, grod’a siyazi mi zleyâ ge? 

3Salad’a Ma didina mi dala: An ni Ma bei matna. Agi mba dagi zla d’a d’ogol ndata 
aduk Israel-lâ d’uo d’a. 

4Gola! Arid’a hi suma pet ni hur abonu. Arid’a habud’id’a ki d’a hi gorîd’a dja’î hur 
abonu. Ma nga mi le tchod’ina ni ma mba mi mitna. 

5Agi djib’eregi yam sama d’ingêr ma d’engzeng ma nga mi le sun nda iratina. 

6Sama hina na nga mi tahle suma a hazi mi fileina akulo yam ahuniyônina d’i, nga 
mi tin iram yam fileina hi Israel-lîna d’i, nga mi lop vun atchad’a hi ndram ma 
azinid’a d’i, nga mi hut go gen atchad’a ata yima buzuna mi fatna d’i, 

7nga mi b’at va abo sa kad’enga d’i, nga mi hulong vama sana mi dengêmzina, nga 
mi kul li, nga mi he te mama mi sama meid’a tchuma, nga mi he baruna mi sama 
gandilad’a, 

8nga mi he va mi sa ki mbina d’i, nga mi hal mbina abo sa d’i, nga mi ve bege d’a 
mbut ira abo sa d’i, nga mi ka sariya d’a gagazid’a aduk sana ki ndrama, 

9nga mi tit yam gat manda, nga mi ngom vun man ma hed’a, nga mi le sunda yam 
gagazid’a mi. Sama hina na ni sama d’ingêrâ; gagazi, mba mi kak karid’a mi. An 
Salad’a Ma didina ni de na. 

10Le sa máma mi vut gor ma murud’umba, ma tchi matna, d’oze ma mi landjaf 
tcho d’a hina d’a ni, 

11le mi hle nga balum asem abum mbuo, le nga mi tahle suma a hazi mi fileina 
akulo yam ahuniyônina, le nga mi lop vun atchad’a hi ndramid’a, le nga mi b’at 
ahlena abo sama hohoud’a ki ma houd’a kad’enga, le nga mi kula, 

12le nga mi hulong vama sana mi dengêmzina d’uo, le mi tin iram yam fileina, le 
nga mi lahle suma ndjendjed’a, 

13le nga mi he va mi sa ki mbina, le nga mi hal mbina abo sana ni, gor máma mba 
mi kak karid’a zu? Mba mi kak karid’a d’i. Le nga mi le sun nda ndjendje d’a hina 
d’a ped’u ni, gagazi, a mba tchumu. Mi tchi tamî vamu. 

14Wani le sa máma mi vut gorâ, le gor máma mi we tcho d’a abum lata mi hle nga 
ad’u abum mbuo, 

15le nga mi tahle suma a hazi mi fileina yam ahuniyônina d’uo, le nga mi tin iram 
yam fileina hi Israel-lîna d’uo, le nga mi lop vun atchad’a hi ndramid’a d’uo, 

16le nga mi b’at va abo sa kad’eng nguo, le nga mi hulong vama sana mi 
dengêmzina, le nga mi kul luo, le nga mi he te mama mi sama meid’a tchuma, le 
nga mi he baruna mi sama gandilad’a, 

17le nga mi le sama hohoud’a tcho d’uo, le nga mi he va mi sa ki mbina d’uo, le nga 
mi hal mbina abo sa d’uo, le nga mi ngom vun man ma hed’a, le nga mi tit yam gat 
manda mi ni, sama hina na nga mi mit yam tchod’a habumba d’i. Gagazi, mba mi 
kak karid’a. 

18Nabum ba, mi djop vun suma, mi yo ahlena kad’enga abo ndroma, mi le sunda 
ata yat tuo d’a aduk sum mama. Ni mam ba, mba mi mit yam tcho mamba. 

19Wani agi nga dagi ala: Ni kayam me ba, gorâ mi zi tchod’a habumba d’uo ge? 
Wani gorâ mi tit ni yam d’ingêra ki gagazid’a, mi ngomî gat manda, mi tit kat pet. 
Gagazi, mba mi kak karid’a. 

20Ni sama nga mi le tchod’ina ba, mba mi mid’a. Gorâ nga mi zi tchod’a habumba 
d’i, abud’a nga mi zi tchod’a hi goromid’a d’uo mi. A mba wurak sama d’ingêrâ ni 
yam sun mam mba d’ingêra, wani a ngop sama asa’atna ni yam sun mam mba 
asa’ata mi. 

Giget ta yam tit ta djivid’id’a 

21Le sama asa’atna mi ar sun mam mba tcho d’a mi lata woi pet, le mi ngom gat 
manda ki d’ingêra ped’u ni, gagazi, mba mi kak karid’a, mba mi mit ti. 

22Sun nda tcho d’a mi lata pet a mba ndumumzi kam mbi, mba mi kak karid’a 
yam d’ingêr ra nga mi tit kata. 

23Salad’a Ma didina mi dala: Na ni an min ala ma asa’atna mi mid’a zu? An min ala 
mi djok tit mamba mi kak karid’a. 

24Wani le sama d’ingêrâ mi ar sun mam mba d’ingêra woi mi le sun nda ndjendje 
d’a sama asa’atna nga mi lata ni, mam mba mi kak karid’a zu? Sun mam mba 
d’ingêra pet a mba ndumumzi kam mbi. Wani yam sun nda ata yat tuo d’a ki tcho 
d’a mam he tam kat á led’id’a, mba mi mit tei kad’u. 

25Agi nga dagi ala: Lovota hi Ma didinid’a nga d’ingêr ri. Agi Israel-lâ, agi 
humagiya. Ni lovot manda ba, ti nga d’ingêr ruo zu? Ni lovot magid’a ba, ti nga 
d’ingêr ruo d’ö gi? 

26Le sama d’ingêrâ mi ar sun mam mba d’ingêra woyo, le mi le sun nda ata yat 
tuo d’a, le mi mid’a ni, mi mit ni yam sun mam mba ata yat tuo d’a mi lata. 

27Le ma asa’atna mi ar asa’at mam mba mi lata á tit yam d’ingêra ki gagazid’a ni, 
mba mi sut tamu. 

28Le mi we tcho mam mba mi lata, mi djok tit mamba ni, gagazi, mba mi kak 
karid’a, mba mi mit ti. 

29Agi Israel-lâ, agi nga dagi ala: Lovota hi Ma didinid’a nga d’ingêr ri. Agi Israel-lâ, 
ni lovot manda ba ti nga d’ingêr ruo d’ö zu? Ni lovot magid’a ba, ti nga d’ingêr ruo 
d’ö gi? 

30Agi Israel-lâ, ni kayam ndata ba, an mba ni kagi sariyad’a kagi nge nge pî yam tit 
mamba. An Salad’a Ma didina nga ni dagiya: Agi mbud’ugi hurugi yam tcho 
magid’a, agi hulongôgi tala ar tcho magid’a ti mbud’ugi vama b’lagagina d’uo d’a. 

31Agi hagi azigagi mi tcho magi d’a agi lata, agi mbud’ugi hurugi awilid’a, agi 
mbud’ugi muzugagi awilid’a mi. Agi Israel-lâ, ni kayam me ba, agi tchagi tagi woi 
ge? 

32Tan nga d’i lan djivid’a yam matna hi sanina d’i. Agi mbud’ugi hurugiya, agi 
kagagi karid’a. Ni an Salad’a Ma didina ba, ni de na. 

Ezekiyel 19 

Yor ta d’a yam azlonid’a 

1Ma didina mi dan ala: Ang hle sawal la yor ta d’a wanda yam nglo suma Israel-lâ. 

2Ang dala: Asugi adjeu ni ki me na ge? Asugi nazlod’a. Ti bur kä aduk azlona, 
naduk azlo ma gureina ba, ti wul grotna. 

3Ti wul gorot ma dingâ tu aduk grotna, mi djeng azlo ma azongâ, mi hat á kizak 
vama mi vuma, mi kizak suma woi mi. 

4Andjaf suma dingâ a humum zlamu, a vum kabei mazid’a, a nigim kaweina 
atchinamu, a im yam ambas sa Ezipte-d’a. 

5Azlod’a ti djup tatâ, hur mat ma tinda mi dap peyo. Ti hle gorot ma dingâ aduk 
grotna, ti mbud’um azlo ma azongâ. 

6Nga mi tit aduk azlona, mi djeng azlo ma azongâ, mi hat á kizak vama mi vuma, 
mi kizak suma woi mi. 

7Mi b’lagazi azì mazi ma ad’eng ma ngunguna woyo, mi mbut azì mazi ma nglona 
hur fulâ, ambasa kahle suma kurutna pet a ar djona abo tchi mam ma nga mi ngir 
kä ngingirâ. 

8Andjaf suma ding suma a nguyuma ki suma yam andaga d’a dinga tetengâ a tok 
tazi á durumu, a gun abei mazid’a kä avoromu, a vum kabei mazid’a. 

9A tanam ki kawei ma vunam gundina, a gum kur kes ma kaweina, a im mamul 
ma Babilon-na, a im kur gong nga dangei d’a ad’eng nga ngungud’a, kayambala a 
humum delem tchina yam ahuniyô suma Israel-lâ d’uo d’angû d’a. 

Yor ta d’a yam guguzlud’id’a 

10Ma didina mi dala: Ang dala: Asugi ti hle tat ni d’igi guguzlu d’a a pat avun 
mbinid’a na, ti hô vuta hô hô, humat duf gugulî abo mbiyo ma zul atatna. 

11Abot mi nga kad’enga á ka totogo d’a tamula. Fiyagat kal agu ma dingâ pet. 
Suma a nga le atchap yam fiyak mat ta akulod’a, yam abot ma mi tchuk grona 
tetengâ mi. 

12Wani a pad’at tei ki hur ma zala, a gat kä woi andaga. Simet ma abo ma 
yorogona mi sot vud’ut teyo, abot ma ad’engâ mi kus mi so woyo, akud’a ti 
ngalam mbei mi. 

13Ki tchetchemba, a pat wa abagei hur fulâ, yam andaga d’a so d’a gangras sa nga 
d’i hal mbinid’a. 

14Akud’a ti foï ata abod’u, ti ngalat abot tei ki vud’ud’u. Abot mi nga ad’enga á ka 
totogo d’a tamula d’uo d’a. Ti arî sawal la yor tad’a, ti arî á yor tad’a. 

Ezekiyel 20 

Israel-lâ a tchol huneîd’a kAlona pî, mi arazi nga d’i 

1Kur biza d’a kid’iziyad’a kur bur ma dogona hi til ma vahlâ bugol yo d’a a yozi 
magombid’a, suma nglo suma aduk Israel-lîna a mba á djop Ma didina, a kak kä 
avoronu. 

2Ma didina mi dan ala: 

3Ang gor sana, ang de mi suma nglo suma Israel-lâ ala: Salad’a Ma didina mi dala: 
Na ni agi mba ná djobon ndju? An Ma bei matna ba na nga ni dagiya, an ni aragi 
agi djobon ndi. Ni an Salad’a Ma didina ba, ni de na. 

4Ang gor sana, ang min á kazi sariyad’a kazi zu? Ang kazi sariyad’a kazi bei 
gigrita, ang tagazi tchod’a habuyozi ngolod’a woyo. 

5Ang dazi ala: Salad’a Ma didina mi dala: Kur bur ma adjeuna an man Israel-lâ, an 
hlabon akulo ni gun tan mandjafâ hi Jakob-ma, an tagazi tan ndei yam ambas sa 
Ezipte-d’a. An hlabon akulo ni gunuzi tan ala: An ni Ma didina Alo magina. 

6Kur bur máma an hlabon akulo ni gunuzi tan á buzuguzï woi yam ambas sa 
Ezipte-d’a, á i ki sed’ezi yam ambas sa an manat kazid’a. Nambas sa ambira ki 
mbul ayuma a nga sor kä kuad’a, nambas sa djif fa kal ambasa peta. 

7An dazi ala: Ar nge nge pî mi ar ahle suma ndjendje suma mam nga mi le 
d’od’oka kazina woyo, ar agi mbud’ugi tagi ndjendjed’a ki filei ma Ezipte-na d’i. 
An ni Ma didina Alo magina. 

8Wani azi tchol huneîd’a ki sed’enu, a humun nga vunan ndi. Sa tu pî, mi ar nga 
ahle suma ndjendje suma mam le d’od’oka kazina woi d’i, a ar nga filei ma Ezipte-
na woi d’uo mi. An djib’er ala an mba ni zal hurun kazi gak ni dap vun ayî mana 
kazi kur ambas sa Ezipte-d’a. 

9Wani an le nga hina d’i, kayambala ar azi mbud’un simiyên vama ndjendjed’a ir 
andjaf suma azi nga kaka adigazina d’uo d’a, azi sumala ni glangâsâ yam vun ma 
hle ma an hlum ala an mba ni buzuguzï woi kur ambas sa Ezipte-d’a na. 

10An buzuguzï woi yam ambas sa Ezipte-d’a, an ni izi hur fulâ. 

11An hazi gat manda, an tagazi vun man ma hed’a. Nahle sumala mbeî sana le mi 
le sunda kaziya ba, mi kak karid’a na. 

12An hazi bur man ma sabatna d’igi vama taka na adigazi ki anu, kayam azi wala 
an ni Ma didin ma ni tinizi irazi vazina. 

13Wani Israel-lâ a tchol huneîd’a ki sed’en hur fulâ. Azi tit nga yam gat manda d’i. 
Azi ar vun man ma hed’a woyo. Nahle sumala mbeî sana le mi le sunda kaziya ba, 
mi kak karid’a na. Azi mbut bur man ma sabatna ndjendjed’a ngola kala. An 
djib’er ala an mba ni zal hurun kazi gak ni dabazi woi hur fulâ. 

14Wani an le nga hina d’i, kayambala ar azi mbud’un simiyên vama ndjendjed’a ir 
andjaf suma an buzuguzï woi yam ambas sa Ezipte-d’a avorozina d’uo d’a. 

15Ni an ba ni hlabon akulo hur fulâ, ni gunuzi tan ala an mba ni izi yam ambas sa 
an hazizi d’a ambira ki mbul ayuma a nga sor kä kua d’a djif fa kal ambas sa ding 
nga peta d’i. 

16Kayam azi gol vun man ma hed’a is, a tit nga yam gat manda d’i, kayam azi mbut 
bur man ma sabatna ndjendjed’a, kayam huruzi mi nga tinda yam filei mazina 
tua. 

17Wani an wazi hohowoziya, ni tchazi nga woi d’i, ni dabazi nga woi hur fulâ d’uo 
mi. 

Israel-lâ a nga so vun Alona baba 

18Ma didina mi dala: An de mi grozina abagei hur fulâ ala: Agi tid’igi yam vun ma 
hed’a habuyogina d’i, agi ngomogi gat mazid’a d’i, agi mbud’ugi tagi ndjendjed’a 
ki filei mazina d’uo mi. 

19An ni Ma didina Alo magina. Agi tid’igi yam vun man ma hed’a, agi ngomogi gat 
manda, agi lagi sunda kat mi. 

20Agi tinigi bur man ma sabatna iram vamu, ar mi ka’î vama taka adigagi ki anu, 
kayam agi wagi ala an ni Ma didina Alo magina. 

21Wani grozina a tchol huneîd’a ki sed’enu, a tit nga yam gat manda d’i, a ngom 
nga vun man ma hed’a d’oze a le nga sunda kam mbi. Nahle sumala mbeî sana le 
mi le sunda kaziya ba, mi kak karid’a na. A mbut bur man ma sabatna ndjendjed’a 
mi. An djib’er ala an mba ni zal hurun kazi gak ni dap vun ayî mana kazi hur fulâ. 

22Wani an hulong ni gabon kä, ni le nga hina d’i, kayambala ar azi mbud’un 
simiyên vama ndjendjed’a ir andjaf suma an buzuguzï woi yam ambas sa Ezipte-
d’a avorozina d’uo d’a. 

23Ni an ba ni hlabon akulo hur fulâ, ni gun tan ala an mba ni b’rawazi woi aduk 
andjaf suma, an mba ni ndjoyôzi woi yam ambas sa dinga mi, 

24kayam azi le nga sunda yam vun man ma hed’a d’i, a ar gat manda woyo, a mbut 
bur man ma sabatna ndjendjed’a, a tin irazi ni yam fileina habuyozi ngolona mi. 

25Ata yi máma an hazi gat ta ata yat tuo d’a ki vun ma he ma azi ndak á kak 
karid’a kam mbuo na mi. 

26An mbud’uzi ndjendjed’a ki he d’a hawa mazid’a ata yima azi nga ngal grozi 
suma avo’â woi kakud’ina, an min le ki sed’ezi hina á mbud’uzi hohoud’a á tagazi 
woi ala an ni Ma didina. 

Alona mba mi d’el vun filei ma tuwala hi Israel-lîna 

27Ma didina mi de kua ala: Ni kayam ndata ba, ang gor sana, ang de mi Israel-lâ 
ala: Salad’a Ma didina mi dala: Abuyogi ngolo a ngulun ata yima a tak tazi woi ala 
azi ni suma bei d’engzengâ avoronu na. 

28An i ki sed’ezi yam ambas sa an hlabon akulo ni gun tan kat á hazizid’a. Ata yi 
máma azi we yima ndingâ kagu ma d’ufa. Ni kua ba, azi nga ngat ahle suma ngat 
buzu mazina, a nga he he d’a hawad’a kua á zalan ki hurunu, a nga ngal mbul ma 
his ma afufuîna, a nga he he d’a hawa d’a süm guguzlud’a mi. 

29An dazi ala: Yima nding ma agi igi kua máma ni me ge? Kayam ndata, a nga yum 
ala Yima ndingâ gak ini. 

30Kayam ndata, ang dazi ala: An Salad’a Ma didina nga ni dala: Agi nga mbud’ugi 
tagi ndjendjed’a d’igi abuyogi ngola na, agi nga lagi gaulangâ kahle mazi suma 
ndjendjed’a mi d’uo zu? 

31Ki tchetchemba, agi nga mbud’ugi tagi ndjendjed’a, agi nga hagi grogina vama 
ngat buzuna mi fileina. Agi Israel-lâ, agi djib’eregi ala ata sun ndata hina ba, an 
mba ni aragi agi djobon yam va zu? Hawa yak! An Salad’a Ma didin ma bei matna 
nga ni dagiya, an mba ni aragi agi djobon yan va d’i. 

32Agi nga djib’eregi ala agi mba mbud’ugi ni d’igi andjaf suma yam andaga d’a 
dinga suma a nga kud’or aguna kahinad’ina na, wani ahle ndazina a mba le d’i. 

33An Salad’a Ma didin ma bei matna mba ni te kagi kabon ma ad’engâ ki bigan 
nda zid’a akulo kan zid’a ki hur man ma zal ma gugulu’â. 

34An mba ni buzugugï woi aduk andjaf suma, an mba ni togogi kur ambas sa agi 
ndjoyôgi woi kuad’a kabon ma ad’engâ ki bigan nda zid’a akulo kan zid’a ki hur 
man ma zal ma gugulu’â mi. 

35An mba ni i ki sed’egi hur fulâ handjaf suma dingîna; ni kua ba, an mba ni togogi 
avoron á kagi sariyad’a kagiya. 

36An mba ni kagi sariyad’a kagi d’igi an ka sariyad’a yam abuyogi ngolo hur ful 
ma yam ambas sa Ezipte-d’ina na. An Salad’a Ma didina ni de na. 

37An mba ni ndumugi ki totogo manda, agi mba gagi yagi kä ad’u vun ma djin ma 
mi djinigi zlapa ki sed’ena. 

38An mba ni wal suma a tchol huneîd’a ki suma bei hum vuna woi avoron ki 
sed’egiya, an mba ni buzuguzï woi kur ambas sa azi nga kaka kuad’a, wani azi 
mba kal kur ambas sa Israel-la d’i. Hina wani agi mba wagi ala an ni Ma didina. 

39Agi Israel-lâ, Salad’a Ma didina mi dala: Agi igiya, ar nge nge pî mi i tuwal filei 
mama! Wani bugola, agi mba humunu, agi mba mbud’un simiyên ma bei tchod’a 
ndjendjed’a ki he d’a hawa d’a agi nga hat mi filei maginid’a d’uo d’a. 

40Kayam Israel-lâ pet a mba kud’uron yam ahina man nda a tinit irat vat ta fiyak 
ka aduk Israel-lîd’a. Ni kua ba, an mba ni vagi atanu, an mba ni dagi ala: Agi handï 
ahle magi suma agi tinizi irazi vazina, nala, he magi d’a hawad’a kahle suma djivi 
suma kalâ. 

41Fata an buzugugï woi aduk andjaf suma mba ni togogï yam ambas sa an 
ndjoyôgi woi kuad’id’a, an mba ni vagi atan d’igi vama ngat buzu ma his ma 
afufuîna na, agi mba han ngola avok andjaf suma. 

42Fata an igi yam andaga d’a Israel-la kur ambas sa an hlabon akulo ni gun tan á 
hat mabuyogi ngolod’a, agi mba wagi ala an ni Ma didina. 

43Ata yi máma agi mba djib’eregi yam tit magid’a ki sun nda lara ge d’a agi 
mbud’ugi tagi ndjendjed’a ki sed’eta, agi mba hlagi iragi akulo abo sun nda tcho 
d’a lara ge d’a agi lata d’i. 

44Agi Israel-lâ, an mba ni le ki sed’egi yam tit magi d’a tchod’a ki sun magi d’a 
ndjendje d’a agi lata d’i, wani an mba ni le ki sed’egi ni yam simiyênu. Ata yi 
máma agi mba wagi ala an ni Ma didina. Wana ni zla d’a an Salad’a Ma didina ni 
data. 

Ezekiyel 21 

Zla d’a tcho d’a yam Israel-lîd’a 

1Ma didina mi dan ala: 

2Ang gor sana, ang mbut irang abo ma sutna hambasina, ang djok vuna mi suma a 
nga kaka aduk agud’a abo ma sutnina. 

3Ang de magu d’a abo ma sutnid’a ala: Ndak hum zlad’a hi Ma didinid’a. Salad’a 
Ma didina mi dala: An nga gakud’a adigagu, mba d’i ngal agu ma arina ki ma sod’a 
woi adigagu. Sin aku ndata mba d’i mit tei d’i, mba d’i ngal ahle suma a wazi ki 
irina, tinï ad’ud’a abo ma sutna dei gak ndeza woi abo ma norâ. 

4Suma pet a mba wala ni an Ma didina ba, ni gad’u, mba d’i mit tei d’i. 

5An hulong dum ala: Alë! Salad’a Ma didina, sum ndazina a nga de kan ala: Ni ma 
de zlad’a ki d’ogolîna d’uo zu? 

6Ma didina mi dan kua ala: 

7Ang gor sana, ang mbut irang yam Jerusalem, ang tchi wala mi yima a tinim iram 
vama, ang djok vuna mandagad’a hi Israel-lîd’a. 

8Ang de mambasa hi Israel-lîd’a ala: Ma didina mi dala: Gola! An nga ni ngobogu, 
an mba ni pat mbigeu man nda fiyaka woi kur aziyad’u, an mba ni tchi suma 
d’ingêrâ ki suma asa’atna woi kurugu. 

9Kayam an min tchi suma d’ingêrâ ki suma asa’atna woi kurugu, an mba ni pat 
mbigeu man nda fiyaka woi kur aziyat á tchi suma woi pet, tinï ad’ud’a abo ma 
sutna dei gak ndeza woi abo ma norâ. 

10Suma pet a mba wala ni an Ma didina ba, ni pat mbigeu man nda fiyaka woi kur 
aziyad’u, an mba ni hulongôt kur aziyat tuo d’a. 

11Ang gor sana, ang mbut tang hohoud’a yam hurung ma b’la’â, ang zam tang 
avok suma pet. 

12Le a djobong ala ni kayam me ba ang zam tang na ge ni, ang hulong dazi ala: Zla 
d’a tchod’a nga d’i mba, hur suma pet mba mi ka mbina, abo suma pet mba mi 
mbut amangeîd’a, muzu’â hi sumina pet mba mi b’leng titiling, guguf suma pet 
mba mi zlak kekebe. Gola! Zla ndata nga d’i djïya, ti mba wa da’. An Salad’a Ma 
didina ni de na. 

Vun ma djok ma yam mbigeu d’a fiyakina 

13Ma didina mi dan ala: 

14Ang gor sana, ang djok vuna ala: Salad’a Ma didina mi dala: Mbigeu d’a fiyaka! 
Mbigeu d’a fiyaka! A gurut wa, a heget wa siyat mi. 

15A gurut ná tchi suma, a heget ná wiled’a. Na ni ei mba le furîd’a zu? Ti totogod’a 
hi goronid’a gol agu ma lara ge pet is. 

16A hat tei ná heka tala sana mi vat abomu d’a. A gurut a heget ná hat abo ma tchi 
suma. 

17Ang gor sana, ang tchi tchi ma hohoud’a, kayam mbigeud’a ti nde wa abu á ka 
sum mana, á ka nglo d’a Israel-la pet. A tchuguzi avun mbigeu d’a fiyaka ki sum 
mana zlapa tu. Kayam ndata, ang tchabong kurungû. 

18Salad’a Ma didina mi dala: Ni kuka! Ladjï totogo d’a a golot isa ti nga d’uo ni, ni 
me mba mi mba ge? 

19Ang gor sana, ang djok vuna, ang tchi abongû. Ang ar mbigeu d’a fiyaka ti ka 
kaka yat mbà, ti ka kaka yat hindi. Ni mbigeu d’a fiyak ka tchi suma, ni mbigeu d’a 
fiyak ka tchi suma ablaud’a d’a nga d’i digizi ad’uzi 

20á mbut suma mandarâ hehebek á samazi mad’azi ka didi d’a. Mbigeu d’a fiyak 
ka an mba ni tinit avun agrek ma lara ge pet ndata, a lat ná wiled’a, a ngomot ná 
tchi matna mi. 

21Ndak mbigeu d’a fiyak ka tena heîd’a, ndak ka irak abo ma ndjufâ, ndak ka irak 
abo ma gulana, ata yima lara ma ndak nga avogok kuana. 

22An pî mba ni tchi abon mi, mba ni ndak vun ayî mana. Ni an Ma didina ba, ni de 
na. 

A pir yam gulumuna á dur Jerusalem 

23Ma didina mi dan ala: 

24Ang gor sana, ang mun lovota mbà tala mbigeu d’a fiyaka hamul ma Babilon-
nid’a ti kal kua d’a. Azi tazi djak a mba buzugï ni kur ambas sa tud’a. Ang b’ir 
vama taka tu, ang b’ir vama tak lovot ta i kur azì ma ngolîd’a. 

25Ang mun lovota tu tala ar mbigeu d’a fiyaka ti kal avo Raba azì ma ngolâ hi 
suma Amon-na d’a, ta dingâ tu á i kur Juda avo Jerusalem azì ma ad’eng ma 
ngunguna mi. 

26Kayam amul ma Babilon-na mi tchol nga avun graka, avun lovot ta mbà ndata á 
djop fileina. Nga mi tchuk ir yeû mamba kä á djop fileina, nga mi gol aduduk 
d’uwar ma a ngad’am buzunina. 

27Vama tagam lovota yam Jerusalem-ma mi nga ved’a abom ma ndjufâ. Mba mi 
he vuna mi suma tchi suma á tchi wulula, á min vama to gulumuna kä woina, á 

ndjar vama to gulumuna avun agre’â, á mbu andagad’a akulo ad’u azina, á ka 
azigar suma ayîna woi dudup mi. 

28Suma Jerusalem suma a gun tazina a gol zlad’a hi vama tak lovot máma ni zla 
d’a hawad’a iraziya, wani amul ma Babilon-na, mi gazi humazi yam tcho mazid’a 
ala a mba yozi magomba. 

29Ni kayam ndata ba, an Salad’a Ma didina ni dala: Agi nga gan human ki tcho 
magid’a á ndagi ad’u tcho magid’a woi abu, á tagagi tcho magid’a woi ki sun 
magid’a woi pet ala agi ni suma tchona. Ni kayam ndata ba, ma djangûna mba mi 
yogiya. 

30Wani ang amul ma Israel ma tcho ma mbut ira, burâ nga mi mba, ni bur ma sun 
mang nga tchod’a dap kuana. 

31Salad’a Ma didina mi dala: A mba fogong djum manga woyo, a mba fogong 
kadamul manga woyo. Ahlena pet a mba mbud’a. Sama ge yam kä na a mba hlum 
yam akulo, sama hle yam akulona a mba hulongôm yam kä mi. 

32An mba ni to kä woyo, an mba ni to Jerusalem kä woyo. Ahlena pet a mbut wa á 
djup mbad’a hi sama an mba ni hum sariya d’a kad’a aboma. 

A pir yam gulumuna á dur suma Amon-na 

33Ma didina mi de kua ala: Ang gor sana, ang djok vuna, ang dala: Salad’a Ma 
didina mi de yam suma Amon-na ki ngul mazid’a ala: Mbigeu d’a fiyaka, mbigeu 
d’a fiyaka a ndat wa woyo, a heget wa ná kizak suma, ná wiled’a mi. 

34Yam ahle magi suma a nde tazi iragi hawa ya’â ki filei magi ma ka zlad’a, 
mbigeud’a mba d’i zlabagi tchid’a ki suma asa’atna. Kayam burâ nga mi mba, ni 
bur ma sun mazi d’a tcho d’a led’a mba d’i dap kuana. 

35Agi hulongôgi mbigeu magid’a kur aziyad’u. An mba ni kagi sariyad’a kagi ata 
yima a lagi kuana, kur ambas sa a vud’ugi kuad’a mi. 

36An mba ni zal hurun kagiya, an mba ni fo ayî man ma bibiliuna kagiya, an mba 
ni hagi abo suma tchi suma suma a we sun nda b’lak yina woina. 

37Akud’a mba d’i ngalagi woyo, buzuwagi mba mi djang kä woi kur ambasa; sa 
mba mi djib’er kagi d’uo d’a. Ni an Ma didina ba ni de na. 

Ezekiyel 22 

Sun nda ndjendjed’a hi Jerusalem-mba 

1Ma didina mi dan ala: 

2Ang gor sana, ang min tang ang ka sariyad’a yam azì ma ngol ma tchi mat máma. 
Ang le gigrit ti, ang tagam sun mam mba tcho d’a ndjendjed’a woyo. 

3Ang dum ala: Salad’a Ma didina mi dala: Gola! Ang azì ma ngol ma suma a vo 
buzuna woi kurung á dabang burung ma a nga tuwal fileina kurung á mbud’ung 
ndjendjed’ina, 

4zlad’a nga kang yam mat mang ma ang tchuma. Ang mbut tang ndjendjed’a ki 
filei ma ang tched’ema. Ni hina ba, ang nga dadak ki burungû, ang nga dap ki biza 
manga mi. Ni kayam ndata ba, an nga mi mbud’ung vama ngula mandjaf suma 
dingâ, vama lasa mi suma kur ambasina pet mi. 

5Ang ma simiyêng mbut ndjendjed’a ki batrang nga nga kurungina, suma gogona 
ki suma dedeina a mba lazangû. 

6Gola! Suma nglo suma Israel suma kurungâ pet nge nge pî nga mi dap ad’engêm 
mbei á tchi matna. 

7A nga gol abud’a kasud’a is kurungû, a nga djop vun angeina kurungû, a nga b’at 
ahlena abo ma hokuyod’a katcha d’a modonod’a kurung mi. 

8Ang nga golon yi man ma an tinim iram vama is, ang nga b’lagan bur man ma 
sabatna mi. 

9Suma tchuk zla d’a aboina yam suma á tchi sumina a nga kurungû. Suma a tahle 
suma a hazi mi fileina akulo yam ahuniyônina a nga kurungû, suma a nga le sun 
nda batrangina a nga kurung mi. 

10Suma a nga bur karopma habuyozinina a nga kurungû, suma a nga bur 
karopma ata yima buzuna mi fazina a nga kurung mi. 

11Nge nge pî nga mi le sun nda ndjendjed’a katchad’a hi ndramid’a kurungû, nge 
nge pî nga mi le sun nda ndjendje d’a ata yat tuo d’a kakunom mba goroma 
amambid’a kurungû, nge nge pî nga mi b’lak wiyem mba abum gorombid’a 
kurungû. 

12Suma a nga ve beged’a gumun á tchi matnina a nga kurungû, suma a nga hal 
beged’a ki mbinina a nga kurungû, suma a nga b’at ahlena abo ndrozinina a nga 
kurung mi. Wani a mar rei kanu. An Salad’a Ma didina ni de na. 

13Gola! An nga ni tchabon yam mbiyo ma tcho ma ang fuma ki mat ma ang tchum 
kurungâ. 

14Ang mba ve hurung ad’enga d’oze ang mba ve tang ad’enga kur bur ma an mba 
ni kang sariyad’a kangâ zu? An Ma didina mba ni le sunda yam zla d’a an data. 

15An mba ni ndjoî suma kurungâ woi aduk andjaf suma dingâ, an mba ni b’rawazi 
woi yam ambasa teteng, an mba ni dap ndjendje d’a kurunga woi pet mi. 

16Ang tanga mba mbut ni vama zulona ir andjaf suma. Ata yi máma ang mba wala 
an ni Ma didina. 

17Ma didina mi dan ala: 

18Ang gor sana, Israel-lâ a mbut iran an ni d’igi sud’o tchafa na. Azi pet ni kawei 
ma hleuna ki dorâ ki kawei ma wurana ki kawei ma anek ma gum aku á yorina. 
Azi ni d’igi sud’o kawei ma hapma na mi. 

19Ni kayam ndata ba, an Salad’a Ma didina ni dala: Ni kayamba agi pet mbud’ugi 
d’igi sud’o tchafa hina d’a, gola, an nga ni togogï kur Jerusalem. 

20D’igi suma a tok kawei ma hapma, kawei ma hleuna, kawei ma wurana, kawei 
ma anek ma gum aku á yorina ki dorâ aduk aku d’a a vat á yorozi ki d’a na, an 
mba ni togogi kayî mana ki hur man ma zala hina mi, an mba ni tchugugi akua, an 
mba ni yorogiya! 

21An mba ni togogiya, an mba ni fogi akud’a ad’ugi kayî man ma bibiliuna, agi 
mba yorogi woi kur Jerusalem. 

22D’igi kawei ma hapma mi yor rei aduk akud’a na, agi mba yorogi woi kurut na 
mi, agi mba wagi ala an Ma didina ba ni zal hurun kagiya. 

23Ma didina mi dan ala: 

24Ang gor sana, ang de mi Israel-lâ ala: Ambas magid’a mba d’i mbut ni d’igi 
andaga d’a alona mi se nga kat tuo d’a na. Ti mba d’i so woi abo ayî mana d’igi 
andaga d’a bei mbinid’a na. 

25Mazi suma djok vuna a nga ndjak vunazi kur Jerusalem. A nga tchi suma d’igi 
azlona mi nga mi tchi ata yima nga mi kizak vama mi vuma na, a nga yo 
ndjondjoîd’a kahle suma guzuzi kal teglesâ, a nga zul arop suma modonod’a 
kurut mi. 

26Mat suma ngat buzuna a nga tchila yam gat manda, a nga mbut yi man ma an 
tinim iram vama ndjendjed’a, a nga wal ir vama an tinim iram vama woi ki vama 
ndjendjed’a d’i, a nga wal ir vama ndjendjed’a woi ki vama yed’etna d’i, a nga 
djib’er yam bur man ma sabatna d’uo mi. Kayam ndata, a mbud’un ndjendjed’a 
adigaziya. 

27Mat suma nglo suma kurutna a ni d’igi ngû ma nga mi kizak vama mi vuma na. 
A nga tchi suma woi á ndak vun mbiyo mazi ma a nga fum ki lovod’om mbuo na. 

28Mat suma djok vuna a nga gulut ahlena ki lasod’a á mbut ir suma, a nga ka 
zlad’a ala ahlena a nde tazi iraziya, a nga djop filei ma ka zlad’a, a nga dala an 
Salad’a Ma didina ni dazi na, wani an dazi nga d’uo ko. 

29Suma kur ambasina a nga djop vun suma, a nga kula, a nga b’at ahlena abo ma 
hohoud’a ki ma houd’a, a nga kid’eî ir angeina, a kak djangûna ki zla d’a d’ingêra 
mi. 

30An nga ni hal sana adigazi á ge gulumuna woi kazi á tchol avoron ir gulumun 
ma hulut teina á sut ambasa tala ti b’lak kei d’uo d’a. Wani an nga ni fe sa d’i. 

31Kayam ndata, an mba ni zal hurun kaziya, an mba ni dabazi woi kayî man ma 
aku ma bibiliuna, an mba ni hulongôzi sun mazid’a kaziya. Ni an Salad’a Ma 
didina ba, ni de na. 

Ezekiyel 23 

Samari ti mbut tat gaulangâ 

1Ma didina mi dan ala: 

2Ang gor sana, adjeu aropma a nga mbà, asuzi ni tu. 

3A mbut tazi gaulangâ avo Ezipte, a mbut gaulangâ ni ki gugurei tazi d’ei. A lamazi 
apozi ni kolâ, a dozi apozi ni bei azi ngaf ki mandjuf ba. 

4Ta ngola a yat ala Ohola, ta gora a yat ala Oholiba. Azi ni mana, a vut gro andjofâ 
ki gro aropma. Ohola ni Samari, Oholiba ni Jerusalem mi. 

5Ohola tala ni manda d’a ti mbut tat gaulangâ, e’eû mat ta yam buniyôt suma 
Asiri-nid’a ti kal kad’u. 

6Azi ni suma a tchuk baru ma hleu ma sisilâ atazina, ni suma te yamba ki suma 
nglo suma ka sariyad’a. Azi pet nazungeî suma a djif heîna, ni suma djang 
akulumeina mi. 

7Ohola ti he tat mi suma gangrang suma Asiri-na. Ata yima lara nga d’i ve sama 
dingâ adigaziya, nga d’i mbut tat ndjendjed’a á tuwal filei mazina. 

8Ti nga d’i i avogovok ki gaulang mat ma ti tcholï ki sed’em Ezipte-na, kayam a 
zlap ki sed’et ni kid’a ndat ki gogorota dei, a lamat apot ni kid’a ndat ki gogorota 
dei, a le gaulang mazina ki sed’et mi. 

9Ni kayam ndata ba, an hat abo buniyôtna, abo suma Asiri suma e’eû mata tinit 
kazina. 

10Azi arat gandila, a yo grot suma andjofâ ki grot suma aropma, a tchat ki mbigeu 
d’a fiyaka, a kat sariyad’a kad’u. Ti mbut ni vama taka marop suma dingâ mi. 

Jerusalem ti mbut tat gaulangâ 

11Wiyeta Oholiba ti wahle ndazina, wani ti kalat kur e’eû mata, gaulang matna mi 
kal ma hi wiyetina. 

12E’eû mata ti zud’ut ata suma Asiri suma te yamba ki suma nglo suma ka 
sariyad’a, azi ni ndrot suma a nga tchuk baru ma djifâ atazina. Azi ni suma djang 
akulumeina, azi pet nazungeî suma a djif heîna mi. 

13An wat ti mbut tat ndjendjed’a, azi djak tit mazid’a nabo tat tu. 

14Ti nga d’i i ki gaulang matna avogovogo, nga d’i wanguza suma a ndjarazi akulo 
huyok gulumunina, nala, anguza suma Babilon suma a gulud’uzi ki pentir ma 
hleunina. 

15D’i’â mi nga djinda furuziya, djum mba d’udjo mata tetenga ti nga kulupa 
kaziya, a hle tazi ni d’igi amuleina na. Ang golozi ni d’igi gro vut ta Babilon-nda 
hina dedege. 

16Kid’a ti wazi avok kikidjid’a, e’eû mata ti zud’ut ataziya, ti sun suma kazi avo 
Babilon. 

17Suma Babilon-na a mba geved’u, a bur ki sed’ed’u, a mbud’ut ndjendjed’a ki 
gaulang mazina. Ata yima a mbud’ut ndjendjed’a dana, ti wal tat tei ki sed’eziya. 

18Ti ndäd’u gaulang matna woi abua, ti ar tat gandilad’a. Ni kayam ndata ba, an 
wal tan ndei ki sed’et d’igi an wal tan ndei ki wiyeta na mi. 

19Wani ti nga d’i i avogovok ki gaulang matna, nga d’i djib’er yam bur ma ndat 
nga ki gogorot kid’a ndat nga d’i le gaulangâ avo Ezipte-d’a. 

20E’eû mata ti zud’ut ata buniyôt suma Ezipte suma d’uwazi d’igi d’iu korona na 
na, a nga bur ki tazi d’igi akulumeina na mi. 

Ngop pa a ngop Jerusalem-mba 

21Ndak Oholiba, ndak nga d’i djib’er yam tcho mak ka ki gogorok ka ndak nga avo 
Ezipte kid’a a lamak apok a dok apok ki gogoroka. 

22Ndak Oholiba, ni kayam ndata ba, Salad’a Ma didina mi dala: Gola! An nga ni 
mba ki buniyôk suma ndak wal tak kei ki sed’ezina á durugu, an nga ni mba ki 
suma ata yima lara ge pet á duruk mi. 

23Suma Babilon-na, suma Kalde-na pet, suma Pekot-na, suma Sowa-na ki suma 
Kowa-na zlapa ki suma Asiri suma ki sed’ezina pet, azi nazungeî suma djifâ, suma 
te yamba, amuleina, suma simiyêzi mi nde yinina, azi pet ni suma djang 
akulumeina heîna. 

24Azi nga djï atak durâ kahle suma sïna ki pus ma dur ayîna ki pus ma dingâ 
teteng mi. Suma ablaud’a mimiyâk a nga min tazi kak á durâ ki mbarei d’a nglod’a 
ki mbarei d’a gureid’a ki djumba. An mba ni hazi sariyad’a aboziya, azi mba kak 
sariyad’a kak yam gat mazid’a. 

25An nga ni zal hurun kagu. An mba ni arazi a mba le ki sed’ek ki hur ma zala, a 
mba ngad’ak atchinak ki humak keyo, mak suma a mba arâ, a mba tchazi avun 
ayîna, a mba yo grok suma andjofâ ki suma aropma. Mak suma a arâ, akud’a mba 
d’i ngalazi woi mi. 

26A mba fogok baru ma’â woi atagu, a mba yok ahle mak suma djifâ woi mi. 

27An mba ni d’elek sun mak ka le d’a batranga ki gaulang mak ma ndak tcholï ki 
sed’em Ezipte deina, ndak mba d’i mbut irak irazi d’i, ndak mba d’i djib’er yam 
Ezipte d’uo d’a. 

28Salad’a Ma didina mi dala: Gola! An nga ni hak abo suma ndak noyôzi suma 
ndak wal tak kei ki sed’ezina. 

29A mba noyôk keyo, a mba yok ndjondjoî maka, a mba arak gandilad’a kezigineû, 
a mba gak ad’u gaulang ma’â woi ki sun mak ka tchod’a ki batrang maka woi mi. 

30A mba lak hina kayam ndak le gaulangâ kandjaf suma dingâ, ndak mbut tak 
ndjendjed’a ki filei mazina mi. 

31Ndak hle ni tita hi wiyekid’a. Kayam ndata, an nga ni hak kop mat ma ayî mana 
abogu. 

32Salad’a Ma didina mi dala: Ndak mba tche ki kopma hi wiyeka ma hurum zula 
kä yuruk ma vunam mbei bubud’ina. Ndak mba d’i mbut ni vama sanda ki vama 
lasa, kayam kop máma mi oî woi tchid’it. 

33Ndak mba d’i ka guruta ki süma ki ndaka. Ni kop ma b’laka, ni kop ma mandarâ, 
ni kopma hi wiyeka Samari-na. 

34Ndak mba d’i tchum gak dabam mbeyo, ndak mba d’i to kop máma woi ki 
siyagu, ndak mba d’i dap apok mbuleina kazlung mamba mi. Ni an Salad’a Ma 
didina ba, ni de na! 

35Ni kayam ndata ba, an Salad’a Ma didina ni dala: Kayamba ndak aran ndei ndak 
han huyogoka, ndak mba d’i zi aneka hi sun mak ka batranga ki gaulang ma’îd’a 
mi. 

Alona mba mi ka sariyad’a yam Samari ki Jerusalem 

36Ma didina mi dan ala: Ang gor sana, ang min tang á ka sariyad’a yam Ohola ki 
Oholiba. Ang dazi woi yam sun mazi d’a ndjendjed’a, 

37kayam a he tazi á le mizeuna, a tchi suma mi. A le mizeuna ki filei mazina, a he 
grozi suma a vud’undjina vama ngat buzu ma ngala woi kakud’a mi. 

38Vama azi landjina wan d’ei: A mbud’un yi man ma an tinim iram vama 
ndjendjed’a kur bur máma baba, a mbud’un bur man ma sabatna ndjendjed’a mi. 

39A ngat grozina mi filei mazina, a i kur yi man ma an tinim iram vama kur bur 
máma baba á mbud’um ndjendjed’a. Wana nahle suma azi lazi kur gong mandina. 

40A nga halï andjofâ ata yima deina, a ge sunda kaziya, a faziya, azi mba mi. Arop 
ndazina a mbus tazi woyo, a sat mbul ma djivina iraziya, a buzuk kei kahle suma 
djifâ ataziya. 

41A kak kä yam azang ma djif ma tabulâ nga tinda avoroma, a tin dubang man ma 
his djivid’ina ki mbul mana kä yam tabul máma. 

42Suma ablaud’a a mba avo hataziya. Suma a nga hum siwel la furîd’a hi suma 
ablau suma a tcholï hur fulâ abom ma lara ge petna avo hataziya, a tchuk wulaka 
del abo b’oziyo d’a mbà ndata, a d’ud’uzi kadamul la djifâ kazi mi. 

43Ata yi máma an de zlad’a yam mba ti mbut tat mamara ki mizeunid’a ala ki 
tchetchemba, a mba le gaulangâ ki sed’et avogovok kang zu? 

44A mba i gevet d’igi suma a i avo hatcha d’a gaulangâ na, a mba i gen Ohola ki 
Oholiba arop suma batrang ndazina na mi! 

45Wani suma d’ingêrâ a mba ka sariyad’a kazi d’igi a ka sariyad’a yam arop suma 
mizeuna na, d’igi arop suma tchi matna na mi, kayam a le mizeuna, a tchi suma 
mi. 

46Salad’a Ma didina mi dala: An mba ni togï suma ablaud’a kazi á duruziya, an 
mba ni mbud’uzi mandarâ kagilam, an mba ni hazi abo suma á hurumuziya. 

47Suma ablau ndazina a mba duruzi kahinad’a, a mba kazi ki mbigeu d’a fiyaka, a 
mba tchazi grozi suma andjofâ ki grozi suma aropma, a mba ngalazi aziyazi woi 
kakud’a mi. 

48An mba ni d’el tcho d’a led’a kur ambasa. Aropma pet a mba had’a, a mba le 
tcho d’a b’oziyo d’a mbà ndata a lata d’uo d’a. 

49An mba hulongôzi tcho mazid’a kaziya. Azi mba zi tchod’a hi filei mazi ma 
tuwalid’a. Hina wani, agi mba wagi ala an ni Salad’a Ma didina. 

Ezekiyel 24 

A nga Jerusalem ki dei ma tchora 

1Kur biza d’a zlengîd’a bugol la a yomi magombid’a, kur bur ma dogona hi til ma 
dogonina, Ma didina mi dan ala: 

2Ang gor sana, ang b’ir bur ma inina kä. Amul ma Babilon-na nga mi ngui 
Jerusalem ini baba. 

3Ang de zla d’a d’ogol la wanda mandjaf ma bei hum vunina, ang dazi ala: Salad’a 
Ma didina nga mi dagiya: Agi tinigi deina akua, agi vogi mbina kurumu, 

4agi togogi hliu ma tchala kuru, hliu ma djivina pet, nala, ab’alâ, bigid’a, agi oyôm 
mbei kasok ma djivi ma kalâ mi. 

5Agi yogi hliu ma djivina hi tumiyônina, agi vagi akud’a ad’u deina, agi yumu, agi 
yum mbei tetet, aragi aso’â mi yi mi. 

6Ni kayam ndata ba, Salad’a Ma didina mi dala: Ni zla d’a hohoud’a yam azì ma 
ngol ma tchi matna, dei ma tchor ma tchor mamba ti ndak á pat tei d’uo na, ang 
ko hliuna kä woi kur bei ang le togina kam ba. 

7Kayam buzu ma mam vom mbeina, mi nga tchola kä kurumu, mi vom mbei ni 
yam ahinad’a pid’agi, mi vom nga kä yam andagad’a tala mi sid’ama d’a d’i. 

8An ar buzuna woi pid’ak yam ahinad’a, ata yima mi ndak á sid’am kä d’uo na, tala 
ayî mana mi tchol akulo á sä atchugula d’a. 

9Ni kayam ndata ba, Salad’a Ma didina mi dala: Ni zla d’a hohoud’a yam azì ma 
ngol ma tchi mat máma. An pî mba ni mol agu ma ngala ngola mi. 

10Ang mol aguna ad’ua, ang vum akud’a, ar hliuna mi yiya, ang yum mbei djivid’a, 
ar aso’â mi ngal lei mi. 

11Bugola, ang tin deina aku hurum hawa yam gordjona, ar mi gakud’a, ar zozot ta 
kurumba ti ngal lei tala tchor ra kurumba ti yak keyo d’a. 

12Le d’a a lat kad’enga hina pet pî ni hawana, tchor ra oî d’a kurum ndata nga d’i 
pat tei d’i; le ni kakud’a pî, nga d’i pat tei d’i. 

13Ndak Jerusalem, batrang maka mbud’uk wa ndjendjed’a. An min ala an 
mbud’uk kei yed’et, wani ndak min ala an mbud’uk kei yed’et ti. Kayam ndata, 
ndak mba d’i mbut tei yed’et kur ndjendje maka d’i, gak bur ma an tchol kayî 
mana ka’â. 

14An Ma didina le ni de va, va máma mba mi mba. An mba ni lumu, an mba ni 
hulong bugol li, an mba ni wak hohowok koze ni mbut hurun ndi. A mba kak 
sariyad’a kak yam tit maka, yam sun mak ka led’a mi. An Salad’a Ma didina ni de 
na. 

Yor tad’a hi Ezekiyel-la 

15Ma didina mi dan ala: 

16Ang gor sana, gola! An nga ni hle vama ang hurung vum heîna woi atogo zak. 
Ang mba tchim horom mbi, ang mba tchi d’i, simina mba mi djang irang kä d’uo 
mi. 

17Ang oî ni kä kurung krovo, ang yor tang yam matna d’i, ang d’ut kadamul 
manga kangû, ang tchuk atuguru mangâ asengû, ar ang d’ut dudumang ngei d’i, ar 
ang tavu ma a yum yam matnina d’uo mi. 

18An de zlad’a mi suma ki yorogod’a, tcha fladeged’a amanda mid’a. Tcha ndjivin 
yorogod’a an le vama Ma didina mi han vuna kama. 

19Suma a dan ala: Ang nga vami ad’u vama ang lum máma woi d’uo zu? 

20An hulong ni dazi ala: Ma didina mi dan ala: 

21Ang de mi Israel-lâ ala: Salad’a Ma didina mi dala: An mba ni mbut yi man ma 
an tinim iram vam mala nad’eng nga agi nga suburugi tagi kat ta hurugi vat heî 
d’a tagi lagi djivid’a kat heîd’a ndjendjed’a. Grogi suma andjofâ ki grogi suma 
arop suma agi arazi woi avo Jerusalem-ma, a mba tchazi ki mbigeu d’a fiyaka. 

22Ata yi máma agi mba lagi d’igi Ezekiyel mi le na. Agi mba d’ud’ugi dudumagi 
woi d’i, agi mba tagi avu ma a yum yam matnina d’uo mi. 

23Agi mba d’ud’ugi kadamul magid’a kagiya, agi mba tchugugi atuguru magina 
asegiya, agi mba tchigi horâ d’i, agi mba tchigi d’i. Wani agi mba id’igi abo tcho 
magid’a, agi mba zamagi tagiya. 

24Ezekiyel mba mi mbut ni vama taka kagiya. Agi mba lagi ni d’igi mam le hina. 
Fata ahle ndazina a led’a, ata yi máma agi mba wagi ala an ni Ma didina. 

25Ang gor sana, an mba ni hlazi va mazi mala nad’eng nga azi nga subur tazi kat 
tad’a woyo. An mba ni hlazi va mazi mala ni furî mazid’a ki djif mazina ma huruzi 
vum heî ma tazi lazi djivid’a kam heîna woi zlapa ki grozi suma andjofâ ki grozi 
suma aropma. 

26Kur bur máma sama mi sutna mba mi mba geveng á dang zlad’a mi. 

27Kur bur máma vunang mba mi mal á de zlad’a mi ma sutna, ang mba ar ngela 
gak kuo d’a. Ang mba mbut ni vama taka kaziya, azi mba wala an ni Ma didina. 

Ezekiyel 25 

AYÎNA HALONINA MBA MI NDE YAM ANDJAF SUMA DINGÂ 
(25–32) 

Ngop pa a ngop Amon-nid’a 

1Ma didina mi dan ala: 

2Ang gor sana, ang mbut irang yam suma Amon-na, ang djogozi vuna. 

3Ang dazi ala: Agi humugi zlad’a hi Salad’a Ma didinid’a. Salad’a Ma didina mi 
dala: Agi dagi ala: Tchuhu ngrang! yam yi man ma an tinim iram vama ata yima 
mi mbut ndjendjed’ina, yam andaga d’a Israel-la ata yima a b’lagat teina, yam 
suma Juda-na ata yima a izi magombina. 

4Ni kayam zla ndata ba, an nga ni hagi woi abo suma abo ma yorogonina. Azi mba 
ge kangâ mazina kur ambas magid’a, azi mba min yi mazi ma kaka adigagiya. Ni 
azi ba, a mba te vud’agu magina, a mba tche ambir magid’a mi. 

5An mba ni mbut azì ma Raba-na yima burâ hi djambalina, an mba ni mbut ambas 
magid’a yima burâ hi d’uwarîna mi. Agi mba wagi ala an ni Ma didina. 

6Salad’a Ma didina mi dala: Agi tchagi abogi agi pirigi akulo agi lagi furîd’a kuruk 
krovo yam ndaka hi sum man suma Israel-lîd’a, agi golozi is mi. 

7Ni kayam ndata ba, an nga ni hlabon kan akulo á ngobogiya, an nga ni hagi abo 
andjaf suma dingâ á mbut va mazi ma ved’a, an nga ni yogi woi aduk suma, an 
nga ni ndjoyôgi woi yam ambasa, an nga ni b’lagagi woyo. Hina wani, agi mba 
wagi ala an ni Ma didina. 

Ngop pa a ngop Mowap-mid’a 

8Salad’a Ma didina mi dala: Suma Mowap-ma ki suma Seir-râ a dala: Suma Juda-
na a ni d’igi andjaf suma dinga hina pet mi. 

9Ni kayam zla ndata ba, an nga ni mal lovota mi suma á kal yam andagad’a hi 
suma Mowap-ma ir hagad’a handaga matid’a. A mba duruziya, a mba yo azì mazi 
ma nglo ma djifâ, nala, Bet-Jesimot, Bäl-Meyon ki Kiriyatayim mi. 

10An mba ni mal lovota mi suma abo ma yorogona á kus yam suma Mowap-ma 
d’igi a kus wa suma Amon-na tala sa mi djib’er yam suma Mowap-ma aduk suma 
d’uo d’angû d’a. 

11An mba ni ka sariyad’a yam suma Mowap-ma. Hina wani, azi mba wala an ni Ma 
didina. 

Ngop pa a ngop Edom-mid’a 

12Salad’a Ma didina mi dala: Suma Edom-ma a sä atchugul la tchod’a ki suma 
Juda-na. Ni kayam ndata ba, zlad’a nga kazi ndak á hlatchugula ki sed’eziya. 

13Ni kayam ndata ba, an Salad’a Ma didina ni dala: An nga ni hlabon kan akulo á 
dur suma Edom-ma, an nga ni tchi suma woi ki d’uwarâ, an nga ni b’lagat teyo, ni 
tinï ad’ud’a Teman dei gak mba Dedan, a mba tchazi woi ki mbigeu d’a fiyaka. 

14An mba ni he lovota mi man suma Israel-lâ a mba hlan atchugulun ki suma 
Edom-ma. A mba gad’azi ndak yam ayî mana, yam hur man ma zal ma gugulu’â 
mi, a mba tagazi atchugul manda. Ni an Salad’a Ma didina ba, ni de na. 

Ngop pa a ngop Filistê-nid’a 

15Salad’a Ma didina mi dala: Suma Filistê-na a hlatchugula kuruzi krovo ki gol isa, 
a sä atchugula bei we hohowa sa adjeu dei gak ini, a dap suma woi mi. Ni kayam 
ndata ba, an Salad’a Ma didina ni dala: 

16An nga ni hlabon kan akulo á dur suma Filistê-na, á tchi suma Filistê suma 
Keret suma a mba ar avun alum ma ngolîna, á dabazi woi mi. 

17An mba ni hlatchugul la tchod’a kayîna ki sed’eziya. Fata an mba ni sä 
atchugulun ki sed’ezid’a, azi mba wala an ni Ma didina. 

Ezekiyel 26 

Ngop pa a ngop Tir-rîd’a 

1Kur biza d’a dogo yam tud’a bugol la a yomi magombid’a, kur bur ma tuna hi til 
mámina, Salad’a Ma didina mi dan ala: 

2Ang gor sana, suma Tir-râ a de yam Jerusalem ala: Tchuhu ngrang! Azì ma ngol 
ma andjaf suma a kal kuana, mi b’lak wa woyo! Ki tchetchemba, suma a i kuruma 
a mba mbeï geveya, ei mba mbud’i suma ndjondjoîna kayam mi ar djona da’. Ni 
kayam ndata ba, an Salad’a Ma didina ni dala: 

3Gola! An nga ni dur ki agi suma Tir-râ, an nga ni mba kandjaf suma ablaud’a 
atagi á durâ d’igi alum ma ngolâ mi sulul abil mama na. 

4Azi mba b’lak gulumun magi ma Tir-râ woyo, a mba b’lak gong magi d’a fiyak ka 
akulo d’a ndjola woyo. An mba ni tor andaga d’a gugud’upa woyo, an mba ni arî 
ahinad’a tchola vat hina. 

5Azì magi ma Tir-râ mba mi mbut ni d’igi til la kur alum ma ngolâ d’a a war 
abeina kuad’a na. Kayam ni an Salad’a Ma didina ba, ni de zlad’a, mba mi mbut ni 
vama ved’a handjaf sumina. 

6Magi suma a nga kelâ, a mba tchazi woi ki mbigeu d’a fiyaka. Hina wani, agi mba 
wagi ala an ni Ma didina. 

7Kayam Salad’a Ma didina mi dala: Gola! An nga ni mba ki suma abo ma norâ á 
dur ki agi suma Tir-râ, nala, Nebukanezar amul ma Babilon-na amulâ 
hamuleinina kakulumeina ki pus ma dur ayîna ki suma djang akulumeina ki suma 
ablaud’a mimiyâk mi. 

8Mba mi tchi magi suma abagei kelâ ki mbigeu d’a fiyaka, mba mi ka azigarâ woi 
kagi dudup, mba mi mbu andagad’a ad’u azì magi ma ngolâ akulo, mba mi durugi 
ki mbarei d’a ngola. 

9Mba mi tin vama to gulumuna ata gulumun magina, mba mi to gongîyo magi 
suma fuyogei suma ndjola kä woi ki masin mama. 

10Ablaud’a hakulumei mamid’a mba d’i kulubugi kä ki gugumaziya. Gulumun 
magina mba mi giget abo siwela hi suma djang akulumei mama, abo pusâ ki pus 
ma dur ayîna ata yima mam mba mi kal avun agrek magina d’igi sana mi kal kur 
azì ma ngol ma a hluma na na. 

11Mba mi miret ir palum magid’a kä kasem akulumei mama, mba mi tchi sum 
magina woi ki mbigeu d’a fiyaka, mba mi to ahle magi suma ge humba sumala ni 
vama taka yam ad’eng magid’a na kä woyo. 

12A mba yogi ndjondjoî magid’a, a mba hurumugi ahle magi suma agi mbud’ugi 
kabogina, a mba togi gulumun magina kä woyo, a mba togi aziyagi ma djivina kä 
woyo, a mba yogi ahuniyô magina, agu magina kandaga magi d’a gugud’upa, a 
mba tchuguzi woi aduk mbina. 

13An mba ni d’el sawal la ablau d’a a hlat kur aziyagid’a, a mba hum del ading 
magina tchina avo hatagi d’uo d’a. 

14An mba ni arî ahinad’a tchola vat hina, agi mba mbud’ugi ni yima war abeina, a 
mba minigi akulo d’uo d’a, kayam ni an Salad’a Ma didina ba ni de. 

15Salad’a Ma didina mi de mazì ma Tir-râ ala: Tila mba d’i giget fata a b’laganga, 
suma a mba fe mbilîna a mba bo kä kur gulumun mangâ krovo. 

16Amulei suma avun alum ma ngolîna pet a mba tchuk asezi kä woi yam zlumiyô 
mazi suma amula, a mba fok baru mazi d’a nglod’a woyo, a mba ar baru mazi ma 
d’udjod’a woi mi, a mba tchu’î mandarâ atazi d’igi baruna na, a mba ka’î kä 
andaga. Ata yima lara pî a mba zlaga, a mba mbut hohoud’a kang mi. 

17A mba ge horâ kang ala: Ni me ba, ang b’lak kei hina ge? Ang azì ma suma djang 
kur alum ma ngolîna a nga kaka kurungâ, ang azì ma ngol ma simiyêng nde yina 
ma nga kad’enga yam alum ma ngolîna, ang ma suma a nga kaka kurung suma a 
nguyuzina a nga le mandarâ abozina. 

18Ki tchetchemba, suma kur tilina a nga zlak yam puk manga, suma kur til la kur 
alum ma ngolîd’a a nga le mandarâ yam b’lak mang nga woid’a. 

19Salad’a Ma didina mi dala: An mba ni mbud’ungî d’igi azì ma ngol ma b’lak kei 
ma sa nga kaka kurum mbuo na na. An mba ni tcholï ki mbiyo ma ngolâ kä ad’u 
alum ma ngolâ, mba mi hlubung kä. 

20An mba ni gang kä kur zul la yiyika gen suma mat suma a nga kä adjeu dedeina. 
Ang mba ar kaka kä ad’u andagad’a d’igi suma a b’lak kei dedeina na, zlapa ki 
suma mat suma a bo avorongâ, ang dok djagï akulo á kaka aduk suma a nga ki 
irazi yam andagad’ina d’uo d’a. 

21An mba ni mbud’ungî vama mandarâ, ang mba mbut ni va d’i. A mba halangû, a 
mba fang nguo d’a. Ni an Salad’a Ma didina ba, ni de na. 

Ezekiyel 27 

Hor ma tchi ma yam b’laka hazì ma ngol ma Tir-rîna 

1Salad’a Ma didina mi dan ala: 

2Ang gor sana, ang ge horâ yam azì ma ngol ma Tir 

3ma nga kaka avun alum ma ngolâ ma nga mi mbut abom ki suma ablau suma a 
nga kaka avun alum ma ngolîna, ang dum ala: Salad’a Ma didina mi dala: Ang azì 
ma Tir ma nga subur tang yam djif mangîna! 

4Hagad’a hi leu mangid’a ti ni tinï hur alum ma ngolâ. Suma a miningâ a mining 
djifâ heî. 

5Suma a miningâ a miningî kagu sipre ma Senir-râ, a yo nagu sedre ma Liban-na 
ba, a min kagu mang ma fiyak ma kur bato mangina. 

6A min prau mangâ ni kagu sen ma Basan-na, a min bang mangâ ni kagu ma kur 
til la Kitim-mba ma a gulud’um ki sï ahlo’îna. 

7A min baru mang nga yam batod’id’a ni ki baru d’a luluî d’a Ezipte d’a d’udjod’a, 
a mining zlub’u manga ni ki baru d’a hleu d’a sisila, ni ki baru d’a hleu d’a kekeng 
nga kur til la Elisa d’a. 

8Suma Sidon-na ki suma Arvat-na ni suma le prau mangâ, suma ne suma a nga 
kaka kurung ang azì ma Tir-rîna a ni suma a djang bato mangina mi. 

9Suma nglo suma Gebal-lâ ki mazi suma ned’a a nga kurung ná dup ir bato mang 
nga waka. Bato d’a kur alum ma ngolîd’a ki suma a djangâtna pet a nga kurung ná 
mbut abozi kahle mang suma gusa. 

10Suma Perse-na ki suma Lut-na ki suma Put-na, azi ni azigar mangâ, a nandjuvei 
mang suma dur ayîna, a gap mbareid’a ki djumba akulo kurungû, ni azi ba, a nga 
suburungû. 

11Suma Arvat-na ki azigar mang suma gangrangâ a nga nguid’a woi huyok 
gulumun mangâ d’uhl. Grang suma gangrangâ a nga kaka kur gongîyo mang suma 
fuyogei suma ndjola, a gap nga mboriyo mazina akulo ata gulumun mangâ 
nguid’a woi d’uhl. Ni azi ba, a ndak vun djif mangâ memet. 

Tir rî azì ma ngolâ hi suma mbut abozina 

12Suma Tarsis-sâ a mbut abozi ni kahle mang suma a sam mbei atang duzîna, a 
gus ahle mangâ ki bege d’a hapa ki kawei ma wurana ki dorona ki kawei ma anek 
ma a nga kahlenina. 

13Suma Javan-na ki suma Tubal-lâ ki suma Mese’â a mbut abozi ni ki sed’engû, a 
hang magumeina kahle suma a lazi ki kawei ma hleunina á mbut kahle mang 
suma a nga guzuzi woina. 

14Suma avo Togarma-na a mbang kakulumeina kakulumei suma dur ayîna ki 
koro ma akulum akuluma yam ahle mang suma a guzuzi woina. 

15Suma Dedan-na a mbut abozi ni ki sed’engû, suma kur tilina ablaud’a a mbut ni 
suk mangâ, a nga mbang ki sï ahlo’â kagu ebena á gus ahle mangâ. 

16Suma Siri-na a nga mbut abozi ki sed’eng kahle suma ablau suma a nga 
kurungâ, a nga mba kahina d’a guzut kal tegles sa a yat ala Eskarbukled’a ki baru 
d’a hleu d’a sisila, ki d’a d’udjod’a ndundub’uka, ki d’a luluîd’a kahina korela 
kahina d’a a yat ala rubid’a mi. 

17Suma Juda-na ki Israel-lâ a nga mbut abozi ki sed’eng mi. A nga mbang kawu 
ma Minit-na ki dubangâ kayuma ki mbulâ ki mbul ma his ma afufuîna á mbud’uzi 
kahligiyengû. 

18Suma Damas-sâ a nga mbut abozi ki sed’eng kahle suma ablau suma a nga 
kurungâ kahle suma djivi suma a zul hatangâ. A nga hang süm guguzlu d’a 
Helbon-nda ki tumus sa hapa hi tumiyônid’a mi. 

19Suma Vedan-na ki suma Javan suma a tcholï Uzal deina a nga mbut abozi ki 
sed’engû, a nga mba ki kawei ma a yoroma, agu kasiyana ki tchereu ma his ma 
afufuîna á mbud’uzi ki sed’engû. 

20Suma Dedan-na a nga mbut abozi ki sed’eng ki borogo ma a zlubum huyok 
akulumeinina. 

21Suma Arabi-na ki suma nglo suma Kedar-râ pet a nga mbut abozi ki sed’eng ki 
gro tumiyôna ki gamlâna ki b’ogeina mi. 

22Suma mbut abozi suma Saba-na ki suma Rama-na a nga mbut abozi ki sed’engû. 
A nga mba kandjaf mbul ma his ma afufuî ma kal teglesâ, andjaf ahina d’a guzut 
kal teglesa ki lora mi. 

23Azì ma ngol ma Haran-na, ma Kane-na ki ma Eden-na, suma mbut abozi suma 
Saba-na ki suma Asiri-na ki suma Kilmat-na a nga mbut abozi ki sed’engû. 

24A nga mba ki baru ma djifâ ki baru ma botlozina ki ma a tchilima ki ma d’udjo 
mamba tetengâ ki ma d’udjo mamba ndundub’u’â ki ziyo ma par ma ad’engâ mi á 
mbut abozi ki sed’engû. 

Hor ma tchi ma yam azì ma ngol ma Tir râ vunam ma arâ 

25Bato d’a Tarsis-sa nga d’i zi ahle suma kurungâ yam mbina. Ahlena a nga oîd’a 
kurung d’igi bato d’a hur alum ma ngolîd’a na mi. 

26Mang suma a lang praunina a nga i ki sed’eng akulo yam mbiyo ma nglona, wani 
simet ma abo ma yorogona mi kuzung ngei aduk alum ma nglona d’ad’ar. 

27Ndjondjoî manga, fe manga, ahle mang suma mbut abongâ, mang suma a le 
sunda kur batod’ina, mang suma a djang batod’ina, mang suma a nga dup ir 
batod’ina, mang suma a mbut abozi ki sed’engâ, mang suma a dur ayî suma a nga 
kurungâ, ki suma ablau suma a nga kurungâ pet, a mba tchuk kä kur alum ma 
nglona d’ad’ar, kur bur ma ang hlup kä na. 

28Abo tchina hi suma djang batod’ina, suma avun gongôd’id’ina a mba zlak abo 
mandarâ. 

29Suma vet prauna pet a mba tchuk asezi kä woi kur bato mazid’a, suma a le 
sunda kur batod’ina ki suma a djang batod’ina pet, a mba tchuk asezi kä woi yam 
andagad’a. 

30A mba tchi ki delezi akulo kangû, a mba tchi tchi ma hohoud’a, a mba ko 
andagad’a kaziya, a mba bulul kä aduk butna mi. 

31A mba wel yazi woi kangû, a mba tchuk dodora ataziya, a mba tchi tchi ma 
hohoud’a kuruzi krovo zlapa ki yor ta d’a kal teglesa kang mi. 

32Kur ndak mazid’a a mba yor tazi kangû, a mba tchi kang ala: Ni nge mi hle tam 
d’igi Tir azì ma ngol ma mi b’lak kei kur alum ma ngolâ wana na ge? 

33Ata yima a i kahle mangâ kur alum ma ngolîna, andjaf suma ablaud’a a fe 
ndjunda. Ata ahle mang suma djivi suma a zulâ kahle mang suma ang mbut 
kabongâ amulei suma yam andagad’ina a mbut suma ndjondjoîna ki sed’eziya. 

34Wani ata yima alum ma nglona a kuzung ngei ang vit kä gugur mbinina, ahle 
mang suma mbut abong suma tetengâ ki sum mangâ pet a hlup kä ki sed’eng mi. 

35Suma a nga kaka kur tilina pet a mbut hohoud’a kangû, amulei mazina a mbut 
mandarâ, a mbut batuwak mi. 

36Suma mbut abozi suma aduk andjaf sumina a nga le atchap kangû, kayam ang 
mbut ni vama mandarâ, ang mbut ni vama hawana ki irang fafat. 

Ezekiyel 28 

Ngop pa a ngop amul ma Tir-rîd’a 

1Ma didina mi dan ala: 

2Ang gor sana, ang de mamul ma Tir-râ ala: Salad’a Ma didina mi dala: Ang hle 
yang akulo, ang dala: An nAlona! An nga ni kak yam zlamba hAlonid’a kä kur 
alum ma ngolâ. Ang mbut tang d’igi Alona na! Wani angî sana, ang nga nAlona d’i! 

3Ang djib’er ala ang kal Danel ki ned’a, ang ndak á wahle suma ngeid’a gumun kä 
na mi. 

4Yam ne manga ki wäd’u manga, ang tok ndjondjoîd’a. Ang tok lora ki kawei ma 
hapma kur yi mang ma ngom ahlena. 

5Yam we mang nga kal heîd’a ki mbut abo mangâ, ang tok ndjondjoîd’a ngola; 
yam ndjondjoî manga, ang hle yang akulo. 

6Ni kayam ndata ba, Salad’a Ma didina mi dala: Kayamba ang mbut tang d’igi 
Alona na d’a, 

7gola! An nga ni mba kandjaf suma dingâ á durungû. Ni suma asa’at mazid’a kal la 
hi ndrozinid’a. Azi mba kang ne mang nga kal teglesa woi ki mbigeu mazi d’a 
fiyaka, a mba mired’eng subur manga kä mi. 

8A mba ing kä kur zula, ang mba mit d’igi suma a tchazi avun ayîna kä kur alum 
ma ngolîna na. 

9Fata ang tchol avok sama tchangîd’a, ang mba de kua ala angî Alona zu? Angî 
sana, ang nga nAlona d’i, avok ma mi tchangâ! 

10Ang mba mit ni d’igi suma bei ngat bayâd’ina na abo suma dingâ, kayam an 
Salad’a Ma didina ni de da’. 

11Ma didina mi hulong dan kua ala: 

12Ang gor sana, ang tchi horâ yam amul ma Tir-râ, ang dum ala: Salad’a Ma didina 
mi dala: Angî vama taka yam ndak ka memeta ki ne mang nga kal heîd’a, sama 
djif d’igi ang na na nga d’uo mi. 

13Ang nga kur Eden asinena hi an Alonina, ang tchuk ahina d’a guzut kal tegles sa 
lara ge atangû, nala, d’a sarduwanda, d’a topasa, d’adiyamanda, d’a krisolita, 
d’a onisa, d’a jasped’a, d’a safira, d’aeskarbukled’a, d’a emerota ki lora. Daliyâd’a 
ki taulâd’a a nga lang sunda. A minizi kangî kur bur ma a langâ dei. 

14Adjeu angî tcherebê ma ngom yina ma gigingâm nga b’era woina. An tiningî 
anu. Ang nga akulo yam ahina man nda an tinit irat vata, ang ngui tita aduk ahina 
d’a akud’a. 

15Angî sama iratna kur tit manga, kur bur ma a langâ dei gak bur ma tchod’a ti 
nde tat tei atangâ. 

16Yam abo mang ma mbut ma kal teglesâ, ang mbut sama asa’atna, ang le tchod’a. 
An nga ni zud’ung kä woi yam ahina manda. Ang tcherebê ma ngom yina, an nga 
ni vid’ing ngei aduk ahina d’a akud’a. 

17Kayam djif mangâ ang hle yang akulo, ang b’lak ne manga woi ki wile manga. 
An nga ni zud’ung kä andaga, an nga ni mbud’ung vama amuleina a golom isâ. 

18Kayam tcho mang nga zul heî d’a yam abo mang ma mbut ma nga ata yam 
mbuo na, ang mbut yi mang ma a tinim iram vama ndjendjed’a. Kayam ndata, an 
nga ni fo akud’a kurungû, mba d’i ngalang ngeyo, an nga ni mbud’ung butna yam 
andagad’a ir suma a nga golongâ pet. 

19Suma a wang aduk andjaf sumina pet a mba le atchap kangû. Ang mba mbut ni 
vama hawana ki irang fafat mi. 

Ngop pa a ngop azì ma ngol ma Sidon-nid’a 

20Ma didina mi dala: 

21Ang gor sana, ang mbut irang yam azì ma ngol ma Sidon-na, ang djogom vuna. 

22Ang dum ala: Salad’a Ma didina mi dala: Ang azì ma Sidon-na, an nga ni 
durungû, an mba ni subur tan kurungû. Fata an kang sariyad’a kanga, suma a 
mba wala an ni Ma didina, a mba han ngola kurung mi. 

23An mba ni sunï tugud’ei d’a tcho d’a tchi matna kurungû, buzuna mba mi djang 
kä ir palum manga. Suma a mba durungâ a mba tchi suma ngola kä kurung ki 
mbigeu d’a fiyak ka tcholï ata yima lara ge peta. Hina wani, suma pet a mba wala 
an ni Ma didina. 

Israel-lâ a mba kak ki halasa 

24Israel-lâ ndrozi suma azì suma a golozi is adjeuna, a mba tchogozi d’igi 
kekerezeuna mi tchok suma na d’i, a mba tchogozi mbuleina d’igi aweid’a ti tchok 
suma na d’uo mi. Hina wani, suma a mba wala an ni Ma didina. 

25Salad’a Ma didina mi dala: Fata an mba ni togï Israel-lâ aduk suma an ndjoyôzi 
woi kuanid’a, an mba ni tak tan ndei mandjaf suma ala an nAlo ma bei tchod’a ba 
na. Israel-lâ a mba kak yam andaga mazi d’a an hat mazong mana Jakob-pa. 

26Azi mba kak kurut ki halasa, a mba min gongîyona, a mba pe guguzlud’a. Fata 
an mba ni ka sariyad’a yam suma pet suma a nguyuzi kä suma a golozi isâ, a mba 
kak kua ki halasa. Ata yi máma azi mba wala an ni Ma didina Alo mazina. 

Ezekiyel 29 

Ngop pa a ngop Ezipte-nid’a 

1Kur biza d’a dogod’a bugol la a yomi magombid’a, kur bur ma dogo yam mbàna 
hi til ma dogonina, Salad’a Ma didina mi dan ala: 

2Ang gor sana, ang mbut irang yam Faron amul ma Ezipte-na, ang djogom vuna ki 
Ezipte-na pet. 

3Ang dum ala: Salad’a Ma didina mi dala: Ang Faron amul ma Ezipte-na, gola! An 
nga ni dur ki sed’engû, ang hurum ma ngol ma nga burâ kä kur aluma ma nga 
dala: Alum ma Nil-lâ ni mana, ni an ba ni lumu na. 

4An mba ni niging tunglîd’a avunangû, an mba ni b’al kuluf ma kä kur alum 
mangîna ata azlungângû, an mba ni tanangî akulo woi aduk alum mangâ, zlapa ki 
kuluf ma mba mi b’al ata azlungângâ mi. 

5An mba ni gang ngei hur fulâ, zlapa ki kuluf ma kur alum mangîna pet. Ang mba 
arî samba kä abageya. Sa mba mi hlang mi tozong nguo mi. An mba ni mbud’ungî 
tena hamburei suma yam andagad’ina kaluwei suma akulona mi. 

6Ezipte-na pet a mba wala an ni Ma didina. Israel-lâ a deng tazi ni kangû, wani 
angî d’igi tchereu ma amangeîna na. 

7Kid’a azi vabozi atanga, ang kus seyo, ang hôzi pepelezi ngata hôhô. Kid’a azi 
deng tazi atanga, ang kus seyo, ang tozi furuzi kä lod’ot. 

8Ni kayam ndata ba, an Salad’a Ma didina ni dala: Gola! An nga ni mba ki mbigeu 
d’a fiyaka kang á durungû, an mba ni dap suma woi ki d’uwarâ kur ambas manga. 

9Ambas sa Ezipte-d’a mba d’i ar djona, mba d’i b’lak keyo. Suma a mba wala an ni 
Ma didina. Kayam ang dala: Alum ma Nil-lâ ni mana, ni an ba ni lumu, 

10ni kayam ndata ba, an nga ni mba á durung kalum mangâ, an mba ni b’lak 
ambas sa Ezipte-d’a, ni mbud’ut djona, tinï ad’ud’a Mikdol dei gak mba Asuwan ir 
haga d’a Etiyopi-d’a. 

11Asem sa d’oze asem ambur mba mi tchila kua d’i, sa mba mi kak kur ri gak biza 
d’a dok fid’i. 

12An mba ni mbut ambas sa Ezipte-d’a djona kal ambas sa ding nga teteng nga ar 
djonid’a, azì mat ma nglona mba mi ar djona kal azì ma nglo ma teteng ma ar 
djonina gak biza d’a dok fid’i, an mba ni djoî Ezipte-na woi aduk andjaf suma 
dingâ, an mba ni digizi woi kur ambasa teteng mi. 

13Salad’a Ma didina mi de kua ala: Kur dabid’a hi biza d’a dok fid’id’a, an mba ni 
togï Ezipte-na aduk suma an mba ni ndjoyôzi woi kuana. 

14An mba mi hulongî Ezipte suma a yozi magombina, an mba ni mbazi yam 
ambas sa Patros sa a vud’uzi kuad’a. Ni kua ba, a mba tin ad’u leu d’a gora. 

15Leu mazid’a mba d’i hulong yat kä ad’u leu d’a dinga, a mba hle yazi akulo yam 
andjaf suma d’uo d’a, an mba ni feyêzi kayambala azi te yam andjaf suma ding 
nguo d’a. 

16Israel-lâ a mba hulong tin huruzi kazi d’uo d’a, a mba hulong ata tcho mazi d’a 
adjeu d’a azi yazi á ndjunuzid’a d’i. Ata yi máma azi mba wala an ni Salad’a Ma 
didina. 

Amulâ Nebukanezar mba mi hle Ezipte 

17Kur biza d’a dok mbà yam kid’iziyad’a bugol la a yomi magombid’a, kur bur ma 
avok kikidjina hi til ma avo’îna, Salad’a Ma didina mi dan ala: 

18Ang gor sana, Nebukanezar amul ma Babilon-na mi le sun nda ndaka mi azigar 
mama, a dur suma Tir-râ, yazi d’i dap tora woi pepet, hîhîngâzi mi dap foka woi 
pepet. Wani mam mboze azigar mama a fe nga wurak yam dur ma azi dur ki 
suma Tir-rîna d’i. 

19Kayam ndata, an Salad’a Ma didina ni dala: Gola! An nga ni hambas sa Ezipte-
d’a mi Nebukanezar amul ma Babilon-na. Mam mba mi yo ndjondjoî mata, mba 
mi hurumut pepet, mba mi yo ahle matna avun ayîna mi. Wana ni wurak ka yam 
azigar mamid’a. 

20An nga ni hum ambas sa Ezipte-d’a. Ni wurak ka yam sun mambid’a, kayam 
azigar mama a le ni sunda mi anu. Ni an Salad’a Ma didina ba, ni de na. 

21Kur bur máma an mba ni had’enga mi Israel-lâ, an mba ni malang vunang ngei 
adigazi á dazi zlad’a, kayam azi wala an ni Ma didina. 

Ezekiyel 30 

Ma didina mba mi dur ki Ezipte-na 

1Ma didina mi dan kua ala: 

2Ang gor sana, ang djok vuna, ang dala: Salad’a Ma didina mi dala: Agi tchigi tchi 
ma hat hurâ ala: Alë! Ni bur ma me na ge? 

3Kayam burâ mi ar go, burâ hi an Ma didinina mi ar go, ni bur ma d’ugula 
mbud’um nduvundina, ni yima ka sariyad’a yam andjaf sumina mi. 

4Ayî ma durâ mba mi mba yam Ezipte-na, a mba zlak abo mandarâ gak Etiyopi. 
Suma a mba tchi Ezipte-na, a mba hurumuzi ndjondjoî mazid’a, a mba b’lagazi 
ambas mazid’a woi mi. 

5Suma Etiyopi-na ki suma Put-na ki suma Lut-na ki suma Arabi-na ki suma Libi-
na pet, zlapa ki suma a djin vunazi ki sed’ezina, a mba tchazi woi avun ayîna. 

6Ma didina mi dala: Suma a ndjun Ezipte-na a mba puk kä, ad’eng mat ta ti subur 
tat kata mba d’i dap peyo. Tinï ad’ud’a Mikdol dei gak Asuwan a mba tchazi woi 
avun ayîna. An Salad’a Ma didina ni de na. 

7Ambas mazid’a mba d’i ar djona kal ambas sa ding nga teteng nga ar djonid’a, azì 
mazi ma nglona mba mi ar djona kal azì ma nglo ma teteng ma ar djonina. 

8Fata an do akud’a ata azì ma Ezipte-na á dap suma a ndjunuma woi peta, azi mba 
wala an ni Ma didina. 

9Kur bur máma an mba ni sun suma sunda avoron ki batod’a á mbut suma 
Etiyopi-na mandarâ kur kak mazi d’a tchugota. Ndaka mba d’i mba kazi ngola kur 
bur ma an mba ni ka sariyad’a yam suma Ezipte-nina. Gola! Ahle ndazina a nga 
mba. 

10Salad’a Ma didina mi dala: An mba ni sun Nebukanezar amul ma Babilon-na, 
mam mba mi dap suma ablau suma Ezipte-na woyo. 

11Mam ki sum mam suma asa’at mazid’a kal ndrozinina, a mba mba, a mba b’lak 
ambasa woyo, a mba pat mbigeu mazi d’a fiyaka á tchi suma Ezipte-na, a mba oî 
ambasa ki mad’a suma. 

12An mba ni so abo alum ma Nil ma tetengâ woyo, an mba ni hambasa woi abo 
suma asa’atna, an mba ni zut ambasa abo suma dingâ a mba arat djona kahle 
suma kurutna. An Ma didina ni de na. 

13Salad’a Ma didina mi dala: An mba ni dap fileina woyo, an mba ni yo alo ma ka 
zla ma kur Nof-fâ woyo, a mba fe sama te yam ambas sa Ezipte-d’ina d’uo d’a, an 
mba ni mbut suma kur ambas sa Ezipte-d’ina mandarâ. 

14An mba ni ar azì ma Patros-sâ djona, an mba ni do akud’a ata azì ma Sowan-na, 
an mba ni ka sariyad’a yam azì ma No-na mi. 

15An mba ni zal hurun yam azì ma Sin ma ad’eng ma ngungu ma Ezipte-na, an 
mba ni dap suma ablau suma No-na woi mi. 

16An mba ni do azì ma Ezipte-na akud’a. Suma Sin-na a mba zlaga, suma a mba 
hulut ir gulumun ma No-na teteng, suma djangûna a mba hle Nof fî falei d’ad’ar. 

17Azungeî suma On-na ki suma Pi-Beset-na, a mba tchazi avun ayîna; suma a arâ, 
a mba izi magomba. 

18Fata an kus ad’enga hi Ezipte-nid’a woi ni d’el ad’eng nga azi subur tazi kata 
woid’a, afata mba d’i mbut nduvunda yam Tapanes. D’ugula mba d’i duk yam 
suma Tapanes-sâ, a mba yo yugunei mazina magomba mi. 

19An mba ni ka sariyad’a yam Ezipte-na. Hina wani, azi mba wala an ni Ma didina. 

Amul ma Babilon-na mi mbut vama sunda hAlonina 

20Kur biza d’a dogo yam tud’a bugol la a yomi magombid’a, kur bur ma 
kid’iziyana hi til ma avo’îna, Ma didina mi dan ala: 

21Ang gor sana, an kus wa Faron amul ma Ezipte-na bigam mbeyo. Gola! Sama mi 
gumzi á tchilimzina nga d’i, d’oze sama mi d’ud’umzi ki bandana tala ti sira 
ad’enga á ve mbigeu d’a fiyaka na nga d’i. 

22Ni kayam ndata ba, an Salad’a Ma didina ni dala: Gola! An nga ni dur ki Faron 
amul ma Ezipte-na, an mba ni kuzum bigam mba ki irat ndjaleîd’a ki d’a kus 
seid’a djak, an mba ni gum mbigeu d’a fiyaka kä woi abomu! 

23An mba ni ndjoî Ezipte-na woi aduk andjaf suma dingâ, an mba ni b’rawazi woi 
yam ambasa teteng mi. 

24An mba ni had’enga mamul ma Babilon-na, an mba ni hum mbigeu man nda 
fiyaka abomu, an mba ni kus bik Faron ndeyo. Mam mba mi zam tam d’igi sama lá 
matnina na avok amul ma Babilon-na. 

25An mba ni had’enga mamul ma Babilon-na. Fata an hum mbigeu man nda fiyaka 
abom mi mbud’ut vunat á dur ki suma yam ambas sa Ezipte-d’id’a, Faron bigam 
mba d’i tchuk kä karabatak, azi mba wala an ni Ma didina mi. 

26An mba ni ndjoî Ezipte-na woi aduk andjaf suma dingâ, an mba ni ndjoyôzi woi 
yam ambasa teteng mi. Hina wani, azi mba wala an ni Ma didina. 

Ezekiyel 31 

Amul ma Ezipte-na, a ngam kagu sedrena 

1Kur biza d’a dogo yam tud’a bugol la a yomi magombid’a, kur bur ma tuna hi til 
ma hindinina, Ma didina mi dan ala: 

2Ang gor sana, ang i de mi Faron amul ma Ezipte-na ki mam suma ablauna ala: An 
Ma didina ni ngang ngol manga ni ki me ge? 

3Gola! Suma Asiri-na ni d’igi agu sedre ma Liban ma abom mi djif heî ma d’ufa 
gugulî ma wul fiyaka gak yam mbi do d’ugulina na. 

4Alo ma sed’a mi hum ad’enga, mbiyo ma kä andagana mi deyêmu. Mbiyo máma 
mi djang ata yima sideyem nga kuana pet, mbiyo máma mi djang gak mi i ad’u 
agu ma abageina pet. 

5Ni kayam ndata ba, mi wul fiyaka kal akulo yam agu ma abageina pet, mi tchuk 
grona ablaud’a, abom mi ruî woi ni yam mbiyo ma mi djang ad’um heîna. 

6Aluwei suma akulona pet a min aziyazi ata abomu, amburei suma abageina pet a 
vut grozina kä ad’umu, andjaf suma pet a mba a kak kä ad’u anguzamu. 

7Mi djif ki fiyak mamba heî, abom mi ruî woi ruruî, kayam sideyem mi i kä aduk 
mbiyo ma pûpûndjîna. 

8Agu sedre ma kur asinena hi an Alonina pî ma mi kalama nga d’i, agu sipre ma 
nga tam kaboma nga d’i, agu platan ma nga d’igi abom hina na nga d’uo mi. Agu 
ma kur asinena hi an Alona ma mi nga tam ki sed’em ki djifîna mi nga d’uo. 

9An hum abo ma djifâ atamu, agu ma Eden ma kur asinena hi an Alonina pet a le 
yungôra kamu. 

Amul ma Ezipte-na mi ni d’igi sedre ma kus seina na 

10Ni kayam ndata ba, Ma didina mi dala: Mi wul fiyaka gak yam mbi do d’ugula, 
mi hle yam akulo yam fiyak mamba. 

11Ni kayam ndata ba, an hum abo ma gangrang ma te yam andjaf sumina, mba mi 
le ki sed’em ngad’a yam asa’at mam mba mi lata, kayam an aram mbei da’. 

12Andjaf suma ding suma asa’at mazid’a kal ndrozinina, a kam a gum mbeyo. 
Abom mi nde kä yam ahuniyôna kur hor ra lara ge pet, abom mi kus kä woi kur 
b’irlim ma yam ambasina. Suma yam andagad’ina pet a buzuk kei ad’u anguzamu, 
a aram mbeyo. 

13Aluwei suma akulona pet a mba kak ata abom ma kus kä woina, amburei suma 
abageina pet a ka domina kä ad’u abomu. 

14A le hina ni kayambala agu ma avun mbina ma mi tche mbina heîna, mi wul gak 
yam mbi do d’ugula d’oze mi subur tam yam fiyak mamba d’uo d’a, kayam aguna 
pet a lum ná matna d’igi suma na, a mba i kä ad’u andagad’a gen suma a i kä 
azuleina. 

15Salad’a Ma didina mi dala: Kur bur ma mi i kä azuleina, an zut ahlena á tchi horâ 
kamu, an duk ir mbiyo ma zul ma yiyi’â kamu, an d’el alum mama, an d’el mbiyo 
ma nglona bei djangâ, an mbut Liban nduvunda kamu, agu ma abageina pet mi so 
woi kam mi. 

16Ata yima an zud’um kä na, andjaf suma mi zlak abo tchi máma. Ata yima an ni 
im kä azulei zlapa ki suma a i kä azuleina, agu ma kur Eden-na pet, ma djifâ ki ma 
djivi ma kal tegles ma Liban-na kaguna pet ma nga mi tche mbinina, huruzi mi 
b’leng kä ad’u andagad’a. 

17Suma a nga kaka kä ad’u anguzam aduk andjaf sumina, a i kä azulei ki sed’em 
gen suma a tchazi avun ayînina. 

18Ang hle tangî kagu me ma subur ma ngol ma aduk agu ma Eden-na ge? A mba 
zud’ung kä kagu ma Eden-na kä ad’u andagad’a. Ang mba bur kä aduk suma bei 
ngat bayâd’a zlapa ki suma a tchazi avun ayînina. Wana nahle suma a mba yam 
Faron kablau mambina. An Salad’a Ma didina ni de na. 

Ezekiyel 32 

Hor ma tchi ma yam Ezipte kamul matnina 

1Kur biza d’a dogo yam mbàd’a bugol la a yomi magombid’a, kur bur ma avo’â hi 
til ma dogo yam mbànina, Ma didina mi dan ala: 

2Ang gor sana, ang tchi horâ yam Faron amul ma Ezipte-na, ang dum ala: Ang hle 
tangî d’igi gor azlona na aduk andjaf suma, angî d’igi hurum ma nga kä kur alum 
ma ngolîna na. Ang nga djang kä kur alum mangâ, ang nga mbut mbina dodopa 
kasengû, ang nga sulul abil mama akulo. 

3Salad’a Ma didina mi dala: An mba ni gun abei mana kä aduk toka hablau 
sumid’a kangû, suma a mba vangû, a mba tanang akulo del gongôd’id’a. 

4An mba ni gang kä andaga, an mba ni arang kä abageya, an mba ni togï aluwei 
suma akulona pet kangû, an mba ni hop amburei suma yam andagad’ina ki 
sed’engû. 

5An mba ni gang hliwing akulo yam ahuniyôna, an mba ni oî hora ki hliwing ma 
wizik kei gegelengâ mi. 

6An mba ni djangâng buzuwang kä woi yam andagad’a, mba mi hlup yam 
ahuniyôna, mba mi oî kur hora mi. 

7Fata an tchang ngeid’a, an mba ni duk ir akulod’a, an mba ni duk ir b’od’a hi 
tchitchiud’id’a, an mba ni duk ir afata ki d’ugula, tilâ mba mi b’o d’uo mi. 

8An Salad’a Ma didina ni dala: An mba ni duk ir b’od’a hahle suma akulona kang 
mi. 

9Fata an mba ni de woi yam b’lak manga aduk andjaf suma yam ambas sa ang wat 
nga yang tu d’uo d’a, an mba ni zut suma ablaud’a á le atchap. 

10An mba ni tinizi á zlak kangû. Fata an hle mbigeu man nda fiyaka akulo 
avorozid’a, amulei mazina mandarâ mba mi lazi kangû. Fata an ni gang kä d’a, 
nge nge pî adigazi mba mi zlak abo mandarâ yam ari mamba ata yima lara ge pet. 

11Salad’a Ma didina mi dala: Azigarâ hamul ma Babilon-nina a mba nde kangû. 

12An mba ni sun azigar suma gangrang suma dur suma asa’at mazid’a kal 
ndrozinina. Azi mba b’lak ad’eng nga Ezipte-na a subur tazi kata woyo, a mba dap 
ablau mazid’a tchid’a woi mi. 

13An mba ni tchi d’uwar mang ma avun mbiyo ma nglonina woi pet, asem sa 
d’oze asem d’uwar mba mi mbud’um dodopa d’uo mi. 

14An Salad’a Ma didina ni dala: An mba ni tchol mbiyo mazina b’et, an mba ni 
mbut alum mazina aneka d’igi mbulâ na. 

15Fata an mba ni mbut ambas sa Ezipte-d’a djona mba ni dap ahle suma kurutna 
woi pet ni tchi suma kurutna woi pet mi d’a, azi mba wala an ni Ma didina. 

16Salad’a Ma didina mi dala: Wana ni hor ma tchi ma gro aropma handjaf suma a 
mba tchim yam Ezipte-na kablau mazid’a petna. 

Hor ma tchi ma yam suma a kus kazina 

17Kur biza d’a dogo yam mbàd’a bugol la a yomi magombid’a, kur bur ma dogo 
yam vahlâ hi til ma dogo yam mbànina, Salad’a mi dan ala: 

18Ang gor sana, ang tchi yam suma ablau suma Ezipte-na, ang zud’uzi kä, zlapa ki 
gro aropma handjaf suma ad’engîna kä ad’u andagad’a, zlapa ki suma a i kä 
azuleina. 

19Agi kalagi ni nge ki djifâ ge? Agi i burugi kä aduk suma bei ngat bayâd’ina. 

20Ezipte-na a mba puk kä aduk suma a tchazi avun ayînina. Sum ndazina a pat 
mbigeu d’a fiyaka woi kur aziyad’u, a tchi Ezipte-na woi kablau mazid’a! 

21Grang suma sib’ika zlapa ki suma a ndjunuzina a mba de tazi ata yima azuleina 
ala: Suma bei ngat bayâd’a suma a tchazi avun ayînina a tchuk asezi kä, a bur kä 
adigeya! 

22Gola! Amul ma Asiri-na mi nga kua ki azigar mama. Asud’a hi azigar mam suma 
a tchazi avun ayînina pet ti nguyumu. 

23Asu mazid’a ti nga kä ad’u zul la yiyika hi suma matnid’a gen nda hamulîd’a. Azi 
pet ni suma a tchazi avun ayînina, azi ni suma a mbut suma a nga kaka ki irazi 
yam andagad’ina mandarâ adjeuna. 

24Gola! Amul ma Elam-ma mi nga kua ki azigar mama. Asud’a hi azigar mam 
suma a tchazi avun ayînina pet ti ngui asu mamba. Azi ni suma bei ngat 
bayâd’ina, azi ni suma a mbut suma a nga kaka ki irazi yam andagad’ina mandarâ 
adjeuna. Azi mbut zulona zlapa ki suma ding suma a i kä azuleina. 

25Amul ma Elam-ma mi nga burâ yam azang mama ki azigar mama aduk suma a 
tchazi avun ayînina. Asud’a hi azigar mamid’a ti nguyumu. Suma bei ngat bayâ 
ndazina pet a tchazi navun ayî ma durâ, azi ni suma a mbut suma a nga kaka ki 
irazi yam andagad’ina mandarâ adjeuna. Azi mbut zulona zlapa ki suma azulei 
suma ding suma a tchazi avun ayînina. 

26Amul ma Mese’â kamul ma Tubal-lâ a nga kua ki azigar mazina. Asud’a hi azigar 
mazinid’a ti nguyuziya. Suma bei ngat bayâ ndazina pet a tchazi navun ayîna, azi 
ni suma a mbut suma a nga kaka ki irazi yam andagad’ina mandarâ adjeuna. 

27A tozozi nga ki azigar suma gangrang suma avok suma a mbut suma a nga kaka 
ki irazi yam andagad’a mandarâ adjeuna d’i. Sum ndazina ni suma a i kä azulei 
kahle mazi suma dur ayîna atazina, mbigeu mazi d’a fiyaka ti nga kä ad’u yaziya, 
mboriyo mazina a nga tchuka didigazi mi. 

28Agi Ezipte-na, agi mba bogiya, a mba tozogi aduk suma bei ngat bayâ suma a 
tchazi avun ayînina. 

29Gola! Suma Edom-ma kamulei mazina ki mazi suma nglona a nga kua mi. Wani 
kad’eng mazid’a hina pet pî, a tozozi zlapa ki suma a tchazi avun ayînina, a tozozi 
zlapa ki suma bei ngat bayâ suma a i kä azuleina. 

30Gola! Suma nglo suma abo ma norâ pet ki suma Sidon-na pet a nga kua, ni suma 
a i kä azulei ki suma a tchazina. Azi ni grang suma a mbut suma mandarâ adjeuna 
pî, ki tchetchemba, suma bei ngat bayâ ndazina a i wa azulei ki zulona, zlapa ki 
suma ding suma a tchazi avun ayînina. 

31Salad’a Ma didina mi dala: Faron ma a tchum avun ayîna ki azigar mamina, mba 
mi we sum ndazina, hurum mba mi b’leng yam ablau mamba mi. 

32An ar Faron mi mbut suma a nga kaka ki irazi yam andagad’ina mandarâ 
adjewe, wani ki tchetchemba, mam tamba ki azigar mama, a mba tozozi aduk 
suma bei ngat bayâ suma a tchazi avun ayînina. An Salad’a Ma didina ni de na. 

Ezekiyel 33 

ALONA MI HLE VUNAM MI SUM MAMA 
(33–37) 

Alona mi tin Ezekiyel d’igi ma ndjola na 
(Gol 3.16-21) 

1Ma didina mi dan ala: 

2Ang gor sana, ang ge hum Israel-lâ yam vama mba mi mba fata an mba ni tchol 
kayî ma durâ yam ambas sa dinga tu na. Suma kur ambas ndatina a mba man 
sana adigazi tu á kak ma ndjola kaziya. 

3Le ma ndjol máma mi we suma djangûna a nga djïya ni, mi bu adifa á ge suma 
humaziya, 

4le sama mi hum adif fa bud’a ko ba, mi gol tam ta, suma djangûna a mba tchumu 
ni, mi tchi tamî kabomu. 

5Mi mit ni yam tcho mamba, kayam mi hum adif fa ge humba, mi golot is. Ladjï mi 
golot is suo ni, mi sut ni tamu. 

6Le ma ndjola, mi we suma djangûna a nga djïya, wani mi bu nga adifa á ge hum 
suma d’uo ba, suma djangûna a mba a tchi sa aduk suma ni, ndata ni tchod’a hi 
ma ndjolid’a. An mba ni djop mad’a sa máma natam mamu. 

7Ang gor sana, an tining ma ndjola yam Israel-lâ. Ang mba hum zla d’a 
ndavunanda, ang mba gazi humazi yam zla d’a tcholï atanda mi. 

8Le an de mi sama asa’atna ala: Ang mba mit gagazi, le ang gum nga humam á 
mbut hurum yam tit mamba d’uo ni, mba mi mit kur sun mam mba ata yat tuo 
d’a, wani an mba ni djobom mad’am natang angû. 

9Wani le ang ge hum ma asa’at máma á mbut hurum yam tit mamba ba, mi mbut 
nga hurum mbuo ni, mba mi mit kur sun mam mba ata yat tuo d’a, wani ang tang 
mba sut tangû. 

Ma asa’at ma hulongî gen Alonina mba mi kak karid’a 

10Ma didina mi dan kua ala: Ang gor sana, ang de mi Israel-lâ ala: Agi nga dagi ala: 
Tchila mamid’a ki tcho mamid’a a nga kamiya; ni azi ba, a mbud’umi hohoud’a. Ni 
nana ba, ami mba sud’umi woi ge? 

11Ang dazi ala: An Salad’a Ma didin ma bei matna ba na ni dala: An min nga d’ala 
sama tchona mi mid’a d’a d’i, ar mi mbut hurum yam tcho mamba, ar mi kak 
karid’a. Agi hulongôgiya, agi hulongôgi woi kur sun magi d’a tchod’a. Agi Israel-lâ, 
ni kayam me ba, agi tchagi tagi woi ge? 

12Ang gor sana, ang de mi sum mangâ ala: Ata yima sama d’ingêrâ mi le tchod’ina, 
d’ingêr mam mba mi lat avoka, ti ndak á prud’um mbei d’i. Ata yima sama 
asa’atna mi ar tit mam mba tchod’a woina, tcho mam mba mi lat avoka ndak á 
tchum kat tuo mi. Ata yima sama d’ingêrâ mi le tchod’ina, a mba aram bei tchid’a 
yam djivi mam mba mi lat avoka d’uo mi. 

13Le an de mi ma d’ingêrâ ala: Ang mba kak karid’a, wani le mi tin hurum yam 
d’ingêr mam mba mi lat adjeud’a ala: Ti ndaga, mi le tchod’a ni, an mba ni djib’er 
yam sun mam mba d’ingêr ra mi lat adjeud’a d’i. Mam mba mi mit yam tcho mam 
mba mi lata. 

14Le an de mi sama asa’atna ala: Ang mba mid’a, wani le mi ar tit mam mba 
tchod’a woyo, le mi tit yam d’ingêra ki gagazid’a ni, mba mi mit ti. 

15Le sama asa’atna mi hulong vama mam ndum abo sanina woyo, mi wurak yam 
vama mam kuluma, mi tit yam gat ta he arid’id’a bei mi le sun nda tchod’a ni, 
gagazi, mba mi kak karid’a, mba mi mit ti. 

16An mba ni djib’er yam tcho d’a mi lata tu d’i. Mi le ni sun nda d’ingêr ra irata. 
Kayam ndata, mam mba mi kak karid’a. 

17Sum mangâ a nga dala: Lovota hi Ma didinid’a ti nga ata yat ti. Wani ni lovot 
mazid’a ba, ti nga ata yat tuo dö! 

18Wani le sama d’ingêrâ mi ar sun mam mba d’ingêra woi mi le tchod’a ni, mba 
mi mit yam tcho ndata. 

19Le sama asa’atna mi ar sun mam mba asa’ata woi mi tit yam d’ingêra ki 
gagazid’a ni, mba mi kak karid’a yam zla ndata mi. 

20Agi Israel-lâ, agi nga dagi ala lovot manda ti nga ata yat ti. Agi wagi ala an mba 
ni ka sariyad’a yam nge nge pî adigagi ni yam tit mamba. 

A mba b’lak ambas sa Israel-la woyo 

21Kur biza d’a dogo yam mbàd’a bugol la a yomi magombid’a, kur bur ma vahlâ hi 
til ma dogonina, sama mi sud’ï woi avun ayîna kid’a a hle Jerusalem-mbina mi 
mba mi dan ala: Azì ma ngolâ a hlum wa! 

22Ki fladege d’a ma sud’ï woi avun ayînina mi nga bei mbad’a tua d’a, Ma didina 
mi tin abom kanu. Tcha yorogo d’a mi mba gevenda, vunan mi mal leyo, mi ar nga 
ngrufa d’uo d’a. 

23Ma didina mi dan ala: 

24Ang gor sana, gola! Suma a ar kaka kur andaga d’a Israel la b’lak keid’a a nga 
dala: Abraham ni vam tu. Mi hlambasa djona. Ei suma ablau suma wana d’o d’a, a 
mba hei ambasa djona d’uo zu? 

25Ang dazi ala: An Salad’a Ma didina ni dala: Agi nga mud’ugi hliuna ki buzuna, 
agi nga kud’urogi filei magina, agi nga tchagi matna mi. Ni nana ba, agi mba hlagi 
ambasa djona ge? 

26Agi dengêgi tagi ni yam ahle magi suma sïna, agi nga lagi sun nda ndjendjed’a, 
agi nga lagi mizeuna karopma hi ndroginina mi. Ni nana ba, agi mba hlagi ambasa 
djona ge? 

27Wana ni zla d’a ang dazizid’a: Ang dazi ala: An Salad’a Ma didin ma bei matna 
ba na ni dala: Suma a ar kaka kur azì ma ngol ma b’lak keina, a mba tchaziya. 
Suma a nga kaka abagei kelâ, ambureina a mba vigiziya. Suma a nga kaka aduk 
agud’a kangra ahuniyônina, tugud’ei d’a tcho d’a tchi matna mba d’i tchazi mi. 

28An mba ni b’lak ambasa woyo, an mba ni mbud’ut hur fulâ. Ad’eng mat ta sum 
matna a subur tazi kata, mba d’i dap peyo. Ahinad’a hi Israel-lîd’a mba d’i arî 
djona, sa mba mi kal kua d’uo d’a. 

29Fata an mba ni mbut ambasa djona yam sun mazi d’a ndjendje d’a azi latid’a, azi 
mba wala an ni Ma didina. 

30Ang gor sana, sum mangâ a nga de tazi kang kur gulumuna avun azina, nge nge 
pî nga mi de mi wiyema ala: Agi mbeyegiya, agi humugi ni zla me ba, ti ndeï avun 
Ma didina ge! 

31Azi mba tok geveng ablaud’a. Sum mana a mba kak kä avorongû. Azi mba hum 
zla manga, wani azi mba le sunda kat ti, kayam azi nga de zla d’a djivid’a ni ki 
vunazi abua, wani huruzi ni tinda yam fe mazid’a. 

32Gola! Ang irazi ni d’igi sama we sawala djivid’a mi hlat ki del la djivid’a mi bu 
ahlena ad’ut memetna na mi, kayam azi hum zla manga, wani a nga le sunda kat 
ti. 

33Fata ahle suma ang dazi woina a mbad’a, ata yi máma azi mba wala ma djogon 
vunana mi nga adigaziya. Gola! Ahle ndazina a nga djïya! 

Ezekiyel 34 

Ma didina mi ngop amulei suma Israel-lâ 

1Ma didina mi dan ala: 

2Ang gor sana, ang djok vuna mamulei suma Israel-lâ. Ang djok vuna mi suma pol 
ndazina ala: Salad’a Ma didina mi dala: Ni zla d’a hohoud’a kagi agi suma pol 
suma Israel suma nga pologi ni tagi gogona. Na ni suma pola a polî tumiyôna d’uo 
zu? 

3Agi tchagi tumiyô suma d’orâ, agi tagi mbuluziya, agi tchugugi tumuzuzi atagiya, 
agi nga pologi tumiyôna d’i. 

4Agi hagi nga ad’enga mi suma amangeîna d’i, agi sud’ugi nga suma tugud’eid’a 
d’i, agi djinigi nga suma a fe mbuleinina d’i, agi hulongî nga suma a i á bad’a 
woina d’i, agi halagi nga suma a ba woina d’uo mi, wani agi tagi kazi ni kad’enga 
ki ngopa mi. 

5Gola! Azi b’rau wa woi yayak kayam sama polozina nga d’i, azi mbut vama vika 
hamburei suma abageina, azi b’rau wa woi yayak. 

6Tumiyô mana a nga dau akulo yam ahuniyô suma nglona, akulo yam yima 
ndingâ mi. Tumiyô mana a b’rau wa woi kur ambasa pet, wani sama mi djib’er 
kazina nga d’i, sama halazina nga d’uo mi. 

7Kayam ndata, agi suma pola, agi humugi zlad’a hi an Ma didinid’a. 

8An Salad’a Ma didin ma bei matna ba na ni dala: Tumiyô mana a nga 
hurumuziya. Azi mbut ni vama vika hamburei suma abageina yam tchod’a hi 
suma polid’a. A nga djib’er yam timi man tu d’i, kayam azi polî azi tazid’a gogo, a 
nga pol tumiyô mana d’i. 

9Kayam ndata, agi suma pola, agi humugi zlad’a hi an Ma didinid’a. 

10An Salad’a Ma didina ni dala: Gola! An nga ki zlad’a ki suma pola, an mba ni yo 
tumiyô mana woi aboziya, an mba ni arazi á pol tumiyô mana tala azi polî tazi 
gogod’a d’uo d’a, an mba ni prut tumiyô mana woi avunaziya, azi mba mbut ni va 
mazi ma ved’a d’uo d’a. 

11Ma didina mi dala: Gola! Ni an tanda ba, mba ni pol tumiyô mana, an mba ni tin 
iran kaziya. 

12An mba ni tin iran yam tumiyô mana d’igi ma pola nga mi gol tumiyô mama ata 
yima mi nga adigazi ata yima a b’rau woi yaya’â na. An mba ni yozï woi ata yima 
azi b’rau woi kua teteng kur bur ma babarâ mi pat mi mbut yina nduvundina. 

13An mba ni buzuguzï woi aduk andjaf suma dingâ, an mba ni yozï woi kur 
ambasa teteng, an mba ni hulongôzï yam ambas mazid’a, an mba ni polozi yam 
ahuniyô suma Israel-lâ avun toliyonda ata yima suma a nga kaka kua kur 
ambasina pet mi. 

14An mba ni polozi ata yima hat ma djivina, kangâ mazina mba mi ka’î akulo yam 
ahuniyô suma fuyogei suma yam ambas sa Israel-lina. Ata yi máma azi mba tuk 
tazi kur kangâ ma djivina, azi mba te hat ma gogot ma yam ahuniyô suma Israel-
lîna mi. 

15An Ma didina ni dala: Ni an ba, mba ni pol tumiyô mana, ni an ba, mba ni hazi 
tuk tad’a. 

16An mba ni hal suma a vit teina, an mba ni hulongî suma a ba woina, an mba ni 
djin mbuleina hi suma a fe dakina, an mba ni had’enga mi suma tugud’eid’a. Wani 
suma d’orâ ki suma ad’engâ, an mba ni tchazi woyo, an mba ni polozi pol la 
d’ingêra. 

Alona nga mi djï á ndjun sum mama 

17Salad’a Ma didina mi dala: Gola! Agi tumiyô mana, an mba ni ka sariyad’a aduk 
tumiyôna ki ndrozi tumiyôna, an mba ni ka sariyad’a aduk gamlâna ki 
mbekmberena mi. 

18Na ni ni vama yâna iragi á te hatna ata yima te hat ma djivina ba, agi i mired’egi 
hat magina ad’um mba ara kä kasegi zu? Ni vama yâna iragi á tche mbiyo ma 
d’igila ba, agi i mbud’ugi ma arâ dodopa kasegi zu? 

19Na ni tumiyô mana a te ni hat ma agi mired’egizi kä kasegina ki mbiyo ma agi 
mbud’ugizi dodopa kasegina mi zu? 

20Ni kayam ndata ba, an Salad’a Ma didina ni dala: An mba ni ka sariyad’a aduk 
tumiyô suma d’orâ ki suma itna. 

21Kayam agi ndjazlagi tumiyô suma amangeîna ki fefed’egi ki hîhîngâgi kadivigi 
gak agi ndjoyôzi woi avo, 

22an mba ni sut tumiyô mana kayambala sa mi hurumuzi d’uo dangû d’a, an mba 
ni ka sariyad’a aduk tumiyôna ki ndrozi tumiyôna. 

23An mba ni tin ma pola kazi ni tu, nazong mana David. Mam mba mi poloziya, 
mam mba mi arî ma pol ma gagazina. 

24An Ma didina mba ni arî Alo mazina, azong mana David mba mi arî ma ngol ma 
adigazina mi. An Ma didina ni de na. 

25An mba ni djin vun ma halasâ ki sed’eziya, an mba ni dik amburei suma 
abageina woi kur ambasa. Azi mba kak ki halasa abagei hur fulâ, azi mba bur 
sena kä aduk agud’a mi. 

26An mba ni mbud’uzi azi tazid’a ki yima ngui yi man ma nding ma an tinim iram 
vama ni yima b’e vuna, an mba ni salona ata yamu, mba mi mbut nalo ma b’e 
vuna. 

27Agu ma abageina mba mi vud’a, andagad’a mba d’i wul ahlena mi. Fata an mba 
ni kuzuzi djuk ma kelezina woi ni prud’uzi woi abo suma azi nga lazi sun nda 
magombid’a, azi mba kak ki halasa yam andaga mazid’a, azi mba wala an ni Ma 
didina mi. 

28Azi mba mbut ni vama hurumba aduk andjaf suma d’uo d’a, amburei suma 
abageina a mba mud’uzi d’uo mi. A mba kak ki halasa, sama mba mi b’lagazi 
djib’er mazid’ina mi nga d’uo mi. 

29An mba ni vazi asine ma simiyêm nde yinina, meid’a mba d’i tchazi kur ambasa 
d’uo d’a, andjaf suma dingâ a mba kragazi ngula d’uo mi. 

30Azi mba wala an Ma didina Alo mazina ni nga ki sed’eziya, azi Israel-lâ ni sum 
mana mi. An Salad’a Ma didina ni de na. 

31Salad’a Ma didina mi dala: Agi tumiyô mana, agi tumiyô suma kur yi man ma te 
hatnina, agi ni suma wurana, an nAlo magina mi. 

Ezekiyel 35 

Ngop pa a ngop Edom-mid’a 

1Ma didina mi dan ala: 

2Ang gor sana, ang mbut irang ata ahina d’a Seir-ra, ang djogot vuna. 

3Ang dat ala: Salad’a Ma didina mi dala: Gola! Ndak ahina d’a Seir-ra, an nga ni iza 
atagu, abon nga zid’a akulo kan atagu, an nga ni arak vak wiwir ni mbud’uk fula. 

4An mba ni mbut azì mak ma nglona djona, ndak mba d’i mbut hohoud’a. Ata yi 
máma ndak mba d’i wala an ni Ma didina. 

5Kayam ndak nga d’i i ki d’ugur maka avogovogo, kayam ndak tchi Israel-lâ ki 
mbigeu d’a fiyaka kur bur ma azi nga kur ndaka ata yima tcho mazid’a ti oî 
tchetchepma, 

6an Salad’a Ma didin ma bei matna ba na mba ni tchagu. Matna mba mi digik 
ad’ugu. Kayamba ndak ar nga mat ma tchid’a d’uo d’a, matna mba mi digik 
ad’ugu. 

7Ndak ahina d’a Seir-ra, an mba ni arak djona, an mba ni arak vak wiwir, an mba 
ni tchi suma a buzuk kei ka’â ki suma a mba ka’â woi mi. 

8An mba ni sam matna kä yam ahuniyô ma’â. Suma a tchazi ki mbigeu d’a 
fiyakina a mba puk kä yam yi mak ma ndingâ akulo, kur hor maka kä, kur b’irlim 
ma’â pepet mi. 

9An mba ni mbud’uk djona ki irak fafat. Sa mba mi kak kur azì mak ma nglona 
d’uo d’a. Hina wani, ndak mba d’i wala an ni Ma didina. 

10Ndak dala: An mba ni hlandjaf ma mbà ma Ma didina mi nga kaka adigazina. 

11Kayam ndata, an Salad’a Ma didin ma bei matna ba na mba ni le ki sed’ek ki hur 
ma zala ki yungôra d’igi ndak le ki sed’ezi kur d’ugur ra ndak vazi huruk ka ndak 
lazizid’a na mi, an mba ni tak tan ndei adigazi ata yima an mba ni kak sariyad’a 
ka’â. 

12Ndak mba d’i wala an Ma didina ni hum wa ngul la ndak ngul ahuniyô suma 
Israel-lâ ala a mbut wa hohoud’a, a mbut wa va mei ma ved’a d’a. 

13Ndak tchol akulo, ndak dan zla d’a tchod’a kur zla mak ka ded’a, ndak zul zla 
mak ka ded’a kan kä hina wik. An hum zla ndata pet. 

14Salad’a Ma didina mi dala: Fata an mba ni mbud’uk djonid’a, suma yam 
andagad’ina pet a mba le furîd’a. 

15Kayamba ndak le furîd’a yam b’laka hi Israel-lid’a, an mba ni le ki sed’e’î hina 
dedege mi. Ndak ahina d’a Seir-ra, ndak ki Edom pet, agi mba mbud’ugi hohoud’a. 
Hina wani, agi mba wagi ala an ni Ma didina. 

Ezekiyel 36 

Israel-lâ a mba hulong hlambas mazid’a 

1Ma didina mi dan kua ala: Ang gor sana, ang djok vuna mahuniyô suma Israel-lâ 
ala: Agi humugi zlad’a hi Ma didinid’a. 

2Salad’a Ma didina mi dala: Magi suma djangûna a de kagi ala: Ahâ! Ahâ! Yima 
nding ma dedei máma mi mbut wa va meina. 

3Kayam ndata, ang djogozi vuna, ang dazi ala: Salad’a Ma didina mi dala: Gagazi, 
suma a min á b’lagagi woi ata yina pet, á ligigi mi, tala agi mbud’ugi nahlena 
handjaf suma dingâ agi mbud’ugi ni vama ndala ki vama ngula hi sumina mi d’a. 

4Kayam ndata, agi ahuniyô suma Israel-lâ, agi humugi zla d’a an Salad’a Ma didina 
ni data. An Salad’a Ma didina ni de mahuniyôna, mi yima ndingâ, mi toliyonda, mi 

hora, mi yima b’lak kei mi mbut djonina, mazì ma nglo ma a aram mbei ma mi 
mbut vama hurumba ki vama sanda mandjaf suma ding suma a nguyumina ala: 

5An Salad’a Ma didina ni dala: Gagazi, kur hur ma zal man ma gugulu’â ki yungôr 
mana an nga ni de zlad’a mandjaf suma dingâ ki suma Edom-ma pet suma a mbut 
ambas manda mazid’a ki furî mazi d’a kuruzid’a ki gol is mazid’a tala a hurumut 
ahligiyed’u d’a. 

6Kayam ndata, ang Ezekiyel, ang djok vuna yam andaga d’a Israel-lâ, ang de 
mahuniyôna, mi yima ndingâ, mi toliyonda ki hora mi ala: Salad’a Ma didina mi 
dala: Gola! An nga ni de zlad’a kur yungôr mana ki hur man ma zala, kayam 
andjaf suma dingâ a nga kragagi ngula. 

7An Salad’a Ma didina ni dala: An hlabon akulo ni gun tan ala: Gola! Nandjaf suma 
ding suma a nguyugina ba, a mba mbut zulona! 

8Agi ahuniyô suma Israel-lâ, ar agu ma kagina mi ruyâ, ar mi vut mi man suma 
Israel-lâ, kayam azi ar go á hulong avo. 

9Gola! Ki tchetchemba, an mba wa atagiya, an mba ni mbut iran kagiya, a mba 
zumugiya, a mba zar awuna kagi mi. 

10An mba ni zul suma kur ambas sa Israel-la pet. Suma a mba kak kur azì ma 
nglona kak ka dingâ, suma a mba hulong min azì ma b’lak keina akulo mi. 

11An mba ni zul suma ki d’uwarâ kagiya. Azi mba zula, a mba vut grona ablaud’a. 
An mba ni kak suma kagi d’igi avok na, an mba ni lagi djivid’a kal la avoka. Hina 
wani, agi mba wagi ala an ni Ma didina. 

12An mba ni he lovota mi man suma Israel-lâ a mba tit kagiya, a mba hlagiya, a 
mba mbud’ugi ni djo mazina, agi mba dabazi grozina woi d’uo mi. 

13Salad’a Ma didina mi dala: Suma a nga dagi mi agi ahuniyô suma Israel-lâ ala: 
Agi mud’ugi suma, agi dabagi grona handjaf sum magina tazid’a woi mi. 

14Kayam ndata, an Salad’a Ma didina nga ni dagiya: Agi mba mud’ugi suma d’uo 
d’a, agi mba dabagi grona handjaf sum magina woi d’uo mi. 

15An mba ni aragi agi humugi ngula handjaf suma dingîd’a ki humagi d’i. Suma a 
mba mbud’ugi zulona d’i, agi mba mbud’ugi vama dap asem andjaf sum magina 
d’uo mi. An Salad’a Ma didina ni de na. 

Ma didina mba mi tok Israel-lâ kua 

16Ma didina mi dan ala: 

17Ang gor sana, kid’a Israel-lâ a nga kaka yam andaga mazid’id’a, a mbud’ut 
ndjendjed’a ki tit mazid’a ki sun mazi d’a led’a. Tit mazi d’a avoronda ni 
ndjendjed’a d’igi atcha d’a fe buzunid’a na. 

18A mbut ambasa ndjendjed’a ki mat mazi ma tchid’a, a mbut tazi ndjendjed’a ki 
filei mazi ma tuwala mi. Ni kayam ndata ba, an hurun zal kaziya. 

19An ngobozi yam tit mazid’a ki sun mazi d’a led’a, an ndjoyôzi woi aduk andjaf 
suma dingâ, a b’rau kaka woi kur ambasa teteng mi. 

20Kid’a azi mba aduk andjaf suma ding suma azi i kuanid’a, a mbud’un simiyên 
Ma bei tchod’a ndjendjed’a. Suma a de kazi ala: Suma wana ni suma hi Ma 
didinina, a buzugï woi ni kur ambas mamba. 

21Wani an min ngom simiyên ma hu Ma bei tchod’a ma Israel-lâ a mbud’um 
ndjendjed’a aduk andjaf suma ding suma azi i kuana. 

22Kayam ndata, ang de mi Israel-lâ ala: Ma didina mi dala: Ni kayam agi Israel-lâ 
ba, an lahle ndazina d’i, wani ni kayam simiyên Ma bei tchod’a ma agi mbud’um 
ndjendjed’a aduk andjaf suma ding suma agi igi kuana. 

23An mba ni tin simiyên ma ngol ma agi mbud’um ndjendjed’a aduk andjaf suma 
ding suma agi igi kuana iram vamu. Fata an tinim iram vam atagi kä irazid’a, azi 
mba wala an ni Ma didina. An Salad’a Ma didina ni de na. 

24An mba ni yogï woi aduk andjaf suma dingâ, an mba ni togogï yam ambas sa agi 
b’rawagi woi kuad’a pet. An mba ni hulongôgï yam andaga magid’a. 

25An mba ni yamagi mbiyo ma digil ma hirwilingâ kagiya, agi mba mbud’ugi 
yed’et, an mba ni mbud’ugi woi yed’et kur ndjendje magi d’a lara ge pet, kur filei 
magi ma lara ge pet mi. 

26An mba ni hagi hur ma awilina, an mba ni hagi muzuk ma awilina kurugiya, an 
mba ni pat hurugi ma ad’enga d’igi ahinad’a na na woyo, an mba ni hagi hurâ hi 
sanina kurugiya. 

27An mba ni hagi Muzuk mana kurugiya, an mba ni mbud’ugi suma tid’igi yam gat 
manda suma ngomogi vun man ma hed’ina mi. 

28Agi mba kagagi yam ambas sa an hat mabuyogi ngolod’a, agi mba mbud’ugi 
sum mana, an mba ni arî Alo magina mi. 

29An mba ni mbud’ugi woi yed’et kur ndjendje magi d’a lara ge pet, an mba ni 
hagi gemena, an mba ni wulumu, an mba ni ar baktarad’a ti nde kagi d’uo d’a. 

30An mba ni ar agu magina mi vut ngola, asine magina mba mi wul ahlena ngola 
tala agi mbud’ugi zulona aduk andjaf suma dingâ abo baktarad’a d’uo d’angû d’a. 

31Ata yi máma agi mba djib’eregi yam tit magid’a ki sun magi d’a ata yat tuo d’a, 
agi mba gologi tagi ni vama ndjendjed’a yam tchila magid’a ki sun magi d’a 
ndjendje d’a agi lat adjeud’a. 

32Agi wagi ala nga ni kayam agi ba, an mba ni lahle ndazina d’i. Agi Israel-lâ, ar 
zulona mi lagiya, ar tagi tchuk susub’ok yam tit magid’a mi. An Salad’a Ma didina 
ni de na. 

33Salad’a Ma didina mi dala: Kur bur ma an mba ni mbud’ugi woi yed’et kur tcho 
magi d’a lara ge petna, an mba ni zul suma á kak kur azì ma nglona, a mba min azì 
ma b’lak keina akulo mi. 

34Andaga d’a ar djona d’a suma a nga kalâ a golota, a mba zumud’u. 

35A mba dala: Ambas sa ar djonid’a ti mbut wa d’igi asine ma Eden-na na, azì ma 
nglo ma b’lak kei ma a tom kä woi mi ar djonina, mi mbut wa azì ma ad’eng ma 
ngunguna, suma a kak wa kua mi. 

36Andjaf suma ding suma a mba nguyugina a mba wala an ni Ma didina, ni an ba 
ni min vama a tom kä woina akulo, ni pe vama a b’lagam mbeina mi. An Ma 
didina ni de zlad’a, an mba ni le sunda kat mi. 

37Gola! Salad’a Ma didina mi dala: An mba ni ar lovota mi Israel-lâ a mba yan á 
ndjunda, an mba ni hulongôzi humba, an mba ni zuluzi d’igi d’uwarâ na mi. 

38Azì ma nglo ma b’lak keina mba mi oî ki suma d’igi d’uwar ma a tinim iram vam 
ma a mbam Jerusalem á ngat buzuna ata yima vun til ma a ngama na. Azi mba 
wala an ni Ma didina. 

Ezekiyel 37 

Vama nde tam ir Ezekiyel yam asok ma ablarinina 

1Ma didina mi tin abom kanu, Muzuk mama mi van mi i ki sed’en kur hor ra asok 
suma nga oîd’a kuad’a. 

2Ma didina mi nguyun tita adigam kur hor ndata. Mam nablaud’a, mablarid’a mi. 

3Mi dan ala: Ang gor sana, asok ma wana mi ndak mi hulong mi zlit akulo zu? An 
hulong dum ala: Salad’a Ma didina, ni ang ba wë. 

4Mi dan ala: Ang djok vuna masok ma wana, ang dum ala: Ang asok ma ablarina, 
ang hum zlad’a hi Ma didinid’a. 

5Ma didina mi de masok ma wana ala: Gola! An mba ni mba ki muzu’â kurungû, 
ang mba zlit akulo. 

6An mba ni mba ki sideina atangû, an mba sang hliwingû, an mba ni zlubung 
babaka atangû, an mba ni hang muzu’â, ang mba zlit akulo, ang mba wala an ni 
Ma didina. 

7Kayam ndata, an djok vuna maso’â yam vun ma hed’a hi Ma didinina. Kid’a an 
nga ni dum zlad’a tua d’a, an hum siwela, asok ma lara pî mi tin ad’ud’a nga mi 
djak ata tam ki ndrama mi. 

8Kid’a an nga ni golom tua d’a, sideina ki hliuna a mba yam aso’â. Bugola, babaka 
zlubum yamu, wani muzuk nga kurum mbi. 

9Bugola, Ma didina mi dan ala: Ang gor sana, ang djok vuna mi Muzu’â, ang dum 
ala: Salad’a Ma didina mi dang ala: Ang Muzu’â, ang tcholï abo yima fid’ina, ang 
mbeï fo yam mad’a sum ndazina kayam a zlit akulo. 

10Kayam ndata, an djok vuna mi Muzu’â yam vun ma hed’a hi Ma didinina. Fod’a 
ti kal kur mad’a sum ndazina, azi zlit akulo, a tchol akulo kaseziya, azi ni b’rang 
nga ablaud’a. 

11Ma didina mi dan ala: Israel-lâ a ni d’igi asok ma wana na. Azi nga de tazi ala: 
Asogei mi mbut ablarid’a, hur mei ma tinda mi dap peyo, ei bei woi da’! 

12Kayam ndata, ang djok vuna mi Israel-lâ, ang dazi ala: Salad’a Ma didina mi 
dala: Gola! Agi sum mana, an mba ni mal vun asu magid’a woyo, an mba ni 
hulongôgï yam andaga d’a Israel-la. 

13Agi sum mana, fata an mal vun asu magid’a woi ni buzugugï woi akulo kur asu 
magid’id’a, agi mba wagi ala an ni Ma didina. 

14An mba ni fo Muzuk mana kurugiya, agi mba kagagi karid’a. An mba ni siragi 
sideyegi kä yam andaga magid’a, agi mba wagi ala an Ma didina ni de zlad’a, ni le 
sunda kat mi! An Ma didina ni de na. 

Ma didina mba mi hulong zlap sum mama akulo tu 

15Ma didina mi dan kua ala: 

16Ang gor sana, ang hlaguna tu, ang b’ir atam ala: Wana ni mi Juda ki Israel suma 
a zlap ki sed’ema. Bugola, ang hlagu ma dingâ, ang b’ir atam ala: Wana ni Josef 
Efraim abum ki Israel suma a zlap ki sed’ema mi. 

17Bugola, ang ndjagazi vunazi abo tazi tu, ar a ka’î vama tuna hur abongû. 

18Ata yima sum mangâ a mba djobong ad’u zla ndatina, 

19ang hulong dazi ala: Salad’a Ma didina mi dala: Agi golonu! An hlaguna hi Josef 
ma nga abo Efraim-ma zlapa kandjaf suma Israel suma a nga zlapa ki sed’ema, an 
mba ni djinizi kaguna hi Juda-na, an mba ni mbud’uzi nagu ma tuna hur abonu. 

20Agu ma ang b’ir kama mba mi arî ved’a abong ngei irazi hina. 

21Ang mba dazi ala: Salad’a Ma didina mi dagi ala: Agi golonu! An mba ni prut 
Israel-lâ pet suma a nga kaka aduk andjaf suma ata yima azi i kuana woyo, an 
mba ni togozï woi ata yima lara ge pet, an mba ni hulongôzï yam andaga mazid’a. 

22An mba ni mbud’uzi andjaf ma tuna yam andaga mazid’a yam ahuniyô suma 
Israel-lâ, amul ma mba mi te kazina ni tu. Azi mba kak andjafâ mbà d’uo d’a, azi 
mba wal leud’a kä mbà d’uo mi. 

23Azi mba mbut tazi ndjendjed’a ki filei mazi ma tchet ma ndjendjed’a kandjaf 
tcho mazi d’a tetenga d’uo d’a. An mba ni prud’uzi woi kur yima lara ge ma azi 
kak kua ma azi le tchod’a kuana, an mba ni mbud’uzi yed’et. Azi mba ka’î sum 
mana, an mba ni ka’î Alo mazina mi. 

24Azong mana David mba mi kak amul mazina, azi pet a mba kak ki mapola tu mi. 
Azi mba tit ad’u gat manda, azi mba ge yazi kä ad’u vun man ma hed’a, azi mba le 
sunda kazi mi. 

25Azi mba kak yam andaga d’a an hat mazong mana Jakob pa abuyozi ngolo a kak 
kuad’a. Azi tazid’a, grozina ki grozi ngolona a mba kak kua ki irazi fafat. Azong 
mana David mba mi tamula kazi gak didin mi. 

26An mba ni djin vun ma halasa ki sed’eziya. Ni vun ma djin ma gak didina. An 
mba ni tinizi kua, an mba ni zuluziya, an mba ni tin gong man nda kud’ora adigazi 
gak didin mi. 

27An mba ni min yan ma kaka nadigaziya. An mba ni ka’î Alo mazina, azi mba ka’î 
sum mana mi. 

28Fata gong man nda kud’ora ti kak aduk Israel-lâ gak didinda, andjaf suma dingâ 
a mba wala an ni Ma didin ma ni tin Israel-lâ irazi vazina. 

Ezekiyel 38 

EZEKIYEL MI DJOK VUNA YAM GOK 
(38–39) 

Ngop pa a ngop Gok-ka 

1Ma didina mi dan ala: 

2Ang gor sana, ang mbut irang ata Gok amul ma ngolâ hi suma Ros-sâ hi suma 
Mese’â hi suma Tubal ma nga yam andaga d’a Magok-kina, ang djogom vuna, 

3ang dum ala: Salad’a Ma didina mi dala: Ang Gok amul ma ngolâ hi suma Ros-sâ 
hi suma Mese’â hi suma Tubal-lâ, an nga ni iza atang á durungû. 

4An mba ni niging tunglîd’a avunangû, an mba ni tanangû, an mba ni tanang ngei 
abu ki azigar mangâ kakulumeina ki suma a djangâzi suma a tchuk baru ma djifâ 
atazina, zlapa ki azigar suma ablau suma a nga yo mboriyo suma nglona d’oze 
suma gureina kasubiyona abozina mi. 

5Azigar suma Perse-na ki suma Etiyopi-na ki suma Put suma a nga ki mboriyona 
abozi ki djumba kazina a mba i ki sed’engû. 

6Azigar suma Gomer-râ ki azigar suma Bet-Togarma suma a tcholï ad’u dabid’a 
habo ma norîna a mba i durâ ki sed’eng zlapa kandjaf suma dingâ teteng ablaud’a 
mi. 

7Ang min tangû, ang ve tang ad’enga ki azigar suma pet suma a tok geveng suma 
ang te kazina. 

8Bugol bizad’a ablaud’a, an mba ni sirang kur sun mang nga led’a. Kur atchogoi 
ndata ang mba kal kur ambas sa Israel-la. Suma a nga kaka kuana ni suma a sud’ï 
woi avun ayî ma durîna, ni suma a buzugï woi aduk andjaf suma tetengâ, ni suma 

a tok a hulong kaka yam ahuniyô suma Israel suma a mbut djona adjeuna, ni 
suma a nga kaka kua ki halasina mi. 

9Ang ki azigar mangâ pet ki azigarâ handjaf suma ding suma a nga zlapa ki 
sed’engâ, agi mba tchologi akulo, agi mba kalagi yam ambasa d’igi babarâ na, d’igi 
d’ugul la ti duk yam andagad’id’a na mi. 

10Salad’a Ma didina mi dala: Kur bur máma ang mba djib’er djib’er ra dinga 
teteng, ang mba nga hurung á le vama tchona. 

11Ang mba dala: An i ni nde suma a nga kaka ki halasa ki tchugota kur ambas sa 
azì mat ma nglona gulumun nga kam mbi, vun agrek mam nga duka ki kawei ma 
murgulina d’uo mi na durâ. 

12An mba ni yo ahligiyeziya, an mba ni hurumuziya, an mba ni dur suma a hulong 
nga kaka kur azì ma nglo ma adjeu mbut djonina, azi ni suma a hulongî woi aduk 
andjaf sumina. Azi tok d’uwarâ heî, azi nga mol ndjondjoîd’a mi, azi ni suma a nga 
kaka aduk suma yam andagad’a d’ad’arâ. 

13Suma Seba-na ki suma Dedan-na ki suma mbut abozi suma Tarsis-sâ ki suma a 
nguyuzina pet a mba djobong ala: Ang mba ná yo ahlena zu? Ang tok azigar 
ndazina ná hurumba, ná yo kawei ma hapma ki lora ki d’uwar mazina ki 
ndjondjoî mazid’a á oî ahlena abong ngola zu? 

14Kayam ndata, ang gor sana, ang djok vuna, ang de mi Gok ala: Salad’a Ma didina 
mi dala: Gagazi, kur atchogoi d’a man suma Israel-lâ a mba kak ki halasid’a, ang 
mba i atazi durâ. 

15Ang mba tcholï yam ambas manga ad’u dabid’a habo ma norîd’a dei, ang mba 
mba kandjaf suma ablaud’a ad’ungû. Azi pet ni suma a nga ngad’a yam 
akulumeina akulona, azi ni b’rang nga ablau d’a ngola mi. 

16Ang mba mba ata man suma Israel-lâ d’igi d’ugul la ti duk yam andagad’id’a na. 
Bizad’a mba d’i kal ablaud’a, ahle ndazina a mba ndaga. Ang Gok, an mba ni mba 
ki sed’eng á dur ayîna kambas manda kayambala andjaf suma dingâ a wala an 
nAlo ma bei tchod’a ba na d’a. Wana ni vama an mba ni lum ki sed’eng kä irazina. 

17Salad’a Ma didina mi dang kua ala: Angî ma an de zlad’a kang adjeu dei avun 
azungeî man suma djok vun suma Israel-lîna d’uo zu? Bizad’a ki bizad’a a nga 
djok vuna kang ala ang mba mba á dur ayîna ki sum mana mi d’uo zu? 

18Ang Gok, kur bur ma ang mba mba ata suma yam andaga d’a Israel-la á durîna, 
hurun mba mi zal kang ngola. An Salad’a Ma didina ni de na! 

19Kur yungôr mana, kur ayî man ma aku ma bibiliuna, an nga ni dang ngei mbak 
ala: Kur bur máma andaga d’a Israel-la mba d’i yir gigidji. 

20Kuluf ma kur alum ma ngolîna kaluwei suma akulona a mba zlak avoronu. 
Ambureina kazureina kahle suma a dram kä yam andagad’ina pet ki suma a nga 

kaka yam andagad’ina pet a mba zlaga. Ahuniyôna a mba didak rotna kä, 
gongôd’id’a mba d’i dris kä, gulumuna pet mba mi dris kä mi. 

21An mba ni yi ahle suma dur ayîna kang teteng á mbud’ung mandarâ, sama lara 
pî mba mi mbut iram mi tchi ndrama. An Salad’a Ma didina ni de na. 

22An mba ni kang sariyad’a kang ki tugud’ei d’a tcho d’a tchi matna ki mat ma 
tchid’a mi. An mba ni salo ma kûkûna kang ki mogei ma nglona, zlapa kakud’a ki 
sufred’a yam andjaf suma ablau suma a nga zlapa ki sed’engâ mi. 

23Hina wani, an mba ni tak tan ndei mandjaf suma pet ala an nAlo ma ngol ma bei 
tchod’a ba na. Ata yi máma azi mba wala an ni Ma didina. 

Ezekiyel 39 

Ngop pa teteng nga a ngop Gok-ka 

1Ma didina mi dan ala: Ang gor sana, ang djok vuna mi Gok. Ang dum ala: Salad’a 
Ma didina mi dala: Gola! Ang Gok, amulâ hi suma Ros-sâ hi suma Mese’â hi suma 
Tubal-lâ, an nga ni iza atang á durâ. 

2An mba ni tanangû, an mba ni tiningû, an mba ni ndangî woi ad’u dabid’a habo 
ma norîd’a dei á mbangî yam ahuniyô suma Israel-lâ. 

3An mba ni kus agu yeû mang nga nga abong ma gulanid’a woyo, ir yeû mang nga 
nga abong ma ndjufîd’a mba d’i tchuk kä mi. 

4Ang ki azigar mangâ pet kandjaf suma pet suma a nga zlapa ki sed’engâ, agi mba 
pugugi kä yam ahuniyô suma Israel-lâ. An mba ni mbud’ugi ni tena handjaf 
aluweinina teteng ki ma hambureinina mi. 

5Ang mba puk kä yam andagad’a, kayam an Salad’a Ma didina ni de na. 

6An mba ni gakud’a yam Magok, yam suma a nga kaka kur tila ki halasina mi. Ata 
yi máma sum ndazina a mba wala an ni Ma didina. 

7An mba ni tak simiyên Ma tin tan irat vat yam man suma Israel-lîna, an mba ni ar 
suma a ngulun simiyên Ma bei tchod’a ba na d’uo d’a. Hina wani, andjaf suma a 
mba wala an ni Ma didin ma tin tan irat vat yam man suma Israel-lîna. 

8Gola! Ahle ndazina a nga djïya, a mba le! Ni bur ma an de zlad’a kama! An Salad’a 
Ma didina ni de na. 

9Bugol bur máma, suma a nga kaka kur azì ma ngol ma Israel-lîna a mba buzuk 
kei abua, a mba ngal ahle suma sïna woyo. Azi mba yo mboriyo suma nglona ki 
suma gureina, ir yeûd’a kaguwad’u, mbuguyona kasubiyona, a mba tchuguzi 
akua. Akud’a mba d’i ngalazi gak bizad’a kid’iziya. 

10Azi a mba yoï agu abagei d’i, azi mba kaï agu aduk agud’a d’uo mi, kayam nahle 
suma sï ndazina ba, azi mba ngalazi avo hataziya, azi mba yoï ahlena abo suma a 
yo ahle mazinina, a mba hurumï ahlena abo suma a hurumuzina. An Salad’a Ma 
didina ni de na. 

11Ata yi máma an mba ni he yina á ka zula mi Gok yam andaga d’a Israel-la kur 
hora hi suma titid’a, ti nabo ma yorogona hapo d’a Matna. Zul ndata mba d’i d’el 
lovota mi suma tita. Ni kua ba, a mba tos Gok kablau mamba pet. A mba yi hor 
ndata ala Hora hablaud’a hi Gok-ka. 

12Israel-lâ a mba tozozi gak tilâ kid’iziya, kayambala andagad’a kak yed’ed’u d’a. 

13Suma yam andaga ndatina pet a mba tozoziya. Simiyêzi mba mi yi yam zla 
ndata, kayam ni bur ma an mba ni tagazi subur manda woina. An Salad’a Ma 
didina ni de na. 

14Bugol til ma kid’iziyana, a mba tin suma irazi vazi á tit yam andagad’a burâ ki 
burâ. A mba hal mat ma sam kä yam andagad’ina, a tozomu, kayam a mbut 
andagad’a yed’et. 

15Suma a nga tit yam ambasina pet. Ata yima azi fasok sanina, azi mol ahinad’a 
gevemu. Hina wani, suma a djugot zulina a mba a yo aso’â, a tozom kur Hora 
hablaud’a hi Gok-ka. 

16A mba min azina kur hor ndata, a mba yum ala Hamona, nala, Ablaud’a. Hina 
wani, ambasa mba d’i mbut yed’et. 

17Salad’a Ma didina mi dan kua ala: Ang gor sana, ang yi andjaf aluweina teteng 
kambureina, ang dazi ala: Agi tchologï ata yina teteng, agi mbeyegïya, agi togogï 
ka hî á tagi va man ma ngat buzu ma an tanda ni ngad’am kagina. Ni vama ngat 
buzu ma ngol ma yam ahuniyô suma Israel-lîna! Agi mba mud’ugi hliuna, agi mba 
tchagi buzuna mi. 

18Agi mba mud’ugi hliwa azigar suma gangrangâ, agi mba tchagi buzuwa suma 
nglo suma yam andagad’ina. Azi ni d’igi gamlâna ki gro tumiyôna ki 
mbekmberena kamuzlei suma d’or suma yam andaga d’a Basan-nda suma a 
ngad’azi buzunina na. 

19Agi mba hobogi ki mbuluziya, agi mba gurud’ugi ki buzuwaziya, azi ni va man 
ma ngat buzu ma an ngad’agizina. 

20Agi mba hobogi ki te ma yam tabul manina ki hliwa akulumeina ki hliwa azigar 
suma a ndjangâzina ki hliwa azigar suma gangrangâ ki hliwa azigar suma arâ pet 
mi. An Salad’a Ma didina ni de na. 

21An mba ni tak subur manda mandjaf suma. Andjaf suma pet a mba we sariya 
d’a an mba ni kazizi kazid’a, a mba wabon ma an mba mi tozi ki na mi. 

22Kur bur máma Israel-lâ a mba wala an ni Ma didina Alo mazina ki irazi fafat. 

Ma didina mba mi hulong Israel-lâ avo 

23Ma didina mi dan kua ala: Andjaf suma a mba wala Israel-lâ a izi magomba ni 
yam tcho mazid’a, ni yam tit mazi d’a bei d’ingêr ra avoronda mi. Kayam ndata, 
an mbud’uzi huyogonu, an hazi woi abo mazi suma djangûna á tchazi woi pet 
avun ayî ma durâ. 

24An lazi hina ni yam mbut ta azi mbut tazi ndjendjed’id’a, yam tcho d’a azi lata 
mi. Ni hina ba, an mbud’uzi huyogon mi. 

25Gola! An Salad’a Ma didina ni dala: Ki tchetchemba, an mba ni hulong suma hi 
Jakob suma a yozi magombina avo, an mba ni we hohowa Israel-lâ pet, an mba ni 
ngom simiyên Ma bei tchod’a ba na djivid’a mi. 

26Bugola, azi mba mar yam zulo mazina, yam tit mazi d’a bei d’ingêra ba d’a 
avoronda, azi mba kak ki halasa yam andaga mazid’a bei sa mi mbud’uzi mandar 
ba. 

27An mba ni hulongôzï woi aduk andjaf suma, an mba ni togozï woi yam 
andagad’a hi mazi suma djangûnid’a. Bugola, azi mba tak kei mandjaf suma ala 
simiyên ni Ma bei tchod’a ba na. 

28Azi mba wala an ni Ma didina, Alo mazi ma ni yozi ni izi magomba adjeu aduk 
andjaf suma ni hulongôzï yam andaga mazid’ina. An mba ni ar sa tu pî adigazi sä 
hî d’i. 

29An mba ni mbud’uzi huyogon nduo d’a, kayam an mba ni vo Muzuk mana yam 
Israel-lâ. An Salad’a Ma didina ni de na. 

Ezekiyel 40 

ADÏD’A TETENG TI DE EZEKIYEL 
(40–48) 

Zla d’a a tagat tei avok yam gong nga a mba minita 

1Kur biza d’a dok mbà yam vahla bugol la a yomi magombid’a, kur bur ma 
dogona hi til ma avo’îna, Ma didina mi tin abom kanu. Ni kur biza d’a dogo yam 
fid’id’a bugol b’lak ka a b’lak Jerusalem mbeid’a. 

2Ata yi máma vana nde tam mbei iran mi hlan mi in yam andaga d’a Israel-la sä 
hî, mi tinin kä yam ahina d’a fiyaka ka ked’iwurenga. Ata abot ma sutna an we 
gongîyona a nga minda teteng d’igi azì ma ngolâ na. 

3Mi in sä hî. An we sana iram nga d’i wile d’igi kawei ma hleuna na. Ziyo ma a 
tchilim ki baru d’a luluîd’ina kakei d’a nga yina a nga abomu, mi nga tchola go ki 
vun agre’â. 

4Sa máma mi dan ala: Ang gor sana, ang mal irang ki humang ngeyo, ang gol tang 
djivi yam ahlena pet suma an nga ni tagangzina, kayam a mbang ka hî ná gola. 
Bugola, ang i väd’u ahle ndazina woi pet mi Israel-lâ. 

Atrang nga kur gulumunid’a ki vun agrek ma abuna mi 

5Gulumun ma abuna mi ngui gong nga kud’ora hAlonid’a kä d’uhl. Sa máma mi 
hlakei d’a ngad’a abomu. Fiyagat ni metred’a hindi. Mi nga gulumuna bubuwam 
ki fiyagam mba akulod’a, azi dja’î metred’a hindi hindi. 

6Mi i avun agrek ma abo ma yorogonina. Mi djak akulo yam yima a djak kakulona, 
mi nga yima avun agre’îna. Fiyagam mba krovod’a ni metred’a hindi. 

7Bugol yima avun agrek mámina hur gong nga ndjol la lara pî nga kua abo yima 
kal ma adu’â abo hî abo hî. Hur gongîyo suma ndjol ndazina fiyagazi ki bubuwazi 
ni metred’a hindi hindi mi. Bubud’a hi gulumun ma adigazina ni metred’a mbà ki 
nus nus. Yima a tchol kur gongîyo suma ndjola a i ki hur gong nga ngagad’a yam 
gong nga ngola d’ara ni metred’a hindi. 

8-9Sa máma mi nga hur gong nga krovo ndata. Fiyagat ni metred’a fid’i fid’i, 
gulumun mat ma abuna, bubuwamî metred’a tu. Vun gonga ti malî ngagad’a yam 
hur atrang nga krovo kur gulumunid’a. 

10Hur gongîyo suma ndjol suma abo yima kal ma aduk ma abo hî abo hî na a ni 
hindi hindi. Bubuwazi ki fiyagazi pet ni abo tazi tu, gulumun ma adigazina pet ni 
metred’a mbà ki nus nus mi. 

11Bugola, sa máma mi nga bubud’a hi yima kal ma avun agre’â ma bapma nga 
kuana. Mi ni metred’a vahl. Yima kal ma adu’â bubuwamî metred’a karagaya ki 
nus. 

12Avok hur gong nga ndjol la lara ge gulumun ma d’el sumina nga. Fiyagam mba 
akulod’a ni nus metred’a nus metred’a. Hur gong nga ndjol la lara ge bubuwat ki 
fiyagat ni metred’a hindi hindi mi. 

13Sa máma mi tinï ngad’a ata gong nga ndjola abot ma dabid’a gak kal yam yima 
adu’â gak ndeza woi abo ma dabid’a hi gong nga ngagad’a yam ndrata d’ara. Ni 
metred’a dogo yam mbà ki nusa. 

14Mi nga hur gong nga vunat mi malî hur atrang nga krovo kur gulumunid’a. 
Fiyagat ni metred’a dogo. 

15Tchol avun agre’â abo hî gak ndeza woi abo hî ni metred’a dok mbà yam vahl. 

16Gulumun ma abuna, gulumuna hi gongîyo suma ndjola, gulumun ma aduk 
gongîyo suma ndjolina ki gulumuna hi gong nga ngolina pet fenetre mazid’a a lat 
ni ki kawei ma iram ndjâna. Fenetre ndata ti eûd’a abo ma abuna, wani abo ma 
krovona ti ni bubud’a hohogok. Ti nga nguid’a avun agre’â pet mi. A ndjar 
amulongeîna akulo ata gulumuna hi gongina pet mi. 

17Sa máma mi in hur atrang nga abu d’a hur gongîyona dok hindi a nguyuta. 
Atrang ndata ti ni mbud’a d’andrang. 

18Mbu ndata ti ni ndjaka ki vun agrek ma tetengâ tu, ti ni ndjaka ki yima nga 
adigazi mi. Wani mbu ndata ti nga akulo nding d’igi atrang nga krovod’a na d’i. 

19Sa máma mi nga yima aduk avun agrek ma abuna ki ma krovona abo ma 
yorogona kabo ma norâ mi. Adigazi ni metred’a dok vahl. 

20Mi nga vun agrek ma abo ma nor ma mi i hur atrang nga abud’ina fiyagam ki 
bubuwam mi. 

21Hur gongîyo mam suma ndjola ni karagaya, hindi abo hî, hindi abo hî. 
Gulumuna ki gong nga ngola, fiyagazi ki bubuwazi ni tu ki vun agrek ma abo ma 
yorogonina. Fiyagam mba peta ni metred’a dok mbà yam vahl, bubuwamî 
metred’a dogo yam mbà ki nusa mi. 

22Hur gong nga ngola ki fenetred’a kamulongeîna a nabo tazi tu ki vun agrek ma 
abo ma yorogonina. Sana mi djak akulo avun agrek ma abo ma norâ á i kur gonga 
ni ki vama djak akulo ma a tinim ndjendjek kid’iziyana. 

23Vun agrek ma i hur atrang nga krovod’ina mi ni ngagad’a yam vun agrek ma 
abo ma norâ d’ad’ar. Adigazi ni metred’a dok vahl. 

24Sa máma mi in abo ma sutna. Ata yi máma an we vun agrek ma dingâ. Mi nga 
hur gong nga ndjola ki gulumuna ki gong nga ngola, a nabo tazi tu ki vun agrek 
ma abo ma yorogonina. 

25Fenetred’a ti ngui vun agre’â ki hur gong nga ngola d’igi ti ngui vun agrek ma 
abo ma yorogonina na mi. Vun agre’â fiyagamî metred’a dok mbà yam vahl, 
bubuwamî metred’a dogo yam mbà ki nusa mi. 

26Sana mi djak akulo avun agrek ma abo ma sutna á kal kur gonga ni ki vama djak 
akulo ma a tinim ndjendjek kid’iziyana. Amulongeîna a nga ndjara akulo ata 
gulumuna abo hî abo hî d’igi a nga ndjara akulo ata gulumun ma dingâ na mi. 

27Vun agrek ma i hur atrang nga krovod’ina mi ni ngagad’a yam vun agrek ma 
abo ma sutnina d’ad’ar. Adigazi ni metred’a dok vahl. 

Atrang nga krovod’a ki vun agrek ma hindi ma krovona mi 

28Bugola, sa máma mi hlan avun agrek ma abo ma sutna á kal kur atrang nga 
krovod’a. Mi nga vun agrek ma krovo máma. Fiyagam ki bubuwam nabo tazi tu ki 
vun agrek ma abuna. 

29Hur gong nga ndjola, gulumun ma adigazina ki hur gong nga ngola, fiyagazi ki 
bubuwazi nabo tazi tu d’igi vun agrek ma tetengâ na mi. 

30Fenetred’a teteng ti ngui hur gong nga ngola mi. Vun agre’â fiyagam mba peta 
ni metred’a dok mbà yam vahl, bubuwamî metred’a dogo yam mbà ki nusa mi. 

31Hur gong nga ngol ndata ti nga ki vuna á i hur atrang nga abud’a. Amulongeîna 
a nga ndjara akulo ata gulumun ma krovona. Sana mi djak akulo á kal kur gonga 
ni ki vama a tinim ndjendjek aklavandina. 

32Sa máma mi hlan avun agrek ma abo ma yorogona á kal kur atrang nga 
krovod’a. Mi nga vun agre’â, fiyagam ki bubuwam nabo tazi tu ki vun agrek ma 
tetengâ. 

33Hur gong nga ndjola, gulumun ma adigazina ki hur gong nga ngola, fiyagazi ki 
bubuwazi nabo tazi tu d’igi vun agrek ma tetengâ na mi. Fenetred’a ti ngui vun 
agre’â ki hur gong nga ngola. Vun agre’â fiyagam mba peta ni metred’a dok mbà 
yam vahl, bubuwamî metred’a dogo yam mbà ki nusa mi. 

34Hur gong nga ngol ndata ti nga ki vuna á i hur atrang nga abud’a. Amulongeîna 
a nga ndjara akulo ata gulumun ma krovona abo hî abo hî. Sana mi djak akulo á 
kal kur gonga ni ki vama a tinim ndjendjek aklavandina. 

35Bugola, sa máma mi hlan avun agrek ma abo ma norîna, mi ngamu. Fiyagam ki 
bubuwamî d’igi vun agrek ma tetengâ na mi. 

36Hur gongîyo suma ndjola, gulumun ma adigazina, hur gong nga ngola ki 
fenetred’a nabo tazi tu ki vun agrek ma dingâ pet. Vun agre’â fiyagam mba peta ni 
metred’a dok mbà yam vahl, bubuwamî metred’a dogo yam mbà ki nusa mi. 

37Hur gong nga ngol ndata ti nga ki vuna á i ki hur atrang nga abud’a. 
Amulongeîna nga ndjara akulo ata gulumun ma krovona abo hî abo hî. Sana mi 
djak akulo á kal kur gonga ni ki vama a tinim ndjendjek aklavandina. 

38Hur gong nga abo ma yam hur gong nga ngol la ngagad’a yam vun agrek ma abo 
ma norîd’a ni gong nga a mbus hliwa vama a hum he d’a hawa d’a vama ngat 
buzu ma ngala kuana. 

39Kur gong ndata tabulâ nga kua, mbà abo hî, mbà abo hî á ngat d’uwar ma a hum 
he d’a hawad’a ngalina, ma a hum he d’a ngat buzu d’a tetenga, ma a hum he d’a 
hawa d’a vat hurâ yam tchod’ina mi. 

40Abu avun gong ndata, tabulâ fid’i nga kua. Ata yima sana nga mi mba á djak 
akulo avun agrek ma abo ma norîna, mi we tabul ma fid’i máma, mbà abo hî, mbà 
abo hî mi. 

41Kayam ndata, tabulâ naklavandi á ngat d’uwar ma a hum á ngat buzunina 
kamu, fid’i avun agre’â abo hî, fid’i abo hî mi. 

42Tabulâ nga fid’i ni ma a minim kahina d’a tchetina, ni ma a mbus hliwa ahle 
suma a ngad’azi á hazi he d’a hawa d’a ngala kama. Bubuwam ki fiyagamî 
santimetred’a dok kid’iziya yam vavahl, fiyagam mba akulod’a ni santimetred’a 
dok vahl dok vahl mi. A tchuk ahle suma sun suma a ngat kahle suma ngat 
buzunina ni kam mi. 

43Tabul ma fid’i máma a tinim vunam ma dalalâ kahinad’a ndak santimetred’a 
aklavandi ngui woi d’uhl. A tchuk hliwa ahle suma ngat buzuna ni kam pet mi. 

44Sa máma mi in kur atrang nga krovod’a. Gongîyona mbà a nga kua. Ta tud’a ti ni 
gen vun agrek ma abo ma norîna, irat nabo ma sutna. Ta mbàd’a ti ni gen vun 
agrek ma abo ma sutnina, irat nabo ma norâ mi. 

45Mi dan ala: Gong nga irat abo ma sutnid’a ni yam suma ngat buzu suma a nga le 
sunda kur gong nga kud’orina, 

46wani gong nga irat abo ma norîd’a ni yam suma ngat buzu suma a nga le sunda 
avun yima ngal ahle suma ngat buzunina mi. Mi dan kua ala: Aduk Levi groma pet 
ni suma abuzi ngolo ni Sado’â hol ba, a ndak á le sunda mi Ma didina kur gong 
mam mba kud’ora. 



1445 

 

 
Bible azumeina 

© 1999, Alliance Biblique du Tchad 

 

 

 

Gong nga kud’ora hAlonid’a 

47Sa máma mi nga atrang nga krovod’a. Bubuwat ki fiyagat nabo tazi tu. Abo ma 
lara pî ni metred’a dok vahl dok vahl. Yima ngal ahle suma ngat buzuna mi ni 
avok gong nga kud’ora hAlonid’a d’ar. 

48Bugola, mi in kur yima a kal ki kur gong nga kud’ora hAlonid’ina. Agu ma 
murgulina mi nga ped’a avun gonga, tu abo hî, tu abo hî. Bubuwamî metred’a 
mbà ki nus nus. Yima a kal ki kur gongina, bubuwamî metred’a kid’iziya. 
Gulumuna nga abo hî, nga abo hî mi. Bubuwamî metred’a tu ki nus nus mi. 

49Hur gong nga avun yima kalid’a fiyagat ni metred’a dogo, bubuwat ni metred’a 
karagaya. Sana mi djak akulo á kal kua ni ki yima a tinim ndjendjek dogona. Agu 
ma murgulina mbà mi nga kua, tu abo hî, tu abo hî mi. 

Ezekiyel 41 

1Sa máma mi in kur gong nga kud’ora hAlonid’a hurut ma ngola, mi nga yina mi. 
Gulumun ma ata yima a kal kuana, fiyagamî metred’a hindi abo hî, hindi abo hî 
mi. 

2Yima a kal kuana bubuwamî metred’a vahl, gulumun mama ni metred’a mbà ki 
nusa abo hî abo hî mi. Hur gong nga ngola tata, fiyagat ni metred’a dok mbà, 
bubuwat ni metred’a dogo mi. 

3Bugola, sa máma mi i kur gong nga azuta, mi nga yima a kal kuana. Fiyagamî 
metred’a tu, bubuwamî metred’a hindi. Gulumun mama ni metred’a hindi ki nusa 
abo hî abo hî mi. 

4Mi nga hur gong ndata. Fiyagat ni metred’a dogo, bubuwat ni metred’a dogo mi. 
Bugola, mi dan ala: Yi máma a yum ala Yima a tinim iram vam ma kal teglesâ. 

Hur gongîyo suma a ndjak ki gong nga kud’orina 

5Sa máma mi nga gulumun ma krovo ma ngui gong nga kud’ora hAlonid’ina. 
Bubuwamî metred’a hindi. Hur gongîyo suma teteng suma a minizi huyogotna a i 
a ndjak ki gulumun matna. Bubuwazi ni metred’a mbàmbà. 

6Gongîyo ndazina a minizi ni akulo yam ndrozina akulo hindi hindi huyok gong 
nga ngola abo hî abo hî nguyut tei d’uhl. Hur gong nga lara pî vunat ni ndjaka ki 
ndrata. Azi pet ni dok hindi. Aguwazi mi do ata gulumuna hi gong nga ngolina, 
wani mi kal nga kurum mbi. 

7Gulumun ma a minim huyok gong nga ngolina bubuwam nga abo tam tu d’i. Ma 
ad’u kä na mi kal ma akulo kam á mbàd’ina nde, ma mbàna mi kal ma akulo kam 
á hindid’ina nde mi. Ni kayam ndata ba, bubud’a hi gongîyo suma a minizi akulo 
yam ndrozina á hindid’ina ti kal la hi gongîyo suma aduk á mbàd’ina. Bubud’a hi 
gongîyo suma á mbàd’ina ti kal la hi gongîyo suma ad’u kä na mi. Ni hina ba, 
gongîyo ndazina a ngui ki gong nga ngola woi d’uhl. Yima tin asem ma a djak 



1446 

 

 
Bible azumeina 

© 1999, Alliance Biblique du Tchad 

 

 

 

kakulo kur gongîyo suma a minizi akulo yam ndrozina á mbàd’ina mi nga, ma a 
djak kakulo kur suma á hindid’ina mi nga mi. 

8An gol gongîyo suma ngui gong nga kud’ora hAlonid’a petna, andaga d’a a mbut 
akulo ad’u gongîyo ndazinid’a ndak metred’a hindi. 

9Gulumun ma abu ma mi ngui gongîyo ndazinina, bubuwamî metred’a mbà ki 
nusa. Palum mba aduk gongîyo ndazina 

10ki d’a aduk gongîyo suma ding suma a ngui gong nga kud’ora hAlonid’ina ti nga. 
Bubuwat ni metred’a dogo. Gongîyo suma gogo ki gong nga kud’ora hAlonid’ina, 
vunazi ni yam palum ndata. 

11Gongîyo suma avun gong nga kud’ora hAlonid’ina vunazi nabo ma ir 
palumbina, tu abo ma norâ, tu abo ma sutna mi. Bubud’a hi yima kal ma avun 
gong nga kud’ora hAlonid’ina ni metred’a mbà ki nusa. 

12Bugol palum mba ar woi bugol gong nga kud’ora hAlonid’a, gong nga dinga nga 
kua. Fiyagat ni metred’a dok fid’i yam vahl, bubuwat ni metred’a dok hindi yam 
vahl. Gulumun matna bubuwamî metred’a mbà ki nusa. 

13Sa máma mi nga gong nga kud’ora hAlonid’a, fiyagat ni metred’a dok vahl. 
Fiyaka hi yima ar kä hawana ki d’a hi gong nga ngolid’a ki d’a hi gulumun 
matnid’a pet ni metred’a dok vahl mi. 

14Bubud’a hi gong nga kud’ora hAlonid’a ki yima kal ma avun gonga abo hî abo hî 
na ni metred’a dok vahl mi. 

15Sa máma mi nga fiyaka hi gong nga bugol gong nga kud’ora hAlonid’a zlapa ki 
yima kal ma abo hî abo hî na mi. Fiyagazi ni metred’a dok vahl. 

Gong nga kud’ora hAlona d’a krovod’a 

16Yima a kal ki kur gong nga kud’ora hAlonid’ina, zlapa ki hur gong nga ngola ki 
hur gong nga azuta ki hur gongîyo suma a minizi akulo yam tazi hindi hindi suma 
a ngui gong nga kud’ora hAlonid’ina, a gaguna gulumuna kazi ei kä ad’u dei gak i 
ata fenetre d’a akulod’a. A duk fenetred’a woi kagu ma bebed’ena mi. 

17Tinï ad’ud’a avun gulumuna hi gong nga kud’ora hAlonid’ina ei abu dei gak mba 
avun gong nga a kal ki krovod’a gak i ata gong nga azut ta a ndjar 

18tcherebêna kamulongeîna kua d’a. A ndjar amulongeîna bugol tcherebêna 
mbàmbà ata yina pet. Tcherebê ma lara pî iramî mbàmbà. 

19Iram mba d’igi hi sana na d’a, nga d’i gol amilaûna abo hî, iram mba d’igi azlona 
na d’a, nga d’i gol amilaû ma abo hî na mi. A ndjar ahle ndazina akulo ata 
gulumuna hina pet. 

20A ndjar tcherebêna kamulongeîna ata gulumuna ei kä andaga dei gak kal akulo 
yam vun agre’â. 

21Agu ma avun gong nga a kal ki kur gong nga ngolina a minim nabo tam tu. An 
we vana avun Yima a tinim iram vam ma kal teglesâ d’igi 

22vama ngal dubang ma his djivid’a ma a lum kagunina na. Fiyagam mba akulod’a 
ni metred’a tu ki nusa, bubuwamî metred’a tu mi, kengêma kad’um mba ged’a pet 
ni kaguna. A minim abom ma fid’ina ni kagu ma bebed’ena mi. Sa máma mi dan 
ala: Va máma ni tabul ma a tinim iram vam avok Ma didinina. 

23Vun ma a kal ki kur Yima a tinim iram vama ki vun ma a kal ki kur Yima a tinim 
iram vam ma kal teglesîna, a ni ki bapma zlapa mbàmbà abo hî abo hî. 

24Bap ma lara pî mi mal lei ni yam tam mbàmbà. 

25Ata bap ma avun yima a kal ki kur Yima a tinim iram vama, a ndjar tcherebêna 
kamulongeîna kua dedege d’igi a ndjarazi ata gulumuna na. A tin vun bilâ kaguna 
akulo abu avun gong nga a kal ki kur gong nga kud’ora hAlonid’a mi. 

26A ndjar amulongeîna akulo huyok gong nga djol la avun gong ndatid’a abo hî 
abo hî, a ndjarazi ata fenetre d’a a lat ki kawei ma iram ndjânid’a ni hina dedege 
mi. 

Ezekiyel 42 

Gongîyo suma mbà suma go ki gong nga kud’orina 

1Bugola, sa máma mi in hur atrang nga abud’a, mi mban go ki gong nga ti nga abo 
ma norâ hi gong nga kud’ora hAlona d’a irat ir gong nga nga huyok gong ndatid’a. 

2Gong nga abo ma nor ndata, fiyagat ni metred’a dok vahl, bubuwat ni metred’a 
dok mbà yam vahl mi. 

3Abot ma tuna mi ni ir yima kal ma bubuwamî metred’a dogo ma ngui gong nga 
kud’ora hAlonid’ina. Abot ma dingâ mi ni ir atrang nga abud’a. Gong ndata ti nga 
ki hur gongîyona ablaud’a suma a minizi akulo yam tazi hindi hindi na. 

4Avun gong ndata gen atrang nga krovod’a yima kala mi nga, bubuwamî metred’a 
vahl, fiyagamî metred’a dok vahl mi. Vun gong ndata nabo ma norâ. 

5Hur gongîyo suma akulona a nga nglod’a d’igi hur gongîyo suma adu’â na d’i, hur 
gongîyo suma adu’â a nga nglod’a d’igi hur gongîyo suma kä na na d’uo mi, kayam 
yima kal ma akulona mi hlazi bubuwazi woyo. 

6Yima kal ma akulo máma mi tcholî kä andaga dei gak mi i akulo. A lum nga kagu 
ma murgulina d’igi a le ki gongîyo suma a ngui atrangina na d’i. Ni kayam ndata 
ba, hur gongîyo suma akulona a eû ni na. 

7Gulumun ma wal ir atrang nga abud’a ki hur gongîyonina, fiyagamî metred’a dok 
mbà yam vahl. 

8Hur gongîyona tazid’a fiyagazi ni metred’a dok mbà yam vahl mi. Gongîyo suma 
huyok gong nga ngolina fiyagazi ni metred’a dok vahl. 

9Vuna mi nga ad’u gongîyona kä abo ma yorogona yam suma a tcholï hur atrang 
nga abud’a á kal kuana. 

10Vun máma mi nata yima gulumuna hatrangina mi tinï ad’ud’a kuana. Abo ma 
sutna hi gong nga kud’ora hAlonid’ina, gong nga dinga ti nga kua. Irat nabona hi 
yima kal ma mi ngui gong nga kud’ora hAlonid’ina. 

11Avok hur gongîyo ndazina, yima kala mi nga. Hur gongîyo ndazina a ngazi nabo 
tazi tu ki gong nga abo ma norîd’a. Fiyagaziya, bubuwaziya, vunazi ma kal ki 
krovona ki vunazi ma nde kabuna pet nabo tazi tu mi. 

12Gong nga abo ma sutnid’a vunat ni hina dedege mi. Ad’u tinda hi yima kalina 
vun gonga nga, irat ni ngagad’a yam gulumun ma ka ir suma woi ki gong nga 
ngolina. Suma a kalï krovo ni ki vun agrek ma abo ma yorogonina. 

13Sa máma mi dan ala: Hur gongîyo suma nga abo ma norâ ki gongîyo suma nga 
abo ma sut suma nga avun atrang nga krovod’ina pet ni suma a tinizi irazi vazi 
mAlonina. Suma ngat buzu suma ndak á kal kur gong nga kud’ora hi Ma 
didinid’ina, a ndak á tahle suma a hazi he d’a hawad’a suma a tinizi irazi vazina 
kur gongîyo ndazina. Kayam a tin gongîyo ndazina irazi vaziya, suma ngat buzuna 
a ndak á tchuk ahle suma a hazi he d’a hawad’a suma a tinizi irazi vazina kua, 
nala, he d’a hawa d’a afuta kahle suma ding suma a hazi he d’a hawa d’a ngat 
buzuna teteng á fe hur ma vata yam tchod’ina mi. 

14Vama ding nga mi. Suma ngat buzu suma a kal kur gong nga kud’ora 
hAlonid’ina a ndak á buzuk kei abu á i hur atrang nga abud’a gau d’i. Baru ma a 
tinim iram vam ma suma ngat buzuna a tchugum atazi á le ki sundina, a fogom kä 
woi kur gongîyo ndazina tua ba, a tchuk ma dingâ atazi a buzuk kei abu hur 
atrang nga abud’a á i gen ablaud’a tua. 

Sa máma mi nga gulumun ma ngui gong nga kud’orina 

15Ata yima sa máma mi dap gongîyo suma kur gulumun ma ngui yima suma a 
kud’or Alona kuana ngad’a dapma, mi ndan ndei abu avun agrek ma abo ma 
yorogonina. Bugola, mi tin ad’ud’a á nga yima ngui gongina. 

16Mi hlakei d’a nga yina abomu, mi nga gulumun ma abo ma yorogonina, mi fum 
fiyagamî metred’a kikis mbà yam dok vahl. 

17-19Mi nga gulumun ma abo ma norîna, ma abo ma sutnina ki ma abo ma 
fladegenina mi, fiyagazi pet nabo tat tu, nala, metred’a kikis mbà yam dok vahl 
dok vahl. 

20Ni hina ba, mi nga ki gulumun ma ngui gong nga kud’ora hAlonid’a abot ma 
fid’inina. Gulumun máma mi ngui yina d’uhl, fiyagam ki bubuwamî metred’a kikis 
mbà yam dok vahl, mi wal yima a tinim iram vam mAlonina woi ki yima hawana 
mi. 

Ezekiyel 43 

Ma didina mi hulong kur gong mam mba kud’ora 

1Sa máma mi hlan avun agrek ma abo ma yorogonina. 

2Ata yi máma an we subura hAlona hi Israel-lîd’a ti tcholï abo ma yorogona. Ti 
nga d’i siwel d’igi mbiyo alum ma ngolâ vunam nga mi tchi wü na, wile mata nga 
d’i b’o yam andagad’a mi. 

3Vama mi nde tam mbei iran máma mi ni d’igi vama mi nde tam mbei iran adjeu 
ata yima Alona mi mba á b’lak Jerusalem-ma na, mi ni d’igi vama mi nde tam 
mbei kid’a an nga avun alum ma Kebar-rîd’a na mi. An grif kä avoromu. 

4Subura hAlonid’a b’o mata ti kal kur vun agrek ma abo ma yorogonina, ti kal kur 
gong mam mba kud’ora mi. 

5Muzu’â hAlonina mi hlan akulo, mi in hur atrang nga krovod’a. An we subura 
hAlonid’a b’o mata ti oî gong mam mba kud’ora. 

6Ata yima sa máma mi nga tchola geven tua na, an hum del sama dingâ nga d’i 
danï zlad’a kur gong nga kud’ora hAlonid’a. 

7Ma didina mi dan ala: Ang gor sana, ang gol yima wana. Zlam man nda amula ti 
ni ka hî, an mba ni tchuk asen ni kua, an mba ni kak ka hî aduk Israel-lâ ki iran 
fafat mi. Israel-lâ kamulei mazina a mba mbud’un simiyên Ma bei tchod’a ba na 
ndjendjed’a ki sun mazi d’a batranga ki filei mazina ki tos sa a tos mad’a amulei 
mazina ka hî d’a d’uo mi. 

8Amulei mazina a min vun gong mazid’a ki yi mazi ma ndjendjek ma a djak 
kakulo avun gonga hazì mazinina go ki vun gong manda, go ki yi man ma 
ndjendjek ma a kal ki krovo kur gong man nda kud’orina mi. Wani ni gulumuna 
ba, mi walami adigami woi kaziyaziya. Ni hina ba, a mbud’un simiyên Ma bei 
tchod’a ba na ndjendjed’a. Ni kayam ndata ba, an b’lagazi woi kayî mana wana. 

9Ki tchetchemba, azi mba ar sun mazi d’a batranga woi avoronu, a mba hut mad’a 
amulei mazina woi dei ki sed’en mi. Ata yi máma an mba ni kak adigazi ki iran 
fafat. 

10Ang gor sana, ang vad’ud’a yam ngad’a hi gong mandid’a mi Israel-lâ. Ar zulona 
mi vazi yam tcho mazi d’a led’a pet, ar azi min tazi á gol ngad’a hi gong mandid’a 
djivi mi. 

11Le azi nga le zulona yam tcho mazi d’a led’a gagazi ni, ang tagazi mbaktum mba 
ngad’a yam yina hi gong mandina, ang vazi ad’ud’a yam gongîyo suma tetengâ ki 
huruzi ma krovona, yam vun agrek ma kala ki ma a buzuk ki woi abuna, yam nga 
mamba ki zla tat pet mi. Ang b’ir gata ki vun ma hed’a yam ahle ndazina kä irazi 
na, ang tagazizi djiviya, kayam azi laziya, a tit kazi mi. 

12Gat ta yam yina hi gong mandina ba wana: Yima akulo ma ngui ahina d’a fiyak 
ka ked’iwurengina pet ni yima a tinim iram vam ma kal tegles mi Ma didinina. 

Yima ngal ahle suma ngat buzuna kahle suma ngat buzuna 

13A nga yima ngal ahle suma ngat buzuna kagu ma nga ma ndak nus metred’ina. 
Zul la nguyumba bubuwat ni nus metred’a, zulut ta i kä d’a ni nus metred’a mi. 
Vunam ma dalal ma akulo avun zulina fiyagamî santimetred’a dok mbà yam vahl 
mi. 

14Yima ngal ahle suma ngat buzu máma mi ni minda akulo yam tam hindi. Tinï 
ad’um kä andaga dei gak mba ata ma tuna ni metred’a tu. Kengêm ar rei 
santimetred’a dok vahl dok vahl ngui woi d’uhl. Tin yam ma tuna i akulo ata 
dabid’a hi ma mbànid’a, fiyagamî metred’a mbà. Kengêm ar rei santimetred’a dok 
vahl dok vahl ngui woi d’uhl mi. 

15Tin yam ma mbàna i akulo ata dabid’a hi ma hindinid’a, fiyagamî metred’a mbà 
mi. Yima ngal ahle suma ngat buzuna mi nakulo yam vama hindi máma, a pad’am 
kengêm ma fid’ina akulo djedjed’eng mi. 

16Yima ngal ahle suma ngat buzuna, fiyagam ki bubuwam nabo tazi tu, ni 
metred’a karagaya karagaya. 

17Yam ma mbàna, fiyagam ki bubuwam nabo tazi tu mi, ni metred’a kid’iziya 
kid’iziya. Vunam ma dalalâ fiyagam mba akulod’a ni santimetred’a dok mbà yam 
vahl. Santimetre d’a dok vahl hla ad’u kä d’a ni nguid’a woi ki b’irlima. Azi djak 
akulo ni ki vama nga tinda ndjendjek ma abo ma yorogonina. 

18Alona mi dan ala: Ang gor sana, An Salad’a Ma didina nga ni dangû: Vun ma he 
ma an hangzi yam yima ngal ahle suma ngat buzunina ba wana: Fata a minim wa 
ni, ar suma a we lovota á he he d’a hawa d’a ngala, á yam buzuna kamba mi. 

19Ang he suma ngat buzu suma hi Levi suma ad’u andjafâ hi Sadok suma an hazi 
vuna á lan sundina gor amuhlâ. Azi hum vama ngat buzuna á fe vat hurâ atanu. 
An Salad’a Ma didina ni de na. 

20Ang gom buzuwam do’, ang dom akulo ata yima ngal ahle suma ngat buzuna 
kengêm ma adivadif fid’ina nguyum mbei d’uhl. Ang yam buzuna ata vama ad’um 
kä ma ata kengêm ma fid’ina zlapa ki vunam ma dalalâ mi. Hina wani, ang mba tin 
yima ngal ahle suma ngat buzuna iram vam kanu. 

21Bugola, ang hlamuhl ma a ngad’am á hum he d’a hawad’a yam tchod’ina, ang i 
ngalam mbei ata yima ding ma a kam iram vam yam sun ndatina woi bugol gong 
man nda kud’ora. 

22Kur bur ma mbàna, ang he mbekmbere ma bei daka ba na vama ngat buzuna á 
fe hur ma vata atanu. Hina wani, ang mba mbut yima ngal ahle suma ngat buzuna 
yed’et, ang mba tinim iram vam kan d’igi ang le ki gor amuhlâ na mi. 

23Abong le dap wa ata he d’a hawa ndata da ni, ang ve gor amuhl ma bei dakina 
tu, gamlâ ma bei dakina tu mi, 

24ang mbazi avoron an Ma didina. Suma ngat buzuna a ngad’aziya, a tchuk 
ndjuvuna kaziya, a hazi he d’a hawa d’a ngala mi an Ma didina. 

25Ang mba han mbekmberena ki gor amuhlâ ki gamlâna suma bei daka suma 
aduk d’uwarîna ahle suma ngat buzu suma yam tchod’ina burâ ki burâ gak burâ 
kid’iziya. 

26Hina wani, kur bur ma kid’iziya máma, suma ngat buzuna a hahle suma ngat 
buzuna á mbut yima ngal ahle suma ngat buzuna yed’et, á tinim iram vam kan mi. 

27Bugol bur ma kid’iziya máma, tin ad’ud’a kur bur ma klavandina ar avok hî 
wani, suma ngat buzuna a han vama ngat buzu ma ngala ki vama ngat buzu ma 
zlap darigïd’a suma suma a mba handjina yam yima ngal ahle suma ngat 
buzunina. Hina wani, an mba ni vagi atanu. An Salad’a Ma didina ni de na. 

Ezekiyel 44 

Vun agrek ma abo ma yorogo ma a tinim iram vam mamulîna 

1Sa máma mi hulongôn mi in avun agrek ma abu ma abo ma yorogona hi yima a 
tinim iram vama. Wani vun agrek máma mi ni duka. 

2Ma didina mi dan ala: Vun agrek máma mba mi arî duka na, ar sa mi malam mbei 
d’i. Sa mba mi kal kua d’i, kayam an Ma didina Alona hi Israel-lîna ni kal kua da’. 
Mba mi arî duka na. 

3Wani amulâ ni sama ngolâ, mi ndak á mba á te te ma a tinim iram vama avoronu. 
Mam mba mi kalï krovo ni ki vun agrek ma abo ma yorogona hi gong nga ngolina 
hol, mba mi nde woi ni ki vun agrek máma mi. 

Andjaf suma dingâ a mba kal kur gong nga kud’ora d’i 

4Bugola, sa máma mi hlan avun agrek ma norâ, mi mban avun gong nga kud’ora 
hAlonid’a. An gol yina, ni we subura hi Ma didinid’a ti oî gong mam mba kud’ora. 
An grif kä avoromu. 

5Ma didina mi dan ala: Ang gor sana, ang mal irang ki humang ngeyo, ang gol tang 
djivi yam ahlena pet suma an dangzi yam vun ma he ma yam gong man nda 
kud’orina, yam gat ta kata mi. Ang djib’er djivi yam vun ma hed’a ki gata suma an 
hazi yam kal la klavid’a ki nde d’a woi abud’ina mi. 

6Ang de mi Israel suma bei hum vunina ala: Salad’a Ma didina mi dala: Agi Israel-
lâ, an ndak wa ki sun magi d’a ndjendje d’a agi lata. 

7Ata yima agi mbagi kangoyogei suma bei a ngad’azi bayâd’a suma a ge nga yazi 
kä ad’u vun man ma hed’a d’uo na kur gong man nda kud’orina, agi mbud’ut 
ndjendjed’a. Ata yima agi nga hagi avungô mana ki mbulâ ki buzuna he d’a 
hawad’a mi filei magi ma ndjendjed’ina, agi bud’ugi ni vun man ma djin ma an 
djinim ki sed’egina woyo. 

8Agi tagid’a lagi nga sun manda d’i, wani agi vragagi ni angoyogeina blangâgi á le 
sun ndata kur gong man nda kud’ora. 

9Kayam ndata, an Salad’a Ma didina ni de woi mbak ala: Angei ma lara pî ma bei 
ngad’am bayâd’a ma mi ge nga yam kä ad’u vun man ma hed’a d’uo na, le mi nga 
ni kaka adigagi agi Israel-lâ pî, mba mi kal kur gong man nda kud’ora d’i. 

Gat ta yam suma hi Levi-nid’a 

10Ma didina mi de kua ala: Suma hi Levi suma a d’es sei dei ki sed’en ata yima 
Israel-lâ a d’es sei dei ki sed’en á tit ad’u filei mazinina, a mba zi aneka hi tcho 
mazid’id’a kaziya. 

11A mba lan sunda, a mba kak ndjola avun agre’â hi gong man nda kud’orina 
teteng, a mba le sunda kurut teteng mi, a mba ngat d’uwar ma a mba hum vama 
ngat buzu ma ngalina ki vama a hum yam he d’a hawa d’a dingina, a mba ka’î 
suma ndjun suma avoron mi. 

12Wani kayamba azi le sun nda ngat buzuna avok fileina á tchuk Israel-lâ kur 
tchod’id’a, ni kayam ndata ba, an hlabon akulo an gun tan ala: Sum ndazina a mba 
zi aneka hi tcho mazid’id’a kaziya. An Salad’a Ma didina ni de na. 

13Ar azi mba avoron á le sun nda ngat buzuna d’i, ar azi hut go kahle suma a tinizi 
irazi vazi kana d’i, ar azi kal kur Yi man ma a tinim iram vam ma kal teglesâ d’uo 
mi. Hina wani, azi mba zi aneka hi sun mazi d’a zulo d’a ndjendje d’a azi lata 
kaziya. 

14An mba ni hazi ni sun nda le d’a akid’eid’a kur gong man nda kud’ora. 

Gat ta yam suma ngat buzunid’a 

15Ma didina mi de kua ala: Suma hi Levi suma ngat buzu suma ad’u andjafâ hi 
Sadok suma a ngom sun manda ata yima Israel-lâ a d’es sei dei ki sed’ena, azi a 
mba hud’ï geven go á lan sunda, a mba tchol avoron á han mbulâ ki buzuna mi. 
An Salad’a Ma didina ni de na. 

16Sum ndazina a mba kal kur gong man nda kud’ora, a mba hut go ki tabul mana á 
lan sunda, a mba ngom sun manda mi. 

17Fata azi mba kal avun agre’â hatrang nga krovod’ina, azi tchu’î baru d’a luluîd’a 
ataziya. Ata yima azi nga le sunda kur atrang nga krovod’a kur gong man nda 
kud’ora mi na, azi tchuk baru ma a tchilim ki tumus tumiyônina atazi d’i. 

18Azi tin ni djum mba baru d’a luluîd’a kaziya, a tchuk kalsong ma baru ma 
luluîna furuzi mi. Azi tchuk baru ma mi gazi tazi zumalina d’uo mi. 

19Ata yima a mba buzuk kei á i hur atrang nga abud’a gen suma a nga tokina, a 
fok baru ma a le ki sundina kä woyo, a tchuguzi kur gongîyo suma a tinizi irazi 
vazina. Bugola, a tchu’î baru ma dingâ atazi ba, a buzuk ki woi abua. Hina wani, 
suma hawana a mba fe lovota á mbut suma a tinizi irazi vazina d’uo mi. 

20Ar azi wel yazi woi d’i, a ar tumuzuzi ti se fiyaka d’uo mi, wani ar azi ngad’at ni 
ngad’a. 

21Ma ngat buzu ma lara pî mi tche süm guguzlud’a ata yima nga mi kal hur atrang 
nga krovod’ina d’i. 

22Sama lara pî adigazi mi vatcha d’a modonod’a d’oze atcha d’a ndjuvut mi digit 
teid’a d’i, wani ar mi ve ni gor wei d’a Israel la bei ngaf ki mandjufâ d’oze atcha 
d’a modonod’a hi ma ngat buzunid’a. 

23Azi mba hat sum mana a wal ir ahle suma hawana kahle suma a tinizi irazi 
vazina, á wal ir ahle suma ndjendjed’a kahle suma yed’etna mi. 

24Le zlad’a nde aduk suma ni, azi mba ka’î suma ka sariyad’a, azi mba ka ni sariya 
d’a d’ingêra yam gat manda. Azi mba le vun til mana yam gat manda ki vun man 
ma hed’a, azi mba ngom bur man ma sabatna á tinim iram vam mi. 

25Ar ma ngat buzuna mi hut go ki matna á mbut ki tam ndjendjed’a d’i. Wani mi 
mbut tam ndjendjed’a ni ki mad’a abumu, mad’a asumu, mad’a goroma, mad’a 
goromba, mad’a wiyema d’oze mad’a wiyem mba bei ve mandjufîd’a hol. 

26Bugol matna, le mi mbut tam yed’et da ni, mi djup gak burâ kid’iziya. 

27Kur bur ma mi kal hur atrang nga krovod’a avun gong man nda kud’orina, ar mi 
he vama ngat buzu ma yam tchod’ina. An Salad’a Ma didina ni de na. 

28Agi Israel-lâ, an ni djona hi suma ngat buzunina. Ar agi hagizi djona adigagi d’i, 
kayam an tanda ni va mazi ma djona. 

29Azi mba wul tazi ni ki he d’a hawa d’a afuta kahle suma ngat buzu suma yam 
tchod’ina kahle suma ngat buzu suma yam vat hurîna mi. Ahlena pet suma a tinizi 
irazi vazi yam an Ma didinina, a mba arî mazina mi. 

30Vud’agu ma ne avo’â kahle suma a handjina pet ni mazina. Avungô ma agi mba 
ilim avo’â, agi mba humî mi suma ngat buzuna. Hina wani, an mba ni b’e vunan 
yam aziyagiya. 

31Ar suma ngat buzuna a mut d’uwar roze alei ma matna d’oze ma vana vuma 
d’uo mi. 

Ezekiyel 45 

Andaga d’a a tinit irat vata 

1Ma didina mi de kua ala: Fata a mba b’rau andagad’a djona aduk andjaf suma 
Israel-lîd’a, a mba tin andaga d’a dinga irat vat yam Ma didina. Andaga ndata 
fiyagat ni kilometred’a dogo yam mbà ki nusa, bubuwat ni kilometred’a dogo . A 
mba gol andaga ndata pet nandaga a tinit irat vata. 

2A mba ka yina kur andaga ndata yam gong nga kud’ora hAlonid’a fiyagam ki 
bubuwam nabo tam tu. Fiyagamî metred’a kikis mbà yam dok vahl, bubuwamî 
metred’a kikis mbà yam dok vahl mi. A mba ar yina huyogom kä ndak metred’a 
dok mbà yam vahl ngui woi d’uhl mi. 

https://es.bibles.org/mpg-AB/Ezek/45#Ezek.45.1!f.1

3A mba nga yina kur andaga ndata fiyagam kilometred’a dogo yam mbà ki nusa, 
bubuwam kilometred’a vahl. Nata yi máma ba, a mba min Yima a tinim iram vam 
ma kal tegles ma kur gong man nda kud’orina kua d’ad’ar. 

4Yi máma ni yima a tinim iram vam mi an Ma didinina, kayam suma ngat buzu 
suma a nga le sun mandina a fe yima kaka kua. Azi mba min gongîyo mazina kua, 
a mba min gong man nda kud’ora ni kua mi. 

5Yima dingâ mi nga, fiyagamî kilometred’a dogo yam mbà ki nusa, bubuwamî 
kilometred’a vahl mi. Ni yima a aram yam suma hi Levi suma a nga le sunda hi an 
Ma didinid’ina. Azi mba kak kur azì ma nglona ata yi máma mi. 

6A mba nga yina avun yima a tinim iram vam máma, fiyagamî kilometred’a dogo 
yam mbà ki nusa, bubuwamî kilometred’a mbà ki nusa mi. Ni yi máma ba, a mba 
min azì ma ngolâ kua, nazì ma ngol ma Israel ma lara pî mi ndak á kak kuana. 

7A mba he yina avun andaga d’a a tinit irat vat mi an Ma didinid’a kandaga d’a a 
mba min azì ma ngolâ hi Israel-lîna kuad’a mamulâ abo ma fladegena kabo ma 
yorogona mi. Andaga mam mba abo ma fladegenid’a mba d’i i gak ti dabï avun 
alum ma ngol ma Mediterane-na, andaga mam mba abo ma yorogonid’a mba d’i i 
gak ti dabï avun hagad’a hi Israel-lâ d’a avun alum ma Jurdê-nid’a. Fiyak mata 
nabo tat tu kandagad’a handjaf Israel suma dingîd’a. 

8Hina wani, amulei mana a mba kak kur andaga mazid’a tata, a mba tamula yam 
sum mana kad’enga d’uo d’a, a mba ar andaga d’a a hat mandjaf suma Israel-lâ á 
kaka kuad’a. 

Sun nda amulâ mi lata ki vama ndak á humzina 

9Salad’a Ma didina mi dala: Agi amulei suma Israel-lâ, ndak wa da’! Agi aragi 
murud’umba ki hurumba woyo, agi lagi ni sun nda d’ingêra ki gagazid’a, agi aragi 
yo d’a agi yogi ahlena hi sum mana kad’engid’a woyo. An Salad’a Ma didina ni de 
na! 

10Ar nge nge pî mi kak ki kilo ma nga ahle ma ata yama, ar aneka hahlenid’a ti ka’î 
ata yat mi. 

11Vama nga awuna ma a yum ala Efa-na mi nga, vama a nga ahle suma mbina ma 
a yum ala Bat-na mi nga mi. Azi djak nabo tazi tu. Ngad’a hi Efa-nid’a dogo d’oze 
d’a hi Bat-nid’a dogo ni ir vama nga ahlena ma a yum ala Homer-râ na tu. Homer-
râ ni vama nga ahlena ma a tinim á nga kaneka hahlenid’ina. 

12Bege d’a hap pa a yat ala Sikle-d’a ni ir bege d’a hap pa a yat ala Gera-d’a dok 
mbà. Sikle-d’a dok karagaya ni ir bege d’a hap pa a yat ala Min-nda tu mi. 

13Wana ni lovot ta agi hagi ki he d’a hawa magid’id’a: Le agi dud’ugi gemena d’oze 
awu orsâ dok karagaya ni, agi pad’agi aduk tu, agi hagizi he d’a hawad’a. 

14Le mbul magina mi nga kizu ni, agi pad’agi aduk tu, agi hagizi he d’a hawad’a 
mi. Agi ngagi mbulâ ki Bat-na. Bat-na dogo ndak Homer-râ tu, mi nda’î Kor-râ tu 
mi. 



1455 

 

 
Bible azumeina 

© 1999, Alliance Biblique du Tchad 

 

 

 

15Le ahok magina kur kangâna ni kikis mbà ni, agi vagi aduk tu, agi hagizi he d’a 
hawad’a mi. Agi hagi ahle ndazina he d’a hawa d’a afuta, he d’a hawa d’a ngat 
buzu d’a ngala d’oze he d’a hawa d’a ngat buzu d’a zlap darigïd’a kayambala an 
hurun vat tei yam tcho magid’a d’a. An Salad’a Ma didina ni de na. 

16Ar suma kur ambasina pet a he he d’a hawa ndata mamul ma Israel-lâ. 

17Amulâ tamba mba mi hahlena he d’a hawa d’a ngala, he d’a hawa d’a afuta ki he 
d’a hawa d’a süm guguzlud’a kur bur ma le vun til ma ngad’a yam til ma deî 
awilina d’oze bur ma sabatna d’oze tok ka Israel-lâ a tok tazi peta. Amulâ mba mi 
hahle suma ngat buzuna yam tchod’a, he d’a hawa d’a ngala ki he d’a hawa d’a 
zlap darigïd’a kayambala an hurun vat tei yam tchod’a hi man suma Israel-lâ d’a. 

18Salad’a Ma didina mi de kua ala: Kur bur ma avo’â hi til ma avo’îna, agi vagi gor 
amuhl ma bei daka ba na, agi hagizi he d’a hawa d’a ngat buzuna á mbut gong 
man nda kud’ora yed’et. 

19Ma ngat buzuna mi go buzuna hi gor amuhl ma a ngad’ama dö, mi yamam ata 
agu ma avun gong man nda kud’orina, ata yima ngal ahle suma ngat buzuna 
kengêm ma fid’ina, ata agu ma avun agre’â hatrang nga krovod’ina mi. 

20Kur bur ma kid’iziyana hi til ma avo’îna, agi lagi d’igi agi lagi kur bur ma avo’â 
yam suma a le tchod’a bei min mazid’a bei wed’a ba na na mi. Hina wani, agi mba 
mbud’ugi gong man nda kud’ora yed’et. 

21Kur bur ma dogo yam fid’ina hi til ma avo’îna, agi tinigi ad’ud’a á le vun til ma 
Pa’â. Agi lagi vun til máma gak burâ kid’iziya. Kur bur máma pet agi tagi navungô 
ma bei angufina. 

22Kur bur ma avo’â hi vun til mámina, amulâ mi hamuhlâ he d’a hawa d’a ngat 
buzuna yam tcho mamba, yam tchod’a hi suma kur ambasina pet mi. 

23Kur bur ma kid’iziya ma a le vun til máma kurâ pet, mam he amuzleina kid’iziya 
ki gamlâna kid’iziya suma bei daka ba na he d’a hawa d’a ngat buzu d’a ngala, mi 
he mbekmberena tu he d’a hawa d’a ngat buzuna yam tchod’a mi. 

24Mam he he d’a hawa d’a gemena kilona dok hindi ki mbulâ lidirâ karagaya yam 
amuhl ma lara ge ki gamlâ ma lara ge suma a ngad’azi kur burâ tutuna pet. 

25Kur vun til ma kur bur ma dogo yam vahlâ hi til ma kid’iziyanina, amulâ mi 
hahlena d’igi mi hazi kur bur ma Pa’â gak burâ kid’iziya na, mi he he d’a hawa d’a 
yam tchod’id’a ki he d’a hawa d’a ngala hina dedege zlapa ki gemena ki mbulâ mi. 

Ezekiyel 46 

Gat ta teteng nga yam amulîd’a 

1Salad’a Ma didina mi dala: Vun agre’â hatrang nga krovod’a ma abo ma 
yorogonina mba mi arî duka kur bur ma le sunda gak burâ karagaya, wani a mba 
malam mbei ni kur bur ma sabatna d’oze kur bur ma tilâ mi deî awilina mbeî. 

2Amulâ mba mi kalï hur atrang nga abud’a, mba mi kal kur gong nga avun 
agre’îd’a, mba mi tchol go ki vun agre’â ata yima suma ngat buzuna a nga he he 
d’a hawa mam mba ngala ki he d’a hawa mam mba ngat buzu d’a zlap darigïd’a 
tua na. Mba mi grif kä yam yi máma. Bugola, mba mi hulong avo. A mba duk vun 
gonga ni fladege mbeî. 

3Kur bur ma sabatna d’oze kur bur ma tilâ mi deî awilina, suma pet a mba avun 
agrek máma á kud’uron an Ma didina. 

4Kur bur ma sabat ma lara pî amulâ mi han gro tumiyôna karagaya ki gamlâna tu 
suma bei daka ba na he d’a hawa d’a ngala. 

5Mi he gemena kilona dok hindi he d’a hawad’a yam gamlâna zlapa ki geme ma 
mi nga hurum kama, mi he mbulâ lidirâ karagaya yam geme ma kilona dok hindi 
ma lara ge pet mi. 

6Kur bur ma tilâ mi deî awilina, mi hamuhlâ tu, gro tumiyôna karagaya ki 
gamlâna tu suma bei daka ba na he d’a hawad’a. 

7Mi he gemena kilona dok hindi yam gor amuhlâ yam gamlâna mi, zlapa ki geme 
ma mi nga hurum kama yam gro tumiyôna, mi he mbulâ lidirâ karagaya yam 
geme ma kilona dok hindi ma lara ge pet mi. 

8Fata amulâ mi kal kur gong man nda kud’orid’a, mi hle lovot ta avun agre’â 
hatrangina, mi hulong mi nde woi abu ni ki lovot ta tu ndata mi. 

9Ata yima suma a mba á kud’uron an Ma didina kur bur ma ngat buzunina, suma 
a kal ki vun agrek ma abo ma norîna a buzuk kei ni ki vun agrek ma abo ma 
sutnina, suma a kal ki vun agrek ma abo ma sutnina a buzuk kei ni ki vun agrek 
ma abo ma norîna mi. Sa mi hulong ndeï woi abu ki vun agrek ma mam kalï 
kuana d’i, wani mi hulong ndeï woi abu ni ki vun agrek ma avorom d’arâ. 

10Ata yima suma a kal krovona, amulâ mi kal krovo mi; ata yima suma a buzuk 
keina, amulâ mi nde woi ki sed’ezi mi. 

Gat ta yam he d’a hawa d’a ngat buzu d’a tetenga 

11Ma didina mi de kua ala: Kur bur ma vun tilâ d’oze kur bur ma kud’urona, agi 
hagi gemena kilona dok hindi yam amuhlâ d’oze yam gamlâ ma lara ma a hum he 
d’a hawa d’a ngatina. Wani he d’a hawa d’a yam gro tumiyônid’a nge nge pî mi he 
gemena d’igi mam nga hurum na. Agi hagi mbulâ lidirâ karagaya yam geme ma 
kilona dok hindi ma lara ge pet mi. 

12Le amulâ mi min han he d’a hawa d’a kur min mambid’a, le ni he d’a hawa d’a 
ngala d’oze ni he d’a hawa d’a zlap darigïd’a ni, a malamî vun agrek ma abo ma 
yorogona hatrang nga krovod’ina. Mam he he d’a hawa mamba d’igi nga mi hat 
kur bur ma sabatna na. Bugola, mi nde woi abua. Ata yi máma a duk vun agre’â 
blogomu. 

13Kur bur ma lara pî ki yorogod’a, suma ngat buzuna a a he gor timi ma bizam tu 
ma bei daka ba na mi an Ma didina. 

14Yorogo d’a lara pî a handji ni zlapa ki gemena kilona vahl gizeîd’a ki mbulâ 
lidirâ mbà. A le yam gat ndata hina burâ ki burâ. 

15Yorogo d’a lara pî a he gor timina tu, afuta ki mbulâ he d’a hawad’a mi an Ma 
didina burâ ki burâ. 

Djona hamulâ gromina 

16Salad’a Ma didina mi dala: Le amulâ mi habo andaga mamba he d’a hawad’a mi 
gorom ma tuna ni, he d’a hawa ndata mbut ni djona hi goromina. Andaga ndata 
mba d’i arî djona mi groma ki grom ngolona mi. 

17Wani le amulâ mi habo andaga mamba he d’a hawad’a mazong mama ni, he d’a 
hawa ndata mba d’i kak abo azong máma gak biza d’a a tchuk suma akulod’a. Ata 
yi máma he d’a hawa ndata a mba hulongôt mamulâ. Kayam amulâ ni salatna, ni 
djona hi gromina hol. 

18Amulâ mi ndak á hlandagad’a abo sum mama d’i. Andaga d’a mi hat mi 
goromid’a, nandaga d’a a humzi djonid’a mbeî. Hina wani, mba mi fe lovota á dik 
sa man ndei yam andaga d’a a humzi djonid’a d’i. 

Atuguyo suma kur gong nga kud’ora hAlonid’ina 

19Bugola, sa máma mi hlan avun agre’â, mi in kur gongîyo suma a tinizi irazi vazi 
suma a nga abo ma norâ suma a ngazi yam suma ngat buzunina. Mi tagan yina sä 
azut kis abo ma fladegena. 

20Mi dan ala: Wana ni yima suma ngat buzuna a mba yi hliwa ahle suma a mba 
hazi he d’a hawa d’a yam tchod’id’a, d’oze suma a mba hazi he d’a hawa d’a 
tetenga kuana. Hina wani, a mba i ki hliwa ahle ndazina hur atranga abu á mbut 
suma hawana suma a tinizi irazi vazina d’i. 

21Bugola, mi in kur atrang nga abud’a, mi kal mi i ki sed’en ata kengêt ma fid’ina. 
Ata kengêt ma fid’i máma atrang nga dinga nga kua tutu pet. 

22Atrang nga fid’i ndata ti ni gugureid’a, fiyagat nabo tat tu, nala, metred’a dok 
mbà dok mbà, bubuwat nabo tat tu mi, nala, metred’a dogo yam vavahl. 

23Gulumun ma ahinad’a nguyut ki zla tat ta fid’id’a pet. Givina teteng mi nga kur 
atrang nga lara ge d’a nga ndjaka ki gulumun mámid’a. 

24Sa máma mi dan ala: Wana natuguyo suma suma a mba le sunda kur gong nga 
kud’ora hAlonid’ina a mba yi hliwa ahle suma suma a mba hazi he d’a hawad’a 
kuana. 

Ezekiyel 47 

Mbiyo ma lau ma kur gong nga kud’orina 

1Sa máma mi hulongônï avun agre’â hi gong nga kud’ora hAlonid’ina. An gol wani, 
mbina nga mi djangî kä ad’u vun gonga abo ma yorogona kayam gong nga 

kud’ora hAlonid’a irat nabo ma yorogona. Mbina nga mi djangî kä kur gong ndata 
abo ma sutna, mi kal abo ma sutna hi yima ngal ahle suma ngat buzunina mi. 

2Sa máma mi ndan ndei abu avun agrek ma abo ma norîna, mi nguyun gulumuna 
gak avun agrek ma abo ma yorogona. An gol wani, mbina nga mi djang ngei abu 
abo ma sutna hi vun agrek mámina. 

3Sa máma mi i abo ma yorogona, mi yo ziyo ma nga yina, mi nga yina metred’a 
kikis vahl. Bugola, mi dan ala an djak mbina. Wani mbina mi mban kokod’asenu. 

4Mi nga yina kua metred’a kikis vahl, mi dan ala an djak mbina kua. Wani mbina 
mi mban akulo vun guguvan mbeî. Mi nga yina kua metred’a kikis vahl, mi dan 
ala an djak mbina. Wani mbina mi mban akulo furun mbeî. 

5Mi nga yina á dabid’a kua metred’a kikis vahl, wani an ndak á djak mbina d’uo 
d’a, kayam mbina mi mbut ni toliyon nda zul la yiyik ka sana mi ndak á djagat tuo 
d’a. 

6Mi dan ala: Ang gor sana, ang we djivi ko zu? Mi hulongôn avun toliyon ndata. 

7Ata yima mi hulongônina, an waguna ablaud’a nga avun toliyonda abo hî abo hî. 

8Mi dan kua ala: Mbiyo máma mba mi djang iram abo ma yorogona, mi djak mi i 
kur hor ra Jurdê-d’a gak mi mba kur apo d’a Matna. Ata yima mi kal kur apod’ina, 
mbiyo mat ma ndjuvuna mba mi mbut adjib’eta. 

9Ata yima lara ma mbiyo máma mba mi i kuana, ahle suma arina ad’u andjavazi 
teteng ki kulufâ a mba zul ngola, kayam mbiyo máma mi mbut mbiyo ma 
ndjuvuna adjib’eta, ahlena pet a mba kak karid’a mi. 

10Bugola, suma tchiuna a mba tchol avun mbiyo máma. Tinï ad’ud’a En-Gedi dei 
gak mba En-Eglayim a mba war abei mazina kua. A mba vik andjaf kulufâ teteng 
d’igi andjaf kuluf ma nga kur alum ma ngol ma Mediterane-na na. 

11Wani hora kapo d’a gurei d’a avun apo d’a Matnid’a, a mba mbut adjib’eta d’i, a 
mba arazi ni yam ndjuvuna tua. 

12Andjaf agu ma vuta teteng mba mi wul avun toliyonda abo hî abo hî. Humam 
mba d’i so d’i, mba mi ba bei vuta d’i, mba mi vut ni tilâ ki tilâ, kayam mbiyo ma 
nga mi djangî woi kur gong nga kud’ora hAlonid’ina, nga mi i kä ad’umu. Vud’um 
mba d’i mbut ni tena hi sumina, humam mba d’i mbut ni kuma ma sut suma mi. 

Ma didina mi tin hagad’a hi Israel-lîd’a 

13Salad’a Ma didina mi dala: Wana ni hagad’a hambas sa agi mba b’rawagizi djona 
mandjafâ hi Israel ma dogo yam mbànid’a. Andjafâ hi Josef-fâ mba mi fe b’raud’a 
yam mbà. 

14Agi mba b’rawagi djona aduk tagi tu. Kayam an gun tan mabuyogi ngolo á hazi 
ambas ndata djona, ti mba d’i arî djo magina. 

15Haga d’a abo ma norîd’a mba d’i tinï ad’ud’a avun alum ma ngol ma Mediterane-
na, mba d’i hleï kur lovot ta kal Hetlon ki Lebo-Hamat ki Sedat-ta. 

16Mba d’i hleï kur azì ma nglo ma Berota-na ki ma Sibrayim-ma suma yam andaga 
d’a Damas-sa kandaga d’a Hamat-tina, mba d’i hleï kur lovot ta kal kur azì ma 
ngol ma Haser-Tikon ma go ki hagad’a hi Hauran-ndina. 

17Hina haga d’a abo ma norîd’a mba d’i tinï ad’ud’a avun alum ma ngol ma 
Mediterane-na dei, mba d’i i gak Hasar-Enon abo ma yorogona. Andaga d’a 
Damas-sa ki d’a hi Hamat-ta ni haga d’a abo ma norîd’a. Wana ni haga d’a abo ma 
norîd’a. 

18Haga d’a abo ma yorogonid’a mba d’i tinï ad’ud’a ni aduk Damas ki Hauran, mba 
d’i hleï kur lovota halum ma Jurdê-nid’a aduk ambas sa Galät-ta kambas sa Israel-
la, mba d’i i gak kur azì ma Tamar ma avun apo d’a Matnina. Wana ni haga d’a abo 
ma yorogonid’a. 

19Haga d’a abo ma sutnid’a mba d’i tinï ad’ud’a ni Tamar dei gak ti mba kur mbiyo 
ma Meriba ma Kades-sâ, mba d’i hleï kur lovot ta i avun toliyon nda Ezipte-d’a 
gak mba d’i i avun alum ma ngol ma Mediterane-na. Wana ni haga d’a abo ma 
sutnid’a. 

20Haga d’a abo ma fladegenid’a nalum ma ngol ma Mediterane-na tinï ad’ud’a abo 
ma sutna dei gak mba d’i i Lebo-Hamat abo ma norâ. Wana ni haga d’a abo ma 
fladegenid’a. 

21Agi mba b’rawagi andaga ndata aduk andjafâ hi sum maginina. 

22Agi mba b’rawagi andagad’a aduk tagi ki togina, kangoyogei suma a mba kak 
adigagi suma a mba vut grona adigagina mi. Ar agi lagi ki sum ndazina d’igi agi 
nga lagi ki Israel-lâ na. Ar ma lara pî mi fe djo mama aduk andjafâ hi Israel-lîna. 

23Sama lara pî adigazi mba mi fe djo mama naduk andjaf ma mam mba mi kak 
adigama. An Salad’a Ma didina ni de na. 

Ezekiyel 48 

Andagad’a handjafâ hi Israel suma abo ma norîna 

1Wana ni simiyê andjavazi kandaga mazid’a. Andagad’a hi Dan-nda nabo ma 
norâ. Haga mam mba abo ma norîd’a, mba d’i hleï kur lovot ta kal Hetlon ki Lebo-
Hamat ki Hasar-Enon-nda go kandaga d’a Damas-sa ki d’a Hamat-ta. Mba d’i tinï 
ad’u haga d’a abo ma yorogonid’a, mba d’i i gak avun alum ma ngol ma 
Mediterane-na abo ma fladegena mi. 

2Andagad’a hi Aser-ra ti tinï hagad’a ni ki d’a hi Dan-nda abo ma yorogona gak ti i 
abo ma fladegena mi. 

3Andagad’a hi Neftali-d’a ti tinï hagad’a ni ki d’a hi Aser-ra abo ma yorogona gak 
ti i abo ma fladegena mi. 

4Andagad’a hi Manase-d’a ti tinï hagad’a ni ki d’a hi Neftali-d’a abo ma yorogona 
gak ti i abo ma fladegena mi. 

5Andagad’a hi Efraim-mba ti tinï hagad’a ni ki d’a hi Manase-d’a abo ma yorogona 
gak ti i abo ma fladegena mi. 

6Andagad’a hi Ruben-nda ti tinï hagad’a ni ki d’a hi Efraim-mba abo ma yorogona 
gak ti i abo ma fladegena mi. 

7Andagad’a hi Juda-d’a ti tinï hagad’a ni ki d’a hi Ruben-nda abo ma yorogona gak 
ti i abo ma fladegena mi. 

Andaga d’a a tinit irat vat mi Ma didinid’a 

8Agi tinigi andagad’a irat vat mi Ma didina, tinï ad’ud’a avun hagad’a hi Juda-d’a 
abo ma yorogona dei gak i abo ma fladegena. Bubuwat kilometred’a dogo yam 
mbà ki nusa, fiyagat ni d’igi d’a handjaf Israel ma dingîd’a na mi. A mba min gong 
nga kud’ora hAlonid’a nadigat d’ad’ar. 

9Abo andaga d’a agi mba tinit irat vat mi Ma didinid’a fiyagat ni kilometred’a 
dogo yam mbà ki nusa, bubuwat ni kilometred’a dogo mi. 

10Andaga ndata abot ma a mba hum mi suma ngat buzunina fiyagamî 
kilometred’a dogo yam mbà ki nusa tinï ad’ud’a abo ma yorogona dei gak i abo 
ma fladegena, bubuwat ni kilometred’a vahl tinï ad’ud’a abo ma norâ dei gak i 
abo ma sutna mi. A mba min gong nga kud’ora hAlonid’a nadigat d’ad’ar. 

11A mba handaga ndata mi suma ngat buzu suma ad’u andjafâ hi Sado’â, kayam 
azi le sunda hi Ma didinid’a ata lovod’ot ki d’engzenga, a le nga d’igi suma hi Levi 
suma a d’es sei ata yima Israel-lâ a d’es seina na d’i. 

12Kayam ndata, azi mba fabo yima a tinim iram vama nde yam andaga d’a a tinit 
irat vat mi Ma didinid’a. Abo yi mazina mba mi yo hagad’a ni ki suma hi Levi-na. 

13Abo andagad’a hi suma hi Levi-nid’a nabo tat tu kabo andagad’a hi suma ngat 
buzunid’a. Azi djak fiyagazi ni kilometred’a dogo yam mbà ki nus nus, bubuwazi 
ni kilometred’a vavahl mi. 

14Azi ndak á gus abo andaga ndata woi d’i, azi ndak á mbud’ut ki ndrat ta dinga 
d’i, azi ndak á hat mi sama ding nguo mi, kayam ndat nabo andaga d’a djivi d’a kal 
la hi Israel-lîd’a pet. Ni yima a tinim iram vam mi Ma didinina mi. 

Andaga d’a a mba arat yam azì ma ngolâ kamulîd’a 

15Andaga d’a ar kä hawa d’a fiyagat kilometred’a dogo yam mbà ki nusa d’a 
bubuwat kilometred’a mbà ki nusa mi d’a. Nandaga d’a bei tinit irat vat ba d’a, ni 
yima a mba min azì ma ngolâ aduk kolâ d’ad’arâ, ni yima suma a mba kak kua a 
mba le sunda kua mi na. 

16Azì ma ngol máma fiyagam ki bubuwam nabo tam tu, nala, metred’a dudubud’a 
mbà yam kikisa mbà yam dok vahl dok vahl. 

https://es.bibles.org/mpg-AB/Dan/int#Ezek.48.9!f.1

17Yima hawa ma ngui azì ma ngolâ abom ma fid’inina pet, bubuwamî metred’a kis 
yam dok mbà yam vavahl. 

18Andaga d’a ar kä hawa ndata ti ni hagad’a ki d’a a tinit irat vat mi Ma didinid’a. 
Ti ni wala ad’u mbà. Ta abo ma yorogonid’a ni kilometred’a vahl, ta abo ma 
fladegenid’a ni kilometred’a vahl mi. Suma a mba kak kur azinina a mba fe tena 
ata andaga ndata. 

19Andjaf Israel ma lara pî ma mba mi le sunda kur azì ma ngolîna mba mi zum 
andaga ndata. 

20Andaga d’a pet ta a tinit irat vat mi Ma didinid’a zlapa ki yina hazì ma ngolîna 
pet, fiyagam ki bubuwam nabo tazi tu, nala, kilometred’a dogo yam mbà ki nus 
nus. 

21Andagad’a ad’ut ta ara mba d’i arî mamulâ. Andaga mamba mba d’i yo hagad’a 
ni kandaga d’a a tinit irat vat mi Ma didinid’a ki yina hazì ma ngolîna abo hî abo 
hî mi. Abot ma tuna bubuwamî kilometred’a dogo yam mbà ki nusa, fiyagam mbi 
i gak tinï avun haga d’a abo ma yorogonid’a. Abot ma hina bubuwamî 
kilometred’a dogo yam mbà ki nusa, fiyagam mbi i gak tinï avun alum ma ngol ma 
Mediterane-na abo ma fladegena. Hina wani, andaga d’a a tinit irat vat mi Ma 
didinid’a ki gong mam mba kud’ora a mba ka’î aduk yi máma d’ad’ar. 

22Andagad’a hi suma hi Levi-nid’a ki yina hazì ma ngolîna mba mi wal andagad’a 
hamulîd’a kä aduk mbà. Andaga mamba mba d’i ar aduk andagad’a hi suma hi 
Juda-nid’a abo ma norâ kandagad’a hi suma hi Benjamin-nid’a abo ma sutna mi. 

Andagad’a handjafâ hi Israel suma abo ma sutnina 

23Andjaf suma arâ kandaga mazid’a ba wana: Andagad’a hi Benjamin-nda mba d’i 
tinï ad’u haga d’a abo ma yorogonid’a, mba d’i i gak avun alum ma ngol ma 
Mediterane-na abo ma fladegena mi. 

24Andagad’a hi Simeon-nda ti tinï hagad’a ni ki d’a hi Benjamin-nda abo ma 
yorogona dei gak ti i abo ma fladegena mi. 

25Andagad’a hi Isakar-ra ti tinï hagad’a ki d’a hi Simeon-nda abo ma yorogona dei 
gak ti i abo ma fladegena mi. 

26Andagad’a hi Zabulon-nda ti tinï hagad’a ki d’a hi Isakar-ra abo ma yorogona 
dei gak ti i abo ma fladegena mi. 

27Andagad’a hi Gad-ta ti tinï hagad’a ki d’a hi Zabulon-nda abo ma yorogona dei 
gak ti i abo ma fladegena mi. 

28Hagad’a handagad’a hi Gad ta abo ma sutnid’a ni hagad’a hi Israel-lîd’a dabi 
mata mi. Mba d’i tinï ad’ud’a Tamar abo ma yorogona dei gak ti mba kur mbiyo 
ma Meriba ma Kades-sâ, mba d’i hleï kur lovot ta i avun toliyon nda Ezipte-d’a dei 
gak mba d’i i avun alum ma ngol ma Mediterane-na. 

29Salad’a Ma didina mi he vuna ala: Ni hina ba, agi mba b’rawagi andagad’a 
mandjafâ hi Israel ma lara ge teteng, mba d’i arî djo mama mi. 

Vun agrek ma dogo yam mbà ma Jerusalem-ma 

30-31Wana ni vun agrek ma dogo yam mbàna hazì ma ngol ma Jerusalem-mina. 
Vun agrek ma lara pî a mba yumî ki simiyê andjaf Israel-lâ tutu pet. Abo ma norâ 
gulumuna fiyagamî metred’a 2250, mi nga ki vun agre’â hindi. Vun agre’â hi 
Ruben-na tu, vun agre’â hi Juda-na tu, vun agre’â hi Levi-na tu mi. 

32Abo ma yorogona gulumuna fiyagamî metred’a 2250, mi nga ki vun agre’â hindi 
mi. Vun agre’â hi Josef-fâ tu, vun agre’â hi Benjamin-na tu, vun agre’â hi Dan-na tu 
mi. 

33Abo ma sutna gulumuna fiyagamî metred’a 2250, mi nga ki vun agre’â hindi mi. 
Vun agre’â hi Simeon-na tu, vun agre’â hi Isakar-râ tu, vun agre’â hi Zabulon-na 
tu mi. 

34Abo ma fladegena gulumuna fiyagamî metred’a 2250, mi nga ki vun agre’â hindi 
mi. Vun agre’â hi Gad-na tu, vun agre’â hi Aser-râ tu, vun agre’â hi Neftali-na tu 
mi. 

35Gulumun ma ngui azì ma ngol mámina, fiyagam pet ni metred’a 9000. Ar avok 
hî a mba yi azì ma ngol máma ala Ma didina mi nga kaka ka hî. 

Daniel 

Daniel 1 

DANIEL AZI KI BUNIYÔMA 
(1–6) 

Daniel azi ki buniyôma avo Babilon 

1Kur biza d’a hindi d’a Jojakim nga mi tamula yam suma Juda-nid’a, Nebukanezar 
amul ma Babilon-na mi mba á dur Jerusalem, mi nguyud’u. 

2Salad’a mi he Jojakim abo Nebukanezar, mi bongôm lovota á yo ahle suma a nga 
kur gong nga kud’ora hAlonid’ina nde. Mi yo suma dingâ magomba, mi izi kur 
ambas sa Babilon-nda, mi tchuk ahle suma mi yozï hurumbina kur gong nga 
ngom ahlena kur gong nga kud’ora halo mamid’a. 

3Amul ma Babilon-na mi he vuna mi ma ngolâ hazungeî mamina Aspenas ala mi 
man azungeî suma Israel suma ad’u andjaf ma amula d’oze suma ad’u andjafâ hi 
suma nglonina nde. 

4Nala, azungeî suma bei daka ba na, suma djif suma oîd’a ki ned’a ki wed’a ki 
wad’ud’ina, suma a ndak á le sunda kur gong nga amula, suma a ndak á hat 
vun Babilon-na ki lovot ta b’irimba mi na. 

5Amulâ mi he vuna ala a hazi te ma mam tuma ki süm guguzlu d’a mam tchata 
burâ ki burâ gak bizad’a hindi. Bugol biza ndata azi mba kal kur sun mam mba 
led’a. 

6Azungeî suma Juda suma a manazina ni Daniel, Hananiya, Misayel ki Azariya mi. 

7Ma ngolâ hazungeîna hamulîna mi tinizi simi ma dingâ. Mi yi Daniel ala Beltasar, 
mi yi Hananiya ala Sadrak, mi yi Misayel ala Mesak, mi yi Azariya ala Aben-Nego 
mi. 

8Daniel mi nga hurum ala mi min mbut tam ndjendjed’a ki tena ki süm ma tched’a 
hamulîna d’i. Kayam ndata, mi tchen ma ngolâ hazungeîna hamulîna ala mi lum 
kad’enga á mbut tam ndjendjed’a ki tena ki süm ma tche máma d’i. 

9Yam ad’enga hAlonid’a, ma ngolâ hazungeîna hamulîna mi hum tchenda hi 
Daniel-la ki minda ki we hohoud’a. 

10Wani mi hulong dum ala: An le ni mandara amulâ, kayam mam he vuna yam te 
magina ki tche magid’a ni mamu. Le mi fagi d’orâ d’igi azungeî suma ding suma 
bizagi tuna na d’uo ni, mba mi tchanu. 

11Kayam ndata, Daniel mi de mi ma sun ma ma ngolâ hazungeîna hamulâ ma mi 
tinim á ngom Daniel ki Hananiya ki Misayel ki Azariya na ala: 

12Ar ang kugumi ami azungeî mangâ, ang hami hum ahlena á ted’a ki mbina á 
tched’a gak burâ dogo. 

13Bugola, ang golomi irami ki d’a hazungeî suma a te tena hamulîna. Hina wani, 
ang mba le vama ang mba wuma ki sed’emiya. 

14Sa máma mi ve zlad’a hi Daniel-la, mi kuguzi ndak burâ dogo. 

15Bugol bur ma dogona, irazi d’i mbut vat zenen kal azungeîna pet suma a nga te 
tena hamulîna, a d’or kalazi mi. 

16Tin ad’ud’a kur bur máma mi yo tena ki süm guguzlu mazid’a woyo, wani mi 
hazi ni hum ahlena á ted’a gogo. 

17Alona mi he wad’ud’a ki wed’a ngola kur hata ki ned’a mazungeî suma fid’i 
ndazina. Daniel nga mi vad’ud’a yam ahle suma nde ir sumina kadï d’a ded’a woi 
mi. 

18Kid’a biza d’a amulâ ngata ndak dad’a, ma ngolâ hazungeîna hamulîna mi mba 
kazungeî ndazina pet avok amulâ. 

19Amulâ mi yo siretna ki sed’eziya. Wani adigazi pet azong ma ding ma ndak d’igi 
Daniel ki Hananiya ki Misayel ki Azariya na na nga d’i. Kayam ndata, mi tinizi á 
lum sunda. 

20Ata yima amulâ mi djobozi ad’ud’a yam hat ta lara ge d’a yam ned’a ki wed’id’a, 
nga mi fe hum mba azi hulongômzid’a kal hum mba suma mbuta ki suma a djop 
ki tchitchiud’a suma kur leu mamba petna a hulongômzid’a yazi dogo. 

21Daniel mi le sunda mamuleina gak mba kur biza d’a avok ka Sirus nga mi 
tamulid’a. 

Daniel 2 

Adï d’a de Nebukanezar avoka 

1Kur biza d’a mbà d’a Nebukanezar nga mi tamulid’a, adïd’a dumu. Djib’er 
mamba b’lak ngola, nga mi fe lovota á bur sena d’i. 

2Amulâ mi ge sunda mi yi suma mbuta, suma a djop ki tchitchiud’ina, suma 
kumana ki suma a djop ki suma azuleinina, kayam azi vum ad’u adï mamba woyo. 
Azi a mba, a i gevemu. 

3Amulâ mi dazi ala: Adïd’a danu. Djib’er manda b’laga. Ni kayam ndata ba, an min 
ala agi van ad’u adï d’a danda woyo. 

4Suma kumana a hulong de mamulâ ki vun Aram-ma ala: Amulâ, ar va mi lang 
ngi! Ang dami adï d’a danga, ami mba vangzi ad’ud’u! 

5Amulâ mi hulong dazi ala: Vama an hle vuna kama ba wana: Le agi dandi nga 
woi yam adï d’a danda, agi vandji nga ad’ut tei d’uo mi ni, a mba kizagagi woyo, 
aziyagi mba mi mbut ni mola hi djimgilîd’a mi. 

6Wani le agi dandi woi yam adï d’a danda, agi vandji ad’ut tei mi ni, an mba ni 
hagi he d’a hawad’a ngola, mba ni suburugi mi. Kayam ndata, agi dandi adï d’a 
danda, agi vandji ad’ut tei mi! 

7A hulong dum yazi á mbàd’a ala: Amulâ, ar ang dami ami azungeî mangâ adï d’a 
danga tua ba, ami mba vangzi ad’ut tua mi! 

8Amulâ mi hulong dazi ala: An we gagazi, agi min fagi ni yina, kayam agi wagi ala 
an hle wa vunan da’. 

9Wani le agi dandi nga woi yam adï d’a danda d’uo ni, sariya d’a ka ndata mba d’i 
vagi agi pet. Agi nga ndjagagi ni vunagi á dan zla d’a kad’a ki zla d’a mbut ira tala 
yam zlad’a ti mbut kä d’a. Kayam ndata, agi dandi woi yam adï d’a danda. Hina 
wani, an mba ni wala agi ndak á van ad’ut tei mi. 

10Azi hulong dum ala: Amulâ, sama yam andagad’a ka hî ma mi ndak á de vama 
ang dum wa na nga d’i. Amul ma ding ma ngolâ d’oze amul ma ad’eng ma mi djop 
andjaf vama hina na ata suma mbuta ata suma a djop ki tchitchiud’ina ata suma a 
djop ki suma azuleinina nga d’uo mi. 

11Amulâ, zla d’a ang djobomi kata, tad’enga heî. Sama ndak á hulongông humba 
katna nga d’i. Nalo ma yam ma kaka nga aduk suma yam andagad’a ka hî d’uo na 
ba, mi ndak á hulongông humba ni mamu. 

12Kayam ndata, amulâ mi tchol kayî ma ngolâ kaziya, mi he vuna ala a tchi suma 
ne suma kur Babilon-na woi pet! 

13A nga tchi wala yam sariya d’a kad’a ala a tchi suma ned’a woyo d’a, a nga hal 
Daniel azi ki buniyôma á tchazi woi mi. 

Alona mi tak adï d’a damulîd’a woi mi Daniel 

14Ata yi máma Daniel mi i mi fe Ariyok ma ngolâ hi azigar suma ndjola hamulâ 
ma mi ndeï woi abu á tchi suma ne suma kur Babilon-na woina, 

15mi djobom zlad’a ki lemba ki ned’a ala: Ni kayam me ba, sariya d’a kad’a 
hamulîd’a tad’enga hina djeî ge? Ata yi máma Ariyok mi väd’u zla ndata woi mi 
Daniel. 

16Atogo hina zak Daniel mi i gen amulâ, mi tchenem ala mi aram yina nde, kayam 
mi fe lovota á vum ad’ud’a yam adï d’a dumba. 

17Daniel mi hulong avo hatamu, mi väd’u zla ndata mi buniyôma Hananiya, 
Misayel ki Azariya, 

18mi tchenezi á tchen Alo ma sä akulona yam suma mamba tala mi wazi 
hohowozi mi tagazi adï d’a gumun ndata, kayam a tchazi woi zlapa ki suma ne 
suma ding suma kur Babilon-na d’uo d’a. 

19Kur andjeged’a Alona mi tak Daniel vama gumun máma kur vama nde tam mbei 
irama. Ata yi máma Daniel mi le Alo ma sä akulona mersi, 

20mi dala: Ar ei lei mersi mAlona kur atchogoi d’a lara ge pet! Kayam ned’a 
kad’enga a tcholï natamu! 

21Ni ma nga mi mbut atchogoid’a kahle suma a nga le kurutna, ni ma nga mi pat 
amuleina woi yam zlam mazi d’a amula, nga mi tin suma dingâ blangâzina, ni ma 
nga mi he ned’a mi suma ned’ina, nga mi he wad’ud’a mi suma wad’ud’ina mi. 

22Mam mi ma nga mi tak ahle suma mudurina kahle suma a nga ngeid’ina woina. 
Ni ma wahle suma a nga kur nduvundina, ni ma nga kaka kur b’od’ina mi. 

23Ang Alona habuyon ngolona, an nga ni hang ngola, an nga ni gileng yam ned’a 
kad’enga suma ang handjina, kayam ang tagan ad’u vama ami djobong kama, ang 
ndami ad’u zla d’a gumunda hamulîd’a woi mi. 

24Bugola, Daniel mi i gen Ariyok ma amulâ mi hum vuna á tchi suma ne suma 
kur Babilon-na woina, mi dum ala: Ar ang tchi suma ne suma kur Babilon-na woi 
d’i! Ang in gen amulâ! An mba ni vum ad’u adï d’a dumba woyo! 

25Atogo hina zak Ariyok mi i ki Daniel gen amulâ, mi dum ala: Amulâ, aduk suma 
Juda suma a yozï magombina an fe sana tu ma mba mi vang ad’u adï d’a danga 
woina! 

Vama tchet ma asem nga ad’enga d’uo na 

26Amulâ mi de mi Daniel ma a yum ala Beltasar-râ ala: Na ni ang ndak á dan ndei 
yam adï d’a danda á vandji ad’ut tei mi zu? 

27Daniel mi hulong dum ala: Amulâ, sama ned’a d’oze ma djop tchitchiud’a d’oze 
ma kumana d’oze ma mbuta ma ndak á väd’u vama gumun ma ang de zlad’a kam 
wana nga d’i. 

28Wani Alo ma akulona ni ma nde ad’u ahle suma mudurina woi abuna. Ni mam 
ba, mba mi tagang ad’u ahle suma a mba le kur atchogoi d’a mba d’i mbad’ina. Adï 
d’a danga kahle suma a nde tazi woi irang yam azang mangîna ba wana: 

29Amulâ, ata yima ang nga burâ yam azang mangîna, ang djib’er yam ahle suma a 
mba le kur atchogoi d’a mba d’i mbad’ina. Kayam ndata, mam ma mi ndäd’u ahle 
suma mudurina woina, mi tagangî ahle suma a mba mbana. 

30Wani anu, a tagan ad’u adï d’a muduri ndata woi ni kayambala an kal suma 
dingâ ki ned’a ped’u d’a d’i, wani ná vang ad’u adï manga woi ná tagang djib’er ra 
kurunga woyo. 

31Amulâ, ang gola, ang we vama tchet ma ngolâ tchola avorongû. Vama tchet 
máma mi kal ngola heî, nga mi wile wiwilik, á gola ni vama mandarâ mi. 

32Yam vama tchet máma yamî lor ra bei zozota ba d’a. Didigam kabomî kawei ma 
hapma. Hurum kab’alamî kawei ma hleuna. 

33Asemî kawei ma wurana, asem ma biyarâ kawei ma wurana abo tu, lubu ma 
ab’lorina abo tu mi. 

34Ata yima ang gol vama tchet mámina, ahina d’a wal tat tei kahina d’a fiyak ka 
ked’iwureng nga bei sa tin abom atat ba d’a, ti mba d’i nde yam asem ma biyarâ 
hi vama tchet ma kaweina abo tu lubu ma ab’lorina abo tu mi na, ti tozi woi 
kikizek. 

35Ata yi máma kawei ma wurana, lubu ma ab’lorina, kawei ma hleuna, kawei ma 
hapma ki lora zla tazi pet a mbut d’igi guguma na mi, simetna mi felezi woi d’igi 
suma a sir awuna kur ambid’a’â awali na, simetna mi i ki sed’ezi bei wazi yazi ma 
a i kuana ba. Wani ahina d’a ti nde yam vama a tchet mámid’a, ti mbut ahina d’a 
fiyak ka ked’iwurenga, ti oî yam andagad’a pet. 

36Amulâ, wana nadï d’a danga. Ad’ut ta ved’a ba wana: 

37Amulâ, angî ma kal amuleina petna! Alo ma sä akulona mi tining amula, mi 
hang ad’enga ki sib’ika ki subura mi. 

38Mi hang suma kahle suma abageina kaluweina abongû. Ang te kazi pet mi. 
Gagazi, amulâ, ang tanga ni yam mba lor ndata! 

39Amul ma dingâ mba mi tchol blogong á tamula, wani ad’engêm mba d’i ndak 
d’igi ang na d’i. Bugola, amul ma hindi mala ni kawei ma hleuna na mba mi 
tamula yam andagad’a pet. 

40Amul ma fid’i ma ad’enga d’igi kawei ma wurana na na mba mi tchola. Mba mi 
to amulei suma avoroma woi kikizek d’igi kawei ma wurana mi to ahlena woi 
kikizek na mi. 

41D’igi ang we asem ma biyarâ hi vama tcheta ki tchitchid’am lubu ma ab’lorina 
abo tu kawei ma wurana abo tu na, leu ndata mba d’i wal kä. Wani ang mba we 
vama dingâ kurut d’igi kawei ma wura ma ad’engâ na, kayam ang we kawei ma 
wurana gizeîd’a ki lubu ma ab’lorina. 

42D’igi ang we tchitchid’asem vama tcheta abo tu kawei ma wurana abo tu lubu 
ma ab’lorina na, ni vama taka ala leu ndata abot tu mba mi tchol ad’enga, abot ma 
hina mba mi lamangeîd’a mi. 

43D’igi ang we kawei ma wurana gizeîd’a ki lubu ma ab’lorina na, ni vama taka ala 
amuleina a mba djin vunazi á zlap ata taziya, wani a mba zlap ata tazi d’i, d’igi 
kawei ma wurana nga mi zlap ki lubu ma ab’lorina d’uo na mi. 

44Kur atchogoid’a hamulei ndazinid’a, Alo ma sä akulona mba mi tin leu d’a ding 
nga a mba b’lagat tei d’uo d’a. Andjaf suma dingâ a mba te kat ti. Leu ndata mba 
d’i to leu mazi ndata woi kikizek, ti mbud’ut vama hawana, wani ndat tata mba d’i 
ar kaka gak didin. 

45Ang we ahina d’a wal tat tei kahina d’a fiyak ka ked’iwureng nga bei sa mi tin 
abom atat ba d’a ti to kawei ma wurana, kawei ma hleuna, lubu ma ab’lorina, 
kawei ma hapma ki lora woi kikizeka. Alo ma ngol ma kal teglesâ mi tagangî ahle 
suma a mba le blogongâ. Adï d’a danga ni vama ndum mbei ma gagazina, ad’ut ta 
an vangzid’a ni zla d’a ang tin hurung kata mi. 

46Ata yi máma amulâ Nebukanezar mi grif kä andaga avok Daniel, mi kud’uromu, 
mi he vuna ala a hum he d’a hawa d’a ngala ki mbul ma his ma afufuîna mi. 

47Bugola, amulâ mi de mi Daniel ala: Gagazi, Alo mangâ nAlo ma kal alona petna, 
mam mi Salad’a hamuleina mi. Ni ma ndäd’u zla d’a mudurid’a woina. Kayam 
ndata, ang fad’enga, ang tagan ad’u zla d’a muduri ndata woi wana. 

48Bugola, amulâ mi he ngola mi Daniel, mi hum he d’a hawa d’a ablau d’a 
ndjondjoîd’a mi, mi tinim á te yam andaga d’a Babilon nda pet ta azì ma ngolâ 
kuad’a, mi tinim ma ngolâ yam suma ne suma avo Babilon-na pet mi. 

49Kayam tchen nda Daniel mi tchenemba, amulâ mi he Sadrak, Mesak ki Aben-
Nego sun nda te yamba kur andaga d’a Babilon-nda teteng mi. Wani Daniel mi arî 
ma de d’alâ kur azì mamula mi. 

Daniel 3 

Amulâ mi he vuna ala suma a kud’or filei ma lora 

1Amulâ Nebukanezar mi he vuna ala a yor filei ma lora, fiyagam mba akulod’a 
metred’a dok hindi, bubuwam metred’a hindi. Mi tinim kä kur yima papana ma 
Dur-râ kur andaga d’a Babilon-nda. 

2Bugola, mi sun suma sunda a yï suma nglo suma te yam suma kur andaga d’a 
Babilon-ndina, nala, suma a yazi ala satrap-ma, suma ngom ahlena, suma te 
yamba, suma ngom beged’a, suma ka sariyad’a suma nglona ki suma a te yam 
mbas sa woi abu tetengâ mi. A mbeï á lü vun tilâ á tin filei ma yor ma lor ma mam 
tinim akulona iram vamu. 

3Sum ndazina pet a tok á lü vun til máma avok filei ma yor ma lor ma 
Nebukanezar mi tinim akulona. 

4Ma tchi wala mi er ad’um akulo mi dala: Agi suma, agi andjaf suma, agi suma 
ad’u vun ma ded’a tetengâ, wana ni vama an hagi vuna kama: 

5Ata yima agi humugi tchina hadifina, hi taulâd’ina, hadingîna, hi daliyâd’ina, hi 
gangad’ina ki tchina hahle suma bu suma hle sawala tetengâ, agi grivigi kä 
andaga á kud’or filei ma yor ma lor ma amulâ Nebukanezar mi tinim akulona. 

6Sama lara ma mi grif nga kä á kud’or filei ma yor ma lor máma d’uo na, a mba 
gum atogo hina zak aduk für ra aku d’a hîhîka. 

7Kayam ndata, ata yima suma handjaf suma ki suma ad’u vun ma ded’a tetengâ 
pet a hum tchina hadifina, hi taulâd’ina, hi daliyâd’ina, hi gangad’ina ki tchina 
hahle suma bu suma hle sawala tetengâ, a grif kä andaga á kud’or filei ma yor ma 
lor ma amulâ Nebukanezar mi tinim akulona. 

Daniel ndroma a kak suma d’engzengâ avok Alona 

8Ata yi máma atogo hina zak suma hiu suma Babilon-na a hut gen amulâ, a tchuk 
zlad’a yam Juif-fâ. 

9A de mamulâ Nebukanezar ala: Amulâ, ar va mi lang ngi! 

10Amulâ, ang he vuna ala ata yima sama lara mi hum tchina hadifina, hi 
taulâd’ina, hadingîna, hi daliyâd’ina, hi gangad’ina ki tchina hahle suma bu suma 
hle sawala tetengâ, mbeî mi grif kä andagad’a á kud’or filei ma yor ma lor ma ang 
amulâ tinim akulona, 

11wani le sama lara ma mi grif nga kä á kud’urom mbuo na ni, a mba gum atogo 
hina zak aduk für ra aku d’a hîhîka d’uo zu? 

12Wani amulâ, Juif suma ang hazi sun nda te yamba kur andaga d’a Babilon-nda 
tetengâ, nala, Sadrak ki Mesak ki Aben-Nego, a ge nga yazi kä ad’u vun mang ma 
hed’a d’i, a le nga sunda malo mangâ d’i, a kud’or nga filei ma yor ma lor ma ang 
tinim akulona d’uo mi. 

13Ata yi máma Nebukanezar hurum zala, mi mbut ayîna dadalau, mi he vuna ala a 
mbamï Sadrak, Mesak ki Aben-Nego. A mbazi avorom mi. 

14Amulâ mi djobozi ala: Sadrak, Mesak, Aben-Nego, agi ngagi hurugi ala agi lagi 
sunda malo mana d’uo, agi kud’urogi filei ma yor ma lor ma an tinim akulona 
d’uo mi ni gagazi zu? 

15Ki tchetchemba, agi minigi tagiya. Ata yima agi humugi tchina hadifina, hi 
taulâd’ina, hadingîna, hi daliyâd’ina, hi gangad’ina ki tchina hahle suma bu suma 
hle sawala tetengâ, agi grivigi kä andaga, agi kud’urogi filei ma yor ma lor ma an 
tinim akulona. Le agi kud’urogizi nga d’uo ni, a tchugugi atogo zak aduk für ra 
aku d’a hîhîka. NAlo ma lara ba, mba mi prud’ugi woi abon nge? 

16Sadrak, Mesak ki Aben-Nego a hulong de mamulâ Nebukanezar ala: Amulâ, ami 
ndak á hulongông zla d’a de d’a yam zla ndata d’i. 

17Wani ami minimi ala ang wala Alo mami ma ami lum sundina, mi ndak á 
prud’umi woyo. Mba mi prud’umi woi abong aduk für ra aku d’a hîhîka mi! 

18Amulâ, le Alo mamina mi min á prud’umi woi d’uo pî, ami nga dang ngei mbak, 
ami ndak á lami sunda malo mangâ d’oze kud’uromi filei ma yor ma lor ma ang 
tinim akulona d’uo mi! 

19Ata yi máma Nebukanezar hurum zal ngola, iram mbut vama dingâ avok Sadrak 
ki Mesak ki Aben-Nego. Mi he vuna ala a hîk aku d’a füra akulo hîhîk yazi 
kid’iziya. 

20Bugola, mi he vuna mi azigar mam suma ad’enga heîna ala a djin Sadrak, Mesak 
ki Aben-Nego ki ziyona, a tchuguzi kur füra. 

21Atogo hina zak a djin suma hindi ndazina ki baru mazi ma teteng ma atazina 
pet, a tchuguzi aduk für ra aku d’a hîhîka. 

22Yam vun ma he ma ad’enga hamulîna, a hîk aku d’a füra akulo hîhîk yazi 
kid’iziya. Kayam ndata, ti ngal azigar suma a tchuk Sadrak, Mesak ki Aben-Nego 
aduk aku d’a fürina woyo. 

23Wani suma hindi ndazina, nala, Sadrak, Mesak ki Aben-Nego, a tchuk kä aduk 
für ra aku d’a hîhîka ki djinda. 

Sadrak, Mesak ki Aben-Nego, Alona mi prud’uzi woyo 

24Ata yi máma amulâ Nebukanezar mi le mandarâ, mi tchol akulo atogo zak, mi 
djop mam suma sunda ala: Ei tchugi suma kä aduk akud’a ki djinda ni hindi d’uo 
zu? Azi hulong dum ala: Amulâ, ni hina! 

25Amulâ mi hulong dazi kua ala: Ni nana ba, an nga ni we suma fid’i a nga tit aduk 
akud’a bei djinda, bei vama tcho mi lazi ba ge! An we sama fid’ina iram hle tat 
d’igi ir gor alona na! 

26Nebukanezar mi hut avun für ra aku d’a hîhîka, mi er ad’um akulo ala: Sadrak, 
Mesak ki Aben-Nego, azungeî suma sunda hAlo ma kal papanina, agi buzugugï 
woi aduk akud’a, agi mbeyegïya! Atogo hina zak, azi ki zla tazi d’a hindid’a a 
buzugï woi aduk akud’a. 

27Suma a yazi ala Satrap-ma, suma ngom ahlena, suma te yamba ki suma de d’alâ 
hamulîna a togï geveziya, a we akud’a le nga va ata sum ndazina tu d’i. Tumus sa 
kazid’a ki baru mazina, akud’a ti ngalazi nga d’i, akud’a nga d’i his atazi d’uo mi. 

28Amulâ mi er ad’um akulo ala: Ar ei gilei Alona hi Sadra’â, Alona hi Mesa’â, Alona 
hi Aben-Nego-na! Mi sunï malaika mama, mi prut mam suma sun suma a deng 
tazi atama woyo. Azi tchila yam vun ma he mana, azi he tazi á matna tala azi 
kud’orî Alo mazina tu kal la azi kud’or alo ma dingâ d’a. 

29Wana ni vun man ma he ma an hum ki tchetchembina: Sama lara ma aduk suma 
d’oze ma aduk andjaf suma d’oze ma ad’u vun ma ded’a teteng ma mi de zla d’a 
tchod’a yam Alona hi Sadra’â yam Alona hi Mesa’â yam Alona hi Aben-Nego-nina, 
ar a kizagam mbeyo, ar aziyam mi mbut djona! Kayam alo ma ding ma ndak á 
prut sana woi d’igi Alo mazina na na nga d’i. 

30Bugol ahle ndazina, amulâ mi he sun nda te yamba mi Sadrak, Mesak ki Aben-
Nego kur andaga d’a Babilon-nda kal la avoka. 

Daniel 4 

Adï d’a de Nebukanezar á mbàd’id’a: Agu ma ngolâ 

1Amulâ Nebukanezar mi sun mbaktumba mandjaf suma pet, mi suma ad’u vun 
ma ded’a tetengâ pet, mi suma a nga kaka yam andagad’ina pet, mi dazi ala: Ar 
agi kagagi ki halasa ngola! 

2Tan lan djivid’a á gagi humagi yam ahle suma yoyouna kahle suma atchap suma 
Alo ma kal teglesâ mi lazi ki sed’ena. 

3Ahle mam suma yoyouna a kal ngola heî! Sun mam mba atchapa ni sun nda 
sib’ika! Mam mba mi tamula gak didin, leu mam mba ted’a mba d’i dap puo mi! 

4Adjeu d’a an Nebukanezar ni nga kaka tchugot an nga ni le furîd’a kur aziyan ma 
amulid’a, 

5adïd’a danu. Ti mbud’un mandarâ, an djib’er ngola yam azang mana, vana nde 
tam mbei iran kur muzuganu, vunadigan ndi pat fek mi. 

6Kayam ndata, an he vuna ala a mbeï ki suma ne suma a nga kaka Babilon-na pet 
avoron tala a van ad’u adï d’a danda woyo d’a. 

7Ata yima suma mbuta, suma kumana, suma a djop ki suma azuleina ki suma a 
djop ki tchitchiud’a a mbana, an vazi ad’ud’a yam adï d’a danda, wani azi ndak 
nga á vandji ad’ut tei d’i. 

8Bugol ndjö, Daniel ma a yum ki simiyê alo mana ala Beltasar ma Muzu’â hAlo ma 
bei tchod’a ba na nga kuruma, mi mba avoronu. An vum ad’u adï d’a danda, 

9an dum ala: Beltasar ang ma ngolâ hi suma mbutina, an wala Muzu’â hAlo ma bei 
tchod’a ba na mi nga kurungû. Kayam ndata, zla d’a muduri d’a hlang abod’id’a 
nga d’i. Kayam ndata, ang van ad’ud’a yam vama nde tam mbei iran kur adï d’a 
dandina. 

10Vama nde tam mbei iran kur muzugana ba wana: Ata yima an nga burâ yam 
azang manina, an wagu ma fiyak ma geremendena mi nga tchola yam andagad’a. 

11Agu máma mi ngola, mad’enga mi. Yam mba akulo teleweta ti do hur alona. 
Suma avun dabid’a handagad’ina pet a wumu. 

12Humam mbi d’uf djifâ heî, mi vut duhû mi. Nga ni he tena mi suma pet. Ahle 
suma abageina a nga kaka ad’u anguzumu, aluwei suma akulona a nga kaka ata 
abomu. Ahle suma arina pet a fe te mazina atamu. 

13Vama nde tam mbei iran kur muzugana ba wana: Ata yima an nga burâ yam 
azang manina, an we malaika ma ndjola mi tcholï akulo mi tchugï asem kä, 

14mi er ad’um akulo, mi de ki delem mba ngola ala: Agi kagi agu máma ka woyo, 
agi kizagam abom mbeyo, agi kragagizi humam mbeyo, agi yagagizi vud’um 
mbeyo. Ar ahle suma abageina a ring ngei ad’umu, ar aluwei suma akulona a pir 
rei ata abom mi. 

15Wani agi aragi abuwam ki sideyem kä andaga aduk asu ma abageina. Agi djinim 
ki kindjing ma kawei ma wurana ki ma kawei ma hleuna kä abagei aduk asuna. 
Ar mbad’ï d’a akulod’a ti gumu, ar mi tasuna d’igi ahle suma abageina na. 

16A mba hle djib’era hi sanid’a woi kurumu, a mba hum djib’era hahle suma 
abageina kurum gak bizad’a kid’iziya! 

17Nga hurâ hi malaika suma ndjola ni vun ma hed’a hi suma a tinizi irazi vazina, 
tala ar suma a nga ki irazi yam andagad’ina a wala Alo ma sä akulo ma kal teglesâ 
nga mi te yam leud’a hi suma yam andagad’ina pet, nga mi hat mi sama mam 
hurum minima, nga mi hle yam suma bugolâ akulo mi d’a. 

18Wana nadï d’a dan an amulâ Nebukanezar-ra. Ang Beltasar, ar ang vandji 
ad’ud’u, kayam suma ne suma kur leu mandina pet a ndak nga á vandji ad’ut tei 

d’i. Wani ang ndak á vandji ad’ud’u, kayam Muzu’â hAlo ma bei tchod’a ba na mi 
nga kurungû. 

Daniel mi väd’u adï d’a ded’a mamulâ 

19Bugol ndjö, Daniel ma a yum ala Beltasar-râ mi hak hik, djib’erem b’lak ngola. 
Amulâ mi hulong dum ala: Beltasar, ar ang le mandarâ yam adï d’a danda kad’ut 
ta ved’a d’i. Beltasar mi hulong dum ala: Salana, ar adï d’a danga kad’ut ta ved’a ti 
i ni yam mang suma djangûna, yam mang suma a halang huneîd’ina mi. 

20Ang wagu ma ngol ma ad’eng ma yam mba teleweta ti do hur alona ma suma 
avun dabid’a handagad’ina pet a wuma. 

21Agu máma humam mbi d’uf djifâ heî, mi vut ngola duhû, mi he tena mi suma 
pet. Ahle suma abageina a kak ad’u anguzumu, aluwei suma akulona a kak ata 
abom mi. 

22Amulâ, agu máma ni angû! Ang mbut ngola, ang mbut ad’enga mi. Ngol manga ti 
i akulo gak ti do hur alona, yam mang nga ted’a ti i gak avun dabid’a 
handagad’id’a mi. 

23Ang amulâ, ang we malaika ma ndjola mi tcholï akulo mi tchugï asem kä mi 
dala: Agi kagi agu máma kä woyo, agi kizagam mbeyo, wani agi aram abuwam ki 
sideyem kä andaga, agi djinim ki kindjing ma kawei ma wurana ki ma kawei ma 
hleuna kä abagei aduk asuna. Ar mbad’ï d’a akulod’a ti gumu, ar mi tasuna d’igi 
ahle suma abageina na gak bizad’a kid’iziya. 

24Amulâ, wana nad’u adï ndata. Wana ni nga hur ma Alo ma sä akulo ma kal 
teglesâ mi ngam kang ang salana amulîna! 

25A mba diging ngei aduk suma, ang mba kak aduk ahle suma abageina. A mba 
hang asuna á ted’a d’igi amuzleina na. Mbad’ï d’a akulod’a mba d’i gangû. Ang 
mba kak hina gak bizad’a kid’iziya, gak ang mba wala Alo ma sä akulo ma kal 
teglesâ nga mi te yam leu d’a yam andagad’id’a pet, nga mi hat mi sama mam 
hurum minima. 

26Vun ma he mala a aram abuwam ki sideyem kä na, ad’um ba wana: Nala, leu 
manga mba d’i ar kä gak bur ma ang mba wala ma te yamba mi sä nakulona. 

27Ni kayam ndata ba, amulâ, ar ang ve d’al ma an nga ni dangzina, ang ar tcho 
manga ki tchila manga woyo, ar ang le sun nda d’ingêra, ang we hohowa suma 
hohoud’a. Hina wani, dam kak mang nga djivid’a mba d’i i avogovok kla! 

Ahle suma adïd’a de kazina a nga le 

28Ahlena pet suma adïd’a de Nebukanezar kazina a nga le. 

29Bugol la biza d’a tud’a ndaka, amulâ nga mi valang tam tita kur aziyam ma 
amula avo Babilon, 

30mi de ki delem akulo ala: Wana ni Babilon nda ngol la an minit yima kaka 
hamulîna ki sib’ika had’eng manda yam ngol manda ki subur mandid’a d’uo zu? 



1473 

 

 
Bible azumeina 

© 1999, Alliance Biblique du Tchad 

 

 

 

31Ata yima amulâ nga mi de zla ndata tua na, dela ti tcholï akulo, ti dum ala: 
Amulâ Nebukanezar, ang huma! A hle wa leu manga woi abong da’! 

32A mba diging ngei aduk suma, ang mba kak aduk ahle suma abageina, a mba 
hang asuna á ted’a d’igi amuzleina na. Ang mba kak hina gak bizad’a kid’iziya, gak 
ang mba wala Alo ma sä akulo ma kal teglesâ nga mi te yam leu d’a yam 
andagad’id’a pet, nga mi hat mi sama mam hurum minima. 

33Ata yi máma hina wat ahle suma a dazi yam Nebukanezar-râ a le. A digim mbei 
aduk suma, mi tasuna d’igi amuzleina na, mbad’ï d’a akulod’a ti gumu, gak tumus 
sa kamba ti se d’igi hlimi d’a b’aruna na, lilivim mbi se d’igi lilif aluweina na mi. 

Suta hi Nebukanezar-ra 

34Nebukanezar mi de kua ala: Bugol biza d’a kid’iziyad’a an hle iran akulo, djib’er 
manda ti mba. Ata yi máma an le Alo ma sä akulo ma kal teglesâ mersi, an gilemu, 
an subur mam ma bei matna ba ma nga mi te yamba gak didin ma nga mi te 
leud’a kur atchogoid’a katchogoid’ina. 

35Suma a nga kaka yam andagad’ina pet mi golozi ni d’igi vama hawana na. Nga 
mi le kahle suma akulona kahle suma yam andagad’ina d’igi hurum min na. Sama 
d’elem á le va nga d’i, sama mi ndak á djobom ala: Ang le ni me na ge na nga d’uo 
mi. 

36Ata yi máma djib’er manda ti mba, ngola hi leu manda ki subur mata ki wile mat 
ta ngal wiwilika a hulongôndjiya. Man suma de d’alâ ki man suma nglo suma te 
yamba a halanu, a hulong a tinin yam zlam man nda amula, a han ngola kal la 
avoka mi. 

37Ki tchetchemba, an Nebukanezar an nga ni gile amul ma akulona, an nga ni hum 
ngola, an nga ni suburum mi, kayam sun mamba pet ni gagazid’a, lovot mam mba 
tita pet ni d’ingêr. Ni ma nga mi hulong suma a subur tazina yazi kä na mi. 

Daniel 5 

Te ma ngolâ hi Baltazar-râ 

1Bur tu amulâ Baltazar mi le te ma ngolâ mi mam suma nglo suma te yamba tazi 
dubu, mi he tam á tche süm guguzlud’a avoroziya. 

2Ata yima Baltazar mi tche süm guguzlud’a mi gurutna, mi he vuna ala a i yoï kop 
ma lora ki kop ma kawei ma hapma suma abum Nebukanezar mi hurumuzï kur 
gong nga kud’ora hAlonid’a avo Jerusalem-ma, tala mi tche süma ki sed’ezi ki 
mam suma nglona kamiyôma kamiyôm suma gureina mi d’a. 

3Ata yi máma a yoï kop ma lor ma a yomï kur gong nga kud’ora hAlonid’a avo 
Jerusalem-ma. Amulâ ki mam suma nglona, amiyôma kamiyôm suma gureina a 
tche ki süma. 

4Bugol la a tche süm guguzlud’a dad’a, a nde gile alo ma lora, ma kawei ma 
hapma, ma kawei ma hleuna, ma kawei ma wurana, ma aguna, ma ahinad’a mi. 

5Ata yi máma tchitchid’a sana ti nde woi go kagu lalamba, ti b’ir akulo huyok 
gulumuna hazì ma amula. Ata yima amulâ mi we tchitchit ta b’ir akulo ndatina, 
ata yi máma amulâ mi tchuk susub’ok, djib’erem b’laga, 

6mi le mandarâ ngola, vunadigam mbi pat fek, guguvam nga mi zlak kikibi mi. 

7Amulâ mi er ad’um akulo ki delem mba ngola ala a mba ki suma mbuta, suma 
kumana ki suma a djop ki tchitchiud’a suma Babilon-na. Mi dazi ala: Sama ndum 
zla d’a b’ir ndata mi vandji ad’ut tei mi na, an mba ni tchugum baru d’a hleu d’a 
sisila atamu, an mba ni tchugum vayîr ma lora kelemu, an mba ni tinim ma te 
yam ma hindina kur leud’a mi. 

8Suma ned’a hamulîna pet a tchuk avo, wani azi ndak á ndum zla d’a a b’irit ndata 
d’i, azi ndak á vat ad’ut tei mamulâ d’uo mi. 

9Kayam ndata, amulâ Baltazar mi mbut mandarâ ngola, mi tchuk susub’ok, mam 
suma nglona djib’er mazid’a ti b’lak mi. 

Daniel mi väd’u zla d’a b’ir ra mudurid’a woyo 

10Amula amulâ asum ti hum siwel la amulâ ki mam suma nglona a nga siwela, ti 
kal kur gong nga tena, ti dala: Amulâ, ar va mi lang ngi! Ar ang le mandarâ abo 
djib’er manga d’i, ar ang tchuk susub’ok ki. 

11Kur leu manga sama Muzu’â hAlo ma bei tchod’a ba na nga kuruma mi nga. Kur 
atchogoid’a habunga a fe b’od’a ki wad’ud’a ki ned’a d’igi ned’a hAlonid’a na 
natamu. Abung amulâ Nebukanezar mi tinim ma ngolâ hi suma mbuta, hi suma a 
djop ki tchitchiud’ina, hi suma kumana, hi suma djop ki suma azuleinina mi, 

12kayam Daniel ma amulâ yum ala Beltasar-râ mi nga ki muzuk ma kal tegles ma 
wad’ud’a ma wed’a kurumu. Mi ndak á vad’ud’a hadï d’a ded’a, hi zla d’a d’ogolâ, 
hi zla d’a mudurid’a woi mi. Ar ang yï Daniel máma. Mam mba mi vang ad’u zla 
ndata woyo. 

13Ata yi máma hina wat a mba ki Daniel avok amulâ. Amulâ mi djobom ala: Angî 
Daniel ma aduk Juif suma abun mi yozï magombina gagazi zu? 

14An hum ala Muzu’â hAlo ma bei tchod’a ba na mi nga kurungû, angî ma nga de 
woi yam ahle suma a nga mbana, angî ma wad’ud’a, angî ma ne ma kal teglesâ mi. 

15A mbanï suma ned’a ki suma mbuta avoron kayambala azi ndum zla d’a b’ir 
ndata azi vandji ad’ut tei mi d’a, wani azi ndak á vandji ad’ut tei d’i. 

16An hum ala ang ndak á vad’ud’a yam zla d’a d’ogol la tetenga ki zla d’a muduri 
d’a ad’enga mi. Ki tchetchemba, le ang ndak á ndum zla d’a b’ir ndata, ang vandji 
ad’ut tei mi ni, an mba ni tchugung baru d’a hleu d’a sisila atangû, an mba ni 
tchugung vayîr ma lora kelengû, an mba ni tining ma te yam ma hindina kur 
leud’a mi. 



1475 

 

 
Bible azumeina 

© 1999, Alliance Biblique du Tchad 

 

 

 

17Ata yi máma Daniel mi hulong de mamulâ ala: Amulâ, ang ngom he d’a hawa 
manga, d’oze ang hat mi suma dingâ. Wani an mba ni ndum zla d’a b’ir ndata, an 
mba ni vangzi ad’ut tei mi. 

18Amulâ, Alo ma kal teglesâ mi tin abung Nebukanezar amul ma ngolâ, mi hum 
ngola ki hud’a ki subura mi. 

19Kayam ngol la Alona mi humzid’a, suma a nga kaka kur ambasina pet, andjaf 
suma pet ki suma ad’u vun ma ded’a tetengâ pet a zlaga, a le mandarâ avorom mi. 
Mi tchi suma mi min tchazina, mi ar suma mi min tchazi d’uo na karid’a mi. Mi he 
ngola mi sama mam min hum ngolina, mi hulong sama mam min hulongôm yam 
kä na kä ad’um mi. 

20Wani ata yima mi hle yam akulo mi b’al hurum ad’enga kiki gak mi de zla d’a 
subur tad’ina, a zud’um kä woi yam zlam mam mba amula, a pat subur mamba 
woi mi. 

21A digim mbei aduk suma, djib’er mamba ti mbut d’igi djib’era hahle suma 
abageinid’a na. Mi kak aduk koro ma abageina, mi tasuna d’igi amuzleina na, 
mbad’ï d’a akulod’a ti gumu, gak mi wala Alo ma kal teglesâ nga mi te yam leu d’a 
yam andagad’id’a pet, nga mi tin sama mam hurum minima amula. 

22Wani ang Baltazar, Nebukanezar goroma, ang wahle ndazina woi tetet, wani 
ang hulong nga yang kä d’i. 

23Wani ang hle yang akulo avok Alo ma sä akulona, ang yo kop ma a tinim iram 
vam ma kur gong mam mba kud’orina, ang ki mang suma nglona, amiyôngâ 
kamiyông suma gureina, agi tchagi ki süm guguzlud’a. Bugola, ang gile alo ma a 
lumî ki kawei ma hapma, ki lora, ki ma kawei ma hleuna, ki ma kawei ma wurana, 
kaguna kahinad’a suma a nga we d’i, a nga hum mbi, a nga wad’ud’a d’uo mi na. 
Ang subur nga Alo ma muzuk manga ki sun mang nga led’a pet nga aboma d’i. 

24Ni kayam ndata ba, Alona mi sunï abo sana á b’ir zla d’a b’ir ndata wana. 

25Zla d’a b’ira ba wana: MENE, MENE, TEKEL ki PARSIN. 

26Ad’ut ta ved’a ba wana: MENE ad’ut nala Ndumba: Alona mi ndum kak mang 
nga amula, mi dabat mi. 

27TEKEL ad’ut nala Ngad’a: A ngang yam vama nga ahlena, a wala angî afefeta. 

28PERES ad’ut nala Wala: Leu manga a walat kä mbà á he abo tu mi suma Mede-
na, abo tu mi suma Perse-na mi. 

29Atogo hina zak Baltazar mi he vuna mi mam suma sunda ala a tchuk baru d’a 
hleu d’a sisila ata Daniel, a tchugum vayîr ma lora kelemu, a tinim ma te yam ma 
hindina kur leud’a mi. 

30Kur andjege ndata, a tchi Baltazar amul ma Babilon-na woyo. 

31Dariyus ma Mede-na mi hlamula. Bizamî dok karagaya yam mbà. 

Daniel 6 

Suma djangûna hi Daniel-lâ a gun dauna kä kamu 

1Dariyus mi nga hurum á wal leu mamba kä ad’u kis yam dok mbà á tin suma 
nglo suma a yazi ala satrap-ma kat gagang pet mi. 

2Mi tin satrap suma dingâ nglod’a kazi hindi. Ma adigazi á hindid’ina ni Daniel. 
Kayam satrap-ma a ndum suma kur leu mazid’ina mi suma hindi ndazina, kayam 
ahlena hamulîna a b’lak kei d’i. 

3Daniel mi kal ndrom suma nglo suma mbà ndazina ki satrap suma dingâ pet, 
kayam muzuk ma kal teglesâ mi nga kurumu. Kayam ndata, amulâ mi djib’er ala 
mba mi tinim ngola yam leud’a pet. 

4Kayam ndata, ndrom suma sunda ki satrap-ma a nga hal lovota á tchugum zlad’a 
kam yam sun nda le d’a kur leud’id’a. Wani azi fe nga yina d’oze tchod’a atam tu 
d’i, kayam mam mi ma d’engzeng ma a fe nga va kam mbuo ma a fe nga vama 
tcho atam mbuo mi na. 

5Ata yi máma sum ndazina a de tazi ala: Le ei fei nga zla d’a ei vei ki Daniel 
mámid’a d’uo ni, ei mba fei zla d’a ei vum ki d’a ni kur gata hAlo mamid’a. 

6Atogo hina zak Daniel ndrom suma nglo suma mbàna ki satrap-ma a i gen amulâ 
ki siwela gandjau, a dum ala: Amulâ Dariyus, ar va mi lang ngi! 

7Suma nglo suma te yamba kur leud’ina, suma ngom ahlena, satrap-ma, suma de 
d’alâ ki suma te yamba a ndjak vunazi ala djivid’a ang amulâ ang tchi wala yam 
gat ta amula, ang de woi kat ala: Ni gat ta ad’enga kur bur ma dok hindina. Le 
sama lara ma mi tchen va ata alona d’oze ata sama dingâ bei mi tcheneng ang 
amulâ ni, a mba ge sa máma kur zula hazlonid’a. 

8Ki tchetchemba, amulâ, ar ang tin gat ndata, ar ang tin abong kua tala ti ka’î gat 
ta bei sa mi ndak á mbud’ut kä ba d’a d’igi gata hi suma Mede-nid’a ki d’a hi suma 
Perse-na na d’a. 

9Kayam ndata, amulâ Dariyus mi tin gat ndata, mi tin abom kua mi. 

A ge Daniel kä kur zula hazlonid’a 

10Ata yima Daniel mi wala amulâ mi tin wa abom yam gat ndata na, mi hulong 
avo hatamu. Mi djak akulo kur gong nga yam ndrata akulod’a, mi mal fenetre d’a 
irat abo ma Jerusalem-mid’a woyo. Bur ma tuna nga mi grif kä avok Alona yam 
hindi, nga mi tchenemu, mi gilem simiyêm mi, d’igi nga mi ladjeu dei na. 

11Ata yi máma sum ndazina a mba ki siwela gandjau, a fe Daniel nga mi tchen Alo 
mama ki hud’a. 

12Bugola, a i gen amulâ kua, a dum zlad’a yam gat ta amula, a dum ala: Amulâ, ang 
tin abong kur gata ala kur bur ma dok hindina sama lara ma mi tchen va ata alona 
d’oze ata sama dingâ bei mi tcheneng ang amulâ ba na, a gum kur zula hazlonid’a 

d’uo zu? Amulâ mi hulong mi dazi ala: Gagazi, d’igi gata hi suma Mede-nid’a ki d’a 
hi suma Perse-nid’a de na, sama ndak á mbud’ut kä na nga d’i! 

13Sum ndazina a hulong de mamulâ kua ala: Amulâ! Daniel ma aduk Juif suma a 
yozï magombina, nga mi hang ngola d’i, nga mi ge yam kä ad’u gat ta ang tin 
abong kuad’a d’uo mi! Bur ma tuna nga mi tchen Alo mama yam hindi! 

14Kid’a amulâ mi hum zla ndatid’a, hurum b’lak ngola, mi djib’er kurum á prut 
Daniel leyo. Nga mi hal lovota ki so tad’a á prut Daniel lei gak afata niga. 

15Wani suma djangûna hi Daniel-lâ a hulong gen amulâ ki siwela gandjau, a dum 
ala: Amulâ, ang wala gata hi suma Mede-nid’a ki d’a hi suma Perse-nid’a ti min ala 
gat ta lara ta amulâ mi tinit mi tin abom kuad’a, ti ka’î gat ta bei mbud’ut kä ba 
d’a. 

16Kayam ndata, amulâ mi he vuna ala a mbeï ki Daniel, a gum kä kur zula 
hazlonid’a. Amulâ mi de mi Daniel ala: Alo mang ma ang nga lum sunda ki ve 
tad’ina, mi prud’ung ngeyo! 

17A hlahinad’a, a dugut avun zula. Amulâ mi tum tampong mama ki tampongâ hi 
mam suma nglonina kua tala ar sa mi mbut zla d’a ding kä yam zlad’a hi Daniel-la 
d’uo d’a. 

18Amulâ mi hulong avo hatamu, wani kur andjege ndata mi d’el tam bei te tena, 
mi bur nga sen ndi, mi d’el sum mama ala a mbamï katcha d’a gor ruo mi. 

Daniel mi nde woi kur zula hazlonid’a 

19Tcha yorogo d’a yina mi nga ad’um fod’id’a, amulâ mi tchol akulo ki yina 
kukurumuka, mi i avun zula hazlonid’a atogo zak. 

20Kid’a mi mba go avun zulid’a, mi yi Daniel ki hur ma hata, mi dum ala: Daniel, 
azongâ hAlo ma bei matna ba na, Alo mang ma ang nga lum sunda ki ve tad’ina, 
mi ndak á prud’ung nga woi avun azlona d’uo zu? 

21Daniel mi hulong dum ala: Amulâ, ar va mi lang ngi! 

22Gagazi, Alo mana mi sunï malaika mama á duk vun azlona! Mi lan nga vama 
tcho d’i, kayam an le nga vama tcho avorom mbi, an le nga vama tcho avorong 
ang nguo mi. 

23Ata yi máma amulâ mi le furîd’a ngola, mi he vuna ala a hleï Daniel woi akulo 
kur zula. A hlumî akulo woi kur zula, a fe nga mbil atam tu d’i, kayam mi tin 
hurumî yam Alo mama. 

24Bugola, amulâ mi he vuna ala a mbeï ki suma a tchuk zlad’a yam Daniel-lâ, a 
tchuguzi kur zula hazlonid’a kamiyôzina ki grozina. Azlona mi kizagazi asogozi 
bei a tcha kä ad’u zula ba. 

25Bugol ahle ndazina, amulâ Dariyus mi b’ir mbaktumba mandjaf suma pet, mi 
suma ad’u vun ma ded’a tetengâ pet, mi suma a nga kaka yam andagad’ina pet 
ala: Ar agi kagagi ki halasa ngola! 

26An he vuna kur leu manda pet ala: Ar nge nge pî mi le mandara Alona hi Daniel-
lâ. Ar mi ge yam kä avorom mi, kayam mam mi Alo ma bei matna ba na. Ni ma 
nga kaka gak didina, leu mamba nga d’i b’lak kei d’i. Ni ma nga mi te leud’a gak 
dabid’a hatchogoid’ina. 

27Ni ma nga mi sut sana, ni ma nga mi prud’um mbei mi na. Ni ma nga mi lahle 
suma simata kahle suma atchapma sä kur akulod’a, ka hî yam andagad’a mi na. Ni 
ma sut Daniel lei avun azlonina mi. 

28Bugol ahle ndazina, Daniel mi i avogovok kur atchogoi d’a Dariyus nga mi 
tamulid’a. Bugola, mi i avogovok kur atchogoi d’a Sirus amul ma Perse-na nga mi 
tamulid’a mi. 

Daniel 7 

AHLE SUMA A NDAZI WOI IR DANIEL-LÂ 
(7–11) 

Vama avo’â: Amburei suma fid’ina 

1Kur biza d’a avok ka Baltazar amul ma Babilon-na nga mi tamulid’a, adïd’a de 
Daniel, vana nde tam mbei iram ata yima mi nga burâ yam azang mamina. 
Bugola, mi b’ir zlad’a hadï ndatid’a, mi väd’u zla mat ta nglod’a woi mi. 

2Daniel mi dala: Kur andjeged’a vana nde tam mbei iranu. An gola, an we simet 
ma ata abo ma fid’inina nga mi sir yam alum ma ngolâ kad’enga. 

3Amburei suma nglo suma kalâ fid’i a buzugï woi kur alum ma nglo máma. Azi pet 
ni teteng. 

4Ma avo’â mi hle tam d’igi azlona na, wani mi nga ki gigingâ d’igi ma hi b’arunina 
na. Kid’a an nga ni golom tua d’a, a pad’am gigingâm mbeyo, a hlum akulo woi 
yam andagad’a, a tcholom akulo kasem d’igi sana na, a hum djib’era hi sanid’id’a 
mi. 

5Ambur ma mbàna mi hle tam d’igi ursâ na. Mi nga tchola akulo kasem ma 
bugolâ, asok ma papeina hindi mi nga avunam aduk siyamu. A hum vuna ala: Ang 
tchol akulo, ang mut hliuna ngola. 

6Bugola, an nga ni gola, gol wani, ambur ma dingâ mi hle tam d’igi sindilâ na, 
wani gigingâ haleinina fid’i nga huyogomu. Ambur máma mi nga ki yamba fid’i, a 
hum ad’enga á te yamba mi. 

7Bugola, an nga ni gol kur vama nde tam mbei iran kur andjeged’a tua na, an gol 
wani, ambur ma fid’ina, mi kal tchod’a ngola, ni vama mandarâ, ma ad’enga ngola 
heî mi. Siyamî nglod’a d’igi kaweina na. Mi mut ahlena, mi kizagazi woyo, mi 
miret ad’uzi d’a ara kä kasemu. Mi nga d’igi amburei suma avok ndazina na d’i, mi 
nga kaduveina dogo kam mi. 

8Ata yima an nga ni sizar aduvei ndazina tua na, an gol wani, adif ma ding ma 
gorâ, mi deî aduk aduvei ndazina. Mi pat aduvei suma avo’â woi avorom hindi. An 

gola, adif máma mi nga ki ira d’igi ir sana na, zla d’a subur tad’a nga d’i buzuk 
avunam mi. 

Sariya d’a kad’a hAlonid’a 

9Daniel mi de kua ala: Ata yima an nga ni gol tua na, a ndjar zlumiyôna kä, ma 
abizei ma dedeina mi mba mi kak yam zlam mba dinga tu. Baru mam mba 
atamba ti hapa d’igi gagarad’a na, tumus sa kamba ti djifâ luluî d’igi tumus 
tumiyôna na. Zlam mamba nga d’i ngal d’igi sin akud’a na, abot ni d’igi abo pus 
ma akud’a na, 

10toliyon nda akud’a nga avoromu, nga d’i djang d’igi mbina na. Suma dubuna a 
nga gevem á lum sunda, suma bubupma a nga tchola avorom mi. Suma ka 
sariyad’a a nga kaka kä yam zlumiyô mazina, a mal mbaktumba woi teteng mi. 

11Ata yima an nga ni gol tua na, nga ni djib’er yam zla d’a subur tad’a hadif ma gor 
mámid’a. Kid’a an nga ni gol tua d’a, a tchi ambur ma fid’i máma, a kizagam 
hliwim mbeyo, a tchugum aku ngala. 

12Amburei suma a ar hindina, a prud’uzi ad’eng mazi d’a tamula woyo, wani a 
arazi buruzi fiyaka gak yima a ngama. 

13Kid’a an nga ni gol vama nde tam mbei iran andjegena tua d’a, an gol wani, sana 
nga mi djï yam dugula d’igi gor sana na, mi mba, mi hut gen ma abizei ma dedei 
máma, a mbamzi avoromu. 

14Ma abizei ma dedei máma mi hum ad’eng nga te yamba, subura ki leu d’a ted’a. 
Andjaf suma ki suma ad’u vun ma ded’a tetengâ pet a nga lum sunda. Yam mam 
mba ted’a ni d’a didin nda bei dabid’a ba d’a, leu mamba nga d’i b’lak kei d’uo mi. 

Vad’ud’a hi vama avo’îd’a 

15Daniel mi de kua ala: Muzugan mi b’lak ngola kurun krovo kayam vama a ndum 
mbei iran máma mi mbud’un mandarâ heî. 

16An hut go gen ma ding ma nga ata yi mámina, an djobom ala mi van ad’u 
gagazid’a hahle ndazinid’a pet go ge. Mi van ad’u ahle ndazina, mi dan ala: 

17Amburei suma nglo suma kal suma fid’i ndazina namulei suma fid’i suma a mba 
tchol te leud’a yam andagad’ina. 

18Wani suma ma sä akulo ma kal teglesâ mi tinizi irazi vazina a mba hle leud’a, a 
mba te leud’a kur atchogoi d’a lara ge pet gak didin. 

19Bugola, an min wad’ud’a yam ambur ma fid’i ma mi nga d’igi ndrom suma 
hindina na d’uo, ma tcho d’a kal ma siyam d’igi kaweina, na ma lilivim d’igi kawei 
ma hleuna na, ma mi mut ahlena mi kizagazi woi kikizek mi mired’ezi ad’uzi d’a 
ara kä kasema. 

20An hal wad’ud’a yam aduvei suma dogo suma a nga kama, yam adif ma gor ma 
deî adigazi ma mi tchuk suma hindina kä woi avorom ma nga ki ira ma zla d’a de 
d’a subur tad’a ndavunam ma mi kal ndrom suma dingâ petna mi. 

21An gol adif máma. Mi dur ayîna ki suma a tinizi irazi vazina, mi kus kaziya, 

22gak ma bizei ma dedeina mi mba á ka sariya d’a d’ingêra hi suma ma sä akulo 
ma kal teglesâ mi tinizi irazi vazina, gak kur bur ma suma a tinizi irazi vazina a te 
leud’ina. 

23Sama an djoboma mi hulong dan kua ala: Ambur ma fid’ina ni leu d’a fid’i d’a 
mba d’i kak yam andagad’a ka hî d’a wal lei ki leu d’a dingid’a, mba d’i b’lak 
andagad’a woi pet, mba d’i mired’et kä, mba d’i kizagat tei kikizek mi. 

24Aduvei suma dogo ndazina namulei suma dogo suma a mba tchol kur leu 
ndatina. Ma dingâ mba mi tcholï blogoziya, wani mi nga d’igi suma avo’â na d’i. 
Mam mba mi kus yam amuleina hindi adigaziya. 

25Mam mba mi de zla d’a tchod’a yam ma sä akulo ma kal teglesâ, mba mi djop 
vun sum mama mi. Mam mba mi nga hurum á mbut bur tilâ ki gata hAlonid’a kä. 
Ma sä akulo ma kal teglesâ mba mi hum sum mama abom gak bizad’a hindi ki 
nusa. 

26Bugola, suma Alona mi tinizina a mba kam sariyad’a kamu, a mba prut ad’eng 
mam mba te yamba woi abomu, a mba b’lagam mbei ki iram fafat. 

27Leud’a, yam mba ted’a ki ngola hi suma kur leu d’a yam andagad’a ka hid’a pet, 
a mba hat mi suma Ma sä akulo ma kal teglesâ mi tinizi irazi vazina. Leu mam 
mba ted’a ni leu d’a gak didinda. Suma te yamba pet a mba lum sunda, a mba ge 
yazi kä avorom mi. 

28Zla d’a de ndata daba. An Daniel, djib’er manda mbud’un mandarâ heî, an tchuk 
susub’ok, an ngom zla ndata kurunu. 

Daniel 8 

Vama mbàna: Gamlâna ki mbekmberena 

1Kur biza d’a hindi d’a Baltazar nga mi tamulid’a, vana nde tam mbei iran an 
Daniel bugol ma mi nde tam mbei iran avo’â. 

2Vama an wum ata yima vana nde tam mbei irana ba wana: Kid’a an nga ni gol 
vama nde tam mbei irana tua d’a, an gol wani, an navo Sus kur azì ma ngol ma 
kur andaga d’a Elam-mbina, ata yima an nga ni gol vama nde tam mbei irana tua 
na. Gol wani, an navun alum ma Ulai-na. 

3An hle iran akulo, an we gamlâna nga tchola avun aluma. Adivim mbà, adif 
máma mi fuyogeid’a heî, wani ma deî bugolâ mi kal ndrama ki fiyaka. 

4An we gamlâ máma nga mi dap abo ma fladegena, abo ma norâ kabo ma sutna 
kadivimu. Vama ndak á tchol avoroma nga d’i, sama ndak á prut va abom nga 
d’uo mi. Mi le ni vama hurum minima, nga mi i avogovok mi. 

5Ata yima an nga ni djib’er yam zla ndata tua na, an gol wani, mbekmberena mi 
tcholï abo ma fladegena. Asem nga mi do andagad’a kä do d’i, mi keleû yam 
andagad’a pet. Mbekmbere máma adif ma atchapma mi ndeï aduk iram d’ad’ar. 

6Mi mba go ki gamlâ ma adivim mbà ma an wum tchola avun alumina, mi er kam 
ki hur ma zala kad’engêm pet. 

7An golom mi mba go ki gamlâna, mi tchob’or ayîna atamu, mi dabam mi kuzum 
adivim mbei djak. Gamlâ máma mi nga kad’enga á tchol avorom mbi. Mi gum kä 
andaga, mi mired’em kä kasemu. Sama ndak á prut gamlâ máma woi aboma nga 
d’i. 

8Mbekmbere máma mi mbut ngola kala. Ata yima mi mbut ad’enga dana, adivim 
ma ngol ma atchap máma mi kus seyo, adifâ mi deî balum adivim ma atchap 
máma fid’i ngad’a yam simet ma abo ma fid’inina. 

9Adif ma dingâ mi deî aduk adif ma fid’i máma hina ngiyeû, nga mi se atogotogo, 
nga mi i iram abo ma sutna, abo ma yorogona kabo ma hambas sa djif fa kalina. 

10Mi i gak ata ahle suma sä akulona, mi tchugï suma dingâ kä yam andagad’a ki 
tchitchiu d’a hiud’a mi, mi mired’ezi kä kasemu. 

11Mi i gak mi nde ma ngolâ hi azigar suma akulona ayîna, mi d’el ahle mam suma 
ngat buzu suma burâ ki burîna, mi mbut gong mam mba kud’ora ndjendjed’a mi. 

12A hum azigar suma akulona kahle suma ngat buzu suma burâ ki burîna abom 
kayam tcho d’a led’a. Adif máma mi mbut gagazi d’a yam andagad’id’a yat kä, nga 
mi i avogovok kur sun mamba. 

13An hum malaikana tu mi de zlad’a. Malaika ma dingâ mi djobom ala: Vama nde 
tam mbei yam vama ngat buzu ma burâ ki burîna, yam tchod’a hi ma b’lak yina, 
yam miret ta a mba miret gong nga kud’ora hAlonid’a ki azigar suma akulona kä 
d’a, a mba mba ni mindja ge? 

14Malaika máma mi hulong dum ala: Gak fladeged’a ki yorogod’a 2300 mi. Bugola, 
a mba tin gong nga kud’ora hAlonid’a irat vat tin nda dinga kua. 

Vad’ud’a hi vama mbànid’a 

15Ata yima an Daniel nga ni gol vama nde tam mbei irana ni hal ni wum ad’uma, 
an gol wani, vana nga tchola avoron mi hle tam d’igi sana na. 

16An hum del sana kur alum ma Ulai-na, mi er ad’um akulo ala: Gabriel, ang 
tagam ad’u vama nde tam mbei iram máma. 

17Gabriel mi hut geven ata yima an nga tchola kuana. An le mandarâ, an puk kä ki 
iran andaga. Wani mi dan ala: Ang gor sana, ang huma. Vama nde tam mbei irang 
máma ni yam dabid’a hatchogoid’id’a. 

18Ata yima mam nga mi dan zlad’ina, an iran ni kulupa kä andaga, djib’eren ti 
b’lak ngola. Mi van mi tcholon akulo ata yima an nga kuana. 

19Bugola, mi dan ala: An nga ni tagang vama nga mi mba ata yima a ngama, ata 
yima ayîna hAlonina mba mi dapma. 

20Gamlâ ma ang wum ma adivim mbàna azi namulei suma Mede-na kamulei 
suma Perse-na. 

21Mbekmberena ni leu d’a Grek-ka, adif ma ngol ma aduk iram d’ad’arâ namul ma 
avo’â. 

22Adif ma fid’i ma mi vrak balum ma mi kus seina ni leu d’a fid’i d’a mba d’i tchol 
aduk andjaf mamid’a. Wani ad’eng mata mba d’i ndak ki mamba d’i. 

23Fata leu mazi d’a ted’a lá dapa suma le tchod’a a oî vun tcho mazi d’a led’id’a, 
ata yi máma amul ma suluk ma wad’u zla d’a mudurid’a mba mi tchola. 

24Sib’ik mamba mba d’i i avogovogo, wani nga ni kad’eng mamba tata d’i. Mba mi 
b’lak ahlena b’lak ka atchapa, mba mi i gak mi dap suma sib’ika ki suma a tinizi 
irazi vazina tazid’a woi mi. 

25Ki lem mamba mba mi i avogovok ki mbut ir mamba, mba mi hle yam akulo, 
mba mi b’lak suma a nga kaka tchugotna woi ablaud’a, mba mi tchol djangûna 
kamulâ hamuleinina. Wani mba mi kus sei bei sa mi tin abom atam ba. 

26Vama nde tam mbei irang yam fladeged’a ki yorogod’ina ni zla d’a gagazid’a. 
Wani ang ngom zlad’a hi vama nde tam mbei irang mámid’a kä muduriya, kayam 
ndat mba d’i le ni kur atchogoi d’a sä deid’a. 

27An Daniel djib’eren ti b’lak ngola, ni mbut tugud’eid’a burâ tcha. Bugol la an 
mbut gangrangid’a, an ve sunda hamulîd’a led’a. Wani an kak ki djib’era yam 
vama nde tam mbei iran máma, kayam an wum nga ad’um mbi. 

Daniel 9 

Tchenda hi Daniel-la 

1Kur biza d’a avok ka Dariyus Asuwerus gorom ma ad’u andjafâ hi suma Mede-na 
mi kak amula yam suma Babilon-nid’a, 

2an Daniel ni gol kur mbaktum mba a tinit irat vata. Ata yi máma an wäd’u zla d’a 
Ma didina mi dat mi mam ma djok vuna Jeremi ala: Jerusalem mba d’i ar djona 
gak bizad’a dok kid’iziya d’a. 

3An d’el tan bei te tena, an tchuk baru d’a ndjondjorod’a atanu, an tchuk butna 
kanu, an mbut iran gen Salad’a Alona á tchenem ki labiyad’a. 

4An tchen Ma didina Alo mana, an dum mbei yam tchod’a, an dum ala: Salad’a, 
angî Alo ma ngol ma suma a nga lang mandarangâ, angî ma nga ngom vun mang 
ma djindina, ang nga le o d’a bei dabid’a yam suma a nga le kang suma a nga 
ngom vun mang ma hed’ina mi. 

5Ami lami tchod’a, ami lami sun nda batranga, ami lami asa’ata, ami song 
vunangû, ami arami vun mang ma hed’a ki gat manga woyo. 

6Ami humumi nga azungeî mang suma djok vun suma a de zlad’a ki simiyêng 
mamulei mamina, mi mami suma nglona, mabuyomi ngolo ki suma kur ambasa 
petna d’i. 

7Salad’a, angî ma d’ingêrâ, wani ami zulona nga mi lami ini ki suma Juda-na ki 
suma a nga kaka Jerusalem-ma ki Israel-lâ pet, suma gogona ki suma dedeina kur 
ambas sa lara ge pet ta ang ndjoyôzi woi kua yam tcho d’a azi langzid’a. 

8Gagazi, Salad’a, zulona nga mi lami ami kamulei mamina ki mami suma nglona 
kabuyomi ngolo yam tcho d’a ami langzid’a. 

9Ang Salad’a Alo mamina, we hohoud’a ki hur ma vata a tcholï natangû, kayam 
ami song vunangû. 

10Ami humumi nga deleng ang Ma didina Alo mamina á tid’imi yam gat mang nga 
ang hamizï avun azungeî mang suma djok vunid’a d’i. 

11Israel-lâ ki zla tazi pet a tchila yam gat manga, a noî á humung delengû. Ni yam 
bei hum vun mamina ba, vun ma ge ma a b’irim zlam kur gata hazong mangâ 
Moise-sa, mi ndja abom mbei kami wana. 

12Ang ndak wa vun zla d’a ang dat kami ami kamulei suma a nga te kamina, ang 
mba wa ki ndak ka ngol la ti mba nga yat tu yam andagad’a ka hî d’uo d’a kami 
avo Jerusalem. 

13D’igi a b’irit zlat kur gata hi Moise-sa na, ndak ndata ti mba wa kami pet. Hina 
pet pî, ami hulongômi nga yami kä avorong ang Ma didina Alo mamina d’i. Ami 
arami nga tcho mamid’a woi d’i, ami kami nga ir gagazi manga woi d’uo mi. 

14Ma didina, ang nga mbami ndak ndata kami teteu, kayam ang Ma didina Alo 
mamina ni Ma d’ingêrâ kur sun nda ang nga lata pet. Wani ami humung nga 
vunang ngi. 

15Ki tchetchemba, Salad’a Alo mamina, angî ma buzugï sum mangâ woi kur 
ambas sa Ezipte-d’a kabong ma sib’ika á yi simiyêng d’igi nga mi yi ini na na. Ami 
lami tchod’a, zla d’a nga kami mi. 

16Salad’a, yam d’ingêr manga ang ar ayî mangâ ki hur ma zal ma gugulu’â mi 
b’leng ngei yam azì mang ma ngol ma Jerusalem-ma, yam ahina mang nga a tinit 
irat vata. Ni kayam tcho mamid’a yam sun nda batranga habuyomi ngolod’a ba, 
Jerusalem ki sum mangâ, a mbut vama ngula avok suma a nguyumina pet wana. 

17Alo mamina, ki tchetchemba, ang hum tchen nda hud’a hi an azong mangîd’a. 
Salad’a, yam o manga, ang tin irang yam gong mang nga a tinit irat vat ta a b’lagat 
teid’a. 

18Alo mana, ang tin humang ang huma, ang mal irang ngeyo, ang gol b’lak 
mamid’a ki b’laka hazì ma ngol ma simiyêng nga mi yi kuana, nga ni yam sun 
mami d’a d’ingêra ba, ami nga tcheneng tchen nda hu d’a wanda d’i. Ni yam we 
hohou mang nga ngola hol. 

19Salad’a, ang humumiya; Salad’a, ang vat hurung ngei kamiya; Salad’a, ang tin 
humangû; Alo mana, yam o manga, ang le lilinga d’i, ang we hohowa azì ma ngol 
ma wana ki mang suma ang tinizi irazi vazina. 

Djok vun ma yam atchogoi d’a dok kid’iziyad’ina 

20An nga ni de zlad’a tua, an nga kur tchenda, nga ni de tcho manda woi ki tchod’a 
hi man suma Israel-lâ, an nga ni tchen Salad’a Alo mana tchen nda hud’a yam 
ahina mam mba mi tinit irat vata. 

21Kid’a an nga ni de zlad’a abon keid’a, an we Gabriel ma an wum avok ata yima 
vana nde tam mbei irana, mi pirï atogo zak, mi mba geven ki fladege d’a suma a 
he he d’a hawad’id’a. 

22Mi had’anu, mi de zlad’a ki sed’enu, mi dan ala: Daniel, ki tchetchemba, an mba 
wa á malang irang ngei á hang wad’ud’a. 

23Ata yima ang tin ad’ud’a á tchen Alona tchen nda hud’ina, mi geï sunda á dang 
zlad’a, an mba ná dangziya, kayam Alona mi le kang heî. Ang ve zla ndata djiviya, 
ang wäd’u vama mi nde tam mbei irangâ mi. 

24A nga biza d’a kid’iziya kid’iziya dok kid’iziyad’a, ni yam sum mangâ kazì mang 
ma ngol ma a tinim iram vama tala a ar so vuna woyo, a ar tcho d’a led’a woyo, a 
fe hur ma vata yam tcho d’a led’a, a le sun nda d’ingêr ra didinda, a ndak vun 
vama nde tam mbei irangâ ki zla d’a djok vuna kata, a tin yima a tinim iram vam 
ma kal teglesâ tin nda dinga kua d’a. 

25Ang we, ang wad’ud’a djivi mi. Tin ad’ud’a kur bur ma a ge sunda á dala: A mba 
hulong min Jerusalem akulo gak mbad’a hi ma ngol ma a yum ala Mesi-na na, a 
mba le ni bizad’a kid’iziya kid’iziya yat kid’iziya. Bugol kur biza d’a kid’iziya 
kid’iziya dok karagaya yam mbàd’a, a mba hulong min azì máma akulo ki ir 
gulumun ma tcho woina, wani ni kur yima ndaka. 

26Bugol biza d’a kid’iziya kid’iziya dok karagaya yam mbà ndata, a mba 
tchi Mesi máma, a mba fe sama ndjun kam mbi. Bugol suma hamul ma dingîna a 
mba mba, a mba b’lak yima ngolâ woi ki yima a tinim iram vama mi. Hina pet pî, 
ayîna hAlonina mba mi tchi amul máma woyo, wani mam mba mi dur ayîna mi 
b’lak yina gak mat mama d’igi a nga kam na mi. 

27Mam mba mi le suma kad’enga ablaud’a á djin vunazi ki sed’em gak bizad’a 
kid’iziya. Kur biza d’a hindi ki nusid’a, mam mba mi d’elezi á hahle suma ngat 
buzuna ki he d’a hawad’a. Ma b’lak yina mba mi ndak vun sun mam 
mba ndjendjed’a atogo zak, gak b’lak ka a ngata ti nde yam ma b’lak yi máma. 

Daniel 10 

Vama hindina: Sama tchuk baru d’a luluîd’a atama 

1Kur biza d’a hindi d’a Sirus amul ma Perse-na nga mi tamulid’a, a ndäd’u zlad’a 
woi mi Daniel ma a yum ala Beltasar-râ. Zla ndata ni zla d’a gagazid’a. A dum ala: 
Ayî ma ngolâ nga mi mba. Daniel mi ve zla ndata, mi wäd’u vama nde tam mbei 
irama mi. 

2Ata yi máma an Daniel ni kak kur yor tad’a gak dimasa hindi. 

3Kur dimas sa hindi ndata, an te nga te ma djivi d’oze ni mut nga hliu d’oze ni tche 
nga süm guguzlu d’oze ni le nga mbul atan nduo mi. 

4Kur bur ma dok mbà yam fid’ina hi til ma avo’îna, an nga avun alum ma ngol ma 
Tigre-na. 

5An hle iran akulo, an gol yina, an gol wani, sana mi tchuk baru d’a luluîd’a atamu, 
mi djin d’ik ma lor ra bei zozota ba d’a furum mi. 

6Tamî d’igi ahina d’a guzut kal teglesa na, iram wile ni d’igi wiled’a halonid’a na, 
iram mba gola ni d’igi sin akud’a na, abom kasem a wile ni d’igi kawei ma hleu ma 
a hegem mbeina na. Ata yima nga mi de zlad’ina, an hum delem nga d’i siwel d’igi 
dela hablaud’id’a na. 

7Wani ni an Daniel tu ba, ni we vama nde tam mbei iran máma. Suma ki sed’ena a 
we nga vama nde tam mbei iran máma d’i. Wani a mbut mandarâ heheb’ek, a nde 
ring á ngei taziya. 

8An ar van tu á gol vama ngol ma nde tam mbei iran máma. Wani ad’engên nga 
d’i, tan tchuk susub’ok, ad’engên dap pei pepet mi. 

9Ata yima an hum sa máma delem mba de zlad’ina, an hak hik, an puk kä ki iran 
andaga. 

10Ata yi máma abo sana mi donu, mi tcholon akulo ki guguvan kabonu, wani an 
nga ni zlak tua. 

11Bugola, sama mi tchuk baru d’a luluîd’a atama, mi dan ala: Daniel, ang ma Alona 
mi le kang heîna, ang hum zla d’a an nga ni dangzid’a, ang tchol akulo ata yima 
ang nga kuana. Ki tchetchemba, a sunun ni gevengû. Ata yima an hum zla ndatina, 
an tchol akulo, nga ni zlaga. 

12Mi dan kua ala: Daniel, ang le mandar ri. Tin ad’ud’a kur bur ma avok ma ang 
mbut tang hohoud’a ang ge yang kä avok Alo mangâ á wäd’u vama lena, mi hum 
tchen manga. Kayam ndata, an mbeï geveng ná hang humba. 

13Wani amul ma kur leu d’a Perse-d’ina mi tchol ad’enga ki sed’en gak burâ dok 
mbà yam tu. Wani Michel ma ngol ma aduk malaika suma nglonina, mi mba mi 
ndjununu, kayam amul ma kur leu d’a Perse-d’ina mi d’elen nga kaka gevem kä. 

14Ki tchetchemba, an mba nala ang wäd’u ahle suma a nga mba yam sum mangâ 
kur atchogoi d’a nga d’i mbad’ina d’a. Kayam vama nde tam mbei irang máma mi 
de zlad’a yam vama nga mi mbana. 

15Ata yima nga mi dan zla ndatina, an pe iran kä andaga. An nga ni gol ki vunan 
ma du’â. 

16An gol sama dingâ mi hle tam d’igi sana na, mi don vunanu. Vunan mi hulong 
mal leyo, an de mi sama nga tchola vorona ala: Salana, ni kayam vama nde tam 
mbei irana ba, djib’er manda b’lak ngola, ad’engên nga d’uo wana. 

17Ni nana ba, an mala ni sana na ni ndak á de zlad’a ki ang salana ata yima 
ad’engên nga d’uo muzugan ka ndat mi na ge? 

18Ata yi máma hina wat ma mi hle tam d’igi sana na na mi don vunan kua, mi han 
ad’enga. 

19Bugola, mi dan ala: Ang ma Alona mi le kang heîna, ar ang le mandar ri. Ar ang 
kak ki b’leng nga halasa, ang ve tang ad’enga, ang ve tang ad’enga. Ata yima nga 
mi dan zlad’ina, an hulong fad’enga. An dum ala: Ang de, kayam ang han ad’enga 
da’. 

20Mi djobon ala: Ang we d’op zla d’a an mba geveng kata zu? Ki tchetchemba, an 
nga ni hulong á dur ayîna kamul ma Perse-na. Ata yima an ina, amul ma Gre’â nga 
mi mba. 

21Wani an nga dang vama a b’irim kä kur mbaktum mba gagazid’ina. Sama mi 
ndjunun á dur ki suma djangû ndazinina nga d’i, ni ma ngol magina Michel hol. 

Daniel 11 

1Kur biza d’a avok ka Dariyus ma Mede-na nga mi tamulid’a, an nga gevem á 
ndjunum á djigim mi. 

2Ki tchetchemba, an nga ni dang zla d’a gagazid’a. 

Ayî ma dur ma aduk suma norâ ki suma sutnina 

Malaika máma mi dan kua ala: Gola! Amuleina hindi a mba tchol te yam suma 
Perse-na kua. Bugola, ma fid’ina mba mi tok ndjondjoîd’a kal suma ding suma 
hindina. Fata mi mbut ad’enga ki ndjondjoî mambid’a, mba mi tchol djangûna ki 
leu d’a Grek-ka. 

3Wani grang ma dur ayîna mba mi kak amula yam suma Gre’â. Mba mi te leud’a 
kad’enga, mba mi le ni vama mam hurum minima. 

4Wani ata yima leu mamba ad’ut ti b’al kä na, ad’eng mam mba tamula mba d’i 
kus seyo, leu mamba mba d’i wal lei abo andagad’a fid’i. Nga nandjavam ba mba 
mi vrak blogom mbi, a mba had’eng nga tamula mi suma dingâ. Wani sum 
ndazina ad’eng mazid’a mba d’i ndak d’igi mamba na d’i. 

5Ma mba mi te leud’a abo ma sutnina, mba mi mbut ad’enga, wani ma ngol ma 
aduk azigar mam suma nglonina mba mi mbut ad’enga kalamu, mba mi te leud’a 
kad’enga kal mamba mi. 

6Bugol bizad’a tcha, azi mba djin zla mazid’a. Amul ma abo ma sutnina goromba 
mba d’i vamul ma abo ma norîna á djin zla mazid’a tu, wani djin vun máma mba 
mi i avok ki. Ndjuvud’u, gorozina, ndat tata ki suma a nguyutna kabud’u, a mba 
tchazi woi pet. 

7Wani ma dingâ tu ad’u andjavat mba mi vrak balum abumu, mba mi nde azigarâ 
hamul ma abo ma norîna durâ kä kur aziyam ma ad’eng ma ngunguna, mba mi 
kus kaziya. 

8Mba mi yo alo ma tchet ma kur ambasina zlapa kahle suma sun suma lor suma 
kal teglesâ ki kawei mazi ma hapma suma a tinizi irazi vazi malo mazinina 
hurumba, mba mi i ki sed’ezi Ezipte. A mba ar bei dur ayîna bizad’a tcha. 

9Amul ma abo ma norâ mba mi kal kur leud’a hamul ma abo ma sutnid’a á durâ. 
Bugola, mba mi hulongî yam andaga mamba. 

10Amul ma abo ma norâ groma a mba min tazi á dur ayîna, a mba tok azigarâ 
ablaud’a mimiyâk. Ma dingâ adigazi mba mi i avok ki azigar mama, a mba tchila 
yam hagad’a d’igi toliyonda ti kus sei na, mba mi ndazì ma ngol ma ad’eng ma 
ngunguna durâ. 

11Amul ma abo ma sutna, hurum mba mi zala, mba mi nde woi á dur kamul ma 
abo ma norâ. Amul máma mba mi sun azigar mam suma mimiyâ’â. Wani azi mba 
ndabo mam ma djangûna. 

12Amul ma abo ma sutna mba mi hle yam akulo ngola yam kus ndata. Azigar 
suma ablau suma dudubu ndazina mam mba mi tchaziya. Hina pet pî, mam tam 
mba mi kus ayîna d’i. 

13Amul ma abo ma norâ mba mi hulong tok azigar suma dingâ kal suma avo’â. 
Bugol bizad’a tcha, mam mba mi mba ki azigar suma a min tazi kahle suma sïna 
ngolina ablaud’a. 

14Kur atchogoi ndata, suma ablaud’a a mba tchol durâ kamul ma abo ma sutna. 
Daniel, suma murud’umba aduk sum mangâ a mba tchol á dur ki sed’em á ndak 
vun vama mi nde tam mbei irangâ, wani azi mba ndak ki. 

15Amul ma abo ma norâ mba mi mba, mba mi mbu andagad’a akulo ad’u azì ma 
ngol ma ad’eng ma ngunguna, mba mi hlumu. Amul ma abo ma sutna ki grang 
mam suma durâ, hina pet pî, a mba tchol avorom mbi, a mba fad’enga á tchol 
avorom mbuo mi. 

16Ma mba mi ndum ayînina mba mi le ni vama hurum minima, sama mba mi tchol 
avoroma nga d’i. Mam mba mi kak kä yam andagad’a abot ma djivi ma kalâ, mba 
mi b’lak ahlena woi ata yima mam kak kuana. 

17Bugola, mam mba mi nga hurum á mba kad’enga hi leu mambid’a pet á zlap zla 
mamba kamul ma abo ma sutna, mam mba mi hum goromba á atchad’a ki 
djib’era á b’lagam ambas mamba woyo. Wani kur lem mam ndata hina pet pî, 
mba mi ndak ki. 

18Bugola, mba mi mbut iram yam suma kur tilina, mba mi yo andagad’a ablaud’a, 
gak grangâ hi suma dingîna mba mi d’elem avun sun mam mba zulo ndata; sun 
mam mba zulo ndata mba d’i hulong kamu. 

19Ata yi máma mba mi hulong kur azì ma ad’eng ma ngungu ma kur ambas 
mambina. Wani mba mi fad’enga á i avok ki, mba mi mit bei a wum balum asem 
ba. 

20Wani ma mba mi vrak blangâma mba mi sun ma tara á hurum ahle suma 
ndjondjoî suma kur leu mam mba djivi d’a kalina. Hina ndjö wani, mba mi tchum 
mbei bei huneîd’a, bei ayî ma dur ba mi. 

21Sama suma a golom isâ mba mi vrak blangâm bei sa mi tchugum baru d’a amula 
atam ba. Mam mba mi mba ata yima suma a nga kaka tchugotna, mba mi hle 
leud’a ki mbut ira. 

22Azigar suma a mba kus kama nga d’i, mba mi hazlazi woi pet, mba mi tchi ma 
ngolâ hi suma Alona mi djin vunam ki sed’ezina woyo. 

23Bugola, suma a mba djin vunazi ki sed’emu, mba mi i avogovok kur mbut ir 
mamba, mba mi kus kazi ni ki suma akid’eid’a hina ngiyeû go. 

24Ata yima suma a nga kaka tchugotna, mba mi i avok kur andaga d’a djivi d’a kur 
leud’id’a, mba mi le vama abuyom kabuyom ngolo a lum nga d’uo na, mba mi 
hurum ahle suma kur ambasina, mba mi b’rau ahle suma mi hurumuzïna ki 
ndjondjoîd’a mi suma ad’uma, mba mi nga hurum á ndazì ma ad’eng ma 
ngunguna durâ mi. Hina pet pî, mba mi i dei d’i. 

25Mba mi i kad’eng mamba kakuwam mba kekenga ki azigarâ ablaud’a á dur 
kamul ma abo ma sutna. Amul ma abo ma sutna mba mi buzuk ki azigar suma 
sib’ika ablaud’a mimiyâk á dur ki sed’emu, wani mba mi tchol avorom mbi, 
kayam azi nga huruzi á durum ki lemba. 

26Suma a mba te te mam ma djivinina ni suma a mba hum abo sumina. Azigar 
mama a mba b’rau woyo, suma ablaud’a a mba bo mi. 

27Amulei suma mbà ndazina a mba kak avun tabul ma tuna, a mba nga huruzi á le 
zla d’a tchod’a, a mba de tazi ni zla d’a kad’a. Wani azi mba ndak ki, kayam yima a 
ngama mba nga d’uo tua. 

28Amul ma abo ma norâ mba mi hulong yam ambas mamba ki ndjondjoîd’a 
ablaud’a. Kur djib’er mamba mba mi kak djangûna ki suma Alona mi djin vunam 
ki sed’ezina. Bugola, mba mi hulong kur ambas mamba. 

29Wani kur atchogoi d’a ngata, amul ma abo ma norâ mba mi hulong kur leu d’a 
abo ma sutnid’a, wani ata yi máma ahlena a mba le d’igi avoka na d’i. 

30Azigar suma abo ma fladegena a mba mba ki batod’a á dur ki sed’emu. Tam 
mba d’i tchuk lus, mba mi hulong kazigam glovod’o. Hurum mba mi zal ata suma 
Alona mi djin vunam ki sed’ezina, mba mi ndjak vunam ki suma a nga d’engzeng 
yam vun ma djin ma Alona mi djinim ki sed’ezina d’uo na. 

31Mba mi sunï azigarâ, a mba hle yina avun azì ma ad’eng ma ngungu ma a tinim 
iram vama, a mba mbud’um ndjendjed’a, a mba d’el ahle suma ngat buzu suma a 
hazi mAlona burâ ki burîna, a mba tin vama ndjendje ma tcho ma kal teglesâ yam 
yima ngal ahle suma ngat buzuna. 

32Mam mba mi lop suma a nga d’engzeng yam vun ma djin ma Alona mi djinim ki 
sed’ezina d’uo na ki vunam ma mbulâ. Wani suma d’engzeng yam Alo mazinina 
pet, a mba tchol ad’enga ngingring yam zla mazid’a. 

33Suma ne heî suma adigazina, a mba hat suma dingâ ablaud’a. Wani a mba tchi 
suma dingâ adigaziya, a mba ngal suma dingâ woi kakud’a, a mba yo suma dingâ 
magomba, a mba hurumuzi ahligiyeziya, a mba lazi hina bizad’a tcha. 

34Ata yima azi nga kur ndakina, a mba fe ndjunda hina nde, suma ablaud’a a mba 
zlap ki sed’ezi á mbut ira mi. 

35Suma hiuna aduk suma ned’a a mba tchaziya, wani mat mazina mba mi ndjun 
suma dingâ á mbud’uzi yed’et hapa titil gak yima dabid’a, kayam ahle ndazina a 
mba mba nata yima a ngama. 

36Amulâ mba mi le vama hurum minima, mba mi hle yam akulo, mba mi djib’er 
ala mam kal alo ma dingâ pet. Mba mi de zla d’a ndak á ded’a d’uo d’a yam Alo ma 
yam alona petna, mba mi i avogovok kur sun mamba, gak Alona mba mi tak ayî 
mama woyo. Ata yi máma Alona mba mi ndak vun vama mam nga hurum kama. 

37Mba mi djib’er yam alo ma abuyom ngolo a kud’uroma d’oze ma aropma a le 
kama d’i, mba mi hle yam akulo, mba mi gol tam ala mam kalazi pet, mba mi ge 
yam kä avok alo tu d’i. 

38Wani mba mi kud’orî alona hazì ma ad’eng ma ngunguna, nalo ma abuyom 
ngolo a wum nga d’uo na. Mam mba mi hum lora, mba mi hum kawei ma hapma, 
mba mi hum ahina d’a guzut kal teglesa kahle suma ding suma zlazi ngolina. 

39Mam mba mi mba á dur azì ma ngol ma ad’eng ma ngunguna kad’enga halo ma 
ding mámid’a, mba mi he ngola mi suma a valo máma atazina, mba mi tinizi 
nglod’a yam suma ablaud’a, mba mi b’rawazi andagad’a d’igi wurak mazid’a na 
mi. 

40Atchogoi d’a dabid’a, amul ma abo ma sutna mba mi tchol durâ kamul ma abo 
ma norâ, wani amul ma abo ma norâ mba mi tchol kam ki pus mam ma dur ayîna 
ki mam suma djang akulumeina ki batod’a ablaud’a, mba mi kal ki azigar mama 
kur ambasa teteng, mba mi tchila yam hagad’a d’igi toliyonda ti kus sei na. 

41Mba mi kal kur ambasa yat ma djivi ma kalâ, mba mi tchi suma ablaud’a. Wani 
suma Edom-ma ki suma Mowap-ma ki suma gangrang suma Amon-na a mba sut 
abomu. 

42Mba mi te leud’a yam andagad’a teteng, Ezipte pî mba d’i ar abom mbi. 

43Mba mi yo ndjondjoî d’a Ezipte-d’a, mba mi yo lora, kawei ma hapma kahle 
suma guzuzi kal teglesâ. Suma Libi-na ki suma Etiyopi-na a mba hulong yazi kä 
ad’um mi. 

44Wani zla d’a dinga mba d’i tcholï abo ma yorogona kabo ma norâ mba d’i 
mbud’um mandarâ. Mam mba mi tchol ki hur ma zal ma gugulu’â á dap suma 
ablaud’a woyo. 

45Mam mba mi tin zlub’u mam mba amula aduk alum ma ngol ma Mediterane-na 
kahina d’a a tinit irat vat kur ambasa yat ma djivi ma kalîd’a. Ata yi máma matna 
mba mi mba kam atogo dumuzi bei sa mi ndjunum ba. 

Daniel 12 

ATCHOGOI D’A DABID’A 
(12) 

Atchogoi d’a ndaka ki d’a suta 

1Malaika máma mi dan kua ala: Kur atchogoi ndata Michel ma ngolâ hi malaika 
ma ngom sum mangîna mba mi tchola. Atchogoi ndata natchogoi d’a ndaka. Kid’a 
andjaf suma a nga yam andagad’a deid’a gak kur atchogoi ndata, ndak ka hina d’a 
ti le nga yat tu d’i. Kur atchogoi ndata mang suma a b’irizi simiyêzi kur 
mbaktumba hAlonid’ina a mba fe suta. 

2Ablau suma a nga bona a mba zlit akulo. Suma dingâ a mba kak karid’a gak 
didin, suma dingâ a mba kak kur zulona kur gol la isa gak didin mi. 

3Suma ned’a a mba b’o wile d’igi hur alona na, suma a mba hat suma ablaud’a 
d’ingêrina a mba wile d’igi tchitchiud’a na burâ ki burâ gak didin. 

4Wani ang Daniel, ang ngom zla ndata kä muduriya, ang reî vun mbaktum ndata 
gak bur ma dabid’a mi. Suma ablaud’a a mba ndumud’u, we mazid’a mba d’i i 
avogovogo. 

Yima dabid’a arî ngeid’a 

5Ata yima an Daniel nga ni gol vama nde tam mbei irana tua na, suma mbà a nga 
tchola, tu abo aluma abo hî, tu abo aluma abo hî mi. 

6Ma dingâ tu mi de mi sama tchuk baru d’a luluîd’a atam ma nga tchola akulo 
yam mbiyo alumina ala: Ahle suma yoyou ndazina a mba dap mi mindja ge? 

7Sama tchuk baru d’a luluîd’a atama, mi yo abom akulo hur alona ki zla tam djak. 
An hum mi dala: An gun tan ki simiyê Alo ma gak didina. Ahle ndazina a mba le 

gak bizad’a hindi ki nusa, a mba dap pei ni fata ad’enga hi suma hAlonina mba d’i 
dap peid’a. 

8An Daniel ni hum zla ndata, wani an wat nga ad’ut ti. Ni kayam ndata ba, an djop 
ala: Salana, ahle ndazina a mba le ni na na ge? 

9Mi hulong dan ala: Daniel, ang i d’o. Zla ndata mba d’i arî ngeid’a vunat reîd’a 
hina gak atchogoi d’a dabid’a. 

10A mba mbus suma ablaud’a woi yed’et hapa titil bei zozota ba, wani suma 
asa’atna a mba wad’ud’a d’i, a mba i avogovok kur tcho mazid’a. Wani suma 
wed’a a mba wad’ud’a. 

11A mba tin ad’ud’a kur bur ma a mba d’el ahle suma ngat buzu suma a hazi 
mAlona burâ ki burîna gak vama tcho ma ndjendje ma kal teglesâ a mba tinim 
akulo yam yima ngal ahle suma ngat buzuna, a mba le burâ 1290. 

12Suma a ve tazi ad’enga kur djupa gak burâ 1335-hlâ, a mba le furîd’a. 

13Wani ang Daniel, ang i d’o gak bur mang ma dabid’a. Ang mba mid’a, wani ang 
mba tchol akulo á ve wurak manga kur atchogoi d’a dabid’a. 

Oze 

Oze 1 

ZLA D’A YAM OZE AZI KAMAMBA KI GROMID’A 
(1–3) 

1Wana ni zla d’a Ma didina mi dat mi Oze Beri goroma kur atchogoid’a hi 
Jerobowam Jowas goroma amul ma Israel-lîd’a, ni kur atchogoid’a hi Oziyas ki 
Jotam ki Ahas ki Ezekiyas amulei suma Juda-nid’a mi. 

Suma hi ma djok vunina ki zla d’a Alona mi dat avoka 

2Wana ni zla d’a Ma didina mi dat avok mi Oze-d’a: Mi dum ala: Ang i veï atcha d’a 
nga d’i le gaulangîd’a. Gro suma ang mba vud’uzi ki sed’etna a mba le ni gaulangâ 
hina mi . Kayam suma kur ambasina a he tazi á le gaulangâ, a hazigazi mi an Ma 
didina. 

3Oze mi i veï Gomer Diblayim goromba. Ti ve wirâ, ti vud’um gor mandjufâ. 

4Ma didina mi dum ala: Ang yum ala Jisreyel, kayam ar ndjö an nga ni mba á ngop 
andjafâ hi Jehu-na yam mat ma mi tchum avo Jisreyel-lâ. An mba ni d’el leu d’a 
ted’a aduk andjafâ hi Israel-lâ. 

5Kur bur máma an mba ni kus ahle suma sïna hi azigar suma Israel-lîna woi kur 
hor ra Jisreyel-la. 

6Gomer ti hulong ve wirâ, ti vut gor atchad’a. Ma didina mi de mi Oze ala: Ang yat 
ala Lo-Ruhama (nala, Bei we hohoud’a), kayam an mba ni we hohowa Israel-lâ á 
vat hurun ndei kazi gagak kuo d’a. 

7Wani an mba ni we hohowa suma Juda-na. An Ma didina Alo mazina, an mba ni 
sud’uziya, wani nga ni ki yeûd’a d’oze mbigeu d’a fiyaka d’oze ki durâ d’oze 
kakulumeina d’oze ki suma djang akulumeina d’uo mi. 

8Kid’a Gomer ti ar Lo-Ruhama bei hapona dad’a, ti ve wirâ kua, ti vut gor 
mandjufâ. 

9Ma didina mi de mi Oze ala: Ang yum ala Lo-Ammi (nala, Ni sum mana d’i!), 
kayam agi nga ni sum mana d’i, an nga ni magina d’uo mi. 

Oze 2 

Bur ma ngolâ kur Jisreyel 

1Ma didina mi de kua ala: Hina pet pî, Israel-lâ a mba zul d’igi les ma avun alum 
ma ngol ma sa ndak á ngam mboze á ndumum mbuo na na. Ata yima a mba dagi 
ala: agi nga ni sum mana d’uo na, a mba dagi ala: Agi nAlo ma bei matna groma. 

2Suma Juda-na ki Israel-lâ a mba zlap tu, a mba pat amulâ tu, a mba te yam 
ambasa. Bur máma ni bur ma ngolâ hi Jisreyel-lâ. 

https://es.bibles.org/mpg-AB/Hos/1#Hos.1.2!f.1


1493 

 

 
Bible azumeina 

© 1999, Alliance Biblique du Tchad 

 

 

 

3Agi dagi mi b’oziyogi suma andjofâ ala: Ammi (nala, Ni sum mana!) Agi dagi mi 
b’oziyogi suma aropma ala: Ruhama (nala, We hohoud’a!) 

Israel-lâ natcha d’a bateid’a 

4Ma didina mi de kua ala: Agi kagi sariyad’a yam asugiya , agi tchugugizi zlad’a 
kad’u, kayam ndat nga namanda d’i, an nga ni ndjuvut tuo mi. Ar ti ar 
gaulang matna woyo, ar ti ar mizeu mat ma led’a woi mi. 

5Le d’uo ni, an mba ni fogot baruna atat tei pet, an mba ni arat gandilad’a d’igi 
ndat ti vud’ï kä adjeu na, an mba ni mbud’ut andaga mata hur ful ma so ma 
gangrasâ, an mba ni tchat tei ki vun ma sod’a mi. 

6An mba ni we hohowa grotna d’i, kayam azi ni gro suma gaulangâ, 

7kayam asuzi natcha d’a gaulangâ, ta vud’uzid’a ti le nahle suma zulona. Nga d’i 
dala: An ringî bugol buniyôn suma a nga han te mana ki mbiyo manina, ni suma a 
nga han tumus tumiyô mana ki baru man nda luluîd’a ki mbul mana ki süm 
guguzlu mandina mi. 

8Kayam ndata, an nga ni tchak aweid’a woi kat kur lovot mata á d’elet lovota, an 
nga ni ngui gulumuna woi kat tala ti fe lovot mata bugol luo d’a. 

9Mba d’i hal lovota á i bugol buniyôtna, wani mba d’i fazi d’i; mba d’i halaziya, 
wani mba d’i fazi d’uo mi. Ata yi máma mba d’i dala: Djivid’a an hulong ad’u 
ndjuvun ma avo’â; adjeu an ki furîd’a kal la inid’a. 

10Ti wan nga d’ala ni an Alona ba, ni hat gemena, ni hat süm guguzlud’a ki mbulâ, 
ni an ba ni hat ndjondjoîd’a, nala bege d’a hapa ki lora suma ndat ti hazi malo ma 
a yum ala Bäl-lâ ni anu d’i. 

11Kayam ndata, an mba ni hulong ni ve geme mana woi abot ata yima zed’a, ni ve 
süm guguzlu manda woi ata yima duta, an mba ni yo tumus tumiyô mana ki baru 
man nda luluîd’a suma a zlubut ki gandila matina woi atad’u. 

12Ki tchetchemba, an nga ni fogot baruna woi atat ir buniyôtna, sama mba mi 
sud’ut abona nga d’i. 

13An mba ni d’elet furî mata kur vun til matna, kur vun til mat ma ti luwum kur 
bur ma tilâ mi deî awilina, kur bur mat ma sabatna, kur vun til mat ma lara ge pet 
ma a ngama mi. 

14An mba ni kizagat guguzlu mata ki tulumei mat suma ndat nga d’i dala: Wana ni 
wurak ka buniyôna a handji á ted’a d’a woyo. An mba ni ndjoyôzi woi aduk 
agud’a, azurei suma abageina a mba taziya. 

15An Ma didina ni dala: An mba ni wuragat yam bur ma ndat ti ngal dubang ma 
his djivid’ina mi Bäl ti nik ngangama atchinat ti tchuk hed’euna kelet ti ring bugol 
buniyôtna ti maran ndei na. 

16Kayam ndata, an mba ni lobot ni i ki sed’et abagei hur fulâ, an mba ni b’lengêt 
hurud’u. 

https://es.bibles.org/mpg-AB/Hos/3#Hos.2.4!f.1
https://es.bibles.org/mpg-AB/Hos/3#Hos.2.4!f.2

17Ata yi máma an mba ni hulongôt asine mat ma guguzlud’a, an mba ni mbut hor 
ra Akor-ra d’igi vun agrek ma mi malat lovot ta tin hurîna na. Ti mba d’i tit ad’un 
d’igi ndat ti tit ad’un adjeu ki weyeta na, d’igi bur ma ndat ti nde woi yam ambas 
sa Ezipte-d’ina na mi. 

Bur ma zlap darigïd’a 

18Ma didina mi de kua ala: Kur bur máma ndak mba d’i yan ala ndjuvunu, ndak 
mba d’i yan ala Bäl ma salana d’uo d’a. 

19An mba ni tchi simiyê Bäl lei avunat tala ti djib’er yam simiyê alo ma teteng 
máma d’uo d’angû d’a. 

20Kur bur máma an mba ni djin vunan ki sum mana kahle suma abageina kaluwei 
suma akulona kahle suma a dram kä yam andagad’ina mi, an mba ni kus yeûd’a ki 
mbigeu d’a fiyaka kahle suma dur ayîna woi pet kur ambasa, an mba ni arazi á 
tuk tazi ki halasa. 

21An mba ni arî ma d’umu’â ki iran fafat, an mba ni arî ma d’umuk ki gagazid’a ki 
d’ingêra ki sumad’a ki we hohoud’ina mi. 

22An mba ni d’umu’î d’um mba d’engzenga, ndak mba d’i wan an Ma didina. 

23An Ma didina nga ni dagu: Kur bur máma an mba ni arî Alo ma hulong humba, 
an mba ni hulong humba makulod’a. Akulod’a mba d’i hulong humba 
mandagad’a, 

24andagad’a mba d’i hulong humba mi gemena ki süm guguzlu d’a awilid’a ki 
mbulâ, azi mba hulong humba mi Jisreyel mi. 

25An mba ni zar Jisreyel kä andaga d’igi awuna na, kayam anu, an mba ni we 
hohowa suma an wazi nga hohowozi adjeu d’uo na , an mba ni de mi suma a nga 
ni mana d’uo na ala: Agi ni sum mana. Azi mba hulongôn humba ala: Angî Alo 
mamina mi. 

Oze 3 

Od’a hAlona d’a yam Israel-lîd’a nga d’i dap pi 

1Ma didina mi dan kua ala: Ang i veï atcha d’a banatna nga mi le kat heî d’a nga d’i 
le mizeunid’a, ang le kat d’igi an Ma didina nga ni le yam Israel-lâ na. Azi nga 
mbut irazi yam alo ma dingâ, a nga le d’od’oka yam woî guguzlu ma a hum mi 
fileinina, wan pî an nga ni le kaziya. 

2An gus amanda ni ki bege d’a hapa dogo yam vahl ki suwal awu orsâ karagaya 
mi. 

3An dat ala: Ndak mba d’i kak avo hatan tatâ, ar ndak le gaulangâ d’i, ndak ar tak 
mi sama ding nguo mi. An pî mba ni ar tan kak hina mi. 

4Kayam Israel-lâ a mba kak ngola tatâ bei amulâ, bei ma te kazina, bei ma ngat 
buzuna, bei ahina d’a ge humba, bei filei ma a yum ala efona, bei ma a yum ala 
terafima mi. 

https://es.bibles.org/mpg-AB/Hos/3#Hos.2.25!f.1
https://es.bibles.org/mpg-AB/Hos/3#Hos.2.25!f.2
https://es.bibles.org/mpg-AB/Hos/3#Hos.2.25!f.3

5Bugola, Israel-lâ a mba hulongî gen Ma didina Alo mazina, gen andjafâ hi David 
ma amul mazinina. Bur ma danana a mba mbeï avok Ma didina ki mandarâ yam 
djivi mam mba mi lata. 

Oze 4 

ZLA D’A TETENG NGA YAM ISRAEL-LÎD’A 
(4–13) 

Alona mi nga ki zlad’a ki sum mama 

1Agi Israel-lâ, agi humugi zlad’a hi Ma didinid’a. Mi dala: An nga ki zlad’a ki suma 
a nga kaka kur ambasina, kayam d’engzenga d’oze sumad’a a nga kur ambasa d’i. 
A wan nga ala an nAlona d’i. 

2Arî gun tad’a, ka zlad’a ki mbut ira, arî tchi tad’a, kula, mizeuna ki murud’umba, 
a nga tchi matna kam kua kam kua mi. 

3Kayam ndata, baktarad’a mba d’i nde yam ambasa, suma kurutna pet kahle 
suma abageina kaluwei suma akulona a mba dap peyo, kuluf ma kur alum ma 
ngolîna pî mba mi dap pei mi. 

Mbut ira hi suma ngat buzunid’a 

4Ma didina mi dala: Nga ni yam sama lara pî á tchugum zlad’a kam mboze á 
ngobom mbi, wani iran ni ngod’a yam ang ma ngol ma ngat buzuna. 

5Ang mba puk kä falei d’ad’ar, ang ki ndrang ma djok vuna djak, agi mba pugugi 
kä andjege, an mba ni tchang asung ngei mi. 

6Sum mana a mba puk kä, kayamba a wan nga d’uo d’a. Wani ang tanga wan nga 
d’uo mi. Kayam ndata, an mining ngi, ang mba kak man ma ngat buzuna d’uo mi. 
Kayamba ang mar yam gata hi an Alo mangîd’a, an mba ni mar rei yam grongâ mi. 

7Suma ngat buzuna ki zla tazi pet, a d’es sei kur lovot ta an tagazizid’a, a vrak filei 
ma ndjendjed’a blangân an mala ni subur mazid’a na. 

8Ahle suma ngat buzu suma sum mana a nga hazi yam tcho mazid’ina a mbut ni 
te mazina. Ni kayam ndata ba, a min ala sum mana a i avogovok kur tcho d’a 
led’a! 

9Wani vama mba mi mba yam sumina, mba mi mba yam suma ngat buzuna ni 
hina mi. An mba ni ngobozi yam tit mazid’a, an mba ni wuragazi yam tcho d’a azi 
lata mi. 

10Azi mba te, wani azi mba hop pi, azi mba le gaulangâ, wani azi mba zul li, kayam 
azi noyôn an Ma didina woi á le gaulangâ. 

11Gaulangâ ki süm guguzlu d’a adjeud’a ki d’a awilid’a a b’lak sum mana woyo. 

12Sum mana a nga djop zlad’a nata filei agu mazina. Totogo mazid’a nga d’i 
hulongôzi zla d’a ded’a! Djib’era hi gaulangîd’a ti vid’izi woyo, a nga le gaulangâ, a 
wal lei dei ki an Alo mazina mi. 

13A ngat ahle suma ngat buzuna akulo yam ahinad’a yat ta ked’iwurenga, a ngal 
dubang ma his djivid’ina akulo yam yima ndingâ, ad’u agu sena, ad’u agu 
pepliyena, ad’u agu tereben suma anguzuna b’uguma mi. Ni kayam ndata ba, 
grogi suma aropma a nga le gaulangâ, grogina amiyôzina a nga le mizeuna mi. 

14An mba ni mba á ngop grogi suma aropma yam gaulang mazina d’oze grogina 
amiyôzina yam mizeu mazina d’uo mi. Ni agi ba, an mba ni ngobogiya, kayam agi 
tagid’a zlabagi karop suma gaulangâ kur gong magi d’a kud’or fileina, agi nga hagi 
ahle suma ngat buzuna mi fileina ki sed’ezi d’igi suma bei wed’a a nga ring á i kur 
bad’a na. 

15Agi Israel-lâ, le agi hagi tagi á le mizeuna pî, ar suma Juda-na zlad’a vazi d’i, ar 
agi igi Gilgal li, ar agi igi Bet-Aven ndi, ar agi gunugi tagi ala: Ma didina ni ma bei 
matna d’uo mi! 

16Kayam Israel-lâ ni suma yam mba ad’enga d’igi amuhl hla wei d’a a tchugut nga 
ziyona kat yang tu d’uo d’a na, ki tchetchemba, Ma didina mba mi polozi ni d’igi 
sana mi pol gro tumiyôna hur ful ma bibinina na. 

17Suma Efraim-ma a zlap tazi ki fileina, agi araziya! 

18Ata yima abozi mi dap tche mazid’ina, a he tazi á le gaulangâ, amulei mazina 
huruzi mi ve nahle mazi suma zulona mi. 

19Simetna mba mi yozi mi i ki sed’eziya. A mba mbut zulona kahle mazi suma 
ngat buzu suma azi nga ngad’azina mi. 

Oze 5 

Israel suma a hat hat ta tchod’ina 

1Ma didina mi de kua ala: Agi suma ngat buzuna, agi humugiya, agi suma avok 
Israel-lîna, agi tinigi humagiya, agi suma avo hamulîna, agi humugiya, kayam 
sariya d’a ka ndata ni kagiya, kayam agi mbud’ugi ni dau ma yam sum manina 
avo Mispa, agi mbud’ugi nabei d’a gunda kä yam sum manid’a yam ahina d’a 
Tabor-ra, 

2agi mbud’ugi ni zul la yiyik ka tchi matna avo Kitim mi. Wani an Ma didina mba 
ni ngobogi ki zla tagi pet. 

3An we suma Efraim-ma, Israel-lâ a nga vita iran nduo mi. Wani ki tchetchemba, 
agi suma Efraim-ma, agi mbud’ugi tagi gaulangâ, Israel-lâ a mbut tazi ndjendjed’a 
mi. 

4Sun mazid’a nga d’i arazi lovota á hulongî gen an Alo mazina d’i, kayam muzuk 
ma gaulangâ mi nga adigaziya, kayam azi wan nga an Ma didina d’i. 

5Yam mba ad’enga hi Israel-lîd’a nga d’i le glangâsâ kaziya. Kayam ndata, Israel-lâ 
ki suma Efraim-ma a mba puk kä yam tcho mazid’a zlapa ki suma Juda-na mi. 

6Azi mba i ki tumiyô mazina kamuzlei mazina á halan an Ma didina, wani azi mba 
fan ndi, kayam an wal tan ndei dei ki sed’eziya. 

7Azi mbud’un iranu, a vut ni gro suma nga ata yazi d’uo na. Ki tchetchemba, ar tilâ 
tu a mba b’lagazi ahle mazina woyo. 

Ayî ma dur ma aduk suma Efraim-ma ki suma Juda-nina 

8Agi bugi adifa avo Gibeya, agi bugi adif fa ngola avo Rama, agi eregi ad’ugi akulo 
avo Bet-Aven. Agi suma Benjamin-na, agi gologi blogogiya! 

9Suma Efraim-ma a mba mbut vama b’laka kur bur ma an ngobozina. Zla d’a an 
nga ni dat mandjafâ hi Israel-lîd’a ni zla d’a gagazi d’a mba d’i led’a. 

10Amulei suma Juda-na a ni d’igi suma a djok agu ma ir hagad’a woina na, wani an 
mba ni vozi ayî mana kazi d’igi mbina na. 

11A le suma Efraim-ma tchod’a, a mired’ezi kä kur sariyad’a kayam azi ringî bugol 
ahle suma hawa ya’â. 

12An mba ni mbut d’igi fotna na yam suma Efraim-ma, d’igi ndjuvul ma mut sïna 
na yam suma Juda-na mi. 

13Suma Efraim-ma a we tugud’ei mazid’a, suma Juda-na a we mbil mazina. Suma 
Efraim-ma a ge sunda ata amul ma ngol ma Asiri-na. Wani amul máma mi nga 
kad’enga á sud’uzi d’oze a hazi kumana yam mbil mazina d’uo mi. 

14Kayam an mba ni mbut ni d’igi azlona na yam suma Efraim-ma, d’igi azlo ma 
azongâ na yam suma Juda-na, an mba ni kizaga, ni ge tan ni iya, an mba ni ve va, 
sama mba mi prud’um abona nga d’i. 

A mba hulongî gen Alona zu? 

15Ma didina mi dala: An mba ni iya, an mba ni hulong ata yan ma kaka gak azi we 
tcho mazid’a, gak azi mba mba á wan iranu. Fata azi nde kur ndakid’a, a mba 
halan ki hur ma hata. 

Oze 6 

1Agi mba dagi ala: Agi mbeyegïya, ei hulongeî gen Ma didina. Mam ma kizagei 
mbuleinina, mba mi tchiliya, mam ma toina, mba mi djini mbiliya. 

2Kur bur ma mbàna mba mi tchiliya, kur bur ma hindina mba mi tcholei akulo, ei 
mba kagei ki irei avoromu. 

3Ei weya, ei halei lovota á we Ma didina, ei wei ala nga mi mba gagazi d’igi yima 
fod’a na, nga mi mba kei d’igi mbiyo ma hle yinina na, d’igi alo ma hod’ogei ma mi 
rap yam andagad’ina na. 

4Ma didina mi dala: Agi suma Efraim-ma, an lagi ni nana ge? Agi suma Juda-na, an 
lagi ni nana ge? D’engzeng magid’a ni d’igi amborogei d’a ge yorogod’a na, d’igi 
mbad’ï d’a ti ge yorogo d’a ti kak ndjö ti gas seid’a na mi. 

5Kayam ndata, an nga ni zut suma djok vuna á togiya, an nga ni tchagi ki zla d’a de 
d’a avunanda. Sariya manda mba d’i ndeï woi d’igi b’o d’a faleid’a na. 

6Kayam an min ni d’engzenga, nga ni buzu ma ngata d’i; agi wan an Alona kal la 
agi han ahle suma ngat buzu suma ngalid’a. 

Ahle suma ndjendje suma aduk Israel-lîna 

7Agi bud’ugi vun ma djinda kä woi d’igi Adam na. Ni kua ba, agi mbud’um iranu. 

8Galät nazì ma ngol ma suma kuruma ni suma murud’umbina, kurumî buzuna 
vam tu. 

9Adesâ hi suma ngat buzunina nga mi tchi suma a i kud’or Alona kur lovot ta 
Sikem-mbina, d’igi suma tchigeta a nga bur suma kä na. Wana ni vama tcho ma 
ndjendje ma kalâ! 

10An we vama tcho ma ndjendjed’a aduk Israel-lâ. Ni kua ba, suma Efraim-ma a 
nga le gaulangâ, Israel-lâ a mbut ndjendjed’a mi! 

11Agi suma Juda-na, an nga ni nga yima ni ngobogi kuana mi. 

Oze 7 

Batranga nga ata yina pet, b’laka ti ar go mi 

1Ma didina mi dala: Ata yima an min le sum mana djivid’a an min sut Israel-lîna, 
tchod’a hi suma Efraim-mid’a ki tchod’a hi suma Samari-nid’a, mba d’i buzuk kei 
avoronu. Kayam azi ni suma ka zlad’a, suma kula a nga kal avo, suma tchigeta a 
nga tchola ir palumba á b’lak ahlena mi. 

2A nga de kuruzi ala an nga ni djib’er yam asa’at mazid’a d’i. Wani ki 
tchetchemba, tcho mazid’a ti nguyuzi wa, ti ni woi pid’ak avoron mi. 

3Azi nga lamulâ tam djivid’a kasa’at mazid’a, a nga le suma avok sumina tazi 
djivid’a ki zla mazi d’a kad’a mi. 

4Azi pet ni suma le mizeuna, a hle tazi ni d’igi aku d’a für ra sama lavungôna mi 
vata na, ata yima nga mi tib’ek afutina, nga mi zud’ut akulo d’i gak afuta ti fak tua. 

5Kur bur ma vun tilâ hamul mazinina, suma nglo suma avok suma a nga mbut 
tugud’eid’a abo süm guguzlud’a, amulâ nga mi ve suma las suma abozi akulo mi. 

6Ata yima a nga ndjak vunazi á tchol ki huneîd’ina, huruzi mi mbut ni d’igi aku d’a 
füra na. Wani andjege huruzi ma d’igi aku d’a füra na na nga mi bur sena. Yorogo 
mi ngal d’igi aku d’a nga d’i ngala na. 

7Azi pet a gakud’a ni d’igi aku d’a füra na, a nga ngal mazi suma nglo suma 
avorozina, a nga tchamulei mazina woi mi. Wani sa adigazi tu pî, mi yan nga d’i! 

8Suma Efraim-ma a tugut tazi kandjaf suma dingâ, azi ni d’igi woî ma bei 
mbud’um ad’um ba na na. 

9Andjaf suma dingâ a nga tazi ad’engêziya, wani azi nga we d’i. Abusa nga d’i deî 
kazi ko, wani azi nga we d’uo mi. 

10Yam mba ad’enga hi Israel-lîd’a nga d’i le glangâsâ kaziya. Hina pet pî, a hulongî 
nga gen an Ma didina Alo mazina d’i, a halan nga d’uo mi. 

11Suma Efraim-ma a mbut ni d’igi gugu d’a yat nga d’uo d’a bei wad’ud’a ba d’a 
na, a nga yi Ezipte-na, a nga i Asiri mi. 

12Ata yima azi nga ina, an mba ni tchuguzi abei manda kaziya, an mba ni tchuguzi 
kä d’igi aluwei suma akulona na. Ata yima azi nga tok kuana, an mba ni vigiziya. 

13Ni zla d’a hohoud’a kaziya, kayam azi wal lei dei ki sed’enu; b’laka nga d’i mba 
kaziya, kayam azi le tchod’a avoronu. An min á sud’uziya, wani azi dan ni zla d’a 
kad’a. 

14Ata yima azi nga yana, a nga yan ki hur ma tuna d’i, wani azi nga tchi kur azang 
mazina, azi nga ze tazi d’igi suma bei wanina na á fe gemena, á fe guguzlud’a mi. 
wani azi nga son vunanu. 

15Ni an ba ni had’aziya, ni an ba ni hazi ad’enga, wani azi nga de ni zla d’a tchod’a 
kanu. 

16Azi nga hulongîya, wani nga ni gen an Ma sä akulo ma kal teglesâ d’i, Azi ni d’igi 
yeû d’a bringîzlinga na, amulei mazina a mba puk kä avun ayî ma durâ, kayam zla 
d’a de d’a tcho d’a ndavunazid’a. Ni kayam ndata ba, a mbut vama sanda yam 
andaga d’a Ezipte-d’a. 

Oze 8 

Agi zaragi ni simetna; agi mba dud’ugi ni babarâ! 

1Ma didina mi dan ala: Oze, ang tin adifa avunangû, kayam ma djangûna nga mi 
dal akulo yam andagad’a hi an Ma didinid’a d’igi b’aruna na, kayam Israel-lâ a but 
wa vun man ma djinda woyo, a tchila wa yam gat manda mi. 

2Azi nga tchi kan ala: Alo mamina, ami Israel-lâ, ami wangû. 

3Israel-lâ a ar djivid’a woyo. Kayam ndata, ma djangûna mba mi digiziya! 

4A nga tin amuleina bei vun man ma hed’a, a nga tin suma nglo suma avok 
sumina bei an we ba, a nga yo kawei ma hapma ki lor mazid’a á yor fileina. Ni 
kayam ndata ba, azi mba b’lak tazi woyo. 

5Ma didina mi dala: Agi suma Samari-na, agi togi amuhl magi ma yora woyo, 
kayam agi zalan hurun ngola. Ni mindja ba, agi mba kagagi suma bei zlad’a kagina 
ge? 

6Wani amuhl ma agi yoroma ni sun nda sama d’alâ mi lata, nga nalona d’i. Ni 
kayam ndata ba, a mba to amuhl magi máma woi kikizek. 

7Kayam agi zaragi ni simetna, agi mba dud’ugi ni babarâ! Agi mba fagi yam awu 
d’i, agi mba fagi afuta kua d’uo mi. Le mi le irâ pî, andjaf suma dingâ a mba 
dud’umî aziya. 

8Israel-lâ a b’lak wa woyo. Ki tchetchemba, azi nga aduk andjaf suma ni d’igi dei 
ma sa nga mi minim mbuo na na. 

9Azi i Asiri d’igi koro ma abagei ma mi tit vam tuna na. Suma Efraim-ma a wurak 
suma á ve banad’a ki sed’ezi mi. 

10Azi he he d’a hawad’a mandjaf suma hina pet pî, an mba ni togozi tchetchem. Ar 
ndjö, azi mba fe ndaka abo anek ka amul ma ngol ma Asiri-na mba mi tinizizi 
kazid’a. 

11Suma Efraim-ma a zul yima ngal ahle suma ngat buzuna yam tcho mazid’a, wani 
yi mazi ma ngal ahle suma ngat buzu ma teteng máma nga mi zud’uzi á le tcho d’a 
kala mi. 

12An b’irizi gat manda dubu dubu pî, azi golot ni d’igi vama hawa ya’â na. 

13Azi nga ngat ahle suma azi nga handjina, a nga mud’uzi hliwiziya. Wani an Ma 
didina tan nga d’i lan djivid’a kazi d’i, an nga ni djib’er yam tcho mazid’a, an mba 
ni mba, ni ngobozi yam tcho mazid’a mi. Azi mba hulong Ezipte. 

14Israel-lâ a mar yam an ma lazina, a min azì ma amula. Suma Juda-na a min azì 
ma nglo ma ad’eng ma ngunguna ablaud’a. Wani an mba ni do azì mazi ma nglo 
máma akud’a. Akud’a mba d’i ngalazi azì mazi ma djifâ woi mi. 

Oze 9 

Ahlena hi Israel-lîna a mba dap pei pet 

1Agi Israel-lâ, agi lagi furîd’a d’oze hur ma hapma d’igi andjaf suma dingâ na d’i, 
kayam agi walagi woi kAlo magina á lagi gaulangâ, agi nga minigi wurak ka ata 
yat tuo d’a ata yima lara ma a nga to gemena kuana. 

2Yima to gemena ki yima miret guguzlud’a, agi mba fagi va kua d’i. Süm guguzlu 
d’a awilid’a pî, agi mba fum mbuo mi. 

3Suma Efraim-ma a mba kak kur ambasa hi Ma didinid’a d’i. Azi mba hulong kur 
ambas sa Ezipte-d’a, a mba i Asiri á te te ma ndjendjed’a. 

4Suma Efraim-ma a mba he he d’a hawa d’a süm guguzlud’a d’i; ahle mazi suma 
ngat buzuna Ma didina tam mba d’i lum djivid’a kazi d’i. A mba mbut ni d’igi te 
ma hohoud’a na kaziya. Suma pet suma a mba tazina a mba mbut ndjendjed’a, 
kayam te mazina mba mi arî kazi azi hol, a mba i ki te máma kur gong nga 
kud’ora hi Ma didinid’a d’i. 

5Agi mba lagi ni nana kur bur ma vun til ma a ngama, kur bur ma vun tilâ hi Ma 
didinina ge? 

6Fata agi mba ringîgi abo b’lak ka mba d’i mba yam ambasid’a, Ezipte-na a mba 
yogiya, azì ma Memfis-sâ mba mi mbut ni yima a tozogi kuana. Kekerezeuna mba 
mi se yam kawei magi ma hap ma djivi ma kal teglesâ, aweid’a mba d’i se kur 
zlub’u magid’a mi. 

7Bur ma Ma didina mba mi mba á ngobogina nga mi djïya. Gagazi, bur ma 
hlatchugula nga mi djïya. Agi Israel-lâ, agi mba wagiziya. Agi nga dagi ala: Ma 

djok vun Alona mi ni lilid’a, sama Muzu’â nga mi zud’uma ni sama yam nga d’uo 
na. Tcho magi d’a bei dap ndumba ki murud’um magid’a a kal ngola heî. 

8Sama kak ndjola yam suma Efraim-ma ni ma djok vuna zlapa kAlona, wani 
dauna mi nga gunda kä kur lovot mam mba lara ge d’a mam nga mi tit kuad’a. 
Kur ambasa hAlo mamid’a, mam fe ni d’ugura vat tu. 

9Agi tub’agagi tagi ki tchod’a d’igi agi lagi adjeu avo Gibeya na, wani Ma didina 
nga mi djib’er yam tcho magid’a, mba mi ngobogi yam tchila magid’a. 

Suma a tin nga huruzi yam Ma didina d’i 

10Ma didina mi dala: An fe Israel-lâ nabagei hur fulâ d’igi guguzlud’a na, an 
wabuyozi ngolo ni d’igi vud’a tulum ma mi ne avo’â na, wani a i bugol alo ma a 
yum ala Bäl-Peyor-râ, a tin tazi irat vat mi va mazi ma ndjendjed’a, a mbut 
ndjendjed’a d’igi va mazi ma huruzi vuma na. 

11Suma Efraim-ma, subur mazid’a mba d’i pir d’igi aleina na, a mba vut tuo, a mba 
vut gor ruo, atcha mba d’i ve wir ruo mi. 

12Le azi nga wul grozina pî, an mba ni yozi woi avok bei a djeng suma. Fata an 
mba ni wal ki sed’ezid’a ni zla d’a hohoud’a kaziya. 

13Suma Efraim-ma a nata yima djivina d’igi Tir na, wani a mba he grozina abo ma 
tchi suma. 

14Ma didina, ang haziya, ang hazi ni me ge? Ang hazi azì gro ma mi tchuk grona 
woina! Ang hazi napo ma sid’amba b’agadjana! 

15Asa’at mazid’a ti nde woi navo Gilgal. Ni kua ba, an noyôzi woyo. An mba ni 
digizi woi avo hatan yam tcho mazi d’a azi lata, an mba ni le kazi baba d’uo d’a, 
kayam mazi suma nglo suma avorozina pet a ni suma bei hum vuna ba na. 

16Suma Efraim-ma, a kazi woyo, sideyezi mi so woyo, a mba vut ti. Le azi nga ki 
grona pî, an mba ni tchazi grozi suma huruzi vazi heîna woyo. 

17Alo mana mba mi arazi woyo, kayam azi humum nga vunam mbi. Azi mba b’rau 
woi aduk andjaf suma yayak. 

Oze 10 

Hur ma tinda ki leu d’a Israel-lâ a dap peyo 

1Adjeu Israel-lâ a ni guguzlu d’a djivid’a vut heîd’a. Le d’i vut ngola kala ni, a min 
yima ngal ahle suma ngat buzuna ablaud’a kal mi. Le ambas mazid’a ti mbut 
ambas sa djif fa heî d’a kala ni, azi tin ahle suma ge humba teteng kal mi. 

2Azi mbut suma hur ma mbàmbàna, a mba zi tcho mazid’a kaziya. Ma didina mba 
mi b’lagazi yi mazi ma ngal ahle suma ngat buzu ma tetengâ kä woyo, mba mi 
b’lagazi ahle mazi suma azi tinizi á ge humbina woi mi. 

3Ki tchetchemba, a nga dala: Ei nga kamul li, kayam ei nga lei mandara Ma didina 
d’i. Na ni amulâ mba mi le ni nana kei ge? 

https://es.bibles.org/mpg-AB/Hos/9#Hos.9.9!f.1

4A nga de zla d’a hawa yaka, a nga gun tazi gun nda ka zlad’a, a nga djin vunaziya, 
wani sariyad’a mba d’i zul kazi d’igi asu ma tchona mi zul hur asinena na. 

5Suma Samari-na a mba le mandarâ abo gor amuhl ma yor ma Bet-Aven-na. Suma 
a mba yor tazi kamu, suma ngat buzuna a mba tchi kam kayam subur mamba dap 
pei da’. 

6A mba i ki sed’em he d’a hawad’a mamul ma ngol ma Asiri-na. Suma Efraim-ma a 
mba tchuk susub’ok, Israel-lâ a mba mbut zulona yam nga hur mazina mi. 

7Samari kamul matna a mba kal lei d’igi agu ma gorâ mi dol akulo yam mbina na. 

8Yima nding ma teteng ma a tinim iram vam ma Bet-Aven ma Israel-lâ a le 
tchod’a kuana, a mba b’lagam mbeyo. Kekerezeuna kaweid’a a mba deî ata yi 
mazi ma ngal ahle suma ngat buzu ma tetengâ. A mba de mahuniyôna ala: Agi 
ngeyemiya, a mba de mi yima nding ma tetengâ ala: Ang dris kä kamiya. 

Israel-lâ a mba dut vama azi zarama 

9Ma didina mi dala: Agi Israel-lâ, agi lagi tchod’a avo Gibeya adjeu dei, gak ini agi 
nga igi avogovok kur tchod’a. Na ni ayîna mi nde nga yam suma tchona avo 
Gibeya d’uo zu? 

10An mba ni tozi d’igi hurun min na. fata an tozi yam tcho mazi d’a azi dugud’ot 
led’id’a, suma a mba tok tazi á duruzi mi. 

11Suma Efraim-ma a ni d’igi amuhl hla wei d’a a had’at djivi d’i d’a min to 
awunid’a na. Wani an mba ni gat dju’â ata delet ta djivid’a, an mba ni zlubut 
ahlena huyogot mi. Suma Juda-na a mba zuma, suma hi Jakob-ma a mba tan 
hersena mi. 

12Agi zaragi d’engzenga, agi mba dud’ugi djivid’a, agi zumugi asine ma awilina mi. 
Yina mba wa tala agi hulongôgï gen an Ma didina gak an vogi suta kagi d’igi 
mbina na d’a. 

13Wani agi zaragi ni tchod’a, agi dud’ugi ni sun nda d’ingêr ruo d’a, agi tagi vud’a 
zla d’a kad’a. Agi tinigi hurugi ni yam pus magi ma dur ayîna, yam ablaud’a hi 
azigar maginid’a mi. 

14Kayam ndata, siwel la ayîna mba d’i tchol aduk sum magina, azì magi ma ad’eng 
ma ngunguna pet mba mi b’lak keyo, mba mi b’lak kei ni d’igi Salman mi b’lak 
Bet-Arbel kur bur ma ayî ma mi ndjirep asud’a ki grotna woina na. 

15An Ma didina nga ni dagiya: Agi suma Betel-lâ, an mba ni le ki sed’egi ni hina 
dedege yam asa’at magi d’a ngol la kala, a mba tchamul ma Israel-lâ tchi tua ba 
yina fo. 

Oze 11 

Od’a hAlona d’a yam Israel-lîd’a 

1Ata yima Israel mi gogora tua na, an le kamu, an yi gorona woi kur Ezipte. 

2Wani Israel-lâ a wal tazi woi ki an Ma ni yazina, a hahle suma ngat buzuna mi 
Bäl, a ngal dubang ma his djivid’ina mi fileina mi. 

3Wani ni an ba ni ndjun suma Efraim-ma, ni vazi abozi akulo mi, wani azi we nga 
ala ni an ba ni ndjunuziya d’i! 

4An tanazï ki ziyo ma we hohoud’a, ni ki kindjing ma od’a ba, ni mbazïya, ni an ba 
ni hlazi dju’â woi keleziya, ni an ba ni hazi tena mi. 

5Azi mba hulong Ezipte d’i, wani amul ma ngol ma Asiri-na mba mi tamula kaziya, 
kayam azi noî á hulongî gevenu. 

6Ayî ma durâ mba nde yam azì mazi ma nglona, a mba tchi mazi suma gangrangâ 
woyo, a mba b’lagazi woi yam nga hur ma azi ngama. 

7Sum mana a so tazi á wal tazi woi ki sed’enu, a nga yazi ala a mbut irazi yam an 
ma sä akulo ma kal teglesâ pî, sama adigazi ma hle tam hina b’ene’â nga d’i. 

8Agi suma Efraim-ma, an ndak á aragi woi zu? Agi Israel-lâ, an ndak á noyôgi woi 
zu? An ndak á le ki sed’egi d’igi an le ki Atma ki Seboyim na zu? Hurun mi b’lak 
yam zla ndata, hurun mi zal ngola mi. 

9An mba ni le d’igi hur man ma zal ma gugulu’â na d’i, an mba ni mba á b’lagagi 
agi suma Efraim-ma woi d’i. Kayam an nAlona, an nga ni sana d’i. An Ma bei 
tchod’a ni nga adigagiya, an nga ni mba ki hur man ma zala d’uo mi. 

10Agi mba tid’igi bugol an Ma didina. An mba ni tchi d’igi azlona na. Gagazi, an 
mba ni tchi d’igi azlona na, grona a mba tcholï abo ma fladegena ki zlaka, a mba. 

11An Ma didina nga ni dagiya! A mba tcholï Ezipte d’igi aleina mi pir na, a mba 
tcholï Asiri d’igi gugud’a ti pir na. An mba ni kagazi yam andaga mazid’a mi. 

Oze 12 

Andjaf ma mbut ira 

1Suma Efraim-ma a nguyun kä ki zla d’a kad’a, andjaf suma Israel-lâ a nguyun kä 
ki mbut ira. Suma Juda-na a nga zlapa ki an Alona tua, a ni suma d’engzengâ 
avogon an Alo ma bei tchod’a ba na mi. 

2Suma Efraim-ma a te ni simetna, a nga tit bugol simet ma abo ma yorogonina. 
Burâ ki burâ a de ni zla d’a kad’a, a nga hurum ahlena, a djin vunazi ki suma Asiri-
na, a nga i ki mbulâ avo Ezipte mi. 

3Ma didina mi nga ki zlad’a ki suma Juda-na. Mba mi mba á ngop suma hi Jakob-
ma yam tit mazi d’a tchod’a, mba mi wuragazi yam sun nda tcho d’a azi lata. 

4Jakob mi veï dodogasem wiyema ni kur asum dei. Ata yima mi djeng sanina, mi 
ndjiget kAlona. 

5Jakob mi ndjiget ki malaikana, mi kus kamu, mi tchenem ala mi b’e vunam kamu. 
Jakob mi fum sä Betel. Ni kua ba, Alona mi de zlad’a ki sed’emu. 

6Ma didina Alo ma ad’engêm pet ma simiyêm ala Ma didina na, 

7mi de mi Jakob ala: Ang hulongî gen an Alo mangâ mbeî, ang le djivid’a, ang tit 
yam d’ingêra, ang tin hurung kan an Alo mangâ burâ ki burâ mi. 

8Agi suma Efraim-ma, agi ni suma mbut abogina, kilo ma mbut ira mi nga 
abogiya, agi minigi ni mbut ir suma tu. 

9Agi nga dagi ala: Gagazi, ami ni suma ndjondjoîna, ami fami ahlena ngola. Wan 
pet ni sun nda ami lat kabomid’a, a mba fe vama tcho tu pî avo hatami d’i. 

10Wani an ni Ma didina Alo magina ei kur ambas sa Ezipte-d’a dei gak ini. An mba 
ni hulong ni kagagi kur zlub’ud’a d’igi a le kur bur ma vun til ma ngama na. 

11An de zla manda mi suma djok vuna, an ar ahlena a nde tazi woi irazi teteng, an 
de zlad’a woi ki d’ogolâ mi suma djok vuna mi. 

12Suma Galät-na ni suma tchona. Gagazi, azi tazi a mba mbut ni vama hawana. A 
nga ngat amuzleina buzuna avo Gilgal burâ ki burâ, wani yi mazi ma ngal ahle 
suma ngat buzu ma tetengâ mi mbut ni d’igi ahina d’a nga mola hur asinenid’a na. 

13Jakob mi ring yam andaga d’a Aram-mba, mi le sunda yam atchad’a, ni yam 
atchad’a ba, mi pol aho’â. 

14Nata ma djok vuna ba, Ma didina mi buzugï Israel-lâ woi avo Ezipte, ni ma djok 
vun máma ba, mi ngom Israel-lâ. 

15Suma Efraim-ma a zal hur Ma didina ngola, Salazina mba mi hulongôzi tcho 
mazi ndata kaziya, mba mi hulongôzi sun mazi d’a zulona kazi mi. 

Oze 13 

Matna handjaf suma a kak djangûna ki Ma didinina 

1Ata yima suma Efraim-ma a de zlad’ina, suma pet a le mandarâ. A hle yazi akulo 
yam andaga d’a Israel-la, wani a kud’or Bäl, zlad’a vaziya, a bo. 

2Ki tchetchemba, a nga le tchod’a, a nga i avogovogo, a nga yor angus ahlena ki 
kawei ma hapma, a nga yor fileina ki lem mazid’a pet. Ni sun nda sama d’alâ mi 
lat kabomba. A nga de kat ala: Ar suma a nga mba kahle suma ngat buzunina a 
sop vun gor amuhl ma a yorom máma. 

3Kayam ndata, a mba mbut d’igi amborogei d’a yorogod’a na, d’igi mbad’ï d’a ti ge 
ndjö ti gas seid’a na, d’igi mbirlim mba ti tor hububu ma ata yima to awuna 
woid’a na, d’igi andos ma mi buzuk kei akulo yam azid’ina na mi. 

4An ni Ma didina Alo magina ei yam andaga d’a Ezipte-d’a dei, agi wagi nga alo 
ma ding ngi, ni an tu. Ma sut ma ding nga d’i, ni an tu mi. 

5An wagï ni hur ful ma yam andaga d’a so d’a gangrasina. 

6Ata yima an hagi tena ndak yam mei magid’ina, agi hobogiya, agi hlagi yagi 
akulo. Ni kayam ndata ba, agi maragi kanu. 

7Ni kayam ndata ba, an ni mbut d’igi azlona na kagiya, d’igi sindilâ mi bur suma 
kä glovot na mi. 

8An nga ni lad’agi d’igi ambur urs sa a yot grotnid’a na, an nga ni zagagi hurugi 
woyo, an nga ni kizagagi woi d’igi azlo d’a ti kizak ahlena woi d’a na, amburei 
suma abageina a mba kizagagi woi kikizek mi. 

9Agi Israel-lâ, agi b’lagagi woi ni kayamba agi kagagi djangûna ki an ma ni 
ndjunuginid’a. 

10Amul magi ma mi sud’ugina mi nga ni lara ge? Magi suma nglo suma avorogi 
suma a tagagi lovotina a nga ni lara ge? Ni agi ba, tchenen ala: Ang hami amulâ ki 
suma nglo suma avoromina d’uo zu? 

11An hagi amuleina ni kayîna; ata yima an hurun zalâ, an yogizi woi mi. 

12Tchod’a hi suma Efraim-mid’a, a b’irit nga kä; tchila mazid’a, a ngomot nga kä 
mi. 

13Ndaka mba d’i nde kazi ni d’igi vuta ti nde yam atchad’a na. Azi ni d’igi gor ma 
yam nga d’uo na na. Ata yima yam ma vuta nda’â, nga mi ndeï woi kur asum mbi. 

14An mba ni prud’uzi woi ata yima azuleina zu? An mba ni prud’uzi woi abo 
matna zu? Ang matna, tugud’ei mang nga tcho d’a tchi matna ti nga ni lara ge? 
Ang yima azuleina, ad’engêng nga ang b’lak ki sumid’a ti nga ni lara ge? We 
hohoud’a dap vita iranu. 

15Le andjafâ hi Efraim-ma nga mi i avogovok aduk b’oziyoma pî, simetna mba mi 
tcholï abo ma yorogona, ni simet ma tcholï hur fulâ ata Ma didinina. Mba mi som 
mbiyo mam ma laud’a woyo, mba mi sid’amam golong mamba woi mi. A mba 
hurumum ahle mam suma guzuzi kal teglesâ mi. 

16Suma Samari-na zlad’a mba d’i vaziya, kayam a kak djangûna kAlo mazina. A 
mba tchazi avun ayîna, a mba ndjirebezi grozi suma gureina woyo, amiyôzi suma 
wirâ, a mba zazi huruzi woi mi. 

Oze 14 

OD’A HALONID’A MBA D’I KA’Î O D’A GAGAZID’A 
YAM ISRAEL-LÂ 

(14) 

Ma djok vuna nga mi yi Israel-lâ a mba gen Alona 

1Agi Israel-lâ, agi hulongôgï gen Ma didina Alo magina, kayam agi pugugi kä yam 
tcho magid’a. 

2Agi mbeyegï ki zla d’a avunagid’a gen Ma didina, agi dum ala: Ang vat hurung 
ngei yam tchila mamid’a pet, ang vami atang ki djivid’a. Ami mba suburung ki 
vunami kal la ami hang amuhlîd’a. 

3Amul ma ngol ma Asiri-na mba mi sud’umi d’i, ami mba fulumi yam akulumeina 
d’i, ami mba dami mi sun nda ami lat kabomid’a ala: Nda’î alo mamina d’uo d’a. 
Kayam ni ang ba, we hohowa ma hokuyod’a. 

4Ma didina mi dala: An mba ni sut Israel-lâ woi kur sun mazi d’a ata yat tuo d’a, 
an mba ni tagazi o man nda gagazi d’a kazid’a, kayam ayî mana mi vat tei kazi da’. 

5An mba ni mbut kazi ni d’igi mbad’ïd’a na, azi mba b’o d’igi tamasa na, sideyezi 
mba mi sir kä d’igi agu ma Liban-na na mi. 

6Abozi mba mi ruî woyo, a mba djif d’igi agu olif-fâ na, a mba his afufuîd’a d’igi 
agu d’a Liban-nda na mi. 

7Sum mana a mba hulongî a mba kak ad’u anguzunu, a mba zum gemena, a mba 
tchuk grona d’igi guguzlud’a na, simiyêzi mba mi nde yina d’igi süm guguzlu d’a 
Liban-nda na. 

8Suma Efraim-ma a mba dala: Vama ndolomi ki fileina ni me ge? An mba ni 
hulongôzi humba yam tchen mazid’a, an mba ni tin iran kaziya, an mba ni mbut 
ni d’igi agu sipre ma d’uf ma gugulîna na kaziya. Ni yam an ba, agi fagi ki te 
magina. 

9Ar sama ned’a mi hum ad’u zlad’a hi Oze-d’a, ar sama wad’ud’a mi wäd’u zla 
ndata, kayam lovota hi Ma didinid’a ni d’ingêr. Suma d’ingêrâ a mba tit kua, wani 
suma bei hum vuna a mba puk kä. 

Joel 

Joel 1 

ADESÂ HI DJERINA 
(1.1–2.17) 

1Wana ni zla d’a Ma didina mi dat mi Joel Petuwel goromid’a: 

Mbad’a hahle suma b’lak ahlena ki baktarad’a 

2Agi suma nglona, agi humugi zla d’a wanda. Agi suma nga kaka kur ambasina, 
agi tinigi humugiya. Vama hina na mi le kur atchogoi magid’a d’oze mi le kur 
atchogoid’a habuyogid’a zu? 

3Agi dagizi woi mi grogina, ar grogina a dazi woi mi grozina, grozina a dazi woi 
mi suma kur atchogoi d’a sä avokina mi. 

4Vama dodob’odjod’a ti arama, djera mba d’i tumu; vama djera ti arama, 
teb’rezena mba mi tumu; vama teb’rezena mi arama, djer galagana mba mi tum 
mi. 

5Agi suma gurud’ugi ki sümina, agi zlid’igi akulo, agi tchigiya. Agi suma tche süm 
guguzlud’a heîna pet, agi tchigi tchi ma hohoud’a, kayam a kagi wa süm 
guguzlud’a avunagiya. 

6Ades ahle suma b’lak ahlena a mba wa kur ambas manda. A ni suma ad’engâ, 
ablawazi ndak á ndumba d’i. Siyazi ni d’igi sï azlona na, agingâzi ni d’igi aging 
azlo d’a modod’a na mi. 

7A b’lak guguzlu manda, a kragan tulum mana woi grib’ing, a tum huyogom mbei 
pet, abozi mi mbut hapa mi. 

8Agi tchigi tchi ma hohoud’a d’igi gor weid’a ti tchuk dodora atat á tchi mad’a 
ndjuvut ma d’umba na. 

9A mbeï nga ki he d’a hawa d’a afuta ki he d’a hawa d’a süm guguzlud’a kur gong 
nga kud’ora hi Ma didinid’a d’i. Ni kayam ndata ba, suma ngat buzu suma a nga le 
sunda mi Ma didinina a nga tchiya. 

10A b’lak asinena woyo, andagad’a ti mbut hohoud’a, kayam a b’lak gemena woyo, 
süm guguzlu d’a awilid’a ad’ut ti kä, mbulâ mi sid’am mi. 

11Suma zuma a mbut hohoud’a, suma zum guguzlud’a a nga yor tazi yam gemena 
kawu orsâ, kayam vama dut nga d’uo d’a. 

12Guguzlud’a ti lugod’a, tulumeina a yak keyo, grenatna kamulongeîna kagu 
poma, kagu ma kur asinena pet mi so woyo. Furîd’a ti dap pei aduk suma. 

D’el tad’a bei te tena á tchen Ma didina 

13Agi suma ngat buzuna, agi tchugugi dodora atagiya, agi yorogi tagiya. Agi suma 
lagi sunda ata yima ngal ahle suma ngat buzunina, agi tchigiya. Agi suma lagi 
sunda mAlo manina, agi tchugugi dodora atagiya, agi mbeï burugi kä andjege. 

Kayam a nga mba ki he d’a hawa d’a afuta ki he d’a hawa d’a süm guguzlud’a kur 
gong nga kud’ora hAlo maginid’a d’uo d’a. 

14Agi tchagi wala yam d’el tad’a bei te tena, agi togogi tok ka a tinit irat vata, agi 
togogi suma nglona ki suma kur ambasina pet kur gong nga kud’ora hi Ma didina 
Alo maginid’a, agi tchenem tchen nda hud’a mi. 

Burâ hi Ma didinina 

15Alë! Ni bur ma me na ge? Kayam burâ hi Ma didinina mi ar wa go, nga mi djï 
d’igi b’lak ka tcholï ata Ma ad’engêm kal petnid’a na. 

16A yo wa tena woi ireya, furîd’a ki hur ma hapma a dap wa woi kur gong nga 
kud’ora hAlo meinid’a mi. 

17Andjaf awuna mi so wa woi bei deîd’a, avureina va nga kuruzi d’i, yima ngom 
ahlena mi b’lak keyo, kayam gemena mi dap peyo. 

18Ahle suma abageina a nga zam tazi ngola, d’uwar ma nglona nga mi tcha tata 
kayam yima te hatna mi nga d’i, d’uwar ma gureina pî nga mi fe ndaka mi. 

Tchenda hi ma djok vunid’a 

19Ma didina, an nga ni tchi kangû, kayam akud’a ti ngal wa yima te hat ma hur 
fulîna woyo, sin akud’a ti ngal wa agu ma hur asinenina woi pet mi. 

20Ahle suma abageina a nga tchi kangû, kayam mbiyo ma laud’a mi so wa woyo, 
akud’a ti ngal wa yima te hat ma hur fulîna woi mi. 

Joel 2 

Burâ hi Ma didinina mi ar wa go 

1Agi bugi adifa kur Siyon, agi tchagi wulula akulo yam ahina man nda a tinit irat 
vata. Ar suma a nga kaka yam ambasina pet a zlaga! Kayam burâ hi Ma didinina 
nga mi djïya, mi ar wa go mi. 

2Ni bur ma nduvunda, ni bur ma wura ma i’îli’â, ni bur ma d’ugula, ni bur ma 
akukutna. Nga mi djï d’igi yina mi fo woi yam ahuniyôna na. Gola! Nades ahle 
suma b’lak ahlena ablaud’a, ad’enga heî mi. Ades ahle suma hina na a mba nga 
yazi tu d’i, a mba mba bugol kur atchogoi d’a mba d’i mbad’a d’uo mi. 

3Akud’a nga d’i ngal avoroziya, sin akud’a nga d’i trâ blogozi mi. Andagad’a 
tavorozi ni d’igi asine ma Eden-na na, ti mbut blogozi ni d’igi hur ful ma d’ad’auna 
na mi. 

4Ang golozi ni d’igi akulumeina na, a nga djang d’igi suma djang akulumeina a 
djangâzi na mi. 

5Ang ala ni siwela hi pus ma dur ayî ma nga mi pir akulo yam ahuniyônina na, 
d’igi siwela hi sin aku d’a nga d’i ngal kuzad’id’a na, d’igi andjaf suma ad’eng 
suma a ndjar á dur ayînina na mi. 

6Suma pet a nga zlak avoroziya, irazi d’i mbut tei mbolol mi. 

7Azi nga ring d’igi grang suma durâ na, azi nga djak akulo yam gulumuna d’igi 
suma dur ayîna na. Nge nge pî mi hle ni lovot mamba, sa nga mi d’es sei kur lovot 
mamba d’i. 

8Nge nge pî nga mi zut ndram mbi, nge nge pî mi hle ni lovot mamba, azi nga 
tchila yam ahle suma ayîna bei d’elezi ba. 

9Azi ndja abozi hur azì ma ngolâ, a nga ring akulo yam gulumuna, a nga tchuk 
klavi hur gongîyona ir fenetred’a d’igi suma kula na. 

10Andagad’a nga d’i yir avoroziya, akulod’a nga d’i giged’a, afata ki tilâ a mbut 
nduvunda, tchitchiud’a nga d’i wile d’uo mi. 

11Ma didina mi de zlad’a woi avok adesâ hi azigar mamina, kayam ades azigar 
mama mi kal ablaud’a heî, ni vama mandarâ mi. Gagazi, burâ hi Ma didinina ni 
bur ma ngolâ, ni vama mandarâ mi. Ni nge ba, mba mi tchol kur bur máma ge? 

Yina mba wa á hulongî gen Ma didina 

12Ma didina mi dala: Ki tchetchemba, agi hulongôgï geven ki hur ma tuna, 
agi d’elegi tagi bei te tena, agi tchigiya, agi gagi horâ mi. 

13Agi hawâgi ni baru magina d’i, wani agi hawâgi ni hurugiya. Agi hulongôgi gen 
Ma didina Alo magina, kayam mam mi ma sumad’a, ni ma we hohowa sumina, 
nga mi mbut ayîna atogo d’i, ni ma o mamba nga d’i dap puo na, nga mi ar ngop 
pa mam nga hurum kat á ngopid’a woyo. 

14Dam mba mi ar ngop mam ndata woyo, mba mi lagi djivid’a. Ata yi máma agi 
mba mbagi ki he d’a hawa d’a afuta ki d’a süm guguzlud’a mi. 

D’el tad’a bei te tena á tchen Ma didinid’a ti mba wa 

15Agi bugi adifa kur Siyon, agi tchagi wala yam bur ma d’el ta d’a bei te tenid’a, agi 
yagi tagi á togogi tok ka a tinit irat vata. 

16Agi togogi suma á togogi tok ka a tinit irat vata, agi togogi suma nglona ki 
kemba ki gugurei suma tchapona mi. Ar sama tel atchad’a awilina kamam mba mi 
teleta a buzuk kei kur gong mazi d’a burâ. 

17Ar suma ngat buzu suma a le sunda mi Ma didinina a tchi kur gong mam mba 
kud’ora aduk vun agre’â ki yima ngal ahle suma ngat buzuna, ar a dala: Ma didina, 
ang ngom sum mangâ, ar suma ang tazi djonina a mbut zulona tala andjaf suma 
dingâ a te kaziya d’a d’i. Ni kayam me ba, a mba de kazi aduk andjaf suma dingâ 
ala: Alo mazina mi nga ni lara ge ge? 

MA DIDINA MBA MI HULONG LAZI DJIVID’A 
(2.18-32) 

Ma didina mi hulong humba mi sum mama 

18Ma didina nga mi hat hurum yam sum mama, nga mi wazi hohowozi mi. 

19Ma didina mi hulongôzi humba, mi de mi sum mama ala: Gola! An nga ni sunugi 
gemena, süm guguzlu d’a awilid’a ki mbulâ. Agi mba hobogiya. An mba ni aragi á 
mbut zulona aduk andjaf suma dingâ d’uo d’a. 

20An mba ni dik magi suma djangû suma abo ma norâ woi dei, an mba ni digizi 
gak ni izi hur fulâ yam andaga d’a so d’a gangrasa. An mba ni dik azigar mazi 
suma avo’â irazi abo ma ir apo d’a Matnina, an mba ni dik azigar mazi suma 
bugolâ irazi abo ma ir alum ma ngol ma Mediterane-na mi. Mad’azi mba mi bua, 
mba mi b’ik hisâ kä b’ib’ik. An mba ni lazi hina, kayamba azi lagi tchod’a ngola 
heîd’a. 

21Andagad’a, ar ndak le mandar ri, ndak le furîd’a kayam Ma didina mi lahle suma 
nglona! 

22Ahle suma abageina, ar agi lagi mandar ri. Yima te hat ma hur fulîna nga mi 
d’uva, aguna nga mi vud’a, tulumeina ki guguzlud’a a nga hô vuta hôhô mi. 

23Agi suma Siyon-na, agi lagi hur ma hapma, agi lagi furîd’a yam Ma didina Alo 
magina, kayam mam nga mi sagi alona ata yamu, nga mi sagi alo ma hod’ogeid’a 
kalo ma dabid’a d’igi avok deid’a na. 

24Yima to awuna mba mi oî kawuna, zul la miret guguzlud’a mba d’i oî ki süm 
guguzlu d’a awilid’a ki mbulâ, a mba sulul kä woi mi. 

25An mba ni wuragagi yam biza d’a dodob’odjod’a ki djera ki teb’rezena ki djer 
galagana suma an sunuzi á b’lagagi ahligiyegi woi kuad’a. 

26Agi mba tagiya, agi mba hobogiya, agi mba gilen an Ma didina Alo magi ma mba 
mi lahle suma atchapma kagina. Agi sum mana, agi mba mbud’ugi zulona d’uo 
d’a. 

27Agi mba wagi ala an nga aduk Israel-lâ, an ni Ma didina Alo magina. Ma ding nga 
d’i. Agi sum mana, agi mba mbud’ugi zulona d’uo d’a. 

Ma didina mba mi vo Muzuk mama yam suma pet 

28Ma didina mi dala: Bugol ahle ndazina, an mba ni vo Muzuk mana yam suma 
pet. Grogi suma andjofâ ki grogi suma aropma a mba djok vuna, momorogei 
magina adïd’a mba d’i daziya, azungeî magina ahlena a mba nde tazi woi irazi mi. 

29Kur bur máma an mba ni vo Muzuk mana yam azungeîna ki yuguneina. 

30An mba ni lahle suma atchapma kur akulod’a, kä yam andagad’a mi, nala, 
buzuna, akud’a kandos ma tchola gozongâ. 

31Afata mba d’i mbut nduvunda, tilâ mba mi mbut buzuna avok mbad’a hi burâ hi 
Ma didininid’a. Bur máma ni bur ma ngolâ, ni bur ma mandarâ mi. 

32Ata yi máma sama lara pî ma mba mi yi Ma didina á ndjunuma, mba mi fe suta, 
kayam a mba fe yima ngeid’a yam ahina d’a Siyon-nda avo Jerusalem yam suma a 
mba sutna d’igi Ma didina mi de na. Ni suma mam mba mi yazi á sutina. 

Joel 3 

BURÂ HI MA DIDININA 
(3.1-21) 

Sariya d’a Alona mi kat yam andjaf suma dingîd’a 

1Ma didina mi dala: Gola! Kur bur máma an mba ni hulong suma Juda-na ki suma 
avo Jerusalem-ma ata blangâzi ma adjeuna. 

2An mba ni tok andjaf suma dingâ pet, an mba ni izi kur hor ra Josafat-ta. Ata yi 
máma an mba ni kazi sariyad’a kazi yam ahle suma azi lazi mi man suma Israel 
suma an tazi djonina, yam ndjoîd’a a ndjoyôzi woi aduk andjaf sumid’a, yam 
ambas man nda azi b’rawat teid’a mi. 

3Azi le togina yam sum mana, azi he gor mandjufâ yam gaulangâ, azi gus gor 
weid’a süm guguzlud’a á tched’a. 

4Agi suma Tir-râ ki suma Sidon-na pet, agi suma nga yam andaga d’a Filistê-d’ina, 
vama ndologi ki an ni me ge? Agi hal á hlagi atchugulugi ki sed’en ndju? Le agi hal 
á hlagi atchugulugi ki sed’enu ni, an mba ni hulong hlatchugul ndata ki sed’egi 
atogo zak! 

5Agi yogi kawei man ma hapma ki lor manda kahle man suma djivi suma guzuzi 
kal teglesâ, agi igi ki sed’ezi kur gongîyo magi suma tuwal fileina mi. 

6Agi guzugi gro suma Juda-na ki gro suma avo Jerusalem-ma woi abo suma Gre’â 
á walazi woi dei kambas mazid’a. 

7An nga ni hulongôzï yod’a ata yima agi guzuzi woi kuana, an mba ni hlazi 
atchuguluzi balum tcho d’a agi lazizid’a. 

8An mba ni guzugi grogi suma andjofâ ki grogi suma aropma woi abo suma Juda-
na. Azi mba hulong guzuzi woi abo suma Sabe suma sä deina mi. Wana ni zla d’a 
Ma didina mi data. 

Ayî ma dabid’a ki sariya d’a kad’a 

9Ar agi tchagi wala akulo mandjaf suma dingâ ala: Agi minigi tagi á dur ayîna, agi 
zlid’igi grang suma durâ akulo, ar azigar suma durâ pet a hud’ïya, a i dur ayîna. 

10Agi yogi ad’u kowuyo magina, agi zlagizi mbuguyo suma fuyogeina, agi yogi 
mbaragum magid’a, agi zlagizi asubiyona. Ar ma amangeîna pî mi dala: An ni ma 
ad’engâ! 

11Agi andjaf suma pet, agi b’ad’agi tagiya, agi mbeyegïya, agi togogi tagiya. Ma 
didina, ang sunï grang mang suma durâ ataziya. 

12Ar andjaf suma a tchol akulo, a i kur hor ra Josafat-ta. Ata yi máma an mba ni 
kak kua á ka sariyad’a yam andjaf suma pet suma a nga nguid’a ata yi mámina. 

13Agi yogi mbaragum magid’a, agi zazi d’igi awu ma mi ne dana na. Agi mbeyegï 
mired’eziya, kayam yima miret guguzlud’a mi oî wa, zula nga d’i sulul kä woi mi. 
kayam asa’at mazid’a ti kal ngola heî. 

14Gola! Suma ablaud’a ablaud’a mimiyâk a nga kur hora á ka sariyad’a, kayam 
burâ hi Ma didinina mi ar wa go á ka sariyad’a kur hor ndata. 

15Afata ki tilâ a mbut nduvunda, tchitchiud’a nga d’i wile d’uo mi. 

16Ma didina nga mi oî kur Siyon, nga mi breî ki delem akulo kur Jerusalem. 
Akulod’a kandagad’a a nga zlaga. Wani Ma didina nga mi ngom sum máma, mam 
mi yima ngeid’a hi Israel-lîna. 

17Hina wani, agi mba wagi ala an ni Ma didina Alo magi ma nga kaka yam ahina 
man nda Siyon nda a tinit irat vatina. Jerusalem a mba tinit irat vad’u, andjaf ma 
ding mba mi kal kua d’uo d’a. 

Suma hAlonina a mba hulong i avogovogo 

18Kur bur máma süm guguzlud’a mba mi djangî kä yam ahuniyôna, ambira mba 
d’i djangî kä akulo yam yima ndingâ, toliyon nda Juda-d’a pet mba d’i lau mbina, 
mbina mba mi lawï kur gong nga kud’ora hi Ma didinid’a, mba mi rap yam hor ra 
Sitim-mba. 

19Ezipte mba d’i mbut djona, Edom mba d’i mbut ni hur fulâ, kayam murud’um 
mba azi lat mi suma Juda-na á tchi suma bei zlad’a kazina yam andaga mazid’a 
adjeud’a. 

20Wani suma a mba kak kur ambas sa Juda-d’a gak didin, a mba kak kur 
Jerusalem atchogoid’a katchogoid’a mi. 

21An mba ni hlatchugula buzuwazi ma an hlum nga atchugulum mbuo tua na. An 
Ma didina mba ni kak kur Siyon. 

Amos 

Amos 1 

ALONA MBA MI KA SARIYAD’A 
YAM ANDJAF SUMA A NGUI ISRAEL-LÎNA 

(1.1–2.5) 

1Wana ni zlad’a hi Amos ma aduk suma pol d’uwarâ avo Tekowa-nid’a. Ahlena a 
nde tazi woi iram yam Israel-lâ kur atchogoid’a hi Oziyas amul ma Juda-nid’a 
katchogoid’a hi Jerobowam Jowas goroma amul ma Israel-lîd’a mi. Ahle suma a 
nde tazi irama a le ni bizad’a mbà tua ba, andagad’a ti giged’a. 

2Amos mi dala: Ma didina nga mi to breîd’a kur Siyon, delem nga d’i nde woi avo 
Jerusalem. Yima te hatna hi suma polina mi lugod’a, hat ma yam ahina d’a 
Karmel-lina mi so woi mi. 

Ma didina mi ngop andjaf suma tetengâ (a) Mi ngop Asiri-na 

3Ma didina mi dala: Suma Damas-sâ a nga i avogovok kur tchod’a wan pî, an mba 
ni djok vunan yam zla d’a an data d’i. Kayam a miret suma Galät-na kä kasezi d’igi 
suma a to awuna ki toto d’a kaweina na. 

4An mba ni do akud’a ata azì ma amula hi Hazayel-lâ, ti mba d’i ngal azì ma ad’eng 
ma ngunguna hi Ben-Hadat-na woi mi. 

5An mba ni kus kawei ma murguli ma avun azì ma ngol ma Damas-sîna woyo, an 
mba ni dap suma a nga kaka kä kur hor ra Bikat-Aven-nda ki ma nga mi tamula 
yam suma hi Bet-Eden-na woi mi. Suma Siri-na a mba yozi magomba izi Kir. An 
Ma didina ni de na. 

(b) Mi ngop Filistê-na 

6Ma didina mi dala: Suma Gaza-na a nga i avogovok kur tchod’a wan pî, an mba ni 
djok vunan yam zla d’a an data d’i. kayam azi yo suma magomba, a hazi mi suma 
Edom-ma, 

7an mba ni do akud’a ata gulumun ma Gaza-na, ti mba d’i ngal azì ma ad’eng ma 
ngunguna woi mi. 

8An mba ni tchi suma a nga kaka Asdot-na woi pet ki ma nga mi tamula Askalon-
na woi mi. An mba ni hulong abon ni tum suma Ekron-na, suma Filistê suma a arâ 
a mba dap pei mi. An Salad’a Ma didina ni de na. 

(c) Mi ngop Fenis-sâ 

9Ma didina mi dala: Suma Tir-râ a nga i avogovok kur tchod’a wan pî, an mba ni 
djok vunan yam zla d’a an data d’i. Kayam a yo suma magomba pet, a hazi mi 
suma Edom-ma bei djib’er yam bana d’a azi vata ba, 

10an mba ni do akud’a ata gulumun ma Tir-râ, ti mba d’i ngal azì ma ad’eng ma 
ngunguna woi mi. 

(d) Mi ngop Edom-ma 

11Ma didina mi dala: Suma Edom-ma a nga i avogovok kur tchod’a wan pî, an mba 
ni djok vunan yam zla d’a an data d’i. Kayam azi dik b’oziyozina ki mbigeu d’a 
fiyaka, a we nga hohowa sa d’i, a djulul kayî mazina, a i avogovok ki hur mazi ma 
zala bei ara ba mi, 

12an mba ni do akud’a ata azì ma Teman-na, ti mba d’i ngal azì ma ad’eng ma 
ngungu ma Bosra-na woi mi. 

(e) Mi ngop Amon-na 

13Ma didina mi dala: Suma Amon-na a nga i avogovok kur tchod’a wan pî, an mba 
ni djok vunan yam zla d’a an data d’i. Kayam azi ze hur arop suma Galät-na woi á 
wul andaga mazid’a avogovogo, 

14an mba ni do akud’a ata gulumun ma Raba-na, ti mba d’i ngal azì ma ad’eng ma 
ngunguna woi kur bur ma ayîna ki siwela d’igi babarâ ki mbirlimba a siwela na. 

15Amul mazina, a mba im magomba ki mam suma nglona. An Ma didina ni de na. 

Amos 2 

(f) Mi ngop Mowap-ma 

1Ma didina mi dala: Suma Mowap-ma a nga i avogovok kur tchod’a wan pî, an 
mba ni djok vunan yam zla d’a an data d’i. Kayam azi ngal asok amul ma Edom-
ma woi á mbud’um butna, 

2an mba ni do akud’a ata azì ma ngol ma Mowap-ma, ti mba d’i ngal azì ma ad’eng 
ma ngungu ma Keriyot-na woyo, suma Mowap-ma a mba dap pei aduk siwela 
hayînid’a, aduk tchina hadifina mi. 

3An mba ni tchamul mazina woi adigaziya, an mba ni tchi mam suma nglona 
zlapa ki sed’em mi. An Ma didina ni de na. 

(g) Mi ngop Juda-na 

4Ma didina mi dala: Suma Juda-na a nga i avogovok kur tchod’a wan pî, an mba ni 
djok vunan yam zla d’a an data d’i. Kayam azi ar gata hi an Ma didinid’a ki vun 
man ma hed’a woyo, kayam azi vit tazi woi ki filei ma ka zla ma abuyozi ngolo a 
he tazi kama, 

5an mba ni do akud’a ata azì ma ngol ma Juda-na, ti mba d’i ngal azì ma ad’eng ma 
ngungu ma Jerusalem-ma woi mi. 

ALONA MBA MI KA SARIYAD’A YAM ISRAEL-LÂ 
(2.6–6.14) 

(h) Mi ngop Israel-lâ 

6Ma didina mi dala: Israel-lâ a nga i avogovok kur tchod’a wan pî, an mba ni djok 
vunan yam zla d’a an data d’i. Azi gus suma d’ingêrâ woi yam kawei ma hapma, a 
gus ma houd’a woi yam atuguru ma ir tchuka tuna, 

7a nga miret yam suma kid’aka kä, a nga hum zlad’a hi suma houd’id’a ata yima ka 
sariyad’a d’i. Gora kabum a nga zlap yam gor atcha d’a tud’a á b’lagan simiyên ma 
bei tchod’a ba na woyo. 

8A nga bur kä gen yima ngal ahle suma ngat buzu ma lara ge yam baru d’a suma 
houd’a a nga dengêzizid’a, a nga tche süm guguzlud’a kur gonga halo mazinid’a ki 
bege d’a a kat yam suma ata lovod’ot tuo d’a. 

9Hina pet pî, an tchi suma Amor suma fuyogeid’a d’igi agu sedrena na suma 
ad’engêzi d’igi agu sena na na woi avoroziya, an tchazi vud’uzi woyo, an sozi 
sideyezi woi mi. 

10Wani avok ahle ndazina, an buzugugï woi yam ambas sa Ezipte-d’a, an tit ki 
sed’egi abagei hur fulâ bizad’a dok fid’i tala agi tagi ambasa hi suma Amor-râ d’a. 

11Bugola, an tchol ki suma djok vuna aduk grogina, an tchol ki suma dingâ aduk 
azungeî magina a tin tazi irazi vazi á le sun nda nazira. Agi Israel-lâ, an Ma didina 
nga ni djobogiya, nga hina d’uo zu? 

12Wani agi hagi süm guguzlud’a mi suma a tin tazi irat vatna agi nga d’elegi suma 
djok vuna ala a djogon vunan ndei d’i. 

13Gola! An mba ni mired’egi kä ata yagi d’igi pus ma yo aneka kurum ma mi miret 
andagad’a kä na na. 

14Sama mi ring heîna mba mi fe lovota á ringâ d’i, ma ad’engâ mba mi fe lovota á 
le va kad’eng mamba d’i, ma dur ayîna heîna mba fe lovota á sut tam mbuo mi. 

15Sama mi we yet yeûd’a heîna mba mi fe lovota á tchol li, sama ring heîna mba 
mi fe lovota á sut tam mbi, sama djang akuluma mba mi fe lovota á sut tam mbuo 
mi. 

16Grang ma ve tam ad’enga aduk ndromina mba mi ring gandila kur bur máma! 
An Ma didina ni de na. 

Amos 3 

Suma hAlonina a mba mba ki zla mazid’a avoromu 

1Agi Israel-lâ, agi andjaf ma an buzugumi woi yam ambas sa Ezipte-d’ina, agi 
humugi zla d’a an dagizid’a. 

2Ni agi hol ba, an managi aduk andjaf suma pet. Ni kayam ndata ba, an mba ni 
mba á ngobogi yam tcho d’a agi lata. 

Ma didina mi de zlad’a; ma djok vuna mi ba vunam mbi 

3Suma mbà a tit ad’u tazi ni bei zla mazid’a ndjak su? 

4Azlona bei mi ve va ba ni, mi to breîd’a aduk agud’a zu? Gor azlona bei mi ve va 
ba ni, mi er ad’um tchina ata yam ma domina zu? 

5Aleina mi ve ki dauna ni bei a gunum kä zu? Dauna mi yet akulo ni bei mi ve va 
zu? 

6Le adif fa ayîna ti tchi kur azì ma ngolâ ni, suma a ba bei le mandarâ zu? Na ni 
ndaka ti mba kur azì ma ngolâ bei Ma didina mi wat tchu? 

7Gagazi, Salad’a Ma didina nga mi le va gumun bei mi tagam mbei mazungeî mam 
suma djok vuna d’i. 

8Azlona le mi breyâ ni, ni nge ba, mi le mandarâ d’uo ge? Salad’a Ma didina le mi 
de ni, ni nge ba, mi djogom vunam mbei d’uo ge? 

B’laka hi Samari-d’a 

9Agi tchagi wala akulo yam azì ma amul ma Asdot-na, yam azì ma amul ma 
Ezipte-na ala: Agi togogi tagi akulo yam yima nding ma Samari-na, agi gologi 
siwel la gandjaud’a ki murud’um mba a nga lat ata tazid’a. 

10Ma didina mi dala: Azi nga we lovota á le sun nda ata yata d’i, a nga tok ahle 
suma a b’ad’azi abo suma kad’enga a hurumuzina kur azì mazi ma amula. 

11Ni kayam ndata ba, Salad’a Ma didina mi dala: Gola! Agi suma Samari-na, ma 
djangûna nga mi ngui ambasa, mba mi b’lagagi aziyagi ma ad’eng ma ngunguna 
woyo, mba mi hurum ahle suma kur aziyagi ma amulina mi. 

Sut ta hohoud’a 

12Gola! Ma didina mi dala: A mba sut Israel suma a nga kaka kä Samari yam 
azangâ ki tapi ma djifîna, ni d’igi ma pola mi prut asema mbà d’oze abo humba 
avun azlona na. 

Ge humba 

13Salad’a Ma didina Alo ma ad’engêm kal petna mi dala: Agi humugiya, agi i dagi 
zla d’a wanda woi mandjafâ hi Jakob-ma: 

14Kur bur ma an mba ni mba á ngop Israel-lâ yam tcho mazid’ina, an mba ni to 
yima ngal ahle suma ngat buzu ma Betel ma tetengâ kä woyo, kengêm ma 
djidjid’engâ mba mi dris kä woi andaga mi. 

15An mba ni to azì ma andolâ kazì ma vun simetnina kä woyo. Azì ma a d’udjom ki 
sï ahlo’îna mba mi b’lak keyo, azina hi suma nglonina a mba tom kä woi 
ndjandjap. An Ma didina ni de na. 

Amos 4 

1Agi arop suma Samari suma nga dub’aragi d’igi amuzlei suma arop suma Basan-
na na na, agi suma nga lagi suma kid’aka murud’umbina, agi suma nga mired’egi 
suma houd’a kä, agi suma nga dagi mandjuvuyogi ala: Agi yogiya, ei tcheya na, agi 
humugi zla d’a an nga ni data. 

2Salad’a Ma didina mi gun tam ki tam mba bei tchod’a ba d’a ala: Burâ nga mi 
mba kagiya, kur bur máma a mba yogi ki kawei ma vunam gundina, a mba yogi 
grogina ki tunglîd’a mi. 

3Agi mba buzugugi ir gulumun ma tchod’a, nge nge pî mi nga vorom ata yima 
mam hle kuana, agi mba tchugugi tagi kä kel abo ma norâ. An Ma didina ni de na. 

Tin hur ma mbut ira 

4Agi igi Betel, lagi tchod’a! Agi igi Gilgal, lagi tcho d’a kala! Agi hagi ahle magi 
suma ngat buzuna ki yorogo d’a lara ge pet! Burâ hindi agi mbagi ki dim magina, 
agi mbagi ki dim magina! 

5Agi hagi vama ngat buzu ma le mersid’a zlapa kangufa, agi tchagi wala, agi dagi 
woi yam he d’a hawa d’a kur min magid’id’a. Agi Israel-lâ, wana ni vama agi 
minigizina! An Salad’a Ma didina ni de na. 

Ge hum mba hawa yaka 

6An sunï baktarad’a kur azì magi ma nglona pet. Agi nga fagi tena avo hatagi d’i. 
Hina pet pî, agi hulongôgi nga geven ndi. An Ma didina ni de na. 

7An d’elegi alo ma sed’a gak tilâ hindi tua ba, til ma duta ndaga. An se alona yam 
azì ma ngol ma dingâ, ni ar azì ma ngol ma dingâ hawa. An salona yam asine ma 
dingâ, ni ar bei salona yam asine ma dingâ mi so woyo. 

8Azì ma nglona mbà d’oze hindi a i kur azì ma dingâ á tche mbina, wani nga mi 
vazi lau d’i. Hina pet pî, agi hulongôgï nga geven ndi. An Ma didina ni de na. 

9An kak awu magina himbirâ, an som mbei, an tchum mogod’a, an b’lagagi asinegi 
ma guguzlud’a ki tulumei magina kagu olif magina woi ki djera. Hina pet pî, agi 
hulongôgï nga geven ndi. An Ma didina ni de na. 

10An sunugï tugud’ei d’a tcho d’a tchi matna adigagi d’igi an sunud’ï adjeu Ezipte 
na, an tchi azungeî magina woi avun ayîna, an ar a yo akulumei magina, an ar hisâ 
hi mad’a suma a bo kur kang maginina gak mi tchuk atchinagiya. Hina pet pî, agi 
hulongôgï nga geven ndi. An Ma didina ni de na. 

11An b’lagagi woi d’igi an b’lak Sodom ki Gomor rei na, agi sud’ugi ni d’igi sana mi 
tanï vana woi aduk akud’a na. Hina pet pî, agi hulongôgï nga geven ndi. An Ma 
didina ni de na. 

12Agi Israel-lâ, wana ni vama an nga ni lum ki sed’egina: Le an nga ni lagi na ni, 
agi minigi tagi á nga vagi ki an Alo magina. 

13Gola! Mam mi ma lahuniyôna ki simetnina, ni ma nga mi tak djib’er mamba mi 
sanina, ni ma nga mi mbut yorogod’a nduvundina, ni ma nga mi tit akulo yam 
fiyaka handagad’ina, simiyêm ala Ma didina Alo ma ad’engêm kal petna. 

Amos 5 

Sawal la yor ta d’a yam Israel-lîd’a 

1Agi Israel-lâ, agi humugi zla d’a an nga ni data. Wana ni sawal la yor ta d’a an nga 
ni hlat kagid’a: 

2Agi Israel-lâ, agi ni d’igi gor wei d’a ti puk kä andaga d’a ti mita na. Agi mba 
hulong tchologi akulo d’i. A mba aragi kä yam andaga magid’a, Sama mi yogi 
akulona nga d’uo mi. 

3Kayam Salad’a Ma didina mi dala: Azì ma ngol ma Israel ma suma a buzuk kei 
kur dubu á i durîna a mba hulong kurumî kis; azì ma ngol ma suma a buzuk kei 
kur kis á i durîna a mba hulong kurumî dogo mi. 

Alona mi dazi ala a halamu 

4Ma didina mi de mi Israel-lâ ala: Agi halan-ngïya, va mba mi lagi d’i. 

5Agi halandi Betel li, agi igi Gilgal luo mi. Agi igi Berseba d’uo mi, kayam a mba yo 
suma Gilgal-lâ magomba ki zla tazi pet, Betel mba d’i mbut ni vama hawana mi. 

6Le agi min va mi lagi d’uo ni, agi halagi ni Ma didina. Agi andjafâ hi Josef-fâ, le 
hina d’uo ni, mba mi fo d’igi akud’a na; mba d’i ngal Betel lei pet bei fe sama tchat 
teina ba. 

7Agi ni suma mbud’ugi zla d’a irata yat kä na, agi ni suma mired’egi d’ingêra kä 
andagana. 

8Mi lades tchitchiu d’a a yat ala Gro azungeîna d’a ki d’a a yat ala Gro yuguneina, 
ni ma mbut yima nduvunda yima fod’ina, ni ma mbut yima b’od’a nduvundina, ni 
ma mi yi mbiyo alum ma ngolâ mi wed’em mbei yam andagad’a petna. Simiyêm 
ala Ma didina. 

9Mam nga mi mba ki b’laka yam suma ad’engâ atogo zak, nga mi mba ki b’laka 
yam azì ma ad’eng ma ngunguna mi. 

10Agi nga noyôgi sama nga mi de zla d’a d’ingêra avun agre’â ata yima ka 
sariyad’ina, agi nga gologi sama mi le glangâs ma iratnina is mi. 

11Agi nga mired’egi ma kid’aka kä kasegiya, agi nga yom geme mama ki mbut ira. 
Ni kayam ndata ba, agi nga minigi azì ma djivina kahina d’a tcheta, wani agi mba 
kagagi kur ri, agi nga pagi guguzlu d’a djivid’a, wani agi mba tchat sümut ti. 

12Kayam an we tchila magid’a tablaud’a, tcho magid’a ti kal ngola heî mi; agi nga 
kid’eyêgi ir ma d’ingêrâ, agi nga vagi bege d’a mbut ira abomu, agi nga d’elegi 
suma ka sariyad’a á ka sariyad’a hi suma houd’id’a. 

13Kayam ndata, sama ned’a mi kak ki vunam ma du’â kur atchogoi d’a hina d’a, 
kayam natchogoi d’a tchod’a. 

14Agi halagi ni djivid’a, agi halagi ni tchod’a d’i. Hina wani, va mba mi lagi d’i. Ma 
didina Alo ma ad’engêm kal petna mba mi kak ki sed’egi d’igi agi dagi na. 

15Ar agi noyôgi tchod’a woyo, agi lagi yam djivid’a, ar agi tinigi sariya d’a d’ingêra. 
Hina wani, dam Ma didina Alo ma ad’engêm kal petna mba mi we hohowa 
andjafâ hi Josef ma arâ kla. 

16Kayam ndata, Salad’a Ma didina Alo ma ad’engêm kal petna mi dala: Ata yima 
lara ge pet, ir palum mba lara ge pet, a mba tchi horâ kua, a mba tchi ala: Alë! Alë! 
A mba yï suma zuma á tchina, a mba yï suma a we ge horâ heîna á tchina mi. 

17Ma didina mi dala: Fata an kal adigagid’a, suma a mba tchi horâ aduk asine ma 
guguzlu ma lara ge pet. 

Bur ma Ma didina mba mi mba kuana 

18Ni zla d’a hohoud’a kagi agi suma tagi nga d’i lagi zlezleû yam bur ma mbad’a hi 
Ma didinina. Agi mba fagi ni me kur bur ma mbad’a hi Ma didinina ge? Bur máma 
mba mi mbut ni bur ma nduvunda, nga ni bur ma b’od’a d’i. 

19Mba mi mbut ni d’igi sama ring avok azlona mi ngaf ki ursîna na, d’oze mi kal 
avo hatam mi gabom yam gulumun mama guguina mi ed’ema na mi! 

20Burâ hi Ma didinina ni bur ma b’od’a d’i, ni bur ma nduvunda, mba mi wile d’uo 
mi. 

Kud’or ra Alona mi golot isa 

21Ma didina mi dala: An noî vun til magina, an golom is mi, tan nga d’i lan djivi 
yam vun til magina d’uo mi. 

22Ata yima agi nga mbandï ahle suma ngat buzu suma ngala ki he d’a hawa d’a 
afutina, an nga ni vazi abogi d’i. Ata yima agi nga mbandï ki gro amuzlei suma 
d’orâ ahle suma ngat buzu suma ngalina, an nga ni golozi ki iran nduo ko. 

23Agi hud’ugi sä woi ki sawal magi d’a hawa yaka, an min hum del la ading 
magina d’uo mi. 

24Wani agi aragi sariya d’a d’ingêra ti djang d’igi mbina na, agi aragi d’ingêra ti 
djang d’igi toliyon nda bei sod’a ba d’a na mi. 

25Agi Israel-lâ, kid’a agi lagi bizad’a dok fid’i abagei hur fulîd’a, na ni agi handï 
ahle suma ngat buzuna ki he d’a hawad’a zu? 

26Hawa! Agi yogi ni Sakut alo mala namul magina na ki Kewan alo mala ni 
tchitchiud’a na suma agi minizi kabogina. 

27Kayam ndata, an Ma didin ma simiyên ala Alo ma ad’engên kal petna na nga ni 
dagiya. An mba ni yogi ni igi magomba sä woi dei bugol Damas. 

Amos 6 

Kak ka halas sa ata yat tuo d’a 

1Ni zla d’a hohoud’a yam agi suma nga kaka halas kur Siyon-na, yam agi suma 
nga kaka tchugot yam ahina d’a Samari-d’ina mi. Agi ni suma avok andjaf suma 
ma Israel-lâ a nga i gevem á hal ndjundina! 

2Agi igi Kalne, agi gologiya. Ata yi máma agi igi Hamat ta ngola, agi kalagi igi Gat 
ta Filistê-d’a. Azi nga i avogovok kal leu magid’a djak su? D’oze andaga mazid’a ti 
bubud’a kal magid’a zu? 

3Agi djib’eregi ala agi walagi wa woi dei ki bur ma ndaka, wani agi hud’ugi ni 
murud’umba á te kagagiya. 

4Agi nga burugi kä yam azang ma a d’udjom ki sï ahlo’îna, agi mad’agi tagi kä woi 
yam tapi magina, agi nga mud’ugi gro tumiyô suma kur kangânina ki gro amuzlei 
suma d’orâ mi. 

5Agi nga hlagi sawal la hawa yaka kadingâ, agi nga minigi ahle suma bud’a yam 
tagi d’igi David na. 

6Agi nga tchagi süm guguzlud’a ki kop ma nglona, agi nga lagi mbul ma d’igil ma 
hirwilingâ atagiya, wani agi nga had’agi hurugi yam b’lak ka ti mba yam andjafâ 
hi Josef-fîd’a d’i! 

7Ni kayam ndata ba, a mba igi magomba avok suma a mba yozi magombina, furî 
d’a agi nga lat yam hliu tad’id’a mba d’i dap pei mi. 

B’laka hi suma Samari-nid’a 

8Salad’a Ma didina mi gun tam ki mam tamba ala: An Ma didina Alo ma ad’engên 
kal petna, an gol subur tad’a hi suma hi Jakob-mid’a ni vama ndjendjed’a, an noî 
azì mazi ma amula woi mi. Kayam ndata, an mba ni hazì mam ma ngolâ abo mazi 
suma djangûna kahle suma kuruma pet mi. 

9Le suma a ar kur azì ma tuna dogo ni, a mba bo woyo. 

10Ata yi máma sama suma ma mi kal avo á yozi mad’a suma woi kur azinina, le mi 
fe sama ar nga krovo kur gongina ni, sa máma mba mi djobom ala: Sama ding nga 
ki sed’eng zu? Mba mi hulong dum ala: Hawa! Sa nga d’i. Sama dingâ mba mi 
hulong humba ala: Ba! Nga ni yima a yi simiyê Ma didinina d’i! 

11Ata yima Ma didina mi he vunina, gong nga ngola mba d’i dris kä ti b’lak keyo, 
gong nga gora mba d’i to woi mi. 

Subur ta d’a hawa yaka 

12Akulumeina a ndak á djang akulo yam ahinad’a zu? Suma a ndak á zum akulo 
yam ahinad’a kamuzleina zu? Ni kayam me ba, agi mbud’ugi zla d’a irata d’igi 
kuma ma tchi matna na, agi mbud’ugi d’ingêra d’igi vama aglarâ na mi ge? 

13Agi nga lagi furîd’a yam ahle suma hawa ya’â, agi nga dagi ala: Ni kad’eng 
mamid’a ba, ami fami kad’enga yam ndrata kua wan nduo zu? 

14Agi Israel-lâ, gola! An mba ni tchol kandjaf ma dingâ á durugiya. Mba mi lagi 
ndaka, mba mi tinï ad’ud’a avun azì ma Hamat-na dei gak mba kur toliyon nda 
Araba-d’a. 

Amos 7 

AHLE SUMA VAHL SUMA A NDE TAZI WOI IR AMOS-SÂ 
(7.1–9.15) 

Vama avok ma nde tam mbei ir Amos-sâ: Ni djera 

1Wana ni vama Salad’a Ma didina mi tagandji ata yima vana nde tam mbei irana: 
Ata yima asuna nga mi tin ad’ud’a á d’ufâ bugol ma a ngad’am ma amulîna, mi le 
djera. 

2Ata yima djera ti dap asu ma yam ambasina ted’a petna, an dala: Salad’a Ma 
didina, an nga ni tchenengû, ang vat hurung ngei yam sum mangâ. Le d’uo ni, azi 
mba arî na na ge? Kayam ad’engêzi d’i nga ngol li. 

3Ma didina mi djok djib’er mamba, mi dala: Ahle ndazina a mba mba d’i! 

Vama mbà ma nde tam mbei ir Amos-sâ: Nakud’a 

4Salad’a Ma didina mi ndan vama dingâ iran ndei kua. Mi yakud’a á ka sariyad’a. 
Ti ngal zul la ngol la yiyika, ti ngal asinena woi mi. 

5Ata yi máma an dala: Salad’a Ma didina, an nga ni tchenengû, ang ar hina go! Le 
d’uo ni, sum mangâ a mba arî na na ge? Kayam ad’engêzid’a d’i nga ngol li. 

6Salad’a Ma didina mi djok djib’er mamba, mi dala: Ahle ndazina a mba mba d’uo 
mi. 

Vama hindi ma nde tam mbei ir Amos-sâ: Ni plom ma d’op gongâ 

7Salad’a Ma didina mi ndan vama dingâ iran ndei kua. Ma didina mi nga tchola 
yam gulumuna ki plom ma d’op gongâ abomu. 

8Ma didina mi djobon ala: Amos, ang we ni me ge? An hulong ni dum ala: An we 
ni plom ma d’op gongâ. Mi hulong dan ala: Gola! An nga ni tin plom ma d’op 
gongâ aduk man suma Israel-lâ, an mba ni vat hurun ndei yam gun mazid’a d’uo 
d’a. 

9An mba ni b’lak yima ndingâ handjafâ hi Isa’â woyo, an mba ni b’lak gongîyo 
suma kud’ora hi Israel-lîna woyo, an mba ni ngop suma hi Jerobowam-ma kayî 
ma durâ mi. 

A dik Amos sei kur Betel 

10Amasiya ma ngat buzu ma Betel-lâ, mi ge sunda mi de mi Jerobowam amul ma 
Israel-lâ ala: Amos mi ndjak vuna kang aduk Israel-lâ. Suma kur ambasa a ndak á 
ve tazi yam zla mam ndata pet ti. 

11Gola! Amos mi dala: Jerobowam, a mba tchum avun ayî ma durâ; Israel-lâ, a 
mba yozi magomba, a mba izi woi dei kandaga mazid’a mi. 

12Amasiya mi de mi Amos ala: Ang sama vana nde tam mbei irangâ, ang tchola, 
ang ring yam ambas sa Juda-d’a, ang te te mangâ sä kua, ang djok vuna sä kua mi. 

13Wani ang djok vuna ka hî avo Betel gagak ki, kayam ni gong nga kud’ora 
hamulîd’a, nazì ma amul mi. 

14Amos mi hulong de mi Amasiya ala: An nga ni ma djok vun Alona d’oze ma djok 
vun gorom mbuo ko. Wani an ni ma pol d’uwarâ, an ni ma ngom diyagad’a mi. 

15Ma didina mi vanï nad’u d’uwarâ, mi dan ala: Ang i djok vuna mi man suma 
Israel-lâ. 

16Ki tchetchemba, ang Amasiya, ang hum zlad’a hi Ma didinid’a. Ang mala an djok 
vuna mi Israel-lâ d’uo an ngir hum andjafâ hi Isa’â d’uo mi na. 

17Kayam ndata, Ma didina mi dala: Amanga mba d’i le gaulangâ kur azì ma ngolâ, 
grong suma andjofâ ki grong suma aropma, a mba tchazi avun ayîna, a mba b’rau 
ir andaga manga ki ziyona. Ang mba mit ni yam andaga d’a ndjendjed’a. A mba yo 
Israel-lâ magomba, a mba izi woi dei kandaga mazid’a. 

Amos 8 

Vama fid’i ma nde tam mbei ir Amos-sâ: Ni gagalagad’a ki vud’aguna 

1Salad’a Ma didina mi ndan vana iran ndei kua. An we gagalagad’a ki vud’agu ma 
ned’a nga kuru. 

2Mi djobon ala: Amos, ang we ni me ge? An hulong ni dum ala: An we gagalagad’a 
ki vud’agu ma ned’a kuru. Ma didina mi hulong dan ala: Dabid’a mba wa yam man 
suma Israel-lâ da’, an mba ni vat hurun ndei yam tcho mazid’a d’uo d’a. 

3An Salad’a Ma didina nga ni daziya: Kur bur máma sawal la a hlat kur azì ma 
amulid’a mba d’i mbut ni hor ma tchina. A mba tchuk mad’a suma ablaud’a kä 
woi ata yina teteng, suma vunazi mba mi seng silil. 

D’od’ok ka fahlena nga d’i mba ki b’laka 

4Agi suma nga tagi suma houd’ina, agi suma kid’eyêgi ir suma hohou suma kur 
ambasina, agi humugi zla d’a wanda. 

5Agi nga dagi ala: Til ma deî awilina mi dap mi mindja ba, ami mba fami lovota á 
guzumi awu mamina woi ge? Bur ma sabatna mba mi dap mi mindja ba, ami mba 
malami vun avurei mamina woi ge? Ami mba kami aneka hi kilonid’a woyo, ami 
mba djogomi gusa avogo, ami mba mbud’umi ir suma ki kilo ma ata yam mbuo 
na. 

6Ami mba guzumi suma kid’aka ki bege d’a hapa, ami mba guzumi suma houd’a 
katuguru ma ir tchuka tuna, ami mba guzumi ndjendjek gemena woyo. 

7Ma didina mi gun tam yam subur tad’a hi suma hi Jakob-mid’a ala: An mba ni 
mar yam sun mazi tu d’i. 

8Ambasa mba d’i zlak yam zla ndata d’uo zu? Suma a nga kaka katna a mba tchi 
horâ d’uo zu? Ambas ndata mba d’i hop akulo d’igi alum ma ngolâ na, mba d’i 
hulong kä d’igi alum ma Nil-lâ na mi. 

9Salad’a Ma didina mi dala: An mba ni nik afata falei d’ad’ar, an mba ni mbut 
andagad’a nduvunda falei mi. 

10Vun til magina, an mba ni mbud’umî yor tad’a; sawal magid’a pet, an mba ni 
mbud’ut ni hor ma ged’a. Nge nge pî mba mi djin baru d’a dodora furumu, suma 

pet a mba wel yazi woi d’igi sana mi tchi yam gorom ma abom tuna na. Dabid’a 
hahle ndazinid’a ni bur ma b’lak hurâ. 

11Salad’a Ma didina mi dala: Burâ nga mi mba, kur bur máma an mba ni sunï 
baktarad’a kur ambasa, meid’a mba d’i tchi suma, wani ni yam tena d’i. Vunazi 
mba mi so, wani ni yam mbina d’uo mi. Wani mei d’a mba d’i tchi sumid’a ki vun 
ma so ma mba le sumina ná hum zla d’a ndavunan an Ma didinid’a. 

12Azi mba tcha tata d’igi mbiyo ma kur alum ma ngolîna na, a mba i abo ma sutna, 
a mba i abo ma fladegena, a mba i abo ma norâ, a mba i abo ma yorogona mi. Azi 
mba tcha tata á hum zla d’a ndavunan an Ma didinid’a, wani azi mba fat ti. 

13Kur bur máma yugunei suma djifâ kazungeî suma djifâ a mba puk kä abo vun 
ma sod’a. 

14Suma a nga gun tazi kalo ma ka zla ma Samari suma a nga dala: Dan! Ar alo 
mangâ va mi lum mbuo, d’oze, Ar alo ma Berseba-na va mi lum mbuo mi na, a 
mba puk kä, a mba tchol akulo bugol luo d’a. 

Amos 9 

Vama vahl ma nde tam mbei ir Amos-sâ 

1An we Salad’a mi nga tchola yam yima ngal ahle suma ngat buzuna, mi dala: Agi 
tumugi agu ma murgulina yam mba djumba, ar agu ma avun gong nga kud’orina 
mi giged’a! An mba ni kuzuzi yazi woi pet; ad’uzi d’a ara, an mba ni tchazi woyo. 
Sa tu pî mba mi ndak á ring ngi, sa mba mi sut tu d’uo mi. 

2Le azi kal kä ata yima azuleina pî, an mba ni i kua ni yoziya; le azi dja’î akulo pî, 
an mba ni tchuguzi asezi kä. 

3Le azi i ngei akulo yam ahina d’a Karmel-la yat ta ked’iwurenga pî, an mba ni 
halazi kua, ni vigiziya; le a ngei iran kä kur alum ma ngolâ pî, an mba ni he vuna 
mi gugui ma aduk mbina kä na mba mi ed’eziya. 

4Le mazi suma djangûna a yozi a izi avo hatazi pî, an mba ni he vuna a mba tchazi 
sä kua, an mba ni tin iran kazi ná lazi djivid’a d’i, wani ná lazi tchod’a. 

5Salad’a Ma didin ma ad’engêm kal petna, mi tin abom yam andagad’a, ti giged’a; 
suma a nga kaka katna pet, a nga yor taziya. Ti hop akulo ki zla tat pet d’igi alum 
ma Nil-lâ na, ti mba d’i hulong kä d’igi alum máma na mi. 

6Alona mi min yam ma kaka sä akulo, mi tin hur alo mama kä yam andagad’a, nga 
mi yï mbiyo alum ma ngolâ, nga mi kus sei yam andagad’a. Simiyêm ala Ma 
didina. 

Sariya d’a ka d’a yam suma a le tchod’ina 

7Ma didina mi dala: Agi Israel-lâ, agi iran ni d’igi suma Etiyopi-na na d’uo zu? Ni 
an ba ni buzugugï woi yam ambas sa Ezipte-d’a d’igi an buzugï suma Filistê-na 
woi Kaftor na, d’igi an buzugï suma Siri-na woi Kir na mi d’uo zu? 

8Gola! An Salad’a Ma didina iran nga tinda yam leu d’a le tchod’a, an mba ni 
b’lagat tei yam andagad’a. Hina pet pî, an mba ni dap andjafâ hi Jakob-ma woi pet 
ti. 

9Gola! An he wa vuna, a mba yik Israel-lâ aduk andjaf suma d’igi a yik awuna na 
bei ir nde kä andaga tu ba. 

10Suma pet suma a le tchod’a aduk sum mana suma a nga dala: Ndaka mba d’i 
mba kami d’i d’oze mba d’i domi d’uo mi na, a mba tchazi avun ayîna. 

Zla d’a bugol b’lakid’a 

11Ma didina mi dala: Kur bur máma an mba ni hulong min yima kaka hi David ma 
mi dris kä woina akulo, an mba ni min ir gulumun ma tcho woina akulo, an mba 
ni min yima b’lak keina akulo, an mba ni minim d’igi adjeud’a na. 

12Kayam azi hle suma Edom suma arâ kandjaf suma dingâ pet suma a nga yan 
simiyêna. An Ma didin ma nga ni ndak vun ahle ndazinina ni de na. 

13Ma didina mi dala: Burâ nga mi mba, kur bur máma ma zuma mba mi tes ma 
zed’a ped’et, ma miret guguzlud’a mba mi tes ma zarat kä na ped’et mi. Süm 
guguzlu d’a awilid’a mba d’i djangî akulo yam ahuniyôna gak mi hle yam yima 
ndingâ woi pepet. 

14An mba ni hulongî man suma Israel-lâ woi kur magomba. A mba min azì ma 
nglo ma b’lak keina akulo, a mba kak kuru, a mba pe guguzlud’a, a mba tchat 
sümud’u, a mba zum asinena, a mba tum awu máma mi. 

15An mba ni hulong pe sum mana yam andaga mazid’a. Sa mba mi pad’azi woi 
yam andaga d’a an hazizid’a d’uo d’a. Wana ni zla d’a an Ma didina Alo magina ni 
data. 

Abdiyas 

Abdiyas 1 

1Wana ni vama Salad’a Ma didina mi ndum mbei mi Abdiyas yam zla d’a mi dat 
mi suma Edom-mid’a: 

Ma didina mi de yam b’laka hi Edom-mid’a 

Ami humumi zlad’a tcholï ata Ma didina; mi sun sana aduk andjaf suma, mi dala: 
Agi tchologi akulo, ei i ndeï suma Edom-ma durâ. 

2Ma didina mi dala: Agi suma Edom-ma, an nga ni mbud’ugi akid’eid’a aduk 
andjaf suma, suma pet a mba gologi is mi. 

3Yam mba ad’eng magid’a ti vid’igi wa woyo. Agi suma nga kak aduk ahuniyôna 
ata yima sana ndak á lagi va kua d’uo na, agi nga dagi ala: Ni nge ba, mba mi 
digimi woi kua ge? 

4Wani le agi i kagagi sä nakulo dei d’igi b’aruna na d’oze agi minigi aziyagi sä 
nakulo aduk tchitchiud’a pî, an mba ni tchugugï asegi kä woyo. 

5Le suma kula d’oze suma hurum ahlena a mba avo hatagi andjege ni, gagazi, a 
mba b’lagagiya, a mba kulï ahle suma huruzi minizina d’uo zu? Le suma dut 
guguzlud’a a mba avo hatagiya ni, a mba arî guguzlud’a blangâtna akulo hol luo 
zu? 

6Agi andjafâ hi Esau-na, a fegegi wa aziyagiya, ndjondjoî magi d’a nga ngeid’id’a 
pî, a ndat wa ad’ut tei abu mi. 

7Buniyôgina a digigi gak a igi ir hagad’a, a mbud’ugi iragiya. Buniyôgina a kus 
kagiya. Suma a tagi te maginina a gunugi nga dauna kä avorogiya, a nga de kagi 
ala agi ni suma bei ned’a. 

8An Ma didina nga ni dagiya: Kur bur máma an mba ni dap suma ne suma yam 
ambas sa Edom-mbina woyo, an mba ni ar sama wad’ud’a yam ahina mamba tu 
d’i. 

9Agi suma Teman-na, mandarâ mba mi ve grang magi suma durâ, azigar suma 
kur ambasina pet, a mba tchazi woi mi. 

Edom-ma a nga le furîd’a yam ndaka hi Israel-lîd’a 

10Kayam murud’um mba agi lat mi b’oziyogi suma hi Jakob-mid’a, zulona mba mi 
lagiya, a mba dabagi woi ki iragi fafat. 

11Agi tagid’a nga ata yima suma djangûna a kus kazi a i kal avo hatazina, ata yima 
andjaf ma ding máma mi le togina yam ndjondjoî d’a Jerusalem-mbina, agi lagi 
d’igi azi na mi. 

12Agi suma Edom-ma, nga djivid’a agi lagi furîd’a yam b’oziyogi suma Juda-na kur 
bur ma azi nga kur ndakina d’i, nga djivid’a agi lagi furîd’a ata yima b’laka mba 
kazina d’oze agi sanagi ad’uzi kur bur ma azi nga kur pupulukina d’uo mi. 

13Nga djivid’a agi kalagi avo hi sum mana kur bur ma b’laka mba kazina d’i, nga 
djivid’a agi sogi iragi kazi kur bur ma azi nga kur ndakina d’i, nga djivid’a agi 
tinigi abogi ata ndjondjoî mazid’a kur bur ma azi nga kur ndakina d’uo mi. 

14Nga djivid’a agi tchologi avun grak lovota á tchagi mazi suma a nga ringâ d’i, 
nga djivid’a agi hagi mazi suma a arâ mi ma djangûna kur bur ma ndaka d’uo mi. 

Israel-lâ a mba hlatchuguluzi ki Edom-ma 

15Kayam burâ hi Ma didinina mi ar go á mbad’a á ka sariyad’a yam andjaf suma 
pet. Mba mi lagi ni d’igi agi tagi lagi na, sun magid’a mba d’i hulong kagagiya. 

16Agi Israel-lâ, agi tchagiya wa kur kop man ma ayîna yam ahina man nda a tinit 
irat vata. Andjaf suma dingâ a mba tchumî hina baba, azi mba tchum gak a gurut 
kiya. Bugola, azi mba dap pei ki irazi fafat. 

17Wani suma a sut teina a mba kak yam ahina d’a Siyon-nda. Azi mba ka’î suma a 
tinizi irazi vazina. Suma hi Jakob-ma a mba hle yi mazi ma a hlum abozi adjeuna. 

18Suma hi Jakob-ma a mba mbut ni d’igi akud’a na, suma hi Josef-fâ a mba mbut 
ni d’igi sin akud’a na. A mba ngal suma hi Esau-na woi d’igi akud’a ti ngal kuzad’a 
na, sa mam tu pî mba mi ar ri, kayam an Ma didina ni de na. 

Israel-lâ a mba hlambas sa nguyuzid’a 

19Suma Juda-na a mba hlahinad’a hi Esau-d’a, suma a nga kaka kä ata yima 
ligitimina a mba hlahinad’a hi suma Filistê-nid’a, a mba hle leud’a hi suma 
Efraim-mid’a ki d’a hi suma Samari-nid’a, suma hi Benjamin-na a mba hle Galät 
mi. 

20Azigar suma Israel suma mimiyâk suma a yozi magombina a mba hlambasa hi 
suma Kanan-nid’a gak Sarepta, suma Jerusalem suma a yozi magomba suma a 
nga kaka Sefarat-na a mba yo azì ma nglo ma hur ful ma abo ma sutnina mi. 

21Suma a sutna a mba djak akulo yam ahina d’a Siyon-nda, a mba te yam ahina 
d’a Edom-mba mi. Ma didina mba mi kak amula! 

Jonas 

Jonas 1 

Jonas mi so vun Alona 

1Ma didina mi he vuna mi Jonas Amitai goroma ala: 

2Ang tchol i kur azì ma ngol ma Ninif-fâ, ang ngobozi kad’enga, kayam an we tcho 
mazid’a ti kal ngola heî gak ti mba akulo geven ka hî. 

3Wani Jonas mi tchol á ring Tarsis woi dei avok Ma didina. Mi i Jafa, mi fe bato d’a 
i Tarsis-sa, mi wurak beged’a, mi ful kur batod’a ki suma a le sunda kurutna á i 
Tarsis woi dei avok Ma didina. 

4Wani Ma didina mi tchol ki simet ma ngolâ mi sir yam aluma; abil ma ngolâ mi 
giget batod’a, ti ar go á kusa. 

5Ata yi máma suma a le sunda kur batod’ina a nde le mandarâ, nge nge pî nga mi 
yi alo mama ala mi ndjunumu. A nde yo ahle suma kur batod’ina, a nga tchuguzi 
woi kur aluma, kayam batod’a ti ar afefeta. Wani Jonas mi kal wa kä ad’u batod’a, 
mi bur sena d’ad’ak. 

6Ma ngolâ hi batod’ina mi hut gevemu, mi dum ala: Ni kayam me ba, ang bur sena 
ge? Ang tchol akulo, ang yalo mangâ, dam mba mi wei hohoweya, mba mi arei ei 
boi woi d’uo kla. 

7Suma le sunda kur batod’ina a nga de tazi ala: Mbeigiya, ei lei togina á we sama 
mi mba ki ndaka keina. A le togina; mi nde yam Jonas. 

8Ata yi máma a dum ala: Ang damiya, ni nge ba, mi mba ki ndak ndata kei ge? Ang 
le ni suna me ge? Ang tcholï ni lara ge? Ambazangî d’a lara mi ge? Angî andjaf ma 
lara ge? 

9Jonas mi hulong dazi ala: An ni ma Hebre-na, an kud’orî Ma didina Alo ma akulo 
ma mi le alum ma ngolâ kandagad’ina. 

10Ata yi máma mi vazi ad’u zla mamba. Kid’a sum ndazina a hum ala mi ringî woi 
avok Ma didina d’a, a le mandarâ ngola. A dum ala: Ni kayam me ba, ang le hina 
ge? 

11Ami langî nana ba, aluma mba mi tchol ge? A de hina ni kayam me aluma nga mi 
i avogovok ki sulula. 

12Mi hulong dazi ala: Agi hlan gan ndei alumu, aluma mba mi tchola. An wala ni 
yam an ba, simet ma ngolâ mi tchol ki sed’egi wana. 

13Wani sum ndazina a kuk á i ki batod’a avun gongôd’id’a. Wani pî, azi ndak ki, 
kayam aluma nga mi sulul avogovok ngola kazi tua. 

14Ata yi máma a tchi avok Ma didina, a dum ala: Ma didina, ami nga tchenengû, ar 
ami bomi woi yam sa máma d’i. Ar ang tinimi matna hi sama mi lami nga va d’uo 
na kami d’i. Ma didina, ni ang ba, lahle ndazina ata min manga. 

https://es.bibles.org/mpg-AB/Jonah/2#Jonah.1.3!f.1

15Azi hle Jonas, a gum mbei kur aluma. Ata yi máma na wat aluma ba sulula. 

16Ata yi máma sum ndazina a le mandar Ma didina ngola, a ngad’am buzuna, a 
hlum vunazi mi. 

Jonas 2 

Kur kulufâ, Jonas mi tchen Alona 

1Ma didina mi sun kuluf ma ngolâ atogo zak, mi lik Jonas; mi le burâ kurum falei 
hindi andjege hindi. 

2Jonas mi nga kur kulufâ, mi tchen Ma didina Alo mama. 

3Mi dala: Ma didina, kur ndak manda an yangû; ang hulongôn humba. Ata yima 
azuleina an yang ala ang ndjununu, ang humun delenu. 

4Ang gan kä kur galileina halumina, mbiyo ma djangâ mi nguyunu, abil mangâ 
nga mi kal akulo kanu. 

5An djib’er ala: Ma didina, ang digin wa woi dei avorongû. Wan pî, an mba ni gol 
gong mang nga kud’ora kua. 

6Mbina mi mban kelen ta, alum ma ngolâ mi hlubunu, tchereuna mi heben yan kä 
mi. 

7An sir kä ad’u ged’a hahinad’id’a, vun azì ma azuleina mi nga duka kan ngingi. 
Wani Ma didina, Alo mana, ang tcholon akulo woi kur zula karid’a. 

8Ata yima an nga ni lá matnina, an djib’er kangû. Ma didina, tchen man nda an 
tchenenga, ang humunï kur gong mang nga kud’ora. 

9Suma a nga kud’or filei ma hawa ya’îna, a wal lei dei ki ang ma ndak á sud’uzina. 

10Wani anu, an mba ni le mersi, an mba ni hang he d’a hawa d’a ngat buzuna, an 
mba ni ndak vun vun ma hle ma an hlangzina. Gagazi, suta ti tcholï nata ang Ma 
didina! 

11Ma didina mi he vuna mi kulufâ, mi vin Jonas sei avun gongôd’id’a. 

Jonas 3 

Jonas mi tchi wala avo Ninif-fâ 

1Ma didina mi he vuna mi Jonas yam á mbàd’a ala: 

2Ang tchol ang i Ninif kur azì ma ngolâ, ang dazi zla d’a an dangzid’a. 

3Ata yi máma Jonas mi ge yam kä ad’u vun ma hed’a hi Ma didinina, mi tchol mi i 
Ninif. Wani Ninif nazì ma ngol ma kal papana; ang le ni burâ hindi ki tita tua ba, 
ang nde woi yam azì máma. 

4Jonas mi tit kua bur tu. Ata yi máma mi nde tchi wala ala: Ar burâ dok fid’i Alona 
mba mi b’lak azì ma ngol ma Ninif-fâ woyo. 

5Suma Ninif-fâ a he gagazid’a yam Alona, a d’el tazi bei te tena pepet; suma 
beged’a ki suma houd’a a tchuk baru d’a dodora ataziya. 

6Kid’a amul ma Ninif-fâ mi hum zla ndatid’a, mi tchol lei yam zlam mam mba 
amula, mi fok baru mam mba amula woyo, mi tchuk baru d’a dodora atamu, mi 
kak kä aduk butna. 

7Ata yi máma amulâ mi he vuna kur azì ma Ninif-fâ ala: Wana ni vun ma hed’a hi 
an amulâ ki man suma sundina: Ar sa tu pî mi te va d’oze mi tche va d’uo mi, ar 
d’uwar ma nglona ki ma gureina mi te hatna d’oze mi tche mbina d’uo mi. 

8Ar suma ki d’uwarâ a tchuk baru d’a dodora ataziya, a tchi avok Alona ki delezi 
akulo, nge nge pî mi ar tcho mamba ki so vun mama woyo. 

9Ni nge mi we ge, dam Alona mba mi djok djib’er mamba kei mba mi ar ayî mama 
bibiliuna tala ei boi woi d’uo d’a kla ni ge? 

10Alona mi we sun mazi d’a azi lata, a mbut huruzi yam tcho mazid’a, mi ar ndak 
ka mam ngat kurum á lazizid’a woyo, mi lat nga d’i. 

Jonas 4 

Jonas mi yor tamu; Ma didina mi ngobomu 

1Wani zla ndata ti le nga Jonas tam djivi d’i, mi mbut ayîna. 

2Mi tchen Ma didina, mi dum ala: Ma didina, wana ni zla d’a an dat kurun kid’a an 
sä yam ambas mandid’a d’uo zu? Ni kayam ndata ba, an hal lovota atogo zak á 
ring Tarsis, kayam an we angî Alo ma djivi ma we hohowa suma, hurung nga mi 
zal atogo d’i, djivi manga kal ngola heî mi. Angî ma nga djok djib’er manga yam 
vama ang ngam kurung á led’ina. 

3Ki tchetchemba, Ma didina, ang tchanu! An mit pî ni hotei, kal la an kak ki 
iranda! 

4Ma didina mi hulong dum ala: Hur mang ma zal máma nata yat tchu? 

5Jonas mi nde woi kur azina, mi i kak abo ma yorogona, mi ve zlub’ud’a, mi kak 
kuru, nga mi djup á we vama mba mi le kazì mámina. 

6Ma didina Alona mi deî terera ti wul angusâ akulo yam Jonas á b’lengêm hurum 
yam hur mam ma zala. Jonas mi le furîd’a ngola yam terer ndata. 

7Tcha yorogod’a Alona mi sun ndjuvulâ mi mut sidei terera, ti so woyo. 

8Kid’a afata deîd’a, Alona mi mba ki simet ma hluruk d’igi d’üguna na na. Afata ti 
nde yam Jonas, mi seyâ, mi tchen Alona ala mi tchumu. Mi dala: An mit pî ni hotei, 
kal la an kak ki iranda! 

9Alona mi de mi Jonas ala: Hur mang ma zal ma yam terer ndatina nata yat tchu? 
Jonas mi hulong dum ala: Nata yad’u! An zal hurun gak matna! 

10Ma didina mi de mi Jonas ala: Ang hurung hat yam terer ra ang le nga sun kat 
tuo, ang wulut nga ni ang nguo mi d’a. Ti deî ni kur bur ma tuna, ti so woi ni kur 
bur ma tuna mi. 

11Ang min ala an we hohowa azì ma ngol ma Ninif ma suma kuruma kal 
dudubud’a kis yam dudubud’a dok mbà suma a we nga a wal ir djivid’a ki tchod’a 
d’uo na zlapa ki d’uwar ma ablauna mi d’uo zu? 

Mise 

Mise 1 

ALONA MBA MI KA SARIYAD’A YAM ISRAEL-LÂ, 
YAM SUMA JUDA-NA MI 

(1–3) 

1Wana ni zla d’a Ma didina mi dat mi Mise ma Moreset-na kur atchogoid’a hi 
Jotam ki Ahas ki Ezekiyas amulei suma Juda-nid’a, mi ndum ad’u zla d’a yam azì 
ma ngol ma Samari-nid’a, ki d’a yam azì ma ngol ma Jerusalem-mid’a woyo. 

Salad’a mi ve sum mama ki zlad’a 

2Agi suma pet, agi humugiya! Ndak andagad’a kahle suma kuru’â pet, agi tinigi 
humagiya! Salad’a Ma didina nga mi deï zlad’a ata yam ma kak ma mi tinim iram 
vama á vagi ki zlad’a. 

3Gola! Ma didina mi nde wa woi ata yam ma kaka, mi tchuk asem kä, nga mi tit 
akulo yam ahuniyôna. 

4Ahuniyôna a nga lau woi kä ad’umu, hora mba d’i wak kei d’igi dubangâ mi lau 
woi abo akud’a na, d’igi mbiyo ma akulo yam yima ndingîna mi djangî kä ata yima 
ligitima na mi. 

5Ahle ndazina a mba hina pet ni yam so vuna handjafâ hi Jakob-mina, ni yam 
tchod’a hi Israel-lîd’a. Ni me ba, mi zut andjafâ hi Jakob-ma á so vuna ge? Ni suma 
Samari-na d’uo zu? Ni me ba, mi zut suma hi Juda-na á tuwal fileina ge? Ni suma 
Jerusalem-ma d’uo zu? 

6Ma didina mi dala: Kayam ndata, an mba ni mbut azì ma ngol ma Samari-na d’igi 
mola hahina d’a kur asinenid’a na, an mba ni mbud’umî yima pe guguzlud’a, an 
mba ni durum ahina mamba woi kur hora, an mba ni aram ad’um mba ged’a woi 
abu mi. 

7Filei mam ma tcheta mba mi kus seyo, he d’a hawa d’a mi fata, a mba tchugut 
aduk akud’a. An mba ni to alo mam ma tcheta woi kikizek, kayam mi gus ahle 
mam ndazina pet ni ki bege d’a gaulangâ, bege ndata a mba hulong wurak 
gaulang ma dingâ ki sed’et mi. 

Ndaka nga d’i mba yam Jerusalem 

8Kayam ndata, an Mise mba ni tchiya, an mba ni ge horâ, an mba ni tit asen hawa 
bei atuguruna, an mba ni er ad’un akulo d’igi hâna na, an mba ni oî d’igi arigeta 
na mi. 

9Ka d’a a ka azì ma ngol ma Samari-na mbilîd’a, mbil mama mi mbut ni mbil ma 
bei tchila gak mi i yam ambas sa Juda-d’a, gak mi i avun agrek ma Jerusalem-ma 
ata yima sum mana a nga kaka kuana. 

10Ar agi dagi zla ndata woi avo Gat ti, ar agi tchigi kur Ako d’uo mi. An mba ni 
bulul kä aduk andagad’a avo Bet-Leyafra. 

11Agi suma Safir-râ, agi igi magomba ki gandilad’a ki zulona, suma Sänan-na a nga 
so tazi á buzuk kei abu d’i. Tchi ma hohou ma nga avo Bet-Esel-lâ, mba mi aragi 
lovota á ngei tagi kua d’i! 

12Suma Marot-na a nga djib’er yam djivi mazid’a, kayam ndaka ti tcholï ata Ma 
didina gak ti i avun agrek ma Jerusalem-ma. 

13Agi suma Lakis-sâ, agi djinigi pus ma dur ayîna ad’u akulumei magina, kayam 
agi lagi tchod’a d’igi Israel-lâ na, agi zud’ugi suma Jerusalem-ma á so vuna mi. 

14Kayam ndata, agi mba walagi tagi woi ki suma Moreset-Gat-na. Suma Aksip-ma 
a mba mbut ni vama mbut ir amulei suma Israel-lâ. 

15Agi suma Maresa-na, Ma didina mi dala mi mba mi hagi abo sama ding ma mba 
mi kus kagina. Amulei suma subura hi Israel-lîna a mba i ngei tazi angra ahina d’a 
Adulam-mba. 

16Agi suma Jerusalem-ma, agi welegi yagi woyo. Agi arat d’igi ta hi togozeid’id’a 
na, agi tchigi hor ra grogi suma agi hurugi vazi heîna, kayam a mba yozi 
magomba izi woi dei ki sed’egiya. 

Mise 2 

Yor tad’a yam suma a kal ir zlad’a woina 

1Ni zla d’a hohoud’a yam suma a nga nga huruzi andjege á le tchod’ina. Ata yima 
yina fona, azi ndak vun tcho mazi ndata ata yima azi nga kad’enga abozina. 

2A nga le d’od’oka yam asinena hi sumina, a hlumu, a nga le d’od’oka yam azina hi 
sumina, a hlum mi. A nga hurum suma ki sum mazina, a nga le sana murud’umba 
á hle djo mama mi. 

3Kayam ndata, Ma didina mi dala: Gola! An nga ni nga hurun á mba ki ndaka yam 
agi andjaf ma hina na. Agi mba fud’ugi yagi woi d’i, agi mba tid’igi yagi akulo 
herengêleng nguo mi, kayam yi máma ni yima ndaka. 

4Kur bur máma a mba tinigi ndala, a mba lazagi ala: Ei b’lagei wa woi ki irei fafat, 
Ma didina mi he wa andaga meid’a mi suma dingâ, mi he wa asine meina mi suma 
bei hum vuna mi. Ni kayam me ba, a hurumi ge? 

5Ni kayam ndata ba, sa magi tu pî mba mi fe andaga d’a suma hi Ma didinina a 
mba b’rawat aduk tazid’a d’i! 

Suma a tchi tuguyod’a ki zlad’a hi ma djok vunid’ina 

6A nga dan ala: Ang ar bei djok vuna, ar ang djok vun ma hina na d’i, ar zulona mi 
lami d’i. 

7Agi suma hi Jakob-ma, wana ni zla d’a agi data zu? Ma didina hurum mi zal atogo 
zu? Mi ndak á le hina zu? Na ni zla manda ni djivid’a ir sama mi tit yam d’ingêrina 
d’uo zu? 

8Wani Ma didina nga mi dagiya: Agi tchologi djangûna ki sum mana, agi fogogi 
barud’a woi ata suma a hulongî avo ata yima ayîna ki halasina. 

9Agi digigi aropma hi sum manina woi kur aziyazi ma azi huruzi vum heîna, agi 
nga yogi ahle suma djivi suma an hazi abo grozinina woi burâ ki burâ. 

10Agi tchologi akulo, agi igiya! Nga ni yima tuk tad’a d’i! Kayam tcho magid’a, 
b’lak ka ngola nga d’i mba kagiya, ni b’lak ka kal teglesa. 

11Wani le sama ka zlad’a mi mba mi djok vuna ala: An nga ni dagi zlad’a yam süm 
guguzlud’a yam süm ma ayîna mi ni, sa máma mba mi arî ma djok vuna hi sum 
ndazinina. 

Alona mba mi tok Israel suma a mba sut teina 

12Ma didina mi dala: Agi andjafâ hi Jakob-ma, an mba ni togogï ki zla tagi pet, an 
mba ni togogi agi Israel-lâ ad’ugi d’a ara. An mba ni togogi d’igi a tok tumiyôna 
kur kangâ mazina na, d’igi a tok d’uwarâ ata yam ma te hatna na. Agi mba togogi 
ni tok ka ablau d’a vuna kat gandjaud’a. 

13An ma mba ni mal lovotina mba ni tit avorogiya, agi mba malagi lovota á i avun 
agre’â, agi mba buzugugi woi abua. An Ma didina amul magina mba ni tit 
avorogiya. 

Mise 3 

Zla d’a Alona mi dat mi suma avok sumid’a 

1Mise mi dala: Agi andjafâ hi Jakob ma avok sumina, agi suma ka sariya suma 
Israel-lâ, an nga ni dagiya, agi humugiya. Ni agi ba wagi sariya d’a ka d’a d’ingêra 
d’uo zu? 

2Wani agi nga noyôgi vama djivina, agi nga lagi yam vama tchona, agi nga hôgi 
babak suma woi ki hliwizi gak arazi asogozi woi pid’agi! 

3Agi nga tagi hliwa sum mana, agi nga hôgizi babagizi woyo, agi nga kuzugizi 
asogozi woyo, agi nga tchalagizi woi d’igi hliu ma a tinim aku kur deinina na. 

4Kayam ndata, fata agi tchigi yam Ma didinid’a, mam mba mi hulongôgi humba 
d’i, mba mi hagi azigam ata yi máma yam sun nda tcho d’a agi lata. 

Ma didina mi kak djangûna ki suma a vit Israel-lâ woina 

5Wana ni zla d’a an Ma didina ni dat yam suma djok vun suma a nga vit sum mana 
woina: Le a nga ki hliuna avunaziya ni, a nga dala: B’leng nga halasa nga. Wani a 
nga dur ayîna ki suma a hazi nga va avunazi d’uo na. 

6Kayam ndata, yina mba mi rumî kagiya, va mba mi nde tam mbei iragi d’i! Yina 
mba mi mbut nduvunda kagiya, a mba fe sama djop filei adigagi d’uo d’a. Afata 
mba d’i nik yam suma djok vun ndazina, faleid’a mba d’i mbut nduvunda kaziya. 

7Suma wahle suma a nga mbana a mba mbut zulona, suma djop fileina a mba 
mang ngeyo, a mba tin abozi avunaziya, kayamba Alona mi hulongôzi nga humba 
d’uo d’a. 

8Wani an nga ni fad’enga kayam Muzu’â hi Ma didinina mi nga kurunu, mi han ve 
tad’a á ka sariya d’a d’ingêra, á tak suma hi Jakob-ma tchila mazid’a, á tak Israel-
lâ tcho mazid’a mi. 

Mise mi de zlad’a woi yam b’laka hi Jerusalem-mba 

9Agi andjafâ hi Jakob suma avok sumina, agi suma nglo suma Israel-lâ, agi suma 
nga gologi sariya d’a d’ingêra isâ, agi suma gunugi d’ingêrina, agi humugiya. 

10Agi nga minigi Siyon ki mat ma tchid’a, agi nga minigi Jerusalem ki murud’umba 
mi. 

11Mat suma ka sariyad’a a ka sariyad’a ni yam he d’a hawad’a, mat suma ngat 
buzuna a nga hat suma ni yam wuraka, mat suma djok vuna a nga djok vuna ni 
yam beged’a. A nga de d’igi suma a deng tazi ata Ma didinina na, a nga dala: Ma 
didina mi nga adigei d’uo zu? Ndaka mba d’i fei d’i. 

12Ni kayam agi ba, a mba zum Siyon d’igi sana mi zum asinena na, Jerusalem mba 
d’i mbut ni mola hahinad’id’a, ahina d’a a min gong nga kud’ora hAlonid’a kata, 
mba d’i mbut ni yima akulo nding ma agud’a kam ndindi’â. 

Mise 4 

SUMA A MBA HULONG KAK TCHUGOT KUR AMBASA 
(4–5) 

Jerusalem nazì ma ngol ma halasâ 
(Yam verse ma 1-3-na, ang gol Is 2.1-4) 

1Kur atchogoi d’a nga d’i mbad’a, ahina d’a a min gong nga kud’ora hi Ma 
didinid’a kata, a mba b’alat akulo yam ahuniyôna yazi d’a ked’iwurenga, mba d’i 
kal akulo yam ahuniyôna pepet. Ata yi máma andjaf suma a mba i kua zuzuk. 

2Suma ablau ndazina a mba i kua, a mba dala: Agi mbeyegïya. Ei i djagei akulo 
yam ahinad’a hi Ma didinid’a kur gong nga kud’ora hAlona hi Jakob-mid’a, kayam 
mi had’ei gat mamba. Ar ei tid’i kur lovot mam mba mi tageizid’a. Kayam Gata 
mba d’i tcholï ni Siyon, zlad’a hi Ma didinid’a mba d’i tcholï ni Jerusalem mi. 

3Mam mba mi mbut ni ma ka sariyad’a aduk andjaf suma ablaud’a, mba mi mbut 
ni ma min zlad’a handjaf suma sib’ik suma sä deina, mbuguyo mazi suma 
fuyogeina mba mi zlazi sï kowuyona, asubuyo mazina mba mi zlazi mbaragumba. 
Andjaf ma ding mba mi tchol durâ kandjaf ma ding ngi, sa mba mi hat ayî ma dur 
ruo mi. 

4Azi nge nge pî mba mi kak kä ad’u guguzlu mamba, kä ad’u tulum mama mi, 
sama mba mi mbud’uzi mandarîna nga d’i. Wana ni zla d’a Ma didin ma ad’engêm 
kal petna mi data. 

5D’igi andjaf suma pet nge nge pî nga mi ge yam kä ad’u alo mama na, ami pî nga 
gami yami kä ad’u Ma didina Alo mamina burâ ki burâ gak didin. 

Ma didina nga mi tamula avo Jerusalem 

6Ma didina mi dala: Kur bur máma an mba ni veï suma dileîd’a atanu, an mba ni 
togï suma a yozi magombina, ki suma an lazi tchod’a adjeuna mi. 

7Suma dileîd’a an mba ni sud’uziya, suma a yozi magomba woi adjeu deina a mba 
mbut andjaf ma sib’ika. An Ma didina mba ni te kazi yam ahina d’a Siyon-nda tinï 
ad’ud’a ata yi máma dei gak didin. 

8Ang yima nding ma Jerusalem ma kak ndjola yam suma d’igi gong nga fiyak ka 
ndjola na na, ar ndjö ang mba fad’eng mang nga avoka. Ang azì ma ngol ma 
Jerusalem-ma, ang mba mbut nazì ma ngol ma awili ma kur leud’ina. 

Kuka ki prut ta a prut Jerusalem mbeid’a 

9Agi suma Jerusalem-ma, ni kayam me ba, agi eregi ad’ugi akulo ki tchetchemba 
na ge? Amul nga avo hatagi d’uo zu? Magi suma de d’alâ a bö ba, ndaka ti nde kagi 
d’igi ndaka ti nde yam atcha d’a vutid’a na zu? 

10Agi tchagi tata abo ndaka, agi zamagi tagi d’igi atcha d’a ti nde vutid’a na, agi 
buzugugi woi kur azì ma ngolâ, agi i kagagi sä abageya, agi igi gak Babilon. Ata yi 
máma Ma didina mba mi prud’ugi woyo, mba mi prud’ugi woi kua abo magi suma 
djangûna. 

11Ki tchetchemba, andjaf suma ablaud’a a tok wa kagi á durâ, a nga dala: Ar azì 
mazi ma ngolâ mi b’lak keyo, ei golei b’laka hi Jerusalem-mba. 

12Wani azi we nga djib’era hi Ma didinid’a d’i, a we nga nga hur mama d’uo mi. A 
we nga d’ala mi togoziya wa d’igi sana mi tok mbugulud’a kä ambid’ak na d’a d’i. 

13Ma didina mi dala: Agi suma Jerusalem-ma, agi tchologi akulo, agi togi awuna. 
An mba ni mbud’ugi ad’enga d’igi adif ma kaweina na, d’igi alif ma kaweina na mi. 
Agi mba kazlagi andjaf suma ablaud’a kä kakahl, ahle mazi suma ndjondjoî suma 
agi mba yozina, agi mba tinindji irazi vazi mi an Sala andagad’a. 

14Ki tchetchemba, agi suma Jerusalem-ma, agi togogi adesâ adesâ d’igi vama taka 
na yam yor tad’a, agi togogi azigar magina. Ki tchetchemba, suma djangûna a nga 
nguyiya, a mba wat agohl ma ngol ma avok Israel-lîna ki totogod’a. 

Mise 5 

Betelehem nandagad’a hamul ma sutid’a 

1Ang azì ma Betelehem ma Efrat-na, ang ma akid’eid’a aduk azì ma dudubu ma 
Juda-nina, man ma mba mi te yam Israel-lîna mba mi ndeï ni kurungû, ni ma 
andjavam tcholï adjeu dedeina. 

2Ma didina mba mi ar sum mama woi gak bur ma atcha d’a ti vut gorîd’a ti 
vud’um tua, suma a mba ar kur magombina a mba hulongî a zlap ki b’oziyozi 
Israel-lâ. 

3Gor ma a vud’um máma mba mi polozi kad’enga hi Ma didinid’a ki ngola hi Ma 
didina Alo mamid’a. Azi mba kak ki halasa, kayam suma a suburum gak avun 
dabid’a handagad’id’a. 

4Ni mam ba, mba mi mba ki b’leng nga halasa. Ata yima suma Asiri-na a mba mba 
kur ambas meid’a, a mba kal kur azì mei ma ad’eng ma ngungunina, ei mba 
tcholei ki suma nglo suma avok sumina ablaud’a á duruziya. 

5A mba te yam ambas sa Asiri d’a hi Nimrot-ta ni kahle mazi suma sïna. Ata yima 
suma Asiri-na a mba mba yam ambas meid’a a mba kal yam andaga meid’ina, 
mam mba mi pad’ei woi aboziya. 

Israel suma á arâ a nga aduk andjaf suma 

6Andjafâ hi Jakob ma arâ mba mi kak aduk andjaf ma ablauna d’igi mbad’ï d’a ti 
tcholï ata Ma didinid’a na, d’igi alo ma mi se yam asunina na. A mba tin huruzi 
yam sa d’i, a mba ka’î yam sa d’uo mi. 

7Andjafâ hi Jakob ma arâ mba mi kak aduk andjaf ma ablauna d’igi azlona aduk 
amburei suma aduk agud’ina na, d’igi azlo ma azongâ aduk kangâna haho’îna na. 
Ata yima mi kalâ, mi ve, mi kizak keyo, sama mi prut va woi aboma nga d’i. 

8Ang hlabong akulo yam mang suma djangûna, ar ang kizagazi woi pet! 

Ma didina mba mi pleî ahle suma hawa ya’â woyo 

9Ma didina mi dala: Kur bur máma an mba ni tchagi akulumei magina woyo, an 
mba ni b’lagagi pus magi ma dur ayîna woi mi. 

10An mba ni b’lagagi azì magi ma nglo ma kur ambas magid’ina woyo, an mba ni 
b’lagagi azì magi ma ad’eng ma ngunguna woi pet mi. 

11An mba ni dap magi suma kumana woyo, a mba fe sama mi djop ki 
tchitchiud’ina avo hatagi d’uo mi. 

12An mba ni to filei magina kahina magi d’a tcheta woyo, agi mba kud’urogi ahle 
suma agi minizi kabogina d’uo d’a. 

13An mba ni kus agu ma agi pum malo d’a a yat ala Asera d’a na woyo, an mba ni 
b’lagagi azì magi ma nglona woyo. 

14An mba ni hlatchugulun kayîna ki hurun ma zal ma gugulu’â kandjaf suma a nga 
humun vunan nduo na. 

Mise 7 

Hor ma ged’a hi ma djok vunina 

1Ni zla d’a hohoud’a kanu! An mbut ni d’igi sama mi tchi helena balum sumina na, 
d’igi sama mi tchi helena balum guguzlu d’a a dud’ut teid’a na, nga ni fe vud’a 
guguzlud’a á ted’a d’i, nga ni fe vud’a tulum ma awili ma an minima d’uo mi. 

2Sama d’engzeng nga kur ambasa d’i, sama irat nga d’uo mi. Azi pet ni suma a bur 
suma kä á tchid’ina, nge nge pî nga mi gun dauna kä yam wiyema. 

3Abozi mi hat á le tchod’a, suma nglona ki suma ka sariyad’a a halî he d’a hawad’a 
abo suma, sama ngolâ nga mi tak d’od’ok mamba woyo, a ndjak vunazi tu á le sun 
ndata. 

4Sama djivi ma adigazina mi ni d’igi kekerezeuna na, sama irat ma adigazi ma 
kalâ mi tchod’a kal azlupa haweid’id’a. Bur ma a ngobogi kua ma magi suma ndjol 
suma djok vuna a de zlad’a kama, mi mba wa da’, ki tchetchemba, a nga kur tcha 
d’a tatad’a. 

5Agi hagi gagazid’a yam banagi d’i, agi tinigi hurugi yam ma le kagi heîna d’uo mi. 
Ang ngom vunang avok atcha d’a nga d’i bur ki sed’eng kur zlat ma tunid’a. 

6Kayam gorâ mba mi ngul abumu, gora mba d’i tchol huneîd’a kasud’u, atchad’a 
akunot ta hi gorotnid’a mba d’i tchol huneîd’a ki sed’ed’u, nge nge pî suma avo 
hatama a mba kak djangûna ki sed’emu. 

7An nga ni tin iran yam Ma didina, an nga ni tin hurun yam Alo ma sud’una, Alo 
mana mba mi humunu. 

Hur ma tinda ki tchenda 

8Mami ma djangûna, ar ang le furîd’a kami d’i! Le ami pugumi kä pî, ami mba 
hulong tcholomi akulo; le ami nga kaka kur nduvunda pî, Ma didina ni b’o 
mamid’a. 

9Ami mba vami tami kur ayîna hi Ma didinina, kayam me ami lami tchod’a 
avoromu. Wani yina nga mi mba, mba mi ndjunumiya, mba mi kami sariya 
mamid’a mi. Mba mi ndami woi kur b’od’a, ami mba golomi d’ingêr mamba mi. 

10Ang mami ma djangû ma dami ala: Ma didina Alo magina mi nga ni lara ge na, 
ang mba we, ang mba mbut zulona. Ami mba somi irami kang ata yima a mba 
mired’eng kä d’igi suma a miret lubuna kä ir palumba na na. 

11Agi suma Jerusalem-ma, bur ma a mba djagagi gulumuna hazì magina akulona, 
a mba hulong wed’egi hagad’a handaga magid’id’a woyo. 

12Kur bur máma sum magina a mba tcholï Asiri ki Ezipte, a mba tcholï avun alum 
ma Nil-lâ, avun alum ma Efrat-na, avun alum ma ngolâ, yam ahuniyôna mi, a mba 
mba gevegiya. 

13Andagad’a handjaf suma dingîd’a mba d’i mbut djona yam suma a nga kaka 
kurutna, yam sun mazi d’a le d’a tchod’a. 

14Ma didina, ang pol sum mangâ ki totogo manga, azi sumala ni djo mangâ na, ni 
suma a nga kaka sä woi abagei aduk agu d’a Karmel-la na, ang polozi kur Basan ki 
Galät d’igi ang polozi adjeu na. 

15Ang tagami sun nda atchapa d’igi kur bur ma ang buzugumï woi avo Ezipte-na 
na. 

16Andjaf suma ki sib’ik mazid’a hina pet pî, a mba we, a mba mbut zulona, a mba 
tin abozi avunaziya, humazi mba d’i ngel lei mi. 

17Azi mba trâ andaga d’a gugud’upa d’igi guguina na, d’igi ahle suma a dram kä 
yam andagad’ina na. A mba buzuk kei kur aziyazi ma ad’eng ma ngunguna ki 
zlaka á i gen ang Ma didina Alo mamina, a mba lang mandarang mi. 

18Ma didina, nalo ma lara ba, mi hle tam d’igi ang na ge? Ni ang tu ba, nga vat 
hurung ngei yam tchilad’a, yam tchod’a á we hohowa suma a ar suma ang tazi 
djonina. Ang nga ngom ayîna kurung baba d’i, kayam tang ngi lang djivid’a ni yam 
we hohoud’a. 

19Ang mba wami hohowomi kua, ang mba miret tchila mamid’a kä kasengû, ang 
mba komi tcho mamid’a sä woi kä ad’u alum ma ngolâ. 

20Ang mba le glangâsâ yam d’engzeng mang nga ang lat kandjafâ hi Abraham-
mid’a, yam djivi d’a ang lat kandjafâ hi Jakob-mid’a d’igi ang gun tang mabuyomi 
ngola adjeu na. 

Nahum 

Nahum 1 

1Wana ni zla d’a a djogot tei yam azì ma ngol ma Ninif-fîd’a, ni zla d’a kur 
mbaktum mba Alona mi ndat tei mi Nahum ma Elkos-sid’a. 

Ma didina ni ma djivi ma suma a ringîm mandarama 

2Ma didina nAlo ma yungôra, ni ma hlatchugula, nga mi hlatchugula, ni ma ayîna 
heîna, nga mi hlatchugula ki mam suma djangûna, nga mi ve mam suma djangûna 
kurum mi. 

3Ma didina nga mi mbut ayîna atogo d’i, ni ma ad’engêm kal heîna, nga mi ar 
sama zlad’a kama bei ngopa d’i. Nga mi tit aduk mbirlimba, aduk babarâ, d’ugula 
ni gugum ma ad’u asema mi. 

4Nga mi ngop alum ma ngolâ, mi so woyo, nga mi so alum ma gureina woi pet, hat 
ma Basan-na ki ma yam ahina d’a Karmel-lina a nga lugod’a, b’o d’a Liban-nda ti 
yak kei mi. 

5Nga mi giget ahuniyôna, yima ndingâ nga mi lau woyo. Andagad’a ki suma a nga 
kaka kurutna pet a nga hlakulo avorom hîhîb’iring. 

6Ni nge ba, mba mi tchol avorom ata yima hurum zalâ ge? Ni nge ba, mba mi tchol 
avok ayî mam ma bibiliuna ge? Hur mam ma zala nga mi ngal d’igi akud’a na, nga 
mi to ahuniyôna woyo. 

7Ma didina ni ma djivina, ni yima ngeid’a kur bur ma ndaka, nga mi ngom suma a 
nga ngei tazi atama mi. 

8Wani mba mi b’lak azí ma ngol máma woi kabil ma nga mi sulul lei huhubupma, 
mba mi dik mam suma djangûna gak mi tchuguzi kur nduvunda. 

A tchuk sunda ata Juda-na ki Ninif-fâ 

9Agi djib’eregi nana yam Ma didina ge? Mam nga mi b’lak magi suma djangûna 
woi kakazeî, azi mba kid’eyêgi iragi bugol luo d’a. 

10Azi le nga hitiud’a ata tazi d’igi aweid’a na, le a nga gurut ni d’igi suma a gurut ki 
süma hina pî, a mba ngal lei d’igi asu ma sod’a na papana. 

11Ang azì ma ngol ma Ninif-fâ, sama mi nga mi de zla d’a tchod’a yam Ma didinina 
nga mi ndeï kurungû, ni ma mi nga ki nga hur ma hawa ya’îna. 

12Ni kayam ndata ba, Ma didina mi de mi suma Juda-na ala: Le magi suma 
djangûna a nga kad’enga a ablaud’a pî, an mba ni kazi woyo, an mba ni dabazi 
woi mi. An lagiya wa ndaka, an dok ni lagi kua d’uo d’a. 

13Ki tchetchemba, an nga ni kus djuk mazina woi kelegi á tchugugi akulo ad’u 
ad’enga hi magi suma djangûnid’a, an nga ni tchalagi erdje ma a djinigi ki na woi 
mi. 

14Agi suma Ninif-fâ, Ma didina mi he vuna kagi ala: agi mba fagi andjaf ma mi yagi 
simiyêgina bugol luo d’a. An mba ni yo angus ahle suma tcheta kangus ahle suma 
agi yorogizi ki kaweinina woi kur gonga halo maginid’a, an mba ni djugot zula kä 
kagiya, kayam zlagi nga d’uo d’a. 

Nahum 2 

1Gola! Sama mi tchi wal zla d’a djivi d’a b’leng nga halasina, asem nga mi tchï 
akulo yam ahuniyôna. Agi suma Juda-na, agi luwugi vun til magina, agi ndagagi 
vun vama agi hlagi vunagi kama, kayam ma asa’atna mba mi kal adigagi d’uo d’a, 
a hlum wa woi ki iram fafat. 

2Agi suma Ninif-fâ, gola! Ma djangûna nga mi djï kagiya, agi gologi azì ma ad’eng 
ma ngunguna, agi tchologi ndjola avun lovota, agi djinigi furugi ad’enga, agi vagi 
tagi ad’enga ngingring mi. 

3Kayam Ma didina nga mi hulong subura mi suma hi Jakob-ma d’igi subura hi 
Israel-lîd’a na, kayam suma hurumba a hurumuzi wa ahle mazina, a kazi abo 
guguzlu mazid’a woi mi. 

B’laka hazì ma ngol ma Ninif-fîd’a 

4Mboriyona hi grang mazi suma djangûnina a ni hleud’a, grang suma durâ a 
tchuk baru d’a hleu d’a sisila atazi mi. Ata yima azi nga i á durîna, pus mazi ma 
dur ayîna nga mi wile wiwilik, a nga piget asubiyo mazina mi. 

5Pus mazi ma dur ayîna nga mi djang ir palumba, nga mi djang atogo zazak ata 
yina teteng, ang golomî d’igi aku d’a boloma na, mi djang atogo ni d’igi wiled’a 
halonid’a na mi. 

6Amul ma Ninif-fâ nga mi yi grang mam suma dur ayîna, wani azi nga puk kä kur 
tit mazid’a. Suma djangûna a nga b’at tazi atogo, a i irazi abo ma ir gulumuna hazì 
ma ngolîna, a tin pola iraziya. 

7Vun agrek ma avun alumina mi mal leyo, azì ma amula mi to kä woi mi. 

8A ve wa alod’a, a i wa ki sed’ed’u, yugunei matna a nga zam tazi d’igi gugud’a na, 
a nga tchabozi kuruzi mi. 

9Ninif adjeu ni d’igi apo d’a ve mbina heî d’a nga d’i wet teid’a na, a nga dala: Agi 
tchologiya! Agi tchologiya! Wani sama mi mbut iram blogoma nga d’i. 

10Agi hurumugi bege d’a hapa, agi hurumugi lora, kayam ndjondjoî d’a bei dabid’a 
ti nga, ndjondjoîd’a hahle suma guzuzi kal tegles suma tetengâ a nga mi. 

11A hurum ahlena, a b’lak ahlena, a ar nga va tu d’i. Vunadigazi nga d’i tumuzi 
hihir, guguvazi nga mi zlak kikib’i, ad’engêzi d’i nga d’i, irazi d’i tchuk susub’ok 
mi. 

Azì ma ngol ma Ninif-fâ mi ni d’igi azlo ma a kus kama na 



1541 

 

 
Bible azumeina 

© 1999, Alliance Biblique du Tchad 

 

 

 

12Azì ma ngol ma d’igi domina hazlona na na mi mbut ni nana ge? Ni yima azlo 
ma gureina mi fe te mama kuana. Ata yima azlona mi i nduwandina, sama ndak á 
mbud’um groma mandarâ kuana nga d’i. 

13Azlona nga mi ve, nga mi kizak vama mi vuma mazlod’a ki grot suma gureina, 
nga mi oî domi mama ki hliwa vama mam vum mi kizagam mbeina mi. 

14Ma didin ma ad’engêm kal petna mi dala: Ang azì ma ngol ma Ninif-fâ, an nga ki 
zlad’a ki sed’engû, an mba ni ngal pus mang ma dur ayîna woyo, an mba ni tchi 
azungeî mang suma d’igi gro azlona na na woi avun ayîna, an mba ni d’el ahle 
mang suma ang hurumuzi yam ambasina, sa mba mi hum del mang suma ang 
tchuguzi sundina d’uo d’a. 

Nahum 3 

Azì ma ngol ma tchi matna, a hum wa woi á hurumba 

1Ni zla d’a hohoud’a yam azì ma ngol ma tchi mat ma nga oîd’a ki zla d’a kad’a ki 
murud’umba ma nga mi wal ki hurumba d’uo mi na. 

2Gola! A nga hum tchina hi blafîna, a nga hum tchina habo pusîna, a nga hum 
tchina habo akulumei suma djangîna, a nga hum djangâ hi pus ma dur ayîna mi. 

3Suma djang akulumeina a nga i irazi avogo, mbuguyo suma fuyogeina a nga ka 
akud’a, asubiyona a nga wile, suma a duruzi mbuleinina a nga tchuka kä didi, 
mad’a suma mi sam kä mi ndak á ndumba d’i, suma a nga puk kä yam mad’a 
suma mi. 

Suma Ninif-fâ a mbut zulona 

4Ahle ndazina a mba ni kayam gaulang ma ablau ma Ninif atcha d’a gaulang nga 
djif heî ndata ti luma. Ti we mboli ma led’a ki kuma matna, ti gus andjaf suma woi 
ki gaulang matna, ti gus andjaf suma woi ki mboli matna mi. 

5Ma didin ma ad’engêm kal petna mi dala: An nga ki zlad’a ki sed’egu, an mba ni 
yok vun baru maka akulo woi iragu, an mba ni arak gandilad’a woi ir andjaf 
suma, an mba ni arak zulo ma’â woi ir suma kur leud’ina mi. 

6An mba ni tchuguk ahle suma zozota kagu, an mba ni mbud’uk ndjendjed’a, an 
mba ni mbud’uk vama suma a golom tä na mi. 

7Hina wani, suma a mba wa’â pet a mba ring abogu, a mba dala: A b’lak wa Ninif 
feyo; ni nge ba, mba mi tchi kat ke? An mba ni fe suma a b’lengêk huru’â ni lara 
ge? 

Vama mi mba yam Tebes-sâ, mba mi mba yam Ninif-fâ mi 

8Ang azì ma ngol ma Ninif-fâ, ang kal azì ma ngol ma Tebes-sâ ki djivid’a zu? Mi 
nga kaka aduk aluma, mbina mi nguyumu, azì mam ma ad’eng ma ngunguna 
naluma mi. 

9Suma Etiyopi-na ki suma Ezipte suma a ndak á ndumba d’uo na ni suma a 
ndjunuma, suma Put-na ki suma Libi-na ni suma a ndjunuma mi. 

10Hina pet pî, a im wa magomba, grom suma gureina, a tchazi woi grak lovot ta 
lara ge pet, a le togina yam mam suma simiyêzi mi nde yinina, a tchuk erdjena kel 
mam suma nglona pet mi. 

11Ang azì ma ngol ma Ninif-fâ, ang mba gurut d’igi suma a gurut ki sümina na, ang 
mba ngeya, ang mba ngei tang abo mang suma djangûna mi. 

Suma Ninif-fâ a ndak á tchol avok mazi suma djangûna d’i 

12Yi mang ma ad’eng ma ngunguna mba mi mbut ni d’igi vud’a tulum ma mi ne na 
na. Ata yima a gazama, mi ndeï kä avun sama mi min á tuma. 

13Azigar mangâ a mbut ni d’igi aropma na kurungû. Vun agre’â hambas mangina 
mi mal lei hotot mi mang suma djangûna, akud’a ti ngal wa kawei ma murguli ma 
avun agrek mangîna woyo. 

14Ang gul mbina yam bur ma a mba nguyungâ, ang min yi mang ma ad’eng ma 
ngunguna, ang kal kä aduk lubuna, ang tub’ok lubu ma ab’lorina, ang oî fürâ ki 
derengelâ. 

15Ata yi máma akud’a mba d’i ngalangû, mbigeu d’a fiyaka mba d’i kang ngeyo, a 
mba tang d’igi abureina a tahlena na. 

Suma pet a ndjoî woyo 

Ar sum mangâ a zul d’igi abureina na, ar a zul d’igi djera na mi. 

16Ang zul wa mang suma mbut abozina ablaud’a kal tchitchiu d’a akulod’a. Azi ni 
d’igi djer ra ti yo hlimid’it akulo á pirid’a na. 

17Mang suma nglona a ni d’igi djera na. Mang suma nglo suma avok sumina a ni 
d’igi aburei suma a kak hum azlupa ata yima ab’lengina na. Ata yima afata ti 
deîna, a pira; sa nga mi we yima azi i kuana d’i! 

B’lak ka ti ndak á minda d’uo d’a 

18Ang amul ma Asiri-na, mang suma nglo suma avok sumina a bo wa, grang mang 
suma durâ a bur wa sena ki irazi fafat. Sum mangâ a ndjoî wa woi yam 
ahuniyôna, sama mi togozina nga d’i. 

19Kuma ma yam mbil mangîna mi nga d’i, mbil mangâ ni mbil ma tchang matnina, 
suma pet suma a mba hum zla mangîna a mba tchabozi ad’ung ririp. Ni nge ma 
bei ang lum murud’umina ge? 

Habakuk 

Habakuk 1 

1Wana ni zla d’a Ma didina mi tagat tei mi mam ma djok vuna Habakuk-ka: 

Habakuk nga mi tchi yam bateid’a hi sumid’a 

2Habakuk mi dala: Ma didina, ni gak mindja ba, an nga ni yang á ndjunumiya, 
wani ang nga humumi d’uo ge? An nga ni yang yam huwak ka kamid’a, ang min á 
sud’umi d’i. 

3Ni kayam me ba, ang aran an nga ni gol tchod’a, ang nga gol djop vuna ki irang 
na ge? Hurumba ki huwaka a nga avoronu, ayîna ki yalâ a tchol akulo mi. 

4Ni kayam ndata ba, gata mbut ab’lenga, d’ingêra ad’engêt nga d’uo mi. Kayam ma 
tchona nga mi kus yam ma d’ingêrâ; sariya d’a kad’a pî, d’ingêra nga kua d’uo mi. 

Ma didina mi hulong humba mi sum mama 

5Ma didina mi de mi sum mama ala: Gologi andjaf suma nguyugina, agi mba lagi 
atchap kayam an mba ni le sunda kur atchogoi magid’a; le sa mi dagizi zlat pî, agi 
mba hagi gagazid’a kat ti. 

6Gola! An nga ni yï suma Babilon-na á te yam suma; ni suma asa’at suma lahlena 
bei djib’era ba na, ni suma a nga bine abozi yam ambasa á yo ambas sa nga ni 
mazid’a d’uo d’a. 

7Azi ni suma tcho suma kal lei papa suma suma a nga lazi mandarazina, kur 
subur ta mazid’a gat mazid’a tcholî ata azi tazid’a. 

8Akulumei mazina a djang kal bolina, ayî mazina kal ngû ma meid’a nga d’i tchum 
fladegena. Suma djang akulumei mazina a tcholï nata yima deina, a nga pir akulo, 
a pirî d’igi b’aru ma sir asem kä á ve vanina na. 

9Sum ndazina pet a mba ná te leud’a kad’enga, a nga i irazi avogovogo. A nga yo 
suma magomba d’igi lesâ na. 

10A nga las amuleina, a nga san ad’u suma nglona; gulumun ma ad’eng ma 
d’elezina nga d’i. Azi nga mbu andagad’a ad’um akulo, a nga tup kam á dik azì 
máma. 

11Ad’engêzi nga d’i i avogovogo, nga d’i kal d’igi simetna na; ad’engêzi nalo 
mazina. 

Habakuk nga mi tchi avok Alona kua 

12Habakuk mi de kua ala: Ei dedei angî Ma didina Alo man ma bei tchod’a, ang 
nga mit ti. Ma didina, angî ahina manda, ang tin suma djangû ndazina, ang hazi 
ad’enga á gad’amiya. 

13Ang irangî bei tchod’a ba nga d’i min gol tchod’a d’i, ang ndak á gol sama djop 
vun suma d’uo mi. Ni kayam me ba, ang nga gol suma mbut ira hina tä ge? Ni 

kayam me ba, ang kak hina tchugot ata yima sama tchona nga mi le sama kalam 
ki d’ingêrina ndakina ge? 

14Ang nga le suma ni d’igi azi ni kulufâ na, d’igi ahle suma dram kä suma salazi 
nga d’uo na na zu? 

15Suma Babilon-na a nga yo suma akulo ki tunglîd’a d’igi suma a vik kulufâ na, a 
nga tanazi kabei mazina, a togozi kur koli mazina, ata yi máma a nga le furîd’a ki 
hur ma hapma. 

16Kayam ndata, a nga ngat buzuna mabei mazina, a nga ngal dubang ma his 
djivid’ina mabei mazina á lum ad’umu. Kayam ni mam ba, nga mi vigizi kuluf ma 
djivi ma mbulâ; te mazina nga mi zul mi. 

17Na ni a mba i avogovok á pat mbigeu mazi d’a fiyaka, á tchi andjaf suma bei 
wazi hohowozi zu? 

Habakuk 2 

1An mba ni djak akulo yam gong nga fiyaka ked’iwurenga á ndjola, an mba mi 
tchol akulo kua á we vama Ma didina mba mi dandjina, á djup zla d’a mam mba 
mi hulongôndji yam yor ta mandid’a. 

Alona mi hulong humba mi Habakuk 

2Ma didina mi hulong dan ala: Ang b’ir zla d’a an nga ni tagangzi woi wanda; ang 
b’irit kur agu ma tcheta, kayam suma a ndumut atogo zak. 

3Kayam zla d’a ndat teid’a mba d’i ndak vun sun mata kur atchogoi mat ta a 
ngata, ti nga d’i i ata dabi mata, ti mba d’i ba bei led’a d’i. Le yat nga d’i ve pî, ang 
djubud’u, kayam mba d’i ndak vun sun mata gagazi, mba d’i ba hawa d’i. 

4Zla d’a a b’irita ba wana: Sama subur tama mba mi kak karid’a tatâ d’i, wani 
sama d’ingêrâ mba mi kak karid’a, kayam mi he gagazid’a mAlona. 

Dabid’a hi suma tchonid’a ni ndaka 

5Ndjondjoîd’a nga d’i b’lak sana; sama subur tama nga mi kak tchugot ti, nga mi 
ngo vunam mbei d’igi zula tos matna na, d’igi matna va nga mi ndagam mbuo na 
mi. Kayam ndata, nga mi kus yam andjaf suma teteng, nga mi yozi magomba 
ad’um mi. 

6Sum ndazina a mba mbud’umî vama lasa ki vama ndala mi d’uo zu? Azi mba 
dala: Ni zla d’a hohoud’a yam sama tok ahlena hi ndromina, ni zla d’a hohoud’a 
yam sama nga mi tok godjined’a kama; mba mi le hina ni gak mindja ge? 

7Suma godjined’a a mba tchol atogo zak ki sed’eng nguo zu? Suma zlad’a ki 
sed’engâ a mba tchol ki sed’eng mi d’uo zu? Ang mba mbut ni va mazi ma 
hurumba. 

8Kayam ang hurum andjaf suma ablaud’a heî, ad’uzi d’a ar pet wanda a mba 
hurumung ang mi. Ni kayam tchi d’a ang tchi sumid’a, ni kayam b’lak ka ang b’lak 
ambasa kazì ma ngolâ ki suma a nga kuruma mi d’a. 

9Ni zla d’a hohoud’a yam sama nga mi tok bege d’a mbut ira á mbut tam 
ad’engina, á sut tam mbei kur bur ma ndaka mba kama. 

10Vama ang ngam kurung á led’ina, ni vama zulona yam aziyangû. Kid’a ang tchi 
suma ablaud’id’a, ang tchi ni ang tanga. 

11Kayam ahina d’a aduk gulumunid’a pî mba d’i tchugung zlad’a kangû, agu ma 
yam gongina mba mi ndjunung vunang mi. 

12Ni zla d’a hohoud’a yam sama mi min aziyam kahlena hi suma mi tchazina, ma 
gäd’u aziyam ki mat ma tchid’ina. 

13Le Ma didin ma ad’engêm kal petna mi he nga vuna á le va d’uo ni, suma a le 
sunda ni makud’a, a kau tazi ni hawa mi. 

14Kayam andagad’a pet mba d’i oî ki wed’a hi Ma didin ma subura, d’igi mbiyona 
mi oî kur alum ma ngolâ na. 

15Ni zla d’a hohoud’a yam sama mi he vama tche ma ayî ma tchona mi ndrama 
d’igi süma na na, tala mi gurut gurut ba mam mi wum gandila mamba na. 

16Wani ang tang zulona mba mi lang kal subura. Ang tang tchë, ar gandilad’a. Ma 
didina mba mi gad’ang kayî mama, subur manga mba d’i mbut zulona. 

17Kayam ang ka agu d’a Liban-nda woyo, ki tchetchemba, Alona mba mi kang ngei 
mi. Ang tchazi d’uwar mazina, Alona mba mi tchang mangâ mi; kayam ang tchi 
suma, ang b’lak ambasa kazì ma nglona ki suma kuruma mi. 

18Agu ma sama d’alâ nga mi tched’em d’igi angusa na na, zlamî zla me ge? Kawei 
ma sana yorom d’igi angus vana na na, mi hat ni zla d’a kad’a. Ni kayam me ba 
sana mi tin hurum yam filei ma ngel mam minim máma ge? 

19Ni zla d’a hohoud’a yam sama nga mi de magu ma a tuwalama ala: Ang tchol 
akulo na yam ma nga mi de mahina d’a a tuwalata ala: Ndak zlid’a na mi. Na ni a 
mba had’am zu? A gulud’uzi ni ki lora ki dorona mi, wani a nga muzuk ki. 

20Wani Ma didina mi nga kaka kä kur gong mam mba kud’ora; ar suma yam 
andagad’ina pet a seng silil avoromu! 

Habakuk 3 

Tchenda hi Habakuk-ka 

1Wana ni tchenda hi ma djok vun Alona Habakuk ka yam yor tad’id’a: 

2Ma didina, an hum zla d’a ang data, Ma didina, mandarâ van heî abo sun mang 
nga led’a. Ang le sun manga kur atchogoi mamid’a d’igi ang lat adjeu na; kur 
atchogoi mamid’a ang tagat tei mi suma. Le hurung zal pî, ar ang djib’er yam we 
hohou mang nga kamid’a. 

3Alona mi tcholï Teman; Ma bei tchod’a ba na mi tcholï yam ahina d’a Paran-nda. 
Tchol ndjö Ngol mamba ti duk ir akulod’a, subur mamba ti oî yam andagad’a. 

4Wile mamba ni d’igi b’od’a hafatid’a na, wile ndata ti tcholï nabomu. Nata yi 
máma ba, ad’eng mamba nga ngeid’a kua. 

5Nga mi sun tugud’eid’a tchod’a avoromu; nga mi he vuna mi matna mi tid’i 
ad’um mi. 

6Alona mi tchol akulo, andagad’a nga d’i giged’a; nga mi gola, andjaf suma a nga 
zlaga; ahina d’a dedeid’a nga d’i wizek keyo, ahina d’a gurei d’a djodjohla nga d’i 
galal leyo. Lovota ti mal lei avoron d’igi ti nga nadjeu dedei na. 

7An we suma Kus-sâ a nga kur ndaka ngola; suma Madiyan-na a nga zlak mi. 

8Na ni Ma didina, ang hurung zalî yam toliyonda zu? Na ni ang hurung zalî yam 
aluma zu? Ang nga djulul kayîna ata yima ang ful yam akulumeina, ang ful kur 
pus mang ma kus ayînina ni yam alum ma ngolâ zu? 

9Ang pat nga yeû manga woyo, vun ma ge ma ang guma ni d’igi yeûd’a na. Tchol 
ndjö Ang nga wak ir andagad’a, aluma nga mi djangâ. 

10Ahuniyôna a wangû, a nga zlaga; mbiyona nga mi djang oî kä yam andagad’a, 
zul la yiyika vunat nga mi tchi wü, abilâ nga mi sulul akulo huhubup mi. 

11Afata ki tilâ a ar mungôra ata yazi abo b’od’a hi yeû manga ki djang matna, abo 
wiled’a hasap mangid’a mi. 

12Ang nga ngui yam andagad’a kayî mang ma djulula, ang nga miret andjaf suma 
kä kayî mangâ. 

13Ang nde woi abu á sut sum mangâ, á sut ma ang manama, ang b’lak amulâ hi 
suma tchonina woyo, ang tchi sum mama woi pet mi. Tchol ndjö 

14Ang tchok yam amul mazina ki yeû mazid’a tata; azi suma nga b’at tazi d’igi 
babarâ na á pleyêmina, a nga siwel ki furîd’a guguguk, a nga tchi suma azi nga 
kad’enga kazina gumunu. 

15Ang nga tit akulo yam alum ma ngolâ kakulumei mangâ, ang nga tit aduk mbiyo 
ma ngol ma nga mi sulul huhubupma mi. 

16An hum hina, wani vunadigan ndi pad’a. Kid’a an hum siwel ndatid’a, vunan nde 
zlaka, tan ndi tchuk susub’ok, asen mi nde zlaka kikib’i mi. An ni kak tchugot á 
djup bur ma ndak ma ang Alona mba ka sariyad’a yam suma a mba mba á lami 
tchod’ina. 

17Le tuluma mi b’o d’uo, le guguzlud’a ki olifâ a vut tuo, le asinena mi wul awuna 
d’uo, le aho’â kamuzleina a nga kur kangâna d’uo, 

18hina pet pî, an ni le furîd’a yam ang Ma didina, an ni le hur ma hapma yam ang 
Alo man ma suta. 

19Ma didina, angî ad’eng manda; ang mbud’un asen ad’enga d’igi ma hi 
pandrid’ina na, ang nga tinin á tita akulo yam ahuniyôna. Mi ma ngolâ hi suma hle 
sawalina kading mama. 

Sofoni 

Sofoni 1 

1Wana ni zla d’a Ma didina mi dat mi Sofoni kur atchogoi d’a Josiyas Amon 
goroma nga mi tamula yam suma Juda-nid’a. Sofoni ni Kusi goroma, Kusi tamba 
ni Gedaliya goroma, ni Amariya gorom ngolona, ni Ezekiyas gorom ngolo ma 
mbàna. 

Alona mi ngop suma yam andagad’ina pet 

2Ma didina mi dala: An mba ni b’lak ahle suma yam andagad’ina woi pet. 

3An mba ni b’lak suma woi ki d’uwarâ kahle suma abageina kaluweina ki kulufâ 
woyo, an mba ni b’lak suma asa’atna ki sun mazi d’a b’lak suma woyo, an mba ni 
ar sa yam andaga tu d’i. 

Alona mi ngop Juda-na ki suma Jerusalem-ma 

4Ma didina mi dala: An mba ni hlabon akulo yam suma Juda-na ki suma a nga 
kaka avo Jerusalem-ma pet, an mba ni b’lak ahlena hi Bäl suma arâ zlapa ki mam 
suma nglo suma simiyêzi nga mi yina ki mam suma ngat buzuna woi mi. 

5An mba ni dap suma a djak akulo yam azuweina á kud’or tchitchiud’ina, ki suma 
a kud’uron suma a gun tazi ki simiyên suma a i gun tazi kalo ma a yum ala 
Milkom-mina woyo. 

6An mba ni dap suma a noyôn an Ma didina suma a nga halan nduo suma a nga 
djobon yam va d’uo na woyo. 

7Agi kagagi ki vunagi ma du’â avok Salad’a Ma didina, kayam bur mama mi mba 
wa go, mi min wa va mam ma ngat buzuna, mi tin wa suma mam yazina irazi vazi 
mi. 

8Ma didina mi dala: Kur bur ma ngat buzu máma an mba ni ngop suma nglo suma 
avok sumina kamulâ groma ki suma pet suma a nga tit bugol alona hi suma 
dingîna. 

9Kur bur máma an mba ni ngop suma a nga pir yam agu ma avun gongina ki suma 
a nga oî azina hi salazina ki ndjondjoî d’a murud’umba ki d’a mbut irina. 

10An Ma didina nga ni dagiya: Kur bur máma a mba humï tchina avun agrek ma 
Kulufâ, a mba humï wulula ir palumba habo azì ma awilina hazì ma ngolîna. Ni 
b’lak ka ngol la yam yima ndingîd’a. 

11Agi suma Maktes-sâ, agi tchagi wulula, kayam suma mbut abozina a dap wa 
woyo, suma beged’a pet, a tchazi wa woi mi. 

12Kur bur máma an mba ni hal hur azì ma Jerusalem-ma ni ki lalamba, an mba ni 
ngop suma a nga burâ kä kur tcho mazid’a suma a nga de kuruzi ala: Ma didina 
nga mi le vama djivi d’oze vama tcho d’uo na. 

13A mba hurum ndjondjoî mazid’a, a mba b’lagazi aziyazi woyo, a mba min azina, 
wani azi mba kak kur ri, a mba pe guguzlud’a, wani azi mba tchat sümut tuo mi. 

Bur ma ayîna hi Ma didinina 

14Bur ma ayîna hi Ma didinina mi ar wa go, nga mi djï atogo zak. Agi mba humugi 
siwel la kur bur mámid’a, grang ma durâ pî mba mi tchi tchi ma hat hurâ mi. 

15Bur máma ni bur ma ayî ma bibiliuna, ni bur ma hohoud’a ki pupuluka, ni bur 
ma b’lak ahlena, ni bur ma pleî ahlena, ni bur ma nduvunda, ni bur ma wura ma 
i’îli’â, ni bur ma d’ugula, ni bur ma akukutna mi. 

16Kur bur máma a mba hum tchina hadifa ki siwel la ayîna yam azì ma nglo ma 
ad’eng ma ngunguna, yam yima ndjol ma fiyak ma akulo deina mi. 

17Ma didina mi dala: An mba ni kal suma kur ndaka. Azi mba tit ni d’igi suma 
duka na, buzuwazi mba mi hle yina d’igi guguma mi hle yina na, hliwizi mba mi 
tchim mbeyo, kayam azi le tchod’a avoron an Ma didina. 

18Bege mazi d’a hap poze lor mazid’a mba d’i prud’uzi woi kur bur ma ayî ma 
bibiliuna hi Ma didinina d’i. Mba mi ngal andagad’a woi ki zla tat pet kayî mam 
ma aku ma bibiliuna. Ma didina mba mi b’lak suma yam andagad’a woi kur bur 
máma. Ni vama mandarâ! 

Sofoni 2 

A nga yi suma lulumana 

1Agi andjaf ma bei zulona ba na, agi togogiya, agi togogi tagi 

2avok ka bei vun ma hed’a mba tua d’a, bei burâ mi kal d’igi brad’a ti fel lei na d’a, 
bei ayî ma bibiliuna hi Ma didina mi mba kagid’a, bei bur ma ayî máma mi mba 
kagid’a. 

3Agi suma luluma suma yam andagad’ina pet, agi halagi Ma didina, agi tid’igi yam 
vun mam ma hed’a, agi halagi d’ingêra, agi gagi yagi kä luluma avok Alona mi. 
Dam mba mi kengêgi woi kur bur mam ma ayîna kla. 

Alona mi ngop suma abo ma fladegena 

4A mba ar Gaza woyo, Askalon mba d’i mbut djona, a mba dik suma Asdot-na falei 
d’ad’ar, a mba tchi suma Ekron-na woi pepet mi. 

5Ni zla d’a hohoud’a yam agi andjaf ma Keret ma nga kaka avun alum ma ngolîna. 
Ndak Kanan ambas sa Filistê-d’a, Ma didina mi dala: an mba ni b’lagak keyo, a 
mba fe sama kak kuruk ki. 

6Ambas magi d’a avun alum ma ngolîd’a mba d’i mbut ni yima te hatna, mba d’i 
mbut ni yima burâ hi suma polîna, mba d’i mbut ni kangâna hi d’uwarîna mi. 

7Vun alum máma mba mi arî mandjafâ hi Juda ma arâ, ni kua ba, a mba pol 
d’uwar mazina, a mba tuk tazi fladege kur azì ma Askalon-na, kayam Ma didina 
Alo mazina mba mi mar kazi d’i, mba mi yozï woi kur magomba. 

Alona mi ngop suma abo ma yorogona 

8Ma didina mi dala: An hum ngula hi suma Mowap-ma ki lasa hi suma Amon-
nid’a ata yima azi nga mbut sum mana zulonina a hle yazi akulo a kal kur leu 
mazid’a mi na. 

9Kayam ndata, an ma bei matna Ma didin ma ad’engên kal petna, Alona hi Israel-
lîna, ni dala: Mowap mba d’i mbut ni d’igi Sodom na, Amon mba d’i mbut ni d’igi 
Gomor na. Yazi mba mi se kekerezeuna, mba mi mbut ni zul la a djugot ndjuvuna 
kuad’a, mba mi arî djona ki iram fafat. Sum mana ad’uzi d’a ara a mba 
hurumuziya, andjaf man suma a mba ar nde na a mba hlambas mazid’a mi. 

10Ahle ndazina a mba mba kazi hina kayam subur ta mazid’a, kayam a hle yazi 
akulo, a ngul suma hi Ma didin ma ad’engêm kal petnina. 

11Ma didina mba mi mbut ni vama mandarâ kaziya, kayam mba mi dap alo ma 
yam andagad’ina woi pet. Andjaf ma kur tilina pet, nge nge pî mba mi grif kä 
avorom yam andaga mamba, ata yam ma kaka mi. 

Mi ngop suma abo ma sutna ki suma abo ma norâ 

12Ma didina mi dala: Agi suma Etiyopi-na, an mba ni tchagi woi avun ayîna. 

13Ma didina mba mi hlabom akulo á ngop suma abo ma norâ, mba mi dap suma 
Asiri-na woyo, mba mi mbut azì ma ngol ma Ninif-fâ djona, mba mi mbud’um hur 
ful ma so ma gangrasâ. 

14Ades d’uwarâ mba mi tuk tam kuru, andjaf ahle suma abagei suma lara ge pepet 
zlapa ki bud’ufâ ki tchetchema a mba bur akulo yam agu ma murgulina yam mba 
djumba, a mba tchi ir fenetred’a wü, agu ma avun gongîyonina mba mi b’lak keyo, 
agu sedre ma ped’a ngingitna a mba pad’am mbei mi. 

15Wana nazì ma ngol ma suma kuruma a nga subur tazi a nga kaka ki halasa a nga 
de kuruzi ala: Nazì meina wan tu go! Ma ding ma d’igi mam na na nga d’uo na. 
Suma a mba de kam ala: Ni nana ba, mi mbut djona ge? Mi mbut wa yima kaka 
hahle suma abageina. Suma a nga kal kuana pet a mba le atchap, a mba tchabozi 
kukup mi. 

Sofoni 3 

Suma Jerusalem-ma a hum nga yid’a hi Ma didinid’a d’i 

1Ni zla d’a hohoud’a yam azì ma ngol ma suma kuruma a ni suma bei hum vuna, a 
ni suma ndjendje suma murud’umba mi na. 

2Azi hum nga yid’a hi Ma didinid’a d’i, a nga min ngop pa mi ngobozid’a d’i, a nga 
tin huruzi kam mbi, a nga hut gevem mam Alo mazina d’uo mi. 

3Suma nglo suma kuruma a ni d’igi azlo ma nga mi to breîd’ina na, mam suma ka 
sariyad’a a ni d’igi ngû ma mi nduwan fladege ma nga mi ar va akulo gak yorogo 
d’uo na na. 

4Mam suma djok vuna a ni suma tit mazid’a nga ata yat tuo na, a ni suma mbut ira 
mi. Mam suma ngat buzuna a nga mbut ahle suma a tinizi irazi vazina 
ndjendjed’a, a nga tchila yam gata mi. 

5Ma didina nga mi le sun nda d’ingêra kurumu, nga mi le vama tcho d’i, yorogo 
d’a lara ge pî nga mi nde ka sariya mamba woi pid’agi, nga mi hel li. Hina pet pî, 
suma mbut ira zulona nga mi lazi d’i. 

6Ma didina mi dala: An daba wa andjaf suma woi pet, an b’lak wa gong mazi d’a 
ndjol la fiyak ka ad’eng nga ngungud’a woyo, an mbut wa ir palumba hazì 
mazinid’a djona, an b’lak wa azì mazi ma ngol máma; sama kal kur nga d’uo mi 
na, sama kak kur nga d’uo mi. 

7An dagi ala: Le agi landi mandaranu, le agi vagi ngop manda atagiya ni, an mba 
ni b’lagagi yi magi ma kaka woi d’i, an mba ni ar ngop pa an ngat kurun á ngobogi 
ki d’a woi pet mi. Wani agi b’ad’agi tagi á le sun nda ndjendje d’a ata yat tuo d’a. 

8Ni kayam ndata ba, an Ma didina ni dagiya: Agi djubundi gak bur ma an tchol 
akulo á vagi ki zlad’ina, kayam an ni nga hurun á tok andjaf suma, á tok leud’a tu, 
á mba kayî man ma bibiliuna kaziya, kayam an mba ni ngal ambasa woi pet kayî 
man ma aku ma bibiliuna. 

Alona mba mi mbut andjaf suma woi yed’et 

9Ata yi máma an mba ni mbut andjaf suma woi yed’et tala azi tchenen an Ma 
didina a kud’uron ki hur ma tuna mi d’a. 

10Suma a kud’urona ki man suma a ndjoyôzi woina, a mba tcholï abo alum ma 
Etiyopi-na woi hî, a mba mban he d’a hawad’a. 

Israel suma a mba arâ 

11Kur bur máma zulona mba mi lagi yam sun nda pet ta agi lata ki sun nda tcho 
d’a agi lat avoronda d’uo d’a. Ata yi máma an mba ni walagi woi kahle suma a 
zud’ugi á subur tad’ina, agi mba suburugi tagi yam ahina man nda a tinit irat vata 
d’uo d’a. 

12An mba ni ngom suma lulumana ki suma hou suma kuruk suma a nga hal yima 
ngeid’a atana. 

13Israel suma a mba arâ a mba le tchod’a d’i, a mba ka zla d’i, a mba fe zla d’a 
mbut ira avun sa adigazi d’uo mi. Wani azi mba fe yima te hatna, a mba tuk tazi 
bei sa mi mbud’uzi mandar ba. 

Hulong nga a hulong min Jerusalem akulod’a 

14Ang azì ma ngol ma Siyon-na, ang le furîd’a! Agi Israel-lâ, agi eregi ad’ugi akulo 
ki hur ma hapma! Ang azì ma ngol ma Jerusalem-ma, ang le furîd’a kurung krovo! 

15Ma didina mi ar wa ngop pa mam ngobogi ki d’a woyo, mi hulong wa magi 
suma djangûna kazigaziya. Ma didina amulâ hi Israel-lîna mi nga adigagiya, agi 
dok lagi mandara vama tcho d’uo d’a. 

16Kur bur máma a mba de mi suma Jerusalem-ma ala: Ar agi lagi mandar ri, a 
mba de mi suma Siyon-na ala: Ar abogi mi ngrap pi. 

17Ma didina Alo magina mi nga ki sed’egiya, Mam mi grang ma sud’ugina, mba mi 
mbud’ugi vama furî ma ngolâ yam o mam mba kagid’a, mba mi mbud’ugi awilid’a, 
mba mi le hur ma hapma ngola kagi mi. 

18Ma didina ni dala: An mba ni togï magi suma a nga yor tazi suma a wal lei dei ki 
vun til ma a ngama suma zulona a nga mi tchazi anekina. 

19Kur atchogoi ndata, an mba ni tchol ni ngop suma a nga lagi ndakina, an mba ni 
sut suma dileîd’a, an mba ni togï suma a digizi woina mi, an mba ni mbud’uzi ni 
vama giled’a, an mba ni mbud’uzi vama simiyêm mi yi yam andaga d’a lara ge d’a 
azi nga kur zulona kuad’a. 

20An Ma didina nga ni dagi kua: Kur atchogoi ndata an mba ni hulongôgïya, 
natchogoi d’a an mba ni togogi kuad’a, kayam an mba ni mbud’ugi ni vama 
simiyêm yina ki vama giled’a aduk andjaf suma pet suma yam andagad’ina fata 
an hulongî magi suma a yozi magombina kä iragid’a. 

Aze 

Aze 1 

Yina ndak wa á min gong nga kud’ora akulo 

1Kur bur ma avo’â hi til ma karagayana kur biza d’a mbà d’a Dariyus nga mi 
tamulid’a, Ma didina mi de mi mam ma djok vuna Aze ala mi i de mi Zorobabel 
ma Salatiyel gorom ma nga mi te yam Juda-na ki ma ngol ma ngat buzuna Josue 
Josadak goroma ala: 

2Ma didin ma ad’engêm kal petna mi dala: Suma a nga dala: Yima min gong nga 
kud’ora hi Ma didinid’ina mi mba nga d’uo tua. 

3Kayam ndata, Ma didina mi dazi zlad’a avun mam ma djok vuna Aze ala: 

4Na ni ata yima gong manda nga b’laka kä woina natchogoi d’a djivid’a kagi agi á 
kagagi kur aziyagi ma djivina zu? 

5Ki tchetchemba, Ma didin ma ad’engêm kal petna mi de kua ala: Agi djib’eregi 
yam tit magid’a. 

6Agi nga zumugi ngola, wani agi nga dud’ugi akid’eid’a; agi nga tagiya, wani agi 
nga hobogi d’i; agi nga tchagiya, wani nga vagi laud’a d’i; agi nga tchugugi baruna 
atagiya, wani tagi nga d’i ve d’ut ti. Sama le sunda nga mi ve bege mamba, wani 
nga d’i ndagam mbi. 

7Ma didin ma ad’engêm kal petna mi de kua ala: Agi djib’eregi yam tit magid’a. 

8Agi i djagagi yam ahinad’a, agi kagï aguna, agi minigi gong manda. Hina wani, tan 
mba d’i lan djivid’a, a mba suburun mi. 

9Agi nga tinigi hurugi yam ahlena ngola, wani agi nga fagizi akid’eid’a; agi nga 
mbagi kahlena avo ngola, wani an nga ni fozi woyo. Ni kayam me ge? Ni kayamba 
gong manda nga b’laka kä woid’a, wani agi nge nge pî nga mi b’at tam á min 
aziyamu. 

10Ni kayam ndata ba, akulod’a nga d’i gagi mbad’ïd’a d’i, andagad’a nga d’i wulugi 
ahlena d’uo mi. 

11Ni hina ba, an mba ki baktarad’a yam ambasa, yam ahuniyôna, yam asine ma 
awuna, yam ma guguzlud’a, yam ma olifâ, yam ahle suma a nga vut yam 
andagad’ina, yam suma, yam d’uwarâ, yam sun nda lara ge pet ta suma a nga lat 
kabozid’a mi. 

12Zorobabel Salatiyel goroma, ma ngol ma ngat buzuna Josue Josadak goroma 
kablau suma pet, a ge yazi kä ad’u dela hi Ma didina Alo mazinid’a yam zlad’a hi 
ma djok vun Alona Aze-d’a d’igi Ma didina Alo mazina mi sunumï na mi. Suma a le 
mandarâ avok Ma didina. 

13Aze ma Ma didina mi sunuma, mi de mi suma d’igi Ma didina mi sunumï na ala: 
Ma didina mi dala: An nga ki sed’egiya. 

14-15Ma didina mi mal djib’era hi Zorobabel Salatiyel gorom ma nga mi te yamba 
avo Juda-na ki djib’era hi ma ngol ma ngat buzuna Josue Josadak goroma ki 
djib’era hi suma a arâ pet. Ni kur bur ma dok mbà yam fid’ina hi til ma 
karagayana kur biza d’a mbà d’a Dariyus nga mi tamulid’a, azi mba, a nga le 
sunda kur gong nga kud’ora hi Ma didin ma ad’engêm kal petna, Alo mazinid’a. 

Aze 2 

Alona mba mi subur gong mam mba a hulong minita 

1Kur bur ma dok mbà yam tuna hi til ma kid’iziyana, Ma didina mi de mi mam ma 
djok vuna Aze kua ala: 

2Ang i de mi Zorobabel Salatiyel gorom ma nga mi te yamba avo Juda-na ki ma 
ngol ma ngat buzuna Josue Josadak goroma kablau suma ala: 

3Ni nge adigagi ba, mi we gong nga wanda kur subur mat ta avoka ge? Ki 
tchetchemba, agi wat ni nana, ni d’igi vama hawana na iragi d’uo zu? 

4Ki tchetchemba, Ma didina mi dala: Zorobabel, ang ve tangû; ma ngol ma ngat 
buzuna Josue Josadak goroma, ang ve tangû; agi suma yam ambasina pet, agi vagi 
tagiya, agi lagi sunda, kayam an nga ki sed’egiya. 

5Agi djib’eregi yam vun ma djin ma an Ma didina ni djinim ki sed’egi ata yima agi 
buzugugï woi kur Ezipte ma ala Muzuk mana mi nga adigagiya, ar agi lagi mandar 
ruo na. 

6Yina ar ndjö an mba ni giget akulod’a kandagad’a, alum ma ngolâ ki yima sod’a. 

7An mba ni mbut andjaf suma pet batuwak; ahle mazi suma ndjondjoîna pet a 
mba mba ki sed’ezi ka hî, an mba ni subur gong nga kud’or ra wanda. 

8Bege d’a hapa ni manda, lora ni manda mi. 

9Ni kayam ndata ba, subura hi gong nga danandid’a mba d’i kal la avoka. Ni kur 
yima wana ba, an mba ni hagi b’leng nga halasa. Wana ni zla d’a an Ma didin ma 
ad’engên kal petna ni data. 

Alona mi hle vunam á b’e vunam yam Israel-lâ 

10Kur bur ma dok mbà yam fid’ina hi til ma zlengîna kur biza d’a mbà d’a Dariyus 
nga mi tamulid’a, Ma didina mi de mi mam ma djok vuna Aze ala: 

11Ang djop suma ngat buzuna yam zlad’a hi gat ta wanda ala: 

12Le sana mi hleï hliu ma a tinim iram vama avun baru mamba, le mi do 
avungôna d’oze avuna d’oze süm guguzlud’a d’oze mbul olifâ ki te ma lara ge ni, a 
mba mbut yed’et tchu? Suma ngat buzuna a hulong dum ala: Hawa! 

13Aze mi dazi kua ala: Le sana mi mbut ndjendjed’a ata yima mi do vama matnina, 
le mi do ahle suma wana ped’u ni, ahle ndazina a mba mbut ndjendjed’a zu? 
Suma ngat buzuna a hulong dum ala: Â! A mba mbut ndjendjed’a. 

14Ata yi máma Aze mi hulong dazi ala: Ma didina mi dala: Andjaf suma a nga kaka 
yam ambas sa wandina ni hina dedege; sun nda azi nga lat kabozid’a ni hina 
dedege mi. Vama azi nga handji ata yima ngat buzunina ni vama ndjendjed’a 
iranu. 

15Ma didina mi de kua ala: Ki tchetchemba, agi djib’eregi yam ahle suma kalâ 
kahle suma inina. Avok ka bei tin ahinad’a yam ndrata ata gong man nda kud’ora 
tua d’a, 

16ata yima sana mi tin hurum ala mi i ata awu mama mi yo ni dok mbà na, mi yo 
ni dogo go, ata yima sana mi tin hurum ala mi i ata süm guguzlu mamba ti selî 
dok vazlu na, ti selî dok mbà go mi. 

17Ma didina mi de kua ala: An sogi awu magina woyo, an kizagagi awu magina 
woi ki mogoina, an tchagi awu magina woi mogod’a, an b’lak sun nda lara ge pet 
ta agi lat kabogid’a woyo. Hina pet pî, agi gid’iyêgï nga geven ndi. 

18Ki tchetchemba, agi djib’eregi yam ahle suma kalâ kahle suma inina. Ei kur bur 
ma dok mbà yam fid’ina hi til ma zlengîna dei gak mba kur bur ma a gäd’u gong 
nga kud’ora hi an Ma didinid’a kä na, agi djib’eregiya. 

19Na ni awu nga kä kur avurei magina d’ei zu? Guguzlud’a, tuluma, agu grenatna 
kagu olifâ pî, a vut nga d’i, wani kur bur ma inina an nga ni b’e vunan ndei kagiya. 

Ma didina mi hle vunam mi Zorobabel ma mam manama 

20Kur bur ma dok mbà yam fid’ina hi til ma zlengâ mámina, Ma didina mi de 
zlad’a mi Aze yam á mbàd’a ala: 

21Ang de mi Zorobabel ma nga mi te yam Juda-na ala: An mba ni giget akulod’a 
kandagad’a, 

22an mba ni zut amuleina kä woi yam zlumiyô mazina, an mba ni b’lak ad’enga 
handjaf suma a nga te leud’ina woyo, an mba ni zut pus ma dur ayîna ki suma a 
nga djangâma kä, an mba ni puk akulumeina ki suma a nga djangâzina kä, nge 
nge pî mba mi tchi ndrama ki mbigeu d’a fiyaka mi. 

23Ma didin ma ad’engêm kal petna mi de kua ala: Kur bur máma Zorobabel 
Salatiyel goroma, azong mana, an mba ni hlangû, an mba ni ngomongî d’igi 
tampong mana na, kayam an manangû. Wana ni zla d’a an Ma didin ma ad’engên 
kal petna ni data. 

Zakari 

Zakari 1 

AHLE SUMA A BUZUK KEI IR ZAKARI-NA 
(1–8) 

Ma didina nga mi yi Israel-lîd’a 

1Kur til ma klavandina kur biza d’a mbà d’a Dariyus nga mi tamulid’a, Ma didina 
mi de mi mam ma djok vuna Zakari Berekiya gorom ma Ido gorom ngolonina ala: 

2-3Ang he vuna mi Israel-lâ ala: An Ma didin ma ad’engên kal petna hurun mi zal 
ngola yam abuyogi ngolo. Wani an hlagi vunan ala: Le agi hulongôgi geven an Ma 
didina ni, an mba ni hulongî gevegi mi. 

4Ar agi lagi d’igi abuyogi ngolo suma adjeuna na d’i. Suma djok vuna a dazi ala: 
Ma didin ma ad’engêm kal petna mi dala: Agi hulongôgï woi kur sun magi d’a 
tchod’a, kur tit magi d’a ata yat tuo d’a. Wani azi hum nga d’i, a djib’er nga yam 
zla d’a an Ma didina ni data d’uo mi. 

5Abuyogi ngolo a nga ni lara ini ge? Suma djok vuna a ndak á kak didin ndju? 

6Wani zla manda ki vun ma hed’a suma an hazi mazungeî man suma djok vunina, 
a vabuyogi ngolo ki zlad’a. Azi hulongî gevenu, a djok tit mazid’a, a dala: Ma didin 
ma ad’engêm kal petna mi le ki sed’ei ni ngad’a yam sun meid’a ki tit meid’a d’igi 
mi nga hurum na. 

Vama nde tam mbei ir Zakari avo’â: Akulumeina 

7Kur bur ma dok mbà yam fid’ina hi til ma dogo yam tu mala ni til Sebat-na na ni 
kur biza d’a mbà d’a Dariyus nga mi tamulid’a, Ma didina mi de zlad’a mi mam ma 
djok vuna Zakari Berekiya gorom ma Ido gorom ngolonina. Zakari mi dala: 

8Kur andjeged’a vana nde tam mbei iranu, an we sana mi nga yam akulum ma 
hleuna, mi nga tchola aduk agu mirtena gumunu, akulumei suma hleuna 
kakulumei suma bolona kakulumei suma hobiyona a nga tchola blogomu. 

9An djobom ala: Salana, akulumei ndazina ni me ge? Malaika ma Ma didina mi 
hum vuna á dan zlad’ina mi dan ala: An mba ni vang ad’ud’a kaziya. 

10Sama nga tchola aduk agu mirtenina mi dan ala: Azi nakulumei suma Ma didina 
mi sunuzï á ngui tita yam andagad’ina. 

11Malaika suma djang akulumei ndazina a de mi malaikana hi Ma didina ma nga 
tchola aduk agu mirtenina ala: Ami nguyumi yam andagad’a ki zla tat pet, wani 
suma yam andagad’ina a nga kaka ki halasa bei va mi lazi ba. 

12Ata yi máma malaika máma mi dala: Ma didin ma ad’engêng kal petna, ni 
mindja ba, ang mba we hohowa suma Jerusalem-ma ki suma kur azì ma nglo ma 
Juda suma ang hurung zal kazi gak bizad’a dok kid’iziyana ge? 

https://es.bibles.org/mpg-AB/Zech/2#Zech.1.8!f.1

13Ma didina mi hulong ki zla d’a de d’a djivid’a ki zla d’a b’leng hurâ mi malaika 
mám ma nga mi de zlad’a ki sed’ena. 

Ma didina mba mi man Jerusalem man nda dinga 

14Malaika ma nga mi dan zlad’ina mi dan ala: Ang er ad’ung akulo, ang tchi wala 
ala: Ma didin ma ad’engêm kal petna mi dala: An nga ki hur ma hat ma ngolâ yam 
Jerusalem ki Siyon. 

15Wani hurun mi zal ngola yam andjaf suma a nga subur tazina, kayam an hurun 
mi zalî hina nde ganang yam Israel-lâ, wani azi lazi tchod’a ngola. 

16Kayam ndata, an Ma didin ma ad’engên kal petna nga ni dagiya: An mba ni 
hulongî Jerusalem á tak djivi manda woyo, a mba hulong min gong man nda 
kud’ora akulo, a mba min azì ma ngolâ akulo mi. 

17Malaikana mi dan kua ala: Ang tchi wal la dinga ala: Ma didin ma ad’engêm kal 
petna mi dala: Azì man ma nglona mba mi fe djivid’a, an mba ni man Jerusalem 
man nda dinga, an mba ni ndjun Siyon mi. 

Vama nde tam á mbàd’ina: Aduveina ki suma tchafa 

18An hle iran akulo, an gol wani vana nde tam mbei iranu, an we aduveina fid’i. 

19An de mi malaika ma dan zlad’ina ala: Aduvei ndazina ni me ge? Mi hulong dan 
ala: Azi nandjaf suma ad’eng suma a pleî suma Juda-na ki Israel-lâ ki suma 
Jerusalem-ma woi yaya’â. 

20Bugola, Ma didina mi tagan suma tchafa fid’i. 

21An dum ala: Azi mba a le ni me ge? Mi hulong dan ala: Azi nandjaf suma ad’eng 
suma a ndjoî suma Juda-na woi tala sa mi hle yam akulo avorozi d’uo na. Suma 
tchaf ndazina a mba ná mbud’uzi mandarâ á dur kandjaf suma ad’eng suma ahle 
yazi akulo á dur kambas sa Juda-d’a á ndjoî suma kurutna woina. 

Zakari 2 

Vama nde tam á hindid’ina: Ziyo ma nga yina 

1An hle iran akulo, an gol wani vana nde tam mbei iranu, an we sana mi nga 
tchola ki ziyo ma nga yina abomu. 

2An dum ala: Ang i nara ge? Mi hulong dan ala: An i ni nga ni Jerusalem, na ni 
bubuwat ki fiyagat a ni nana ge? 

3Ata yi máma malaika ma dan zlad’ina nga mi i gen malaika ma ding ma nga mi 
ngavamina, 

4mi dum ala: Ang ring de mazong ma mi nga ki ziyona abom máma ala: Jerusalem 
mba d’i ka’î azì ma ngol ma bei gulumuna kam ba na, kayam d’uwarâ ki suma a 
mba kak kuruma a mba zul ablaud’a. 

5Ma didina mi dala: An mba ni mbut ni d’igi gulumun ma akud’a na yam azì ma 
ngol máma, an mba ni mbut ni subur ra kurumba mi. 

Ma didina nga mi yi suma a yozi magombina 

6Ma didina mi dala: Agi buzugugi woyo, agi buzugugi woi yam ambas sa abo ma 
norîd’a, kayam an ndjoyôgiya wa woi yam andagad’a abot ma fid’ina. 

7Agi suma Siyon suma nga kaka Babilon-na, agi buzugugi woi sud’ugi tagiya. 

8Ma didin ma ad’engêm kal pet ma ganï sundina, mi de zla d’a ndaka yam andjaf 
suma a hurumugina ala: Sama lara ma dogina mi don ni iran nda aduka. 

9An mba ni hlabon akulo á ngop andjaf máma. Azi mba mbut vama hurumba 
handjaf suma a nga lazi sundina. Kur bur máma agi mba wagi ala ni Ma didin ma 
ad’engêm kal petna ba, mi sununïya. 

10Ma didina mi dala: Agi suma Siyon-na, agi eregi ad’ugi akulo lagi furîd’a, kayam 
an nga ni djïza á kak adigagiya. 

11Kur bur máma andjaf suma ablaud’a a mba reî ki an Ma didina, a mba mbut sum 
mana, an mba ni kak adigagiya. Kur bur máma agi mba wagi ala ni Ma didin ma 
ad’engêm kal petna ba, mi sununï gevegiya. 

12Ambas sa Juda-d’a mba d’i mbut ni vana hi Ma didinina yam ambas sa mam tinit 
irat vata. Jerusalem mba d’i mbut nazì ma ngol ma mam manama. 

13Ar nge nge pî mi kak ki vunam ma du’â avok Ma didina, kayam nga mi nde woi 
ata yam ma kak ma a tinim iram vama. 

Zakari 3 

Vama nde tam á fid’id’ina: Ma ngol ma ngat buzuna Josue 

1Ma didina mi tagan ma ngol ma ngat buzuna Josue ma nga tchola avok 
malaikana hi Ma didinina. Seitan mi nga tchola yam Josue bigam mba ndjufa á 
vum ki zlad’a. 

2Malaika máma mi de mi Seitan ala: Ar Ma didina mi ngobongû, ar Ma didin ma 
man Jerusalem-ma mi ngobongû. Sama wana mi ni d’igi vun adjo ma hlumî woi 
aduk akud’ina na d’uo zu? 

3Wani Josue mi nga tchola avok malaika máma ki baru ma zozota atamu. 

4Malaika máma mi de mi suma a nga tchola avoroma ala: Agi fogogi baru ma 
zozota woi atamu. Bugola, mi de mi Josue ala: An hazang wa tcho manga woyo, an 
tchugung wa baru ma vun tilâ atang mi. 

5Malaikana mi dazi ala a d’ud’um kadamul la bei zozota ba d’a kamu. A d’ud’um 
kadamula kamu, a tchugum baru ma bei zozota ba na atam kä ir malaikana mi. 

6Malaikana hi Ma didinina mi de mi Josue ala: 

7Ma didin ma ad’engêm kal petna mi dala: Le ang nga ge yang kä ad’u gat manda, 
le ang nga ngom vun man ma hed’a mi ni, ang mba kak ma ngolâ yam gong man 
nda kud’ora katrang mata, an mba ni hang yina aduk suma a nga lan sunda ka 
wana mi. 

Alona mba mi mba kazong mama 

8Ang ma ngol ma ngat buzuna Josue, ang ki ndrong suma nga kaka avorong wana, 
agi humugiya, agi sumala ni vama taka yam sut ta nga d’i mbad’a na. An nga ni 
mba kazong man ma a yum ala Agu ma hud’ura na. 

9Ma didin ma ad’engêm kal petna mi de kua ala: Ahina d’a tu d’a an tinit avok 
Josue wanda, ira nga kua kid’iziya. An mba ni b’ir b’ir ra ndak á b’irid’a kua, an 
mba ni hle tchod’a hambas ndatid’a woi kur bur ma tuna mi. 

10Kur bur máma agi nge nge pî mba mi yi ndrama ad’u guguzlu mamba d’oze ad’u 
tulum mama á kak ki halasa. 

Zakari 4 

Vama nde tam á vahlina: Agu lalamba kagu olifâ 

1Malaika ma dan zlad’ina, mi hulongî mi zlid’in akulo d’igi a zlit sana akulo ata 
yima sena na. 

2Mi dan ala: Ang we ni me ge? An hulong dum ala: An wagu lalam ma lora ki yam 
ma vo mbulâ akulo kam mi. Lalamba kid’iziya nga akulo kamu, yima mi djang 
mbulâ kur lalam ndatina ni kid’iziya mi. 

3Agu olifâ mbà nga tchola gen yima vo mbulâ, tu yam bigam mba ndjufa, tu yam 
bigam mba gulad’a mi. 

4An de mi malaika ma dan zlad’ina ala: Salana, ahle ndazina ad’uzi nana ge? 

5Mi hulong dan ala: Ang we nga ahle ndazina ad’uzi d’uo? An hulong ni dum ala: 
Salana, an we nga d’i. 

6aAta yi máma mi hulong dan ala: 

10b Lalam mba kid’iziya ndata ni Ma didina iram mba ti gol yina yam andagad’a 
peta. 

11An hulong ni dum ala: Agu olif ma mbà ma nga tchola gen agu lalamba, tu yam 
bigam mba ndjufa, tu yam bigam mba gulad’a máma ni me ge? 

12An hulong ni dum kua ala: Abo agu olif ma mbà ma nga tchola gen yima djang 
mbul ma mbà ma lor ma mbul ma lora djangî kuana ni me ge? 

13Mi hulong mi dan kua ala: Ang we nga ad’u ahle ndazina d’uo? An hulong ni 
dum ala: Salana, an we nga d’i. 

14Mi hulong dan ala: Suma mbà ndazina ni suma a vozi mbulâ kazi á tinizi irazi 
vazi á le sunda mi Salad’a ma te yam andagad’a petna. 

https://es.bibles.org/mpg-AB/Zech/4#Zech.4.10b!f.1

Vun ma hle ma yam Zorobabel-lâ 

6bMalaikana mi dan ala: Wana ni zla d’a Ma didin ma ad’engêm kal petna mi dat 
mi Zorobabel-la: Nga ni ki sib’ika d’oze kad’enga hi sanid’a ba ang mba le ki sun 
manga d’i, wani ni kad’enga hi Muzuk manid’a. 

7Ma didina mi de kua ala: Ndak ahina d’a ngola, nda’î nge ba, mba d’i tchol avok 
Zorobabel ge? Mam mba mi blazak kä woyo, mam mba mi tin ahina d’a kal 
teglesa akulo kak ki furîd’a, a mba de kat ala: Ti djif heî! Ti djif heî! 

8Ma didina mi dan kua ala: 

9Ni Zorobabel ba, mi gäd’u gong nga wanda kabomu, ni mam ba, mba mi dabat 
minda mi. Kur bur máma agi mba wagi ala ni Ma didin ma ad’engêm kal petna ba, 
mi sununï gevegiya. 

10aKayam suma a nga gol sun nda akid’ei d’a a tinit ad’ut wanda isâ, a mba le 
furîd’a ata yima Zorobabel nga mi min gongîna. 

Zakari 5 

Vama nde tam á karagayad’ina: Mbaktum mba ge vuna 

1Vana nde tam mbei iran kua. An we mbaktum mba d’uta ti pir akulo. 

2Malaikana mi dan ala: Ang we ni me ge? An hulong ni dum ala: An we mbaktum 
mba d’uta nga d’i pir akulo, fiyagat metred’a vahl, bubuwat metred’a dogo mi. 

3Mi dan kua ala: Mbaktum ndata ni vun ma ge ma mba mi ndja abom mbei yam 
andagad’a petna. A b’ir kurut ala a mba dik suma kula woi kur ambasa, a mba dik 
suma a gun tazi ir gurzulina woi mi. 

4Ma didin ma ad’engêm kal petna mi dala: An mba ni sunï vun ma ge máma, mba 
mi kal avo hi ma kul ma lara d’oze avo hi sama lara ma nga mi gun tam ir gurzula 
ki simiyêna, mba mi kak avo hatam mba mi ngalam ahligiyem mbei kagu ma 
murgulina kahinad’a woi pet. 

Vama nde tam á kid’iziyad’ina: Atcha d’ala ti ta’î tchod’a 

5Malaika ma nga mi dan zlad’ina mi mba mi dan ala: Ang gola, ni me mi djï na ge? 

6An hulong ni dum ala: Ni me ge? Mi dan ala: Ni vama nga ahle ma tchod’a hi 
suma yam ambasina pet nga kuruma. 

7Ata yi máma a mal vun vama nga ahle ma a lum ki lombina woyo. Atchad’a ti nga 
kaka kur vama nga ahlena. 

8Malaikana mi dan ala: Ti ta’î tchod’a. Mi zud’ut sä kä kur vama nga ahlena, mi 
dugut vunat kä ki vun vama a lum ki lombina. 

9An hle iran akulo, an we aropma mbà a buzugï woyo. Simetna nga mi zud’uziya, 
gigingâzi mi hle tam d’igi ma hi gorandulîna na, a hle vama nga ahlena woi akulo 
yam andagad’a mi. 

10An de mi malaika ma dan zlad’ina ala: Azi i ki vama nga ahle máma ni lara ge? 

11Mi hulong dan ala: A i ni ki sed’em Mesopotami ata yima azi mba minim gong 
mamba kuana. Le a min wa gonga ni, azi mba tinim kua. 

Zakari 6 

Vama nde tam á klavandid’ina: Pus ma dur ayî ma fid’ina 

1Vama dingâ mi nde tam mbei iran kua. An we pus ma dur ayîna fid’i mi buzuk 
kei aduk ahuniyôna mbà. Ahuniyô ndazina ni kawei ma hleuna. 

2Pus ma avo’â akulumei mama a ni hleud’a, pus ma mbàna akulumei mama a ni 
wurogeid’a, 

3pus ma hindina akulumei mama a ni hobiyod’a, pus ma fid’ina akulumei mama a 
ni mord’eina. 

4An djop malaika ma dan zlad’ina ala: Salana, ahle ndazina ni me ge? 

5Malaika máma mi hulong dan ala: Azi ni simet ma fid’i ma akulo ma buzugï woi 
ata yam ma tchola avok Salad’a ma te yam andagad’a petna. 

6Akulumei suma wurogeina a hle pus ma dingâ, a i irazi yam ambas sa abo ma 
norîd’a. Akulumei suma hobiyona a i blogoziya, akulumei suma mord’eina a i 
irazi yam ambas sa abo ma sutnid’a mi. 

7Akulumei suma hleuna a i a djop ala azi i ngui tita yam andagad’a. Malaikana mi 
dazi ala: Agi i nguyugï tita yam andagad’a. Azi i ngui tita yam andagad’a mi. 

8Malaikana mi yanu, mi dan ala: Suma a i irazi abo ma yam ambas sa abo ma 
norîd’a, a i tin nayî mana yam suma kur ambas sa abo ma norîd’a. 

Avaval la lor ra a kulubut yam Josue-d’a 

9Ma didina mi dan ala: 

10Ang ve kawei ma hapma ki lora abo Heldai, Tobiya ki Jedaya suma a tcholï kur 
magomba Babilon a mbana. Ang tanga mba i kur bur máma, ang mba i avo hi 
Josiyas Sofoni goroma; ni yima azi tcholï Babilon a mba kak kuana. 

11Ang yo kawei ma hapma ki lora, ang yorozi avavala, ang kulubut yam ma ngol 
ma ngat buzuna Josue Josadak goroma. 

12Ang dum ala: Ma didin ma ad’engêm kal petna mi dala: Sana simiyêm ala Agu 
ma hud’ura mba mi hud’urï ata yamu, mba mi min gong nga kud’ora hi an Ma 
didinid’a akulo. 

13Mba mi min gong man nda kud’ora akulo, mba mi tchuk ahle suma subura 
atamu, mba mi kak yam zlam mam mba amula á tamula. Ma ngat buzuna tu mba 
mi tchol gevemu, azi djak darigï d’a gagazid’a mba d’i kak adigaziya. 

14Avavala ti arî vama ge humba kur gong man nda kud’ora yam Heldai, Tobiya ki 
Jedaya kandjaf ma danana hi Sofoni-na mi. 

15Suma a mba tcholï ata yima deina, a mba le sunda kur gong nga kud’ora hi Ma 
didinid’a. Kur bur máma agi mba wagi ala ni Ma didin ma ad’engêm kal petna ba, 
mi sununï gevegiya. Le agi gagi yagi kä ad’u Salad’a Alo magina gagazi ni, ahle 
ndazina pet a mba le na mi. 

Zakari 7 

D’el ta d’a yam b’laka hi Jerusalem-mba 

1Kur biza d’a fid’i d’a Dariyus nga mi tamulid’a, kur bur ma fid’ina hi til ma 
zlengîna kur til ma Kisleu-na, Ma didina mi dan zlad’a. 

2Suma Betel-lâ a sunï Sareser ki Regem-Melek zlapa ki suma dingâ kur gong nga 
kud’ora hi Ma didin ma ad’engêm kal petnid’a á tchen Ma didina, 

3á djop suma ngat buzuna ki suma djok vuna ala: Na ni ami tchimi d’elemi tami 
bei te tena kur til ma vahlâ baba d’igi ami nga lami avok dei hina zu? 

4Ma didin ma ad’engêm kal petna, mi dan ala: 

5Ang de mi suma yam ambas sa wandina ki suma ngat buzuna mi ala: Ata yima 
agi nga tchigi d’elegi tagi bei te tena kur til ma vahlâ kur til ma kid’iziyana gak ini 
biza d’a dok kid’iziyana, ná lan tan djivid’a zu? 

6Ata yima agi nga tagi agi nga tchagina, ná lagi agi tagi djivid’a d’uo zu? 

7Agi wagi nga zla d’a Ma didina mi dat mi suma djok vuna kid’a Jerusalem nga 
kaka tchugot kazì ma nglo ma nguyutna ata yima suma a i kak abo ma sutna ki 
hur fulina mi d’a d’uo zu? 

8Ma didina mi dan ala: 

9Ang ge hum suma yam zla d’a an Ma didin ma ad’engên kal petna ni dat adjeu 
ala: Agi kagi sariya d’a d’ingêra, agi wagi hohou tagiya, 

10agi kid’eyêgi ir atcha d’a modonod’a d’oze ma hokuyod’a d’oze angeina d’oze 
ma houd’a d’i, agi lagi tagi tchod’a d’uo mi d’a. 

11Wani azi noî á humba, azi han azigaziya, a tos humazi woi á humba mi. 

12Azi b’al huruzi ad’enga d’igi kaweina na, azi min nga á tit yam gata hi an Ma 
didin ma ad’engên kal petna d’a an djogozizi kur Muzuk mana avun suma djok 
vuna adjeud’a d’i. Ata yi máma an hurun zal ngola, 

13an Ma didin ma ad’engên kal petna ni dala: Kayamba azi humun nga d’uo ata 
yima an yazinid’a, fata azi yan ala an ndjunuziya d’a, an nga ni humuzi d’uo mi. 

14An ni ndjoyôzi woi aduk andjaf suma ding suma azi wazi nga d’uo na. Ambas 
mazid’a ti b’lak kei blogoziya. Sama mi nde woi kua mi hulong mi kal kuana nga 
d’i, ambas sa djivid’a, azi mbud’ut djona. 

Zakari 8 

Vun ma hle ma yam halasa ki duzîd’ina 

1Ma didin ma ad’engêm kal petna mi dan ala: 

2An nga ki hur ma hat ma ngolâ yam Siyon, an hurun nga mi hat ngola kat heî mi. 

3Kayam ndata, an dala: An mba ni hulong kur Jerusalem, an mba ni kak kur Siyon 
kua. A mba yi Jerusalem ala Azì ma ngol ma d’engzengâ, a mba yi Siyon ala Yima 
nding mana, a mba yi yima ndingâ ala Yima a tinim iram vama mi. 

4An nga ni dala: Momorogei suma andjofâ ki suma arop suma a nga tit ki 
dungûruna abo djeng mazid’ina, a mba kak kä ir palum mba Jerusalem-mba. 

5Gro andjofâ ki gro aropma a mba mba ablaud’a, a mba lü ir palumba hazì ma 
ngolîd’a. 

6An Ma didin ma ad’engêm kal petna nga ni dala: Le ahle suma a mba le ndazina 
ni vama ndandalâ ir andjaf Israel suma a mba arâ ni, ni vama ndandalâ iran an mi 
zu? 

7An Ma didin ma ad’engên kal petna nga ni dagiya: an mba ni sut man suma a izi 
magomba abo ma yorogona kabo ma fladegenina. 

8An mba ni hulongôziya, a mba kak kur Jerusalem, a mba mbut sum mana, an 
mba ni arî Alo mazina, an mba ni te kazi ki d’engzenga ki gagazid’a mi. 

9Ma didin ma ad’engêm kal petna mi dala: Agi vagi tagi ad’enga! Ki tchetchemba, 
agi humugi zlad’a hi vun man ma hle ma suma djok vuna a dum zlam mbei adjeu 
ata yima a gäd’u gong man nda kud’ora kä á mindina. 

10Kavok ndata, sa nga mi wurak sama sun ndi, sa nga mi ve beged’a yam sunda hi 
d’uwarîd’a d’uo mi. Sa nga mi ndabu mi hulongî avo d’uo abo suma djangûna, 
kayam an ar suma pet a dur taziya. 

11Ki tchetchemba, an Ma didin ma ad’engên kal petna nga ni dagiya: An mba ni le 
ki suma a ar wana d’igi an le ki suma adjeuna na d’uo d’a. 

12An mba ni mba ki b’leng nga halasa yam andagad’a, guguzlud’a mba d’i vud’a, 
andagad’a mba d’i wul awuna, akulod’a mba d’i salona ngola, an mba ni le djivi 
ndata mi man suma a mba arâ. 

13Agi suma kur leu d’a Juda-d’ina ki suma kur leu d’a Israel-lina, adjeu agi 
mbud’ugi ni d’igi suma a gazi vunina na aduk andjaf suma, wani ki tchetchemba, 
an nga ni sud’ugiya, agi mba mbud’ugi ni suma a b’e vuna kazina. Agi vagi tagi 
ad’enga, ar agi lagi mandar ri! 

14Ma didin ma ad’engêm kal petna mi dala: Kid’a an nga hurun á lagi ndaka ata 
yima abuyogi ngolo a zalan huruna, an hulong nga bugol yam vama an nga hurun 
kama d’i. 

15Wani ki tchetchemba, an nga wa hurun á lagi agi suma Jerusalem-ma ki suma 
Juda-na djivid’a. Ar agi lagi mandar ri! 

16Wana nahle suma agi lagizina: Ar sama lara pî mi de ni zla d’a gagazid’a mi 
ndrama, ar agi kagi ni sariya d’a d’ingêr ra irata á mba ki b’leng nga halasa, 

17ar sa mi ve ndram kurum á lum tcho d’i, ar sa mi gun tam ir gurzula d’uo mi, 
kayam ni sun nda an Ma didina ni golot ni vama ndjendjed’id’a. 

D’el tad’a mba d’i mbut ni furîd’a 

18Ma didin ma ad’engêm kal petna mi dan ala: 

19An nga ni dagiya: D’el ta d’a agi d’elegi tagi bei te tena kur til ma fid’ina kur til 
ma vahlâ, kur til ma kid’iziyana ki ma dogonid’a, ti mba d’i mbut ni bur ma furîd’a 
ki bur ma aîd’a yam suma Juda-na. Wani agi halagi ni gagazid’a ki b’leng nga 
halasa. 

20Ma didin ma ad’engêm kal petna mi dala: Andjaf suma ki suma a nga kaka kur 
azì ma nglona tetengâ a mba mba á kak kur Jerusalem. 

21Suma a nga kaka kur azì ma ngol ma dingîna a mba i de mi suma kur ndram azì 
ma dingîna ala: Agi mbeyegï ei i tcheneigi Ma didina, ei i haleigi Ma didin ma 
ad’engêm kal petna. Azi mba hulong dazi ala: Ei iya. 

22Andjaf suma ablaud’a kandjaf suma sib’ika a mba mba á halan an Ma didin ma 
ad’engên kal petna avo Jerusalem, a mba tchenen mi. 

23An Ma didin ma ad’engên kal petna ni dala: Kur bur máma suma dogo ad’u vun 
ma ded’a teteng a mba ve vun barud’a hi ma Juif-fîd’a, a mba dum ala: Ami imi ki 
sed’egiya, kayam ami humumi ala Alona mi nga ki sed’egiya. 

Zakari 9 

ISRAEL-LÂ KANDJAF SUMA DINGÂ 
(9–14) 

Sariyad’a ki suta handjaf suma a ngui Israel-lîna 

1Wana ni zla d’a Ma didina mi ngop ki suma kur ambas sa Hadrak-kina, ti mba 
yam suma Damas-sâ mi. Kayam Ma didina iram nga tinda yam suma pet d’igi 
iram nga tinda yam Israel-lâ pet na mi. 

2Ti mba yam suma kur Hamat ta hagad’a ki Damas-sina. Suma Tir-râ ki suma 
Sidon sumala a ni suma ned’a heyû na pî, ti mba kazi mi. 

3Suma Tir-râ a min azì ma ad’eng ma ngunguna, a tok bege d’a hapa ndak d’igi 
andaga d’a gugud’upa na, a mol lora ndak d’igi lubu ma kä hur glovotina na mi. 

4Wani Salad’a mba mi hlumu, mba mi b’lagam gulumun mama woi kur alum ma 
ngolâ, mba mi ngalam mbei kakud’a mi. 

5Suma Askalon-na a mba we, a mba le mandarâ, suma Gaza-na a mba zlaga, suma 
Ekron-na a mba zlak mi, kayam a mbut zulona yam hur mazi ma tinda. A mba 
famul kur Gaza d’uo d’a, a mba fe sama kak kur Askalon nduo mi. 

6Suma a vud’uzi akulo dangdalina a mba kak kur Asdot. An mba ni hulong yam 
mba ad’enga hi suma Filistê-nid’a kä. 

7An mba ni prud’uzi hliu ma arina woi avunaziya, an mba ni prud’uzi ahle suma 
ndjendje suma a nga mud’uzi avunazina woyo. Mazi suma a arâ a mba arî suma 
hAlo meinina, azi mba mbut ni d’igi suma nglo suma avok sumina na avo Juda, 
suma Ekron-na a mba mbut ni d’igi suma Jebus-sâ na mi. 

8An mba ni kak ndjola huyok azì mana á d’el azigar suma a mba á durîna ki suma 
a kal kurâ mi. Sama djop vun suma mba mi kal adigazi d’uo d’a, kayam ki 
tchetchemba, iran nga tinda kaziya. 

Amul ma mba mi mba ki b’leng nga halasina 

9Agi suma Jerusalem-ma, agi eregi ad’ugi akulo ki furîd’a! Agi suma Siyon-na, agi 
eregi ad’ugi akulo, agi lagi hur ma hapma! Gola! Amul magina nga mi djïya. Ni ma 
d’ingêrâ, ni ma kus ayîna, ni ma lulumana, ni ma nga nga yam korona, ni ma nga 
nga yam koro ma gorâ yam gor korod’ina. 

10An mba ni yo pus ma dur ayîna hi suma Efraim-mina woyo, an mba ni yo 
akulumei suma Jerusalem-ma woyo, an mba ni yo yeû d’a dur ayîna woi mi. Amul 
máma mba mi de zla b’leng nga halasa mandjaf suma, mba mi te leud’a gak avun 
dabid’a handagad’id’a, avun alum ma ngolâ abo hî abo hî mi. 

A mba tchuk suma a yozi dangeinina akulo 

11Ma didina mi dala: Yam vun man ma djin ma ki sed’egi yam buzuna hi vama 
ngat buzunina, an mba ni tchuk magi suma a nga kä kur golong nga bei mbina ba 
d’ina akulo. 

12Agi suma dangei suma nga ki hur ma tindina, agi hulongôgi kur azì ma ad’eng 
ma ngunguna. An nga ni dagi ini, an mba ni wuragagi yan mbà. 

13An mba ni mbut suma Juda-na ni d’igi agu yeûd’a na. An mba ni mbut suma 
Efraim-ma ni d’igi sï yeûd’a na mi. Ndak Siyon, an mba ni sun sum ma’â á dur 
suma Gre’â, an mba ni mbud’uzi d’igi mbigeu d’a fiyaka hi grang ma durîd’a na. 

14Ma didina mba mi ndeï akulo woi yam sum mama, yeû mamba mba d’i djang 
d’igi wiled’a halonid’a na, Salad’a Ma didina mba mi bu adifa, mba mi mbeï aduk 
babar ma ngolâ abo ma sutna. 

15Ma didin ma ad’engêm kal petna mba mi ngomoziya, azi mba b’lak yina, a mba 
to ahina d’a kur mbiud’id’a woyo, azi mba tche, a mba le vuna gandjau d’igi suma 
a tche süm guguzlud’ina na, azi mba oî d’igi a oî buzuna kur angala á yamam 
akulo keng yima ngal ahle suma ngat buzuna na. 

16Kur bur máma Salad’a Alo mazina mba mi sud’uzi d’igi ma pola mi sut d’uwar 
mama na, azi mba wile yam ambas mamba d’igi ahina d’a guzut kal tegles sa ata 
kadamulid’a na. 

17Azi mba ka’î suma djivina, suma djifâ mi. Gemena ki süm guguzlu d’a awilid’a a 
mba had’enga mazungeî mazina ki yugunei mazina mi. 

Zakari 10 

Agi tchenegi Ma didina, agi aragi fileina woyo 

1Agi tchenegi Ma didina kayam mi sagi alo ma hod’ogoid’a ata yamu. Mam ma nga 
mi mba ki babarîna, mba mi sagi alona ngola, mba mi d’uf asuna asine hi nge nge 
pî adigagiya. 

2Filei ma agi nga djoboma nga mi dagi ni zla d’a kad’a, suma djopa, ahle suma a 
nde tazi irazina, nahle suma hawa ya’â. Adï d’a azi vagizi ad’uta, ni zla d’a hawa 
yaka mi. B’leng hur ma azi nga b’lengêgi ki hurugina, ni mbut ira. Kayam ndata, 
azi nga kur hohoud’a d’igi d’uwar ma salam ma pola nga d’uo na na. 

Vun ma hle ma yam sutina 

3An hurun nga mi zal yam suma pol suma ding suma a nga yi tazi ala azi 
ni suma pol sum mana na. An mba ni mba á ngoboziya. Gagazi, an Ma didin ma 
ad’engên kal petna nga ni dala: An mba ni ngom d’uwar man suma Juda-na, an 
mba ni i ki sed’ezi ata yima durâ d’igi akulum ma subura na. 

4Ahina d’a djik gonga ki ponde ma b’al ahlena kagu yeû d’a dur ayîna, a mba 
tcholï nadigaziya, amuleina pet a mba buzugï nadigazi mi. 

5Azi mba mbut ni d’igi grang suma durâ na, a mba miret suma a duruzina kä 
kasezi d’igi a miret lubuna kä kur lovota na, a mba duruziya, kayam an Ma didina 
mba ni kak ki sed’eziya. Suma djang akulumeina hi mazi suma djangûnina a mba 
mbut zulona. 

6An mba ni had’enga mi suma Juda-na, an mba ni sut suma hi Josef-fâ, an mba ni 
hulongôzï ata yaziya, kayam an wazi hohowoziya. Azi mba mbut ni d’igi suma an 
arazi woi d’uo na na, kayam an ni Ma didina Alo mazina, an mba ni hum tchen 
mazid’a mi. 

7Suma Efraim-ma a mba mbut ni grang suma durâ, a mba le furîd’a kuruzi krovo 
d’igi suma a le furîd’a ki süm guguzlud’a na. Grozina a mba we, a mba le furîd’a, a 
mba le furîd’a kuruzi krovo yam an Ma didina. 

8An mba ni yazi ki feta, an mba ni togoziya, kayam an nga ni tchuguzi akulo, azi 
mba zul d’igi azi zul adjeu na. 

9An mba ni ndjoyôzi woi aduk andjaf suma. Sä ata yima deina azi mba djib’er 
kanu, a mba kak ki grozina, a mba hulongî mi. 

10An mba ni buzuguzï woi yam ambas sa Ezipte-d’a, an mba ni togozï woi Asiri, an 
mba ni mbazi yam ambas sa Galät-ta ki d’a Liban-nda, yina mba mi ndagazi d’i. 

11A mba djak alum ma ndaka, a mba wat abilâ halum ma ngolîna, galilei ma yiyi’â 
halum ma Nil-lîna pet mba mi so woyo. Subur tad’a hi Asiri-nid’a mba d’i hulong 
kä, ad’enga hi suma Ezipte-nid’a mba d’i dap peyo. 

12An mba ni hazi ad’enga, a mba tit ni ki simiyênu. Ni an Ma didina ba, ni de na. 

Zakari 11 

Ad’eng nga nglod’a a b’lagat teyo 

1Ndak ambas sa Liban-nda, ndak mal lovot maka woyo, ar akud’a ti ngal agu 
sedre ma’â. 

2Ang agu siprena, ang tchi wulula, kayam agu sedrena mi galal lei da’, agu ma 
djifâ mi b’lak kei da’, ang agu sen ma Basan-na, ang tchi wulula, kayam agu d’a 
ndindika ti dap pei da’. 

3Agi humugi siwela hi suma polid’a, kayam djif mazina mi b’lak kei da’, agi 
humugi siwela hi gro azlonid’a, kayam agu d’a ndindik ka avun alum ma Jurdê-
nid’a ti dap pei da’. 

Suma pol suma mbàna 

4Ma didina Alo mana mi dan ala: Ang pol tumiyô suma a tchuguzi á ngatina. 

5Suma a nga guzuzina, a nga ngad’azi d’igi zla nga kazi d’uo na. Suma a guzuzi 
woina, nge nge pî nga mi dala: Mersi mi Ma didina, kayam an mbut ma 
ndjondjoîna. Mazi suma pola, sa tu pî nga mi wazi hohowozi d’i. 

6An Ma didina nga ni dagiya: An mba ni we hohowa suma a nga kaka yam 
ambasina d’uo d’a, an nga ni he nge nge pî abo ndrama, abo amul mazina, a mba 
b’lak ambasa woi kakazeî, an mba ni prud’uzi woi abozi d’i. 

7An nga ni pol tumiyô suma a tchuguzi á ngatina. Gagazi, azi ni tumiyô suma 
hohoud’a. An yo tutuguyona mbà, an yi d’a hî d’a ala Sumad’a, an yi d’a hî d’a ala 
Zlap pa tud’a, an pol tumiyô ndazina. 

8An dik suma pol suma hindina woi kur til ma tuna, an ve nga tan kazi d’i. Azi tazi 
a golon an ni vama ndjendjed’a mi. 

9Ata yi máma an de mi tumiyôna ala: An dok ni pologi d’uo d’a. Ma mitna ar mi 
mid’a, ma ba woina ar mi ba woyo, suma a arâ ar a mut taziya. 

10An hle totogo man nda a yat ala Sumad’a d’a, an kuzut tei á but vun man ma djin 
ma an djinim ki suma petna woyo. 

11Kur bur ma an bud’um mbei máma, tumiyô suma hohou suma a tin huruzi kana 
a wala ni zlad’a hi Ma didinid’a. 

12An dazi ala: Le djivid’a iragiya ni, agi handi wurak manda. Le d’uo ni, agi 
kagagiya. Kayam ndata, a nga bege d’a hapa dok hindi yam wurak manda. 

13Ma didina mi dan ala: Ang tchuk bege d’ala ni wurak man nda zlat ngola iraziya 
d’a kä mi ma min deina. An yo bege d’a hap pa dok hindi ndata, an tchugut kä kur 
gong nga kud’ora hi Ma didinid’a mi ma min deina. 

14Bugola, an kus totogo man nda mbà d’a a yat ala Zlap pa tud’a d’a woi á wal 
darigï d’a wiyed’a woi aduk suma Juda-na ki Israel-lîd’a. 

15Ma didina mi dan kua ala: Ang hulong yo ahlena hi ma pol ma lilid’a. 

16Kayam an mba ni tchol ki ma pol ma dingâ. Mam mba mi djib’er yam tumiyô 
suma a nga lá bad’a woina d’i, mba mi hal tumiyô suma gureina d’i. Mba mi tchil 

suma mbuleina d’i, mba mi he tena mi suma a nga ki irazina d’i, mba mi mut 
hliwa suma d’orâ, mba mi pawazi gak i kä ata aseziya. 

17Ni zla d’a hohoud’a yam ma pol ma ka zla ma nga mi ar tumiyôna woina. Ar 
mbigeu d’a fiyaka ti kam bigam mbeyo, ti tchom iram mba ndjufa woi mi, ar 
bigam mbi tche mogod’a, ar iram mba ndjufa ti duk kei mi. 

Zakari 12 

A ngui Jerusalem, wani a prud’ut teyo 

1Wana ni zla d’a Ma didina mi ngop ki Israel-lîd’a: Ma didin ma b’eng akulod’a ma 
gäd’u andagad’a ma le muzu’â kur sanina, mi dala: 

2Gola! An nga ni mbut Jerusalem ni kop ma süm ma gurut suma yam suma a 
nguyutna pet. A mba le ki Juda ni hina ata yima a ngui Jerusalem kä na mi. 

3Kur bur máma an mba ni mbut Jerusalem nahina d’a anek ka suma a mba hlat 
akulod’a. Suma a mba hlat akulona mba d’i kazi mbil ma matna. Ata yi máma 
andjaf suma yam andagad’ina pet a mba tok kat á durâ. 

4An Ma didina nga ni dagiya: Kur bur máma an mba ni mbut akulumeina lilid’a 
pet, an mba ni gurut suma a djangâzina woi mi. Wani an mba ni tin iran ni yam 
suma Juda-na, an mba ni duk ir akulumeina handjaf suma dingîna woyo. 

5Amulei suma Juda-na a mba de kuruzi ala: Nata Alo Ma didin ma ad’engêm kal 
petna ba, suma Jerusalem-ma a fad’enga. 

6Kur bur máma an mba ni mbut amulei suma Juda-na ni d’igi aku d’a ti ndaduk 
agud’id’a d’oze d’igi aku d’a bolom mba ti ngal awu ma mbugulu ma nga tchuka 
kä na na. A mba ngal suma a nguyuzina, abo ma ndjufâ, abo ma gulana mi. 
Jerusalem mba d’i ar kaka ata yad’u. 

7Ma didina mi dala mba mi mba á sut andjafâ hi Juda-na tala andjafâ hi David-na 
ki suma Jerusalem-ma a hle yazi akulo ala azi kal suma Juda suma a arâ d’uo d’a. 

8Kur bur máma Ma didina mba mi ngom suma Jerusalem-ma. Ma amangeî ma 
adigazina mba mi mbut ni d’igi David na, ma ad’u andjafâ hi David-nina mba mi 
mbut ni d’igi Alona na, d’igi malaikana hi Ma didinina na avorozi mi. 

Hor ma tchi ma kur ambasa petna 

9Ma didina mi de kua ala: Kur bur máma an mba ni mba á b’lak andjaf suma pet 
suma a mba mba á dur ki suma Jerusalem-mina woyo. 

10Ata yi máma an mba ni vo muzuk ma suma ma hud’a yam andjafâ hi David-na, 
yam suma Jerusalem-ma. Azi mba mbut irazi kanu, azi mba tchi hor ra sama a 
tchogoma d’igi a tchi horâ gor ma abo abum tuna na, a mba tchi tchi ma hat hurâ 
kam d’igi a tchi yam gor ma a vud’um avo’â na mi. 

11Kur bur máma a mba tchi hor ma ngolâ avo Jerusalem d’igi a tchim yam Hadat-
Rimon kur hor ra Megido-d’a na. 

12Suma kur ambasina a mba tchi horâ ad’u adesâ teteng, adesâ hi David-na vamu, 
aropma vaziya, adesâ hi Natan-na vamu, aropma vaziya, 

13adesâ hi Levi-na vamu, aropma vaziya, adesâ hi Simei-na vamu, aropma vaziya, 

14ades ma dingâ pet, ades ma lara pî vam teteng, aropma vazi mi. 

Zakari 13 

1Kur bur máma ir mbiyo ma laud’a mba mi mal lei á mbus tchod’a ki ndjendjed’a 
handjafâ hi David-na ki d’a hi suma Jerusalem-mid’a woyo. 

Alona mba mi b’lak fileina ki suma ka zlad’a woyo 

2Ma didin ma ad’engêm kal petna mi dala: An mba ni yo filei ma yam ambasina 
woi tala ar sa mi djib’er kam mbuo d’a, an mba ni yo suma djok vun suma kur 
ambasina ki muzuk ma ndjendjed’a woi mi. 

3Le sama dingâ mi djok vuna d’eyu ni, abum kasum suma a vud’uma a mba dum 
ala: Ang ndak á matna, kayam ang de ni zla d’a kad’a ki simiyê Ma didina. Abum 
kasum suma a vud’uma a mba tchogom a tchum mbei ata yima mam nga mi djok 
vunina. 

4Kur bur máma suma djok vuna a mba le zulona á djok vuna woi yam ahle suma a 
nde tazi woi irazina, a mba tchuk baru d’a ngol la tumusa á mbut ir suma d’uo d’a. 

5Nge nge pî adigazi mba mi dala: An nga ni ma djok vun Alona d’i, an ni sama 
zuma, kayam an ni sama zuma ki gogoron dei. 

6Wani a mba dum ala: Ni mbil ma me abong hî ge? Mam mba mi dazi ala: Ni mbil 
ma an fumî avo hi buniyônina. 

A mba we Ma didina ala mi nAlona 

7Ma didin ma ad’engêm kal petna mi dala: Ndak mbigeu d’a fiyaka, ndak ka man 
ma pola, ndak ka ndrana mi. Ndak ka ma pola, ar tumiyôna a b’rau woi yayak, an 
mba ni mbut iran yam suma gureina. 

8Ma didina mi de kua ala: Andagad’a abot ma wal ad’u hindina abot ma mbàna 
suma kuruma a mba tchazi woyo, abot ma hindina suma kuruma a mba arî aziya. 

9An mba ni tchuk suma kur abo ma hindi mámina akua, an mba ni yorozi d’igi a 
yor kawei ma hapma na, an mba ni kuguzi d’igi a kuk lora na, a mba tchenenu, an 
mba ni humuzi mi. An mba ni dala: Sum ndazina a ni sum mana; azi mba dala: Ma 
didina nAlo meina mi. 

Zakari 14 

Dur ma dabid’a ki mbad’a hi Ma didinid’a 

1Gola! Burâ hi Ma didinina nga mi mba. A mba b’rau ahle suma agi hurumuzina 
kä iragi na. 

2Ma didina mba mi tok andjaf suma á dur Jerusalem. A mba hlazì ma ngolâ, a mba 
hurum azina, a mba b’lak aropma, abo azì ma ngolâ suma kuruma a mba yozi 
magomba. Wani suma a arâ a mba dap pei kur azì ma ngolâ d’i. 

3Ma didina mba mi nde woi á dur kandjaf sum ndazina d’igi mam nga mi dur 
adjeu dei kur bur ma ayîna na. 

4Kur bur máma mba mi tin asem yam ahina d’a Olif fa ngagad’a yam Jerusalem 
abo ma yorogonid’a. Ahina d’a Olif ndata mba d’i wak kä aduk mbà. Abot ma hina 
mba mi dadak kazigam abo ma norâ, ma hina mba mi dadak kazigam abo ma 
sutna mi. Hor ra ngola mba d’i ar adigaziya, mba d’i i irat abo ma yorogona kabo 
ma fladegena mi. 

5Ata yi máma agi mba ringîgi kur hor ra aduk ahuniyô manid’a, kayam hor ndata 
mba d’i i gak Asal. Agi mba ringîgi d’igi abuyogi ngolo a ring abo giget ta 
andagad’a ti giget kur atchogoid’a hi Oziyas amul ma Juda-nid’a na. Ata yi máma 
Ma didina Alo mana mba mi mba ki mam suma mi tinizi irazi vazina. 

6Kur bur máma yina mba mi b’o d’i, ab’lenga mba d’i le ki glasâ d’uo mi. 

7Bur máma ni bur ma mba mi ka’î iram vam zenena, Ma didina mi wumî mam hol, 
faleid’a nga d’uo mi na, andjeged’a nga d’uo mi, wani b’od’a mba d’i ndeï woi ni 
fladege. 

8Kur bur máma mbiyo ma he arid’ina mba mi djangî woi kur Jerusalem. Abom ma 
hina mba mi i iram kur apo d’a Matna abo ma yorogona, abom ma hina mba mi i 
iram kur alum ma ngol ma Mediterane-na abo ma fladegena mi, a mba le hina 
andol kawaliya. 

9Ma didina mba mi ka’î amul ma yam andagad’a petna. Kur bur máma mba mi ar 
Ma didina ni mam tu go, simiyêm mba mi arî mam tu go mi. 

10Ambasa ki zla tat pet mba d’i mbut ni d’igi fula na, tcholï Giba dei gak mba 
Rimon abo ma sutna hi Jerusalem-ma. Jerusalem mba d’i arî ata yat akulo kal 
yima nguyutna pet. Ti mba d’i tinï ad’ud’a avun agre’â hi Benjamin-na dei gak 
mba avun agrek Ma adjeuna, gak mba ata yima vun agre’â mi kong kuana, tinï 
ad’ud’a ata gong nga fiyak ka ndjola hi Hananel-la dei gak mba ata yima a miret 
guguzlud’a hamulîd’a kuana. 

11Suma a mba kak kuru, a mba b’lagat bugol luo d’a, mba d’i kak ki halasa. 

12Wana ni tugud’ei d’a Ma didina mba mi tum kandjaf suma pet suma a mba mba 
ki azigar mazina á dur Jerusalem-mba: Nge nge pî hliwim mba mi ndjulup pei 
akulo kasemu, iram mba d’i ndjulup kur aziyad’u, sinam mba d’i ndjulup avunam 
mi. 

13Kur bur máma Ma didina mba mi tinizi tcha d’a tatad’a ngola adigaziya, nge nge 
pî mba mi ve ndrama abomu, nge nge pî mba mi zi abom akulo yam ndrama mi. 

14Suma Juda-na a mba dur yam Jerusalem, a mba tok ndjondjoîd’a handjaf suma a 
nguyutna pet, nala, lora ki kawei ma hapma ki baruna ablaud’a mi. 

15Tugud’ei d’a tum suma ndata mba d’i tum akulumeina, koro ma akulumei 
akulumeina, djambala, korona kahle suma abageina pet. 

16Ata yi máma suma ar aduk andjaf suma pet suma a mba á dur suma Jerusalem-
mina, a mba mba bizad’a ki bizad’a á grif kä avok amul Ma didin ma ad’engêm kal 
petna, á le vun til ma Zlub’ud’a mi. 

17Le andjaf ma nga yam andagad’a ka hina mi i nga Jerusalem á kud’or amul Ma 
didin ma ad’engêm kal petna d’uo ni, alona mba mi se yam ambas mamba d’i. 

18Le suma Ezipte-na a i nga Jerusalem á le vun til ma Zlub’ud’a d’uo ni, a mba 
tumuzi ki tugud’eid’a d’igi a tum kandjaf suma ding suma a i nga á lü vun til 
máma d’uo na na mi. 

19Ni hina ba, a mba ngop ki suma Ezipte-na kandjaf suma ding suma a i nga á lü 
vun til máma d’uo na. 

20Kur bur máma a mba b’ir ata aglenga hakulumeinina ala Bei tchod’a ni d’a hi Ma 
didinid’a. Duguyo suma kur gong nga kud’ora hi Ma didinid’a a mba mbut ni d’igi 
angulei suma a nga avok yima ngal ahle suma ngat buzunina na. 

21Duguyo suma Jerusalem-ma pet ki duguyo suma Juda-na a mba tinizi irazi vazi 
mi Ma didin ma ad’engêm kal petna. Suma a mba mba á hahle suma ngat 
buzunina a mba yi ki hliuna. Kur bur máma a mba fe sama mbut abom kur gong 
nga kud’ora hi Ma didin ma ad’engêm kal petna d’uo d’a. 

Malatchi 

Malatchi 1 

Alona mi man Israel-lâ 

1Ni zla d’a Ma didina mi dat mi Malatchi á dat mi Israel-lîd’a. 

2Ma didina mi dagi ala: An le kagi heî, wani agi hulong dum ala: Ang le kami ni ki 
me ge? Ma didina mi hulong dagi ala: Esau ni Jakob wiyema d’uo zu? Hina pî, an 
le yam Jakob, 

3wani an noî Esau. An mbut ahuniyô mama vama hohoud’a, an he djo mama mi 
hâ ma hur fulîna. 

4Suma Edom-ma a dala: Gola! Ahle mamina a b’lak kei wan pî, ami mba minizi 
akulo! Ni hina ba, Ma didin ma ad’engêm kal petna, mi dala: Arazi a mina; an mba 
ni tozi woi mi. Suma a mba yazi ala: Ambas sa tchod’a! Suma Ma didina hurum zal 
kazi ki iram fafatna. 

5Iragi mba d’i waziya, agi tagi mba dagi ala: Ma didina ni ma zlam nde yina yam 
andaga d’a Israel-la gak kal lei yam haga matina. 

Alona mi ngop suma ngat buzuna 

6Ma didin ma ad’engêm kal petna, mi de mi suma ngat buzuna ala: Gorâ nga mi 
hu abumu, azongâ nga mi hu salama mi. Wani le an nabugiya ni, hu manda nara 
mi ge? Le an ni Salagina ni, ge yam mba kä avoronda nga ni lara? Agi nga lazan 
simiyênu, wani agi nga dagi ala: Ami nga lazang simiyêngî ki me ge? 

7Ni kayamba agi nga mbagi kahle suma te suma ndjendjed’a yam yi man ma ngal 
ahle suma ngat buzunid’a. Agi nga dagi ala: Ami mbud’ung ndjendjed’a ni ki me 
ge? Ni kayamba agi golon yi man ma ngal ahle suma ngat buzuna isa. 

8Ma didin ma ad’engêm kal petna mi dala: Ata yima agi nga mbagi ki vama ngat 
buzu ma dukina, ni tchod’a d’uo zu? Ata yima agi nga mbagi ki vama ngat buzu 
ma dileîd’ina, d’oze ma tugud’eid’ina, ni tchod’a d’uo zu? Ang hazi mi mang ma te 
yamba go! Mba mi vazi abong zu? Mba mi vang atam djivid’a zu? 

9Ma didin ma ad’engêm kal petna mi dala: Ki tchetchemba, agi suma ngat buzuna, 
agi tchenegi Alona kayam mi wei hohoweya! Ni kayam agi ba, ahle ndazina a 
mba, na ni mba mi vagi atam djivid’a zu? 

10Ma didin ma ad’engêm kal petna mi dala: Agiya, ni nge adigagi ba, mba mi duk 
vun gong man nda kud’ora akulo tala agi ngalagi akud’a yam yi man ma ngal ahle 
suma ngat buzuna hawa yak kuo d’a ge? Tan nga d’i lan djivid’a kagi d’i. An min 
ve he d’a hawa magid’a abogi d’i. 

11Ma didin ma ad’engêm kal petna mi dala: Deîd’a hafatid’a gak nik mata, simiyên 
nga mi yï aduk andjaf suma, a nga ngalan dubang ma his djivid’ina á suburun 
simiyênu, a nga mban ahle suma ngat buzu suma nda’â mi, kayam simiyên nga mi 
yï aduk andjaf suma. 

https://es.bibles.org/mpg-AB/Mal/1#Mal.1.4!f.1

12Wani ni agi ba, nga lazan simiyênu. Agi nga dagi ala: Yima ngal ahle suma ngat 
buzunina hi Ma didinina mi ndjendjed’a, ahle suma te suma yam yima ngat 
buzunina, agi golozi is mi. 

13Agi nga dagi ala: Ni ndaga me na ge! Agi nga hlagi yagi woi vivik mi. An Ma 
didina ni de na. Ma didin ma ad’engêm kal petna mi dala: Hina wan pî, agi nga 
mbagi ki vama kula ki ma dileîd’a ki ma tugud’eid’a mi ala ni he d’a hawa magid’a. 
An mba ni vat abogi zu? 

14Vun ma ged’a yam sama lop ir ma mi nga ki timi mam ma djivina aduk d’uwar 
mama, mi hle vunam kam á ngad’andji mi an Ma didina ko ba, mi vragam ki ma 
dakina. An Ma didin ma ad’engên kal petna ni de na, kayam an namul ma ngolâ, 
simiyên ni ma kal papa aduk suma petna mi. 

Malatchi 2 

1Ma didin ma ad’engêm kal petna mi dala: Wana ni vun ma hed’a mi agi suma 
ngat buzuna: 

2Le agi humugi d’uo, le agi tinigi nga hurugi á suburun simiyên nduo ni, an mba ni 
gagi vuna, an mba ni b’lagagi djivi magid’a woyo. Gagazi, an mba ni b’lagat teyo, 
kayam agi vagi nga zla manda kurugi d’i. 

3Gola! An mba ni ngobogi andjavagiya, an mba ni kogi sutna iragiya – sud’o ahle 
suma agi ngad’andji buzunina; a mba yogi ki sed’em mi. 

4Ma didin ma ad’engêm kal petna mi dala: Ata yi máma agi mba wagi ala ni an ba 
ni hagi vuna, kayam vun ma djin ma an djinim ki suma hi Levi-nina mi ka’î ma 
iratna. 

5Vun ma djin ma an djinim ki sed’ezina narid’a ki halasa; an hazizi kayam a lan ki 
mandaranu, a ringîn mandaran a zlak avoron mi. 

6Gat ta gagazid’a nga avunaziya, a nga fe zla d’a aboina avunazi d’i; a tit ki sed’en 
ki halasa ki d’ingêra mi, a hulongî suma woi kur tcho mazid’a ablaud’a. 

7Kayam suma a wan an Alona nata ma ngat buzuna, suma a had’an gat manda 
natam mi, kayam mam mi ma an Ma didin ma ad’engên kal petna ni sunumina. 

8Ma didin ma ad’engêm kal petna mi dala: Wani agi d’ezegi woi kur lovota, agi 
mbud’ugi hat magid’a ni vama dap asema mi suma ablaud’a, agi b’lagagi vun ma 
djin ma an djinim ki suma hi Levi-nina. 

9An mba ni gologi is, an mba ni mbud’ugi d’igi vama ndak kuo na na avok suma 
pet, kayam agi ngomogi nga lovot manda d’i, agi kagagi ni ir suma go ata yima agi 
nga vazi ad’u gat mandina. 

Suma Juda-na a mbut suma mbut ir Alona 

10Na ni ei pet abui ni tu d’uo zu? NAlo ma tu máma ba, mi lei d’uo zu? Ni yam me 
ba, ei nga mbud’i ir tei á b’lak vun ma djin ma Alona djinim kabuyoina ge? 

https://es.bibles.org/mpg-AB/Mal/3#Mal.2.4!f.1

11Suma Juda-na a mbut suma mbut ira, a mbut ambas sa Israel-la kazì ma 
Jerusalem-ma ndjendjed’a, kayam a mbut vama a tinim iram vam mi Ma didinina 
ndjendjed’a, nala, gong nga hurum vata, kayam a vik arop suma a nga kud’or 
alona handjaf suma dingîna. 

12Sama lara ma mi lahle suma hina nina, Ma didina mba mi pad’am mbei aduk 
andjafâ hi Jakob-ma ki sum mama pepet; le ni ma nga mi mbam ki vama ngat 
buzuna he d’a hawad’ina pî, mba mi pad’am mbeyo. 

13Wana ni vama ding ma agi nga luma: Agi nga tchigi ata yima ngal ahle suma 
ngat buzuna hi Ma didinina ki simina iragi ki yor tad’a mi, kayam mam nga mi tin 
iram yam he d’a hawa magi d’a ngat buzuna d’i, nga mi ve va abogi d’uo mi. 

14Agi nga dagi ala: Ni kayam me hina ge? Ni kayamba Ma didina ni ma glangâsâ 
adigang kamang nga azong nga ndjun nda ang djin vunang ki sed’et ta ang wal lei 
ki sed’eta. 

15NAlona ba, mi mbud’ugi hliu ma tuna ki muzuk ma tuna d’uo zu? Ni kayam me 
ba, mi le hina ge? Kayam agi vud’ugi gro suma d’ingêrâ mAlona. Agi gologi tagi 
djiviya! Ar sa adigagi mi wal lei kamam mba azonga d’i. 

16Ma didina Alona hi Israel-lîna mi dala: An min nga dika hatchad’id’a d’i, an min 
nga sama mi mbut tam tchod’a kasa’at ta led’ina d’i. Wani agi gologi tagi djiviya! 
Ar agi mbud’ugi ir amiyôgina d’i. An Ma didin ma ad’engên kal petna ni de na. 

Alona nga mi mba á ka sariyad’a 

17Agi nga kawagi Ma didina ki zla magi d’a ded’a. Wani agi nga dagi ala: Ami 
kawamî ki me ge? Ni ki zla d’a agi nga dagi ala: Sama lara pî ma mi le tchod’ina ni 
ma djivina ir Ma didina, nata sama hina na ba, tam mbi lum djivid’a kam mi! 
d’oze, Alo ma ka sariyad’a mi nga ni lara ge d’a. 

Malatchi 3 

1Ma didin ma ad’engêm kal petna mi dala: Agi gologiya! An mba ni sunï man ma 
sunda; mba mi min lovota avoronu. Ata yi máma na wat Salad’a ma agi nga 
halama, mba mi kal kur gong mam mba kud’ora; gola! Sama an sunumî yam vun 
ma djinda ma agi minima nga mi djïya. 

2Ni nge ba, mba mi so tam kur bur ma mba mamba ge? Ni nge ba, mba mi tchol 
avorom fata mba mi ndei woi d’a ge? Kayam mi hle tamî d’igi akud’a hi suma 
tchafid’a na, mi hle tamî d’igi sabulâ hi sama mbus barud’a hapina na mi. 

3Mba mi kak kä d’igi sama mi yor kawei ma hapma á mbud’ut yed’etna na, mba 
mi mbut Levi andjavam yed’et, mba mi yorozi d’igi a nga yor lora ki kawei ma 
hapma na. Azi mba he he d’a hawad’a ata lovod’ot mi Ma didina mi. 

4Ata yi máma he d’a hawad’a hi suma Juda-nid’a ki d’a hi suma Jerusalem-mid’a 
mba d’i mbut djivid’a ir Ma didina d’igi kur bur ma avo’â na, d’igi kur biza d’a kal 
leid’a na mi. 

5Ma didin ma ad’engêm kal petna mi dala: An mba ni hud’ï atagi go á ka sariyad’a, 
mba ni b’at tan á le glangâsa yam suma kuma suma fileina ki suma mizeuna, yam 
suma a nga gun tazi ir gurzulina, yam suma a nga he wuraka d’uo mi suma a nga 
lazi sundina, yam suma a nga le ir arop suma modonod’a ki suma hokuyod’ina, 
yam suma a nga we angoyogeina tchet tuo na, yam suma a nga ringîn mandaran 
nduo na mi. 

Suma a nga lop ir Alona kur dima 

6Ma didin ma ad’engêm kal petna mi dala: An ni Ma didina, an nga ni mbut ti, agi 
Jakob groma, agi dabagi nga woi d’uo mi. 

7Agi d’ezegi woi yam gat manda, agi ngomot nga d’uo d’igi abuyogi ngolo a ladjeu 
dei na mi. Le agi hulongôgi gevenu ni, an Ma didin ma ad’engên kal petna mba ni 
hulongî gevegiya. Agi nga dagi ala: Ami mba mi gevengî nana ge? 

8Sana mi lop ir Alona ko zu? Wani agi lobondiya. Agi nga dagi ala: Ami lobong 
irang ni ki me ge? Ni kur dima ki he d’a hawad’a. 

9Agi Israel-lâ pet, an gagi vuna kagi ni kayamba agi lobon iranda. 

10An min ala agi mbeyegi ki dima pet kur gong nga ngom ahlena, kayam tena mi 
kak kur gong man nda kud’ora. Agi kugun an Ma didin ma ad’engên kal petna 
hina gi, agi mba wagiya, le an malagi nga ir mbiyo ma akulona d’uo, le an hagi nga 
ahle suma djivina ngola kal kagi d’uo ni, agi mba wagi ko. 

11An mba ni d’el vun ahle suma a b’lagagi ahligiyegina; a mba b’lagagi vud’ahle 
magi suma yam andaga magid’ina d’uo; guguzlu magid’a mba d’i ba bei vuta d’uo 
mi. 

12Ata yi máma andjaf suma pet a mba dagi ala: Agi lagi furîd’a, kayam ambas 
magid’a mba d’i mbut nambas sa duzîd’a. An Ma didin ma ad’engên kal petna ni 
de na. 

Alona mba mi we sum mama hohowoziya 

13Ma didina mi dala: Zla magi d’a agi dandjid’a ni d’a asa’ata. Agi dagi ala: Ami 
dami ni zla me d’a tchod’a kang nge? 

14Agi dagi ala: Ei tchi tei á le sunda mAlona ni hawa. Kid’a ei nga ngomei gat 
mamba ei tid’i ki hohoud’a avoromba, ei fei ni me abo Ma didin ma ad’engêm kal 
petna ge? 

15Tchetchem mba wanda, hotei ni suma subur tad’a d’o, kayam azi nga ki furîd’a! 
Gagazi, suma tchona, ahle mazina a nga zula, a nga kuk Alona wan pî, va nga mi 
lazi d’i! 

16Wani suma a ring mandara Ma didinina, a de tazi zlad’a; Ma didina mi kak hina 
tchugot, mi huma. A b’ir mbaktum mba djib’era avorom yam suma a ringîm 
mandaram a suburum simiyêm mi na. 

https://es.bibles.org/mpg-AB/Mal/3#Mal.3.8!f.1

17Ma didin ma ad’engêm kal petna mi dala: An mba ni mbud’uzi sum mana kur 
bur ma an mba ni tak ad’eng manda woi kuana, an mba ni wazi hohowozi d’igi 
sana mi we gorom ma mi sunuma hohowom na. 

18Ata yi máma agi mba wagi wal la an mba ni wal ir suma d’ingêrâ ki suma tchona 
woid’a, ir suma a nga lan sundina ki suma a nga lan sunda d’uo na. 

Alona mba mi tak ad’eng mamba woyo 

19Ma didin ma ad’engêm kal petna mi dala: Gola! Burâ nga mi mba mi hle tamî 
d’igi aku alamba ngola na. Suma asa’atna ki suma tchona pet a mba mbut ni d’igi 
kuzad’a na. Kur bur máma akud’a mba d’i ngalazi woyo, sideî d’oze abo agu tu pî 
mba mi ar ri. 

20Wani kayam agi suma ringîn mandarana, d’ingêra mba d’i deî kagi d’igi afata ti 
deî yam suma na, sutamba d’i tak tat tei iragi d’igi afata ti b’o yam suma na mi. 
Agi mba buzugugi woyo, agi mba dub’aragi d’igi amuzlei suma gureina a buzuk 
kei dub’ara avun kangâna na mi. 

21Kur bur ma an mba ni tak ad’eng manda woi kuana, agi mba mired’egi suma 
tchona kä kasegiya, a mba mbut ni d’igi butna na kä ad’u asegiya. 

Eli mba mi hulongîya 

22Agi djib’eregi yam gat ta an hat mi azong mana Moise yam ahina d’a Horep-pa 
yam Israel-lâ peta, nala, gata ki vun ma hed’a. 

23Gola! An mba ni sunugï ma djok vuna Elie, avok burâ hi an Ma didina mba ni 
mba kuana; ni bur ma ngol ma mandarâ. 

24Mam mba mi zlap abuyod’a ki grod’a, grod’a kabuyod’a tu tala an b’lak ambasa 
woi d’uo d’a. 

Matiye 

Matiye 1 

JESUS ABUYOM NGOLO KI VUT MAMBA 
(1–2) 

Jesus abuyom ngolo 
(Gol Luc 3.23-38) 

1Wana ni mbaktum mba yam andjafâ hi Jesus Christ ma ad’u andjafâ hi David ma 
ad’u andjafâ hi Abraham-mina: 

2Abraham mi vut Isak, Isak mi vut Jakob, Jakob mi vut Juda azi ki b’oziyoma, 

3Juda azi ki Tamar a vut Peres azi ki Zera, Peres mi vut Hesron, Hesron mi vut 
Aram, 

4Aram mi vut Aminadap, Aminadap mi vut Nason, Nason mi vut Salmon, 

5Salmon azi ki Rahap a vut Bowas, Bowas azi ki Rut a vut Obed, 

6Obed mi vut Jesse, Jesse mi vut amulâ David mi. David mi vut Salomon katchad’a 
hi Uri-d’a, 

7Salomon mi vut Robowam, Robowam mi vut Abiya, Abiya mi vut Asaf, 

8Asaf mi vut Josafat, Josafat mi vut Joram, Joram mi vut Oziyas, 

9Oziyas mi vut Jowatam, Jowatam mi vut Ahas, Ahas mi vut Ezekiyas, 

10Ezekiyas mi vut Manase, Manase mi vut Amon, Amon mi vut Josiyas, 

11Josiyas mi vut Jekoniya azi ki b’oziyoma. Ni kur atchogoi d’a a i ki sed’ezi 
magomba Babilon-nda. 

12Kid’a a yozi magomba Babilon-nda, Jekoniya mi vut Salatiyel, Salatiyel mi vut 
Zorobabel, 

13Zorobabel mi vut Abiyut, Abiyut mi vut Eliyakim, Eliyakim mi vut Azor, 

14Azor mi vut Sadok, Sadok mi vut Ahim, Ahim mi vut Eliyut, 

15Eliyut mi vut Elazar, Elazar mi vut Matan, Matan mi vut Jakob, 

16Jakob mi vut Josef Marie ndjuvud’u, ni d’a vut Jesus ma a yum ala Mesi-na. 

17Tcholï ata Abraham dei gak mba ata David, ad’u andjafâ pet ni dogo yam fid’i; 
tcholï ata David dei gak mba kur bur ma a yozi magomba Babilon-na, ad’u andjafâ 

pet ni dogo yam fid’i; tcholï ata bur ma a yozi magomba Babilon-na dei gak mba 
ata Mesi, ad’u andjafâ ni dogo yam fid’i mi. 

Vuta hi Jesus Christ-sa 
(Gol Luc 2.1-7) 

18Vuta hi Jesus Christ-sa ni hina: Kid’a Josef mi kasum Marie azi bei zlap tua d’a, ti 
ve wirâ kad’enga hi Muzuk ma bei tchod’a ba na. 

19Ndjuvut Josef ni sama d’ingêrâ, mi min ala mi mbud’ut zulona d’i, mi djib’er 
kurum ala mi bud’ut ni ki ngeid’a. 

20Wani kid’a mi nga kur djib’era tua d’a, malaikana hi Salad’ina mi dum adïd’a 
ala: Ang Josef ma ad’u andjafâ hi David-na, ar ang le mandarâ á ve amanga Marie 
d’i, kayam gor ma nga kurutna ni kad’enga hi Muzuk ma bei tchod’a ba nid’a. 

21Mba d’i vut gorâ, ang mba tinim simiyêm ala Jesus, kayam mam mba mi sut sum 
mama woi kur tcho mazid’a. 

22Ahle ndazina a le hina á ndak vun zla d’a Salad’a mi dat avun mam ma djok 
vuna ti ndak memet ala: 

23Gola! Gor weid’a mba d’i ve wirâ, mba d’i vut gorâ, a mba yum ala Emanuel. 
Nala, Alona mi nga ki sed’eya. 

24Kid’a Josef mi zlita, mi le d’igi malaikana hi Salad’ina mi hum vuna na, mi ve 
amamba Marie. 

25Wani mi zlap nga ki sed’et ti, gak ti vut gorotna. Mi tinim simiyêm ala Jesus. 

Matiye 2 

Suma ned’a a mba á gol Jesus 

1Kid’a Marie ti vut Jesus kur Betelehem yam ambas sa Jude-d’a kur atchogoi d’a 
Herot mi nga kur amulid’a, suma ned’a a tcholï abo ma yorogona, a mba 
Jerusalem. 

2A djop ala: Amulâ hi Juif-fâ ma a vud’uma, mi nga ni lara ge? Ami wamï tchitchiu 
mamba abo ma yorogona, ami mba á kud’uromu. 

3Kid’a amulâ Herot mi hum zla ndatid’a, vunadigam mbi pat fek ki suma 
Jerusalem-ma pet mi. 

4Mi tok nglo suma ngat buzuna azi ki suma hat gata pet. Mi djobozi ala: A mba vut 
Mesi máma ni lara ge? 

5Azi hulong dum ala: Kur Betelehem mba yam ambas sa Jude-d’id’a d’igi ma djok 
vun Alona mi de na ala: 

6Ang azì ma Betelehem ma yam ambas sa Juda-d’ina, ang nga gogora aduk azì ma 
Juda-na d’i, kayam ma te yamba mba mi ndeï ni kurungû, mba mi pol man suma 
Israel-lâ. 

7Ata yi máma, Herot mi yi suma ned’a gumunu, mi djobozi yam bur ma 
tchitchiud’a ndei woi kuana. 

8Mi sunuzi Betelehem, mi dazi ala: Agi igiya, agi humugi ad’u zlad’a hi gor 
mámid’a tetet. Le agi fumu ni, agi mbei danu, kayam an i kud’urom mi. 

9Kid’a azi hum zlad’a hamulîd’a dad’a, a iya. Wani tchitchiu d’a azi wad’ï adjeu 
abo ma yorogonid’a, nga d’i tit avorozi gak ti tchol ata yima gorâ mi nga kuana. 

10Ata yima azi we tchitchiu ndatina, a le furîd’a ngola. 

11Ata yima azi tchuk klavina, a we gorâ azi kasum Marie. A grif kä, a kud’uromu. A 
mal vun bud’omei mazi suma beged’a, a hum he d’a hawad’a, nala, lora ki lubana 
ki mirâ mi. 

12Wani Alona mi tagazi kur adïd’a ala ar azi hulong gen Herot ti. Kayam ndata, a i 
yam andaga mazid’a ki lovot ta dinga. 

Josef ki Marie a ring Ezipte 

13Kid’a suma ned’a a i dad’a, malaikana hi Salad’ina mi de Josef adïd’a ala: Ang 
tchola, ang yo gorâ azi kasumu, ang ring yam andaga d’a Ezipte-d’a, ang kak sä 
kua gak an dangî an tua, kayam Herot nga mi hal gorâ á tchid’a. 

14Josef mi tchol kandjeged’a, mi yo gorâ azi kasumu, mi i Ezipte. 

15Mi kak sä kua gak matna hi Herot-na, kayam zla d’a Salad’a mi dat avun mam 
ma djok vuna d’a ala: An yi gorona woi kur Ezipte d’a, ti ndak memet. 

Tchid’a hi gugureinid’a 

16Ata yima Herot mi wala suma ned’a a lobomî loba na, hurum zal ngola. Mi tchuk 
sunda á tchi gro andjof suma Betelehem-ma ki suma kur ambas sa nguyuta pet 
suma bizazi mbàmbàna ki suma bizazi ndak nga mbàmbà d’uo na woyo, ndak 
yam bur ma suma ned’a a dum yam tchitchiud’ina. 

17Ahle ndazina a le hina á ndak vun zla d’a ma djok vun Alona Jeremi mi dat ala: 

18A hum dela avo Rama. Suma a nga tchi tchi ma hohoud’a ngola. Rachel nga d’i 
tchi yam grotna, ti min b’leng hur ma suma a b’lengêt tchina d’i, kayam grotna a 
mid’a d’a. 

Josef azi ki Marie a hulong yam Israel 

19Wani kid’a Herot mi mit dad’a, malaikana hi Salad’ina mi de Josef adïd’a avo 
Ezipte ala: 

20Ang tchola, ang yo gorâ azi kasumu, ang hulong yam andaga d’a Israel-la, 
kayam suma a nga hal gorâ á tchid’ina a bo wa d’a. 

21Josef mi tchol mi yo gorâ azi kasumu, azi hulong yam andaga d’a Israel-la. 

22Wani kid’a mi hum ala Arkelus nga mi tamula yam ambas sa Jude-d’a balum 
abum Herod’u d’a, mi le mandarâ á kak kur ambas ndata. Wani yam adï d’a Alona 
mi dumzid’a, mi i kur ambas sa Galile-d’a. 

23Mi i kak kur azì ma a yum ala Nazarat-na, kayam zla d’a suma djok vun Alona a 
dat ala: A mba yum ala Ma Nazarat-na d’a, ti ndak memet. 

Matiye 3 

JEAN MA LE SUMA BATEMBINA MI TCHI WALA 
(3.1-12) 

Tchi wala hi Jean ma le suma batembina 
(Gol Mar 1.1-8, Luc 3.1-18, Jn 1.19-28) 

1Kur bur máma Jean ma le suma batembina mi nde woyo, nga mi tchi wala kur ful 
la Jude-d’a. 

2Mi dala: Agi mbud’ugi hurugi yam tcho magid’a, kayam Alona mi mba wa go á te 
leu mamba yam andagad’a. 

3Ni Jean ma ma djok vun Alona Isai mi dum zlam ala: Wana ni dela hi ma nga mi 
er ad’um kur fula ala: Agi minigi lovota hi Ma didinid’a, agi minigi lovot mam mba 
gureid’a d’ingêru na. 

4Jean baru mam mba tchuka ni tumus djambala, d’i’â nga djinda furum mi. Te 
mama nabureina kayuma. 

5Suma kur Jerusalem-ma azi ki suma Jude-na pet ki suma a ngui alum ma Jurdê-
nina pet a buzuk a iza gevemu. 

6Ata yima azi de tcho mazid’a woina, mi nga mi lazi batemba kur alum ma Jurdê-
na mi. 

7Wani kid’a Jean mi we Fariziyêna azi ki Sadusiyêna ablaud’a a nga mba gevem 
ala mi lazi batemba d’a, mi dazi ala: Agi gro mageid’a, sama kid’ezegi á ringîgi woi 
avok ayî ma nga mbana ni nge ge? 

8Agi lagi ni sun nda memeta á tak kei ala agi mbud’ugi wa hurugiya d’a. 

9Ar agi djib’eregi kurugi ala Abraham nabui ngolo hina d’i, kayam an nga ni dagi 
woi mbak Alona mi ndak á mbut ahuniyô suma wana grona mi Abraham. 

10Ki tchetchemba, andjetna mi ged’a kä ad’u aguna. Agu ma lara ge pet ma nga mi 
vut vut ta djivid’a d’uo na, a mba kam mbeyo, a mba gum aduk akud’a. 

11Anu, an nga ni lagi batemba kayambala agi mbud’ugi hurugiya d’a, wani ma nga 
mi djï blogona, mi kalan kad’enga. An ndak á zi atuguru mama d’i. Ni mam ma 
mba mi lagi batemba ki Muzuk ma bei tchod’a ba na kakud’a mi na. 

12Mam nga kangot mam ma sira abomu, mba mi sir awu mama woi yuyung, mba 
mi togom kur avir mama, wani mba mi ngal brad’a woi kaku d’a bei mit tei ba d’a. 

BATEMBA HI JESUS-D’A KI KUK MAMBA 
(3.13–4.11) 

Batemba hi Jesus-d’a 
(Gol Mar 1.9-11, Luc 3.21-22) 

13Ata yi máma, Jesus mi tcholï kur ambas sa Galile-d’a, mi mba gen Jean avun 
alum ma Jurdê-na ala mi lum batemba. 

14Wani Jean mi min ndi, mi dum ala: Ni an ba ni min ala ang lan batemba. Ni nana 
ba, ang mba ala an ni lang batemba ge? 

15Wani Jesus mi hulong dum ala: Ar ang lan ka tchetchem, kayam ei ndagei vun 
ahlena pet suma Alona mi minizina. Bugola, Jean mi mina. 

16Ata yima Jean mi le Jesus batembina, Jesus mi tup pei akulo aduk mbina. Ata yi 
máma na wat, akulod’a ti mal leyo, Jesus mi we Muzu’â hAlonina mi surop kam kä 
d’igi gugud’a na mi. 

17Dela ti tcholï akulo, ti dala: Wana ni Goron ma an hurun vum heîna, ni ma tan 
ndi lan djivid’a heî kama. 

Matiye 4 

Kuka hi Jesus-d’a 
(Gol Mar 1.12-13, Luc 4.1-13) 

1Ata yi máma, Muzu’â hAlonina mi i Jesus hur fulâ, kayam diable mikugumu. 

2Ata yi máma, mi le burâ dok fid’i falei kandjege bei te tena; meid’a ti nde tchumu. 

3Diable mi mba atamu, mi dum ala: Ang le nAlona Goroma ni, ang he vuna 
mahuniyô suma wana a mbut avuna. 

4Wani Jesus mi hulong dum ala: A b’ir kur mbaktumba hAlonid’a ala: Sana mi kak 
karid’a ni yam tena hol li, wani ni ki zla d’a lara ge pet ta ndeï avun Alonid’a. 

5Ata yi máma, diable mi im kur azì ma ngolâ hAlonina, mi tinim akulo yam gong 
nga kud’ora hAlonid’a, mi dum ala: 

6Ang le nAlona Goroma ni, ang geï tang kä, kayam a b’ir kur mbaktumba 
hAlonid’a ala: Alona mba mi he vuna mi malaika mama kangû. A mba vang akulo 
kabozi kayambala ahinad’a ti dabang kang aseng nguo d’a. 

7Jesus mi hulong dum ala: A b’ir kur mbaktumba hAlonid’a kua ala: Ang kuk Ma 
didina Alo mangâ d’i. 

8Diable mi djok ki sed’em akulo kua yam ahina d’a fiyak ka ked’iwurenga, mi 
tagam leu d’a yam andagad’id’a ki subur mata pet. 

9Mi dum ala: Ang le grif kä ang kud’uronu ni, an mba ni hang ahle ndazina pet. 

10Jesus mi hulong dum ala: Seitan, ang huttcha woi dei, kayam a b’ir kur 
mbaktumba hAlonid’a ala: Ang kud’orî Ma didina Alo mangâ, ni mam tu go ba, 
ang lum sunda. 

11Ata yi máma, diable mi aramu, wani malaikana a mba, a nga lum sunda. 

JESUS MI TCHI WALA MI SUMA GALILE-NA 
(4.12–18.35) 

Jesus mi tin ad’u sun mamba kur Galile 
(Gol Mar 1.14-15, Luc 4.14-15) 

12Kid’a Jesus mi hum ala a ge wa Jean dangeina d’a, mi i Galile. 

13Mi ar Nazarat, mi i avo Kapernayum mba nga avun apo d’a Galile d’a ir hagad’a 
hi Zabulon ki Neftali-d’a. 

14Ahle ndazina a le hina á ndak vun zla d’a Isai ma djok vun Alona mi dat ala: 

15Andaga d’a Zabulon-nda kandaga d’a Neftali-d’a suma a nga kaka avun lovot ta i 
avun alum ma ngolîd’a suma sä abo alum ma Jurdê-na woi hina suma kur Galile 
d’a handjaf suma dingîd’a 

16suma a nga kaka kur nduvundina a we b’o d’a ngola, suma a nga kaka kä ad’u 
angus matnina, b’od’a ti nde woi kazi mi d’a. 

17Ata yi máma, Jesus mi tin ad’u tchi wala ala: Agi mbud’ugi hurugi yam tcho 
magid’a, kayam Alona mi mba wa go á te leu mamba yam andagad’a. 

Jesus mi yi suma tchiuna fid’i 
(Gol Mar 1.16-20, Luc 5.1-11) 

18Kid’a Jesus nga mi tit avun apo d’a Galile-d’id’a, mi we gro asud’a mbà, Simon 
ma a yum ala Pierre-râ azi ki wiyema Andre. A nga tchuk abeina kä kur apod’a, 
kayam azi ni suma tchiuna. 

19Jesus mi dazi ala: Agi mbeyegï ad’unu; an mba ni mbud’ugi suma tchiu suma. 

20Atogo hina zak, a ar abei mazina kä, a i ad’umu. 

21Kid’a Jesus mi kal avok hina nded’a, mi we gro asud’a dingâ mbà, Jacques azi ki 
wiyema Jean Zebede groma. Azi nga kur alumba kabuzi Zebede, a nga min ir abei 
mazina. Jesus mi yazi mi. 

22Atogo hina zak, a ar abuzi kalumba, a i ad’umu. 

23Jesus nga mi tit yam andaga d’a Galile-d’a pet, nga mi hat suma kur gongîyo 
mazi suma toka, nga mi tchi wal Zla d’a Djivi d’a yam leud’a hAlonid’a, nga mi sut 
suma kur tugud’ei mazid’a ki suma homozed’a mi. 

24Zlam nde yina kur ambas sa Siri-d’a pet. A nga mbam suma a nga kandjaf 
tugud’ei d’a teteng nga nga d’i lazi ndakid’a, a nga mbam suma a nga ki muzuk ma 
tchona kuruzina, suma pipina ki suma gugutud’a mi. Mi sud’uzi pet mi. 

25Ablau suma a nga i ad’umu, nala, suma Galile-na, suma kur Azì ma nglo ma 
dogona, suma Jerusalem-ma, suma Jude-na ki suma a nga kaka avun alum ma 
Jurdê-na abo woi hina mi. 

Matiye 5 

Jesus mi hat suma yam ahinad’a 

1Kid’a Jesus mi wablau sumid’a, mi djak akulo yam ahinad’a, mi kak kä. Mam 
suma hata a mba gevemu. 

2Mi nde mi had’azi ala: 

Wana ni furî d’a irata 
(Gol Luc 6.20-23) 

3Suma a ge yazi kä kukud’u’â a le furîd’a, kayam leu d’a akulod’a ni mazid’a. 

4Suma a nga kur hur ma wuranina a le furîd’a, kayam Alona mba mi b’lengêzi 
huruziya. 

5Suma lulumana a le furîd’a, kayam a mba tandagad’a djona. 

6Suma a nga djib’er á le minda hAlonid’a memetna a le furîd’a, kayam Alona mba 
mi hoboziya. 

7Suma a nga we hohowa sumina a le furîd’a, kayam Alona mba mi wazi 
hohowoziya. 

8Suma huruzi yed’etna a le furîd’a, kayam a mba wAlona. 

9Suma a nga zlap suma darigïd’ina a le furîd’a, kayam Alona mba mi yazi ala 
Groma. 

10Suma a nga djobozi vunazi yam minda hAlonid’ina a le furîd’a, kayam leu d’a 
akulod’a ni mazid’a. 

11Le suma a nga ngulugi a nga djobogi vunagiya, le a nga de zla d’a tcho d’a teteng 
nga kad’a kagi kayambala agi ni man suma hata d’a ni, agi lagi furîd’a. 

12Agi lagi hur ma hapma, agi kagagi ki furîd’a ngola, kayam wurak magid’a ngola 
sä d’i djubugi akulo. Kayam a djop vun suma djok vun Alona suma a mba 
avorogina ni hina mi. 

Hat ta yam ndjuvuna ki b’od’id’a 
(Gol Mar 9.50, Luc 14.34-35) 

13Jesus mi had’azi kua ala: Agi ni d’igi ndjuvuna hi suma yam andagad’ina na. Le 
ndjuvuna ayâm pat teyo ni, a mba minim ni ki me ge? Mi ndak á le va d’i, wani a 
komzi ni woyo; suma a mba mired’em kä kaseziya. 

14Agi ni d’igi b’od’a hi suma yam andagad’ina na. Azì ma ngol ma a minim yam 
ahinad’ina, mi ndak á vit ti. 

15Sa nga mi do lalamba akud’a á kulubut kä ad’u angotna d’i, wani mi tinit nakulo 
yam agu lalamba á b’o yina mi suma a nga kur gongina pet. 

16Ar b’o magid’a ti b’o woi avok suma, kayam a we sun magi d’a djivi d’a led’a, a 
subur Abugi ma sä akulona mi. 

Hat ta yam gatid’a 

17Jesus mi had’azi kua ala: Ar agi djib’eregi ala an mba ná b’lak gata hi Moise-sa ki 
hata hi suma djok vun Alonid’a woyo na d’i. An mba ná b’lagazi d’i, wani á 
ndagazi vunaziya. 

18Gagazi, an nga ni dagiya, akulod’a kandagad’a a mba kal leyo, wani b’ir ra klera 
d’oze ta ndeb’eka hi gatid’a ti mba d’i kal lei d’i, gak ahle ndazina pet a ndak tua. 

19Kayam ndata, sama lara ge ma tchila yam vun ma he ma ngiyeû ma aduk ma 
wanina, nga mi hat ki suma dingâ mi ni, a mba mbud’um gogorâ kur leu d’a 
akulod’a. Wani sama ngom vun ma he máma, mi hat suma dingâ mi ni, a mba 
mbud’um ma ngolâ kur leu d’a akulod’a. 

20Kayam ndata, an nga ni dagiya, le d’ingêr magid’a kal nga d’a hi suma hat gata ki 
d’a hi Fariziyênid’a d’uo ni, agi mba kalagi kur leu d’a akulod’a d’i. 

Hat ta yam ayî ma led’id’a 

21Jesus mi had’azi kua ala: Agi humugi zla d’a a dat mi suma adjeuna ala: Ang tchi 
sa d’i. Sama tchi sanina, sariyad’a mba d’i vumu d’a. 

22Wani an nga ni dagiya, sama layîna ki wiyemina, sariyad’a mba d’i vumu. Sama 
de mi wiyema ala: Ang ma yang nga kang nguo na, a im avok suma bak zlad’a. 
Wani sama de mi wiyema ala: Angî lilid’a na, mi ndak á kal kur aku d’a Jahanama. 

23Ata yima ang i ki he d’a hawa manga ata yima ngal ahle suma ngat buzunina, le 
ang djib’er ala zlad’a nga aduk tang ki wiyengâ ni, 

24ang ar sä he d’a hawa manga ata yi máma djang, ang i min aduk tang ki wiyengâ 
tua, bugola, ang i he he d’a hawa manga mAlona tua. 

25Ang min zlad’a ki mang ma djangûna atogo, ata yima agi nga glovot tua na. Le 
d’uo ni, mang ma djangûna mba mi hang abo ma ka sariyad’a, ma ka sariyad’a 
mba mi hang abo ma ngom dangeina, ma ngom dangeina mba mi gang dangeina 
mi. 

26Gagazi, an nga ni dangû, ang mba nde woi ata yi máma d’i, gak ang mba wurak 
bal mangâ pet tua. 

Hat ta yam mizeunid’a 

27Jesus mi had’azi kua ala: Agi humugi zla d’a a dat mi suma adjeuna ala: Ang le 
mizeuna d’uo d’a. 

28Wani an nga ni dagiya, sama gol atchad’a hi sama dingîd’a mi le d’od’oka katna, 
mi le wa mizeuna ki sed’et kurum da’. 

29Le irang nga ndjufa nga d’i ing kur tchod’a ni, ang pad’at gat tei dei. Djivid’a 
kang tala ir hliwing ma tuna mi b’lak keyo, kal la a gang aduk Jahanama ki tang 
ped’u. 

30Labong ma ndjufâ nga mi ing kur tchod’a ni, ang kam gum mbei dei. Djivid’a 
kang tala ir hliwing ma tuna b’lak keyo, kala a ing aduk Jahanama ki tang ped’u. 

Hat ta yam zla d’a dik atchad’id’a 
(Gol Mat 19.9, Mar 10.11-12, Luc 16.18) 

31Jesus mi had’azi kua ala: A de mi suma adjeuna ala: Sama dik amambina, mi hat 
mbaktum mba dika. 

32Wani an nga ni dagiya, sama dik amambina, le nga ni yam mizeuna d’uo ni, ni 
mam ba, mi tinit á le mizeuna. Sama vatcha d’a digit teid’ina, mi le ni mizeuna mi. 

Hat ta yam gun tad’id’a 

33Jesus mi had’azi kua ala: Agi humugi a de kua mi suma adjeuna ala: Ang gun 
tang ir aboina d’i, wani ang ndak vun vama ang gun tang kam avok Ma didinina. 

34Wani an nga ni dagiya, agi gunugi tagi ki va tu d’i. Agi gunugi tagi kakulod’a d’i, 
kayam ndat ni zlam mba amula hAlonid’a, 

35d’oze kandagad’a d’i, kayam ndat ni vama mi tin asem kama, d’oze ki Jerusalem 
mbi, kayam ndat nazì ma ngolâ hamul ma ngolîna. 

36Ang gun tang ki yang ngi, kayam ang ndak á mbut tumus sa kangâ tu hapa d’oze 
wurad’a d’i. 

37Ar zla magid’a ti ka’î Â ni ni Â, d’oze Hawa ni ni Hawa mi. Sama le de kal yam zla 
ndata ni, ti tcholï nata Ma lemba. 

Hat ta yam zla d’a sä atchugulid’a 
(Gol Luc 6.29-30) 

38Jesus mi had’azi kua ala: Agi humugi zla d’a a data ala: Le sana mi tcho ir sana 
ni, a tchom mamba mi; le sana mi kus si sana ni, kuzum mama mi d’a. 

39Wani an nga ni dagiya, agi sagi atchugulugi ki sama nga mi lagi tchod’ina d’i, 
wani kala, le sana mi mbereng agozlong ma ndjufâ ni, ang mbud’um ma gulana 
mi. 

40Le sana mi min ing ata yima ka sariyad’a á yo gumandje manga ni, ang aram 
baru mang nga ngola mi. 

41Le sana nga mi lang kad’enga á i ki sed’em kilometred’a tu ni, ang djagamzi sä 
mbà. 

42Le sana mi tcheneng va ni, ang humu. Ang mbut azigang mi sama hal nde va 
abongâ d’i. 

Agi lagi od’a yam magi suma djangûna 
(Gol Luc 6.27-28, 32-36) 

43Jesus mi had’azi kua ala: Agi humugi zla d’a a dat ala: Ang le yam ndrangâ, ang 
noî mang ma djangûna d’a. 

44Wani an nga ni dagiya, agi lagi od’a yam magi suma djangûna, agi b’agi vuna 
yam suma a nga gagi vunina, agi lagi djivid’a mi suma a nga noyôgina, agi 

tchenegi Alona yam suma a nga lagi tchod’ina, yam suma a nga djobogi vunagina 
mi. 

45Hina wani, agi mba mbud’ugi nAbugi ma sä akulona groma, kayam nga mi deî 
afata yam suma tchona, yam suma djivina mi, nga mi se alona yam suma djivina, 
yam suma tchona mi. 

46Le agi lagi ni yam suma a le kagina holu ni, agi mba fagi ni wuraga me abo Alona 
ge? Suma ve lombod’a a nga le hina mi d’uo zu? 

47Le agi gagi ni b’oziyogina depa holu ni, agi kalagi suma hiuna ni ki me ge? 
Andjaf suma bei wAlona pî a nga le hina mi d’uo zu? 

48Kayam ndata, ar agi lagi ahlena memet d’igi Abugi ma sä akulona nga mi 
lahlena memet na mi. 

Matiye 6 

Hat ta yam he d’a hawa d’a mi suma houd’id’a 

1Jesus mi had’azi kua ala: Agi gologi tagi djiviya, ar agi lagi sun magi d’a djivid’a ni 
ir suma go d’i. Le agi lagi na ni, agi mba fagi wuraka abo Abugi ma sä akulona d’i. 

2Kayam ndata, ang le nga he he d’a hawa manga mi suma houd’a ni, ar ang tchi 
wala kat d’igi suma lop ira a nga le kur gongîyo mazi suma toka ki grak lovota na 
d’i. A le hina kayam suma a suburuziya. Gagazi, an nga ni dagiya, a fe wa wurak 
mazid’a da’. 

3Wani ang le nga he he d’a hawa manga mi suma houd’a ni, ar ndrang mi wat ti. 

4Ar he d’a hawa manga ka’î ngeid’a. Abung ma nga mi wahle suma ang nga hazi 
gumuna, mba mi wuragangû. 

Hat ta yam zla d’a tchendid’a 
(Gol Luc 11.2-4) 

5Jesus mi had’azi kua ala: Ata yima agi nga tchenegi Alonina, agi lagi d’igi suma 
lop ira na d’i, kayam azi min á tchol akulo kur gongîyo mazi suma toka á tchenda, 
d’oze grak lovota á tchenda, kayam suma a waziya. Gagazi, an nga ni dagiya, a fe 
wa wurak mazid’a da’. 

6Wani ata yima ang min á tchen Alonina, ang kal klavi hatangû, ang duk vun gong 
manga, ang tchen Abung ma nga ata yima ngeid’ina. Abung ma we ata yima 
ngeid’ina mba mi wuragangû. 

7Ata yima agi nga tchenegi Alonina, ar agi zulugi zlad’a kua d’igi andjaf suma bei 
wAlona a nga le na d’i, kayam azi djib’er ala ni yam zla mazi d’a zula ba, Alona 
mba mi humuziya. 

8Agi lagi d’igi azi na d’i, kayam Abugi mi we vama agi minima avok bei agi 
tchenemu. 



1586 

 

 
Bible azumeina 

© 1999, Alliance Biblique du Tchad 

 

 

 

9Agi tchenegi ni na: Abumi ma sä akulona, ar suma pet a suburung simiyêngû. 

10Ar ang mba á te leu manga yam andagad’a. Ar suma a le min manga yam 
andagad’a d’igi a nga lat sä akulo na mi. 

11Ang hami ini te mami ma burâ ki burîna. 

12Ar ang vat hurung ngei yam tcho mamid’a d’igi ami nga vad’ami hurumi woi 
yam suma a nga lami tchod’ina na mi. 

13Ar ang imi kur kuka d’i, wani ang pad’ami woi abo Ma tchona. 

[Leud’a, ad’enga ki subura ni manga gak didin. Amin!] 

14Le agi vad’agi hurugi woi yam tcho d’a suma a nga lagizid’a ni, Abugi ma sä 
akulona mba mi vat hurum mbei yam tcho magid’a mi. 

15Wani le agi vad’agi nga hurugi woi yam tcho d’a suma a lagizid’a d’uo ni, Abugi 
mba mi vat hurum mbei yam tcho magid’a d’uo mi. 

Hat ta yam d’el ta d’a bei te tenid’a 

16Jesus mi had’azi kua ala: Ata yima agi d’elegi tagi bei te tenina, agi mbud’ugi 
tagi hohoud’a d’igi suma lop ira a nga le hina d’i. Kayam azi mbut tazi hohoud’a 
kayam suma a wazi ala azi nga d’el tazi bei te tena. Gagazi, an nga ni dagiya, a fe 
wa wurak mazid’a da’. 

17Wani angû, ata yima angd’el tang bei te tenina, ang le mbulâ kangû, ang mbus 
irang ngeyo, 

18kayam suma a wala ang d’el nga tang bei te tenä na d’i. Wani ang ta’î mAbung 
ma nga ngeid’ina hol. Abung ma wahle suma a nga ngeid’ina, mba mi wuragangû. 

Hat ta yam ndjondjoî d’a sä akulod’id’a 
(Gol Luc 12.33-34) 

19Jesus mi had’azi kua ala: Ar agi togogi ndjondjoî magid’a ka hî yam andagad’a 
d’i, kayam ni yima fotna ki tchora a b’lagazina, ni yima suma kula a hulut gonga á 
kuluzina mi. 

20Wani agi togogi ndjondjoî magid’a sä nakulo, ata yima fotna ki tchora a b’lagazi 
d’uo na, ata yima suma kula a ndak á hulut gonga á kuluzi d’uo na mi. 

21Kayam ata yima ndjondjoî manga ti nga kuana, hurung mi sä tinda kua mi. 

Hat ta yam b’od’a hi tad’id’a 
(Gol Luc 11.34-36) 

22Jesus mi had’azi kua ala: Ira ni d’igi lalamba hi tad’id’a na. Le irang nga lafiya ni, 
tang pet ni b’od’a. 

23Wani le irang nga lafiya d’uo ni, tang pet ni nduvunda mi. Le b’o d’a kurunga ti 
mbut nduvunda ni, angî kur nduvunda i’îlika. 

Hat ta yam Alona azi ki beged’id’a 
(Gol Luc 16.13) 

24Jesus mi had’azi kua ala: Azong ma tuna mi ndak á le sunda mi suliyod’a mbà 
d’i, wani mba mi noî ma tuna, mba mi le yam ma dingâ mi, d’oze mba mi kak ki 
ma tuna, mba mi ar ma dingâ woi mi. Agi ndagagi á lagi sunda mAlona ki beged’a 
djak ki. 

Hat ta yam deng ta d’a ata Alonid’a 
(Gol Luc 12.22-31) 

25Jesus mi had’azi kua ala: Kayam ndata, an nga ni dagiya, agi djib’eregi yam ari 
magid’a tala agi mba tagi ni me d’oze agi mba tchagi ni me d’oze agi mba tchugugi 
ni me ge d’a d’i. Arid’a kal tena d’uo zu? Tad’a kal baruna mi d’uo zu? 

26Agi gologi aluwei suma akulona. A nga zar ri, a nga dut ti, a nga tchuk avir ri, 
wani Abugi ma sä akulona nga mi hazi tena. Agi zlagi kalazi woi dei d’uo zu? 

27Ni nge adigagi ba, mi ndak á ndir bizam fiyaka kur djib’er mamba ge? 

28Ni kayam me ba, agi djib’eregi yam baruna ge? Agi djib’eregi yam tamas sa 
abageid’a ki wul mata. Ndat nga d’i le sun ndi, nga d’i tchil baru d’uo mi. 

29Wani an nga ni dagiya, Salomon kur subur mamba pet pî, mi tchuk nga baru ma 
djif ma d’igi b’o mata na na d’i. 

30Le Alona nga mi tchuk baru ma djivina masu ma ini ndjivin a mba tchugum kur 
gring ma akud’ina na ni, mba mi tchugugi baruna atagi kal luo zu? Agi ni suma he 
gagazi magid’a akid’eid’ina. 

31Kayam ndata, ar agi djib’eregi ala ei mba tei ni me d’oze ei mba tchei ni me 
d’oze ei mba tchugi ni me ge d’uo mi. 

32Kayam ahle ndazina pet, andjaf suma bei wAlona a nga miniziya. Wani Abugi 
ma sä akulona mi wala agi nga minigi ahle ndazina mi. 

33Wani ar agi halagi leud’a hAlonid’a ki d’ingêr mamba avok tua. Hina wani, 
Alona mba mi hagi ahle suma a arâ kam kua. 

34Kayam ndata, ar agi djib’eregi yam ndjivinda d’i, kayam ndjivinda nga ni ki 
djib’er mata vad’u. Bur ma lara ge pî mi dap pei ni ki ndak mamba. 

Matiye 7 

Agi kagi sariyad’a yam sa d’i 
(Gol Luc 6.37-38,41-42) 

1Jesus mi had’azi kua ala: Agi kagi sariyad’a yam sa d’i, kayam Alona mi kagi 
sariyad’a kagi d’uo mi. 

2Alona mba mi kagi sariyad’a kagi ni d’igi agi nga kat yam suma dingâ na mi. Mi 
mba mi ngagi ni ki nga d’a agi nga ngagi ki mi suma dingîd’a mi. 

3Ni kayam me ba, ang gol asu ma lerem ma nga ir wiyengîna, wani ang nga djib’er 
yam agu ma murguli ma nga irangâ d’uo ge? 

4Ni nana ba, ang de mi wiyengâ ala: Ang tin an hlang asu ma lerem ma irangâ 
woyo, wani ang tanga we nga agu ma murguli ma nga irangâ d’uo ge? 

5Ang ma lop ira, ar ang hlagu ma murguli ma nga irangâ woi tua ba, ang ndak á 
we yina woi tetet á hlasu ma lerem ma nga ir wiyengîna woi tua. 

6Ar agi hagi vama a tinim iram vam mAlonina madureina d’i. Ar agi tchugugi 
hed’eu magina kä avok kozongâ d’uo mi, dam azi mired’em kä kaseziya, a mba 
hulong hôgi mbilâ. 

Hat ta yam tchenda, hala ki dap vun gonga mi 
(Gol Luc 11.9-13) 

7Jesus mi had’azi kua ala: Agi tchenegi Alona, mba mi hagiya; agi halagi va, agi 
mba fagiziya; agi dabagi vun gonga, a mba malagiziya. 

8Kayam nge nge pî ma nga mi tchena, Alona mba mi humu; sama nga mi halâ, 
mba mi fe; sama nga mi dap vun gongina, a mba malamziya. 

9Ni nge adigagi ba, goroma le mi tchenem yam avuna ba, mba mi hum ahinad’a 
ge? 

10D’oze le mi tchenemî yam kulufâ ba, mba mi hum guguina ge? 

11Le agi suma tchona agi wagi á hahle suma djivina mi grogina na ni, Abugi ma sä 
akulona mba mi hahle suma djivina mi suma a nga tchenema kal luo zu? 

12Kayam ndata, ahlena pet suma agi min suma lagizina, agi lazi mi suma dingâ na 
mi. Wana agi ndagagi ni vun gata hi Moise-sa ki hata hi suma djok vun Alonid’a. 

Hat ta yam vun agrek ma mbed’etnid’a 
(Gol Luc 13.24) 

13Jesus mi had’azi kua ala: Agi kalagi ata vun agrek ma mbed’etna, kayam vun 
agre’â azi ki lovot ta i ata yima bad’id’a ti ni bubud’a, suma a kal i kuana a 
nablaud’a mi. 

14Kayam lovot ta i kur arid’id’a tad’enga heî, vun agre’â mi ni mbed’et mi, suma 
fatna a nakid’eid’a mi. 

Hat ta yam aguna ki vud’umba 
(Gol Luc 6.43-44) 

15Jesus mi had’azi kua ala: Agi gologi tagi djivi ki suma djok vun suma ka zla suma 
a nga mba atagi ki bak tumiyôna atazina, wani kuruzi krovo ni ngû ma ayîna. 

16Agi mba wazi nata sun mazid’a. Na ni a dut vud’a guguzlud’a ata aweid’a zu? 
D’oze a dut vud’a tuluma ata kekerezeuna zu? 

17Hina mi, agu ma djivina pet mi vut ni vut ta djivid’a, wani agu ma tchona pet mi 
vut ni vut ta tchod’a mi. 

18Agu ma djivina mi ndak á vut vut ta tchod’a d’i, agu ma tchona mi ndak á vut 
vut ta djivid’a d’uo mi. 

19Agu ma lara ge ma nga mi vut vut ta tchod’ina, a mba kam mbeyo, a mba gum 
aduk akud’a. 

20Nata sun mazid’a ba, agi mba wazi kiya. 

An wagi nga d’i 
(Gol Luc 13.25-27) 

21Jesus mi had’azi kua ala: Suma pet suma a nga yan ala Salamina, Salamina na, a 
mba kal kur leu d’a akulod’a pet ti, wani ni suma a nga le minda hAbun ma sä 
akulona hol. 

22Kur bur máma, suma ablaud’a a mba dan ala: Salamina, Salamina, ami djogomi 
zlad’a hAlonid’a woi ki simiyêng ngi? Ami digimi muzuk ma tchona woi ki 
simiyêng ngi? Ami lami sun nda ngol la atchapa ki simiyêng ngi? 

23Ata yi máma, an mba ni dazi woi ala: Agi suma le tchod’ina, an wagi nga d’i, agi 
hud’ugi sä woi dei gevenu. 

Gongîyo suma mbàna 
(Gol Luc 6.47-49) 

24Jesus mi had’azi kua ala: Kayam ndata, sama lara ma hum zla man nda an data 
ma le sunda katna, mi hle tamî d’igi sama ne ma mi min aziyam yam ahinad’ina 
na. 

25Alona mi se, mbiyo ma kä na mi kuza, babarâ mi le bibik giget gong ndata mi, 
wani ti to nga kä d’i, kayam mi gat ad’ut ni yam ahinad’a. 

26Wani sama lara ma hum zla man nda an data ma le sunda kat tuo na, mi hle 
tamî d’igi sama lili ma mi min gong mamba yam lesîna na. 

27Alona mi se, mbiyo ma kä na mi kuza, babarâ mi le bibik giget gong ndata mi, ti 
to kä woi ndjandjap, ti b’lak kei kakazeî mi. 

Ad’enga hi Jesus-d’a 

28Kid’a Jesus mi dap zla d’a ded’id’a, ablau suma a le atchap yam hat mamba, 

29kayam nga mi had’azi kad’enga, wani nga ni d’igi suma hat gata na d’i. 

Matiye 8 

Jesus mi sut sama libina 
(Gol Mar 1.40-45, Luc 5.12-16) 

1Kid’a Jesus mi tchugï asem kä woi yam ahinad’id’a, ablau suma a i ad’umu. 

2Ma libina mi mba gevemu, mi grif kä avoromu, mi dum ala: Salana, le ang mina 
ni, ang ndak á yagan ndeyo. 

3Jesus mi mat abomu, mi domu, mi dum ala: An mina, ar libi mangâ mi yak keyo. 
Atogo hina zak, libi mama mi yak kei mi. 

4Jesus mi hulong dum ala: Ang gol tang djiviya. Ang de mi sa d’i, wani ang iya, ang 
simat tang mi ma ngat buzuna mAlona, ang he vama ngat buzuna ma Moise mi he 
vuna kama he d’a hawad’a yam yak manga á tagazi woi ala ang yak wa woi da d’a. 

Jesus mi sut azongâ hi ma ngol ma azigarîna 
(Gol Luc 7.1-10) 

5Kid’a Jesus mi kal avo Kapernayum-mba, ma ngol ma azigarâ abom kis ma 
Romê-na, mi mba gevem mi tchenemu, 

6mi dum ala: Salana, azong mana mi kus gugutud’a nga avo, nga mi fe ndaka heî. 

7Jesus mi hulong dum ala: An nga ni iza á sud’umu. 

8Ma ngol ma azigarâ abom kisâ mi hulong dum ala: Salana, an ndak nga d’ala ang 
kal avo hatanu d’a d’i, wani ang de ni zlad’a tu go; azong mana mba mi tchol 
akulo. 

9Kayam an nga nad’u vun ma hed’a hi sa mi, an nga ki azigarâ abonu. An le ni de 
mi ma tuna ala: Ang iya ni, mi iya; wani an le ni de mi ma dingâ ala: Ang mbeya ni, 
mi mba mi; an le ni de mazong mana ala: Ang le hina ni, mi le mi. 

10Kid’a Jesus mi hum zla ndatid’a, mi le atchap, mi de mi suma a nga tit ad’uma 
ala: Gagazi, an nga ni dagiya, aduk Israel-lâ pet pî, an fe nga he gagazi d’a ngol la 
hina d’a d’i. 

11Wani an nga ni dagiya, suma ablaud’a a mba tcholï abo ma yorogona kabo ma 
fladegena, a mba kak avun tabulâ ki Abraham azi ki Isak ki Jakob sä kur leu d’a 
akulod’a. 

12Wani sumala leud’a ni mazid’a na, a mba tchuguzi woi abu kur nduvunda; sä 
kua a mba tchiya, a mba mut siyazi mi. 

13Jesus mi de mi ma azigarâ abom kisâ ala: Ang iya, mba le ki sed’eng ndak yam 
he gagazi manga. Ata yi máma, azong mama mi tchol akulo mi. 

Jesus mi sut suma tugud’eid’a ablaud’a 
(Gol Mar 1.29-34, Luc 4.38-41) 

14Kid’a Jesus mi kal avo hi Pierre-ra, mi we Pierre akunomba ti nga burâ kä, tat 
nga d’i kumurud’u. 

15Mi dot abod’u, tat ta kumura ti arad’u, nga d’i lum sunda. 

16Kid’a afata mbut fladeged’a, a mbam suma ki muzuk ma tchona kuruzina 
ablaud’a. Mi dik muzuk ma teteng ma tchona woi ki zla mam mba ded’a, mi sut 
suma tugud’eid’a pet mi. 

17Ahle ndazina a le hina á ndak vun zlad’a hi ma djok vun Alona Isai d’a mi dat 
ala: Mi zi amangeî meid’a kamu, mi hle ni tugud’ei meid’a kamu d’a. 

Suma a min á tit ad’u Jesus 
(Gol Luc 9.57-62) 

18Ata yima Jesus mi wablau suma a nguyuma, mi he vuna mi mam suma hata á 
djak abo apod’a woi hî. 

19Ma hat gata tu mi mba gevem mi dum ala: Ma hat suma, an mba ni tit ad’ung ata 
yima ang i kuana pet. 

20Jesus mi hulong dum ala: Beyaka ti nga ki zulud’u, aluweina a nga ki aziyaziya, 
wani an Gor Sana ni nga ki yima ni nik yan kuana d’i. 

21Ma dingâ tu aduk mam suma hata mi dum ala: Salana, ang aran djang an i ni tos 
abun ndei tos tua. 

22Wani Jesus mi hulong dum ala: Ang mbeï ad’unu, ar suma matna a tos mat 
mazina. 

Jesus mi seng babarâ 
(Gol Mar 4.35-41, Luc 8.22-25) 

23Kid’a Jesus mi djak kur alumbid’a, mam suma hata a i ad’umu. 

24Wani babar ma ngolâ mi tchol akulo kur apo d’a ngola, abilâ nga mi sulul kur 
alumba. Gol wani, Jesus mi nga burâ sena. 

25Mam suma hata a mba, a zlid’im akulo, a dum ala: Salamina, ang sud’umiya! 
Ami nga bami woyo. 

26Jesus mi dazi ala: Agi suma he gagazi magi d’a akid’eid’ina, ni kayam me ba, agi 
lagi mandarâ hina ge? Ata yi máma, mi tchol akulo, mi ngop babarâ ki mbiyo 
apod’a. Yina mi tchol b’et mi. 

27Wani sum ndazina a le atchap, a dala: Ni sama me ba, simetna ki mbiyo apod’a 
pî a ge yazi kä ad’um na ge? 

Jesus mi dik muzuk ma tchona woi kur suma mbà 
(Gol Mar 5.1-20, Luc 8.26-39) 

28Kid’a Jesus mi mbaza abo apod’a woi hî yam andaga d’a Gadaren-nda, suma 
mbà suma a nga ki muzuk ma teteng ma tchona kuruzina, a buzuk kei angra 
asud’a, a ngavamu. Azi ni suma asa’at suma sa mi ndak á kal kur lovot ndata abozi 
d’uo d’a. 

29Wani sum ndazina a er ad’uzi akulo, a dum ala: Vama mi ndolong ki ami ni me 
ge? Ang Alona Goroma, ang mba ka hî á lami ndaka bei yina ndak su? 

30Sä woi hina nde kozongâ ablaud’a mi nga mola, nga mi te hatna. 

31Muzuk ma teteng ma tchona mi tchenem ala: Ang le digin ndeyo ni, ang sunun 
kur kozong máma. 

32Jesus mi dum ala: Ang iya. Mi nde, mi kal kur kozongâ. Ata yi máma, ablaud’a hi 
kozongîd’a pet a wet djangâ ndif, a sulugod’ï kä woi yam yima ndingâ, a tchuk kä 
kur apod’a, a tche mbina, a bo woyo. 

33Suma a nga pol kozongîna a ringâ, a i hur azina, a de zla ndata woi pet ki vama 
le ki suma a nga ki muzuk ma teteng ma tchona kuruzina mi. 

34Wani suma kur azinina pet a buzuk keyo, a i fe Jesus. Kid’a azi wumba, a 
tchenem ala mi nde woi yam andaga mazid’a. 

Matiye 9 

Jesus mi sut sama gugutud’a 
(Gol Mar 2.1-12, Luc 5.17-26) 

1Jesus mi djak kur alumba, mi djak mbina, mi hulong kur aziyam ma ngolâ. 

2A mbamï sama gugutud’a, mi nga burâ kä kur zlatna. Ata yima Jesus mi we he 
gagazi mazid’ina, mi de mi sama gugutud’a ala: Gorona, ang ve tangû! An vat wa 
hurun ndei yam tcho manga da’. 

3Wani suma hat gat suma hiuna a de kuruzi ala: Sa máma nga mi lasAlona gi? 

4Jesus mi we djib’er ra kuruzid’a tcha, mi dazi ala: Ni kayam me ba, agi djib’eregi 
djib’er ra tchod’a na ge? 

5Vama afefeta kal á ded’a ni me ge? An vat wa hurun ndei yam tcho manga da’ 
d’oze: Ang tchol akulo, ang tid’a d’a zu? 

6Wani kayam agi wagi woi ala an Gor Sana ni nga kad’enga yam andagad’a ka hî á 
vat hurun ndei yam tchod’a hi sumid’a..., mi de mi sama gugutud’a ala: Ang tchol 
akulo, ang hle zlat mangâ, ang i avo hatangû. 

7Sama gugutud’a mi tchol akulo, mi i avo hatamu. 

8Ata yima ablau suma a wahle ndazina hina na, a le mandarâ, a subur Alo ma 
had’eng nga hina d’a mi sumina. 

Jesus mi yi Matiye 
(Gol Mar 2.13-17, Luc 5.27-32) 

9Jesus mi tchol ata yi máma, nga mi kala, mi we sana simiyêm ala Matiye, mi nga 
kaka kä kur gong nga ve lombod’a. Jesus mi dum ala: Ang mbeï ad’unu. Mi tchola, 
mi i ad’umu. 

10Kid’a Jesus mi nga kaka kä avun tena avod’a, suma ve lombod’a azi ki suma 
tchona ablaud’a a mba, a nga kaka kä ki Jesus azi ki mam suma hata mi. 

11Kid’a Fariziyêna a we hina d’a, a de mi mam suma hata ala: Ni kayam me ba, 
magi ma hat suma nga mi te tena ki suma ve lombod’a azi ki suma tchona mi ge? 

12Kid’a Jesus mi hum hina d’a, mi dazi ala: Suma a nga kad’eng tazina va mi 
ndolozi nga ki dokdor ri, wani ni suma tugud’eid’a hol. 

13Wani agi igiya, agi i had’agi ad’u zla d’a a b’irit kur mbaktumba hAlonid’a ala: 
Alona mi dala: An min ni we hohowa suma, nga ni buzu ma ngata d’uo d’a, kayam 
an mba ná yi suma d’ingêrâ d’i, wani ná yi suma tchona. 

A djop Jesus yam d’el ta d’a bei te tenid’a 
(Gol Mar 2.18-22, Luc 5.33-39) 

14Bugola, suma hata hi Jean ma le suma batembina a mba gen Jesus, a djobom ala: 
Ni kayam me ba, ami ki Fariziyênad’elemi tami bei te tena, wani mang suma hata 
a nga d’el tazi bei te tena d’uo ge? 

15Jesus mi dazi ala: Suma sala tela mi yazina a ndak á d’el tazi bei te tena kid’a 
sala tela mi nga ki sed’ezi tua d’a zu? Nga na d’i! Wani burâ nga mi mba, a mba hle 
sala tela woi adigaziya. Kur bur máma, a mba d’el tazi bei te tena tua. 

16Sa nga mi dup ir baru ma adjeuna ki baru ma awilina d’i. Le mi le na ni, baru ma 
awilina mba mi haû ma adjeuna woyo. Haû ndata mba d’i kal la avoka. 

17Sa nga mi sel süm ma ayîna kur agolongeî suma adjeuna d’i. Le mi le na ni, 
agolongeîna a mba to woyo, süma mba mi b’lak kei mi. Wani süm ma ayîna a 
selemî kur agolongeî suma awilina. Hina wani, mba mi b’lak kei d’i. 

Gor ra atchad’a katcha d’a do vun baruna hi Jesus-nid’a 
(Gol Mar 5.21-43, Luc 8.40-56) 

18Ata yima Jesus nga mi de zla ndata tua na, ma ngolâ hi gonga toka hi Juif-fîna, 
mi mba, mi grif kä avok Jesus, mi dum ala: Goronda ti mid’ï ka tchetchem, wani 
ang mbeï tin abong kad’u, ti tchol akulo. 

19Jesus azi ki mam suma hata a i ad’umu. 

20Wani atcha d’a nga ki tugud’ei d’a djang buzunid’a ti nga, ti le bizad’a ki sed’et 
ni dogo yam mbà, ti hud’ï bugol Jesus, ti dom vun baru mama, 

21kayam ti de kurut ala: An le domî vun baru mama hina go pî ni, tugud’ei manda 
mba d’i aranu. 

22Wani Jesus mi mbut iram mi golod’u, mi dat ala: Goronda, ndak ve tagu, he 
gagazi maka sud’uk wa da’. Ata yi máma, buzu mat ma djang mi ka mi. 

23Kid’a Jesus mbaza avo hi ma ngolâ hi gong nga toka hi Juif-fîd’a, mi we suma a 
nga siwel kaduveina ki wulula ngola gandjau. 

24Mi dazi ala: Agi hud’ugi tagi woyo, kayam gora ti mit nga d’i, wani ti burî sena. 
Azi nde lazamu. 

25Kid’a mi dik ablau suma woi abud’a, mi kal klaviya, mi vat abod’u, ti tchol akulo. 

26Zla ndata ti b’rau woi yam andaga ndata pet. 

Jesus mi mal ir suma duka woi mbà 

27Jesus mi tchol ata yi máma, nga mi kala; suma duka mbà a nga tit ad’umu. A er 
ad’uzi akulo, a dum ala: Ang David goroma, ang wami hohowomiya. 

28Kid’a mi mbaza avod’a, suma duk ndazina a mba gevemu. Jesus mi djobozi ala: 
Agi hagi gagazid’a ala an ndak á le na zu? Azi hulong dum ala: Â, Salamina. 

29Ata yi máma, mi tin abom iraziya, mi dazi ala: Yam he gagazi magid’a, iragi d’i 
mal leyo. 

30Irazi d’i mal leyo! Jesus mi gad’azi ngola, mi dazi ala: Agi gologi tagi djiviya, ar 
sa mi we zla ndata d’i. 

31Wani a buzuga, a i dum zlam mbei yam andaga ndata pet. 

Jesus mi mal hum ma ndumîd’a woyo 

32Kid’a suma duka a nga id’a, suma dingâ a mbamï sama ad’enga ki sed’em á de 
zlad’a woina, kayam sa máma mi nga ki muzuk ma tchona kurumu. 

33Kid’a Jesus mi dik muzuk ma tchona woi kurum dad’a, sa máma mi nde de 
zlad’a. Ablau suma a le atchap, a dala: Ei wei nga vama hina na aduk Israel-lâ yei 
tu d’i. 

34Wani Fariziyêna a dala: Mi nga mi dik muzuk ma teteng ma tchona woi ni 
kad’eng nga amulâ hi muzuk ma tchona mi humzid’a. 

Jesus mi we hohowa ablau suma 

35Jesus nga mi ngui tita kur azì ma nglona kazì ma gureina pet. Nga mi had’azi kur 
gongîyo mazi suma toka, nga mi tchazi wal Zla d’a Djivi d’a yam leud’a hAlonid’a, 
nga mi sud’uzi woi kur andjaf tugud’ei mazid’a teteng ki suma homozed’a pet mi. 

36Wani kid’a mi wablau sumid’a, mi wazi hohowoziya, kayam azi nga kur kaud’a, 
ad’engêzi nga d’uo d’igi tumiyô suma bei salazi ma polina na. 

37Ata yi máma, mi de mi mam suma hata ala: Awu ma feta mi nga ngola, wani 
suma sunda akid’eid’a. 

38Kayam ndata, agi tchenegi Sala awuna, kayam mi sun suma sunda á fet awu 
mama. 

Matiye 10 

Suma a sunuzi suma dogo yam mbàna 
(Gol Mar 3.13-19, Luc 6.12-16) 

1Jesus mi yi mam suma hata dogo yam mbà. Mi hazi ad’enga á dik muzuk ma 
tchona woi kur suma, á sut suma woi kur andjaf tugud’ei mazid’a teteng ki suma 
homozed’a pet mi. 

2Simiyê suma a sunuzi suma dogo yam mbàna ba wana: Ma avo’â ni Simon ma a 
yum ala Pierre-râ azi ki wiyema Andre, Jacques ki wiyema Jean Zebede groma, 

3Filip ki Bartelemi, Toma ki Matiye ma ve lombod’a, Jacques Alfe goroma ki Tade, 

4Simon ma kak djangûna ki gata hi Romê-nid’a avo’â ki Judas Iskariyot ma mba 
he Jesus abo mam suma djangûnina. 

Jesus mi sun mam suma dogo yam mbàna 
(Gol Mar 6.7-13, Luc 9.1-6) 

5Jesus mi sun suma dogo yam mbà ndazina, mi hazi vuna, mi dazi ala: Agi igi aduk 
andjaf suma dingâ d’i, agi kalagi kur azì ma nglo ma Samari-na d’uo mi. 

6Agi igi nata tumiyô suma vit tei suma aduk Israel-lîna. 

7Ata yima agi nga igina, agi tchagi wala ala: Alona mi mba wa go á te leu mamba 
yam andagad’a. 

8Agi sud’ugi suma tugud’eid’a, agi tchologi suma matna akulo, agi sud’ugi suma 
libina, agi digigi muzuk ma tchona woi kur suma. Agi vagi ni hawa, agi hagi mi 
suma ni hawa mi. 

9Agi yogi lora d’oze kawei ma hapma d’oze beged’a kur pos magina d’uo mi. 

10Agi yogi bud’omeina d’oze barud’a mbà d’oze atuguruna d’oze tutuguyona 
abogi d’uo mi, kayam sama sunda ndak á fe te mama. 

11Azì ma ngolâ d’oze ma gor ma lara ma agi kalagi kuana, agi halagi yima kaka. Le 
sama ndak á vagi atama le nga ni, agi kagagi avo hatam gak i magid’a mbeî. 

12Ata yima agi nga kalagi avona, agi gazi depa. 

13Suma kur azì ma ngol mámina, le a ndak á vagi ataziya ni, dep magi d’a halasa ti 
kak kaziya. Wani le a ndak á vagi atazi d’uo ni, agi hulongôgi ki dep magi d’a 
halasa. 

14Sama lara ma vagi d’uo ma hum zla magid’a d’uo mi ni, agi buzugugi woi kur azì 
máma d’oze kur ambas ndata, agi pogi gugum ma asegina kaziya. 

15Gagazi, an nga ni dagiya, kur bur ma ka sariyad’a, sariya d’a a mba kat yam azì 
ma ngol mámid’a, kal la a kat yam Sodom ki Gomor-ra. 

Hat ta yam djop vun ma mba mi mbanid’a 
(Gol Mar 13.9-13, Luc 21.12-17) 

16Jesus mi dazi kua ala: Gola! An sunugi ni d’igi tumiyôna na aduk ngûna. Agi 
kagagi ki ned’a d’igi guguyona na, agi kagagi kukud’uk d’igi gugud’a na mi. 

17Agi gologi tagi djiviya, kayam suma a mba igi ata yima ka sariyad’a. Azi mba 
togi kur gongîyo mazi suma toka. 

18Agi mba tchologi avok suma te yamba azi kamuleina yam an á le glangâsâ 
avoroziya, avok andjaf suma dingâ mi. 

19Wani fata azi mba igi ata yima ka sariyad’id’a, ar agi djib’eregi ala agi mba lagi 
ni nana d’oze agi mba dagi nana ge d’a d’i, kayam ata yi máma, a mba hagi vama 
agi mba duma. 

20Kayam ni agi ba, mba dagi d’i, wani ni Muzu’â hAbugi ma nga kurugina ba, mba 
mi zud’ugi á ded’a. 

21Suma a mba he b’oziyozina woi á tchid’a, abuyod’a a mba he grozina woi á 
tchid’a mi, grod’a a mba kak djangûna ki simiyêziya, a mba hazi woi á tchid’a mi. 

22Suma pet a mba noyôgi woi yam simiyênu, wani sama mi ve tam ad’enga gak 
dabid’ina, mba mi fe suta. 

23Ata yima azi nga lagi ndaka kur azì ma dingîna, agi ringîgi kur ma dingâ. Gagazi, 
an nga ni dagiya, agi mba dabagi azì ma nglona hi Israel-lîna nguid’a pet ti, an Gor 
Sana mba ni mba. 

24Ma hata nga mi kal ma mi had’ama d’i, azongâ nga mi kal salama d’uo mi. 

25Ma hata mi ndak á mbut d’igi sama had’ama na, azongâ mi ndak á mbut d’igi 
salama na mi. Le a yi samazina ala Belzebul-lu ni, a mba yi suma avo hatama 
tchod’a kal luo zu? 

Ma ndak á lum mandarama 
(Gol Luc 12.2-7) 

26Jesus mi had’azi kua ala: Ar agi lagi mandara suma d’i, kayam vama nga ngeid’a 
kä ma a mba ba bei ndum mbei pid’a’â nga d’i, d’oze vama nga gumun kä ma a 
mba ba bei wuma nga d’uo mi. 

27Zla d’a an dagizi andjeged’a, agi dat tei faleya; vama agi humugizi gumuna, agi 
tchum walam mbei yam azuweina akulo. 

28Ar agi lagi mandara suma a tchagi hliwigi suma ndak á tchagi muzugagi d’uo na 
d’i. Kal pet, agi lagi ni mandara Alo ma ndak á tchi hliu tad’a ki muzu’â djak á izi 
aduk aku d’a Jahanama-d’ina. 

29Hira mbà a guzut ni ki sisid’a tu d’uo zu? Wani ta tu d’a adigazi d’a nde kä bei 
minda hAbugid’a nga d’i. 

30Alona mi ndum wa tumus sa kagid’a pet mi. 

31Kayam ndata, ar agi lagi mandar ri, kayam zlagi d’i kal hira woi dei. 

De d’a woid’a ki vun ma tin ma yam Jesus-na 
(Gol Luc 12.8-9) 

32Jesus mi had’azi kua ala: Kayam ndata, sama lara ma mi dan zlan ndei avok 
sumina, an mba ni dum zlam mbei avok Abun ma sä akulona mi. 

33Wani sama lara ma mi tin vunam kan avok sumina, an mba ni tin vunan kam 
avok Abun ma sä akulona ala an wum nga d’uo mi. 

An mba ki halasa d’i, wani ni kayî ma durâ 
(Gol Luc 12.51-53; 14.26-27) 

34Jesus mi had’azi kua ala: Ar agi djib’eregi ala an mba ni ki b’leng nga halasa yam 
andagad’a d’i. Wani an mba ni ki b’leng nga halasa d’i, wani an mba ni kayî ma 
durâ. 

35Kayam an mba ná wal sana woi kabumu, á wal gora woi kasud’u, á wal atchad’a 
woi kakunota mi. 

36Suma avo hi sanina a mba kak djangûna ki sed’emu. 

37Sama le yam abum mboze asum kalan ana, mi ndak nga sa mana d’i. Sama le 
yam goroma d’oze goromba kalan ana, mi ndak nga sa mana d’uo mi. 

38Sama hlagu mam ma b’ala mi tid’ï ad’un nduo na, mi ndak nga sa mana d’i. 

39Sama nga mi ngom tama mba mi ba tam mbeyo, wani sama he tam mbei kana 
mba mi sut tam mi. 

Wuraka 
(Gol Mar 9.41) 

40Jesus mi had’azi kua ala: Sama vagi atama, mi van ni anu; sama van atama, mi 
ve ni Ma sununïna mi. 

41Sama ve ma djok vun Alona ki simiyê ma djok vun Alonina, mba mi fe ni wurak 
ka a mba hat mi ma djok vun Alonid’a mi. Sama ve sama d’ingêrâ ki simiyê sama 
d’ingêrîna, mba mi fe ni wurak ka a mba hat mi sama d’ingêrîd’a mi. 

42Sama lara pî ma he mbiyo ma b’lengâ kur kopma mi ma gor ma aduk man suma 
hatina kayambala mam ni man ma hata d’a ni, gagazi, an nga ni dagiya, Alona 
mba mi wuragamu. 

Matiye 11 

Suma sunda hi Jean ma le suma batembina 
(Gol Luc 7.18-35) 

1Kid’a Jesus mi hat mam suma hat suma dogo yam mbàna hata, mi tchol ata yi 
máma, mi i á hat suma, á tchi wala kur azì máma mi. 

2Wani kid’a Jean ma le suma batembina mi nga kur dangeinid’a, mi hum zla 
sunda hi Christ-sa, mi sun mam suma hata gen Jesus 

3á djobom ala: Angî ma nga mbana, d’oze ami djubumi ni sama ding zu? 

4Jesus mi hulong dazi ala: Agi i dagi mi Jean vama agi humugizina ki vama agi 
wagizina mi. 

5Suma duka a nga we, suma dileîd’a a nga tid’a, suma libina a nga yak keyo, suma 
ngela a nga huma, an nga ni tchol suma matna akulo, an nga ni tchi wal Zla d’a 
Djivid’a mi suma hohoud’a mi. 

6Sama le nga hur ma mbàmbàna kan nduo na, mi le furîd’a. 

7Ata yima suma hata hi Jean-na a ina, Jesus mi de zlad’a mablau suma yam Jean 
ala: Agi igi abagei á gologi ni me ge? Tchereu ma simetna nga mi gazama zu? 

8Wani agi i gologi ni me ge? Sama tchuk baru d’a djif fa luluîd’ina zu? Wani suma 
a nga tchuk baru d’a djif fa luluîd’ina ni suma a nga avo hamuleina. 

9Agi i gologi ni me ge? Ma djok vun Alona zu? Â, an nga ni dagiya, mi kal ma djok 
vun Alona ngola. 

10Wana ni Jean ma a b’irim zlam kur mbaktumba hAlonid’ina ala: Alona mi dala: 
Gola! An nga ni sun man ma sunda avorong á min lovot manga na. 

11Gagazi, an nga ni dagiya, aduk suma aropma a vud’uzina pet, ma kal Jean ma le 
suma batembina ki ngolina nga d’i. Wani ni ma gor ma nga kur leu d’a akulod’ina 
ba, mi kalam ki ngola. 

12A tinï ad’ud’a kur atchogoid’a hi Jean ma le suma batembina dei gak ini, suma a 
nga b’at leu d’a akulod’a ni kad’enga, ni azi suma a b’ad’at kad’engî ba a hlat mi. 

13Suma djok vun Alona pet azi ki gata hi Moise-sa a de zlad’a yam leud’a 
hAlonid’a gak mba kur atchogoid’a hi Jean-d’a. 

14Le agi hagi gagazid’a yam zla manda ni, Jean ni Elie ma a dum zlam mbei ala nga 
mi mba na. 

15Sama nga ki humba á humbina, ar mi huma. 

16An mba ni nga suma kur atchogoi d’a wandina ni ki me ge? Azi ni d’igi gugurei 
suma a nga kaka kä ad’u su’îna na. A yi tazi akulo ala: 

17Ami nga bugi taulâd’a, agi nga luwugi d’i; ami nga tchimi horâ, agi nga tchigi 
d’uo mi. 

18Kayam Jean ma le suma batemba mi mba, mi te nga avu d’i, mi tche nga süm 
guguzlud’a d’i, wani suma a nga de kam ala: Mi nga ki muzuk ma tchona kurumu. 

19An Gor Sana ni mba, nga ni te, nga ni tche. Suma a nga dala: Gola! Sa máma ni 
sama b’oid’a, ni sama tche süm guguzlud’a heîna, ni suma ve lombod’a azi ki 
suma tchona banazina. Wani ned’a hAlonid’a ti tak kei ala ndat ni d’ingêru ni ki 
sun mat ta led’a. 

Azì ma nglo ma noî á he gagazid’ina 
(Gol Luc 10.13-15) 

20Ata yi máma, Jesus mi nde ngop azì ma nglo ma mam le sun nda nglo d’a 
atchapa kurâ, kayam azi mbut nga huruzi yam tcho mazid’a d’i. 

21Mi dazi ala: Ni zla d’a hohoud’a kagi agi suma Korazin-na. Ni zla d’a hohoud’a 
kagi agi suma Betsaida-na. Kayam an ladjï sun nda ndandal la wanda aduk suma 
Tir-râ ki suma Sidon-na d’igi an lat adigagi agi na ni, azi mbut wa huruzi dedei, a 
tchuk wa baru d’a dodora ki butna kazi mi. 

22Wani an nga ni dagiya, kur bur ma ka sariyad’a, sariya d’a a mba kat yam azì ma 
nglo mámid’a mba d’i kal la a kat yam azì ma ngol ma Tir-râ ki d’a yam azì ma 
ngol ma Sidon-nid’a. 

23Agi suma Kapernayum-ma, agi djib’eregi kurugi ala a mba yogi gak igi akulo zu? 
Alona mba mi tchugugi kä woi azul leyo. Kayam an ladjï le sun nda ndandala aduk 
suma Sodom-ma d’igi an lat adigagi na ni, Sodom mbi nga gak ini tua. 

24Wani an nga mi dagiya, kur bur ma ka sariyad’a, sariya d’a a mba kat yam azì 
ma nglo mámid’a mba d’i kal la a kat yam andaga d’a Sodom-mbid’a. 

Mbeyegï gevenu, an mba ni hagi tuk tad’a 
(Gol Luc 10.21-22) 

25Ata yi máma, Jesus mi hulong dala: Abun ma Sala akulod’a kandagad’ina, an 
lang mersi, kayam ang ngei ahle suma wana woi ir suma ned’a ki suma wed’a, 
wani ang tagazi woi mi gugureina. 

26Gagazi, Abunu, ang le hina ni min manga á lang tang djivid’a. 

27Abun mi han ahlena pet abonu. Sama wan an Gorâ nga d’i, nAbun hol. Sama 
wAbun nga d’i, ni an Goroma hol mi. Sama an Gorâ ni min tagam Abun woina, an 
tagamzi woi mi. 

28Agi pet suma kawagi abo anekina, agi mbeyegï gevenu, agi tugugi tagiya. 

29Ar agi hlagi djuk mana, agi had’agi atanu, kayam an ni sama lulumana ma hurun 
ab’lengîna mi, agi mba fagi tuk tad’a mi. 

30Kayam djuk mana mafefeta, ahle man suma zid’a a nga anek kuo mi. 

Matiye 12 

Jesus ki bur ma sabatna 
(Gol Mar 2.23-28, Luc 6.1-5) 

1Ata yi máma, Jesus nga mi kal aduk asine ma awuna kur bur ma sabatna. Mam 
suma hata, meid’a tchaziya, a nde kus yam awuna á mutna. 

2Wani kid’a Fariziyêna a wazid’a, a de mi Jesus ala: Gola! Mang suma hata a nga le 
vama gat meid’a d’elei lovota kam á led’a kur bur ma sabatnina. 

3Wani Jesus mi hulong dazi ala: Agi ndumugi nga kur mbaktumba hAlonid’a yagi 
tu vama David azi ki suma a nga ki sed’ema a lum ata yima meid’a nga d’i 
tchazina d’uo zu? 

4Ni nana ba, mi kal kur gonga hAlonid’a, mi tavungô ma nga tinda avok Alona ma 
nga ngad’a yam mam ki suma ki sed’ema á ted’a d’uo wani ni yam suma ngat 
buzuna holu na ge? 

5Na ni agi ndumugi nga kur mbaktum mba gata hi Moise-sa ala kur bur ma 
sabatna suma ngat buzuna a nga tchila yam bur ma sabatna kur gong nga kud’ora 
hAlonid’a, wani zla nga kazi d’uo d’uo zu? 

6Wani an nga ni dagiya, ma kal gong nga kud’ora hAlonid’a ki ngolina mi ka wana. 

7Alona mi de kur zla mamba ala: An min ni we hohowa suma, nga ni buzu ma 
ngata d’i. Ladjï agi wagi ni na ni, agi nga kagi sariyad’a yam suma bei zlad’a kazina 
d’i, 

8kayam an Gor Sana ni Sala bur ma sabatna. 

Sama abom tche mogod’ina 
(Gol Mar 3.1-6, Luc 6.6-11) 

9Jesus mi tchol ata yi máma, mi kal kur gong mazi d’a toka. 

10Sama abom tche mogod’ina mi nga kua. Suma a nga ata yi mámina a djop Jesus 
ala: Gat meid’a ar lovota á sut sana kur bur ma sabatna zu? A djobom hina kayam 
azi hal lovota á vum ki zlad’a. 

11Wani Jesus mi dazi ala: Ni nge adigagi ba, le timi mama nde kur zula kur bur ma 
sabatna, mba mi hlum mbei akulo d’uo ge? 

12Sana zlam ngola kal timina d’uo zu? Kayam ndata, gat meid’a ar lovota mi sana 
á le djivid’a kur bur ma sabatna. 

13Ata yi máma, mi de mi sama abom tche mogod’ina ala: Ang mat abong ngeyo. 
Mi mad’am mbeyo, abom mbut ad’enga d’igi ndrama na. 

14Wani Fariziyêna a buzuk abua, a ndjak vunazi kam ala ni nana ba, azi mba tchi 
Jesus woi ge. 

Azong ma Alona manama 

15Kid’a Jesus mi we hina d’a, mi nde woi ata yi máma. Ablau suma a i ad’umu, mi 
sud’uzi woi kur tugud’ei mazid’a pet mi. 

16Mi hazi vuna kad’enga ala a dum zlam mbei d’i. 

17Ahle ndazina a le hina á ndak vun zla d’a ma djok vun Alona Isai mi dat ala: 

18Gola! Azong man ma an manam ma an le kam heîna, ni ma tan ndi lan djivid’a 
heî kama, an mba ni tin Muzuk mana kamu. Mam mba mi tchi wal yam sariya 
manda mandjaf suma dingâ, 

19mba mi tchi tuguyo d’i, mba mi er ad’um akulo d’i, sa mba mi humum delem ir 
palum mbuo mi. 

20Mba mi kus tchereu ma lá kusina woi d’i; miyâ d’a nga d’i d’usa, mba mi tchat 
tei d’i. Mi mba mi le hina gak d’ingêra mba d’i te yam andagad’a. 

21Andjaf suma dingâ pet a mba tin huruzi kam mi d’a. 

Jesus mi hulong ded’a mi suma a min á vum ki zlad’ina 
(Gol Mar 3.22-30, Luc 11.14-23) 

22Bugola, a mbamï sama duk ma ad’enga ki sed’em á de zlad’a woina, kayam mam 
nga ki muzuk ma tchona kurumu. Jesus mi sud’umu. Sa máma nde mi de zlad’a, 
iram mal lei mi. 

23Suma pet a le atchap, a dala: Sa máma ni David goroma d’uo zu? 

24Kid’a Fariziyêna a hum hina d’a, a dala: Sa máma nga mi dik muzuk ma teteng 
ma tchona woi ni kad’eng nga Belzebul amulâ hi muzuk ma tchona mi humzid’a. 

25Wani Jesus mi we djib’er mazid’a, mi dazi ala: Leu d’a lara pî le d’i wal wa kä 
mbà á dur tad’u ni, leu ndata mba d’i kak ki. Suma kur azì ma nglo ma lara d’oze 
suma avo hi sama tunina, le a wal wa mbà á dur taziya ni, azì ma nglo máma mba 
mi kak kuo mi. 

26Le Seitan mi tchol dik ndram Seitan mi wal wa mbà á dur tamu ni, leu mamba 
mba d’i ka’î nana ge? 

27Le an dikmuzuk ma teteng ma tchona woi ni kad’eng nga Belzebul mi handjid’a 
ni, grogina a digim mbei ni kad’enga hi nge d’a ge? Le ni na ni, sum magina tazid’a 
a mba vagi ki zlad’a. 

28Wani le an dik muzuk ma teteng ma tchona woi ni kad’eng nga Muzu’â 
hAlonina mi handjid’a ni, Alona mi mba wa adigagi á te leu mamba yam 
andagad’a. 

29Na ni sana mi ndak á kal avo hi sama ad’engâ á hurumum bei mi djinim avok 
su? Wani mi djinimî djina tua ba, bugola, mi hurumum ahligiyem tua mi. 

30Sama nga ki sed’en nduo na, ni man ma djangûna, sama nga mi tok ahlena ki 
sed’en nduo na, mi pleî nahlena woi mi. 

31Kayam ndata, an nga ni dagiya, tcho d’a pet ta suma a nga lata ki las sa suma a 
nga lazata pet, Alona mba mi vat hurum mbei kaziya. Wani sama nga 
mi las Muzuk ma bei tchod’a ba nina, Alona mba mi vat hurum mbei kam mbi. 

32Sama nga ni lazan an Gor Sanina, Alona mba mi vat hurum mbei kamu, wani 
sama nga mi las Muzuk ma bei tchod’a ba nina, Alona mba mi vat hurum mbei 
kam kur atchogoi d’a wanda d’oze ta nga d’i mbad’a d’uo mi. 

Hat ta yam aguna ki vud’umba 
(Gol Luc 6.43-45) 

33Jesus mi had’azi kua ala: Le aguna mi djivid’a ni, vud’umî djivid’a mi. Wani le 
aguna mi tchod’a ni, vud’um pî ni tchod’a mi, kayam a waguna ni ki vud’umu. 

34Agi gro mageid’a, ni nana ba, agi suma tchona ndak á de vama djivina ge? 
Kayam ahle suma a nga oîd’a kur sanina ba, a buzuk kei avunam á ded’a. 

35Sama djivina mi nde ni kahle suma djivi suma mi togozi kuruma woi abua, sama 
tchona mi nde ni kahle suma tcho suma mi togozi kuruma woi abu mi. 

36Wani an nga ni dagiya, zlad’a pet ta suma a nga dat hawa yayaka, a mba 
hulongôt ded’a kur bur ma dabi ma ka sariyad’a. 

37Kayam ni yam zla manga ba, ang mba nde woi kur sariyad’a; ni yam zla manga 
ba, sariyad’a mba d’i vang mi. 

Suma a djop vama simata ata Jesus 
(Gol Mar 8.11-12, Luc 11.29-32) 

38Ata yi máma, suma hat gat suma hiuna azi ki Fariziyê suma hiuna a hulong de 
mi Jesus ala: Ma hat suma, ami minimi ala ang tagami vama simata. 

39Wani mi hulong dazi ala: Agi suma tcho suma bei d’ingêr suma kur atchogoi d’a 
wandina, agi nga halagi vama simata, wani a mba simad’agizi d’i, ni simata hi ma 
djok vun Alona Jonas-sa hol. 

40D’igi Jonas mi le burâ kur kuluf ma ngolâ falei hindi andjege hindi na, an Gor 
Sana mba ni le burâ hindi faleya, hindi andjege kä aduk andagad’a hina mi. 

41Kur bur ma ka sariyad’a, suma Ninif-fâ a mba tchol á ka sariyad’a yam suma kur 
atchogoi d’a wandina, kayam suma Ninif-fâ a mbut huruzi yam wala tchid’a hi 
Jonas-sa. Gola! Ma kal Jonas ki ngolina mi kä wana. 

42Kur bur ma ka sariyad’a, amul la abo ma sutnid’a mba d’i tchol á ka sariyad’a 
yam suma kur atchogoi d’a wandina, kayam ti tcholï avun dabid’a handagad’id’a 
adjeu, ti mba á hum ned’a hi Salomon-nda. Gola! Ma kal Salomon ki ngolina mi kä 
wana. 

Hulonga hi muzuk ma tchonid’a 
(Gol Luc 11.24-26) 

43Jesus mi had’azi kua ala: Ata yima muzuk ma tchona mi nde woi kur sanina, mi i 
ata yima bei mbina á hal yima tuk tama, wani mi fum mbi. 

44Mi dala: An mba ni hulong kur gong man nda an ndeï woi kuad’a. Kid’a mi 
mbazid’a, mi fat hurut hawa, minda, tora woi d’id’ing. 

45Wani mi iya, mi yoï muzuk ma tcho ma dingâ kid’iziya ma kalam ki tchod’ina, a 
tchuk kur gong ndata, a kak kua. Sa máma tcho mam mba dananda mba d’i kal la 
avoka. A mba le hina dedege ki suma tcho suma kur atchogoi d’a wandina mi. 

Jesus asum azi ki b’oziyoma 
(Gol Mar 3.31-35, Luc 8.19-21) 

46Kid’a Jesus nga mi de zlad’a mablau suma tua d’a, asum azi ki b’oziyoma a nga 
tchola abua, a min á dum zlad’a. 

47Sama dingâ mi dum ala: Gola! Asung azi ki b’oziyongâ a nga tchola abua; azi 
min á dang zlad’a. 

48Wani Jesus mi hulong de mi sama dum zlad’ina ala: Ni nge ba, nasun azi ki 
b’oziyona ge? 

49Mi d’ek abom yam mam suma hata, mi dazi ala: Agi gologi asun azi ki b’oziyona 
ba wana. 

50Kayam sama lara pî ma nga mi le minda hAbun ma sä akulonina, mi ni wiyena 
ki wiyenda, nasun mi. 

Matiye 13 

D’ogol ma yam sama yakina 

(Gol Mar 4.1-9, Luc 8.4-8) 

1Kur bur máma, Jesus mi nde woi hur azina, mi kak kä avun apod’a. 

2Ablau suma a togï gevem ngola gak mi djak mi kak kur alumba, ablau suma a kak 
kä avun apod’a. 

3Mi dazi zlad’a ngola ki d’ogolâ teteng ala: Gola! Sama yak andjafâ mi nde wa 
abua á yaka. 

4Kid’a mi nga mi yaka, ma dingâ mi nde kur lovota; aluweina a mba, a kobomu. 

5Ma dingâ mi nde ata yima alaka, ata yima andagad’a nga kua ngol luo na. Atogo 
hina zak mi deyâ, kayam me mi nga kandagad’a i kä ngola ad’um mbi. 

6Wani kid’a afata ti deîd’a, ti lugud’omu, mi so woyo, kayam sideyem mi i nga kä 
ngol li. 

7Ma dingâ mi nde aduk aweid’a, ti d’uf akulo, ti hebem ped’et. 

8Ma dingâ mi nde ata yima andaga d’a djivid’a, mi le irâ, ma dingâ kis, ma dingâ 
dok karagaya, ma dingâ dok hindi mi. 

9Sama nga ki humba á humbina, ar mi huma. 

Jesus mi de zlad’a ki d’ogolâ ni yam me ge? 
(Gol Mar 4.10-12, Luc 8.9-10) 

10Suma hata a mba gen Jesus, a djobom ala: Ni kayam me ba, ang dazi zlad’a ki 
d’ogolâ ge? 

11Mi hulong dazi ala: Alona mi hagi wad’ud’a á we zla d’a mudurid’a yam leu d’a 
akulod’id’a, wani mi hazizi nga mi azi d’i. 

12Kayam sama mi nga ki va aboma, Alona mba mi hum kam kua, mba mi kak kur 
duzîd’a mi. Wani sama nga ki va abom mbuo na, vama nga abom nde na pî, Alona 
mba mi hlumzi woi abomu. 

13Ni kayam ndata ba, an nga ni dazi zlad’a ki d’ogolâ wana, kayam azi nga gola, 
wani a nga we d’i; azi nga huma, wani a nga humut ad’ut ti, a nga wad’ud’a d’uo 
mi. 

14Azi le hina ná ndak vun zla d’a ma djok vun Alona Isai mi dat kazi ala: Agi mba 
humugi ko, wani agi mba humut ad’ut ti, agi mba gologi ko, wani agi mba wat 
ad’ut tuo d’a. 

15Kayam sum ndazina, huruzi ni b’ala, a tos humazi woi á humba, a duk irazi 
woyo, kayam a we ki irazi d’i, a hum ki humazi d’uo mi tala a wad’ud’a kuruzi a 
mbut huruzi mbut ba, an ni sud’uziya d’a. 

16Wani agi lagi furîd’a, kayam iragi d’i we, humagi d’i hum mi. 

17Gagazi, an nga ni dagiya, suma djok vun Alona azi kablau suma d’ingêrâ a min á 
wahle suma agi wazina, wani azi wazi nga d’i; azi min á hum vama agi humuma 
mi, wani azi humum nga d’uo mi. 

Jesus mi väd’u d’ogol ma yam ma yakina 
(Gol Mar 4.13-20, Luc 8.11-15) 

18Jesus mi had’azi kua ala: Kayam ndata, agi humugi ad’u d’ogolâ hi sama yakina. 

19Ata yima sana mi hum zla d’a yam leud’a hAlonid’a wani mi wat ad’ut tuo na, 
Ma tchona mi mba, mi hle zla d’a a zarat kurumba woyo. Wana nawu ma nde kur 
lovotina. 

20Ma mi nde ata yima alakina ni sama hum zlad’a, mi vat ki furîd’a atogo za’â. 

21Wani sideyem mi i nga kä ngol li, mi ve tam ndjö. Wani ata yima ndaka d’oze 
djop vuna nga mi le suma yam zlad’a hAlonid’ina, atogo hina zak, mi ar zlad’a 
hAlonid’a woyo. 

22Ma mi nde aduk aweid’ina ni sama hum zlad’a, wani djib’era hi duniyad’id’a ki 
d’od’oka hi beged’id’a a hep zla d’a a yagat kurumba akulo ped’et bei le irâ. 

23Ma mi nde ata andaga d’a djivid’ina ni sama hum zlad’a, mi wat ad’ud’u, mi 
tchuk grona, ma dingâ mi le irâ kis, ma dingâ mi le irâ dok karagaya, ma dingâ mi 
le irâ dok hindi mi na. 

D’ogol ma yam asu ma tchonina 

24Jesus mi dazi zla d’a d’ogol la dinga kua ala: Leu d’a akulod’a ti hle tat ni d’igi 
sama yak awu ma djivina kur asinema na. 

25Wani ata yima suma a bur senina, mam ma djangûna mi mba, mi yak barumba 
aduk awu ma djivina, mi ge tam mi iya. 

26Ata yima awuna mi deî mi vik wirîna, barumba ti wul akulo mi. 

27Azungeîna hi sa mámina a mba, a dum ala: Salamina, ang zarî awu ma djivina 
kur asineng nguo zu? Barumba ti mbut ni lara aduk ke? 

28Mi hulong dazi ala: Ma djangûna mi lahle ndazina ni mamu. Azungeî mama a 
djobom ala: Ang min ala ami i pad’at tei zu? 

29Mi hulong dazi ala: Hawa! Kayam le agi pad’at teyo ni, dam agi mba pad’agi 
awuna woi ki sed’ed’u. 

30Agi arazi a wul djak, gak bur ma feta. Kur bur ma feta, an mba ni de mi suma 
feta ala: Agi i djagi barumba woi adjewe, agi djinigiziya, agi togot ngalat teyo, 
wani agi togogi awuna kur avir mana. 

D’ogol ma yam ir mutarîna 
(Gol Mar 4.30-32, Luc 13.18-19) 

31Jesus mi dazi zla d’a d’ogola kua ala: Leu d’a akulod’a ti hle tat ni d’igi ir mutar 
ma sana mi hlum mi gum kä kur asinema na. 

32Iram mbi gugureid’a kal ir ahlena pet, wani ata yima mi wul ngolina, mi mbut 
d’igi aguna na, gak aluweina a mba kak ata abomu, a min aziyazi kua mi. 

D’ogol ma yam angufina 
(Gol Luc 13.20-21) 

33Jesus mi dazi zla d’a d’ogol la dinga ala: Leu d’a akulod’a ti hle tat ni d’igi anguf 
fa atchad’a ti yot ti gizeyêt kafut ta a ngat kangota hindid’a na, gak ti tchub’urot 
akulo pet. 

Ni nana ba, Jesus mi de zlad’a ki d’ogolâ ge? 
(Gol Mar 4.33-34) 

34Jesus mi de zla ndata mablau suma pet ni ki d’ogolâ. Mi dazi nga zlad’a hawa bei 
d’ogolâ d’i. 

35Ahle ndazina a le hina á ndak vun zla d’a ma djok vun Alona mi dat ala: An mba 
ni mal vunan ndei á de zlad’a ki d’ogolâ, an mba ni de vama nga ngeid’a kä adjeu 
dei kad’u tinda handagad’ina woyo d’a. 

Jesus mi väd’u d’ogol ma yam barumbina 

36Bugola, Jesus mi ar ablau suma, mi kal avo. Mam suma hata a mba gevem a dum 
ala: Ang vami ad’u zla d’a d’ogola hi barum mba hur asinenid’a. 

37Mi hulong dazi ala: Sama yak awu ma djivina ni an Gor Sana. 

38Asinena ni duniyad’a; andjaf ma djivina ni gro suma a mba te leud’ina; barumba 
ni Ma tchona groma. 

39Ma djangû ma yagatna ni diable; yima duta ni dabid’a hi duniyad’id’a; suma 
duta ni malaikana. 

40D’igi a tok barumba a nga ngalat tei na, fat ta dabid’a hi duniyad’id’a, a mba le ni 
na mi. 

41An Gor Sana mba ni sun malaika mana á yo suma a nga tchuk suma kur 
tchod’ina ki suma a nga le tchod’ina pet woi abu kur leu manda. 

42A mba tchuguzi kur gring ma akud’a. Sä kua sum ndazina a mba tchiya, a mba 
mut siyazi mi. 

43Ata yi máma, suma d’ingêrâ a mba wile kur leud’a hAbuzid’a d’igi afata na. 
Sama nga ki humba á humbina, ar mi huma. 

D’ogol ma yam ndjondjoî d’a a ngeyet kä d’ina 

44Jesus mi had’azi kua ala: Leu d’a akulod’a ti hle tat ni d’igi vama djivi ma nga 
ngeid’a kä kur asinenina na. Sana mi wumu, mi hulong mi ngeyem kä, kayam mi 
nga mi le furîd’a kamu. Mi iya, mi gus ahligiyem mbei pet, mi i gus asine máma. 

D’ogol ma yam vama djif ma guzum kal teglesîna 

45Jesus mi had’azi kua ala: Leud’a hAlonid’a ti hle tat ni d’igi ma mbut abom ma 
nga mi hal vama djif ma a guzum ngolina na. 

46Ata yima mi fe vama djif ma guzum kal teglesîna, mi iya, mi gus ahligiyem mbei 
pet, mi guzumu. 

D’ogol ma yam abeinina 

47Jesus mi had’azi kua ala: Leu d’a akulod’a ti hle tat ni d’igi abei ma a tchugum kä 
kur alumina na, mi tok andjaf kulufâ pet. 

48Ata yima mi oîna, azi tanam akulo avun gongôd’id’a, a kak kä, a tok ma djivina 
kur kolina, wani a tchuk ma tchona woyo. 

49Fat ta dabid’a hi duniyad’id’a ni na mi. Malaikana a mba mba á wal ir suma 
tchona ki suma d’ingêrâ. 

50A mba tchuk suma tchona kur gring ma akud’a; ata yi máma a mba tchiya, a 
mba mut siyazi mi. 

Ndjondjoî d’a awilid’a ki d’a adjeud’a 

51Jesus mi djop mam suma hata ala: Agi wagi ad’u ahle ndazina pet tchu? A 
hulong dum ala: Â. 

52Mi dazi ala: Kayam ndata, sama hat gat ma lara pî ma mbut tam ma hata yam 
leu d’a akulod’ina, mi hle tamî d’igi samazì ma nga mi yoï ahle mam suma awilina 
ki suma adjeuna woi ata yazi ma ngeid’ina na. 

Suma Nazarat-na a he nga gagazid’a yam Jesus d’i 
(Gol Mar 6.1-6, Luc 4.16-30) 

53Ata yima Jesus mi dap zla mam mba d’ogolâ ded’a dapma, mi tchol ata yi máma, 
mi iya. 

54Kid’a mi mbaza avo hatamba, nga mi had’azi kur gong mazi d’a toka. A le 
atchap. Kayam ndata, a dala: Sa máma mi fe ned’a á lahle suma atchapma ni lara 
na ge? 

55Ni ma tchet aguna goroma d’uo zu? A yi asum ala Marie d’uo zu? Jacques azi ki 
Josef ki Simon ki Jude a ni b’oziyoma d’uo zu? 

56B’oziyom suma aropma pet a nga ka hî adigei mi d’uo zu? Sa máma mi fahle 
ndazina ni lara hina pet ke? 

57Kayam ndata, a fe lovota á hum gagazid’a kam mbi. Wani Jesus mi dazi ala: 
Suma a nga he ngola mi ma djok vun Alona ata yina pet, wani yam ambazam mba 
vuta aduk simiyêm a nga hum ngola d’i. 

58Mi le nga ahle suma atchapma kua ngol li, kayam azi he nga gagazid’a kam mbi. 

Matiye 14 

Matna hi Jean ma le suma batembina 
(Gol Mar 6.14-29, Luc 9.7-9) 

1Ata yi máma, Herot ma te yamba yam andaga d’a Galile-d’ina, mi hum zla Jesus. 

2Mi de mi azungeî mama ala: Ni Jean ma le suma batemba ba, mi tchol akulo aduk 
suma matna. Ni kayam ndata ba, nga mi lahle suma ndandalâ wana. 

3Kayam adjeu Herot mi ve Jean mi djinim mi gum dangeina 
kayamHerodiyas atchad’a hi wiyema Filip-pa. 

4Kayam Jean mi dum teteu ala: Gat meid’a ti arang nga lovota á vat ti. 

5Herot mi min ala mi tchumu, wani nga mi le mandara Juif-fâ, kayam azi we Jean 
ala ni ma djok vun Alona. 

6Kid’a Herot mi le tena yam bur mam ma vutid’a, Herodiyas gorota ti nde lü 
ndjongâ woi avok suma mi yazï yam tenina. Herot tam lum djivid’a heî yam 
ndjong matna. 

7Mi gunut tam ala ti le tchenem ni me pî, mam mi hattchiya. 

8Yam zla d’a asut ti dattchi kuruta ti dum ala: Ang hanï yam Jean ma le suma 
batemba kur tazana ka tchetchem. 

9Amulâ hurum b’lak ngola heî, wani kayam gun nda mi gun tam avok suma mi 
yazi ata yima tenina, mi he vuna a hattchiya. 

10Mi sun azigarâ kur dangeina á ngad’ï yam Jean. 

11A mba ki yam Jean kur tazana, a hat mi gora, ti it masud’u. 

12Mam suma hata a mba a hlum mad’amu, a i tozomu, a i de mi Jesus vama lena. 

Jesus mi hop suma dudubud’a vahl ki tena 
(Gol Mar 6.30-44, Luc 9.10-17, Jn 6.1-14) 

13Kid’a Jesus mi hum zla ndatid’a, mi ar yi máma, mi djak kur alumba, mi i abagei 
ata yima sa nga kua d’uo na. Kid’a ablau suma a humum zlamba, a buzuk kur 
azina teteng, a nga i ad’um kasezi avun mbina. 

14Kid’a mi nde woi kur alumbid’a, mi wablau suma ngola. Hurum hat kaziya, mi 
sut suma tugud’ei suma a nga adigazina mi. 

15Kid’a afata mbut fladege dad’a, mam suma hata a hut gevem a dum ala: Ei ka hî 
nabageya, yina kal wa da’. Ar ablau suma a iya, kayam azi i kur azì ma gureina á 
gus te mazina. 

16Wani Jesus mi dazi ala: Nga djivid’a á azi i d’i. Agi tagid’a ba, hazi tena. 

17Azi hulong dum ala: Ami nga kavungôna vahl hawa ki kulufâ mbà mi. 

18Mi dazi ala: Agi mbeyendjïya. 

19Ata yi máma, mi he vuna mablau suma á kak kä yam asuna. Mi yo avungô ma 
vahlâ ki kuluf ma mbàna, mi hle iram akulo, mi le mersi mAlona kamu. Mina, mi 
mbruk avungôna kä, mi he mi mam suma hata; a b’rawam mi suma. 

20Azi pet a te, a hoba. Mam suma hata a tar avungôna ad’um mba ara, ti oî 
gumud’a dogo yam mbà. 

21Suma a tavungô mámina andjuveina ni d’igi dudubud’a vahl na, a ndum nga 
aropma ki gugureina d’i. 

Jesus mi tit yam mbina 
(Gol Mar 6.45-52, Jn 6.15-21) 

22Ata yi máma na wat, Jesus mi sek mam suma hata ped’et ala a tchuk kur 
alumba, a i avogom abo apod’a woi hî, kayam mam tamba mi tin ablau suma woi 
ta tua. 

23Bugol la mi tin ablau suma woi ta d’a, mi djak akulo yam ahinad’a woi ken vam 
á tchen Alona. Kid’a afata nik dad’a, Jesus sä hî ni vam tu. 

24Wani alumba nga aduk apod’a, abilâ nga mi tchat tata, kayam simetna nga mi 
sirï navorozi d’ar. 

25Ki vun pipira, Jesus nga mi iza geveziya, nga mi tit yam mbina. 

26Kid’a suma hata a wum nga mi tit yam mbinid’a, vunadigazi d’i pat fek, a dala: 
Nangusa, a er ad’uzi akulo abo mandarâ. 

27Ata yi máma na wat, Jesus mi dazi ala: Agi vagi tagiya! Ni anu, agi lagi mandar ri. 

28Pierre mi hulong dum ala: Salamina, le ni angû ni, ang han vuna an izi geveng 
yam mbina. 

29Jesus mi dum ala: Ang mbeya. Pierre mi tchuk asem mbei kur alumba, nga mi tit 
yam mbina á i gen Jesus. 

30Wani kid’a mi we babarîd’a, mi le mandarâ. Ata yi máma mi nde sir kä, mi er 
ad’um akulo ala: Salana, ang sud’unu! 

31Atogo hina zak, Jesus mi mat abom mi vum mi dum ala: Ang ma gagazi manga 
akid’eid’ina, ni kayam me ba, ang le hurung mbàmbà ge? 

32Kid’a Jesus azi ki Pierre a djak kur alumbid’a, babarâ tchol b’et. 

33Suma kur alumbina a kud’or Jesus, a dala: Gagazi, angî Alona Goroma. 

Jesus mi sut suma tugud’ei suma Jenesaret-na 
(Gol Mar 6.53-56) 

34Kid’a Jesus azi ki mam suma hata a djak sä woi abo hid’a, a mbaza yam andaga 
d’a Jenesaret-ta. 

35Kid’a suma ata yi mámina a wala ni Jesus-d’a, a tchuk sunda kur azì máma pet, a 
mbam suma tugud’eid’a pet. 

36A tchenem ala mi arazi a domî vun baru mamba go. Suma pet suma a dotna a 
tchol akulo woi kur tugud’ei mazid’a. 

Matiye 15 

Hat ta a vat abo simiyêzi suma adjeunid’a 
(Gol Mar 7.1-13) 

1Bugola, Fariziyêna azi ki suma hat gata a tcholï Jerusalem, a mba gen Jesus, a 
djobom ala: 

2Ni kayam me ba, mang suma hata a nga tchila yam hata hi simiyeî suma 
adjeunid’a ge? Kayam a nga te tena bei mbus aboziya. 

3Jesus mi hulong dazi ala: Agi mi, ni kayam me ba, agi tagid’a aragi gata hAlonid’a 
woi kayam hata hi simiyêgid’a ge? 

4Kayam Alona mi dala: Ang hu abung kasungû; sama mi ngul abum mboze asuma, 
ar a tchum mbeyo. 

5Wani agi nga dagi ala: Le sana mi de mabum mboze masum ala: Va man ma an 
ndak á ndjunung ki na ni he d’a hawa d’a an hat mAlonid’a, hina, agi aram nga 
lovota á he ngola mabum kasum mbi. 

6Kayam ndata, agi mbud’ugi Zlad’a hAlonid’a woi vama hawana yam hata hi 
simiyêgi suma adjeunid’a. 

7Agi suma lop ira, zla d’a Isai mi djok vuna kagid’a nata yad’u, kayam mi dala: 

8Sum ndazina a nga hun ni ki vunazi hawa, wani huruzi woi dei ki sed’enu. 

9A nga kud’uron ni ki vunazi hawa yak, kayam hat ta azi nga hat ki sumid’a ni 
gata hi sumid’a. 

Ahle suma a nga mbut sana ndjendjed’ina 
(Gol Mar 7.14-23) 

10Jesus mi yï ablau suma gevem mi dazi ala: Agi humugiya, agi wagi ad’ud’a mi. 

11Vama kal avun sanina nga mi mbud’um ndjendjed’a d’i, wani ni vama ndeï woi 
avun sanina ba, mi mbud’um ndjendjed’a. 

12Bugola, mam suma hata a mba, a dum ala: Ang we nga d’ala Fariziyêna huruzi 
zal yam zla d’a ang data d’uo zu? 

13Wani mi hulong dazi ala: Vama Abun ma sä akulona mi pum nga d’uo na, a mba 
pad’am mbeyo. 

14Agi araziya, ni suma a nga ve dungûruna mi ndrozi suma dukina. Le sama duka 
nga mi ve dungûruna mi ndram ma duka ni, azi djak a mba tchuk kur zula. 

15Pierre mi hulong dum ala: Ang vami ad’u zla d’a d’ogol ndata. 

16Mi dazi ala: Agi tagid’a wagi nga ad’ud’a d’uo tua mi zu? 

17Agi wagi nga d’ala vama kal avun sanina, mi i ni kurumu, mi ndezi ni woi kele 
d’uo zu? 

18Wani vama ndeï woi avun sanina, mi tcholï ni kurumu, ni vama mbut 
sana ndjendjed’ina. 

19Kayam vama mi ndeï woi kur sanina, ni djib’er ra tchod’a, tchi matna, mizeuna, 
e’eûd’a, kula, zla d’a kad’a ki ngula mi. 

20Wana nahle suma a mbut sa ndjendjed’ina, wani tavuna bei mbus abona ba, nga 
mbut sa ndjendje d’i. 

Atcha d’a Kanan-nda ti he gagazid’a yam Jesus 
(Gol Mar 7.24-30) 

21Jesus mi tchol ata yi máma, mi i yam andaga d’a go ki Tir azi ki Sidon-nda. 

22Atcha d’a Kanan-nda, ti mba ti er ad’ut akulo ala: Salana, Davidgoroma, ang wan 
hohowonu, kayam muzuk ma tchona mi nga kur goronda, nga mi lat ndaka heî. 

23Wani Jesus mi hulongôt nga zla d’a de tu d’i. Mam suma hata a mba gevem a 
tchenem ala: Ang arat ti iya, kayam nga d’i tchi blogeya. 

24Mi hulong dazi ala: A sununï ni yam tumiyô suma a vit tei suma aduk Israel-lîna. 

25Wani ti mba, ti grif kä avoromu, ti dum ala: Salana, ang ndjununu! 

26Jesus mi hulong dat ala: Nga djivid’a á hlavuna hi gugureinina á gum madureina 
d’i. 

27Wani ti dum ala: Ang de nata yad’u, Salana, hina pî, adurei suma gureina a nga 
te bubuk avu ma nga mi yak kä ad’u tabulâ hi suliyozinina. 

28Ata yi máma, Jesus mi hulong dat ala: Atchad’a, he gagazi maka ngola. Mba le ki 
sed’ek d’igi ndak min na. Ata yi máma, gorota ti tchol akulo woi kur tugud’ei 
mata. 

Jesus mi sut suma tugud’eid’a ablaud’a 

29Jesus mi tchol ata yi máma, nga mi tit avun apo d’a Galile-d’a. Mi djak akulo yam 
ahinad’a, mi kak kä. 

30Ablau suma a mba gevem ki suma dileîd’a azi ki suma duka ki suma gugutud’a 
ki suma ndumîd’a ki suma ding suma tugud’eid’a ablaud’a mi. A tchugumzi kä 
avoromu, mi sud’uziya. 

31Ata yima ablau suma a we suma ngela a nga de zlad’a, suma gugutud’a a d’oba, 
suma dileîd’a a nga tid’a, suma duka a nga we yinina, a le atchap, a subur Alona hi 
Israel-lîna. 

Jesus mi hop suma dudubud’a fid’i ki tena 
(Gol Mar 8.1-10) 

32Jesus mi yi mam suma hata gevemu, mi dazi ala: Hurun nga mi hat yam sum 
ndazina heî, kayam azi nga ki sed’en ini ni burâ hindi, a nga ki vama te d’i. An min 
tchuguzi avo ki meid’a tala meid’a ti ngrabazi glovod’o d’a d’i. 

33Mam suma hata a djobom ala: Ei mba fei avungôna ni lara abagei ka hî á hop 
ablau sum ndazina ge? 

34Jesus mi djobozi ala: Avungôna nga abogi ni ga ge? A dum ala: Ni kid’iziya ki 
kuluf ma gureina nde mi. 

35Mi he vuna mablau suma ala a kak kä andaga. 

36Mi yo avungô ma kid’iziyana ki kulufâ. Kid’a mi le mersi mAlona kamba, mi 
mbrugum kä, mi he mi mam suma hata, a b’rawam mablau suma mi. 

37Azi pet a te, a hoba. Suma hata a tar avungôna ad’um mba ara, ti oî gumud’a 
kid’iziya. 

38Suma a tena, andjuveina ni dudubud’a fid’i, aropma ki gugureina a ndumuzi nga 
d’i. 

39Bugol la mi tin ablau suma woi ta d’a, mi djak kur alumba, mi i yam andaga d’a 
Magadan-nda. 

Matiye 16 

Fariziyêna ki Sadusiyêna a djop yam vama simata 
(Gol Mar 8.11-13, Luc 12.54-56) 

1Fariziyêna azi ki Sadusiyêna a mba ata Jesus. A kugum ala mi tagazi vama simat 
ma mi tcholï akulona. 

2Mi hulong dazi ala: Le afata ti mbut wa fladeged’a ni, agi nga dagi ala: Yina mba 
mi le ini djiviya, kayam akulod’a ti mbut hleud’a. 

3Ki yorogod’a, agi nga dagi ala: Ini alona mba se, kayam akulod’a ka hleud’a ki 
d’ugula kikring. Agi wagi simat ta akulod’a, wani agi ndagagi á we simata 
hatchogoi d’a wandid’a d’i. 

4Agi suma tcho suma bei d’ingêr suma kur atchogoi d’a wandina, agi nga halagi 
vama simata, wani a mba samad’agizi d’i, ni simata hi ma djok vun Alona Jonas-sâ 
hol. Mi araziya, mi iya. 

Angufa hi Fariziyênid’a ki d’a hi Sadusiyênid’a 
(Gol Mar 8.14-21) 

5Suma hata a djak sä woi abo apod’a abo hî, a mar bei yo avungôna aboziya. 

6Jesus mi dazi ala: Agi gologi tagi djivi kangufa hi Fariziyênid’a ki d’a hi 
Sadusiyênid’a. 

7Mam suma hata a nga de tazi ala: Mi de hina ni kayamba ei yoi nga avungôna 
aboi d’uo d’a. 

8Kid’a Jesus mi we hina d’a, mi dazi ala: Agi suma he gagazi magi d’a akid’eid’ina, 
ni kayam me ba, agi nga dagi tagi yam avungô ma nga abogi d’uo na ge? 

9Agi wagi nga d’uo tua? Agi djib’eregi nga yam avungô ma vahl ma an mbrugum 
mi suma dudubud’a vahlâ d’uo zu? Agi taragi ad’um mba ara ti oî gumud’a ni ga 
ge? 

10Agi djib’eregi nga yam avungô ma kid’iziya ma an mbrugum mi suma 
dudubud’a fid’ina d’uo zu? Agi taragi ad’um mba ara ti oî gumud’a ni ga ge? 

11Agi wagi nga d’ala an dagi ni yam avungôna d’uo d’a d’uo zu? Wani agi gologi 
tagi djivi kangufa hi Fariziyênid’a ki d’a hi Sadusiyênid’a. 

12Ata yi máma, suma hata a wala mi dazi ala a gol tazi djiviya ni yam angufa d’i, 
wani a gol tazi djivi ni yam hata hi Fariziyênid’a ki d’a hi Sadusiyênid’a. 

Pierre mi de woi yam Jesus ala ni Mesi 
(Gol Mar 8.27-30, Luc 9.18-21) 

13Kid’a Jesus mbaza yam ambas sa Sesare d’a Filip-pid’a, mi djop mam suma hata 
ala: Suma a nga de yam an Gor Sana ala an ni nge ge? 

14Azi hulong dum ala: Suma dingâ a nga dala angî Jean ma le suma batemba, 
suma dingâ ala angî Elie, suma dingâ ala angî Jeremi d’oze ma dingâ tu aduk 
suma djok vun Alona. 

15Wani mi djobozi ala: Wani agi tagid’a nga dagi kan ala an ni nge ge? 

16Simon Pierre mi hulong dum ala: Angî Mesi máma, Alo ma arina Goroma. 

17Jesus mi hulong dum ala: Ang Simon Jonas goroma, ang le furîd’a, kayam ni 
sana ba, mi tagang gagazi ndata d’i, wani nAbun ma sä akulona. 

18An nga ni dangû, angî Pierre, an mba ni min Tok manda yam ahina ndata. Vun 
agre’â hi yima azuleinina mba mi lat va d’i. 

19An mba ni hang lakled’a hi leu d’a akulod’id’a abongû. Vama ang djinim ka hî 
yam andagad’ina, mba mi ka’î djinda sä akulo hina mi; vama lara ma ang bud’um 
ka hî yam andagad’ina, mba mi ka’î buta sä akulo hina mi. 

20Ata yi máma, Jesus mi gat mam suma hata ala a de mi sa ala mam mi Mesi-yu 
d’i. 

Jesus mi de woi yam mad’am ki tchol mamba 
(Gol Mar 8.31–9.1, Luc 9.22-27) 

21Kur bur máma, Jesus mi nde mi de woi mi mam suma hata ala: Mbeî an i 
Jerusalem á fe ndaka ngola abo suma nglona azi ki nglo suma ngat buzuna ki 
suma hat gata mi. A mba tchanu, wani kur bur ma hindina, an mba ni tchol akulo 
aduk suma matna. 

22Wani Pierre mi vum im woi gen nde, mi nde ngobom ala: Salana, ar Alona mi 
mbang ahle ndazina kang ngi. 

23Wani Jesus mi mbut iram mi de mi Pierre ala: Seitan, iza woi hina dei ad’unu, 
ang hal á pugun kur tchod’a, kayam djib’er manga nga ni djib’era hAlonid’a d’i, 
wani ni djib’era hi sumid’a. 

24Ata yi máma, Jesus mi de mi mam suma hata ala: Le sana mi min á tit ad’unu ni, 
ar mi noî tamu, mi hlagu mam ma b’ala kamu, mi tit ad’unu. 

25Kayam nge nge pî ma nga mi min á sut tama, mba mi ba tam mbeyo. Wani nge 
nge pî ma ba tam mbei kana, mba mi sut tam mi. 

26Wani le sana mi fahle suma yam andagad’ina ki zlazi pet, wani mam tamba mi 
ba woyo ni, djivi d’a mi fata ni me ge? D’oze, vama sana mba mi hum á vrak 
blangâm mam tambina ni me ge? 

27Kayam an Gor Sana mba ni mbeï kur subura hAbunda ki malaika mama. Kur 
bur máma, an mba ni wurak nge nge pî yam sun mam mba led’a. 

28Gagazi, an nga ni dagiya, suma dingâ a nga aduk suma tchola kä wana a mba bo 
d’i, gak azi mba wan an Gor Sana mba ni mbeï kamul manda. 

Matiye 17 

Jesus tam mbi mbut vat zenen 
(Gol Mar 9.2-13, Luc 9.28-36) 

1Bugol kur bur ma karagayana, Jesus mi yo Pierre azi ki Jacques ki wiyema Jean, 
mi i ki sed’ezi akulo yam ahina d’a fiyak ka ked’iwurenga woi vaziya. 

2Tam mbi mbut vat zenen avoroziya, iram mbi mbut ngal wiwilik d’igi afata na, 
baru mamba ti mbut hapa titil d’igi b’od’a na mi. 

3Ata yi máma, Moise azi ki Elie a buzuk kei iraziya, a nga yo siretna ki Jesus. 

4Pierre mi hulong de mi Jesus ala: Salamina, djivid’a ei kagei ka hî. Le ang mina ni, 
an mba ni ve zlub’ud’a hindi, tu kangû, tu yam Moise, tu yamElie mi. 

5Kid’a nga mi de zla ndata tua d’a, d’ugula ti b’o ti kulubuziya, dela ti ndeï kur 
d’ugula, ti dala: Wana ni Goron ma an hurun vum heîna, ni ma tan ndi lan djivid’a 
heî kama; agi humugiziya. 

6Ata yima suma hata a hum del ndatina, a puk kä abo mandarâ. 

7Jesus mi mba, mi doziya, mi dazi ala: Agi tchologi akulo, agi lagi mandar ri. 

8Kid’a a yo irazi akulod’a, a we nga sa d’i, ni Jesus hol. 

9Kid’a a tchugï asezi kä woi yam ahinad’id’a, Jesus mi gad’azi ala: Ar agi dagi 
vama agi wuma mi sa d’i, gak an Gor Sana ni tchol akulo aduk suma matna mbeî 
tua. 

10Mam suma hata a djobom ala: Ni kayam me ba, suma hat gata a nga 
dala Elie mba mi mba avo’î mam tua ge? 

11Mi hulong dazi ala: Gagazi, Elie mba mi mba avogo, mba mi min ahlena pet ata 
yazi ma adjeuna. 

12Wani an nga ni dagiya, Elie mi mba wa da’. Azi wum nga d’i, wani a lum ahlena 
pet suma huruzi mina. An Gor Sana mba ni fe ndaka abozi hina mi. 

13Ata yi máma, mam suma hata a wala mi dazi zlad’a ni yam Jean ma le suma 
batemba. 

Jesus mi sut gor ma nga ki muzuk ma tchona kuruma 
(Gol Mar 9.14-29, Luc 9.37-43a) 

14Kid’a Jesus azi a mba gen ablau sumid’a, sana mi mba gevem mi grif kä 
avoromu, 

15mi dum ala: Salana, ang we hohowa gorona, kayam pipina nga mi lum ngola heî, 
nga mi gum aduk akud’a ki mbina teteu. 

16An mbam mi mang suma hata, wani azi ndak á sud’um mbi. 

17Jesus mi hulong dazi ala: Agi suma bei he gagazid’a suma bei hum vuna suma 
kur atchogoî d’a wandina, an mba ni kak ki sed’egi gak mindja ge? An mba ni ve 
tan ki sed’egi gak mindja ge? Agi mbeyendjïya. 

18Jesus mi ngopmuzuk ma tchona; mi nde woi kur gorâ. Ata yi máma gorâ mi 
tchol akulo. 

19Bugola, suma hata a mba gen Jesus gumun vaziya. A djobom ala: Ni kayam me 
ba, ami ndak á dik muzuk ma tcho máma woi d’uo ge? 

20Mi hulong dazi ala: Kayam he gagazi magid’a akid’eid’a. Gagazi, an nga ni 
dagiya, le he gagazi magid’a ni d’igi ir mutarâ na ni, agi dagi mahina d’a wanda 
ala: Ndak pat tak iza hî ni, mba d’i pat ti i mi. Vama mba mi hlagi abod’ina nga d’i.  

[21Wani andjaf muzuk ma hina na, ang tchen nAlona ki d’el tad’a bei te tena tua 
ba, ang digim mbeyo.] 

Jesus mi de woi kua yam mad’am ki tchol mamba 
(Gol Mar 9.30-32, Luc 9.43b-45) 

22Kid’a azi nga kur andaga d’a Galile-d’a tua d’a, Jesus mi de mi mam suma hata 
ala: A mba han an Gor Sana abo suma. 

23Azi mba tchanu, wani kur bur ma hindina, an mba ni tchol akulo aduk suma 
matna. Mam suma hata a yor tazi ngola. 

Tar ra yam gong nga kud’orid’a 

24Kid’a azi mbaza Kapernayum-mba, suma tar beged’a yam gong nga kud’ora 
hAlonid’ina, a mba ata Pierre, a dum ala: Magi ma hata mi wurak lombod’a yam 
gong nga kud’ora hAlonid’a d’uo zu? 

25Pierre mi hulong dazi ala: Mi wuraga. Ata yima Pierre mi kal avona, zla d’a Jesus 
mi dumzi avoka ba wana, mi dum ala: Simon, djib’er manga nana ge? Amulei 
suma yam andagad’ina a ve lombod’a nabo suma lara ge? Nabo grozina, d’oze 
nabo angoyogeina zu? 

26Pierre mi hulong dum ala: Nabo angoyogeina. Jesus mi dum ala: Le ni na ni, gro 
vuta a wurak ki. 

27Wani ar ei hazi djib’era d’i. Ang i kur apod’a, ang ge tunglîd’a kä aduk mbina. 
Kuluf ma vavo’â, ang tanam akulo, ang ngom vunam mbeyo, ang mba fe gurzud’a 
kua. Ang yod’u, ang wurak kanu, ang wurak kang mi. 

Matiye 18 

Ma ngolâ ni nge? 
(Gol Mar 9.33-37, Luc 9.46-48) 

1Ata yi máma, suma hata a mba gen Jesus, a djobom ala: Sama mba mi kak ma 
ngolâ kur leu d’a akulod’ina ni nge ge? 

2Mi yi gogorâ, mi tinim adigaziya, mi dazi ala: 

3Gagazi, an nga ni dagiya, le agi mbud’ugi nga tagi d’igi gogor ma wana hina d’uo 
ni, agi mba kalagi kur leu d’a akulod’a d’i. 

4Kayam ndata, nge nge pî ma mi hulong yam kä d’igi gogor ma wana na na, mba 
mi kak ma ngolâ kur leu d’a akulod’a. 

5Nge nge pî ma ve gogorâ d’igi ma wana na atam yam simiyêna, mi van ni anu. 

Jesus nga mi hat yam tcho d’a ngol la kala 
(Gol Mar 9.42-48, Luc 17.1-2) 

6Jesus mi had’azi kua ala: Nge nge pî ma nga mi le vama b’lak gogorâ aduk 
gugurei suma a he gagazid’a kana ni, djivid’a hotei djinim ahina d’a ngola kelemu, 
a gumza woi aduk alum ma ngolâ. 

7Ni zla d’a hohoud’a yam suma yam andagad’a suma a nga lahle suma a tchuk 
suma kur tchod’ina. Mbeî ahle suma a tchuk suma kur tchod’ina a mba mba, wani 
ni zla d’a hohoud’a yam sama mi mba kahle ndazinina. 

8Le abong ngoze aseng a nga ing kur tchod’a ni, ang kazi woyo, ang tchuguzi woi 
dei. Djivid’a hotei ang kal kur arid’a kabong tu d’oze aseng tu, kala abong djak 
koze aseng djak ing aduk aku d’a didinda d’a. 

9Le irang nga d’i ing kur tchod’a ni, ang pad’at gat tei dei. Djivid’a kal la ang kal 
kur arid’a ki irang tud’a kala a mba gang aduk aku d’a Jahanama ki irang djaka. 

D’ogol ma yam timi ma vit tei ma a fuma 
(Gol Luc 15.3-7) 

10Jesus mi had’azi kua ala: Agi gologi tagi djiviya, agi gologi ma tu ma aduk 
gugurei suma wana is si. Kayam an nga ni dagiya, malaika mazina a sä akulo a 
nga gol ir Abun ma sä akulona teteu.  

[11An Gor Sana mba ná sut ma vit teina.] 

12Agi djib’eregi nana? Le sana mi nga ki tumiyôna kis, ma dingâ tu adigazi mi vit 
teyo ni, sa máma mba mi ar suma dok zlengâ yam zlengîna yam ahinad’a, mi i á 
hal ma vit teina d’uo zu? 

13Gagazi, an nga ni dagiya, le mi fum wa ni, mi nga ki furîd’a yam ma tuna kal 
suma dok zlengâ yam zlengâ suma a vit nga woi d’uo na. 

14Kayam ndata, Abugi ma sä akulona mi min ala ma tu ma aduk gugurei suma 
wana mi ba woi d’i. 

Le wiyengâ lang tchod’a ni... 

15Jesus mi had’azi kua ala: Le wiyengâ mi lang tchod’a ni, ang i fumu, ang tagam 
tcho mamba, ang ki mam mbà go. Le mi humungû ni, ang fe wa wiyengâ. 

16Wani le mi humung nga d’uo ni, ang ve sana tu d’oze mbà, kayam glangâsâ hi 
suma mbà d’oze hi suma hindina ni zla d’a ndaka. 

17Le mi humuzi nga d’uo ni, ang de zla ndata woi mi Toka. Le mi hum nga Toka 
d’uo mi ni, ang golomî d’igi sama angeina d’oze sama tar lombod’a na. 

D’ela ki he lovota 

18Jesus mi had’azi kua ala: Gagazi, an nga ni dagiya, vama agi djinim ka hî yam 
andagad’a, mba mi ka’î djinda sä akulo hina mi; vama lara ma agi bud’um ka hî 
yam andagad’ina, mba mi ka’î buta sä akulo hina mi. 

19Gagazi, an nga ni dagi kua, le suma mbà adigagi ka hî yam andagad’ina a ndjak 
vunazi tu yam vama azi tchenem kama ni, Abun ma sä akulona mba mi haziziya. 

20Kayam ata yima lara ma suma mbà d’oze hindi a nga toka ki simiyêna, an nga 
adigaziya. 

D’ogol ma yam ma sun ma mi noî hur ma vatina 

21Ata yi máma, Pierre mi mba gen Jesus, mi djobom ala: Salana, wiyena mi lan 
tchod’a ni yam ga ba, an vat hurun ndei kam tua ge? Gak yam kid’iziya zu? 

22Jesus mi dum ala: An nga ni dangû ni yam kid’iziya go d’i, wani yam dok 
kid’iziya dok kid’iziya d’a yam kid’iziya. 

23Kayam leu d’a akulod’a ti hle tat ni d’igi amul ma mi min á ndum bege mam 
mba nga abo mam suma sundid’a na. 

24Kid’a mi tin ad’u ndumbid’a, a mbamï ma nga ki bal gurzud’a dudubud’a ngola 
kama. 

25Wani mi nga ki vama wurak ki. Salama mi he vuna ala a guzum mbei kamamba 
ki groma kahligiyem pet á wurak ki bal mama. 

26Ata yi máma, ma sun máma mi ge tam kä avorom mi tchenem mi dum ala: 
Salana, ang ve tang kanu, an mba ni wuragangzi pet. 

27Kayam ndata, salama mi wum hohowomu, mi gum akulo, mi tchi bal ma kama 
woi pet mi. 

28Wani ma sun máma mi ndabua, mi fe ndram ma sun ma bal mama nga kam 
siled’a kisâ. Mi vum delem do ndinding, mi dum ala: Ang wuragan bal man ma 
kangâ. 

29Ata yi máma, ndram ma sun máma mi ge tam kä avorom mi tchenem mi dum 
ala: Ang ve tang kanu, an mba ni wuragangziya. 

30Wani mi min ndi, mi i mi gum dangeina gak mi wurak bal mama. 

31Ata yima ndrom suma sunda a we vama mi luma, huruzi zal heî, a i de mi 
salazina yam vama mi luma. 

32Ata yi máma, salama mi yumïya, mi dum ala: Ang ma sun ma tchona, an tchang 
bal man ma kangâ woi pet, ni kayamba ang tchi avoronda. 

33Djivid’a ang we ndrang ma sunda hohowom d’igi an wang hohowong na mi 
d’uo zu? 

34Salama hurum zal heî, mi gum dangeina gak mi wurak bal mama pet. 

35Jesus mi de kua ala: Le nge nge pî adigagi mi vat nga hurum mbei yam wiyema 
d’uo ni, Abun ma sä akulona mba mi vat hurum mbei kam mbuo mi. 

Matiye 19 

JESUS MI TCHOLÏ GALILE Á I JERUSALEM 
(19–20) 

Jesus nga mi hat yam dika hatchad’id’a 
(Gol Mar 10.1-12) 

1Kid’a Jesus mi dap hat mambid’a, mi ar ambas sa Galile-d’a, mi i yam andaga d’a 
Jude d’a sä abo alum ma Jurdê-na woi hid’a. 

2Ablau suma a i ad’umu. Ata yi máma, mi sud’uzi kur tugud’ei mazid’a. 

3Fariziyêna a mba atam á kugumu, a djobom ala: Na ni gat meid’a ti ar lovota mi 
sana á dik amamba woi yam zla d’a lara ge zu? 

4Jesus mi hulong dazi ala: Agi ndumugi nga kur mbaktumba hAlonid’a ala: Kad’u 
tinda ei dei Ma lahlena petna mi ge mandjufâ katchad’a d’uo zu? 

5Alona mi dala: Kayam ndata, sana mba mi ar abum kasumu, mba mi reî 
kamamba, azi djak a mba mbut ni hliu ma tuna. 

6Kayam ndata, avok hî azi nga ni mbà d’uo d’a, wani azi mbut ni hliu ma tuna. 
Kayam ndata, ar sana mi wal vama Alona mi zlabama d’i. 

7Fariziyêna a djobom ala: Ni kayam me ba, Moise mi he vuna ala: Sana mi b’ir 
mbaktum mba wal kamambid’a, mi digit tei mi ge? 

8Jesus mi hulong dazi ala: Ni kayam hur magi ma b’ala ba, Moise mi aragi á dik 
amiyôgina ni na, wani kad’u tinda ei dei nga na d’i. 

9An nga ni dagiya, le sana mi dik amamba woi ni yam zla d’a mizeuna d’uo mi ve 
d’a dinga ni, mi le ni mizeuna. 

10Mam suma hata a dum ala: Zlad’a hatchad’a ki mandjufîd’a, le ni na ni, nga 
djivid’a á sa mi vatcha d’i. 

11Wani Jesus mi dazi ala: Suma pet a ndak nga á ve zla ndata d’i, wani ni suma 
Alona mi hazi ad’engina hol. 

12Kayam suma dingâ a nga, a niadimbang ei kur asuyozi dei; suma dingâ a nga, a 
ni suma suma a ngad’azina; suma dingâ a nga, a ni suma mbut tazi adimbang yam 
leu d’a akulod’ina. Sama ndak á ve zla ndatina, ar mi vad’u. 

Jesus mi tin abom yam gugureina 
(Gol Mar 10.13-16, Luc 18.15-17) 

13Bugola, suma dingâ a mba ki gugureina mi Jesus, kayam mi tin abom kazi mi 
tchen Alona kazi mi, wani mam suma hata a ngoboziya. 

14Jesus mi dazi ala: Agi aragi gugureina a mbeï gevenu. Ar agi d’elezi d’i, kayam 
leu d’a akulod’a ni yam suma d’igi azi na na. 

15Mi tin abom kaziya, mi ge tam mi iya. 

Azong ma ndjondjoîna 
(Gol Mar 10.17-31, Luc 18.18-30) 

16Sana mi mba gen Jesus, mi djobom ala: Ma hat suma, an le ni me ma djivina ba, 
ni fe kari d’a didinda ge? 

17Jesus mi dum ala: Ni kayam me ba, ang djobon yam vama djivina ge? Ma djivina 
ni tu go. Wani le ang min kal kur arid’a ni, ang ge yang kä ad’u vun ma hed’a 
hAlonina. 

18Sa máma mi dum ala: Ni vun ma he ma lara d’ei ge? Jesus mi dum ala: Ang tchi 
sa d’i, ang le mizeu d’i, ang kul li, ang le glangâs ma aboina d’i. 

19Ang hu abung kasungû, ang le yam ndrangâ d’igi ang tanga na mi. 

20Azong máma mi dum ala: An le wa ahle ndazina pet da’, an le ni me kua d’ei ge? 

21Jesus mi hulong dum ala: Le ang min ndak memed’u ni, ang i gus ahligiyeng ngei 
pet, ang he bege ndata mi suma houd’a. Hina wani, ang mba fahle suma 
ndjondjoîna sä akulo. Bugola, ang mbeï ad’unu. 

22Wani kid’a azong máma mi hum zla ndatid’a, mi i ki hur ma zala, kayam mam 
mi sama ndjondjoîna. 

23Jesus mi de mi mam suma hata ala: Gagazi, an nga ni dagiya, ad’enga ngola heî 
ki sama ndjondjoîna á kal kur leu d’a akulod’a. 

24An nga ni dagi kua: Nafefeta mi djambala á kal kur zul la libirâ, kal la ma 
ndjondjoîna mi kal kur leud’a hAlonid’a mi. 

25Kid’a suma hata a hum zla ndatid’a, a le atchap ngola, a dala: Le ni na ni, sama 
ndak á fe suta ni nge ge? 

26Jesus mi golozi mi dazi ala: Ata suma, ndak kuo; wani Alona mi ndak á lahlena 
pet. 

27Ata yi máma, Pierre mi hulong dum ala: Gola! Ami arami wa ahlena pet teyo, 
ami nga tid’imi ad’ungû. Ami mba fami ni me ge? 

28Jesus mi hulong dazi ala: Gagazi, an nga ni dagiya, fata Alona mba mi mbut 
ahlena pet awilid’a ata yima an Gor Sana mba ni kak yam zlam manda suburina, 
agi suma dogo yam mbà suma nga tid’igi ad’una, agi mba kagagi yam zlumiyô 
suma amula á ka sariyad’a yam andjafâ hi Israel ma dogo yam mbàna mi. 

29Nge nge pî ma ar aziyam mbei d’oze b’oziyom suma andjuveina d’oze b’oziyom 
suma aropma d’oze abum mboze asum mboze groma d’oze asinem mbei yam an 
na, mba mi fe yam vama lara pî kikis, mba mi fe ari d’a didinda mi. 

30Ablau suma avo’â a mba mbut suma danana, ablau suma danana a mba mbut 
suma avo’â mi. 

Matiye 20 

Suma a le sunda kur asine ma guguzlud’ina 

1Jesus mi had’azi kua ala: Leu d’a akulod’a ti hle tat ni d’igi samazì ma mi nde ki 
yorogo tcholol á hal suma sunda kur asinem ma guguzlud’ina na. 

2Ata yima vunazi ndjak tu ala bur tu ni sile sile na, mi tchuguzi á le sunda kur 
asinem ma guguzlud’a. 

3Mi ndabu kua ki mid’ei ma de zlad’a, mi we suma dingâ a nga tchola ad’u su’â 
hawa. 

4Mi dazi ala: Agi i lagi sunda kur asinen ma guguzlud’a mi, an mba ni hagi wurak 
ka ndaka. Azi i mi. 

5Mi ndabu kua kafat ta falei d’ad’ar. Kid’a afata tchuk siyata, mi le ni hina dedege 
mi. 

6Mi ndabu kua kafata libina, mi fe suma dingâ a nga tchola hawa. Mi dazi ala: Ni 
kayam me ba, agi kagagi ka hî yorogo dei gak ki tchetchemba bei le sunda ge? 

7Azi hulong dum ala: Kayam sa hami nga sun ndi. Mi dazi ala: Agi i lagi sunda kur 
asinen ma guguzlud’a mi. 

8Kid’a afata nik dad’a, sala asine ma guguzlud’a mi de mi sama avunama ala: Ang i 
yï suma sunda, ang wuragazi yam sun mazid’a. Ang tin ad’ud’a yam suma danana 
gak mba yam suma a yozi avo’â. 

9Suma mi hazi sunda kafata libina a mba, a fe sile tutu. 

10Suma avo’â a mba, a djib’er ala azi mba fe ini kala, wani azi pet a fe ni sile tutu 
mi. 

11Ata yima azi ve beged’ina, a nde guroî yam samazina. 

12A dum ala: Suma a le sunda lera tu gid’engâ, ang ndjagazi ki ami suma lami 
sunda ki ndaka falei dei ki zumalina. 

13Mi hulong ded’a mi ma ding tu adigazi ala: Bäna, an lang nga tcho d’i, ang ndjak 
vunang ki sed’en ni yam sile d’a tud’a d’uo zu? 

14Ang hle manga, ang iya. An min he suma danana d’igi an hang ang na mi. 

15Djivid’a an le vama hurun mina ki bege manda d’uo zu? Ang le yungôra ni 
kayambala an ni sama djivina d’a zu? 

16Jesus mi de kua ala: Hina, suma danana a mba mbut suma avo’â, suma avo’â a 
mba mbut suma danana mi. 

Jesus mi de yam á hindid’a yam mad’am ki tchol mamba 
(Gol Mar 10.32-34, Luc 18.31-34) 

17Kid’a Jesus mi i tupa Jerusalem-mba, mi yo mam suma hat suma dogo yam 
mbàna woi vazi nga mi dazi zlad’a kur lovota ala: 

18Gola! Ei nga tubi kur Jerusalem. Suma a mba han an Gor Sana abo nglo suma 
ngat buzuna azi ki suma hat gata. A mba kan sariya d’a matna kanu. 

19Azi mba han abo andjaf suma bei wAlona. Sum ndazina a mba lazanu, a mba ton 
ki blafâ, a mba b’alan akulo ata agu ma b’ala mi. Wani kur bur ma hindina, an mba 
ni tchol akulo aduk suma matna. 

Tchenda hi Jacques azi ki Jean asuzid’a 
(Gol Mar 10.35-45) 

20Ata yi máma, Zebede groma asuzi ti hut gen Jesus ki grotna. Ti grif kä avoromu, 
ti tchenem yam va tu. 

21Jesus mi djobot ala: Ndak min ni me ge? Ti hulong ti dum ala: Ang he vuna mi 
gron suma mbà wana ala fata ang kak kur leu mangid’a, tu mi kak ata bigang nga 
ndjufa, ma hina mi kak ata bigang nga gulad’a mi. 

22Wani Jesus mi hulong dat ala: Agi wagi nga vama agi tchenema d’i. Agi ndagagi 
á tchagi kop ma kid’eî ir ma an mba ni tchuma zu? Azi hulong dum ala: Ami 
ndagamiya. 

23Mi dazi ala: Gagazi, agi mba tchagi kop mana, wani á kaka yam bigan nda ndjufa 
ki d’a gulad’a, ni an ba, mba he d’i, wani yi máma ni yam suma Abun mi minizizi 
kazina. 

24Ata yima mam suma hat suma dogona a hum hina na, huruzi mi zal yam 
b’oziyozi suma mbà ndazina. 

25Wani Jesus mi yazi eya, mi dazi ala: Agi wagi suma a nga te yam andjaf suma 
dingîna a nga tamula kaziya, mazi suma nglo suma kal kazina a nga lazi kad’enga 
mi. 

26Wani adigagi agi nga na d’i, wani sama lara pî ma min á mbut ma ngolâ 
adigagina, mi mbut nazong magina. 

27Sama lara pî ma min á mbut ma avo’â adigagina, mi mbut nazong magina. 

28Hina mi, an Gor Sana ni mba nala suma a lan sunda d’i, wani an tanda ni mba ná 
le sunda mi suma, ná he tan á matna á wurak yam suma ablaud’a mi. 

Jesus mi mal ir suma duka mbà 
(Gol Mar 10.46-52, Luc 18.35-43) 

29Kid’a Jesus azi a buzuk kei kur Jeriko-d’a, ablau suma a nga tit ad’umu. 

30Gol wani, suma duka mbà a nga kak kä avun lovota. Kid’a a hum ala Jesus nga 
mi kala d’a, a er ad’uzi akulo ala: Salamina, ang David goroma, ang wami 
hohowomiya. 

31Ablau suma a ngobozi ala: Agi bagiya! Wani azi er ad’uzi akulo kua ad’enga ala: 
Salamina, ang David goroma, ang wami hohowomiya. 

32Jesus mi tchola, mi yazïya, mi djobozi ala: Agi min ala an lagi ni me ge? 

33Azi dum ala: Salamina, ang malami irami woyo. 

34Jesus mi wazi hohowoziya, mi dozi iraziya. Ata yi máma na wat, irazi d’i mal 
leyo, a nga tit ad’um mi. 

Matiye 21 

DIMAS SA DABID’A HI JESUS 
D’A MI LAT GO KI JERUSALEM-MBA 

(21–27) 

Jesus mi kal kur Jerusalem 
(Gol Mar 11.1-11, Luc 19.28-40, Jn 12.12-19) 

1Kid’a Jesus azi ki sum mama a mba go ki Jerusalem-mba, a mba Betfage go 
kahina d’a Olif-fa. Jesus mi sun mam suma hata mbà, 

2mi dazi ala: Agi igi kur azì ma ngol ma sä avorogi wana. Ata yi máma na wat, agi 
mba fagi koro d’a nga djinda kä ki gorot ma gorâ geved’u. Agi bud’ugiziya, agi 
mbeyendjïya. 

3Le sa mi djobogiya ni, agi dum ala: Salamina mi minizi ni mamu. Ata yi máma, 
mam mba mi aragiziya. 

4Ahle ndazina a le hina á ndak vun zla d’a ma djok vun Alona mi dat ala: 

5Agi dagi mi suma kur azì ma Siyon-na ala: Gola! Amul magina nga mi djïya. Ni ma 
lulumana, mi nga nga yam korod’a, ki koro ma gorâ, nala, korod’a gorotna d’a. 

6Suma hata a iya, a le d’igi Jesus mi hazi vuna na mi. 

7Azi mbamï korod’a ki ma gorâ, a zlup baru mazina kaziya, mi kak kamu. 

8Ablau suma a bar baru mazina kä kur lovota, suma dingâ a kaï ahlapma, a baram 
kä kur lovota mi. 

9Ablau suma a nga tit avoroma kablau suma a nga tit blogoma, a nga er ad’uzi 
akulo ala: Suburi David goroma. Ar Alona mi b’e vunam yam sama nga mi mba ki 
simiyê Ma didinina. Suburi Alo ma sä akulona. 

10Kid’a Jesus mi kal avo Jerusalem-mba, suma hurazina pet a mbut huwal. A dala: 
Ni nge máma na ge? 

11Ablau suma a hulong dazi ala: Ni Jesus ma Nazarat ma djok vun Alona ma tcholï 
yam andaga d’a Galile-d’ina. 

Jesus mi kal kur gong nga kud’ora 
(Gol Mar 11.15-19, Luc 19.45-48, Jn 2.13-22) 

12Jesus mi kal kur gong nga kud’ora hAlonid’a, mi dik suma a nga gus ahlena 
woina ki suma a nga gus abozina pet tei kur gong nga kud’ora hAlonid’a. Mi zut 
tabulâ hi suma mbut beged’ina kä, mi zut zlumiyôna hi suma a nga gus gugud’a 
woina kä mi. 

13Mi dazi ala: A b’ir kur mbaktumba hAlonid’a ala: Alona mi dala: A mba yi gong 
manda ala Gong nga tchen Alona, wani agi mbud’ut domina hi suma kulina. 

14Suma duka ki suma dileîd’a a mba gevem kur gong nga kud’ora hAlonid’a, mi 
sud’uzi mi. 

15Wani kid’a nglo suma ngat buzuna azi ki suma hat gata a wahle suma ndandal 
suma mi lazina, a we gugureina a nga er ad’uzi kur yi máma ala: 
Suburi David goroma d’a, huruzi mi zala, 

16a dum ala: Ang hum vama azi duma ko zu? Jesus mi dazi ala: Â! Agi ndumugi 
nga zla d’a a b’irit kur mbaktumba hAlonid’a yagi tu tala: Ang mba ar gugureina 
ki suma a nga tchapona a mba gilengû d’a d’uo zu? 

17Mi araziya, mi nde woi kur azì ma ngolâ, mi i Betani, mi bur sä kua. 

Jesus mi ge tuluma vuna 
(Gol Mar 11.12-14,20-24) 

18Ki yorogo tcholol la Jesus nga mi hulong kur azì ma ngolîd’a, meid’a nga d’i 
tchumu. 

19Mi we tuluma mi nga tchola avun lovota, mi i atamu, wani mi fe nga va d’i, ni 
humam hol. Jesus mi dum ala: Ang dok vut tuo d’a. Ata yi máma na wat, mi so 
woyo. 

20Kid’a suma hata a we hina d’a, a le atchap, a djop Jesus ala: Ni nana ba, tulum 
máma mi so woi atogo hina zak ke? 

21Jesus mi hulong dazi ala: Gagazi, an nga ni dagiya, le agi nga ki he gagazid’a bei 
gigrita ni, agi mba lagi ni vama le ki tuluma wana go d’i, wani le agi dagi mahina 
d’a wanda ala: Ndak pat tak ge tak kur alum ma ngolâ pî ni, mba d’i pat mi. 

22Ahlena pet vama agi tchenegi kam ki he gagazid’ina, agi mba fumu. 

Jesus mi fad’eng ndata ni lara ge? 
(Gol Mar 11.27-33, Luc 20.1-8) 

23Ata yi máma, Jesus mi kal kur gong nga kud’ora Alonid’a, nde mi hat suma. Nglo 
suma ngat buzuna azi ki suma nglona hi Juif-fîna a mba, a djobom ala: Ni kad’eng 
nga lara ba, ang le kahle ndazina hina ge? Sama mi hang ad’eng ndata ni nge ba, 
ang nga le kahle ndazina hina ge? 

24Jesus mi hulong dazi ala: An nga ni djobogi zla tu mi. Le agi dan wa ni, an mba ni 
dagi yam ad’eng nga an nga ni lahle ndazina ki sed’eta mi. 

25Ma sunï Jean ma le suma batembina, nAlona d’oze ni suma zu? Azi nde tchi tazi 
gagad’a ala: Le ei dei wa ala: Alona mi sunumï ni mamu ni, mam mba dei ini ala: 
Ni kayam me ba, agi hagi gagazid’a kam mbuo ge? 

26Wani le ei dei wa ala: Suma sunumï ni aziya ni, ei lei ni mandara suma, kayam 
suma pet a we Jean ala ni ma djok vun Alona. 

27Azi hulong dum ala: Ami wami nga d’i. Jesus mi dazi ala: An nga ni dagi yam 
ad’eng nga an nga ni lahle ndazina ki sed’eta d’uo mi. 

D’ogol ma yam gro suma mbànina 

28Jesus mi djop suma nglona ala: Agi djib’eregi nana? Sana mi nga ki grona mbà. 
Mi i ata ma avo’â, mi dum ala: Gorona, ang i le sunda kur asinena ini. 

29Mi hulong dum ala: An min ndi. Wani bugola mi mbut djib’er mamba, mi iya. 

30Sa máma mi mba ata gorom ma mbàna, mi dum hina mi. Mam hulong dum ala: 
Â, Iba, an iya, wani mi i nga d’i. 

31Aduk suma mbà ndazina, sama mi le minda habumbina ni nge ge? A hulong 
dum ala: Ma avo’â. Jesus mi dazi ala: Gagazi, an nga ni dagiya, suma ve lombod’a 
azi karop suma gaulangâ a nga kal kur leud’a hAlonid’a avorogiya. 

32Kayam Jean ma le suma batemba mi mba atagi á tagagi lovot ta d’ingêra, wani 
agi hagi nga gagazid’a yam zla mamba d’i. Wani suma ve lombod’a azi karop 
suma gaulangâ a he gagazid’a yam zla mamba. Wani agi tagi wagi ahle ndazina 
hina pî, agi mbud’ugi nga hurugi á hagi gagazid’a yam zla mamba d’uo mi. 

D’ogol ma yam suma a le sun guguzlu suma tchonina 
(Gol Mar 12.1-12, Luc 20.9-19) 

33Jesus mi dazi kua ala: Agi humugi d’ogol ma dingâ. Sana nga, ni samazina. Mi pe 
guguzlud’a kur asinemu, mi ge kangâna kamu, mi djugot zula yam ahinad’a á 
miret guguzlu mamba, mi min gong nga fiyak ka ndjola adugu, mi tchuk suma 
sunda kur á fe mbiyo mazina kua mi. Mi ge tam mi i yam andaga d’a dinga. 

34Kid’a yima duta ndaka, mi sun azungeî mama gen suma sun ndazina, kayam a 
vumï vud’a guguzlud’a hasinenid’a. 

35Suma sunda a yo azungeî mama, a to ma hina, a tchi ma hina, a dur ma hindina 
kahinad’a mi. 

36Mi hulong sun azungeî suma dingâ ablaud’a kal suma avo’â, wani suma sun 
ndazina a lazi d’igi a le suma avo’â hina mi. 

37A dabid’a mi sunuzi goroma, mi dala: Azi mba le zulo gorona. 

38Wani kid’a suma sunda a we goromid’a, a de tazi ala: Wana ni ma te djona, agi 
mbeyegi tchiziya, ei mba tei djo mama. 

39Azi vumu, a gum mbei bugol asine ma guguzlud’a, a tchum mbeyo. 

40Fata sala asine máma mbad’a, mba mi le ni nana ki suma sun ndazina ge? 

41A dum ala: Mam mba mi we hohowa suma tcho ndazina d’i, wani mba mi tchazi 
woyo, mba mi he asinem abo suma dingâ kayam azi hum vuta ata yima duta. 

42Jesus mi dazi ala: Agi ndumugi nga zla d’a a b’irit kur mbaktumba hAlonid’a 
yagi tu ala: Ahina d’a suma djak gonga a gat teid’a ni d’a mbut ta djik gong nga 
akulod’a. Wana ni sun nda led’a hi Ma didinid’a. Ni vama ndandalâ ireya d’a d’uo 
zu? 

43Ni kayam ndata ba, an nga ni dagiya, Alona mba mi hle leu mamba woi abogiya, 
mba mi hat mandjaf ma mba mi le sun nda Alona mi minitina.  

[44Sama lara ma puk yam ahina ndatina, mba mi kus sei ndjondjom; sama ahina 
ndata ti nde kä kama, mba d’i lud’ud’um mbei kukud’uk mi.] 

45Kid’a nglo suma ngat buzuna azi ki Fariziyêna a hum d’ogol mámid’a, a wala 
Jesus mi de zla ndata ni kaziya. 

46Azi min á vumu, wani azi nga le mandara ablau suma, kayam azi wum ala ni ma 
djok vun Alona. 

Matiye 22 

D’ogol ma yam te ma a lum ata yima telina 
(Gol Luc 14.15-24) 

1Jesus mi de zla d’a d’ogola kua mi suma ala: 

2Leu d’a akulod’a ti hle tat ni d’igi amul ma ding ma mi le te ma tela hi goromina 
na. 

3Mi sun azungeî mama á yumï suma mi yazi yam te ma telina, wani azi min á mba 
d’i. 

4Mi sun azungeî suma dingâ kua, mi dazi ala: Agi i dagi mi suma an yazina ala: An 
min wa te mana da’, an ngat wa amuzleina kahok man suma d’orâ; ahlena pet a 
min wa. Agi mbeyegï ata yima tela. 

5Wani azi golom ta, a tchuk tazi, a iya. Ma dingâ mi i kur asinemu, ma hina mi i 
mbut abomu. 

6Suma hiuna a vik azungeî mama, a lazi ndaka, a tchaziya. 

7Wani amulâ hurum zal ngola, mi sun azigar mama á tchi suma tchi mat ndazina 
woyo, a ngalazi aziyazi woi mi. 

8Ata yi máma, mi de mazungeî mama ala: Te ma tela min wa da’, wani suma an 
yazina a ndak ki. 

9Kayam ndata, agi igi grak lovota; suma agi fazina, agi yazï pet yam te ma tela. 

10Azungeî mama a i vun lovota, a togï suma pet suma azi fazina, suma djivina ki 
suma tchona. Hur gong nga tela ti oî ki suma. 

11Wani ata yima amulâ mi kal avo á gol suma mi yazina, mi we sama dingâ mi 
tchuk nga baru ma tela atam mbi. 

12Amulâ mi dum ala: Bäna, ni kayam me ba, ang kalî ka hî bei baru ma tela atang 
ge? Sa máma mi ngruf kiki. 

13Ata yi máma, amulâ mi de mazungeî mama ala: Agi djinigizi asem kabomu, agi 
gumza abu woi kur nduvunda; ni yima suma a mba tchi a mba mut siyazi kua 
ngolina. 

14Jesus mi de kua ala: Kayam suma yid’a a nablaud’a, wani suma manda 
nakid’eid’a. 

A djop Jesus yam lombo d’a hed’a 
(Gol Mar 12.13-17, Luc 20.20-26) 

15Ata yi máma, Fariziyêna a i a ndjak vunazi ala ni nana ba, azi ve Jesus ki zla d’a 
de d’a avunamba ge? 

16A sun mazi suma hata azi ki suma hi Herot-na atamu. A djobom ala: Ma hat 
suma, ami wami ala angî ma gagazina, ang nga hat suma yam lovota hAlonid’a 
kur gagazid’a. Ang nga le mandara sa d’i, kayam ang nga ka ir sa d’i. 

17Ang dami go, ang djib’er nana ge? Djivid’a ei hei lombod’a mamulâ Sesar roze ei 
hum mbuo zu? 

18Wani Jesus mi we tcho mazid’a, mi dazi ala: Agi suma lop ira, ni kayam me ba, 
agi kugun nge? 

19Agi taganï sile d’a a nga tarata. A tagamzi mi. 

20Mi djobozi ala: Angusa ki b’ir ra wanda ni hi nge ge? 

21A hulong dum ala: Ni hi Sesar-ra. Mi dazi ala: Agi hagi ahle sumala ni hi Sesar-ru 
na mi Sesar, agi hagi ahle sumala ni hAlona na mAlona mi. 

22Kid’a a hum zla ndatid’a, a le atchap, a aram a iya. 

A djop Jesus yam tchola hi suma matnid’a 
(Gol Mar 12.18-27, Luc 20.27-40) 

23Kur bur máma, Sadusiyê suma a nga dala suma matna a mba tchol akulo d’uo 
na, a mba ata Jesus, a djobom ala: 

24Ma hat suma, Moise mi dala: Le sana mi mit bei vut gorâ ni, wiyema mi vatcha 
ndata, mi djok andjaf wiyema. 

25Adjeu suma kid’iziya a nga adigamiya, azi ni b’oziyo taziya. Ma avo’â mi 
vatchad’a, mi mit bei mi vut gorâ, mi ar amamba mi wiyema. 

26Ma mbàna mi vad’u, ma hindina mi vat mi, gak mba yam ma kid’iziyana. 

27Blogozi pet, atcha ndata ti mit mi. 

28Kur bur ma tchola hi suma matnina, ti mba d’i arî atchad’a hi nge adigazi ge? 
Kayam azi ki zlazid’a pet a vat atchad’a. 

29Jesus mi hulong dazi ala: Agi vid’igi woi ni kayamba agi nga wagi mbaktumba 
hAlonid’a kad’eng mamba d’uo d’a. 

30Kayam fata suma a mba tchol akulo aduk suma matnid’a, azi mba vik arop pi, 
aropma a mba vik andjof fuo mi, wani azi mba ka’î d’igi malaika suma sä akulona 
na. 

31Wani yam tchola hi suma matnid’a, agi ndumugi nga zla d’a Alona mi dagizi ala: 

32An nAlona hi Abraham-ma, Alona hi Isa’â, Alona hi Jakob-ma mi d’a d’uo zu? 
Alona nAlona hi suma arinina, nga nAlona hi suma matnina d’i. 

33Ata yima ablau suma a hum zla mambina, a le atchap yam hat mamba. 

Vun ma he ma ngol ma kalâ 
(Gol Mar 12.28-34, Luc 10.25-28) 

34Wani ata yima Fariziyêna a hum ala Jesus mi seng wa vun Sadusiyêna sililu na, 
a tok tazi kamu. 

35Ma dingâ adigazi ni ma hat gata, mi djobom zlad’a á kugumu. Mi dum ala: 

36Ma hat suma, vun ma he ma ngol ma kur gatina ni ma lara ge? 

37Jesus mi hulong dum ala: Ang le yam Ma didina Alo mangâ ki hurung pet ki tang 
pet ki djib’er manga pet mi. 

38Wana ni vun ma he ma ngol ma avo’â. 

39Ma mbà ma d’igi mam nana ba wana: Ang le yam ndrangâ d’igi ang tanga na. 

40Gata hi Moise-sa pet ki hata hi suma djok vun Alonid’a pet a nad’u vun ma he 
ma mbà máma. 

Mesi azi ki David 
(Gol Mar 12.35-37, Luc 20.41-44) 

41Kid’a Fariziyêna a nga tokid’a, Jesus mi djobozi zlad’a tu ala: 

42Agi djib’eregi nana yam Mesi ge? Mi ni nge goroma ge? A hulong dum ala: 
Ni David goroma. 

43Mi dazi ala: Ni nana ba, Muzu’â hAlonina mi zut David mi yum ala Salana ge? 
Kayam David mi dala: 

44Ma didina Alona mi de mi Salana ala: Ang kak ata bigan nda ndjufa, gak an mba 
ni tin mang suma djangûna ad’u asengû. 

45Le David mi yum ala Salana ni, ni nana ba, Mesi mi mbut goroma ge? 

46Adigazi sama ndak á hulongôm zla d’a ded’a nga d’i. Bugola, sama ve tam á 
djobom zlad’ina nga d’uo mi. 

Matiye 23 

Giget ta yam suma hat gata ki Fariziyênid’a 
(Gol Mar 12.38-39, Luc 11.43,46; 20.45-46) 

1Ata yi máma, Jesus mi de zlad’a mablau suma ki mam suma hata ala: 

2Suma hat gata azi ki Fariziyêna a vrak kaka balum Moise á vagi ad’u gat mamba. 

3Kayam ndata, agi lagi nahle suma azi nga hagi vuna kazi á led’ina. Wani agi lagi 
sun mazid’a d’i, kayam azi de ni ki vunaziya, wani a nga le d’i. 

4Azi djin ahle suma aneka heîna, a tinizi kel suma, wani azi tazid’a a min dozi ki 
tchitchid’azi d’i. 

5Azi nga le sun mazid’a pet ni kayambala suma a waziya d’a, azi nga tchuk gan 
gata hAlonid’a atazi bibigilir, azi nga ndjap ahle suma djifâ avun baru mazina 
ndjundjû mi. 

6Azi min yima avo’â ata yima te tena ki zlumiyô suma avo’â kur gongîyo magi 
suma toka. 

7A min ala suma a gazi depa ad’u su’â, a yazi ala Suma hat suma mi. 

8Wani agiya, ar a yagi ala Suma hat suma d’i, kayam Ma hata ni tu, agi pet ni 
b’oziyo tagiya. 

9Ar agi yagi sama yam andagad’a ka hina ala Abugiya d’i, kayam Abugi ni tu, ni 
Ma sä akulona. 

10Ar sa mi yagi ala Suma avok sumina d’uo mi, kayam Ma avok sumina ni tu, ni 
Mesi. 



1628 

 

 
Bible azumeina 

© 1999, Alliance Biblique du Tchad 

 

 

 

11Wani ma ngol ma adigagina, ar mi mbut nazong magina. 

12Sama mi hle yam akulona, a mba hulongôm yam kä, sama mi ge yam kä na, a 
mba hlum yam akulo mi. 

Ni hohou d’a yam suma hat gata ki Fariziyê suma lop irid’a 
(Gol Mar 12.40, Luc 11.39-42,44,52; 20.47) 

13Jesus mi de kua ala: Ni zla d’a hohoud’a kagi agi suma hat gata kiFariziyê suma 
lop ira. Agi suma nga dugugi vun leu d’a akulod’a woi avok sumina, agi tagid’a 
nga kalagi kua d’i, wani agi nga ar suma a min kal kuana á kal kua d’uo mi. 

[14Ni zla d’a hohoud’a kagi agi suma hat gata ki Fariziyê suma lop ira, kayam agi 
tagi ahlena harop suma modonod’ina, agi tchenegi tchen nda fiyak ka lop ira. 
Kayam ndata, Alona mba mi kagi sariya d’a tcho d’a kal teglesa kagiya.] 

15Ni zla d’a hohoud’a kagi agi suma hat gata ki Fariziyê suma lop ira, kayam agi 
nga tid’igi yam andagad’a teteng, agi djagagi alum ma ngolâ teteng á fagi sama agi 
mbud’um ma Juif-fîna. Le agi mbud’um wa ma Juif-fâ da ni, bugola, agi mbud’um 
sana hi Jahanama-na yam mbà kal agiya. 

16Ni zla d’a hohoud’a kagi agi suma duk suma tagagi lovota mi ndrogi suma 
dukina. Agi nga dagi ala: Le sana mi gun tamï ki gong nga kud’ora hAlonid’a ni, 
gun nda kola ni hawa, wani le mi gun tamï ki lor ra kur gong nga kud’ora 
hAlonid’a ni, gun ndata mba d’i vumu. 

17Agi suma lilid’a suma duka, vama ngol ma kalâ ni ma lara, lora, d’oze gong nga 
kud’ora hAlonid’a d’a tin lor ra a tinit irat vat mAlona kuad’a zu? 

18Agi nga dagi ala: Le sana mi gun tamï ki yima ngal ahle suma ngat buzuna ni, 
gun nda kola ni hawa, wani le mi gun tamï ki he d’a hawa d’a yam yima ngal ahle 
suma ngat buzunid’a ni, gun ndata mba d’i vumu. 

19Agi suma duka, vama ngol ma kalâ ni ma lara, ni he d’a hawad’a, d’oze ni yima 
ngal ahle suma ngat buzu ma nga mi tinit irat vat mAlonina zu? 

20Kayam ndata, le sana mi gun tamï ki yima ngal ahle suma ngat buzuna ni, mi 
gun ni tam ki va máma kahle suma kama pet. 

21Le sana mi gun tamï ki gong nga kud’ora hAlonid’a ni, mi gun ni tam ki gong 
ndata kAlo ma nga kaka kurutna mi. 

22Le sana mi gun tamï kakulod’a ni, mi gun ni tam ki zlam mba amula hAlonid’a ki 
mam ma nga kaka katna mi. 

23Ni zla d’a hohoud’a kagi agi suma hat gata ki Fariziyê suma lop ira, kayam agi 
nga hagi dim d’utna, nala, mêta ki aneta ki kumina. Agi aragi ahle suma kal tegles 
kur gatina woi ta, nala, d’ingêra ki we hohowa suma ki d’engzenga. Djivid’a agi 
lagi ahle ndazina bei ar suma hiuna woi mi. 

24Agi suma duk suma tagagi lovota mi tagina, agi nga fogi vurutna woyo, wani agi 
nga ligigi djambala. 

25Ni zla d’a hohoud’a kagi agi suma hat gata ki Fariziyê suma lop ira, kayam agi 
nga mbuzugi huyok kopma ki tazana woi yed’et, wani huruzi ma krovona mi ni 
oîd’a ki kula ki djib’er ra bei ve tad’a ba d’a. 

26Ang Fariziyê ma duka, ang mbus hur kopma ki tazana woi adjeu tua. Hina wani, 
huyogozi pî mba mi mbut yed’et. 

27Ni zla d’a hohoud’a kagi agi suma hat gata ki Fariziyê suma lop ira, kayam agi ni 
d’igi asu d’a a gulud’ut hapid’a na. Ti djifa abu á gola, wani krovo ni oîd’a kaso’â hi 
suma matnina kahle suma tchimba pet mi. 

28Agi ni na mi. Abu ir suma agi ni d’igi suma d’ingêrâ na, wani hurugi krovo ni 
oîd’a ki lop ira ki tchod’a mi. 

Jesus mi de zlad’a yam ngopa 
(Gol Luc 11.47-51) 

29Jesus mi de kua ala: Ni zla d’a hohoud’a kagi agi suma hat gata ki Fariziyê suma 
lop ira, kayam agi nga minigi asud’a hi suma djok vun Alonid’a, agi minigi yam 
asud’a hi suma d’ingêrîd’a djifa mi. Agi nga dagi ala: 

30Ladjï ei sä ni kur atchogoid’a habuyoi ngolod’a ni, ei mba zlabei ki sed’ezi á tchi 
suma djok vun Alona d’i. 

31Kayam ndata, agi lagi glangâsâ kagi ala agi ni suma tchi suma djok vun Alonina 
grozi ngolona. 

32Hina, agi nga ndagagi vun sun nda ar abo abuyogi ngolod’a. 

33Agi guguyona, agi mageid’a grotna! Ni nana ba, agi mba ringîgi woi abo sariya 
d’a ka d’a ti tchugugi aduk aku d’a Jahanama-d’a ge? 

34Kayam ndata, an nga ni sunugi suma djok vuna azi ki suma ned’a ki suma hat 
gata. Agi mba tchagi suma dingâ, agi mba b’alagi suma dingâ akulo ata aguna, agi 
mba togi suma dingâ kur gongîyo magi suma toka, agi mba digigi suma hiuna á 
lazi ndaka kur azina kur azina mi. 

35Hina wani, buzu suma d’ingêrâ pet ma djang ngei yam andagad’ina, mi hulong 
kagiya, tinï ad’ud’a ata matna hi Abel ma d’ingêrâ dei, gak mba ata matna hi 
Zakari Barasi gorom ma agi tchum aduk yima a tinim iram vam mAlonina ki yima 
ngal ahle suma ngat buzunina. 

36Gagazi, an nga ni dagiya, ahle ndazina pet a mba hulong yam agi suma kur 
atchogoi d’a wandina. 

Jesus azi ki Jerusalem 
(Gol Luc 13.34-35) 

37Jesus mi de kua ala: Agi suma Jerusalem-ma, agi suma Jerusalem-ma, agi tchagi 
suma djok vun Alona, agi durugi suma Alona mi sunugizïna kahinad’a mi. Ni yan 
ga ba, an min á kod’ogi d’igi ahleka nga d’i kot grotna ad’u gigingât na ge? Wani 
agi nga minigi d’i. 

38Agi gologiya, aziyagi mba mi ar djona grib’ing. 

39Kayam ndata, an nga ni dagiya, agi mba wan nduo d’a, gak bur ma agi mba dagi 
ala: Ar Alona mi b’e vunam yam sama nga mi mba ki simiyê Ma didinina na. 

Matiye 24 

Jesus mi de yam b’laka hi gong nga kud’orid’a 
(Gol Mar 13.1-2, Luc 21.5-6) 

1Kid’a Jesus mi ndabu woi kur gong nga kud’ora hAlonid’a nga mi id’a, mam suma 
hata a mba gevem á tagam minda hi gong nga kud’ora hAlonid’a. 

2Wani Jesus mi hulong dazi ala: Agi wagi nga ahle ndazina pet tuo? Gagazi, an nga 
ni dagiya, ahina d’a a mba arat akulo yam ndrat ahinad’a bei hôt kä woid’a nga d’i. 

Ahle suma a mba le suma avok dabid’a hi duniyad’ina 
(Gol Mar 13.3-13, Luc 21.7-19) 

3Jesus mi nga kak kä yam ahina d’a Olif-fa. Mam suma hata a mba gevem vaziya, a 
djobom ala: Ang damiya, ahle ndazina a mba le ni mindja ge? Vama simat ma mba 
mi le ba suma a mba wala mba manga ki dabid’a hi duniyad’id’a a ar go na, ni me 
ge? 

4Jesus mi hulong dazi ala: Agi gologi tagi djiviya, ar sa mi vid’igi woi d’i. 

5Kayam ablau suma a mba mba ki simiyênu, a mba dala: An ni Mesi máma. Azi 
mba vit suma woi ngola. 

6Agi mba humugi siwela hayî ma durâ, agi mba humugi zla ayîna mi. Wani agi 
gologi tagi djiviya, ar vunadigagi d’i pat ti, kayam ahle ndazina mbeî a mba le, 
wani nad’u dabid’a hi duniyad’id’a d’i. 

7Kayam andjaf ma dingâ mba mi tchol djangûna kandjaf ma dingâ, leu d’a dinga 
mba d’i tchol djangûna ki leu d’a dinga, baktarad’a mba d’i nde, andagad’a mba d’i 
yir gigidji ata yina teteng mi. 

8Wani ahle ndazina pet a mba le ni d’igi ad’u tinda hi ndak ka vutid’a na. 

9Kayam ndata, azi mba hagi abo suma a mba djobogi vunagiya, a mba tchagi mi. 
Andjaf suma pet a mba noyôgi woi yam simiyên mi. 

10Ata yi máma, ablau suma a mba dadak bugolo, a mba he tazi abo taziya, a mba 
noî tazi mi. 

11Suma djok vun suma ka zlad’a ablaud’a a mba tchola, a mba lop vun suma ngola 
mi. 

12Kayam tchod’a mba d’i zul ngola, od’a hablau sumid’a mba d’i b’leng mi. 

13Wani sama mi ve tam ad’enga gak ad’u dabid’ina, mba mi fe suta. 

14Zla d’a Djivi d’a yam leud’a hAlonid’a a mba tchat walat tei mi suma yam 
andagad’ina pet á le glangâsâ mandjaf suma pet. Ata yi máma, ad’u dabid’a mba 
d’i mba. 

Vama ndjendje ma b’lak keina 
(Gol Mar 13.14-23, Luc 21.20-24) 

15Jesus mi had’azi kua ala: Kayam ndata, fata agi mba wagi Vamandjendje ma 
b’lak kei ma Daniel ma djok vun Alona mi de kama, mi nga tchola ata yima a tinim 
iram vam ma kal teglesîd’a, ar sama ndumba mi wäd’u zla ndata djiviya. 

16Ata yi máma, ar suma Jude-na a ring ngei aduk ahuniyôna. 

17Le sana mi nga akulo yam gonga ni, ar mi tchuk asem kä á kal kur gong mamba 
á hle va d’i. 

18Le sana mi nga kur asinena abageya ni, ar mi hulong avo á yo baru mam mba 
ngola d’uo mi. 

19Kur bur máma, ni zla d’a hohoud’a yam arop suma wirâ karop suma a nga ki 
grona abozina. 

20Agi tchenegi Alona yam ahle ndazina, ar a mba kur yima ab’lenga d’oze kur bur 
ma sabatna d’i. 

21Ndak ka ngol la mba d’i le suma kur bur mámid’a, kad’u tinda hi duniyad’id’a 
dei gak ki tchetchemba, andjaf ndak ka hina d’a ti le nga yat tu d’uo tua. Wani 
andjaf ndak ka hina d’a mba d’i le bugol luo d’a. 

22Wani ladjï Alona mi dadak burâ go d’uo ni, sana mba mi fe suta d’i. Wani ni 
kayam suma mi manazina ba, mi dadagï ki burâ wana. 

23Ata yi máma, le sana mi dagi ala: Gola! Mesi máma mi kä wana d’oze ala: Gola! 
Mi sä wana ni, agi hagi gagazid’a kam mbi. 

24Suma ka zlad’a a mba tchol a mba yi tazi ala azi ni Mesi, suma dingâ a dala azi ni 
suma djok vun Alona. A mba lahle suma simat suma nglona kahle suma ndandalâ, 
kayam le a ndaga ni, a mba lop vun suma Alona mi manazina mi. 

25Gola! An dagi wa ahlena woi avok da’. 

26Le azi dagi ala: Gola! Mi sä abageya ni, agi igi d’i, d’oze ala: Gola! Mi nga ngeid’a 
ka hî ni, agi hagi gagazid’a d’i. 

27Ni d’igi alona mi wileï abo ma yorogona gak mi ndeza woi abo ma fladegena na, 
mbad’a hi an Gor Sanid’a ni na. 

28Ata yima harâ mi nga kuana, ata yi máma, aba’â mba mi tok kua mi. 

Mbad’a hi Gor Sanid’a 
(Gol Mar 13.24-27, Luc 21.25-28) 

29Jesus mi dazi kua ala: Bugol ndaka hi bur mámid’a, atogo hina zak afata mba d’i 
mbut nduvunda, tilâ mba mi b’o d’i, tchitchiud’a mba d’i tchugï kä, ahle suma 
ad’eng suma akulona a mba yira. 

30Ata yi máma, simata hi an Gor Sanid’a mba d’i ndeï akulo. Kur bur máma andjaf 
suma yam andagad’ina pet a mba tchiya, a mba wan an Gor Sana mba ni mbeï kur 
d’ugula kad’enga ki subur ra ngola. 

31An mba ni sun malaika mana, a mba bu adif fa ngola, a mba tok suma an 
manazina abo yima fid’ina gak ata avun dabid’a handagad’id’a pet mi. 

Hat ta yam tulumid’a 
(Gol Mar 13.28-31, Luc 21.29-33) 

32Jesus mi had’azi kua ala: Agi vagi hata yam d’ogolâ hi tulumina: Fata abom nde 
wa tchuk d’ufa ni, agi wagi ala amenda mba wa go. 

33Hina mi, fata agi wagi ahle suma hina na a nga le d’a, ata yi máma, agi wagi ala 
an Gor Sana ni nga go avun agre’â. 

34Gagazi, an nga ni dagiya, suma kur atchogoi d’a wandina, a mba bo pet ti gak 
ahle ndazina pet a mba le tua. 

35Akulod’a kandagad’a a mba kal leyo, wani zla manda mba d’i kal lei d’i. 

Alona tu ni ma we bur ma dabid’ina 
(Gol Mar 13.32-37, Luc 17.26-30,34-36) 

36Jesus mi had’azi kua ala: Wani yam zla mbad’a hi bur máma ki ler ndatid’a, sa 
nga mi we d’i, d’oze malaika suma sä akulona, d’oze an tan Gorâ pî, ni we nga d’i; 
nAbui Alona tu gid’eng ba, mi we. 

37Wani mbad’a hi an Gor Sanid’a mba d’i le ni d’igi burâ hi Noe-na na mi. 

38Kayam adjeu avok ka bei mbina mi kusa, suma a nga te, a nga tche, a nga vik 
aropma, a nga he grozina ndjufâ gak bur ma Noe mi kal kur batod’ina. 

39Azi we nga va d’i, gak mbina mi mba mi yozi woi pet. Mbad’a hi an Gor Sanid’a 
mba d’i le ni hina dedege mi. 

40Ata yi máma, le suma mbà a nga kur asinena ni, a mba hle tu, a mba ar tu mi. 

41Le aropma mbà a nga lud’a ni, a mba hle tu, a mba ar tu mi. 

42Kayam ndata, agi kagagi ki ndjola, kayam agi wagi nga bur ma mbad’a hi an 
Salaginina d’i. 

43Wani agi wagi djiviya, le samazina mi we yima sama kula nga mba kuana ni, mi 
ka’î ndjola, nga mi ar ma kula mi kulum mbi. 

44Kayam ndata, agi pî, minigi tagiya, kayam ata yima agi nga djib’eregi d’uo na, an 
Gor Sana mba ni mba kua. 

Azong ma d’engzengâ ki ma bei d’engzengâ 

(Gol Luc 12.41-48) 

45Jesus mi had’azi kua ala: Ni nge nazong ma d’engzeng ma ne ma salama mi 
tinim yam suma avo hatama á b’rawazi tena ata yama ge? 

46Azong ma salama mi hulongî avo hatam mi fum nga mi le hina na, mi le furîd’a. 

47Gagazi, an nga ni dagiya, salama mba mi tinim yam ahle suma avo hatama pet. 

48Wani le azong máma ni ma tchona ni, mba mi de kurum ala: Salana mba mi mba 
atogo d’i, 

49mba mi nde to ndrom suma sunda, mba mi te, mba mi tche zlapa ki suma a 
gurut ki sümina. 

50Salama mba mi mba kur bur ma mam nga mi djubum mbuo na, ata yima mam 
we d’uo na mi. 

51Salama mba mi tchum tod’a. Azong máma mba mi fe wurak mamba zlapa ki 
suma lop ira. Ni yima suma a mba tchi a mba mut siyazi kua ngolina. 

Matiye 25 

D’ogol ma yam gro yugunei suma dogonina 

1Jesus mi had’azi kua ala: Ata yi máma, leu d’a akulod’a mba d’i hle tat ni d’igi gro 
yugunei suma dogo suma a yo lalam mazid’a a buzuk á d’ugol sala telina na. 

2Vahl adigazi ni suma lilid’a, vahl ni suma ned’a. 

3Suma lilid’a a yo lalam mazid’a, wani a yo nga mbulâ abozi d’i. 

4Wani suma ned’a a yo gugurei mazi suma mbulâ abozi zlapa ki lalam mazid’a. 

5Kid’a sala tela yam sä d’i ve tua d’a, irazi nde d’i lazi sena, a bur sena. 

6Kandjege dangâla, dela nga d’i yi ala: Gola! Sala tela nga mi djïya. Agi buzugugi 
d’ugulomu. 

7Ata yi máma, gro yuguneina pet a tchol akulo, a nga min lalam mazid’a. 

8Suma lilid’a a de mi suma ned’a ala: Agi hami mbul do, kayam lalam mamid’a ti 
mit ni mid’a. 

9Wani suma ned’a a hulong dazi ala: Dam mbulâ mba mi ndak kami ki agi d’i. Agi 
igi gen suma a nga guzum mbeina, agi guzugi yam tagiya. 

10Kid’a azi i gusid’a, sala tela mi mba. Yugunei suma a min tazina a tchuk ki 
sed’em ata yima te ma tela; bugola, a duk vuna. 

11Bugola, yugunei suma hiuna a mba, a dala: Salamina, Salamina, ang malami 
vuna. 

12Wani mi hulong dazi ala: Gagazi, an nga dagiya, an wagi nga d’i. 



1634 

 

 
Bible azumeina 

© 1999, Alliance Biblique du Tchad 

 

 

 

13Jesus mi de kua ala: Kayam ndata, agi kagagi ki ndjola, kayam agi wagi nga burâ 
d’oze lera d’i. 

D’ogol ma yam azungeî suma hindinina 
(Gol Luc 19.11-27) 

14Jesus mi had’azi kua ala: Leu d’a akulod’a mba d’i hle tat ni d’igi sama mi tchol á 
i yam andaga d’a dinga, mi yi azungeî mama, mi hazi bege mamba abozi na na. 

15Mi he mi ma tuna gurzu talanda vahl, mi he ma hina mbà, mi he ma hina tu mi, 
nge nge pî ndak yam ad’eng mama. Mi ge tam mi iya. 

16Ata yi máma na wat, ma ve talanda vahlâ, mi i mbut abom ki sed’ed’u, mi fe 
mbina kat kua vahl. 

17Mam ma ve talanda mbàna, mi le hina mi, mi fe kat kua mbà mi. 

18Wani ma ve talanda tuna, mi i djogot zula kä andaga, mi ngei beged’a hi 
salamid’a kua. 

19Bugol la bizad’a ablaud’a, salazina mi hulongîya, mi nde ndum bege d’a mi 
hazizid’a. 

20Ma ve talanda vahlâ mi mba ki talan nda dinga kua vahl, mi dala: Salana, ang 
han talanda vahl. Gola! An fe d’a dinga kat kua vahl wana. 

21Salama mi dum ala: Djivi heî, ang azong ma djivi ma d’engzengâ. Ang le 
d’engzeng kahle suma akid’eina, an mba ni tining yam ahlena ablaud’a. Ang mbeï 
le furîd’a ki sed’enu. 

22Ma ve talanda mbàna mi mba, mi dum ala: Salana, ang han talanda mbà. Gola! 
An fe d’a dinga kat kua mbà wana. 

23Salama mi dum ala: Djivi heî, ang azong ma djivi ma d’engzengâ, ang le 
d’engzeng kahle suma akid’eina, an mba ni tining yam ahlena ablaud’a. Ang mbeï 
le furîd’a ki sed’enu. 

24Ma ve talanda tuna mi mba, mi dum ala: Salana, an wala angî sama ad’engâ, ang 
nga dut ata yima ang yak nga kua d’uo na, ang nga tok ata yima ang zar nga kua 
d’uo na mi. 

25An ring mandarâ, an i ngei talan manga kä aduk andagad’a. Gola! Va mangâ 
wana. 

26Wani salama mi hulong dum ala: Ang azong ma tcho ma azulomba, ang le wala 
an nga ni dut ata yima an yak nga kua d’uo na, an nga ni tok ata yima an zar nga 
kua d’uo na mi ni, 

27ang i handji bege manda abo suma ngom beged’a, an mba ka hina wani, an fat ni 
ki mbiyod’u. 

28Agi vagi talan nda abomba, agi hat mi ma mamba dogona. 

29Kayam sama nga ki va aboma, a mba hum kam kua ngola. Wani sama nga ki va 
abom mbuo na, vama mam nga ki na pî a mba hlumzi woi abomu. 

30Agi gagi azong ma tcho máma woi abu kur nduvunda. Ni yima suma a mba tchi 
a mba mut siyazi kua ngolina. 

Sariya d’a dananda 

31Jesus mi had’azi kua ala: Fata an Gor Sana mba ni mbeï kamul manda zlapa ki 
malaikana peta, ata yi máma, an mba ni kak yam zlam man nda amul la subura. 

32Andjaf suma pet a mba tok kä avoronu. An mba ni walazi irazi woi d’igi ma pola 
mi wal ir tumiyôna ki b’ogeina na. 

33An mba ni tok tumiyôna yam bigan nda ndjufa, b’ogeina yam bigan nda gulad’a 
mi. 

34Ata yi máma, an amulâ mba ni de mi suma yam bigan nda ndjufina ala: Agi 
suma Abun mi b’e vunam kagina, agi mbeyegïya, agi tagi leu d’a a minit kagi kad’u 
tinda hi duniyad’a deid’a. 

35Kayam meid’a ti tchanu, agi han tena; vunan mi so, agi han mbiyo ma tched’a; 
an mba akoid’a, agi van avo hatagi mi. 

36An gandilad’a, agi tchugun baruna atanu; an tugud’eid’a, agi mba d’unu; an kur 
dangeina, agi mbagi geven mi. 

37Ata yi máma, suma d’ingêrâ a mba hulongôn ded’a ala: Salamina, ni mindja ba, 
ami wang ki meid’a ba, ami hang tena ge? D’oze ami wang ki vun ma sod’a ba, ami 
hang mbina ge? 

38Ang mba akoid’a ni mindja ba, ami vang avo hatami ge? D’oze gandilad’a ami 
tchugung baruna atang ge? 

39Ni mindja ba, ami wang tugud’eid’a d’oze kur dangeina ba, ami i d’ung nge? 

40An amulâ mba ni hulongôzi ded’a ala: Gagazi, an nga ni dagiya, vama agi lum ki 
ma gor ma kid’ak aduk b’oziyon suma wanina, agi lumî mi anu. 

41An mba ni de mi suma yam bigan nda gulad’ina ala: Agi suma Alona gagi 
vunina, agi hud’ugi sä geven ndei dei, agi igi aduk aku d’a didin nda a minit 
yam diable azi ki malaika mamid’a. 

42Kayam meid’a ti tchanu, agi han nga vama te d’i; vunan mi so, agi han nga 
mbiyo ma tche d’i. 

43An mba akoid’a, agi van nga avo hatagi d’i; an gandilad’a, agi tchugun nga 
barud’a atan ndi; an tugud’eid’a, kur dangeina mi, agi d’un nga d’i. 

44Ata yi máma, azi mba hulongôn ded’a ala: Salamina, ni mindja ba, ami wang ki 
meid’a, d’oze vun ma sod’a, d’oze akoid’a, d’oze gandilad’a, d’oze tugud’eid’a, 
d’oze dangeina ba, ami ndjunung nguo ge? 

45Ata yi máma, an amulâ mba ni hulong dazi ala: Gagazi, an nga ni dagiya, ata 
yima agi lagi nga va mi ma gor ma kid’ak aduk gugurei suma wana d’uo na, agi 
lum mbuo ni mi anu. 

46Azi mba i kur ndak ka didinda, wani suma d’ingêrâ a mba i kur ari d’a didinda 
mi. 

Matiye 26 

Suma nglona a ndjak vunazi tu yam Jesus 
(Gol Mar 14.1-2, Luc 22.1-2, Jn 11.45-53) 

1Kid’a Jesus mi dap hat mamba peta, mi de mi mam suma hata ala: 

2Agi wagi ala ar burâ mbà, vun til ma Pa’â mba mi le, a mba han an Gor Sana abo 
suma á b’alan akulo ata aguna. 

3Ata yi máma, nglo suma ngat buzuna azi ki suma nglona hi Juif-fîna, a tok hur 
azina hi ma ngol ma ngat buzu ma a yum ala Kayif-fâ. 

4A ndjak vunazi yam Jesus ni nana ba, azi vum ki lemba á tchum mbei ge? 

5Wani azi nga dala: Ar ei vum kur yima vun tilâ d’i, kayam ar huneîd’a ti tchol 
aduk suma d’i. 

Atchad’a ti vo mbulâ yam Jesus 
(Gol Mar 14.3-9, Jn 12.1-8) 

6Kid’a Jesus mi nga Betani avo hi Simon ma libinid’a, 

7atchad’a ti mba kagel la albatred’a oîd’a ki mbul ma his ma afufuî ma guzum 
ngola heîna. Ti vom yam Jesus kid’a mi nga avun tenid’a. 

8Wani kid’a suma hata a we hina d’a, huruzi zala, a dala: Ni kayam me ba, ti b’lak 
mbul máma woi na ge? 

9Sana mi ndak á gus mbul máma woi ki beged’a ngola á he mi suma houd’a. 

10Wani Jesus mi we zla ndata, mi dazi ala: Ni kayam me ba, agi ndagagi atcha 
ndata hina ge? Ti le ni sun nda ata yata kanu. 

11Agi nga ki suma houd’a teteu, wani an nga ki sed’egi teteu d’i. 

12Mbul ma ndat ti sad’andji atana, ti minin ni yam tos manda. 

13Gagazi, an nga ni dagiya, ata yima lara ge pet ma a mba tchi wal Zla d’a Djivid’a 
kua yam andagad’a petna, a mba de yam vama atcha ndata ti luma á djib’er kad’u. 

Judas mi min zlad’a á he Jesus abo suma nglona 
(Gol Mar 14.10-11, Luc 22.3-6) 

14Ata yi máma, ma aduk suma hat suma dogo yam mbà ma a yum ala Judas 
Iskariyod’u na, mi i gen nglo suma ngat buzuna. 

15Mi dazi ala: Le an hagi Jesus abogiya ni, agi mba han ni me ge? A hum bege d’a 
hapa dok hindi. 

16Ata yi máma, nga mi hal lovota á hazi Jesus aboziya. 

Jesus mi te Pa’â ki mam suma hata 
(Gol Mar 14.12-21, Luc 22.7-14,21-23, Jn 13.21-30) 

17Ad’u tinda hi vun til ma a lum kavungô ma bei angufina, suma hata hi Jesus-na a 
mba gevem a djobom ala: Nata yima lara ba, ang min ala ami i mining yima ei tei 
Pa’â kuana ge? 

18Mi dazi ala: Agi igi hur azina avo hi sana tu, agi dum ala: Ma hat suma mi dala: 
Yi mana mba wa, an min te Pa’â avo hatang ki man suma hata. 

19Suma hata a le d’igi Jesus mi hazi vuna na, a min te ma Pa’â kua. 

20Kid’a afata nik dad’a, Jesus mi nga kak kä avun tena ki mam suma hat suma 
dogo yam mbàna. 

21Kid’a a nga avun tenid’a, Jesus mi dazi ala: Gagazi, an nga ni dagiya, sana tu 
adigagi mba mi han abo suma. 

22A djib’er ngola heî, nge nge pî nga mi djobom ala: Salana, ni an ndju? 

23Mi hulong dazi ala: Ma nga ni duvun ki sed’en kur angala tuna, ni ma mba han 
abo sumina. 

24An Gor Sana nga ni i á matna d’igi a b’ir kan kur mbaktumba hAlonid’a na. Wani 
ni zla d’a hohoud’a yam sama kol ma mba mi han an Gor Sana abo sumina. Sa 
máma ladjï a vud’um mbuo pî ni, hotei. 

25Judas ma hum abo sumina, mi djobom ala: Ma hat suma, ni an ndju? Jesus 
hulong dum ala: Ang de wa da’. 

Mbruka havungônid’a 
(Gol Mar 14.22-26, Luc 22.15-20, 1 Kor 11.23-25) 

26Kid’a azi nga ted’a, Jesus mi hlavungôna, mi le mersi mAlona kamu, mi 
mbrugum kä, mi haziziya, mi dazi ala: Agi vagiya, agi tagiya, ma wana ni hliwinu. 

27Bugol mi hle kopma. Kid’a mi le mersi mAlona kamba, mi haziziya, mi dazi ala: 
Agi pet tchagi kuru, 

28kayam ma wana ni buzuwanu. Ni vun ma djin ma awilina hAlonina, ni buzuwan 
ma mba mi djang ngei yam ablau sumina, kayambala Alona mba mi vat hurum 
mbei yam tcho mazid’a d’a. 

29Gagazi, an nga ni dagiya, an dok tche süm guguzlud’a bugol luo d’a, gak kur bur 
ma an mba ni tche ma awilina ki sed’egi kur leud’a hAbundina. 

30Ata yima a hle sawal la gile Alona tuna, a buzuk a i yam ahina d’a Olif-fa. 

Jesus mi de woi yam tin vuna hi Pierre-râ 
(Gol Mar 14.27-31, Luc 22.31-34, Jn 13.36-38) 

31Jesus mi dazi ala: Kur andjege d’a inid’a, agi pet mba aran ndeyo, d’igi 
mbaktumba hAlonid’a ti de na ala: An mba ni tchi ma pola, ades tumiyôna mba mi 
b’rau woi yayak. 

32Wani fata an tchol akulo aduk suma matnid’a, an mba ni iza avorogi yam 
andaga d’a Galile-d’a. 

33Wani Pierre mi dum ala: Le suma dingâ pet a arang ngei pî ni, an mba ni arang 
ngei d’i. 

34Jesus mi hulong dum ala: Gagazi, an nga ni dangû, kur andjege d’a inid’a bei 
ahle’â mi hela, ang mba tin vunang kan tata yang hindi ala ang wan nga d’i. 

35Pierre mi dum ala: Le nda’î á matna ki sed’eng pî ni, an mba ni tin vunan kang 
ngi. Suma hata pet a de hina mi. 

Jesus mi tchen Alona kur Gesemane 
(Gol Mar 14.32-42, Luc 22.39-46) 

36Ata yi máma, Jesus mi i ki sed’ezi ata yima a yum ala Gesemane-na. Mi de mi 
mam suma hata ala: Agi kagagi ka hî djang, an i ni tchen Alona. 

37Mi yo Pierre azi ki Zebede grom suma mbàna. Tam mbi nde lum a’alî, hurum 
hat mi. 

38Ata yi máma, mi dazi ala: Hurun b’lak kakazeî á matna; agi kagagi ka hî ki ndjola 
zlapa ki sed’enu. 

39Mi hut sä avok hina nde, mi ge tam kä, mi tchen ala: Abunu, le ndak hina ni, ang 
hle kop ma ayî ma wana woi kanu. Wani ang le ni ata min manda d’i, wani ang le 
nata min manga. 

40Mi hulong mi mba gen mam suma hat suma hindina, mi fazi a nga sena. Mi de 
mi Pierre ala: Agi ndak á kagagi ndjola ki sed’en lera tu d’uo zu? 

41Agi kagagi ki ndjola, agi tchenegi Alona, kayam agi tchugugi kur kuka d’i. 
Gagazi, hurâ mina, wani hliu tad’a amangeîd’a. 

42Mi i yam á mbàd’a, mi tchen ala: Abunu, le kop ma wana ndak á kal lei kan bei 
an tchumu ni, ang le nata min manga. 

43Mi hulong mi mba mi fazi kur sena kua d’ei, kayam irazi d’i so woi ngolol abo 
sena. 

44Mi hulong mi araziya, mi i tchen yam á hindid’a, mi de ni zla d’a avok ndata d’ei. 

45Mi hulong mi mba gen mam suma hata, mi dazi ala: Ki tchetchemba, agi nga 
burugi sena, agi tugugi tagi tua! Gola! Yina mba wa, a nga han an Gor Sana abo 
suma tchona. 

46Agi tchologi akulo, ei iya. Gola! Sama nga mi han abo sumina mi mba wa go. 

Ved’a hi Jesus-d’a 
(Gol Mar 14.43-50, Luc 22.47-53, Jn 18.3-12) 



1639 

 

 
Bible azumeina 

© 1999, Alliance Biblique du Tchad 

 

 

 

47Kid’a Jesus nga mi de zlad’a tua d’a, Judas ma aduk suma hat suma dogo yam 
mbàna, mi mbeï kablau suma ad’um ki mbuguyo suma fuyogeina ki tutuguyona 
aboziya. Azi ni suma suma nglo suma ngat buzuna azi ki suma nglona hi Juif-fâ a 
sunuzïna. 

48Judas ma hazizi abozina, mi tagazï vama simata ala: Sama an i sobom vunama, 
ni mamu; agi vagizi djivi ped’et. 

49Ata yi máma na wat, Judas mi hut go gen Jesus, mi dum ala: Lafiya, Ma hat suma, 
an gang depa. Mi sobom vunamu. 

50Jesus mi dum ala: Bäna, vama ang mba á luma, ang lumu. Ata yi máma, a gabozi 
woi yam Jesus, a vumu. 

51Gola! Ma dingâ aduk suma a nga tchola gen Jesus-na, mi nik abomu, mi pat 
mbigeu mam mba fiyaka, mi ka hum azongâ hi ma ngol ma ngat buzuna woyo. 

52Ata yi máma, Jesus mi dum ala: Ang hulong mbigeu manga kur aziyad’u, kayam 
suma pet suma a yo mbuguyo suma fuyogeina abozina, a mba bo ni matna hi 
mbuguyo suma fuyogeinina. 

53Ang we nga d’ala an ndak á tchen Abun mi sununï malaikana adesâ kal dogo 
yam mbà ka tchetchemu d’a d’uo zu? 

54Le ni na ni, ni nana ba, zla d’a a b’irit kur mbaktumba hAlonid’a ti ndak memet 
kan nge? 

55Ata yi máma, Jesus mi de mablau suma ala: Agi mbagi ki mbuguyo suma 
fuyogeina ki tutuguyona abogi á van d’igi sama kula na? Burâ ki burâ an nga kaka 
kur gong nga kud’ora hAlonid’a, nga ni hat suma, wani agi van nga d’i. 

56Wani ahle ndazina a le hina pet ná ndak vun b’ira hi suma djok vun Alonid’a 
memet. Ata yi máma, mam suma hata pet a aramu, a ringâ. 

Jesus mi nga avok suma b’ak zlad’a 
(Gol Mar 14.53-65, Luc 22.54-55,63-71, Jn 18.13-14,19-24) 

57Suma a ve Jesus-na, a i ki sed’em hur azina hi ma ngol ma ngat buzunina Kayif, 
ata yima suma hat gata azi ki suma nglona a nga toka kuana. 

58Pierre nga mi djï blogom mbei hina dei, gak mi kal hur azina hi ma ngol ma ngat 
buzunina. Mi kak kä gen suma ndjola á we vama mba mi lena. 

59Nglo suma ngat buzuna azi ki suma b’ak zlad’a ki zlazi pet a hal glangâs ma 
aboina yam Jesus á tchum mbeyo. 

60Wani azi fe nga va d’i. Hina pî, suma glangâs suma aboina ablaud’a a mba, a le 
glangâs ma aboina kamu. Bugolâ, suma mbà a mba, a dala: 

61Sama wana mi dala: An ndak á to gong nga kud’ora hAlonid’a kä, an mba ni 
minit akulo kur bur ma hindina. 

62Ma ngol ma ngat buzuna mi tchol akulo, mi djop Jesus ala: Ang nga de zla tu d’i? 
Ang nga hum zla d’a sum ndazina a nga tchugungzi kanga d’i? 

63Wani Jesus ngruf kiki. Ma ngol ma ngat buzuna mi dum kua ala: An gunung ki 
simiyê Alo ma arina, ang le ni Mesi Alona Goroma ni, ang damiya. 

64Jesus mi dum ala: Ang de wa da’. Wani an nga ni dagiya, ki tchetchemba agi mba 
wagi an Gor Sana ni sä kaka ata bik ka ndjufa hAlo ma ad’engîd’a, agi mba wan an 
mbeï kur d’ugula mi. 

65Ata yi máma, ma ngol ma ngat buzuna mi haû baru mamba woyo, mi dala: Mi 
las Alona, ei dok halei suma glangâsâ d’uo d’a. Agi humugi las sa mi las Alonid’a. 

66Agi djib’er magid’a nana? Azi hulong dum ala: Mi ndak á tchid’a. 

67Kayam ndata, a tuvom ayôna iramu, a tomu. Suma dingâ a tom kaboziya, 

68a dala: Ang Mesi, ang tagamiya, ang damiyâ, sama tongâ ni nge? 

Pierre mi tin vunam yam Jesus 
(Gol Mar 14.66-72, Luc 22.56-62, Jn 18.15-18,25-27) 

69Kid’a Pierre mi nga kaka kä abu hur azinid’a, weid’a hi ma ngolâ hi suma ngat 
buzunid’a, ti hut gevem ti dum ala: Ang nga ki Jesus ma Galile máma mi. 

70Wani mi tin vunam avorozi pet, mi dala: An we nga vama ndak duma d’i. 

71Kid’a mi nde woi á i avun agre’îd’a, wei d’a dinga ti wumu. Ti de mi suma a nga 
ata yi mámina ala: Sama wana ni ki Jesus ma Nazarat-na mi. 

72Wani Pierre mi tin vunam kua d’ei, mi gun tam ala: An we nga sa máma d’i. 

73Bugol ndjö, suma a nga ata yi mámina a hut gen Pierre, a dum ala: Gagazi, ang 
nga adigazi mi, kayam zla mang nga ded’a gang ad’ung ngeyo. 

74Wani mi nde yahlena kamu, mi gun tam ala: An we nga sa máma d’i. Ata yi 
máma na wat, ahle’â mi hela. 

75Pierre mi djib’er yam zla d’a Jesus dumzi ala: Avok bei ahle’â mi hela, ang mba 
tin vunang kan yang hindi ala ang wan nga d’uo d’a. Mi ndabua, mi tchi ngola. 

Matiye 27 

A i ki Jesus mi Pilat 
(Gol Mar 15.1, Luc 23.1-2, Jn 18.28-32) 

1Kid’a yina fo dad’a, nglo suma ngat buzuna ki zlazi pet ki suma nglona hi Juif-fîna 
a ndjak vunazi yam Jesus á tchum mbeyo. 

2Azi djinim a im a hum abo Pilat ma te yamba. 

Matna hi Judas-sâ 
(Gol Sun SS 1.18-19) 

3Ata yima Judas ma hum abo sumina mi we d’ala sariyad’a ti ve wa Jesus d’a, mi 
mbut hurumu, mi hulong ki bege d’a hap pa dok hindid’a mi nglo suma ngat 
buzuna azi ki suma nglona. 

4Mi dazi ala: An le tchod’a, kayam an he sama d’ingêrâ á tchid’a. Wani azi dum 
ala: Ndolomi d’ei? Ni zla manga. 

5Mi yagazi beged’a kä kur gong nga kud’ora hAlonid’a, mi ndabua, mi i tchuk 
ziyona kelemu. 

6Wani nglo suma ngat buzuna a yo bege ndata, a dala: Gat meid’a arei nga lovota 
á tchuk bege ndata kur zanduk ma nga kur gong nga kud’ora hAlonid’ina d’i, 
kayam me ni bege d’a buzuna. 

7A ndjak vunaziya, a gus asinena hi ma min duguyonina ki bege ndata, kayam a 
tos angoyogeina kua. 

8Kayam ndata, asine máma a nga yum ala Asine ma buzuna gak ini. 

9Ahle ndazina a le hina ná ndak vun zla d’a ma djok vun Alona Jeremi mi dat ala: 
A yo bege d’a hap pa dok hindid’a ni bege d’a Israel-lâ a ndjak vunazi á hat kamba 
d’a. 

10A he bege ndata yam asinena hi ma min duguyona d’igi Ma didina mi han vuna 
na. 

Pilat mi djop Jesus 
(Gol Mar 15.2-5, Luc 23.3-5, Jn 18.33-38) 

11Jesus mi nga tchola avok ma te yamba. Ma te yamba mi djobom ala: Angî amulâ 
hi Juif-fîna zu? Jesus mi hulong dum ala: Ang de wa da’. 

12Wani ata yima nglo suma ngat buzuna azi ki suma nglona a nga tchugum zlad’a 
kama, mi hulong nga zla d’a ded’a d’i. 

13Ata yi máma, Pilat mi dum ala: Ang hum nga ahle suma a nga tchugungzi kang 
wana d’uo zu? 

14Jesus mi hulongôm nga zla d’a ded’a d’i. Kayam ndata, ma te yamba mi le atchap 
ngola. 

A ka sariya d’a matna yam Jesus 
(Gol Mar 15.6-15, Luc 23.13-25, Jn 18.39–19.16) 

15Kur bur ma vun til ma Pak ma lara pî, ma te yamba kur hat mamba nga mi gazi 
sama dangeina akulo tu ma ablau suma a minima. 

16Kur bur máma, azi nga ki sama dangei ma simiyêm nga yi heîna, simiyêm ala: 
Jesus Barabas. 

17Pilat mi djop ablau suma a nga tokina ala: Agi min an gagi ni nge akulo ge? Jesus 
Barabas, d’oze Jesus ma a yum ala Christ-sâ zu? 

18Kayam mi we tcha ala ni yam yungôra ba, a hum ki Jesus wana. 

19Kid’a Pilat mi nga kaka yam zlam mba ka sariyad’a tua d’a, amamba geï sunda 
atamu. Ti dum ala: Ang le va ki sama d’ingêr máma d’i, kayam adïd’a dan kama 
andjege ngola yam zla mamba. 

20Wani nglo suma ngat buzuna azi ki suma nglona, a tchol le hozugona mablau 
suma ala a tchenemî yam Barabas mi gum akulo, mi tchi Jesus woyo. 

21Ma te yamba mi hulong dazi ala: Suma mbà wana, agi min an gagi ni nge akulo 
ge? Azi dum ala: Barabas. 

22Pilat mi hulong dazi ala: Na ni an le ni nana ki Jesus ma a yum ala Christ-sâ ge? 
Azi pet a dala: B’alam akulo ata aguna. 

23Mi dazi ala: Ana, mi le ni tcho me ge? Wani azi dok er ad’uzi akulo ad’enga ala: 
B’alam akulo ata aguna. 

24Ata yima Pilat wala mam ndak á le va d’uo na, wani yala nga mi i avogovogo, mi 
gul mbina, mi mbus abom avok ablau suma. Mi dazi ala: Buzuna hi sama d’ingêr 
mámina nga kan ndi, ni zla magid’a. 

25Ablau suma pet a hulong dum ala: Ar buzuwam kak kami ki gromina mi. 

26Ata yi máma, Pilat mi gazi Barabas akulo, wani mi to Jesus ki blafâ. Mi hazizi ala 
a b’alam akulo ata aguna. 

Azigarâ a nga las Jesus 
(Gol Mar 15.16-20, Jn 19.2-3) 

27Azigarâ hi ma te yambina a i ki Jesus hur azina hi ma te yambina, a tok ndrozi 
azigarâ pet gevemu. 

28A fogom baru mamba woyo, a tchugum baru d’a hleud’a atamu. 

29A tchil avaval aweid’a, a kulubumzi kamu. A dengêm tchereuna abom ma 
ndjufâ, a grif kä avoromu, a nga lazam ala: Lafiya, amulâ hi Juif-fîna, ami gang 
depa. 

30A tuvom ayôna iramu, a ve heleu ndata, a wad’am ki yamu. 

31Kid’a azi luwum dad’a, a fogom barud’a woi atamu, a tchugum baru mama 
atamu, a im woi kel á b’alam akulo ata aguna. 

A b’al Jesus akulo ata aguna 
(Gol Mar 15.21-32, Luc 23.26-43, Jn 19.17-27) 

32Kid’a azi buzuk kei kela, a ngaf ki sama Siren-na simiyêm ala Simon. Azigarâ a 
vum kad’enga ala mi hlagu ma b’ala hi Jesus-na kamu. 

33A mbaza ata yima a yum ala Golgota na, nala, Yima asok yamba. 

34Azi hum süm guguzlud’a gizeîd’a ki mayaûna, wani kid’a mi djugumba, mi 
tchum mbuo. 

35Bugola, a b’alam akulo ata aguna, a b’rau baru mama aduk taziya, a tum gumara 
kad’u. 

36A kak kä á ngomomu. 

37Zla d’a a tchugumzi kamba a b’irit akulo ala: Wana ni Jesus amulâ hi Juif-fîna. 

38A b’al suma kula mbà ki sed’emu, tu ata bigam mba ndjufa, tu ata bigam mba 
gulad’a mi. 

39Suma a nga kalâ a nga ngulumu, a nga kidjik yaziya. 

40A dum ala: Ang ma ala ang to gong nga kud’ora hAlonid’a kä ang minit akulo 
kur bur ma hindina na, ang sut tangû. Le angî Alona Goroma ni, ang tchugï aseng 
kä woi ata agu ma b’ala. 

41Nglo suma ngat buzuna azi ki suma hat gata ki suma nglona a lazam hina mi, a 
dala: 

42Mi sut suma dingâ, wani mi ndak nga á sut tam mbi. Le mam namulâ hi Israel-
lîna ni, mi tchugï asem kä tchetchem ata agu ma b’ala, ei mba hei gagazid’a kamu. 

43Mi tin hurum yam Alona; le mi le kamu ni, ar mi sud’um ka tchetchem, kayam 
mi dala: An nAlona Goroma. 

44Suma kul suma a b’alazi ki sed’ema, a ngulum hina mi. 

Matna hi Jesus-na 
(Gol Mar 15.33-41, Luc 23.44-49, Jn 19.28-30) 

45Kid’a afata tchol falei d’ad’ara, yina mbut nduvunda yam andaga ndata pet gak 
afata tchuk siyad’u. 

46Go kafat ta tchuk siyata, Jesus mi er ad’um akulo ki delem mba ngola ala: Eli, Eli, 
lama sabaktani? Nala: Alo mana, Alo mana, ni kayam me ba, ang aran ndei ge? 

47Suma ding suma a nga tchola ata yi mámina, a huma, a dala: Nga mi yiElie. 

48Atogo hina zak, ma dingâ adigazi mi ringâ, mi hle eposâ oîd’a ki süm guguzlu 
ma azleîna. Mi nigim avun tchereuna, mi humzi ala mi tche. 

49Wani suma dingâ a dala: Ar djang, ei golei le Elie mi mba á sud’um kla ge. 

50Jesus mi er ad’um akulo ki delem mba ngola kua, mi duk vunamu. 

51Gola! Baru d’a ka ir ra kur gong nga kud’ora hAlonid’a ti haû woi aduk mbà 
tcholï akulo dei gak ti tchuk kä, andagad’a ti yira, ahuniyôna a wak kei mi. 

52Vun asud’a ti mal leyo, ablau suma hAlona suma a bo adjeuna a tchol akulo. 

53A buzuk kei kur zula bugol tchola hi Jesus-d’a, a i kur Jerusalem azì ma ngolâ 
hAlonina, a tak tazi mablau suma. 

54Ma ngol ma azigarâ abom kis ma Romê-na azi ki suma a nga ki sed’em á ngom 
Jesus-na, kid’a a we yira handagad’a kahle suma a lenid’a, a le mandarâ, a dala: 
Gagazi, sa máma nAlona Goroma. 

55Aropma ablaud’a a nga tchola sä woi hina dei á gola. Narop suma a tcholï yam 
ambas sa Galile-d’a suma a i ad’u Jesus á lum sundina. 

56Adigazi ni Marie d’a Makdala-d’a azi ki Marie d’a Jacques ki Josef asuzid’a ki 
Zebede groma asuzi mi. 

Tosa hi Jesus-d’a 
(Gol Mar 15.42-47, Luc 23.50-56, Jn 19.38-42) 

57Kid’a afata mbut fladeged’a, sama ndjondjoî ma Arimate ma simiyêm ala Josef-
fâ, mi mba. Mam mi ma hata hi Jesus-na mi. 

58Mi i gen Pilat, mi djobom yam mad’a Jesus. Ata yi máma, Pilat mi he vuna ala a 
hum mad’a Jesus. 

59Josef mi hlum mad’amu, mi d’ud’um ki bakta ma awilina. 

60Mi gum kur zul mam mba awili d’a mi tchot aduk ahinad’id’a. Mi ligat ahina d’a 
ngola, mi dugut avun zula, mi ge tam mi iya. 

61Marie d’a Makdala-d’a azi ki Marie d’a dinga, a nga kaka kä yam asud’a d’ar. 

Azigarâ a ngom asud’a ped’et 

62Tcha ndjivinda, nala, bugol bur ma a min ahlena yam bur ma sabatnina, nglo 
suma ngat buzuna azi ki Fariziyêna a tok avok Pilat, 

63a dum ala: Sama ngolâ, humami gami yam zla d’a sama ka zla máma, kid’a mam 
nga ki iram tua d’a, mi dala: Bugol bur ma hindina, an mba ni tchol akulo aduk 
suma matna. 

64Kayam ndata, ang he vuna á ngom asud’a ped’et gak burâ hindi, kayam mam 
suma hata a mba kulum mad’am kul ba, a de mi suma ala: Mi tchol wa akulo aduk 
suma matna d’a d’i. Le hina d’uo ni, zla d’a ka d’a bugola mba d’i kal la avoka. 

65Pilat mi dazi ala: Agi nga ki azigarâ. Agi igiya, agi ngomogi asu ndata ped’et 
ndak yam ad’eng magid’a. 

66Azi iya, a ngom asu ndata ped’et, a yirad’at vunad’u, a tin azigar suma ndjola 
kua mi. 

Matiye 28 

TCHOLA HI JESUS-D’A KI TAK KA MI TAK TAM MBEID’A 
(28.1-20) 

Jesus mi tchol akulo aduk suma matna 
(Gol Mar 16.1-10, Luc 24.1-12, Jn 20.1-10) 

1Bugol bur ma sabatna ki dimas yorogo tcholol, Marie d’a Makdala-d’a azi ki 
Marie d’a dinga, a mba á gol asud’a hi Jesus-d’a. 

2Atogo hina zak, andagad’a ti yir ngola, kayam malaikana hi Salad’ina mi tcholï 
akulo, mi mba, mi ligat ahinad’a woyo, mi kak kad’u. 

3Tam wile d’igi wiled’a halonid’a na, baru mamba hapa titil d’igi gagarad’a na mi. 

4Mandarâ tchi suma ndjola su, a zlak djidjik, a mbut d’igi suma matna na. 

5Wani malaikana mi de marop ndazina ala: Agi lagi mandar ri, kayam an wala agi 
halagi ni Jesus ma a b’alam akulo ata agunina. 

6Mi nga ka hî d’i, mi tchol wa, d’igi mi davok na. Agi mbeyegïya! Agi gologi yima a 
gum kuana. 

7Agi igi atogo zak, i dagi mi mam suma hata ala: Mi tchol wa akulo aduk suma 
matna. Mi i sä avorogi yam ambas sa Galile-d’a ka tchetchem. Agi mba wum sä hî. 
Gola! An dagiya wa da’. 

8Azi buzuk kei yam asud’a atogo hina zak ki mandarâ ki furîd’a ngola. A ring á de 
zla ndata mi suma hata hi Jesus-na. 

9Ata yi máma na wat, Jesus mi ngavaziya, mi dazi ala: An gagi depa. Azi mba, a 
vum asem a kud’uromu. 

10Ata yi máma, Jesus mi dazi ala: Agi lagi mandar ri, agi i dagi mi b’oziyona ala á i 
yam ambas sa Galile-d’a. Azi mba wan sä hî. 

Zla d’a ded’a hi azigar suma ndjolid’a 

11Kid’a azi nga i tua d’a, suma aduk suma ndjola a kal hur azina, a de mi nglo 
suma ngat buzuna ahle suma a lena pet. 

12Ata yi máma, azi tok ki suma nglona, a ndjak vunazi tu, a he beged’a ngola mi 
azigarâ, 

13a dazi ala: Agi dagi ala: Kid’a ami nga senid’a, mam suma hata a mba a kulum 
mad’am andjege. 

14Le ma te yamba mi hum zla ndata ni, ami mba minimi zlad’a ki sed’em á pad’azi 
zlad’a woi kagiya. 

15Azi ve gurzu ndata, a le d’igi a gad’azi na. Zla ndata b’rau aduk Juif-fâ gak ini. 

Jesus mi nde tam mbei ir mam suma hata 
(Gol Mar 16.14-18, Luc 24.36-49, Jn 20.19-23, Sun SS 1.6-8) 

16Mam suma hat suma dogo yam tuna a i yam ambas sa Galile-d’a yam ahina d’a 
Jesus mi tagazizid’a. 

17Kid’a azi wumba, a kud’uromu, wani suma dingâ adigazi a le gigrit. 

18Jesus mi mba, mi dazi ala: Ad’eng nga akulod’a ki d’a yam andagad’id’a pet, 
Alona mi handjiya. 

19Kayam ndata, agi igiya, agi mbud’ugi andjaf suma pet man suma hata, agi lazi 
batemba ki simiyê Abun ki simiyê an Gorâ ki simiyê Muzuk ma bei tchod’a ba na 
mi. 

20Agi had’azi á ngom ahlena pet suma an hagi vuna kazina. Gola! An nga ki sed’egi 
teteu gak dabid’a hi duniyad’id’a mi. 

Marik 

Marik 1 

TIN AD’UD’A YAM ZLA D’A DJIVID’A HI JESUS-D’A 
(1.1-13) 

Tchid’a wala hi Jean ma le suma batembina 
(Gol Mat 3.1-12, Luc 3.1-18, Jn 1.19-28) 

1Wana nad’u tinda hi Zla d’a Djivid’a yam Jesus Christ Alona Goroma. 

2D’igi a b’ir kur mbaktumba hi ma djok vun Alona Isai-d’a na ala: Alona mi dala: 
Gola! An mba ni sun man ma sunda avorongû. Ni mam ma mba mi min lovot 
mangina. 

3Wani ni dela hi ma nga mi er ad’um hur fula ala: Agi minigi lovota hi Ma 
didinid’a, agi minigi lovot mam mba gureid’a d’ingêru na. 

4Jean ma le suma batemba mi nde woi hur fula, nga mi tchi wala ala: Agi 
mbud’ugi hurugi yam tcho magid’a, agi lagi batemba. Hina wani, Alona mba mi 
vat hurum mbei yam tcho magid’a. 

5Suma kur ambas sa Jude-d’a ki suma Jerusalem-ma pet a buzuk iza gevemu. Azi 
de tcho mazid’a woyo, tua ba mi lazi batemba kur alum ma Jurdê-na. 

6Jean baru mam mba tchuka ni tumus djambala ki d’i’â djinda furumu, te mama 
nabureina kayuma mi. 

7Nga mi tchi wala mi suma ala: Sama ad’eng mamba kal mandina nga mi djï 
blogonu. An tan ndak á grif kä á but ziyo atuguru mama d’i. 

8An lagi batemba ni ki mbina, wani mamu, mba mi lagi batemba ni ki Muzuk ma 
bei tchod’a ba na. 

Batemba hi Jesus-d’a ki kuk mamba 
(Gol Mat 3.13–4.11, Luc 3.21-22, 4.1-13) 

9Kur bur máma Jesus mi tcholï Nazarat kur ambas sa Galile-d’a, mi mba, Jean mi 
lum batemba kur alum ma Jurdê-na. 

10Kid’a Jesus nga mi tup pei akulo aduk mbinid’a, atogo hina zak mi we akulod’a 
ti mal leyo, Muzu’â hAlonina mi surop kam kä d’igi gugud’a na. 

11Ata yi máma dela ti tcholï akulo ti dala: Angî Goron ma an hurun vang heîna; 
tan ndi lan djivid’a heî kangû. 

12Ata yi máma na wat, Muzu’â hAlonina mi im hur fulâ. 

13Jesus mi le burâ dok fid’i hur fulâ, Seitan nga mi kugumu. Mi nga aduk azureina, 
malaikana a mba, a nga lum sunda mi. 

JESUS MI TCHI WALA ADUK SUMA AVO GALILE 
(1.14–9.50) 

Jesus mi yi suma tchiuna fid’i 

(Gol Mat 4.12-22, Luc 4.14-15, 5.1-11) 

14Ata yima a ge Jean dangeina dana, Jesus mi mba kur ambas sa Galile-d’a, mi tchi 
wal Zla d’a Djivid’a hAlonid’a. 

15Mi dala: Yina ndak wa, kayam Alona mi mba wa adigagi á te leu mamba yam 
andagad’a. Agi mbud’ugihurugi yam tcho magid’a, agi hagi gagazid’a yam Zla d’a 
Djivid’a mi. 

16Kid’a Jesus nga mi tit avun apo d’a Galile-d’id’a, mi we Simon azi ki wiyema 
Andre a nga tchuk abeina kä kur apod’a, kayam azi ni suma tchiuna. 

17Jesus mi dazi ala: Agi mbeyegï ad’unu; an mba ni mbud’ugi suma tchiu suma. 

18Atogo hina zak, azi ar abei mazina kä, a i ad’umu. 

19Mi kal avok hina nde, mi we Jacques azi ki wiyema Jean Zebede groma. Azi nga 
kur alumba, a nga min ir abei mazina. 

20Atogo hina zak mi yaziya. Azi ar abuzi Zebede ki suma a le sun nda beged’ina 
kur alumba, a i ad’umu. 

Jesus mi dik muzuk ma tchona woi kur sana 
(Gol Luc 4.31-37) 

21Jesus azi ki mam suma hata a kal avo Kapernayum. Kur bur ma sabatna mi kal 
kur gong nga toka hi Juif-fîd’a, nga mi hat suma. 

22Azi le atchap yam hat mamba, kayam nga mi had’azi kad’enga, wani nga d’igi 
suma hat gata na d’i. 

23Ata yi máma, sama nga ki muzuk ma tchona kuruma, mi nde tam mbei kur gong 
mazi d’a toka. Mi er ad’um akulo mi dala: 

24Jesus ma Nazarat-na, vama ndolong ki sed’emi ni me ge? Ang mba á bami woi 
zu? An wang tetet ala angî Ma bei tcho ma Alona sunungîna. 

25Jesus mi ngobom ala: Ang ba! Ang nde woi kurumu. 

26Muzuk ma tchona mi pred’em daraweî, mi er ad’um akulo, mi nde woi kurumu. 

27Suma pet a le atchap, a nde djop tazi ala: Ni me na ge? Hat ndata ni hat ta awili 
zu? Kayam me sa máma nga mi he vuna mi muzuk ma tchona pî, mi ge yam kä 
ad’umu. 

28Atogo hina zak, zlam mbi nde yina pet yam andaga d’a Galile-d’a. 

Jesus mi sut suma tugud’eid’a ablaud’a 
(Gol Mat 8.14-17, Luc 4.38-41) 

29Kid’a Jesus azi ki Jacques ki Jean a buzuk kei kur gong nga toka hi Juif-fîd’a, azi 
kal avo hi Simon azi ki Andre. 

30Simon akunomba ti nga burâ kä, tat nga d’i kumurud’u. Atogo hina zak, azi de 
Jesus kad’u. 

31Mi hut gevet go, mi vat abod’u, mi tcholot akulo. Ata yi máma, tat ta kumura ti 
arad’u, nga d’i lazi sunda. 

32Fladege d’a afata nik dad’a, suma a mba ki suma tugud’eid’a pet zlapa ki suma a 
nga ki muzuk ma tchona teteng kuruzina mi Jesus. 

33Suma kur azì mámina pet a togï avun gonga. 

34Mi sut ablau suma kur andjaf tugud’ei mazi d’a teteng nga nga d’i lazi ndakid’a, 
mi dik muzuk ma tchona woi ablaud’a kur suma mi. Mi ar nga muzuk ma teteng 
ma tchona a de zlad’a d’i, kayam me mi wum tetet. 

Jesus mi tit kur ambas sa Galile-d’a 
(Gol Luc 4.42-44) 

35Ki pipir ra yina nga bei fod’a tua d’a, Jesus mi tchol ndabua, mi i abagei ata yima 
sa nga kua d’uo na. Ata yi máma, nga mi tchen Alona. 

36Simon azi ki ndroma a nga halamu. 

37A fum a dum ala: Suma pet a nga halangû. 

38Mi hulong dazi ala: Ei i ata yima dingâ kur azì ma gurei ma gogona. Djivid’a an 
tchi wala sä kua mi. Ni kayam ndata ba, an mba kur duniyad’a. 

39Mi kal kur ambas sa Galile-d’a pet, nga mi tchi wala kur gongîyo mazi suma 
toka, nga mi dik muzuk ma teteng ma tchona woi kur suma mi. 

Jesus mi sut sama libina 
(Gol Mat 8.1-4, Luc 5.12-16) 

40Sama libina mi mba gen Jesus, mi grif kä avoromu, mi tchenem ki labiyad’a, mi 
dum ala: Le ang mina ni, ang ndak á yagan ndeyo. 

41Jesus hurum mi hat kamu, mi mat abomu, mi domu, mi dum ala: An mina, 
ar libi mangâ mi yak keyo. 

42Atogo hina zak, libi mama mi yak keyo, tam mbut djivid’a mi. 

43Ata yi máma Jesus mi hum vuna kad’enga, mi gum abua, 

44mi dum ala: Ang gol tang djiviya! Ang de mi sa d’i, wani ang iya, ang simat tang 
mi ma ngat buzuna mAlona, ang he vama ngat buzu ma Moise mi he vuna kama 
yam yak manga á tagazi woi ala ang yak wa woi da’. 

45Wani mi ndabua, mi nde tchi wal zla ndata woi avogovok gak Jesus mi fe nga 
lovota á kal kur azì máma pid’ak ki, wani mi nga nabageya. Suma a tcholï ata yina 
pet a mba gevemu. 

Marik 2 

Jesus mi sut sama gugutud’a 
(Gol Mat 9.1-8, Luc 5.17-26) 

1Bugol burâ tcha Jesus mi hulong Kapernayum. Suma a hum ala mi nga avo. 

2Ablau suma a nga toka. Yima krovona ki yima avun agre’îna pî, nga d’i. Kid’a nga 
mi had’azi zlad’a tua d’a, 

3suma fid’i a ganï sama gugutud’a, a mbam mi Jesus. 

4Wani azi fe nga lovota á mbam go d’i abo ablaud’a hi sumid’a, a hô yam gong nga 
dudura ata yima mam nga kuana, a hulud’ud’u, a sir zlat ma sama gugutud’a mi 
nga burâ kuana kä. 

5Kid’a Jesus mi we he gagazi mazid’id’a, mi de mi ma gugutud’a ala: Gorona, an 
vat wa hurun ndei yam tcho manga da’. 

6Suma hat gata kap mbà a nga kaka kua, a nga djib’er kuruzi ala: 

7Sa máma mi de ni zla me neî? Nga mi las Alona gi? Ni nge ba, mi ndak á vat 
hurum mbei yam tchod’a ge? NAlona tu d’uo zu? 

8Ata yi máma na wat, Jesus mi we kurum krovo tcha ala azi djib’er kuruzi ni hina, 
mi dazi ala: Ni kayam me ba, agi nga djib’eregi yam ahle ndazina hina ge? 

9Vama afefeta á de mi sama gugutud’a ni me ge? An vat wa hurun ndei yam tcho 
manga da’, d’oze Ang tchola, ang hle zlat mangâ, ang tid’a d’uo zu? 

10Wani an min ala agi wagi ala an Gor Sana ni nga kad’enga yam andagad’a ka hî á 
vat hurun ndei yam tchod’a hi sumid’a. Ata yi máma, mi de mi sama gugutud’a 
ala: 

11An nga ni dangû, ang tchol akulo, ang hle zlat mangâ, ang i avo hatangû. 

12Sama gugutud’a mi tchol akulo. Atogo hina zak, mi hle zlat mama, mi ndabu 
avorozi pet. Azi pet a le atchap, a subur Alona, a dala: Ei wei nga vama hina na yei 
tu d’i. 

Jesus mi yi Levi 
(Gol Mat 9.9-13, Luc 5.27-32) 

13Jesus mi hulong sä avun apo d’a Galile-d’a. Ablau suma pet a nga i gevemu, nga 
mi had’azi mi. 

14Kid’a nga mi kala, mi we Levi Alfe goroma mi nga kaka kä kur gong 
nga tar dalalana. Jesus mi dum ala: Ang mbeï ad’unu. Mi tchol akulo, mi i ad’umu. 

15Kid’a Jesus mi nga kaka kä avun tena avo hi Levi-d’a, suma ve lombod’a 
ablaud’a azi ki suma tchona a nga kaka kä zlapa ki Jesus azi ki mam suma hata mi, 
kayam suma a tit ad’uma a nablaud’a. 

16Kid’a suma hat gat suma Fariziyêna a wum nga mi te ki suma tchona azi ki 
suma ve lombod’id’a, azi de mi mam suma hata ala: Ni kayam me ba, nga mi te ki 
suma ve lombod’a azi ki suma tchona ge? 

17Kid’a Jesus mi humba, mi dazi ala: Suma a nga kad’eng tazina, va mi ndolozi nga 
ki dokdor ri, wani ni suma tugud’eid’a hol. An mba ná yi suma d’ingêrâ d’i, wani 
ná yi suma tchona. 

A djop Jesus yam d’el ta d’a bei te tenid’a 
(Gol Mat 9.14-17, Luc 5.33-39) 

18Suma hata hi Jean ma le suma batembina azi ki Fariziyêna, a nga d’eltazi bei te 
tena. Suma a mba ata Jesus, a dum ala: Ni kayam me ba, sumahata hi Jean ma le 
suma batembina azi ki suma hata hi Fariziyêna, a d’eltazi bei te tena, wani 
mang suma hata a nga d’el tazi d’uo ge? 

19Jesus mi hulong dazi ala: Suma sala tela mi yazina a ndak á d’el tazi bei te tena 
kid’a sala tela mi nga ki sed’ezi tua d’a zu? Nga na d’i. Ata yima sala tela mi nga ki 
sed’ezina, a ndak á d’el tazi bei te tena d’i. 

20Wani burâ nga mi mba, a mba hle Sala tela woi adigaziya. Kur bur máma a 
mba d’el tazi bei te tena tua. 

21Sa nga mi dup ir baru ma adjeuna ki baru ma awilina d’i. Le mi le na ni, baru ma 
awilina mba mi haû ma adjeuna. Haû ndata mba d’i kal la avoka. 

22Sa nga mi sel süm ma ayîna kur agolongeî suma adjeuna d’i. Le mi le na ni, 
süma mba mi tozi woyo. Süma mba mi b’lak kei kagolongeîna mi, wani süm ma 
ayîna a selemî kur agolongeî suma awilina. 

Jesus ki bur ma sabatna 
(Gol Mat 12.1-8, Luc 6.1-5) 

23Kur bur tu, ni bur ma sabatna, Jesus nga mi kal aduk asine ma awuna. Kid’a azi 
nga kur titid’a, mam suma hata a nde kus yam awuna. 

24Fariziyêna a de mi Jesus ala: Ni kayam me ba, mang suma hata a nga le vama 
gat meid’a ti d’elei lovota kam á led’a kur bur ma sabatnina ge? 

25Jesus mi hulong dazi ala: Agi ndumugi nga kur mbaktumba hAlonid’a yagi tu 
vama David azi ki suma a nga ki sed’ema a lum ata yima meid’a nga d’i tchazina 
d’uo zu? 

26Mi kal kur gonga hAlonid’a, mi tavungô ma nga tinda avok Alonina. Natchogoi 
d’a Abiyatar ni ma ngol ma ngat buzunid’a. Kur gat meid’a suma ngat buzuna a 
tumî azi hol. Wani David mi kal kua, mi yomu, mi he mi suma a nga ki sed’ema mi. 

27Jesus mi dazi kua ala: A le bur ma sabatna ni kayam sana, wani a le nga sana ni 
yam bur ma sabatna d’i. 

28Kayam ndata, an Gor Sana ni Sala bur ma sabatna mi. 

Marik 3 

Sama abom tche mogod’ina 
(Gol Mat 12.9-14, Luc 6.6-11) 

1Bugola, Jesus mi hulong kal kur gong nga toka hi Juif-fîd’a. Mi fe sama abom tche 
mogod’ina nga kua. 

2Suma a nga kuana a so irazi atam ngolol á we na ni mba mi sud’um ini kur bur 
ma sabatna zu? Kayam azi nga hal lovota á vum ki zlad’a. 

3Jesus mi de mi sama abom tche mogod’ina ala: Ang tchol akulo avok suma pet. 

4Bugola, mi dazi ala: Gat meid’a ar lovota á le djivid’a kur bur ma sabatna, d’oze á 
le tchod’a zu? Á sut sana, d’oze á tchi sana zu? Wani azi seng silil. 

5Mi pret tam mi golozi ki zlazi pet, hurum zal ngola, kayam me mi fe hur ma 
wurana yam hur mazi ma b’ala. Mi de mi sa máma ala: Ang mat abong ngeyo. Mi 
mad’am mbeyo; abom mbut blangâm ma adjeuna. 

6Fariziyêna a buzuk abua. Ata yi máma na wat, azi ndjak vunazi ki sumahi Herot-
na yam Jesus, ni nana ba, azi mba bam mbei ge? 

Ablau suma a mba gen Jesus 

7Jesus mi i ki mam suma hata avun apo d’a Galile-d’a. Ablau suma a tcholï Galile, 
Jude, 

8Jerusalem, Idume, suma dang alum ma Jurdê-na ki suma kur azì ma ngui Tir ki 
Sidon-na pet. Azi mbeï gevem kayam azi hum ahle suma mi nga mi lazina. 

9Mi de mi mam suma hata ala a halam alum mba gora tala ablau suma a hebem 
mbuo d’a. 

10Mi sut wa ablau suma. Kayam ndata, suma tugud’eid’a pet a nga mol kam kä á 
domu. 

11Ata yima muzuk ma teteng ma tchona mi wuma, mi ge tam kä avoromu, mi er 
ad’um akulo ala: Angî Alona Goroma. 

12Wani Jesus mi gad’am ad’enga ala ar mi dum zlam mbei d’i. 

Jesus mi man suma a sunuzina dogo yam mbà 
(Gol Mat 10.1-4, Luc 6.12-16) 

13Bugola, Jesus mi djak akulo yam ahinad’a, mi yi suma hurum mi vazina; azi mba 
gevem mi. 

14Mi manazi dogo yam mbà, mi yazi ala Suma a sunuzina. Mi dazi ala: An managi 
ala agi kagagi ki sed’enu, an sunugi á tchi wala mi. 

15Mi hazi ad’enga kayam azi á dik muzuk ma teteng ma tchona woi mi. 

16Suma mi manazi dogo yam mbàna ba wana: Simon ma Jesus mi tinim simiyêm 
ala Pierre-râ, 

17Jacques ki wiyema Jean Zebede groma suma mi tinizi simiyêzi ala Buwanages, 
nala, gro alo ma breîd’a na, 

18Andre, Filip, Bartelemi, Matiye, Toma, Jacques Alfe goroma, Tade, Simon ma 
kak djangûna ki gata hi Romê-nid’a avo’â, 

19ki Judas Iskariyot ma mba mi he Jesus abo mam suma djangûnina mi. 

Jesus simiyêm a min i ki sed’em avo 

20Jesus mi hulong avo. Ablau suma a togï kua d’ei, gak Jesus azi ki mam suma hata 
a fe nga lovota á te tena d’i. 

21Kid’a simiyêm a hum zla ndatid’a, azi buzuk a iza á vum mbeyo, kayam azi dala: 
Yam mbut wa da’. 

Jesus mi hulong ded’a mi suma a min vum ki zlad’ina 
(Gol Mat 12.22-32, Luc 11.14-23; 12.10) 

22Suma hat gat suma Jerusalem-ma a mba, a dala: Mi nga ki Belzebulkurumu. 
Suma hiuna a nga dala: Ni kad’enga hamulâ hi muzuk ma tchonina ba, mi nga mi 
dik ki muzuk ma teteng ma tchona woi wana. 

23Jesus mi yazi gevemu, mi dazi zlad’a ki d’ogolâ ala: Ni nana ba, Seitanmi ndak á 
dik ndram Seitan woi ge? 

24Le ba leu d’a tud’a ti wal kä mbà á dur tad’u ni, leu ndata ti ndak á kak kuo d’a. 

25Le ba suma kur azì ma tuna a wal kä mbà á dur taziya ni, azì máma ndak á kak 
kuo d’a. 

26Le ba Seitanmi wal mbà á dur tamu ni, leu mamba ndak á kak kuo d’a, wani ti 
dap mi daba. 

27Na ni sana mi ndak á kal avo hi sama ad’engâ á hurumum bei mi djinim zu? 
Wani mi djinimî djina tua ba, bugola, mi hurumum ahligiyem tua mi. 

28Gagazi, an nga ni dagiya, Alona mba mi vat hurum mbei yam tcho d’a pet ta hi 
sumid’a ki las sa suma a nga lazata pet. 

29Wani sama lara pî ma nga mi las Muzuk ma bei tchod’a ba nina, Alona mba mi 
vat hurum mbei kam mbuo gak didin, kayam mi le ni tcho d’a bei Alona mi vat 
hurum mbei kata. 

30Jesus mi de hina kayam azi nga dala: Mi nga ki muzuk ma tchona kurumu. 

Jesus asum azi ki b’oziyoma 
(Gol Mat 12.46-50, Luc 8.19-21) 

31Ata yi máma, Jesus asum azi ki b’oziyoma a mba, a nga tchola abua. Azi sun 
atam á yumu. 

32Ablau suma a nga kak kä gevema, a dum ala: Gola! Asung azi ki b’oziyongâ a nga 
abua, a nga halangû. 

33Mi hulong dazi ala: Ni nge ba, nasun azi ki b’oziyona ge? 

34Wani mi pret tam mi gol suma a nga kak kä gevema, mi dazi ala: Gol asun azi ki 
b’oziyona ba wana. 

35Kayam sama lara pî ma nga mi le minda hAlonid’ina, mam mi wiyena, ni 
wiyenda, nasun mi. 

Marik 4 

D’ogol ma yam sama yakina 
(Gol Mat 13.1-9, Luc 8.4-8) 

1Jesus mi tin ad’ud’a kua á hat suma avun apo d’a Galile-d’a. Ablau suma a nga 
toka gevem ngola gak mi djak kak kur alumba hur apod’a. Ablau suma ki zlazi pet 
a nga kaka avun apod’a kä mi. 

2Mi had’azi ahlena ngola ki d’ogolâ. Kur hat mamba mi dazi ala: 

3Agi humugiya! Sama yak andjafâ, mi nde wa abu á yaka. 

4Kid’a mi nga mi yaka, awu ma dingâ mi nde kur lovota; aluweina a mba, a 
kobomu. 

5Ma dingâ mi nde ata yima alaka, ata yima andagad’a nga kua ngol luo na. Atogo 
hina zak mi deyâ, kayam me mi nga kandagad’a i kä ngola ad’um mbi. 

6Wani kid’a afata ti deîd’a, ti lugud’omu, mi so woyo, kayam sideyem mi i nga kä 
ngol li. 

7Ma dingâ mi nde aduk aweid’a, ti d’uf akulo, ti hebem ped’et, mi tchuk nga yam 
mbi. 

8Ma dingâ mi nde ata yima andaga d’a djivid’a, mi deyâ, mi wul ngola, mi tchuk 
grona, mi le irâ, ma dingâ dok hindi, ma dingâ dok karagaya, ma dingâ kis mi. 

9Jesus mi dazi kua ala: Sama nga ki humba á humbina, ar mi huma. 

Jesus mi de zlad’a ki d’ogolâ ni kayam me ge? 
(Gol Mat 13.10-17, Luc 8.9-10) 

10Kid’a Jesus mi wala kablau sumid’a, suma a nga kak kä gevem ki mam suma 
dogo yam mbàna, a djobom yam zla d’a d’ogol ndata. 

11Mi dazi ala: Kayam agiya, Alona mi hagi ned’a á wäd’u zla d’a mudurid’a hi leu 
mambid’a. Wani kayam suma hiuna, an nga ni dazi zlad’a ni ki d’ogolâ. 

12D’igi mbaktumba hAlonid’a ti de na ala: Á gola azi nga gola, wani azi nga 
wad’ud’a d’i; á humba azi nga huma, wani azi nga humut ad’ut tala azi hut gen 
Alona, Alona mi vat hurum mbei yam tcho mazid’a d’a d’i. 

Jesus mi väd’u d’ogol ma yam sama yakina 
(Gol Mat 13.18-23, Luc 8.11-15) 

13Jesus mi dazi kua ala: Agi wagi nga zla d’a d’ogol ndata ad’ut tuo? Le ni na ni, ni 
nana ba, agi mba wagi zla d’a d’ogol la dinga ad’ut pet ke? 

14Sama yaka mi ya’î zlad’a hAlonid’a. 

15Ma mi nde kur lovotina mi ni d’igi suma a hum zlad’a ata yima a humutna na. 
Atogo hina zak Seitan mi mba, mi yo zla d’a azi humuta woi kuruziya. 

16Hina mi, ma mi nde ata yima alakina, mi ni d’igi suma a hum zlad’a, atogo hina 
zak, azi vat ki furîd’ina na. 

17Wani sideyem i nga kä ngol li, mi ve tam ndjö. Ata yima ndaka d’oze djop vuna 
mi nga mi le suma yam zlad’a hAlonid’ina, atogo hina zak, a ar zlad’a hAlonid’a 
woyo. 

18Ma ding ma mi nde aduk aweid’ina, mi ni d’igi suma hum zlad’a, 

19wani djib’era hi duniyad’id’a ki d’od’oka hi beged’id’a ki lelemba hahle suma 
dingîd’a a kal kuruziya, a hep zlad’a akulo ped’et bei le irâ. 

20Ma ding ma mi nde ata andaga d’a djivid’ina, mi ni d’igi suma a hum zlad’ina na. 
Azi vat kuruziya, ti le sunda kuruzi mi. Ma dingâ mi le irâ dok hindi, ma dingâ mi 
le irâ dok karagaya, ma dingâ mi le irâ kis mi. 

D’ogol ma yam lalambina 
(Gol Luc 8.16-18) 

21Jesus mi dazi ala: Na ni sana mi mba ki lalamba, mi tinit ni kä ad’u angotna, 
d’oze ad’u azangâ zu? Mi tinit ni akulo yam agu lalamba d’uo zu? 

22Vama lara pî ma nga ngeid’ina a mba ndum mbei abua. Vama lara pî ma nga 
gumuna a mba ndum mbei pid’ak mi. 

23Sama mi nga ki humbina á humba, ar mi huma. 

24Jesus mi dazi kua ala: Agi gologi tagi djivi ki vama agi humuma. Ni vama agi nga 
ngagi ki na ba, Alona mba mi ngagi ki mi. 

25Kayam sama lara pî ma nga ki va aboma, a mba hum kam kua, wani sama lara 
pî ma nga ki va abom mbuo na, ma abom nde na pî, a mba hlumzi woi abomu. 

D’ogol ma yam andjaf awu ma nga mi wul vamina 

26Jesus mi de kua ala: leud’a hAlonid’a ti ni hina: Ni d’igi sama mi zar awuna hur 
asine mamina na. 

27Le mi burî sena d’oze mi ka’î ki ndjola pî, andjege ki falei awuna nga mi deyâ, mi 
wul akulo, wani sa máma mi we nga vama mi wuluma d’i. 

28Andagad’a tata, ti deî awuna, ma avo’â nahlapma, bugolî yam mba tchuka, 
bugola mi le irâ. 

29Kid’a mi ned’a, atogo hina zak sa máma mi hle mbarugum mamba, mi nde zed’a, 
kayam me yina ndak wa á zed’a. 

D’ogol ma yam ir mutarîna 
(Gol Mat 13.31-32,34, Luc 13.18-19) 

30Jesus mi de kua ala: Ei mba dei ala leud’a hAlonid’a ti hle tat ni d’igi me na ge? 
Ni me ba, ei mba ngat ki sed’em ge? 

31Ti hle tat ni d’igi ir mutarâ na. Ata yima sana mi gum kä aduk andagad’ina, iram 
mbi gugureid’a kal andjaf ma yam andagad’ina pet. 

32Wani ata yima sana mi gum kä na, mi deyâ, mi wul ngola d’igi aguna na, mi ruî 
abom mbei ngola, gak aluweina a mba kak ata abomu, a min aziyazi kua mi. 

33Hina Jesus mi hat suma zlad’a pet ni ki d’ogolâ ngola, ndak ata ad’eng mazid’a á 
humba. 

34Wani mi dazi nga zlad’a bei d’ogolâ d’i. Wani keng woi vam tu, mi ve mam suma 
hata ad’u ahlena pet suma mi had’azizina. 

Jesus mi seng babarâ 
(Gol Mat 8.23-27, Luc 8.22-25) 

35Ki fladeged’a, Jesus mi de mi mam suma hata ala: Ei i abo apod’a abo hî. 

36Kid’a a wal tazi woi kablau sumid’a, mam suma hata a im kur alum mba mam 
nga kuad’a. Alumei suma dingâ a nga ata yi máma mi. 

37Babar ma ngolâ mi tchol akulo kabilâ, mbina mi sulul kur alumba gak ti lá oîd’a. 

38Jesus tamba mi nga burâ sena kä ata andjau alumba. Mi d’igal nga yam yam va 
d’a d’igal yamba. Azi zlid’im akulo, a dum ala: Ma hat suma, ami nga bami woyo, 
ang nga djib’er ruo? 

39Mi zlid’a akulo, mi ngop simetna, mi de mi mbiyo apod’a ala: Ang sengâ, ang ba! 
Ata yi máma, simetna mi tchol b’et, yina seng silil mi. 

40Jesus mi dazi ala: Ni kayam me ba, agi lagi mandarâ hina ge? Ni kayam me ba, 
agi hagi gagazid’a d’uo ge? 

41Zlad’a vid’iziya, a le mandarâ ngola, a nga de tazi ala: Sa máma ni nge ba, 
simetna ki mbiyo apod’a pî a ge yazi kä ad’um na ge? 

Marik 5 

Jesus mi dik muzuk ma tchona ablaud’a woi kur sana 
(Gol Mat 8.28-34, Luc 8.26-39) 

1Jesus azi ki mam suma hata a mbaza abo apo d’a Galile-d’a woi hî kur ambas sa 
Gerazen-nda. 

2Ata yima Jesus mi tchuk asem mbei kur alumbina, atogo hina zak sama nga ki 
muzuk ma tchona kuruma, mi ndeï woi kur angra asud’a, mi ngavamu. 

3Yam ma kaka nangra asud’a. Sa nga kad’enga á djinim mbi, le ni ki kindjingâ pî 
sa ndak á djinim mbi. 

4Burâ ki burâ a nga gum aleina asemu, a djinim ki kindjingâ mi. Hina pî mi wilet 
kindjingâ woyo, mi kus aleina woi tchatchahl, sana mi ndak á kuzum vunam kä 
d’uo mi. 

5Burâ ki burâ, andjege ki faleya, aduk asud’a ki yam ahuniyôna akulo, nga mi er 
ad’um tchina akulo, nga mi grik tam kahinad’a. 

6Kid’a mi we Jesus ei deid’a, mi ringâ, mi ge tam kä avoromu, 

7mi er ad’um tchina akulo ala: Vama mi ndolong ki sed’en ni me ge? Jesus Alo ma 
sä akulo ma kal teglesâ Goroma, an nga ni tcheneng ki simiyê Alona, ang lan 
ndaka d’i. 

8Mi de hina kayam me Jesus mi dum avok ala: Muzuk ma tchona, ang nde woi kur 
sa máma. 

9Jesus mi djobom ala: Simiyêng ana? Mi hulong dum ala: Simiyên ala Bumî, nala, 
ami nablaud’a. 

10Mi tchenem ngola ala ar mi digizi woi abu kur ambasa d’i. 

11Kozongâ ablaud’a mi nga mola, nga mi te hatna ata yima ndingâ. 

12Muzuk ma tchona ablaud’a mi tchen Jesus ki labiyad’a ala: Ang sunumi aduk 
kozong ndazina, arami ami tchugum kuruziya. 

13Jesus mi aram lovota. Muzuk ma tcho máma mi nde woi kur sa máma, mi tchuk 
kur kozong máma. Ablaud’a hi kozongîd’a ni d’igi dudubud’a mbà na, a wet 
djangâ ndif, a sulugod’ï kä woi yam yima ndingâ, a tchuk kä kur apod’a, a tche 
mbina, a bo woyo. 

14Suma a nga pol kozongîna a ringâ, a i wet zla ndata woi kur azì ma ngolâ kazì 
ma kelâ mi. Suma a buzuk kei abu á we vama lena. 

15Azi mbeï gen Jesus, a we sama nga ki muzuk ma tchona kurum adjeuna mi nga 
kaka kä ki barud’a atamu, iram sik mi. Ni mam ma nga ki muzuk ma Bumî-na 
adjeuna. Azi le mandarâ ngola. 

16Suma a wahle ndazinina, a nga dazi ahle suma a lena ki sama nga ki muzuk ma 
tchona kurum adjeuna ki vama le ki kozongîna mi. 

17Hina wani, azi nde tchen Jesus ala mi nde woi yam andaga mazid’a. 

18Kid’a Jesus mi djak kur alumbid’a, sama nga ki muzuk ma tchona kurum 
adjeuna, mi tchenem ala mi aram á kak ki sed’emu. 

19Wani Jesus mi aram mbi, wani mi dum ala: Ang i avo hatang gen simiyêngû, ang 
vazi ad’u ahle suma Salangâ mi lazi ki sed’engâ, ni nana ba, mi wang hohowong 
ge. 

20Mam pî mi tchol mi iya, mi nde tchi wala kur Azì ma nglo ma dogona yam ahle 
suma Jesus mi lazi ki sed’ema. Suma pet a le atchap. 

Gor ra atchad’a katcha d’a do vun baruna hi Jesus-nid’a 
(Gol Mat 9.18-26, Luc 8.40-56) 

21Kid’a Jesus mi hulong djak sä woi abo hî kalumbid’a, ablau suma a togï gevemu. 
Mi nga tchola avun apod’a. 

22Sana tu aduk suma nglo suma a gol gong nga toka hi Juif-fîd’ina, simiyêm ala 
Jairus, mi mba, mi we Jesus, mi ge tam kä avoromu. 

23Nga mi tchenem ngola ala: Goron nda gora nga d’i le ná matna. Ang mbeï 
tin abong kad’u, ar ti tchol akulo, ar ti mit ti. 

24Jesus mi i ki sed’emu. Ablau suma ngola a nga tit ad’umu, a hebem mi. 

25Atcha d’a nga ki tugud’ei d’a djang buzunid’a ti nga, ti le bizad’a ki sed’et ni 
dogo yam mbà. 

26Ti i dokdorâ yat ablaud’a, ti b’lak bege mata woi pet. Hina pî, buzu mat ma 
djangâ mi ka nga d’i, wani tugud’ei mata nga d’i it avogovogo. 

27Kid’a ti hum zla Jesus-d’a, ti mba, ti kalï aduk ablau suma bugol ti dom baru 
mama, 

28kayam ti de kurut ala: An le domî baru mama hina go pî ni, tugud’ei manda mba 
d’i aranu. 

29Ata yi máma na wat, buzu matna ka mi, ti we atat tcha ala tugud’ei mata ti arat 
da’. 

30Ata yi máma na wat, Jesus mi we atam tcha ala ad’enga tu nde woi atamu. Mi 
mbut iram aduk ablau suma, mi dala: Sama don baru mana ni nge ge? 

31Mam suma hata a dum ala: Ang we ko ala ablau suma hebengû. Ni nana ba, ang 
djop ala: Sama don ni nge ge ge? 

32Wani Jesus mi pret tam mi golä, kayam mi min we sama mi le va mamina. 

33Wani atcha ndata ti le mandarâ, nga d’i zlak mi, kayam ti we vama le atatna. Ti 
mba, ti ge tat kä avoromu, ti dum ahlena pet suma a latna. 

34Wani Jesus mi dat ala: Goronda, he gagazi maka sud’uk wa da’. Ndak i lafiya, 
ndak wal lei ki ndak maka da mi. 

35Kid’a Jesus nga mi de zlad’a tua d’a, suma avo hi ma ngolâ hi gong nga toka hi 
Juif-fîd’ina a mbeï a de mi ma ngolâ ala: Goronga ti mit wa. Ni kayam me ba, ang 
dok kau ma hat suma d’ei ge? 

36Wani kid’a Jesus mi hum zla mazi d’a ded’id’a, mi tin humam kat ti, mi de mi ma 
ngol máma ala: Ang le gigrit ti, ang he ni gagazid’a d’ö. 

37Mi ar nga sama ding mi i ki sed’em mbi, wani ni Pierre azi ki Jacques ki wiyema 
Jean hol. 

38Kid’a azi mbaza avo hi ma ngol mámid’a, Jesus mi hum siwela ki tchina ki wulul 
la ngola gandjau. 

39Ata yima mi kal avona, mi dazi ala: Ni kayam me ba, agi siwelegi ki tchina hina 
gandjau ge? Gora ti mit nga d’i, wani ti burî sena. 

40Azi nde lazamu, wani mi digizi woi abu pet, mi yo gora abut azi kasut ki suma a 
nga ki sed’ema, a kal ata yima gora nga kuana. 

41Mi vat abod’u, mi dat ala: Talita kumi, nala, Gora, an nga ni dagu, ndak tchol 
akulo. 

42Atogo hina zak, gora ti tchol akulo, nga d’i tid’a. Gor ndata bizat ni dogo yam 
mbà. Ata yi máma na wat, suma pet a le atchap ngola. 

43Jesus mi gad’azi kad’enga ala: Ar sa mi we zla ndata d’i. Mi dazi ala a hat tena 
mi. 

Marik 6 

Suma Nazarat-na a he nga gagazid’a yam Jesus d’i 
(Gol Mat 13.53-58, Luc 4.16-30) 

1Jesus mi nde woi ata yi máma, mi hulong kur ambazamu. Mam suma hata a nga 
tit ad’um mi. 

2Kid’a bur ma sabatna ndaka, mi tin ad’u á hat suma kur gong nga toka hi Juif-
fîd’a. Ablau suma a huma, a le atchap, a dala: Sa máma mi fahle ndazina ni lara na 
ge? Mi fe ne ndata ni lara ba, nga mi lahle suma ndandal ndazina na ge? 

3Ni sama tchet aguna, Marie gorotna; Jacques, Jose, Jude ki Simon ni b’oziyoma 
d’i? B’oziyom suma aropma a nga adigei ka hî mi d’uo zu? Kayam ndata, a golom 
is. 

4Wani Jesus mi dazi ala: Suma a nga he ngola mi ma djok vun Alona ata yina pet, 
wani ni yam ambazam mba vuta aduk simiyêm ki suma avo hatama hol ba, a nga 
hum ngola d’i. 

5Wani Jesus mi fe nga lovota á le vama ndandal kua tu d’i, wani mi tin abomî yam 
suma tugud’eid’a kap mbà go, mi sud’uziya. 

6Mi le atchap kayam azi he nga gagazid’a kam mbi. 

Jesus mi sun mam suma hat suma dogo yam mbàna mbàmbà 
(Gol Mat 10.5-15, Luc 9.1-6) 

Bugola, Jesus nga mi ngui tita kur azina teteng, nga mi had’azi mi. 

7Mi yi mam suma hat suma dogo yam mbàna gevemu, mi nde sunuzi mbàmbà, mi 
hazi ad’enga á dik muzuk ma teteng ma tchona woi kur suma mi. 

8Mi gad’azi ala: Agi hlagi va abogi d’i, wani agi hlagi ni totogod’a hol, agi yogi avu 
abogi d’i, agi yogi bud’omei abogi d’i, agi yogi beged’a kur pos magina d’uo mi. 

9Agi tchugugi atuguruna asegiya, wani agi tchugugi barud’a atagi mbàmbà d’uo 
mi. 

10Mi dazi kua ala: Ata yima agi kalagi kur azì ma ngolîna, sama agi kagagi avo 
hatama, agi kagagi kua gak i magid’a mbeî. 

11Ata yima lara pet ma azi vagi nga atazi d’uo a humugi nga d’uo mi na ni, ata 
yima agi buzugugi woi abuna, agi pogi guguma hur asegina woyo. Gugum máma 
mba mi arî vama glangâsâ kaziya. 

12Mam suma hata a iya, a nga tchi wala mi suma ala: Agi mbud’ugi hurugi yam 
tcho magid’a. 

13A dik muzuk ma tchona ablaud’a woi kur suma, a vo mbulâ yam suma 
tugud’eid’a ablaud’a, a sud’uzi mi. 

Matna hi Jean ma le suma batembina 
(Gol Mat 14.1-12, Luc 9.7-9) 

14Kur bur máma amulâ Herot mi hum zla Jesus, kayam zlam nde ata yina pet. 
Suma dingâ a nga dala: Ni Jean ma le suma batemba ba, mi tchol akulo aduk suma 
matna. Ni kayam ndata ba, mi nga kad’enga á lahle suma ndandalâ wana. 

15Wani suma dingâ a nga dala: Ni Elie. Suma dingâ a nga dala: Ni ma djok vun 
Alona tu d’igi ma dingâ aduk suma djok vun Alona adjeuna na. 

16Wani kid’a Herot mi hum zla ndatid’a, mi dala: Ni Jean ma an ngad’am yama ba, 
mi tchol akulo aduk suma matna! 

17Kayam adjeu Herot tamba mi ve Jean, mi djinim mi gum dangeina 
kayam Herodiyas atchad’a hi wiyema Filip pa mi vata. 

18Kayam Jean mi dum teteu ala: Gat meid’a ti arang nga lovota á ve atchad’a hi 
wiyengîd’a d’i. 

19Herodiyas ti ve Jean kurud’u, ti hal á tchumu, wani ti fe nga lovota d’i, 

20kayam Herot nga mi le mandara Jean, kayam mi wumu, ni sama d’ingêrâ, ni ma 
yed’etna mi. Mi ngomom djivid’a. Ata yima Herot mi hum zla mambina, nga mi 
djib’er kat ngola, nga mi humum ki furîd’a mi. 

21Bur ma Herodiyas ti fe lovotina, ni bur ma Herot bur mam ma vuta nda’â. Mi yi 
mam suma nglona azi ki nglo suma dur ayîna ki suma nglo suma Galile-na ata te 
ma luna. 

22Herodiyas gorota ti kal kur yima luna, nga d’i lü ndjongâ. Herot tam mbi lum 
djivid’a heî yam ndjong matna, zlapa ki suma a nga kak kä ki sed’ema mi. Wani 
amulâ Herot mi de mi gora ala: Vama ndak minima, ndak tchenenu, an haksiya. 

23Mi gunut tam ala: Ndak le tchenen ni me pî, an haksiya; le nabo leu manda pî an 
haksiya. 

24Ti ndabua, ti i de masut ala: An tchen ni me ge? Ti dat ala: Mi ngad’a’î yam Jean 
ma le suma batemba. 

25Atogo hina zak, ti hulong ki b’ata gen amulâ, ti tchenem ala: An min ang 
ngad’anï yam Jean ma le suma batemba kur tazana ka tchetchem. 

26Amulâ hurum b’lak ngola heî, wani mi fe lovota á d’elet tuo d’a, kayam gun nda 
mi gun tam avok suma mi yazï ata yima tenina. 

27Atogo hina zak, amulâ mi sun azigar ma ndjola, mi hum vuna ala mi i ngad’ï 
yam Jean ma le suma batemba. 

28Azigarâ mi iya, mi ngad’ï yam Jean kur dangeina, mi mba ki yamba kur tazana, 
mi he mi gora, gora i he masud’u. 

29Kid’a suma hata hi Jean-na a hum zla ndatid’a, a mba, a hlum mad’amu, a i 
tozomu. 

Jesus mi hop suma dudubud’a vahl ki tena 
(Gol Mat 14.13-21, Luc 9.10-17, Jn 6.1-14) 

30Suma a sunuzina a togï gen Jesus, a dum ad’u ahlena pet suma azi lazina ki hat 
ta azi hat sumid’a mi. 

31Mi dazi ala: Agi mbeyegïya, agi hud’ugi woi abo tu hur fulâ ata yima sa nga kua 
d’uo na, tugugi tagi ndjö kayam suma a nga mba na, suma a nga i na. Kayam 
ndata, azi fe nga yina á te tena d’i. 

32A i tchuk kur alumba, a i woi abo tu hur fulâ ata yima sa nga kua d’uo na. 

33Ablau suma a we i mazi d’a azi nga id’a. Suma kur azì ma nglona pet a tchol 
ringâ kaseziya, a mbaza avorozi ata yima azi nga i kuana. 

34Kid’a Jesus mi nde woi kur alumbid’a, mi wablau suma ngola. Hurum hat kaziya, 
kayam azi ni d’igi tumiyô suma bei salazi ma pola ba na na. Mi nde mi had’azi 
ahlena ngola. 

35Kid’a afata ar go á nikid’a, mam suma hata a hut gevem a dum ala: Ei ka hî 
nabageya, yina kal wa da’. 

36Ang arazi iya, kayam azi i kur azì ma kel ma nga nguid’ina, azi i gus te mazina. 

37Jesus mi hulong dazi ala: Agi tagid’a ba, hazi tena. Wani azi dum ala: Ami i 
guzumi tena ir bege d’a hapa kikis mbà á hazi á te zu? 

38Mi hulong dazi ala: Avungôna nga abogi ni ga ge? I gologizi go. Azi i golomu, a 
dala: Nga ni vahl ki kulufâ mbà mi. 

39Jesus mi hazi vuna ala: Ar suma a kak kä pet adesâ adesâ, yam asu ma ngloma. 

40A kak kä ndjara kis kis ki suma dingâ dok vahl dok vahl. 

41Mi yo avungô ma vahlâ ki kuluf ma mbàna, mi hle iram akulo, mi le mersi 
mAlona kamu, mi mbrugum kä, mi hum mi mam suma hata á b’rawam mi suma, 
mi b’rawazi kuluf ma mbàna adigazi pet mi. 

42Azi pet a te, a hoba. 

43Mam suma hata a tar avungôna ad’um mba ara, ti oî gumud’a dogo yam mbà ki 
kuluf ma arâ mi. 

44Azi suma a tavungônina andjuveina a ni dudubud’a vahl. 

Jesus mi tit yam mbina 
(Gol Mat 14.22-33, Jn 6.15-21) 

45Ata yi máma na wat, Jesus mi sek mam suma hata ped’et ala a tchuk kur 
alumba, a i avogom abo woi hî gak Betsaida, kayam mam tamba mi tin ablau 
suma woi ta tua. 

46Bugol la mi tin ablau suma woi ta d’a, mi djak akulo yam ahinad’a á tchen Alona. 

47Kid’a afata nik dad’a, alumba nga aduk apod’a, Jesus ni vam tu del gongôd’id’a 
mi. 

48Mi wazi a nga fe ndaka heî ki prauna ata alumba, kayam simetna nga mi lazi heî. 
Ki vun pipira mi nga mi iza geveziya, nga mi tit yam mbiyo apod’a. Mi le d’igi mi 
kalî gevezi na. 

49Wani kid’a azi wum nga mi tit yam mbiyo apod’id’a, azi djib’er kuruzi ala 
nangusa, a er ad’uzi tchina akulo, 

50kayam me azi pet a wumu, huruzi ka mbina mi. Ata yi máma na wat, Jesus mi 
dazi ala: Agi vagi tagiya, ni anu, agi lagi mandar ri. 

51Mi djak gevezi kur alumba, simetna mi tchol b’et mi. Wani vunadigazi d’i pat 
fek, 

52kayam azi we nga ad’u vama le kavungô mámina d’i, kayam we mazid’a ndak 
nga á väd’u zla ndata kazi d’i. 

Jesus mi sut suma tugud’ei suma Jenesaret-na 
(Gol Mat 14.34-36) 

53Kid’a Jesus azi ki mam suma hata a djak sä woi abo hid’a, a mbaza yam andaga 
d’a Jenesaret-ta, a djin alumba kä. 

54Kid’a azi tchuk asezi woi kur alumbid’a, suma a we atogo hina zak ala ni Jesus. 

55Suma kur ambas ndatina a wet ringâ pet, a yoï suma tugud’eid’a ki zlod’ei 
mazina ata yima lara pet ma azi hum ala mi nga kua na. 

56Ata yima lara pet ma nga mi kal kuana, kur azì ma nglona, azì ma gureina kazì 
ma kelâ pet, suma a nga tchuk suma tugud’eid’a ad’u su’â kä, a nga tchenem ala 
mi arazi a domî vun baru mamba go. Suma pet suma a dotna a tchol akulo woi 
kur tugud’ei mazid’a. 

Marik 7 

Hat ta a vat abo simiyêzi suma adjeunid’a 
(Gol Mat 15.1-9) 

1Fariziyêna azi ki suma hiu suma hat gata suma a tcholï Jerusalem-ma, a togï gen 
Jesus. 

2A we mam suma hata suma hiuna a nga te tena kabozi ma zozota, nala, a mbus 
nga abozi d’igi gat mazid’a de na d’i. 

3Kayam Fariziyêna azi ki Juif-fâ pet bei mbus abozi tetet ba ni, a nga te tena d’i, 
kayam me azi ve ni hata hi simiyêzi suma adjeunid’a. 

4Le azi tcholï su’â ni, a nga te va d’i mbeî a mbuzî tazi tua. Ahle suma dingâ ngola 
a nga, ni suma azi a vazi a nga ngomozina, nala, mbus hur kopma ki duguyona ki 
duguyo suma a yorozi ki kawei ma hleunina mi. 

5Wani Fariziyêna azi ki suma hat gata a djobom ala: Ni kayam me ba, mang suma 
hata a nga ge yazi kä ad’u hata hi simiyeî suma adjeunid’a d’uo ba, a nga te tena 
kabozi ma zozota ge? 

6Jesus mi hulong dazi ala: Suma lop ira, ma djok vun Alona Isai mi djok vun ma 
gagazina kagi kur mbaktumba hAlonid’a ala: Sum ndazina a nga hun ni ki vunazi 
hawa, wani huruzi woi dei ki sed’enu. 

7A nga kud’uron ni ki vunazi hawa yak, kayam hat ta azi nga hat ki sumid’a ni vun 
ma hed’a hi sumina. 

8Jesus mi dazi kua ala: Agi aragi gata hAlonid’a woi ta, wani agi vagi ni hata hi 
sumid’a. 

9Jesus mi dazi kua ala: Agi tchologi ad’enga ngingring yam hata hi simiyêgid’a. Agi 
aragi gata hAlonid’a woyo. 

10Kayam Moise mi dala: Ang hu abung kasungû. Mi de kua ala: Sama mi ngul 
abum mboze asuma, ar a tchum mbeyo. 

11Wani agi nga had’agi suma ala: Le sana mi de mabum mboze masum ala: Va 
man ma an ndak á ndjunung ki na ni Korban, nala, he d’a hawa d’a an hat 
mAlonid’a ni, 

12hina wani, agi nga aram lovota á ndjun abum kasum mbuo d’a. 

13Hina, hata hi simiyêgi d’a agi nga had’at mi sumid’a, nga d’i mbut zlad’a 
hAlonid’a woi vama hawana. Ahle suma dingâ ngola hina, agi nga lazi mi. 

Ahle suma a nga mbut sana ndjendjed’ina 
(Gol Mat 15.10-20) 

14Jesus mi yï ablau suma gevemu, mi dazi ala: Agi pet humunu, agi wagi ad’ud’a 
mi. 

15Vama abu ata sama ma kal kuruma mi ndak á mbud’um tchod’a d’i. Wani ni 
vama ndeï woi kur sanina ba, mi mbud’um ndjendjed’a.  

[16Sana mi nga ki humba á humbina, ar mi huma.] 

17Kid’a Jesus mi ar ablau suma mi kal avod’a, mam suma hata a djobom yam zla 
d’a d’ogol ndata. 

18Mi dazi ala: Agi mi, agi ni bei wad’ud’a hina mi zu? Agi wagi nga d’ala vama woi 
abu pid’ak ma kal kur sanina mi ndak á mbud’um ndjendjed’a d’uo hina d’uo zu? 

19Kayam mi nga mi kal kur mugulam mbi, wani i ni kurumu, mi ndezi ni woi kele. 
Hina, mi dazi woi mbak ala: Tena pet ni djivid’a. 

20Mi dazi kua ala: Vama ndeï woi kur sanina ba, mi mbud’um ndjendjed’a. 

21Kayam ni krovo kur sana ba, djib’er ra tchod’a, e’eûd’a, kula, tchi matna, 

22mizeuna, d’od’oka, murud’umba, á mbut ira, batranga, yungôra, á ngul suma, 
yam mba ad’enga, ki lilid’a a buzugi ni kua. 

23Ahle suma tcho ndazina pet a nga buzugi ni krovo kur sana ba, a 
mbud’um ndjendjed’a. 

Atcha d’a Grek-ka ti he gagazid’a yam Jesus 
(Gol Mat 15.21-28) 

24Jesus mi tcholï sa hî, mi i yam andaga d’a go ki azì ma Tir-rîd’a. Mi kal kur azì 
ma ding tu, mi min ala sa mi wum mbi, wani ngei mamba nga d’i. 

25Atogo hina zak, atcha d’a gorota nga ki muzuk ma tchona kuruta, ti humum 
zlamu, ti mba, ti ge tat kä avoromu. 

26Atcha ndata natcha d’a Grek ka a vud’ut ni yam andaga d’a Fenisi d’a Siri-d’a. Ti 
tchen Jesus ala mi dikmuzuk ma tchona woi kur gorota. 

27Wani Jesus mi dat ala: Ar gugureina hop tua. Nga djivid’a tala a hlavuna hi 
gugureinina á gum madureina d’uo d’a. 

28Wani ti hulong dum ala: Salana, ang de nata yad’u, wani adureina a nga te 
bubuk avuna hi gugureina ma nga mi yak kä ad’u tabulîna ko. 

29Ata yi máma, Jesus mi dat ala: Kayam de maka, ndak i avo. Muzuk ma tchona mi 
nde wa woi kur goroka da’. 

30Kid’a ti iza avo hatata, ti fe gorota burâ yam azangâ ni digï muzuk ma tchona mi 
nde wa woi da’. 

Jesus mi mal hum sama ngela woyo 

31Jesus mi nde woi kur andaga d’a Tir-ra, mi hulongî ni ki lovot ta Sidon-nda, mi 
kal yam andaga d’a Azì ma nglo ma dogona mi nga kuad’a, mi i avun apo d’a 
Galile-d’a. 

32A mbamï sama ngel ma nga mi de zlad’a woi tetet tuo na, a tchenem ala mi 
tin abom kamu. 

33Mi vum mi im woi abo tu kablau suma, mi kal tchitchid’am humamu, mi tuvo 
ayôna abomu, mi domzi sinamu. 

34Mi hle iram akulo, mi muzuk huluf, mi dum ala: Efata, nala, Ang mal leyo. 

35Ata yi máma na wat, sa máma humam mal leyo, sinam but tei mi, nga mi de 
zlad’a woi tetet. 

36Jesus mi gad’azi ala a de mi sa d’i. Wani mi gad’azi kam kua kam kua hina pî ni, 
azi nga tchum walam mbei avogovogo. 

37Suma pet a le atchap ngola, a dala: Ahle suma nga mi lazina pet a djivid’a, nga 
mi mal suma ngela humazi woyo, suma ndumîd’a pî, a mbut de zlad’a mi. 

Marik 8 

Jesus mi hop suma dudubud’a fid’i ki tena 
(Gol Mat 15.32-39) 

1Kur bur máma ablau suma a togï kua, wani a nga ki vama te d’i. Jesus mi yi mam 
suma hata gevemu, mi dazi ala: 

2Hurun nga mi hat yam sum ndazina heî, kayam azi nga ki sed’en ini ni burâ 
hindi, a nga ki vama te d’i. 

3Le an arazi a i avo hatazi ki meid’a hina ni, azi mba ngrap glovot abo meid’a, 
kayam suma dingâ adigazi a tcholï nata yima deina. 

4Mam suma hata a hulong dum ala: Ei mba fei avungôna ni lara abagei ka hî á hop 
sum ndazina ge? 

5Jesus mi djobozi ala: Avungôna nga abogi ni ga ge? Azi hulong dum ala: Ni 
kid’iziya. 

6Ata yi máma, mi he vuna mablau suma ala á kak kä andaga. Mi yo avungô ma 
kid’iziyana. Kid’a mi le mersi mAlona kamba, mi mbrugum kä, mi hum mi mam 
suma hata á b’raud’a; a b’rawam mablau suma mi. 

7A nga ki kuluf ma gureina nde mi. Kid’a mi le mersi kamba, mi hazi vuna á 
b’rawazizi mi. 

8Azi pet a te, a hoba. Mam suma hata a tar avungôna ad’um mba ara, ti oî gumud’a 
kid’iziya. 

9Suma a tena a ni d’igi dudubud’a fid’i na. Jesus mi arazi a iya. 

10Ata yi máma na wat, mi djak kur alumba ki mam suma hata, mi i kur ambas sa 
Dalmanuta-d’a. 

Fariziyêna a djop Jesus yam vama simata 
(Gol Mat 16.1-4) 

11Fariziyêna a mba, a nde tchi tuguyod’a ki Jesus. A nga kugum ala mi tagazi vama 
simat ma tcholï akulona. 

12Jesus muzuk kurum krovo huluf, mi dala: Ni kayam me ba, suma kur atchogoi 
d’a wandina a nga hal vama simata ge? Gagazi, an nga ni dagiya, a mba le vama 
simata mi suma kur atchogoi d’a wandina d’i. 



1666 

 

 
Bible azumeina 

© 1999, Alliance Biblique du Tchad 

 

 

 

13Wani mi araziya, mi djak kur alumba kua, mi i abo woi hî. 

Angufa hi Fariziyênid’a ki d’a hi Herot-ta 
(Gol Mat 16.5-12) 

14Suma hata hi Jesus-na a mar bei hle tena aboziya, wani avungôna abozi kur 
alumba ni tu go. 

15Jesus mi gad’azi ala: Agi gologi tagi djivi kangufa hi Fariziyênid’a kangufa hi 
Herot-ta mi. 

16Suma hata a nga de tazi ala: Mi de hina ni kayamba ei nga kavungôna d’uo d’a. 

17Jesus mi we hina wani, mi dazi ala: Ni kayam me ba, agi nga dagi tagi yam 
avungô ma nga abogi d’uo na ge? Agi vagi nga zla ndata kagi d’uo tua? Iragi nga 
bei mal kat tua zu? Agi suma bei vagi zlad’a kagi ba na. 

18Agi nga ki ira, wani agi nga wagi d’uo zu? Agi nga ki humba, wani agi nga 
humugi d’uo zu? Agi nga djib’eregi d’uo zu? 

19Kid’a an mbruk avungô ma vahlâ mi suma dudubud’a vahla, ad’um mba ara ti oî 
gumud’a ni ga ge? Azi dum ala: Dogo yam mbà. 

20Mi djobozi kua ala: kid’a an mbruk avungô ma kid’iziyana mi suma dudubud’a 
fid’id’a, agi taragi ad’um mba ara ti oî gumud’a ni ga ge? Azi dum ala: Kid’iziya. 

21Mi dazi ala: Iragi mal nga d’uo tua zu? 

Jesus mi mal ir ma duka woi kur Betsaida 

22Jesus azi ki mam suma hata a mba kur Betsaida. A mba ki sama duka mi Jesus, a 
tchenem ala mi domu. 

23Jesus mi vabo ma duka, mi im woi kel bugol azina, mi tuvom ayôna iramu, mi 
tin abom iramu, mi djobom ala: Ang nga we va zu? 

24Sama duka mi hle iram akulo, mi dala: An nga ni we suma, wani an nga ni wazi 
ni zizimit d’igi aguna na, a nga tid’a. 

25Jesus mi tin abom iram kua. Ata yima ma duka soza iram gola avoroma, iram 
mal leyo, mi wahlena pet tei tetet. 

26Jesus mi gum mi i avo hatamu, mi dum ala: Ang hulong kur azì máma d’uo d’a. 

Pierre mi de woi yam Jesus ala mi ni Mesi 
(Gol Mat 16.13-20, Luc 9.18-21) 

27Jesus azi ki mam suma hata a buzuk a i kur azì ma yam ambas sa Sesare d’a 
Filip-pa. Kid’a a nga kur lovota titid’a, mi djop mam suma hata ala: Suma a nga de 
kan ala an ni nge ge? 

28Azi hulong dum ala: Suma dingâ a nga dala angî Jean ma le suma batemba; 
suma dingâ ala angî Elie; suma dingâ ala angî ma dingâ tu aduk suma djok vun 
Alona. 

29Wani mi djobozi ala: Agi tagid’a nga dagi kan ala an ni nge ge? Pierre mi hulong 
dum ala: Angî Mesi. 

30Jesus mi gad’azi kad’enga ala azi de woi kam mbi. 

Jesus mi de yam mad’am ki tchol mamba 
(Gol Mat 16.21-28, Luc 9.22-27) 

31Jesus mi nde mi hat mam suma hata ala: Mbeî an Gor Sana mba ni fe ndaka 
ngola. Suma nglona azi ki nglo suma ngat buzuna ki suma hat gata a mba noyônu, 
a mba tchanu, wani kur bur ma hindina, an mba ni tchol akulo aduk suma matna. 

32Mi dazi zla ndata woi abu mbak. Wani Pierre mi vum im mbei gen nde, nde mi 
ngobomu. 

33Wani Jesus mi mbut iram mi gol mam suma hata, mi ngop Pierre, mi dum 
ala: Seitan, iza woi hina dei blogonu, kayam djib’er manga nga ni djib’era 
hAlonid’a d’i, wani ni djib’era hi sumid’a. 

34Ata yi máma, Jesus mi yï ablau suma ki mam suma hata gevemu, mi dazi ala: Le 
sana mi min á tit balum asenu ni, ar mi noî tamu, mi hlagu mam ma b’ala kamu, 
mi tit ad’unu. 

35Kayam nge nge pî ma nga mi min á sut tama, mba mi ba tam mbeyo. Wani nge 
nge pî ma ba tam mbei kan an yam Zla d’a Djivid’a mi na, mba mi sut tam mi. 

36Wani le sana mi fahle suma yam andagad’ina ki zlazi pet, wani mam tamba mi 
ba woyo ni, djivi d’a mi fata ni me ge? 

37Wani vama sana mba mi mbut ki ari mambina ni me ge? 

38Kayam nge nge pî ma le zulona kan an ki zla manda aduk suma tcho bei d’ingêr 
suma kur atchogoi d’a wandina, fata an Gor Sana mba ni mbeï kur subura 
hAbunda ki malaika suma mi tinizi irazi vazina, an mba ni le zulona kam mi. 

Marik 9 

1Jesus mi dazi kua ala: Gagazi, an nga ni dagiya, suma ding suma a nga tchola 
aduk ka hina a mba bo d’i, gak azi mba wAlona mi mba kad’enga á te leu mamba 
tua. 

Jesus tam mbi mbut vat zenen 
(Gol Mat 17.1-13, Luc 9.28-36) 

2Bugol kur bur ma karagayana, Jesus mi yo Pierre azi ki Jacques ki Jean, mi i ki 
sed’ezi akulo yam ahina d’a fiyak ka ked’iwurenga woi vaziya. Tam mbi mbut vat 
zenen avoroziya. 

3Baru mamba ti mbut ngal wiwilik hapa titil, sama b’o barud’a hapa yam 
andagad’a ka hî ma mi ndak á b’ot hapa hina na nga d’i. 

4Mam suma hat suma hindina a we Elie azi ki Moise a nga yo siretna ki Jesus. 

5Pierre mi de mi Jesus ala: Ma hat suma, djivid’a ei kagei ka hî. Ar ami vami 
zlub’ud’a hindi, tu kangû, tu yam Moise, tu yam Elie mi. 

6Kayam mi we nga vama mi duma d’i abo mandar ma tchazi su na. 

7D’ugula ti mba, ti kulubuzi kanguzad’u, dela ti tcholï kur d’ugula, ti dala: Wana ni 
Goron ma an hurun vum heîna; agi humugiziya. 

8Atogo hina zak, suma hata a gol geveziya, wani a we nga sa d’i, ni Jesus hol ki 
sed’eziya. 

9Kid’a azi nga tchugï asezi kä woi yam ahinad’id’a, Jesus mi gad’azi ala: Agi dagi 
vama agi wuma mi sa d’i, gak an Gor Sana ni tchol akulo aduk suma matna mbeî 
tua. 

10Azi ngom zla ndata kuruzi mi, wani a nga djop tazi ala: Tchol la akulo aduk 
suma matna ndata, ad’ut nana ge? 

11Mam suma hata a djobom ala: Ni kayam me ba, suma hat gata a nga dala: Elie 
mba mi mba avo’î mam tua ge? 

12Mi hulong dazi ala: Gagazi, Elie mba mi mba avogo, mba mi min ahlena pet ata 
yazi ma adjeuna. Wani ni kayam me ba, mbaktumba hAlonid’a ti dala an Gor Sana 
mba ni fe ndaka ngola ki lasa mi ge? 

13Wani an nga ni dagiya, Elie mi mba wa da’, wani azi lum wa ahlena pet suma 
huruzi mina d’igi mbaktumba hAlonid’a ti de kam na. 

Jesus mi sut gor ma nga ki muzuk ma tchona kuruma 
(Gol Mat 17.14-21, Luc 9.37-43a) 

14Kid’a Jesus azi a mba go ki mam suma hatid’a, azi wablau suma a nguyuziya, 
suma hat gata a nga tchi tuguyod’a ki sed’ezi mi. 

15Ata yi máma na wat, ablau suma ki zlazi pet a wumu, vunadigazi d’i pat fek, a 
ringî gevemu, a gum depa. 

16Jesus mi djop mam suma hata ala: Ni yam me ba, agi tchagi tuguyod’a ki sed’ezi 
ge? 

17Sama dingâ aduk ablau suma mi dum ala: Ma hat suma, an mbangî goron ma 
nga ki muzuk ma tcho ma d’elem bei de zlad’ina. 

18Ata yima lara ge pet ma le mi vum wa ni, mi tchum kä, angufa dap avunam mbei 
papa, mi mut siyamu, mi so woi ngingring mi. An de mi mang suma hata a digim 
mbeyo, wani azi ndak ki. 

19Jesus mi hulong dazi ala: Agi suma bei he gagazid’a suma kur atchogoi d’a 
wandina na, an mba ni kak ki sed’egi gak mindja ge? An mba ni ve tan ki sed’egi 
gak mindja ge? Agi mbeyendjïya. 

20A mbamziya. Atogo hina zak, kid’a muzuk ma tcho máma mi we Jesus-d’a, mi 
pret gorâ daraweî, mi puk kä, nga mi mbuzuk kä dudu kangufa avunamu. 

21Jesus mi de mi gorâ abum ala: Tugud’ei ndata ti fumî mindja dei ge? Mi dum ala: 
Ni ki gogorom dei. 

22Wani nga mi gum aduk akud’a teteu, mi gum aduk mbina mi á tchum mbeyo. 
Wani le ang ndak á le va ni, ang wami hohowomiya, ang ndjunumiya. 

23Jesus mi dum ala: Ni kayam me ba, ang dala: Le ang ndaga ge? Sama he 
gagazid’ina, mi ndak á lahlena pet. 

24Ata yi máma na wat, gorâ abum mi er ad’um tchina akulo, mi dala: An he wa 
gagazid’a, ang ndjunun yam bei he gagazi manda. 

25Wani ata yima Jesus mi wablau suma a nga ringî gevezina, mi ngop muzuk ma 
tcho ma d’elem bei de zlad’a bei hum zlad’ina ala: An hang vuna, ang nde woi kur 
gorâ, ang hulong kurum mbuo d’a. 

26Wani ata yima mi er ad’um tchina akulona, mi pred’em kua kua, mi nde woyo. 
Gorâ mbut d’igi sama matna na; ablau suma a nga dala: Mi mit wa. 

27Wani Jesus mi vum abom mi tcholom akulo; mam tchol akulo mi. 

28Kid’a Jesus mi kal avod’a, mam suma hata a djobom gumun vazi ala: Ni kayam 
me ba, ami ndak á dik muzuk ma tcho máma woi d’uo ge? 

29Mi dazi ala: Andjaf muzuk ma hina na, ang tchenî Alona tua ba, ang digim mbei 
tua. 

Jesus mi de kua yam mad’am ki tchol mamba 
(Gol Mat 17.22-23, Luc 9.43b-45) 

30Jesus azi ki mam suma hata a buzuk kei ata yi máma, a hle yam andaga d’a 
Galile-d’a. Jesus mi min ala sa wum mbi, 

31kayam nga mi hat mam suma hata ala: A mba han an Gor Sana abo suma; azi 
mba tchanu. Fata a tchanda, an mba ni tchol akulo aduk suma matna kur bur ma 
hindina. 

32Wani azi we nga zla ndata ad’ut ti, a le mandarâ á djobomu. 

Ma ngol ma adigazina ni nge ge? 
(Gol Mat 18.1-5, Luc 9.46-48) 

33Jesus azi ki mam suma hata a mba kur Kapernayum. Kid’a Jesus mi nga avod’a, 
mi djop mam suma hata ala: Agi tchagi tagi gagad’a lovot ni yam me ge? 

34Wani a seng silil, kayam me a tchi tazi tuguyod’a kur lovota ala sama ngol ma 
adigazina ni nge ge? 

35Jesus mi kak kä, mi yi suma dogo yam mbàna, mi dazi ala: Le sana mi min á kak 
ma avo’â ni, djivid’a mi mbut tam ma blogogi kisâ, mi mbut nazong magina mi. 

36Wani ata yi máma mi ve gogorâ, mi tinim adigaziya. Kid’a mi hlum akulo 
ahlabamba, mi dazi ala: 

37Sama lara pî ma ve gogorâ d’igi ma wana na atam ki simiyêna, mi van ni anu; 
sama lara pî ma vana, mi van ni an hol li, wani mi ve ni Ma mi sununïna mi. 

Sama nga mi lei huneîd’a d’uo na ni meina 
(Gol Luc 9.49-50) 

38Jean mi dum ala: Ma hat suma, ami wami sana nga mi tit ki sed’ei d’uo na, nga 
mi dik muzuk ma teteng ma tchona woi ki simiyêngû. Ami d’elemu, kayam me 
nga mi tit ki sed’ei d’i. 

39Jesus mi dazi ala: Agi d’elem mbi, kayam me le sana nga mi le sun nda ndandala 
ki simiyênu ni, mi ndak á de zla d’a tchod’a kan atogo d’i. 

40Kayam sama nga mi lei huneîd’a d’uo na ni meina. 

41Wani sama lara pî ma hagi mbiyo ma tched’a kur kopma yam simiyêna 
kayambala agi ni suma hi an Christ-sâ d’a ni, gagazi, an nga ni dagiya, Alona mba 
mi wuragamu. 

Jesus nga mi hat yam tcho d’a ngol la kala 
(Gol Mat 18.6-9, Luc 17.1-2) 

42Jesus mi hat mam suma hata kua ala: Nge nge pî ma nga mi le vama b’lak 
gogorâ aduk gugurei suma a he gagazid’a kana ni, djivid’a hotei a djinim ahina d’a 
ngola kelemu, a gumza kä aduk alum ma ngolâ. 

43Le abong nga mi ing kur tchod’a ni, ang kam mbeyo. Djivid’a hotei ang kal kur 
arid’a kabong ma mututungâ tala a ing kur Jahanama aduk aku d’a bei mit teid’a 
kabong ma dja’â d’a.  

[44Ata yi máma, ndjuvulâ nga mi mit ti, akud’a nga d’i mit tuo mi.] 

45Le aseng nga mi ing kur tchod’a ni, ang kam mbeyo. Djivid’a hotei ang kal kur 
arid’a ki dileîd’a tala a gang aduk Jahanama kaseng djagu d’a.  

[46Ata yi máma, ndjuvulâ nga mi mit ti, akud’a nga d’i mit tuo mi.] 

47Le irang nga d’i ing kur tchod’a ni, ang pad’at teyo. Djivid’a kal la ang kal kur 
leud’a hAlonid’a ki irang mbeka tala a gang aduk Jahanama ki irang zla tat djagu 
d’a. 

48Ata yi máma, ndjuvulâ nga mi bo d’i, akud’a nga d’i mit tei d’uo mi. 

49Kayam suma pet a mba gozozi kakud’a d’igi a gos ndjuvuna na. 

50Ndjuvuna ni vama djivina, wani le ayâm mi pat teyo ni, ni ki me ba, a mba 
minim ki blangâma kamas ke? Agi mbud’ugi ni d’igi ndjuvuna na, agi kagagi ki 
halasa aduk tagiya. 

Marik 10 

JESUS MI TCHOLÏ GALILE Á I JERUSALEM 
(10.1-52) 

Jesus nga mi hat yam dika hatchad’id’a 

(Gol Mat 19.1-12, Luc 16.18) 

1Jesus mi tcholï sa hî, mi mba kur andaga d’a Jude-d’a. Bugola, mi djak alum ma 
Jurdê-na, mi i abo hî. Ablau suma a togï gevem kuana, nde mi had’azi d’igi nga mi 
ladjeu dei na. 

2Fariziyêna a mba atam á kugumu, a djobom ala: Na ni gat meid’a ti ar lovota mi 
sana á dik amamba woi zu? 

3Mi hulong dazi ala: Moise mi hagi vuna nana d’ö? 

4A dum ala: Moise mi ar lovota mi sana ala mi b’ir mbaktum mba wal 
kamambid’a, mi digit tei mi. 

5Wani Jesus mi hulong dazi ala: Ni kayam hur magi ma b’ala ba, Moise mi hagi ki 
vun ma he ma wana ni na. 

6Wani kad’u tinda ata yima Alona mi lahlena petna, mi ge mandjufâ katchad’a mi. 

7Kayam ndata, sana mba mi ar abum kasumu, mba mi reî kamamba, 

8azi djak a mba mbut ni hliu ma tuna. Kayam ndata, avok hî azi nga ni mbà d’uo 
d’a, wani azi mbut ni hliu ma tuna. 

9Kayam ndata, ar sana mi wal vama Alona zlabama d’i. 

10Ata yima azi mbaza avona, suma hata a djobom kua yam zla ndata. 

11Mi dazi ala: Sama lara ma mi dik amamba woi mi i vatcha d’a dingina, mi le ni 
mizeuna, mi ka’î djangûna kamam mba avoka. 

12Le atchad’a ti ar ndjuvut tei ti i ve ma dingâ ni, ti le ni mizeuna mi. 

Jesus mi tin abom yam gugureina 
(Gol Mat 19.13-15, Luc 18.15-17) 

13Suma dingâ a mba ki gugureina mi Jesus kayam mi tin abom kaziya. Wani suma 
hata a ngop suma a mba ki sed’ezina. 

14Kid’a Jesus mi we hina d’a, hurum mi zala, mi dazi ala: Agi aragi gugureina a 
mbeï gevenu. Agi d’elezi d’i, kayam leud’a hAlonid’a ni yam suma d’igi azi na na. 

15Gagazi, an nga ni dagiya, sama lara pî, le mi ge yam kä yam leud’a hAlonid’a 
d’igi gogorâ hina d’uo ni, mba mi kal kurut ti. 

16Wani mi yozi akulo ahlabamu, mi tin abom kaziya, hina mi b’e vunam kazi mi. 

Sama ndjondjoîna 
(Gol Mat 19.16-30, Luc 18.18-30) 

17Kid’a Jesus mi ge tam tita kur lovotid’a, sana mi ringî gevemu, mi grif kä 
avoromu, mi djobom ala: Ma hat ma djivina, an le ni nana ba, ni fe ari d’a didinda 
ge? 

18Jesus mi dum ala: Ni kayam me ba, ang yan ala sama djivina ge? Ma djivina nga 
d’i, nAlona tu go. 



1672 

 

 
Bible azumeina 

© 1999, Alliance Biblique du Tchad 

 

 

 

19Ang we vun ma hed’a mi dala: Ang tchi sa d’i, ang le mizeu d’i, ang kul li, ang le 
glangâs ma aboina d’i, ang mbut ir sa d’i, ang hu abung kasungû. 

20Sa máma mi hulong dum ala: Ma hat suma, an ngom ahle ndazina kan pet ni ki 
gogoron dei. 

21Kid’a Jesus mi golomba, hurum vumu, mi dum ala: Ang kid’ak va tu, ang i gus 
ahligiyeng suma ang nga ki na woi pet, ang he bege ndata mi suma hohoud’a. 
Hina wani, ang mba fahle suma ndjondjoîna sä akulo. Bugola, ang mbeï ad’unu. 

22Wani tam tchuk susub’ok kayam zla ndata, mi i ki hur ma zala, kayam mam mi 
sama ndjondjoîna. 

23Jesus mi pret tam mi gol mam suma hata a nga tchola gevemu, mi dazi ala: 
Nad’enga heî ki suma ndjondjoîna á kal kur leud’a hAlonid’a. 

24Suma hata a le atchap kayam zla mamba. Wani Jesus mi hulong dazi kua ala: 
Grona, nad’enga heî yam suma a deng tazi yam ndjondjoî mazid’ina á kal kur 
leud’a hAlonid’a. 

25Nafefeta mi djambala á kal kur zul la libirâ, kal la ma ndjondjoîna mi kal kur 
leud’a hAlonid’a. 

26Suma hata a le atchap kua ngola, a nga de tazi ala: Le ni na ni, sama ndak á fe 
suta ni nge ge? 

27Jesus mi golozi mi dazi ala: Ata suma, ndak kuo; wani ata Alona, nga na d’i, 
kayam Alona mi ndak á lahlena pet. 

28Ata yi máma, Pierre mi dum ala: Ang gola! Ami arami wa ahlena pet teyo, ami 
nga tid’imi ad’ungû. 

29Jesus mi hulong dazi ala: Gagazi, an nga ni dagiya, sama ar aziyam mbei d’oze 
b’oziyom suma andjuveina d’oze b’oziyom suma aropma d’oze abum mboze 
asum mboze groma d’oze asinem mbei yam anu, yam Zla d’a Djivid’a mi na, 

30mba mi fe kam kua kikis kur atchogoi d’a tchetchem wanda. Mba mi fe azina ki 
b’oziyom suma andjuveina ki b’oziyom suma aropma kasuyom ki groma 
kasinena zlapa ki djop vuna, kur atchogoi d’a nga d’i mbad’a, mba mi fe ari d’a 
didinda mi. 

31Ablau suma avo’â a mba mbut suma danana, ablau suma danana a mba mbut 
suma avo’â mi. 

Jesus mi de yam á hindid’a yam mad’am ki tchol mamba 
(Gol Mat 20.17-19, Luc 18.31-34) 

32Kid’a Jesus azi ki mam suma hata a nga kur lovota á i tupa kur Jerusalem-mba, 
Jesus nga mi tit avoroziya. Mam suma hata a le atchap, suma a nga tid’î ad’um ki 
mandarâ mi. Wani Jesus mi yo suma hat suma dogo yam mbàna gevemu, mi nde 
mi dazi yam ahle suma a mba le ki sed’ema. 



1673 

 

 
Bible azumeina 

© 1999, Alliance Biblique du Tchad 

 

 

 

33Mi dazi ala: Gola! Ei nga tubi kur Jerusalem. Suma a mba han an Gor Sana abo 
nglo suma ngat buzuna azi ki suma hat gata. Azi mba kan sariya d’a matna kanu, a 
mba han abo andjaf suma dingâ mi. 

34Sum ndazina a mba lazanu, a mba tuvon ayôna iranu, a mba ton ki blafâ, a mba 
tchan ndeyo. Wani kur bur ma hindina, an mba ni tchol akulo aduk suma matna. 

Tchenda hi Jacques azi ki Jean-d’a 
(Gol Mat 20.20-28) 

35Jacques azi ki Jean Zebede groma, a hut go gen Jesus, a dum ala: Ma hat suma, 
ami minimi ala ang hami vama ami tcheneng kama. 

36Mi dazi ala: Agi min an hagi ni me ge? 

37Azi hulong dum ala: Ami minimi ala fata ang kak kur subur mangid’a, ar sa tu 
mi kak yam bigang nga ndjufa, ar sa tu mi kak yam bigang nga gulad’a mi. 

38Jesus mi dazi ala: Agi wagi nga vama agi tchenema d’i. Agi ndak á tchagi ki kop 
ma kid’eî ir ma an mba ni tchuma ko zu? D’oze agi mba lagi batem mba ndak ka 
an mba ni lata ko zu? 

39Azi hulong dum ala: Ami ndagamiya. Jesus mi dazi ala: Gagazi, agi mba tchagi ki 
kop ma kid’eî ir ma an mba ni tchuma, agi mba lagi batem mba ndak ka an mba ni 
lata mi. 

40Wani á kaka yam bigan nda ndjufa ki bigan nda gulad’a, nga ni an ba ni he d’i, 
wani ni kayam suma Alona mi minit kazina. 

41Ata yima suma hat suma dogona a hum hina na, huruzi mi zal yam Jacques azi 
ki Jean. 

42Jesus mi yazï gevemu, mi dazi ala: Agi wagi suma suma a nga golozi d’igi suma 
te yamba yam andjaf suma dingîna na na, a nga tamula kaziya, mazi suma nglo 
suma kal kazina, a nga lazi kad’enga mi. 

43Wani adigagi agi nga na d’i, wani sama lara pî ma min á mbut ma ngolâ 
adigagina, mi mbut nazong magina. 

44Sama lara pî ma min á kak ma avo’â adigagiya ni, mi mbut nazong magina pet. 

45Kayam an Gor Sana ni mba nala suma a lan sunda d’i, wani an tanda ni mba ná 
le sunda mi suma, ná he tan á matna á wurak yam ablau suma mi. 

Jesus mi mal ir Bartime ma duka woyo 
(Gol Mat 20.29-34, Luc 18.35-43) 

46Azi mba kur Jeriko. Kid’a Jesus nga mi ndabu woi kur Jeriko zlapa ki mam suma 
hata kablau suma nunuk mi d’a, ma duka, Bartime Time goroma mi nga kaka 
avun lovota á tchenda. 

47Kid’a mi hum ala ni Jesus ma Nazarat-na d’a, mi er ad’um tchina akulo, mi dala: 
Jesus David goroma, ang wan hohowonu. 

48Ablau suma a ngobom ala: Ang ba! Wani mi er ad’um er ra dinga akulo kua 
ala: David goroma, ang wan hohowonu. 

49Jesus mi tchola, mi dazi ala: Agi yumïya. Azi yi ma duka, a dum ala: Ang ve 
tangû, ang fagakulo, nga mi yangû. 

50Ata yi máma, ma duka mi yak baru mamba woyo, mi pir akulo, mi i gen Jesus. 

51Jesus mi hulong dum ala: Ang min ala an langî me ge? Ma duka mi dum ala: 
Salana, ar ang malan iran ndeyo. 

52Jesus mi dum ala: Ang iya, he gagazi manga sud’ung wa da’. Ata yi máma na wat, 
iram mal leyo, nga mi tit bugol Jesus kur lovota mi. 

Marik 11 

DIMAS SA DABID’A HI JESUS 
D’A MI LAT GO KI JERUSALEM-MBA 

(11–15) 

Jesus mi kal kur Jerusalem 
(Gol Mat 21.1-11, Luc 19.28-40, Jn 12.12-19) 

1Kid’a azi mba go ki Jerusalem ki Betfage ki Betani avun ahina d’a Olif-fid’a, Jesus 
mi sun mam suma hata mbà, 

2mi dazi ala: Agi igi kur azì ma ngol ma sä avorogi wana. Ata yima agi kalagi 
kuana, agi mba fagi gor korona nga djinda kä ma sa nga nga kam mbuo tua na; agi 
bud’umu, agi mbeyendjïya. 

3Le sa mi dagi ala: Ni kayam me ba, agi bud’um ge ni, agi dum ala: Salamina mi 
minimî mamu; mba mi sunumï ka hî atogo zak mi. 

4Azi iya, a fe gor korona nga djinda kä abu avun agre’â gen lovota, a bud’umu. 

5Suma dingâ aduk suma a nga tchola ata yi mámina, a dazi ala: Agi lagi ni me na 
ge? Agi bud’ugi gor korona ana? 

6Azi dazi d’igi Jesus mi dazi na mi, a arazi a iya. 

7Azi mba ki gor korona mi Jesus, a zlup baru mazina kamu, Jesus mi nga kam mi. 

8Ablau suma a nga bar baru mazina kä kur lovota. Suma dingâ a nga tchuk ahlap 
ma gogot ma azi kamï kur asinenina kä mi. 

9Ablau suma a nga tit avoroma kablau suma a nga tid’ï ad’uma, a nga sor ki delezi 
akulo ala: Suburi Alona. Ar Alona mi b’e vunam yam sama nga mi mba ki simiyê 
Ma didinina. 

10Ar Alona mi b’e vunam yam sama nga mi mba te leud’a habui ngolo David ta 
nga d’i mbad’ina. Suburi Alo ma sä akulona. 

11Jesus mi kal avo Jerusalem, mi i kur gong nga kud’ora hAlonid’a. Kid’a mi pret 
tam mi gol ahlena peta, mi nde mi i Betani ki suma hat suma dogo yam mbàna, 
kayam yina mbut fladege da’. 

Jesus mi ge tuluma vuna 
(Gol Mat 21.18-19) 

12Tcha ndjivinda, kid’a azi buzuk kei kur Betani-d’a, Jesus meid’a nga d’i tchumu. 

13Ata yi máma, mi we tulum ma humam d’ufina sä woi hina dei, mi i á golomu, na 
ni mi fe vuta kua zi ge. Wani mi mbaza, mi fe nga va d’i, ni humba hol, kayam me 
nata yima tuluma mi vut kuana d’i. 

14Jesus mi de mi tuluma ala: Ar avok hî gak didin sa dok mi tang vud’ung nguo 
d’a. Mam suma hata a hum zla ndata mi. 

Jesus mi kal kur gong nga kud’ora 
(Gol Mat 21.12-17, Luc 19.45-48, Jn 2.13-22) 

15Jesus ki mam suma hata a mba kur Jerusalem. Jesus mi kal kur gong nga 
kud’ora hAlonid’a, mi nde dik suma a nga gus ahlena woina ki suma a nga gus 
abozina woi kur gong nga kud’ora hAlonid’a. Mi zut tabulâ hi suma mbut 
beged’ina kä, mi zut zlumiyôna hi suma a nga gus gugud’a woina kä mi. 

16Mi ar nga sa á kal kur gong nga kud’ora hAlonid’a ki va kam mbi. 

17Mi had’azi ala: A b’ir nga kur mbaktumba hAlonid’a ala: Alona mi dala: A nga yi 
gong manda ala Gong nga andjaf suma pet a mba tchen Alona kuad’a d’uo zu? 
Wani agi mbud’ut domina hi suma kulina. 

18Kid’a suma nglo suma ngat buzuna azi ki suma hat gata a hum zla ndatid’a, a 
nga hal lovota á tchum mbeyo, wani azi nga lum mandaramu, kayam ablau suma 
pet a nga le atchap yam hat mamba. 

19Kid’a afata nika, Jesus azi ki mam suma hata a buzuk kei kur azì ma ngolâ. 

Jesus ki tulum ma so woina 
(Gol Mat 21.20-22) 

20Yorogod’a, kid’a azi nga kala, suma hata hi Jesus-na a we tulum máma mi so woi 
ki sideyem pet. 

21Pierre humam gum kayam zla ndata, mi de mi Jesus ala: Ma hat suma, ang gola. 
Tulum ma ang gum vunina, mi so wa woyo. 

22Jesus mi hulong dazi ala: Djivid’a agi hagi gagazid’a yam Alona. 

23Gagazi, an nga ni dagiya, le sama lara pî ma de mahina d’a wanda ala: Ndak pat 
tak ge tak kur alum ma ngolâ, wani le mi le nga gigrit kurum mbuo, le mi tin 
hurum yam vama mi duma ala mba mi le ni, a mba lumzi hina mi. 

24Kayam ndata, an nga ni dagiya, le agi tchenegi va ata Alona, le agi tinigi hurugi 
kam ala agi fum wa ni, Alona mba mi hagizi hina mi. 

25Le agi nga tchologi á tchen Alona, le agi nga ki hur ma zala yam sa ni, ar hurugi 
vat tei kamu. Hina wani, Abugi ma sä akulona hurum mba mi vat tei yam tcho 
magid’a mi.  

[26Wani le hurugi mi vat nga woi kam mbuo ni, Abugi ma sä akulona pî, hurum 
mba mi vat tei yam tcho magid’a d’uo mi.] 

Jesus mi fad’eng ndata ni lara ge? 
(Gol Mat 21.23-27, Luc 20.1-8) 

27Jesus azi ki mam suma hata a hulong kur Jerusalem kua d’ei. Kid’a Jesus nga mi 
poi kur gong nga kud’ora hAlonid’id’a, suma nglo suma ngat buzuna azi ki suma 
hat gata ki suma nglona a mba gevemu, 

28a djobom ala: Ni kad’eng nga lara ba, ang le kahle ndazina hina ge? Sama mi 
hang ad’eng ndata ni nge ba, ang nga le kahle ndazina hina ge? 

29Jesus mi hulong dazi ala: An nga ni djobogi zla tu. Le agi dan wa ni, an mba ni 
dagi yam ad’eng nga an nga ni lahle ndazina ki sed’eta mi. 

30Ma sunï Jean ma le suma batembina nAlona, d’oze ni suma zu? Agi dan-ngiya! 

31Azi nde tchi tazi gagad’a ala: Le ei dei wa ala: Alona mi sunumï ni mamu ni, 
mam mba dei ini ala: Ni kayam me ba, agi hagi gagazid’a kam mbuo ge? 

32Wani le ei dei wa ala: Suma a sunumï ni aziya ni, nad’enga heî. Azi de hina, a le 
ni mandara ablau suma, kayam suma pet a wala Jean ni ma djok vun ma gagazina 
hAlonina. 

33Azi hulong de mi Jesus ala: Ami wami nga d’i. Jesus mi dazi ala: An nga ni dagi 
yam ad’eng nga an nga ni lahle ndazina ki sed’eta d’uo mi. 

Marik 12 

D’ogol ma yam suma a le sun guguzlu suma tchonina 
(Gol Mat 21.33-46, Luc 20.9-19) 

1Jesus mi nde dazi zlad’a ki d’ogolâ ala: Sana mi pe guguzlud’a kur asinemu, mi ge 
kangâna kamu, mi djugot zula yam ahinad’a á miret guguzlu mamba, mi min gong 
nga fiyak ka ndjola adugu, mi tchuk suma sunda kur á fe mbiyo mazina kua mi, mi 
ge tam mi i yam andaga d’a dinga. 

2Kid’a yima duta ndaka, mi sun azong mama gen suma sun ndazina, kayam mi 
vumî vud’a guguzlu d’a azi humzid’a. 

3Wani azi vumu, a tomu, a gum abom hawa. 

4Mi sun azong ma dingâ geveziya. Máma, azi vumu, a tchom yamu, a kragam 
ngula mi. 

5Mi sunuzi ma hindina kua d’ei. Máma, azi tchumu. A le azungeî suma dingâ 
ablaud’a hina mi. A to suma dingâ, a tchi suma dingâ woi mi. 

6Ma ding ma ar tuna ni gorom ma hurum vum heîna. Mi sunumï gevezi á dabid’a 
kis. Mi dala: Azi mba le zulo gorona. 

7Wani suma sun ndazina a de tazi ala: Wana ni ma te djona; ei mbeyegi tcheiziya, 
kayam djona mi arî meina. 

8Azi vumu, a tchumu, a gum mbei bugol asine guguzlud’a. 

9Jesus mi djobozi ala: Sala asine máma mba mi le ni nana ki sum ndazina ge? Mi 
mba mi ba suma sun ndazina woyo, mba mi he asine máma woi mi suma dingâ. 

10Agi ndumugi nga zla d’a a b’irit kur mbaktumba hAlonid’a ala: Ahina d’a suma 
djak gonga a gat teid’a, ti mbut ta djik gonga akulod’a. 

11Wana ni sun nda led’a hi Ma didinid’a. Ni vama ndandalâ ireya d’a d’uo zu? 

12Ata yi máma, suma nglona hi Juif-fîna a we tcha ala Jesus mi de zla d’a d’ogol 
ndata ni kaziya, a halam á ved’a, wani a le mandara ablau suma. A aramu, a iya. 

A djop Jesus yam lombo d’a hed’a 
(Gol Mat 22.15-22, Luc 20.20-26) 

13A sun suma dingâ aduk Fariziyêna azi ki suma hi Herot-na ata Jesus, kayam a 
hal á vum ki zla d’a de d’a avunamba. 

14Kid’a azi mbeï atamba, a dum ala: Ma hat suma, ami wami ala angî ma gagazi 
ma bei le mandara sa ba na, kayam ang nga ka ir sa d’uo mi, wani ang hat suma 
yam lovota hAlonid’a kur gagazid’a. Djivid’a ei hei tara mamulâ Sesar roze ei hum 
mbuo zu? 

15Wani Jesus mi we mbut ir mazid’a, mi dazi ala: Ni kayam me ba, agi kugun nge 
ge? Agi hanï sile ndata wana, an golod’u. 

16A mbamziya. Jesus mi djobozi ala: Angusa ki b’ir ra wanda ni hi nge ge? A 
hulong dum ala: Ni hi Sesar-ra. 

17Mi dazi ala: Agi hagi ahle sumala ni hi Sesar-ru na mi Sesar, agi hagi ahle sumala 
ni hAlona na mAlona mi. A le atchap kam heî. 

A djop Jesus yam tchola hi suma matnid’a 
(Gol Mat 22.23-33, Luc 20.27-40) 

18Sadusiyê suma a nga dala suma matna a mba tchol akulo d’uo na, a mbeï ata 
Jesus, a djobom ala: 

19Ma hat suma, Moise mi b’iri ala: Le sana wiyema mi mid’a, mi ar amamba bei 
gorâ ni, wiyema mi vatcha ndata, mi djok andjaf wiyema. 

20Wani adjeu suma kid’iziya a nga, azi ni b’oziyo taziya. Ma avo’â mi vatchad’a, mi 
mit bei mi vut gorâ. 

21Ma mbàna mi vad’u, mi mit bei mi vut gorâ mi. Ma hindina mi vat hina mi. 

22Aduk suma kid’iziyana ma vut gor tu nga d’i. Blogozi pet atcha ndata ti mit mi. 

23Kur bur ma tchola hi suma matnina, ti mba d’i arî atchad’a hi nge adigazi ge? 
Kayam azi ki zlazi d’a kid’iziyad’a pet a vat atchad’a. 

24Jesus mi hulong dazi ala: Ni kayamba agi nga wagi mbaktumba hAlonid’a 
kad’eng mamba d’uo d’a ba, agi vid’igi woi wan nduo zu? 

25Kayam fata suma a mba tchol akulo aduk suma matnid’a, azi mba vik arop pi, 
aropma a mba vik andjof fuo mi, wani azi mba ka’î d’igi malaika suma sä akulona 
na. 

26Wani kayam zlad’a hi suma mat suma a mba tcholozi akulonid’a, agi ndumugi 
nga kur mbaktumba hi Moise-sa, ata yima mi de yam awei-avirina d’uo zu? D’igi 
Alona mi dum na ala: An nAlona hi Abraham-ma, Alona hi Isa’â, Alona hi Jakob-
ma mi. 

27Alona nAlona hi suma arinina, nga nAlona hi suma matnina d’i. Kayam ndata, 
agi vid’igi woi ngola heî. 

Vun ma he ma ngol ma kalâ 
(Gol Mat 22.34-40, Luc 10.25-28) 

28Sama hat gata tu, mi hum a nga tchi tazi tuguyod’a. Mi we d’ala Jesus mi hulong 
zla d’a de d’a djivid’a mi Sadusiyêna d’a. Hina wani, mi hut gevemu, mi djobom 
ala: Vun ma hed’a pet ma djivi ma kal ndramina, ni ma lara ge? 

29Jesus mi hulong dum ala: Ma kal ndramina ba wana: Agi Israel-lâ, agi humugiya, 
Ma didina Alo meina ni Ma didina tu go. 

30Ang le yam Ma didina Alo mangâ ki hurung pet ki tang pet ki djib’er manga pet 
kad’engêng pet mi. 

31Ma mbàna wana: Ang le yam ndrangâ d’igi ang tanga na. Vun ma he ma ding ma 
kal máma ki djivid’ina nga d’i. 

32Ma hat gata mi dum ala: Gagazi, ma hat suma, ang de nata yad’u. Ma didina 
nAlona tu gid’eng ma ding ma d’igi mam na na nga d’i. 

33Djivid’a sana mi le kam ki hurum pet ki djib’er mamba pet kad’eng mamba pet 
mi. Mi le yam ndrama d’igi mam tamba na mi, wani kal ahle suma ngat buzu 
suma ngala kahle suma ngat buzu suma a nga hazi mAlonina pet mi. 

34Ata yima Jesus mi wum ala mi hulong zla d’a de d’a irata na, mi dum ala: Ang 
nga dei ki leud’a hAlonid’a d’i. Wani suma a nga le mandarâ á djop zlad’a mi Jesus 
bugolo. 

Mesi azi ki David 
(Gol Mat 22.41-46, Luc 20.41-44) 

35Kid’a Jesus nga mi hat suma kur gong nga kud’ora hAlonid’id’a, mi djobozi ala: 
Ni nana ba, suma hat gata a nga dala: Mesi máma ni Davidgoroma ge? 

36Kayam David tamba ki yamu, Muzu’â hAlonina mi zud’um mi dala: Ma didina 
Alona mi de mi Salana ala: Ang kak ata bigan nda ndjufa, gak an mba ni tin mang 
suma djangûna ad’u asengû. 

37David tamba nga mi yum ala Salana. Ni nana ba, Mesi mi mbut goroma ge? 

Giget ta yam suma hat gatid’a 
(Gol Mat 23.1-36, Luc 20.45-47) 

38Ablau suma a hum Jesus ki furîd’a. Mi dazi kur hat mamba ala: Agi gologi tagi 
djivi ki suma hat gat suma a min á tit ki baru d’a fiyakina. Azi min ala suma a gazi 
depa ad’u su’â, 

39a min á kak yam zlumiyô suma avo’â kur gongîyo mazi suma toka, a min yima 
avo’â ata yima te tena mi. 

40Azi tahlena harop suma modonod’a, a nga tchen Alona tchen nda fiyaka á mbut 
tazi djivid’a avok suma. Sum ndazina a mba kazi sariyad’a kazi ngola kala. 

He d’a hawad’a hatcha d’a modono d’a hohoud’id’a 
(Gol Luc 21.1-4) 

41Jesus mi kak gen zanduk ma suma tchuk beged’a kuana á we ni nana ba, ablau 
suma a nga tchuk beged’a kur zandu’â ge? Ablau suma ndjondjoîna a tchuk ngola. 

42Atcha d’a modono d’a hohoud’a ti mba, ti tchuk sisid’a mbà, nala, siled’a tu. 

43Jesus mi yi mam suma hata gevem mi dazi ala: Gagazi, an nga ni dagiya, atcha 
d’a modono d’a hohou d’a wanda, ti tchuk beged’a kal suma ding suma a tchuk 
beged’a kur zandu’îna pet. 

44Kayam suma ding suma a tchuk beged’ina pet, a yo ni aduk bege mazi d’a 
ndjondjoîd’a. Wani ndad’u, kur hohou mata ti tchu’î bege d’a ndat nga ki d’a pet, 
ni d’a nga d’i ngom ki tata pet mi. 

Marik 13 

Jesus mi de yam b’laka hi gong nga kud’orid’a 
(Gol Mat 24.1-2, Luc 21.5-6) 

1Kid’a Jesus nga mi nde woi abu kur gong nga kud’ora hAlonid’id’a, mam ma hata 
tu mi dum ala: Ma hat suma, gola! Nahuniyô suma tchet suma me nä! Ni gongîyo 
suma me nä! 

2Jesus mi hulong dum ala: Ang we ni gongîyo suma nglo ndazina zu? Ahina d’a a 
mba arat yam ndrat ahina d’a bei hôt kä woid’a nga d’i. 

Ahle suma a mba le avok dabid’a hi duniyad’ina 
(Gol Mat 24.3-14, Luc 21.7-19) 

3Jesus mi kak kä yam ahina d’a Olif-fa abo ma ir gong nga kud’ora hAlonid’ina. 
Pierre azi ki Jacques ki Jean ki Andre a djobom gumun vazi ala: 

4Ang damiya, ahle ndazina a mba le ni mindja ge? Vama simat ma mba le ba suma 
a mba wala ahle ndazina a ar go á mbad’a na, ni me ge? 

5Jesus nde mi dazi ala: Agi gologi tagi djiviya, ar sa mi vid’igi woi d’i. 

6Kayam ablau suma a mba mba ki simiyênu, a mba dala: An ni Mesi. Azi mba vit 
suma woi ngola. 

7Fata agi humugi siwela hayî ma durâ, agi mba humugi zla ayîna ni, ar vunadigagi 
d’i pat ti, kayam ahle ndazina mbeî a mba le, wani nad’u dabid’a hi duniyad’id’a 
d’i. 

8Kayam andjaf ma dingâ mba mi tchol djangûna kandjaf ma dingâ, leu d’a dinga 
mba d’i tchol djangûna ki leu d’a dinga, andagad’a mba d’i yir gigidji ata yina 
teteng, baktarad’a mba d’i nde yam andagad’a teteng mi. Ndak ndata mba d’i le ni 
d’igi ndak ka vutid’a na. 

9Wani agiya, agi gologi tagi djiviya. Kayam suma a mba hagi abo suma b’ak zlad’a, 
a mba togi ki blafâ kur gongîyo mazi suma toka. Agi mba tchologi avok suma te 
yamba azi kamuleina yam an á le glangâsâ avorozi mi. 

10Mbeî a mba tchi wal Zla d’a Djivid’a woi avok andjaf suma pet tua. 

11Fata azi igi avok suma b’ak zlad’id’a, agi djib’eregi yam vama agi mba duma d’i, 
wani zla d’a agi mba dat ata yi mamid’a, ti tcholï nata agi d’i, wani ni Muzuk ma 
bei tchod’a ba na ba, mba mi zud’ugi á de zlad’a. 

12Ata yi máma, suma a mba he b’oziyozina woi á tchid’a, abuyod’a a mba he 
grozina woi á tchid’a mi. Grod’a a mba kak djangûna ki simiyêziya, a mba hazi 
woi á tchid’a mi. 

13Suma pet a mba noyôgi woi yam simiyênu, wani sama mi ve tam ad’enga gak 
dabid’ina, mba mi fe suta. 

Vama ndjendje ma b’lak keina 
(Gol Mat 24.15-28, Luc 21.20-24) 

14Jesus mi had’azi kua ala: Ar sama ndumba mi wäd’u zla ndata djiviya. Wani fata 
agi mba wagi Vama ndjendje ma b’lak keina mi nga tchola ata yima mi ndak nga 
kam á tchola d’uo na, ata yi máma, ar suma kur Jude-na a ring ngei aduk 
ahuniyôna. 

15Kur bur máma sama nga yam gonga akulona, ar mi tchuk asem kä á kal kur 
gong mamba á hle va d’i. 

16Sama nga kur asinena abageina, ar mi hulong avo á yo baru mamba d’uo mi. 

17Kur bur máma ni zla d’a hohoud’a yam arop suma wirâ karop suma a nga ki 
grona abozina. 

18Agi tchenegi Alona yam ahle ndazina, ar a mba kur yima ab’lenga d’i. 

19Ndak ka ngol la mba d’i le suma kur bur mámid’a kad’u tinda hi duniyad’id’a dei 
kid’a Alona mi lahlena peta gak ki tchetchemba, andjaf ndak ka hina d’a ti le nga 
yat tu d’uo tua. Wani andjaf ndak ka hina d’a mba d’i le bugol luo d’a. 

20Ladjï Ma didina mi dadagï burâ go d’uo ni, sana mba mi fe suta d’i, wani ni 
kayam suma mi manazina ba, mi dadak ki burâ wana. 

21Ata yi máma, le sana mi dagi ala: Gola! Mesi mi kä wana d’oze ala: Gola! Mi sä 
wana ni, agi hagi gagazid’a kam mbi. 

22Suma ka zlad’a a mba tchol a yi tazi ala azi ni Mesi; suma dingâ a dala azi ni 
suma djok vun Alona. A mba lahle suma simata kahle suma ndandalâ kayam ladjï 
lovota nga ni, a mba lop vun suma Alona mi manazina mi. 

23Wani agi gologi tagi djiviya, an dagi ahlena woi pet da’. 

Mbad’a hi Gor Sanid’a 
(Gol Mat 24.29-31, Luc 21.25-28) 

24Jesus mi had’azi kua ala: Wani kur bur máma, bugol ndak ndata, afata mba d’i 
mbut nduvunda, tilâ mba mi b’o d’uo, 

25tchitchiud’a mba d’i tchugï kä, ahle suma ad’eng suma akulona a mba yir mi. 

26Ata yi máma, suma a mba wan an Gor Sana mba ni mbeï kur d’ugula kad’eng 
nga ngola ki subura mi. 

27Ata yi máma, an mba ni sunï malaika mana á tok suma Alona mi manazina abo 
yima fid’ina gak ata avun dabid’a handagad’id’a pet mi. 

Hat ta yam tulumid’a 
(Gol Mat 24.32-35, Luc 21.29-33) 

28Jesus mi had’azi kua ala: Agi vagi hata yam d’ogolâ hi tulumina. Le abom mi nde 
wa tchuk d’ufa ni, agi wagi ala amenda mba wa go. 

29Hina mi, fata agi wagi ahle suma hina na a nga le ni, ata yi máma agi wagi ala an 
Gor Sana ni nga go avun agre’â. 

30Gagazi, an nga ni dagiya, suma kur atchogoi d’a wandina a mba bo pet ti, gak 
ahle ndazina pet a mba le tua. 

31Akulod’a kandagad’a a mba kal leyo, wani zla manda mba d’i kal lei d’i. 

Alona tu ni ma we bur ma dabid’ina 
(Gol Mat 24.36-44) 

32Jesus mi had’azi kua ala: Wani yam mbad’a hi bur máma ki yi mámid’a, sa nga 
mi we d’i, d’oze malaika suma sä akulona, d’oze an tan Gorâ pî, ni we d’i; wani 
nAbui Alona tu gid’eng ba, mi we. 

33Agi gologi tagi djiviya, agi kagagi ki ndjola, agi tchenegi mi, kayam agi wagi nga 
yima bur máma mba mi mba kuana d’i. 

34Bur máma mba mi ka’î d’igi sama mi i akoid’a yam andaga d’a dinga na. Mi ar 
aziyam abo azungeî mama á gola, mi he nge nge pî sun mamba á led’a, mi gat 
sama ngom vun azina ala mi kak ki ndjola. 

35Agi kagagi ki ndjola, kayam agi wagi nga yima sama azina mba mi mba kuana 
d’i, le mi mba ni vunavuna kla, andjege dangâla kla, ata yima ahle’â mi helâ kla, 
yorogo tcholol kla. 

36Le mi mba ni atogo dumzi kla ni, ar mi fagi kur sena d’i. 

37Wani vama an nga ni dagizina, an dumî mi suma pet mi, ar agi kagagi ki ndjola. 

Marik 14 

Suma nglona a ndjak vunazi tu yam Jesus 
(Gol Mat 26.1-5, Luc 22.1-2, Jn 11.45-53) 

1Ar burâ mbà á le vun til ma Pak ma a lum kavungô ma bei angufina.Nglo suma 
ngat buzuna azi ki suma hat gata a nga hal lovota ni nana ba, azi ve Jesus ki lemba 
á tchum mbei ge? 

2Wani azi nga dala: Ar ei vum kur yima vun tilâ d’i, kayam ar huneîd’a ti tchol 
aduk suma d’i. 

Atchad’a ti vo mbulâ yam Jesus 
(Gol Mat 26.6-13, Jn 12.1-8) 

3Jesus mi nga Betani avo hi Simon ma libina. Kid’a mi nga kaka kä avun tenid’a, 
atchad’a ti mba kagel la albatred’a oîd’a ki mbul ma his ma afufuî ma nar ma djivi 
ma guzum ngola heîna. Ti kuzum vunam mbeyo, ti vom yam Jesus. 

4Wani suma hiuna, huruzi zala, a de tazi ala: Ni kayam me ba, ti b’lak mbul máma 
woi na ge? 

5Kayam mbul máma le a guzum mbeyo ni, begem mba d’i kal bege d’a hapa kikis 
hindi á he mi suma houd’a. Hina wani, huruzi zal kat heî. 

6Wani Jesus mi dazi ala: Agi arad’u, ni kayam me ba, agi ndagat hina ge? Ti le ni 
sun nda ata yata kanu. 

7Suma houd’a a nga ki sed’egi teteu. Ata yima lara pet ma agi min á lazi djivid’ina, 
agi ndak á laziya. Wani an nga ki sed’egi teteu d’i. 

8Ti le ni vama nda’â, ti lan mbulâ atan avok yam tos manda. 

9Gagazi, an nga ni dagiya, ata yima lara ge pet ma suma a mba tchi wal Zla d’a 
Djivid’a kua yam andagad’a petna, a mba de woi yam vama atcha ndata ti luma á 
djib’er kad’u. 

Judas mi min zlad’a á he Jesus abo suma nglona 
(Gol Mat 26.14-16, Luc 22.3-6) 

10Judas Iskariyot ma aduk suma hat suma dogo yam mbàna, mi i de mi nglo suma 
ngat buzuna ala mi min hazi Jesus aboziya. 

11Ata yi máma, azi humum ki furîd’a, a hlum vunazi á hum gurzud’a. Ni hina ba, 
Judas nga mi hal lovota á hazi Jesus aboziya. 

Jesus mi te Pa’â ki mam suma hata 
(Gol Mat 26.17-25, Luc 22.7-14,21-23, Jn 13.21-30) 

12Ad’u tinda hi vun til ma a lum kavungô ma bei angufinid’a, ni yima azi nga ngat 
tumiyôna Pa’â kuana, suma hata hi Jesus-na a dum ala: Nata yima lara ba, ang 
min ala ami i mining yima ei tei Pa’â kuana ge? 

13Jesus mi sun mam suma hata mbà, mi dazi ala: Agi igi kur azì ma ngolâ, agi mba 
ngavagi sana kagel la mbina kelemu, agi igi ad’umu. 

14Ata yima mi kal kuana, agi dagi mi samazina ala: Ma hat suma mi dala: Gong 
nga akoi d’a an mba ni te Pa’â kua ki man suma hatid’a ni lara ge? 

15Mam mba mi simad’agi gong nga ngol la yam ndrata akulo d’a ahlena pet a nga 
minda kuad’a; agi minigi te mei ma Pa’â kua. 

16Suma hat ndazina a buzuk a iya, a kal kur azina, a fahlena pet d’igi mi dazi na, a 
min ahle suma te Pa’â kua mi. 

17Kid’a afata ti nik dad’a, Jesus mi mba ki suma hat suma dogo yam mbàna. 

18Kid’a azi nga avun tenid’a, Jesus mi dazi ala: Gagazi, an nga ni dagiya, sana tu 
adigagi ni ma nga mi te ki sed’ena, mba mi han abo suma. 

19Mam suma hata a djib’er ngola, a nde djobom tutu ala: Ni an ndju? 

20Jesus mi hulong dazi ala: Ni ma nga adigagi agi suma dogo yam mbàna ni ma 
nga mi duvun ki sed’en kur angala tuna. 

21Gagazi, an Gor Sana nga ni i á matna d’igi a b’ir kan kur mbaktumba hAlonid’a 
na, wani ni zlad’a hohoud’a yam sama kol ma mba mi han an Gor Sana abo 
sumina. Sa máma, ladjï a vud’um mbuo pî ni, hotei. 

Mbruka havungônid’a 
(Gol Mat 26.26-30, Luc 22.15-20, 1 Kor 11.23-25) 

22Kid’a azi nga ted’a, Jesus mi hlavungôna, mi le mersi mAlona kamu, mi 
mbrugum kä, mi haziziya, mi dazi ala: Agi vagiya, ma wana ni hliwinu. 

23Bugol mi hle kopma. Kid’a mi le mersi kamba, mi haziziya, azi pet a tche kuru. 

24Mi dazi ala: Ma wana ni buzuwanu, ni vun ma djin ma awilina hAlonina, ni buzu 
ma mba mi djang ngei yam ablau sumina. 

25Gagazi, an nga ni dagiya, an dok ni tche süm guguzlud’a bugol luo d’a, gak bur 
ma an mba ni tche ma awilina ki sed’egi sä kur leud’a hAlonid’ina. 

26Ata yima a hle sawal la gile Alona tuna, a buzuk a i yam ahina d’a Olif-fa. 

Jesus mi de woi yam tin vuna hi Pierre-ra 
(Gol Mat 26.31-35, Luc 22.31-34, Jn 13.36-38) 



1684 

 

 
Bible azumeina 

© 1999, Alliance Biblique du Tchad 

 

 

 

27Jesus mi dazi ala: Agi pet mba aran ndeyo, d’igi mbaktumba hAlonid’a ti de na 
ala: An mba ni tchi ma pola, tumiyôna a mba b’rau woi yayak. 

28Wani fata an tchol akulo aduk suma matnid’a, an mba ni iza avorogi Galile. 

29Wani Pierre mi dum ala: Le suma dingâ pet a arang ngei pî ni, an mba ni arang 
ngei d’i. 

30Jesus mi hulong dum ala: Gagazi, an nga ni dangû, kur andjege d’a inid’a, bei 
ahle’â mi hel hel la mbàd’a tua d’a, ang mba tin vunang kan tata yang hindi ala 
ang wan nga d’i. 

31Wani Pierre mi de zlad’a kad’enga ala: Le nda’î á matna ki sed’eng pî ni, an mba 
ni tin vunan kang ngi. Suma hata pet a de hina mi. 

Jesus mi tchen Alona kur Gesemane 
(Gol Mat 26.36-46, Luc 22.39-46) 

32Jesus ki mam suma hata a i kur yima simiyêm ala Gesemane-na. Jesus mi de mi 
mam suma hata ala: Agi kagagi ka hî; an i ni tchen Alona. 

33Mi yo Pierre azi ki Jacques ki Jean ki sed’emu, vunadigam mbi pat fek, tam mbi 
nde lum a’alî ngola. 

34Mi dazi ala: Hurun b’lak kakazeî á matna; agi kagagi ka hî ki ndjola. 

35Mi hut sä avok hina nde, mi ge tam kä, mi tchen ala: Le ndak hina ni, ar yi máma 
mi kal lei kanu. 

36Mi de kua ala: Aba, Abunu, ahlena pet, ang ndak á laziya, ang hle kop ma ayî ma 
wana woi kanu. Wani ang le ni ata min manda d’i, wani ang le nata min manga. 

37Mi hulong mba gen suma hat suma hindina, mi fazi a nga sena, mi de mi Pierre 
ala: Simon, ang burî sena? Ang ndak á kak ndjola ler tu d’uo? 

38Agi kagagi ki ndjola, agi tchenegi Alona mi, kayam agi tchugugi kur kuka d’i. 
Gagazi, hurâ mina, wani hliu tad’a amangeîd’a. 

39Mi hulong i kua á tchenda, mi de ni zla d’a avok ndata d’ei. 

40Mi hulong mi mba mi fazi ni kur sena kua d’ei, kayam irazi d’i so woi ngolol abo 
sena. A we nga vama azi dumzi baluma d’i. 

41Mi hulong mi mba yam á hindid’a, mi dazi ala: Ki tchetchemba, agi nga burugi 
sena, agi tugugi tagi tua! Yina ndak wa, yina mba wa go. Gola! A nga han an Gor 
Sana abo suma tchona. 

42Agi tchologi akulo, ei iya. Gola! Sama nga mi han abo sumina, mi mba wa go. 

Ved’a hi Jesus-d’a 
(Gol Mat 26.47-56, Luc 22.47-53, Jn 18.3-12) 

43Ata yi máma na wat, kid’a Jesus nga mi de zlad’a tua d’a, Judas ma aduk suma 
hat suma dogo yam mbàna, mi mbeï kablau suma ad’um ki mbuguyo suma 



1685 

 

 
Bible azumeina 

© 1999, Alliance Biblique du Tchad 

 

 

 

fuyogeina ki tutuguyona aboziya. Azi ni suma suma nglo suma ngat buzuna azi ki 
suma hat gata ki suma nglona a sunuzïna. 

44Judas ma hazizi abozina, mi tagazï vama simata ala: Sama an i sobom vunama, 
ni mamu, agi vagizi djivi ped’et, agi igi ki sed’emu. 

45Ata yi máma na wat, Judas mi mba, mi hut gen Jesus, mi dum ala: Ma hat suma, 
mi sobom vunam mi. 

46Sum ndazina a gabozi woi yam Jesus, a vumu. 

47Wani sana tu aduk suma a nga tchola gevezina, mi pat mbigeu mam mba fiyaka, 
mi ka hum azongâ hi ma ngol ma ngat buzunina woyo. 

48Jesus mi hulong dazi ala: Agi mbagi atan ki mbuguyo suma fuyogeina ki 
tutuguyona abogi á van d’igi sama kula na ge? 

49Burâ ki burâ an nga adigagiya, nga ni hat suma kur gong nga kud’ora hAlonid’a, 
wani agi van nga d’i. Wani ahle ndazina a mba hina ná ndak ki vun zla d’a 
mbaktumba hAlonid’a ti data memet. 

50Ata yi máma, mam suma hata pet a aramu, a ringâ. 

51Wani gor azongâ nga mi tit ad’u Jesus, mi kleû ni baru d’a hapa atam go. Azi 
vumu, 

52wani mi yagazi barud’a aboziya, mi ring gandila. 

Jesus mi nga avok suma b’ak zlad’a 
(Gol Mat 26.57-68, Luc 22.54-55,63-71, Jn 18.13-14,19-24) 

53Suma a ve Jesus-na a i ki sed’em mi ma ngol ma ngat buzuna. Ni yima nglo suma 
ngat buzuna azi ki suma nglona ki suma hat gata pet a nga tok kuana. 

54Pierre nga mi tit bugol Jesus sä woi hina dei, mi kal hur azina hi ma ngol ma 
ngat buzunina, mi kak kä gen azungeîna, nga mi hol akud’a. 

55Nglo suma ngat buzuna azi ki suma b’ak zlad’a ki zlazi pet a nga hal lovota á ve 
Jesus ki zlad’a á kam sariyad’a matna kamu, wani azi fe nga zla kam mbi. 

56Ablau suma a le glangâs ma aboina kamu, wani zla mazid’a ndjak nga tu d’i. 

57Suma hiuna a tchol a tchugum zla d’a aboina kamu, a dala: 

58Ami humumi mi dala: An mba ni to gong nga kud’ora hAlonid’a d’a suma a 
minit kabozid’a woyo, wani bugol kur bur ma hindina an mba ni min nda ding 
nga bei sana mi minit kabombid’a akulo. 

59Hina pî, zla mazid’a ndjak nga tu d’i. 

60Wani ma ngol ma ngat buzuna mi tchol akulo adigaziya, mi djop Jesus, mi dum 
ala: Ang nga de zla tu d’i? Ang nga hum zla d’a sum ndazina a tchugungzi kanga 
d’i? 

61Wani Jesus mi ngruf kiki bei dum zlad’a ba. Ma ngol ma ngat buzuna mi djobom 
kua ala: Angî Mesi, Alona Gorom ma mi b’e vunam kama zu? 

62Jesus mi hulong dum ala: Ni anu. Wani agi pet mba wan an Gor Sana ni kaka sä 
ata bik ka ndjufa hAlo ma ad’engîd’a, agi mba wan an mbeï kur d’ugula akulo mi. 

63Ata yi máma, ma ngol ma ngat buzuna mi haû baru mamba woyo, mi dala: Ei 
dok halei suma glangâsâ me d’ei ge? 

64Agi humugi las sa mi las Alonid’a. Agi djib’er magid’a nana? Azi pet a kam 
sariyad’a kam a dala: Mi ndak á tchid’a. 

65Suma hiuna a nde tuvom ayôna iramu, a dugum iramu, a tom kaboziya, a dum 
ala: Sama tongâ ni nge ge? Azungeîna a vum ki tod’a mi. 

Pierre mi tin vunam yam Jesus 
(Gol Mat 26.69-75, Luc 22.56-62, Jn 18.15-18,25-27) 

66Kid’a Pierre nga mi kak hur azinid’a, weid’a hi ma ngol ma ngat buzunid’a, ti 
mba. 

67Ti we Pierre nga mi hol akud’a, ti golom baba, ti dum ala: An wangû. Ang nga tit 
ki Jesus ma Nazarat máma mi. 

68Wani mi tin vunam mi dat ala: An we nga vama ndak duma d’i, an hum nga d’uo 
mi. Mi nde woi i vun agre’â; ahle’â mi hela. 

69Wei ndata, ti wum kua d’ei, nde d’i de mi suma a nga tchola ata yi mámina ala: 
Sama wana nadigazi mi. 

70Mi nde tin vunam kua d’ei. Bugol hina ndjö, suma a nga tchola ata yi mámina a 
dum kua ala: Gagazi, angî adigazi mi, kayam angî sama Galile-na. 

71Wani mi nde yahlena kamu, mi gun tam ala: An we nga sama agi nga dagi kama 
d’i. 

72Ata yi máma na wat, ahle’â mi hel hel la mbàd’a. Wani Pierre mi djib’er yam zla 
d’a Jesus mi dumzid’a ala: Bei ahle’â mi hel hel la mbàd’a, ang mba tin vunang kan 
yang hindi ala ang wan nga d’uo d’a. Kayam ndata, Pierre mi nde tchina. 

Marik 15 

Jesus mi nga avok Pilat 
(Gol Mat 27.1-2,11-14, Luc 23.1-5, Jn 18.28-38) 

1Ki yorogo tcholola, nglo suma ngat buzuna azi ki suma nglona ki suma hat gata 
ki suma b’ak zlad’a ki zlazi pet a ndjak vunazi tu. Azi djin Jesus, a im a hum abo 
Pilat. 

2Pilat mi djobom ala: Angî amulâ hi Juif-fîna zu? Jesus mi hulong dum ala: Ang de 
wa da’. 

3Nglo suma ngat buzuna a tchugum zlad’a kam ngola. 

4Pilat mi hulong djobom kua ala: Ang nga de mang ngi? Ang we nga zla d’a 
tchotcho d’a a nga tchugungzi kang wanda d’uo zu? 

5Wani Jesus mi dok dum zla d’uo d’a, gak Pilat mi le atchap. 

A ka sariya d’a matna yam Jesus 
(Gol Mat 27.15-26, Luc 23.13-25, Jn 18.39–19.16) 

6Kur bur ma vun til ma Pak ma lara pî, sama dangei ma suma a tchen Pilat kama, 
nga mi gazizi akulo. 

7Wani sana mi nga kur dangeina a yum ala Barabas, zlapa ki ndrom suma bei 
hum vun suma te yambina, kayam a tchi matna kur huneî mazid’a. 

8Ablau suma a i gen Pilat, a nde tchenem ala mi lazi d’igi nga mi lazi adjeu dei na. 

9Pilat mi hulong dazi ala: Agi minigi ala an gagi namulâ hi Juif-fîna akulo zu? 

10Kayam mi we tcha ala nglo suma ngat buzuna a le ni yungôra ba, a hum ki Jesus 
wana. 

11Wani nglo suma ngat buzuna a nde le hozugona mablau suma ala mi gazi ni 
Barabas akulo d’ö. 

12Pilat mi hulong dazi kua ala: Agi min ala an le ni nana ki ma agi nga yum ala 
Amulâ hi Juif-fâ na ge? 

13A hulong a er ad’uzi akulo kua ala: B’alam akulo ata aguna! 

14Pilat mi dazi ala: Mi le ni tcho me ge? Wani a er ad’uzi akulo kua ala: B’alam 
akulo ata aguna! 

15Kayam Pilat mi min á b’leng hur ablau suma, mi gazi Barabas akulo. Mi to Jesus 
ki blafâ, mi hazizi ala a b’alam akulo ata aguna. 

Azigarâ a nga las Jesus 
(Gol Mat 27.27-31, Jn 19.2-3) 

16Azigarâ a i ki Jesus hur azina krovo, nala, hur azina hi ma te yambina, a yi 
ndrozi azigarâ ki zlazi pet gevezi mi. 

17A tchugum baru d’a hleud’a atamu, a tchil avaval aweid’a, a kulubumzi kamu. 

18A nde gum depa ala: Lafiya, amulâ hi Juif-fîna. 

19Azi nde tumum yam ki totogod’a, a tuvom ayôna iramu, a grif kä avoromu, a 
kud’urom mi. 

20Kid’a azi luwum dad’a, a fogom baru d’a hleud’a woi atamu, a tchugum baru 
mama atamu, a im woi kel á b’alam akulo ata aguna. 

A b’al Jesus akulo ata aguna 
(Gol Mat 27.32-44, Luc 23.26-43, Jn 19.17-27) 

21Sama Siren-na simiyêm ala Simon, ni Alezandre azi ki Rufus abuziya, mi tcholï 
nabageya, nga mi kala. Azigarâ a vum kad’enga ala mi hlagu ma b’ala hi Jesus-na 
kamu. 

22A im ata yima a yum ala Golgota na, nala, Yima asok yamba. 

23Azi hum süm guguzlud’a gizeîd’a ki mir ala mi tche, wani mi vum mbi. 

24A b’alam akulo ata aguna, a b’rau baru mamba abo taziya, a tum gumara kad’u. 

25Kid’a afata mba mid’ei ma de zlad’id’a, a b’alam akulo ata aguna. 

26Zla d’a a tchugumzi kamba, a b’irit akulo kam ala: Namulâ hi Juif-fîna. 

27A b’al suma kula mbà ki sed’emu, tu ata bigam mba ndjufa, tu ata bigam mba 
gulad’a mi.  

[28A le hina á ndak ki vun zla d’a a b’irit kur mbaktumba hAlonid’a ala: A 
ndumum ki suma tchila yam gata na.] 

29Suma a nga kalâ a nga ngulumu, a nga kidjik yazi ala: Ahâ! Ang ma dala ang to 
gong nga kud’ora hAlonid’a kä ang mba minit akulo kur bur ma hindina na, 

30ang sut tangû, ang tchugï aseng kä woi ata agu ma b’ala. 

31Hina mi, nglo suma ngat buzuna azi ki suma hat gata, a nga luwum aduk tazi 
ala: Mi sut suma dingâ, wani mi ndak nga á sut tam mbi. 

32A dala: Ar Mesi, amulâ hi Israel-lîna, mi tchugï asem ka tchetchem ata agu ma 
b’ala, kayam ei weya, ei hei gagazid’a kamu. Suma b’alazi ki sed’ema a ngulum mi. 

Matna hi Jesus-na 
(Gol Mat 27.45-56, Luc 23.44-49, Jn 19.28-30) 

33Kid’a afata tchol falei d’ad’ara, yina mbut nduvunda yam andaga ndata pet gak 
afata tchuk siyad’u. 

34Kid’a afata tchuk siyata, Jesus mi er ad’um akulo ki delem mba ngola ala: Eloi, 
Eloi, lama sabaktani? Nala, Alo mana, Alo mana, ni kayam me ba, ang aran ndei 
ge? 

35Suma ding suma a nga tchola ata yi mámina, a huma, a dala: Gola! Nga mi 
yi Elie. 

36Ma dingâ adigazi mi ringâ, mi oî eposâ ki süm guguzlu d’a azleîd’a, mi nigim 
avun heleud’a, mi humzi á tched’a. Mi dala: Ar djang! Le Elie mi mba ini á pad’am 
kä ni, ei weya. 

37Wani Jesus mi er ad’um akulo ki delem mba ngola tua ba mi duk vunamu. 

38Baru d’a ka ir ra kur gong nga kud’ora hAlonid’id’a ti haû woi aduk mbà tcholï 
akulo dei gak ti tchuk kä. 

39Ma ngol ma azigarâ abom kis ma Romê-na ni ma nga tchola avok Jesus d’arâ. 
Kid’a mi wum mi duk vunamba, mi dala: Gagazi, sa máma nAlona Goroma. 

40Arop suma dingâ a nga tchola woi hina dei á gola. Adigazi ni Marie d’a Makdala-
d’a azi ki Marie d’a Jacques ma gorâ ki Jose asuzid’a ki Salome mi. 

41Ni suma a nga tit ad’um á lum sunda kid’a mi nga kur Galile-na. Arop suma 
dingâ ablaud’a a nga kua, ni suma a i ki sed’em adjeu kur Jerusalem-ma mi. 

Tosa hi Jesus-d’a 
(Gol Mat 27.57-61, Luc 23.50-56, Jn 19.38-42) 

42Kid’a afata ti mbut fladeged’a, ni bur ma min ahlena, nala, avin ni bur ma 
sabatna, 

43Josef ma Arimate-na mi mba. Ni ma suma yorom zlam aduk suma b’ak zlad’a 
heîna, ni ma nga mi djup mbad’a hAlona d’a á te leu mamba yam andagad’id’a mi. 
Mi ve tam ad’enga, mi kal gen Pilat á djobom yam mad’a Jesus. 

44Wani kid’a Pilat mi hum ala Jesus mi mit wa dad’a, mi le atchap. Mi yï ma ngol 
ma azigarâ abom kis ma Romê-na, mi djobom ala Jesus mi mit nadjï deyu ni, ni 
gagazi zu? 

45Kid’a ma ngol ma azigarâ abom kisâ mi dum ala mi mit wa dad’a, mi ar Josef mi 
i hlum mad’amu. 

46Josef mi i gus baktana, mi i pad’ï Jesus mad’am kä ata agu ma b’ala, mi d’ud’um 
ki sed’emu. Mi gum kur zul la a tchot aduk ahinad’id’a, mi ligat ahinad’a, mi 
duguttchi avunad’u. 

47Marie d’a Makdala-d’a azi ki Marie d’a Jose asumba a we yima a gum kuana. 

Marik 16 

TCHOLA HI JESUS-D’A KI HULONG MAM MBA AKULOD’A 
(16.1-20) 

Jesus mi tchol akulo aduk suma matna 
(Gol Mat 28.1-8, Luc 24.1-12, Jn 20.1-10) 

1Kid’a bur ma sabatna mi kal lei dad’a, Marie d’a Makdala-d’a azi ki Marie d’a 
Jacques asumba ki Salome a i gus mbul ma his ma afufuîna á i vom yam Jesus. 

2Kur bur dimas yorogo tcholol, kid’a afata ti deî dad’a, azi mbaza yam asud’a. 

3A nga de tazi ala: Sama mba mi ligad’ei ini ahina ndata woi avun zula ni nge ge? 

4Kid’a azi hle irazi akulod’a, a we ahina d’a ngol ndata a ligad’at tei avun zula da’. 

5Ata yi máma a kal kä kur zula, a we gor azongâ nga kak kä ata abo ma ndjufâ ki 
baru d’a fiyak ka hapa atamu, wani vunadigazi d’i pat fek. 

6Mi dazi ala: Ar vunadigagi d’i pat ti. An wala agi halagi ni Jesus ma Nazarat ma a 
b’alam akulo ata agunina. Mi tchol wa akulo, mi nga ka hî d’i; agi gologi yima a 
gum kuana wana. 

7Ki tchetchemba, agi i dagi mi mam suma hata zlapa ki Pierre ala: Nga mi iza 
avorogi Galile; agi mba wum sä hî d’igi mi dagi avok na. 

8Azi buzuk kei kur zula, a ringâ, a nga zlak djidjik, vunadigazi d’i pat fek mi, wani 
a de nga mi sa abo mandarâ d’i. 

Jesus mi nde tam ir Marie d’a Makdala-d’a 
(Gol Mat 28.9-10, Jn 20.11-18) 

[9Kid’a Jesus mi tchol akulo aduk suma matna ki dimas yorogo tcholola, mi nde 
tam ir Marie d’a Makdala d’a mi dik muzuk ma tchona woi kurut kid’iziya avoka. 

10Ti i de mi suma a nga ki sed’em adjeuna, kid’a azi nga hat huruzi ki tchinid’a. 

11Wani ata yima ti dazi ala Jesus mi nga karid’a ndat wum mi na, azi he nga 
gagazid’a yam zla mata d’i. 

Jesus mi nde tam mbei ir suma hata mbà 
(Gol Luc 24.13-35) 

12Bugol ahle ndazina, Jesus mi nde tam mbei ir suma mbà ki ta d’a dinga kid’a azi 
nga kur tita á i kur azì ma kelîd’a. 

13Azi hulong i de mi ndroyozi suma dingâ, wani a he nga gagazid’a yam zla 
mazid’a d’uo mi. 

Jesus mi nde tam mbei ir suma hat suma dogo yam tu 
(Gol Mat 28.16-20, Luc 24.36-49, Jn 20.19-23, Sun SS 1.6-8) 

14Bugola, Jesus mi nde tam mbei ir suma hat suma dogo yam tuna, ata yima azi 
nga avun tenina. Mi ngobozi yam bei he gagazi mazid’a, yam hur mazi ma b’al ma 
a he nga gagazid’a yam suma a wum bugol tchol mamba d’uo na mi. 

15Bugola, mi dazi ala: Agi igi yam andagad’a pet, agi tchagi wal Zla d’a Djivid’a mi 
suma pet. 

16Sama mi he gagazid’a a mba lum batembina, mba mi fe suta, wani sama mi he 
nga gagazid’a d’uo na, sariyad’a mba d’i vumu. 

17Wana nahle suma atchap suma suma he gagazid’a kana a mba lazina: Azi mba 
dik muzuk ma tchona woi kur suma, a mba de zlad’a ki vuna hi suma teteng mi. 

18Azi mba yo guguyona kaboziya. Le a tche ni kuma ma tchi matna pî, mba lazi va 
d’i. Azi mba tin abozi yam suma tugud’eid’a, a mba sud’uzi mi. 

Hulonga hi Jesus d’a akulo gen Alonid’a 
(Gol Luc 24.50-53, Sun SS 1.9-11) 

19Bugol la Salad’a Jesus mi dazi zla ndata dad’a, a hlum sä akulo, mi kak ata Alona 
bigam mba ndjufa. 

20Hina, mam suma hata a buzuk i ata yina pet, a tchi wal Zla d’a Djivid’a. Salad’a 
nga mi le sunda ki sed’eziya, nga mi tak zla ndata woi ala ni zla d’a gagazid’a 
kahle suma atchap suma azi nga lazina mi.] 

Luc 

Luc 1 

VUTA HI JEAN MA LE SUMA BATEMBINA KI D’A HI JESUS-D’A KI 
WUL MAZID’A AD’U TAZID’A 

(1–2) 

Zla d’a avoka 

1Teyofil, suma ablaud’a a hal lovota á b’ir yam ahle suma a le adigeina. 

2Azi b’ir wa ahle suma azi wazi ki irazi kad’u tinda dei na, azi ni suma a mbut 
suma a tchi wal zlad’a hAlonid’ina. Azi vami ad’u ahle ndazina mi. 

3Ki tchetchemba, sama ngolâ, Teyofil, an tan ni hal ad’u ahle suma lena woi tetet 
kad’u tinda dei, an wala ni djivid’a iran á vang ad’ud’a yam ahle ndazina pet mi. 

4An le hina kayam ang wäd’u gagazid’a ki hat ta a had’angzid’a. 

Malaikana mi de woi yam vuta hi Jean ma le suma batembid’a 

5Kur atchogoi d’a Herot namul ma ngolâ yam ambas sa Jude-d’id’a, ma ngat 
buzuna mi nga, simiyêm ala Zakari. Mam nad’u ades ma ngat buzuna hi Abiya-na. 
Amamba simiyêt ala Elizabet. Ndat nad’u andjafâ hi Aron ma ngol ma ngat 
buzunina mi. 

6Azi djak ni suma d’ingêrâ avok Alona, a ge yazi kä ad’u gata ki vun ma hed’a hi 
Salad’ina pet. 

7Wani azi vut nga gor ri, kayam Elizabet ti ni gendreged’a, azi djak a djeng 
mamara mi. 

8Kur bur máma Zakari nga mi le sun mam mba ngat buzuna avok Alona, kayam ni 
nguid’a hades mama á led’a 

9d’igi suma ngat buzuna a nga le na. A manam ki togina á kal kur yima a tinim 
iram vama hi Salad’ina á ngal dubang ma his djivid’ina. 

10Ablau suma a nga tchen Alona abu ata yima mam nga mi ngal dubang ma his 
djivid’ina. 

11Ata yi máma, malaikana hi Salad’ina mi nde woi ir Zakari, mi nga tchola abo ma 
ndjufâ hi yima a minim ki lora á ngal dubang ma his djivid’ina kuana. 

12Ata yima Zakari mi wuma, vunadigam mbi pat fek abo mandarâ. 

13Wani malaikana mi dum ala: Zakari, ang le mandar ri, kayam Alona mi hum 
tchen manga. Amanga Elizabet mba d’i vut gorâ, ang mba tinim simiyêm ala Jean. 

14Ang mba le furîd’a ngola, suma ablaud’a a mba le furîd’a yam vut mamba mi. 

15Mba mi mbut sama ngolâ avok Salad’a, mba mi tche süm guguzlud’a ki süm ma 
ayîna d’uo mi. Mba mi oî ki Muzuk ma bei tchod’a ba na ata yima a mba vud’uma. 

16Mba mi hulongî ki Israel-lâ ablaud’a mi Ma didina Alo mazina. 

17Mam tamba mba mi i avogovok avor Alona ki Muzu’â kad’enga hi ma djok vun 
Alona Elie-d’a á zlap abuyod’a ki grod’a tu, á mba ki suma bei ge yazi kä ad’u 
ned’a hi suma d’ingêrîd’a, mba mi min suma yam Salad’a mi. 

18Wani Zakari mi de mi malaikana ala: Ahle ndazina a mba le ni nana ge? Kayam 
me ami kamanda djengêmi mamara da’. 

19Wani malaikana mi hulong dum ala: An ni Gabriel ma nga tchola avok Alona á 
lum sundina. Mi sununï á dang zlad’a, á mbang zla d’a djivi ndata mi. 

20Wani kayamba ang he nga gagazid’a yam zla man nda mba d’i ndak ata yi 
matnid’a d’uo d’a, ang mba ngruf kiki bei de zlad’a gak ahle ndazina a le tua mbeî. 

21Suma tok suma a nga djup Zakari-na a le atchap kayam yam ve ngola krovo ata 
yima a tinim iram vama. 

22Kid’a mi ndabud’a, mi ndak á dazi zlad’a d’i. Azi wala va nde iram ata yima a 
tinim iram vama. Mam nga mi dazi zlad’a kabomu, mi ar ngrufa kiki. 

23Ata yima bur mam ma le sunda kur gong nga kud’ora hAlonid’a dapma, mi 
hulong avo hatamu. 

24Bugol bur máma, amamba Elizabet ti ve wirâ, ti ngei tat tilâ vahl. Ti dala: 

25Salad’a mi le ki sed’en hina á pat zulona kan ndei avok suma. 

Malaikana mi de woi yam vuta hi Jesus-d’a 

26Kur til ma karagayana, Alona mi sunï malaikana Gabriel kur azì ma ngol ma 
Galile ma a yum ala Nazarat na. 

27Mi mba ata gor wei d’a sama a yum ala Josef ma ad’u andjafâ hi David-na nga mi 
d’umuta. Gor wei ndata, simiyêt ala Marie. 

28Malaikana mi kal gevet mi dat ala: An gak depa. Alona mi vak wa sumad’a, 
Salad’a mi nga ki sed’egu. 

29Wani vunadigat ti pat fek yam zla ndata, ti djib’er kurut ala ad’u dep ndata nana 
ge? 

30Wani malaikana mi dat ala: Marie, ndak le mandar ri, kayam Alona mi vak wa 
sumad’a. 

31Ndak mba d’i ve wirâ, ndak mba d’i vut gorâ, ndak mba d’i tinim simiyêm ala 
Jesus. 

32Mam mba mi kak ma ngolâ, a mba yum ala Alo ma sä akulo ma kal teglesâ 
Goroma. Salad’a Alona mba mi tinim amul ma ngolâ d’igi abum ngolo David na. 

33Mam mba mi te leud’a yam Israel-lâ gak didin, leu mamba mba d’i dap pi. 

34Marie ti de mi malaikana ala: Va mama mba mi le ni nana ge? Kayam an zlap 
nga ki mandjuf fi. 

35Malaikana mi hulong dat ala: Muzuk ma bei tchod’a ba na mba mi mba kagu, 
ad’enga hAlo ma sä akulo ma kal teglesîd’a mba d’i zlubuk yak d’igi angusâ na. 
Kayam ndata, gor ma bei tcho ma ndak mba d’i vud’uma, Alona mba mi tinim 
simiyêm ala Alo ma kal teglesâ Goroma. 

36Wiyeka Elizabet ta a nga de kat ala: Ti ni gendreged’a d’a, ti ve nga wir gor 
mandjufâ ki mamarad’u. Ki tchetchemba; tilit ni karagaya. 

37Kayam vama hle Alona abod’ina nga d’i. 

38Marie ti dala: An ni weid’a hi Salad’id’a. Ar mi le ki sed’en d’igi ang de na. 
Malaikana mi arad’u. 

Marie ti i á d’u Elizabet 

39Ata yi máma, Marie ti tchola, ti i atogo zak kur azì ma nga yam ahina d’a yam 
andaga d’a Juda-d’ina. 

40Ti kal avo hi Zakari, ti ge Elizabet depa. 

41Ata yima Elizabet ti hum depa hi Marie-d’ina, gorâ mi tchol akulo kurud’u, 
Elizabet ti oî ki Muzuk ma bei tchod’a ba na mi. 

42Ti er ad’ut akulo ala: Ndak ka Alona mi b’e vunam kak ngola kal aropma peta, 
Alona mi b’e vunam yam gor ma ndak mba d’i vud’uma mi. 

43An ni nge ko ba, Salana asum ti mba avo hatan nge? 

44Ata yima an hum dep makina, gorâ mi tchol akulo kurun ki furîd’a. 

45Ndak le furîd’a kayamba ndak he gagazid’a yam vama Salad’a mi daksina ala 
mba mi le d’a. 

Sawal la giled’a hi Marie-d’a 

46Marie ti dala: An nga ni gile Salad’a kurunu. 

47An nga ni le furîd’a yam Alo ma sud’una, 

48kayam mi tin iram kan an wei mam mba lulumad’a. Gagazi, ar avok hî, suma kur 
atchogoid’a pet a mba de kan ala: Ta Alona mi b’e vunam kata, 

49kayam Alo ma ad’engêm kal petna, mi le vama ngolâ kanu. Mam mi Ma bei 
tchod’a ba na. 

50Kur atchogoi d’a lara ge pet mam mba mi we hohowa suma a nga lum 
mandarama. 

51Mi tak sun nda ad’eng nga mi lat kabomba woyo, mi ndjoî suma a nga ki djib’er 
ra yam mba ad’enga kuruzina woi yayak. 

52Mi zut suma te yamba kä woi yam zlumiyô mazina, mi hle yam suma lulumana 
akulo mi. 

53Mi hop suma meid’a tchazina kahle suma djivina, mi dik suma ndjondjoîna woi 
kabozi hawa. 

54Mi mba á ndjun azong mama Israel, mi mar nga á tak we hohou mamba woi 

55ata Abraham kandjavam mbi gak didin d’igi mi hle vunam mabuyoi ngolo na. 

56Marie ti kak ki Elizabet go ki tilâ hindi, bugol ti hulong avo hatad’u. 

Vuta hi Jean ma le suma batembid’a 

57Ata yima bur ma vuta hi Elizabet-na nda’â, ti vut gor mandjufâ. 

58Ndrot sumazina ki b’oziyotna, a hum zla we hohou d’a ngol la Salad’a mi wat 
hohowota, a le furîd’a zlapa ki sed’et mi. 

59Kur bur ma klavandina, a mba á ngat gorâ bayâd’a, a min á tinim simiyêm 
kabum ala Zakari. 

60Wani asum ti hulong dazi ala: Nga na d’i! A mba yum ala Jean. 

61Azi dat ala: Sama ki simi ma hina na nga aduk b’oziyo’â d’i. 

62Azi labozi mabum á we simi ma mam min tinimzina. 

63Mi tchenezi agu ma tcheta, mi b’irim simiyêm kua ala Jean. Azi pet a le atchap. 

64Ata yi máma na wat, Zakari vunam mal leyo, nga mi de zlad’a, nga mi gile Alona 
ki delem akulo. 

65Suma a nga kaka gevezina pet a le mandarâ. Zla ndata i kur azì ma yam ahina 
d’a Jude-d’ina pet. 

66Suma a hum zla ndatina pet, a ngom zla ndata kuruziya, a djop tazi ala: Gor 
máma mba mi mbut ni nana ge? Ad’enga hi Salad’id’a ti nga ki sed’emu. 

Sawal la Zakari mi djogot teid’a 

67Jean abum Zakari mi oî ki Muzuk ma bei tchod’a ba na, mi djok vun Alona, mi 
dala: 

68Ar ei gileigi Ma didina Alona hi Israel-lîna, kayam mi djib’er yam sum mama á 
wurak kaziya. 

69Mi tcholei Ma Sut ma ad’engâ adigei ad’u andjafâ hazong mama David-na 

70d’igi mi davok dei avun mam suma djok vun suma mi tinizi irazi vazi kur 
atchogoi d’a kal leid’ina na. 

71Mi hle vunam á pad’ei woi abo mei suma djangûna, á pad’ei woi ad’u ad’enga hi 
suma a nga noyoî woina pet mi. 

72Mam mba mi tak we hohou mamba woi mabuyoi ngolo, mba mi djib’er yam vun 
mam ma djin ma bei ka zlad’a ba na mi. 

73Alona mi gun tam mabui ngolo Abraham 

74á pad’ei woi ad’u ad’enga hi mei suma djangûna, kayam ei lum sunda bei 
mandarâ ba, 

75kayam ei kagei suma mi tini irei vei suma d’ingêrâ avorom burâ ki burâ kur tit 
meid’a. 

76Ang gorona, a mba yang ala ma djok vuna hAlo ma sä akulo ma kal teglesîna, 
kayam ang mba tit avok Salad’a á min lovot mamba, 

77á tak mi sum mama ala mam mba mi sud’uziya, mba mi vat hurum mbei yam 
tcho mazid’a mi. 

78Alo meina nAlo ma we hohou mamba kal teglesâ, mba mi b’o yina kei ki b’o d’a 
akulod’a d’igi afata ti deî na, 

79á b’o yam suma a nga kaka kur nduvunda ad’u angus matnina, á tini asei kur 
lovot ta b’leng nga halasa mi. 

80Gor máma nga mi wula, nga mi sira kur muzugamu, mi i kak hur fulâ gak bur 
ma mi tak tam mbei avok Israel-lîna. 

Luc 2 

Vuta hi Jesus-d’a 
(Gol Mat 1.18-25) 

1Kur bur máma ma te yamba Auguste mi he vuna mi mam suma sunda ala: Agi 
b’irigi simiyê suma a nga kaka kur leu d’a Romê-d’ina pet. 

2Wana ni ndum mba avoka, kid’a Kiriniyus nga mi te leud’a yam andaga d’a Siri-
d’id’a. 

3Nge nge pî mi i yam andaga mamba á b’ir simiyêm kur mbaktumba. 

4Josef mi tcholï kur azì ma ngol ma Nazarat ma Galile-na, mi i yam andaga d’a 
Jude-d’a kur azì ma ngol ma a yum ala Betelehem ma ni yima a vut amul ma ngolâ 
David kuana, kayam Josef tamba nandjafâ hi David-na. 

5Mi i á b’ir simiyêm ki Marie d’a mam nga mi d’umuta. Ti nga ki wirâ. 

6Kid’a azi sä Betelehem tua d’a, Marie burut ma vuta ndaga. 

7Ti vut gorot ma avo’â, ti d’ud’um ki barud’a, ti gum kur kup ma tena hi 
d’uwarîna, kayam yima burâ nga kazi kur gong nga akoid’a d’i. 

Malaikana mi nde tam mbei ir suma pola 

8Kur andaga ndata, suma pola a nga abageya, a nga ngom tumiyô mazina andjege. 

9Malaikana hi Salad’ina mi nde woi iraziya, subura hi Salad’id’a ti b’o kaziya; 
suma pola a le mandarâ ngola. 



1696 

 

 
Bible azumeina 

© 1999, Alliance Biblique du Tchad 

 

 

 

10Malaikana mi dazi ala: Agi lagi mandar ri, an mbagi ni Zla d’a Djivi d’a furî d’a 
yam suma peta. 

11Kayam a vud’ugiya wa Ma Suta ini kur azina hi David-na, ni Christ, Salad’a. 

12Wana ni vama simat ma agi mba wum ki na: Agi mba fagi gorâ d’uta ki barud’a, 
ged’a kä kur kup ma tena hi d’uwarîna. 

13Atogo hina zak, ablaud’a hi malaikanid’a zlapa ki malaika máma, a nga gile 
Alona ala: 

14Ei suburi Alo ma sä akulona! Ar mi he b’leng nga halas mamba yam andagad’a 
mi suma mi le kazina. 

Suma pola a i Betelehem 

15Ata yima ablaud’a hi malaikanid’a a arazi a hulong akulona, suma pola a de tazi 
ala: Ar ei i gak Betelehem á we vama le ma Salad’a mi tageizina. 

16Azi i atogo zak, a fe Marie azi ki Josef ki gor máma nga mi ged’a kä kur kup ma 
tena hi d’uwarîna. 

17Kid’a azi wumba, azi tagazi zla d’a malaikana mi dazizi yam gor mámid’a. 

18Suma a hum zla ndatina pet a le atchap yam zla d’a suma pola a dazizid’a. 

19Wani Marie ti ngom zla ndata kurut pet, nga d’i djib’er kad’u. 

20Suma pola a hulongâ, a nga subur Alona, a nga gilem yam ahlena pet suma azi 
humuzina ki suma azi wazina, d’igi malaikana mi dazi na. 

A tinim simiyêm ala Jesus 

21Kid’a bur ma klavandina ndaka, a ngat gor máma bayâd’a, a tinim simiyêm ala 
Jesus, ni simi ma malaikana mi tinimzi avok bei asum vum wirîma. 

A tak Jesus woi kur gong nga kud’ora 

22Kid’a bur mazi ma mbut tazi yed’etna ndak d’igi gata hi Moise-sa de na d’a, Josef 
azi ki Marie a mba ki Jesus avo Jerusalem á tagam mi Salad’a. 

23Ni d’igi a b’ir kur gata hi Salad’id’a na ala: Gor ma lara pî ma a vud’um avo’â, a 
mba tinim iram vam mi Salad’a. 

24Josef azi ki Marie a he vama ngat buzuna d’igi a b’ir kur gata hi Salad’id’a na, 
nala, gugu bed’egera mbà d’oze gugu d’a avo d’a gureid’a mbà. 

25Sana mi nga Jerusalem, simiyêm ala Simeon. Mam mi sama d’ingêrâ, ni ma nga 
mi ring mandar Alona, nga mi djup Ma sut Israel-lîna. Muzuk ma bei tchod’a ba 
na, mi nga ki sed’emu, 

26mi dum avok ala mam mba mi mit ti, gak mba mi we Mesi ma Salad’a sunumïna 
tua. 

27Kid’a Josef azi ki Marie a mba ki gorozina Jesus á le ki sed’em d’igi a b’ir kur 
gata na d’a, Muzu’â mi zut Simeon mi im kur gong nga kud’ora hAlonid’a. 

28Simeon mi hlum akulo hur abomu, mi subur Alona ala: 

29Ki tchetchemba, Salad’a, ar an azong mangâ ni mit ki b’leng nga halasa d’igi ang 
de na. 

30Kayam iran we wa Ma sut mangâ d’a. 

31Ni d’a ang minit yam suma peta. 

32Ni d’a mba d’i b’o woi yam andjaf suma dingîd’a, ni subura hi mang suma Israel-
lîd’a mi. 

Djok vuna hi Simeon-na 

33Jesus abum azi kasum a le atchap yam ahle suma Simeon mi dazi kama. 

34Simeon mi dazi kua ala: Ar Salad’a mi ndjunugiya. Mi de mi Marie Jesus asum 
ala: Alona mi man gor máma ni yam puka ki tchola hi suma ablaud’a aduk Israel-
lâ. Mam mba mi mbut ni vama simata hAlonina mi suma kak djangûna ki 
sed’ema, 

35kayam djib’era hablau suma d’a nga ngeid’a kuruzid’a, mba d’i nde woyo. Ndak 
taka, ndaka mba d’i tchogok huruk d’igi mbigeu d’a fiyaka na mi. 

Ta djok vun Alona Anne 

36Ta djok vun Alona nga, simiyêt ala Anne, ni Fanuwel ma ad’u andjafâ hi Aser-
rîna goromba. Ti le bizad’a ablaud’a; kid’a ndjuvut mi vat ki weyeta ti le bizad’a ki 
sed’emî kid’iziya. 

37Ti kak modonod’a bizad’a dok klavandi yam fid’i. Ti ar nga gong nga kud’ora 
hAlonid’a d’i, nga d’i kud’or Alona kid’el tad’a bei te tena ki tchenda andjege ki 
faleya. 

38Ata yi máma, ti mba, ti le mersi mAlona. Ti de zlad’a hi gor mámid’a mi suma 
pet suma a nga djup pat ta Alona mba mi pat Jerusalem mbeid’a. 

Hulonga avo Nazarat-ta 

39Kid’a Jesus simiyêm a lahlena pet ndak yam gata hi Salad’id’a, a hulong Galile 
kur azì mazi ma ngol ma Nazarat-na. 

40Gor máma nga mi wula, nga mi sira, mi mbut sama ned’a heîna, sumad’a 
hAlonid’a nga ki sed’em mi. 

Jesus bizam ndak dogo yam mbà, mi kal kur gong nga kud’ora 

41Bizad’a ki bizad’a, simiyêm a nga i Jerusalem á le vun til ma Pa’â. 

42Kid’a bizam ndak dogo yam mbàd’a, a i ki Jesus avo Jerusalem ata yima vun tilâ 
d’igi azi nga le teteu na. 

43Kid’a vun tilâ dap dad’a, a hulongâ. Gor máma, nala Jesus, mi ar nga Jerusalem, 
wani simiyêm a we nga d’i, 

44wani a djib’er ala mi nga naduk ndrozi suma tita. A tit burâ tu, a nga halam aduk 
simiyêzi ki buniyôzina. 

45Kid’a azi fum nga d’uo d’a, a hulong Jerusalem á halamu. 

46Bugol bur ma hindina, a fum kur gong nga kud’ora hAlonid’a. Mi nga kak kä 
aduk suma hat suma, nga mi humuziya, nga mi djobozi mi. 

47Suma pet suma a hum zla mambina, a le atchap yam ne mamba ki zla d’a de d’a 
nga mi hulongôzizid’a mi. 

48Kid’a simiyêm a wumba, a le atchap. Asum mbi dum ala: Gorona, ni kayam me 
ba, ang lami hina ge? Ami kabung ami nga halang ki vunadik ka tumba. 

49Mi hulong dazi ala: Agi halan ni yam me ge? Agi wagi nga d’ala mbeî an kak kur 
gonga hAbunda d’uo zu? 

50Wani a hum nga ad’u zla d’a mi dazizid’a d’i. 

51Mi hulong ki sed’ezi kur azì ma ngol ma Nazarat-na, mi ge yam kä ad’u zla 
mazid’a, wani asum mbi ngom zla ndata kurud’u, ti djib’er yam ahle ndazina pet 
mi. 

52Jesus nga mi wula, mi mbut sama ned’a, nga mi lAlona tam djivid’a, nga mi le 
suma tazi djivid’a mi. 

Luc 3 

JEAN MA LE SUMA BATEMBA MI TCHI WALA 
(3.1-20) 

Tchi wala hi Jean ma le suma batembina 
(Gol Mat 3.1-12, Mar 1.1-8, Jean 1.19-28) 

1Kur bizad’a dogo yam vahl hla Tiber Sesar nga mi te yambid’a, ata yi máma, 
Pôs Pilat nga mi te yam andaga d’a Jude-d’a, Herot nga mi te yam andaga d’a 
Galile-d’a, wiyema Filip nga mi te yam andaga d’a Iture-d’a kandaga d’a Trasonit-
ta, Lisaniyas nga mi te yam andaga d’a Abilen-nda mi. 

2Anne azi ki Kayif ni suma nglona hi suma ngat buzunina mi. Kur bur máma 
zlad’a hAlonid’a mba d’i fe Jean Zakari goroma abagei hur fulâ. 

3Mi tit yam andaga d’a avun alum ma Jurdê-nid’a pet, nga mi tchi wala ala: Agi 
mbud’ugi hurugi yam tcho magid’a, agi lagi batemba mi. Hina wani, Alona mba mi 
vat hurum mbei yam tcho magid’a. 

4D’igi a b’ir kur mbaktumba hi ma djok vun Alona Isai-d’a na ala: Wana ni dela hi 
ma nga mi er ad’um kur fula ala: Agi minigi lovota hi Ma didinid’a, agi minigi 
lovot mam mba gureid’a d’ingêru na. 

5Hora pet mba d’i tos seyo. Ar a blas ahuniyô suma nglona ki yima ndingâ kä 
woyo. Vama gunda mba mi d’oba, yima ndjondjohlâ a mbud’um papana mi. 

6Suma pet a mba we sut ta Alona mba mi sud’uzid’a. 

7Kayam ndata, Jean mi de mablau suma a nga mba gevem á fe batemba atama ala: 
Agi gro mageid’a, sama kid’ezegi á ringîgi woi avok ayî ma nga mbana ni nge ge? 

8Agi lagi sun nda memeta á tak kei ala agi mbud’ugi wa hurugiya d’a. Ar agi dagi 
kurugi ala: Abraham nabumi ngolo na d’i, kayam an nga ni dagi woi mbak ala 
Alona mi ndak á mbut ahuniyô suma wana grona mi Abraham. 

9Ki tchetchemba, andjetna mi ged’a kä ad’u aguna. Agu ma lara ge pet ma nga mi 
vut vut ta djivid’a d’uo na, a mba kam mbeyo, a mba gum aduk akud’a. 

10Ablau suma a djobom ala: Ami lami ni nana ge? 

11Mi hulong dazi ala: Sama nga ki barud’a mbàna, mi he tu mi sama nga ki d’uo 
na; sama nga ki tenina, mi le hina mi. 

12Suma ve lombo suma a mba ala mi lazi batemba na, a djobom ala: Ma hat suma, 
ami lami ni nana ge? 

13Mi hulong dazi ala: Agi vagi bege d’a kal yam mba a hagi vuna kata d’i. 

14Azigarâ a djobom ala: Ami lami ni nana ge? Mi hulong dazi ala: Agi vagi va abo 
sa kad’enga d’i, agi tchugugi zla yam sa hawa yak ki, agi tinigi hurugi ni yam 
wurak magid’a go. 

15Wani suma a nga djup Mesi na pet, a nga djib’er kuruzi ala Jean ni Mesi zu? 

16Jean mi hulong dazi pet ala: Anu, an nga ni lagi batemba ni ki mbina. Wani ma 
nga mbana, ad’engêm kalanu. An ndak nga ki mam mbi. Ziyo atuguru mama pî, an 
ndak á bud’um mbi. Ni ma mba lagi batemba ni ki Muzuk ma bei tchod’a ba na 
kakud’ina. 

17Mam nga kangot mam ma sira abomu, mba mi sir awu mama woi yuyung, mba 
mi togom kur avir mama, wani mba mi ngal brad’a woi kaku d’a bei mit tei ba d’a. 

18Ata yima Jean nga mi tchazi wal Zla d’a Djivid’ina, mi gigid’ezi ki zla d’a dinga 
teteng. 

19Wani Jean mi ngop ma te yamba Herot yam zlaHerodiyas atchad’a hi wiyema 
Filip pa mi vata, yam tcho d’a pet ta mi lata mi. 

20Herot mi le tchod’a kua, mi ge Jean dangeina. 

BATEMBA HI JESUS-D’A KI KUK MAMBA 
(3.21–4.13) 

Batemba hi Jesus-d’a 
(Gol Mat 3.13-17, Mar 1.9-11) 

21Ata yima Jean mi le suma pet batembina, mi le Jesus batemba mi. Kid’a Jesus 
nga mi tchen Alonid’a, akulod’a ti mal leyo. 

22Muzuk ma bei tchod’a ba na mi surop kamu, mi hle tam d’igi gugud’a na. Dela ti 
tcholï akulo, ti dala: Angî Goron ma an hurun vang heîna; tan ndi lan djivid’a heî 
kangû. 

Ad’u andjafâ hi Jesus-na 
(Gol Mat 1.1-17) 

23Ata yima Jesus mi tin ad’u le sun mambina, bizamî go ki dok hindi. Suma a nga 
djib’er ala ni Josef ma Heli goromina goroma, 

24ni ma Matat goromina, ni ma Levi goromina, ni ma Melki goromina, ni ma Janai 
goromina, ni ma Josef goromina, 

25ni ma Matatiyas goromina, ni ma Amos goromina, ni ma Nahum goromina, ni 
ma Esli goromina, ni ma Nagai goromina, 

26ni ma Mat goromina, ni ma Matatiyas goromina, ni ma Semein goromina, ni ma 
Josek goromina, ni ma Joda goromina, 

27ni ma Jowanan goromina, ni ma Resa goromina, ni ma Zorobabel goromina, ni 
ma Salatiyel goromina, ni ma Neri goromina, 

28ni ma Melki goromina, ni ma Adi goromina, ni ma Kosam goromina, ni ma 
Elmadam goromina, ni ma Er goromina, 

29ni ma Jesus goromina, ni ma Eliyezer goromina, ni ma Jorim goromina, ni ma 
Matat goromina, ni ma Levi goromina, 

30ni ma Simeon goromina, ni ma Juda goromina, ni ma Josef goromina, ni ma 
Jonam goromina, ni ma Eliyakim goromina, 

31ni ma Meleya goromina, ni ma Mena goromina, ni ma Matata goromina, ni ma 
Natan goromina, ni ma David goromina, 

32ni ma Jesse goromina, ni ma Jobet goromina, ni ma Bowas goromina, ni ma 
Salmon goromina, ni ma Nason goromina, 

33ni ma Aminadap goromina, ni ma Atmin goromina, ni ma Arni goromina, ni ma 
Hesron goromina, ni ma Peres goromina, ni ma Juda goromina, 

34ni ma Jakob goromina, ni ma Isak goromina, ni ma Abraham goromina, ni ma 
Tera goromina, ni ma Nahor goromina, 

35ni ma Seruk goromina, ni ma Rehu goromina, ni ma Pelek goromina, ni ma Eber 
goromina, ni ma Sela goromina, 

36ni ma Kainam goromina, ni ma Arpaksat goromina, ni ma Sem goromina, ni ma 
Noe goromina, ni ma Lemek goromina, 

37ni ma Metusala goromina, ni ma Enok goromina, ni ma Jeret goromina, ni ma 
Mahalalel goromina, ni ma Kenan goromina, 

38ni ma Enos goromina, ni ma Set goromina, ni ma Adam goromina, ni ma Alona 
goromina. 

Luc 4 

Kuka hi Jesus-d’a 
(Gol Mat 4.1-11, Mar 1.12-13) 

1Kid’a Jesus mi tcholï avun alum ma Jurdê-nid’a, mi nga oîd’a ki Muzuk ma bei 
tchod’a ba na; Muzuk máma mi im hur fulâ. 

2Mi le burâ dok fid’i kua, Diable nga mi kugum mi. Kur bur máma pet mi te nga va 
d’i. Kid’a bur máma dapa, meid’a nde d’i tchumu. 

3Ata yi máma, Diable mi dum ala: Ang le nAlona Goroma ni, ang he vuna mahina 
d’a wanda ti mbut avuna. 

4Wani Jesus mi hulong dum ala: A b’ir kur mbaktumba hAlonid’a ala: Sana mi kak 
karid’a ni yam tena hol li. 

5Ata yi máma, Diable mi i ki sed’em akulo yam ahinad’a, atogo hina zak mi tagam 
leu d’a yam andagad’id’a pet. 

6Mi dum ala: An mba ni hang ad’eng nga wanda pet ki ndjondjoîd’a hi leu ndatid’a 
pet mi, kayam Alona mi han ahle ndazina pet nabonu. An ndak á hazi mi sama an 
minima. 

7Kayam ndata, ang le grif kä avoronu ni, ahle ndazina pet a mba arî mangâ. 

8Jesus mi hulong dum ala: A b’ir kur mbaktumba hAlonid’a ala: Ang kud’orî Ma 
didina Alo mangâ, ni mam tu go ba, ang lum sunda. 

9Diable mi i ki sed’em Jerusalem, mi tinim akulo yam gong nga kud’ora hAlonid’a, 
mi dum ala: Le ang nAlona Goroma ni, ang ge tang kä, 

10kayam a b’ir kur mbaktumba hAlonid’a ala: Alona mba mi he vuna mi malaika 
mama kang á ngomongû. 

11A mba vang akulo kabozi kayambala ahinad’a ti dabang aseng nguo d’a. 

12Jesus mi hulong dum ala: A b’ir kur mbaktumba hAlonid’a ala: Ang kuk Ma 
didina Alo mangâ d’i. 

13Ata yima Diable mi dap vun kuk mamba gu na, mi aram á djup bur ma dingâ. 

JESUS MI TCHI WALA WOI ADUK SUMA GALILE-NA 
(4.14–9.50) 

Jesus mi tin ad’u le sun mamba kur Galile 
(Gol Mat 4.12-17, Mar 1.14-15) 

14Jesus mi hulong kur Galile kad’enga hi Muzuk ma bei tchod’a ba na. Zlam nde 
yina yam ambas sa nguyuta pet. 

15Nga mi had’azi kur gongîyo mazi suma toka; azi pet a suburumu. 

Suma Nazarat-na a noî Jesus 
(Gol Mat 13.53-58, Mar 6.1-6) 

16Jesus mi mbaza Nazarat kur azì ma mi wul kuana. Mi kal kur gong mazi d’a toka 
kur bur ma sabatna d’igi nga mi le teteu na. Mi tchol akulo á ndum mbaktumba ki 
delem akulo. 

17A hum mbaktumba hi ma djok vun Alona Isai-d’a. Mi malad’u, mi fe yima mi 
dala: 

18Muzu’â hi Salad’ina mi nga kanu, kayam mi von mbulâ kan mi tinin iran van ná 
tchi wal Zla d’a Djivid’a mi suma houd’a. Mi sunun á tchi wala mi suma a yozi 
magombina á tchuguzi akulo, á mal ir suma duka woyo, á tchuk suma a nga lazi 
ndakina akulo, 

19á tchi wala ala biza d’a Ma didina mba mi tak suma mamba woid’a, ti mba wa 
da’. 

20Jesus mi d’ut mbaktumba, mi hat mi ma le sunda kur gongina, mi kak kä. Suma 
kur gongina pet a so irazi kamu. 

21Mi nde mi dazi ala: Zla d’a a b’irit kur mbaktumba hAlona d’a agi humut inid’a, 
ti ndak wa memet. 

22Azi pet tazi lazi djivid’a kamu, a le atchap yam zla d’a suma d’a nga d’i 
ndavunamba, a dala: Mam mi Josef goroma d’uo zu? 

23Mi dazi ala: Dam agi mba dan zla d’a d’ogol la wanda ala: Dokdorâ, ang sut 
tangû. Ahle suma ang lazi kur Kapernayum suma ami humuzi ang lazina, ang lazi 
ka hî kur aziyang mi. 

24Mi dazi kua ala: Gagazi, ma djok vun Alona, suma a nga hum ngola yam 
ambazam mbi. 

25Wani gagazi, an nga ni dagiya, adjeu arop suma modonod’a ablaud’a a nga yam 
andaga d’a Israel-la kur atchogoid’a Elie-d’a, kid’a alona se d’uo bizad’a hindi ki 
tilâ karagayad’a. Baktara d’a ngola nde yam andagad’a pet. 

26Alona mi sun Elie nga mi sa tu adigazi d’i, ni mi modono d’a Sarepta d’a kur 
ambas sa Sidon-nda hol. 

27Suma libina ablaud’a a nga yam andaga d’a Israel-la kur atchogoid’a hi ma djok 
vun Alona Elise-d’a, wani mi yak nga libina hi sa woi tu adigazi d’i, ni hi Näman 
ma Siri-na hol. 

28Ata yima suma kur gongina pet a hum zla ndatina, a mbut ayîna, 

29a tchol akulo, a digim abu bugol azina, a i ki sed’em ata yima ndingâ, yima a min 
azina kuana, kayam azi zud’umï kä ki delemu. 

30Wani mi kal adigazi mi iya. 

Jesus mi dik muzuk ma tchona woi kur sana 
(Gol Mar 1.21-28) 

31Jesus mi mbaza kur azì ma ngol ma Kapernayum ma kur Galile-na, mi had’azi 
kur bur ma sabatna. 

32Azi le atchap yam hat mamba, kayam nga mi had’azi kad’enga. 

33Mi fe sana kur gong mazi d’a toka mi nga ki muzuk ma tchona kurumu. Sa 
máma mi er ad’um akulo ala: 

34Hei, Jesus ma Nazarat-na, vama ndolong ki ami ni me ge? Ang mba á bami woi 
zu? An wang tetet, angî Ma bei tcho ma Alona sunungîna. 

35Jesus mi ngobom ala: Ang ba! Ang nde woi kurumu. Ata yima muzuk ma tchona 
mi gum kä adigazina, mi nde woi kurumu, mi lum nga va d’i. 

36Azi pet a le atchap, a de tazi ala: Zla ndata ni zla d’a nana na ge? Kayam mi he 
vuna mi muzuk ma tchona kad’enga, mi ndabua. 

37Zlam nde yina kur ambas ndata pet. 

Jesus mi sut suma tugud’eid’a ablaud’a 
(Gol Mat 8.14-17, Mar 1.29-34) 

38Jesus mi tcholï kur gong nga toka hi Juif-fîd’a, mi kal avo hi Simon. Simon 
akunomba tat nga d’i kumurut ngola. Azi tchen Jesus ala mi tcholot akulo. 

39Mi hud’o kä kad’u, mi dat ala: Ta d’a kumura, ndak aragu! Tat ta kumura ti arat 
mi. Ti tchol atogo zak, nga d’i lazi sunda. 

40Kid’a afata nik dad’a, suma pet suma a nga ki tugud’eid’a tetengâ, a mbamziya. 
Mi tin abom kazi tutu pet, mi sud’uziya. 

41Muzuk ma tchona ablaud’a a buzuk kei kur suma, a er ad’uzi akulo ala: Angî 
Alona Goroma! Wani Jesus ngoboziya, mi arazi nga lovota á de zlad’a d’i, kayam 
azi wum ala mam mi Mesi. 

Jesus mi tchi wala kur Jude 
(Gol Mar 1.35-39) 

42Kid’a yina fo dad’a, Jesus mi tchol mi i abageya. Ablau suma a nga halamu, a 
fumu, a min d’elem kayam mi arazi d’i. 

43Wani mi dazi ala: Djivid’a an i tchi wal Zla d’a Djivi d’a yam leud’a hAlonid’a kur 
azì ma nglo ma dingâ mi. Ni kayam ndata ba, Alona mi sununïya. 

44Mi tchi wala kur gongîyo suma toka teteng kur ambas sa Jude-d’a. 

Luc 5 

Suma hat suma Jesus mi yazi avo’â 
(Gol Mat 4.18-22, Mar 1.16-20) 

1Bur tu Jesus mi nga tchola avun apo d’a Jenesaret-ta. Ablau suma a togï gevem á 
hum zlad’a hAlonid’a. 

2Mi we alumei suma gureina mbà a nga kä avun apod’a. Suma tchiuna a buzuk kei 
kuruziya, a nga mbus abei mazina woyo. 

3Mi djak kur alumba tu, ni hi Simon-nda, mi tchenem ala mi hud’um sä woi nde ki 
gongôd’id’a. Jesus mi kak kurud’u, mi hat ablau sum ndazina. 

4Ata yima mi dap zla d’a ded’a dapma, mi de mi Simon ala: Ei i kur galileina; ang 
ki ndrongâ, agi tchugugi abei magina kä, agi tchiwigiya. 

5Simon mi hulong dum ala: Salamina, ami tchiwimi andjege dei bei fami va ba, 
wani yam de manga, an nga ni tchuk abeina kä. 

6Kid’a azi le hina d’a, azi vik kulufâ ngola, abei mazina mi lá tchala. 

7A labozi mi ndrozi suma a nga kur alum mba mbàd’a á mba á ndjunuziya. A mba, 
a oî alumba djak. Alumei ndazina a lá hlupa kä. 

8Kid’a Simon Pierre mi we hina d’a, mi grif kä avok Jesus, mi dala: Salana, ang 
aranu, kayam an ni sama tchona. 

9Mi le mandarâ ki ndroma kayam kuluf ma azi vigim heîna. 

10Jacques azi ki Jean Zebede groma ni Simon ndroma, a le atchap mi. Jesus mi de 
mi Simon ala: Ang le mandar ri, ar avok hî ang mba tchiu ni suma. 

11Kid’a a i alumeina avun gongôd’id’a, a ar ahligiyezi kä pet, a i ad’u Jesus. 

Jesus mi sut sama libina 
(Gol Mat 8.1-4, Mar 1.40-45) 

12Kid’a Jesus mi nga kur azì ma ngol ma dingâ tud’a, sama libina mi zagam hûna 
mi mba. Kid’a mi we Jesus-d’a, mi ge tam kä avoromu, mi tchenem ki labiyad’a, mi 
dum ala: Salana, le ang mina ni, ang ndak á yagan ndeyo. 

13Jesus mi mat abom mi domu, mi dum ala: An mina, ar libi mangâ mi yak keyo. 
Ata yi máma na wat, libi mama mi yak kei mi. 

14Jesus mi gad’am ala: Ang de zla ndata mi sa d’i. Wani ang iya, ang simat tang mi 
ma ngat buzuna mAlona, ang he vama ngat buzu ma Moise mi he vuna kama yam 
yak manga á tagazi woi ala ang yak wa woi da’. 

15Wani zlam nde yina ngola. Ablau suma a togï gevem á humumu, á sud’uzi woi 
kur tugud’ei mazid’a mi. 

16Wani mi araziya, mi i abagei á tchen Alona. 

Jesus mi sut sama gugutud’a 
(Gol Mat 9.1-8, Mar 2.1-12) 

17Bur ma dingâ Jesus nga mi hat suma. Fariziyêna azi ki suma hat gata a nga kaka 
kä gevemu. Ni suma a tcholï kur azì ma nglo ma Galile-na ki ma nglo ma Jude-na 
ki suma Jerusalem-ma pet mi. Ad’enga hi Salad’id’a nga ki Jesus á sut suma 
tugud’eid’a mi. 

18Suma a ganï sama gugutud’a ki zlatna. A nga hal lovota á kal ki sed’em á tinim 
kä avok Jesus. 

19Kid’a azi fe nga lovota d’uo abo ablau sumid’a, a djak akulo yam dudura, a hôt 
teyo, a sirim kä ki zlatna aduk suma avok Jesus. 

20Kid’a mi we he gagazi mazid’id’a, Jesus mi de mi sa máma ala: Bäna, an vat wa 
hurun ndei yam tcho manga da’. 

21Suma hat gata azi ki Fariziyêna a nde djib’er kuruzi ala: Ni nge ba, mi las Alona 
na ge? Sama ndak á vat hurum mbei yam tchod’a ni nge? NAlona tu d’uo zu? 

22Wani Jesus mi we djib’er ra kuruzid’a tcha, mi dazi ala: Ni kayam me ba, agi 
djib’eregi kurugi krovo hina ge? 

23Vama afefeta kal á ded’a ni me ge? An vat wa hurun ndei yam tcho manga da’, 
d’oze á ded’a ala: Ang tchol akulo, ang tid’a d’a zu? 

24Wani kayam agi wagi woi ala an Gor Sana ni nga kad’enga yam andagad’a ka hî 
á vat hurun ndei yam tchod’a hi sumid’a,... mi de mi sama gugutud’a ala: An nga ni 
dangû, ang tchol akulo, ang hle zlat mangâ, ang i avo hatangû. 

25Atogo hina zak, mi tchol akulo avorozi pet, mi hle zlat mam ma burâ, mi i avo 
hatamu, nga mi subur Alona. 

26Azi pet a le atchap, a subur Alona, a le mandarâ, a dala: Ei wei ini vama 
yoyouna. 

Jesus mi yi Levi 
(Gol Mat 9.9-13, Mar 2.13-17) 

27Bugola, Jesus mi ndabua, mi we sama ve lombod’a, simiyêm ala Levi, mi nga 
kaka kä kur gong nga ve lombod’a. Jesus mi dum ala: Ang mbeï ad’unu. 

28Levi mi ar ahlena kä pet, mi i ad’umu. 

29Levi mi le te ma ngolâ kayam Jesus avo hatamu. Ablau suma ve lombod’a azi ki 
suma dingâ, a nga te ki sed’eziya. 

30Fariziyêna azi ki mazi suma hat gata, a nga kud’os mam suma hata ala: Ni 
kayam me ba, agi tagi tchagi ki suma ve lombod’a azi ki suma tchona ge? 

31Jesus mi hulong dazi ala: Suma a nga kad’eng tazina, va mi ndolozi nga ki 
dokdor ri, wani ni suma tugud’eid’a hol. 

32An mba ná yi suma d’ingêrâ d’i, wani an mba ná yi suma tchona á mbut huruzi 
yam tcho mazid’a. 

A djop Jesus yam d’el ta d’a bei te tenid’a 
(Gol Mat 9.14-17, Mar 2.18-22) 

33Suma a djop Jesus ala: Suma hata hi Jean ma le suma batembina a ngad’el tazi 
bei te tena, a nga tchen Alona mi. Suma hata hi Fariziyênina a nga le hina mi, wani 
mang suma hata a nga te, a nga tche. 

34Jesus mi dazi ala: Agi ndak á d’elegi suma sala tela mi yazi yam tenina kid’a mi 
nga ki sed’ezi tua d’a zu? Nga na d’i. 

35Wani burâ nga mi mba, a mba hle sala tela woi adigaziya. Kur bur máma a 
mba d’el tazi bei te tena. 

36Jesus mi dazi zla d’a d’ogola ala: Sa nga mi haû vun baru d’a awilid’a, mi dubut 
ata baru d’a adjeud’a d’i. Le mi le na ni, ndat mba d’i haû d’a awilid’a woyo, vun 
baru d’a awilid’a nga d’i zlap ki d’a adjeud’a d’i. 

37Sa nga mi sel süm ma ayîna kur agolongeî suma adjeuna d’i. Le mi le na ni, 
süma mba mi munuzi woyo, süma mba mi b’lak kei kagolongeîna mi. 

38Wani süm ma ayîna a selem mi kur agolongeî suma awilina. 

39Sama tche süm ma adjeuna, nga mi min ma awilina d’i, kayam mam nga mi 
dala: Ma adjeuna mi djivid’a kal ma awilina. 

Luc 6 

Jesus ki bur ma sabatna 
(Gol Mat 12.1-8, Mar 2.23-28) 

1Kur bur ma sabatna, Jesus nga mi kal aduk asine ma awuna. Mam suma hata a 
kus yam awuna, a hozom kaboziya, a mud’a. 

2Fariziyê suma hiuna a dazi ala: Ni kayam me ba, agi nga lagi vama gat meid’a 
d’elei lovota kam á led’a kur bur ma sabatnina ge? 

3Jesus mi hulong dazi ala: Agi ndumugi nga kur mbaktumba hAlonid’a yagi tu 
vama David azi ki suma a nga ki sed’ema a lum ata yima meid’a nga d’i tchazina 
d’uo zu? 

4Ni nana ba, mi kal kur gonga hAlonid’a, mi yo avungô ma nga tinda avok Alonina, 
mi tum mi hum mi suma a nga ki sed’ema mi ge? Kur gat meid’a, suma ngat 
buzuna a tumî azi hol. 

5Jesus mi dazi kua ala: An Gor Sana ni Sala bur ma sabatna mi. 

Sama abom tche mogod’ina 
(Gol Mat 12.9-14, Mar 3.1-6) 

6Kur bur ma sabat ma dingâ, Jesus mi kal kur gong nga toka hi Juif-fîd’a, nga mi 
hat suma. Sana nga kua, ni ma abom ma ndjufâ mi tche mogod’ina. 

7Suma hat gata azi ki Fariziyêna a so irazi yam Jesus ngolol á we na ni mi sut ini 
sama tugud’eid’a kur bur ma sabatna zu? Kayam azi nga hal lovota á vum ki 
zlad’a. 

8Wani mam we djib’er mazid’a tcha. Mi de mi ma abom tche mogod’ina ala: Ang 
tchol akulo, ang tchol adigaziya. Mam tchol akulo avok suma pet. 

9Jesus mi dazi ala: An nga ni djobogiya, na ni gat meid’a ar lovota á le djivid’a kur 
bur ma sabatna, d’oze á le tchod’a zu? Á sut sana, d’oze á tchi sana zu? 

10Mi pret tam mi gol suma a nga ata yi mámina pet, mi de mi sa máma ala: Ang 
mat abong ngeyo. Mi mad’am mbeyo, abom mbut blangâm ma adjeuna. 

11Huruzi zal ngola, a ndjak vunazi yam vama azi mba lum ki Jesus-na. 

Jesus mi man suma a sunuzina dogo yam mbà 
(Gol Mat 10.1-4, Mar 3.13-19) 

12Kur bur máma Jesus mi i yam ahinad’a á tchen Alona. Kur andjege ndata pet, 
nga mi tchen Alona. 

13Kid’a yina fo dad’a, mi yi mam suma hata, mi man adigazi dogo yam mbà, mi 
tinizi simiyêzi ala suma a sunuzina: 

14Simon ma mi tinim simiyêm ala Pierre-râ ki wiyema Andre, Jacques ki Jean, 
Filip ki Bartelemi, 

15Matiye ki Toma, Jacques Alfe goroma ki Simon ma kak djangûna ki gata hi 
Romê-nid’a avo’â, 

16Judas Jacques goroma ki Judas Iskariyot ma mba mi he Jesus abo sumina mi. 

Jesus mi hat ablau suma, mi sut suma tugud’eid’a mi 
(Gol Mat 4.23-25) 

17Jesus mi tchugï asem kä ki sed’eziya, mi tchol ata yima kikid’i’â. Ni yima ablau 
mam suma hata a nga kuana. Ata yi máma, ablau suma a nga toka kua ngola mi. 
Azi ni suma Jude-na, suma Jerusalem-ma, suma a nga avun alum ma ngolîna, 
suma Tir-râ ki suma Sidon-na mi. 

18Azi mba á humumu, kayam mi sud’uzi kur tugud’ei mazid’a mi. Suma a nga fe 
ndaka abo muzuk ma tchonina, mi digim mbei kuruzi mi. 

19Ablau suma pet a nga hal á domu, kayam ad’enga nga d’i buzuk kei atam á 
sud’uzi pet. 

Furîd’a ki hohoud’a 
(Gol Mat 5.1-12) 

20Jesus mi gol mam suma hata, mi dazi ala: Agi suma houd’a, agi lagi furîd’a 
kayam leud’a hAlonid’a ni magid’a. 

21Agi suma meid’a nga d’i tchagi ka tchetchema, agi lagi furîd’a kayam Alona mba 
mi hagi tena ngola. Agi suma nga tchigi ka tchetchema, agi lagi furîd’a kayam agi 
mba sanagiya. 

22Le suma a nga noyôgiya, a nga digigiya, a nga ngulugiya, le a nga gologi is d’igi 
suma tchona na yam an Gor Sana ni, ar agi lagi furîd’a. 

23Agi lagi furîd’a kur bur máma, agi lagagi akulo ki aîd’a kayam wurak magid’a 
ngola sä d’i djubugi akulo, kayam abuyozi ngolo a djop vun suma djok vun Alona 
adjeunina mi. 

24Wani ni zla d’a hohoud’a kagi agi suma ndjondjoîna, kayam agi fagi wa djivi 
magid’a da’. 

25Ni zla d’a hohoud’a kagi agi suma hobogi ki tchetchembina, kayam meid’a mba 
d’i tchagiya. Ni zla d’a hohoud’a kagi agi suma nga sanagi ki tchetchembina, 
kayam agi mba yorogi tagi ki tchina. 

26Le suma pet a nga yorogiya ni, ni zla d’a hohoud’a kagiya, kayam abuyozi ngolo 
a le ki suma djok vun suma ka zlad’a adjeuna nina mi. 

Agi lagi yam magi suma djangûna 
(Gol Mat 5.38-48; 7.12a) 

27Jesus mi had’azi kua ala: An nga ni dagiya, agi suma nga humuna, agi lagi yam 
magi suma djangûna, agi lagi djivid’a mi suma a nga noyôgina. 

28Agi b’agi vuna yam suma a nga gagi vunina, agi tchenegi Alona yam suma a nga 
lagi ndakina mi. 

29Le sana mi tumung agozlong abo tu ni, ang mbud’um ma hina mi. Le sana mi yo 
baru mang nga ngola ni, aram mi yo gumandje manga mi. 

30Sama lara pî ma mi tcheneng vanina, ang humu. Le sana mi hle va mangâ ni, ang 
djobom kam mbi. 

31Vama agi min suma a lagizina, agi lazizina mi. 

32Le agi lagi ni yam suma a le kagina holu ni, agi djubugi ni mersi d’a me d’ei ge? 
Kayam suma tchona pî a nga le yam suma a nga le kazina hina mi. 

33Le agi lagi ni djivid’a mi suma a nga lagi djivid’ina holu ni, agi djubugi ni mersi 
d’a me d’ei ge? Kayam suma tchona pî, a nga le hina mi. 

34Le agi hagi ni balâ mi suma agi djib’eregi ala azi mba hulongôgizina holu ni, agi 
djubugi ni mersi d’a me d’ei ge? Suma tchona pî, a nga he balâ mi suma tchona, 
kayam azi mba hulongôzizi hina mi. 

35Wani agi lagi yam magi suma djangûna, agi lagizi djivid’a, agi hazi balâ bei 
djib’er kam ba. Hina wani, wurak magid’a nga ngola, agi mba kagagi nAlo ma sä 
akulo ma kal teglesâ groma, kayam mam nga mi we hohowa suma bei le mersina 
ki suma tchona mi. 

36Agi wagi hohowa suma d’igi Abugi mi we hohowa suma na mi. 

Ar agi vagi sa ki zla d’i 
(Gol Mat 7.1-5) 

37Jesus mi had’azi kua ala: Ar agi kagi sariyad’a yam sa d’i. Hina wani, Alona mba 
mi kagi sariyad’a kagi d’i. Ar agi vagi sa ki zla d’i. Hina wani, Alona mba mi vagi ki 
zlad’a d’uo mi. Ar agi vad’agi hurugi woi yam suma. Hina wani, Alona mba mi vat 
hurum mbei kagi mi. 

38Agi hagi mi suma, Alona mba mi hagi mi. Kur nga d’a djivi d’a kota, azi mba 
oyôgizi vunadigagiya, a mba gazad’u, mba d’i sulul kä woyo. Kayam Alona mba mi 
ngagi ni ki nga d’a agi ngagi ki mi suma dingîd’a. 

39Jesus mi dazi zla d’a d’ogola kua ala: Ma duka ndak á tan ndram ma duka zu? Le 
mi le na ni, azi djak a mba tchuk kä kur zula. 

40Ma hata nga mi kal ma had’ama d’i, wani sama lara ma ndak vun hat mambina, 
mba mi mbut ni d’igi ma had’ama na. 

41Ni kayam me ba, ang gol asu ma lerem ma nga ir wiyengîna, wani ang nga 
djib’er yam agu ma murguli ma nga irangâ d’uo ge? 

42Ni nana ba, ang de mi wiyengâ ala: Wiyena, ang tin an hlang asu ma lerem ma 
nga irangâ woyo, wani ang tanga we nga agu ma murguli ma nga irangâ d’uo ge? 
Ang ma lop ira, ar ang hlagu ma murguli ma nga irangâ woi tua, ang ndak á we 
yina woi tetet á hlasu ma lerem ma nga ir wiyengîna woi tua. 

Hat ta yam aguna ki vud’umba 
(Gol Mat 7.16-20; 12.33-35) 

43Jesus mi had’azi kua ala: Agu ma djivina nga mi vut tcho d’i, agu ma tchona nga 
mi vut djivi d’uo mi. 

44Agu ma lara pî a wumî ki vud’umu. A nga tchi vud’a tuluma ata aweid’a d’i, a 
nga tchi vud’a guguzlud’a ata kekerezeuna d’uo mi. 

45Sama djivina nga mi nde ni kahle suma djivi suma mi togozi kuruma woi abua, 
sama tchona nga mi nde ni kahle suma tcho suma mi togozi kuruma woyo, kayam 
vama nga oîd’a kur sanina ba, nga mi dumu. 

Gongîyo suma mbàna 
(Gol Mat 7.24-27) 

46Jesus mi had’azi kua ala: Ni kayam me ba, agi nga yan ala Salamina, Salamina, 
wani agi lagi vama an dagi kama d’uo ge? 

47Sama lara ma mba geven ma hum zla manda nga mi le sunda katna, an mba ni 
tagagi vama hle tam ki sed’ema. 

48Mi hle tamî d’igi sama mi min gonga mi djugot zula kä ngola mi gat ad’ut yam 
ahinad’ina na. Ata yima mbina mi kusa nga mi djangâ, mi wat gonga. Wani nga d’i 
giget ti, kayam ti min djivid’a. 

49Wani sama hum zla manda nga mi le nga sunda kat tuo na, mi hle tamî d’igi 
sama mi min gong mamba yam andagad’a bei mi djugud’ot ad’ut kä na na. Ata 
yima mbina nga mi djangâ, mi wat gong ndata; atogo hina zak, mba d’i dris kä. 
B’lak mata ni b’lak ka tchod’a. 

Luc 7 

Jesus mi sut azongâ hi azigarîna 
(Gol Mat 8.5-13) 



1710 

 

 
Bible azumeina 

© 1999, Alliance Biblique du Tchad 

 

 

 

1Bugol la Jesus mi dap zla mam mba ded’a mi suma peta, mi kal avo Kapernayum. 

2Ma ngol ma azigarâ abom kis ma Romê-na, azong mam ma mam le kam heîna, 
mi ve tugud’eid’a go á matna. 

3Kid’a mi hum zla Jesus-d’a, mi sun nglo suma Juif-fâ á tchenem ala mi mbeï mi 
sud’um azong mama. 

4A mbaza gen Jesus, a tchenem ki labiyad’a ala: Sa máma ndak ang ndjunumu, 

5kayam mam le yam andjavei heî; ni mam ba, mi minimi gong mami d’a toka. 

6Jesus mi i ki sed’eziya. Kid’a mi mba go kazinid’a, ma ngol ma azigarâ abom kisâ, 
mi sunï buniyôma gen Jesus á dum ala: Salamina, ang kau tang ngi, an ndak nga á 
ang kal avo hatan ndi. 

7Kayam ndata, an djib’era an ndak á iza geveng nguo mi. Wani ang de ni zlad’a tu 
go, azong mana mba mi tchol akulo. 

8Kayam an nga nad’u vun ma hed’a hi sa mi, an nga ki azigarâ abonu. An le ni de 
mi ma tuna ala: Ang iya ni, mi iya; an le ni de mi ma dingâ ala: Ang mbeya ni, mi 
mba mi; an le ni de mazong mana ala: Ang le hina ni, mi le mi. 

9Ata yima Jesus mi hum zla ndatina, mi le atchap kamu, mi pret tamu, mi de 
mablau suma a nga tit ad’uma ala: An nga ni dagiya, aduk Israel-lâ pî, an fe nga he 
gagazi d’a ngol la hina d’a d’i. 

10Ata yima suma a sunuzina a hulongî avona, a fe azong máma mi tchol wa akulo. 

Jesus mi tchol atcha d’a modonod’a gorotna akulo 

11Bugola, Jesus mi i kur azì ma ding simiyêm ala Nayin. Mam suma hata azi 
kablau suma a i ki sed’emu. 

12Kid’a a mbaza go avun azinid’a, suma a nde woi ki matna á im tosa; ni gor ma 
abo asum vam tuna. Asum ni modonod’a. Suma kur azì mámina ablaud’a a nga i 
ki sed’ed’u. 

13Ata yima Salad’a mi watna, mi wat hohowod’u, mi dat ala: Ndak tchi d’i. 

14Mi hut go, mi do zlat ma sama matna mi nga kuana. Suma a hle matnina a 
tchola. Mi dala: Azongâ, an nga ni dangû, ang tchol akulo. 

15Sama matna mi tchol mi kagakulo, mi nde mi de zlad’a. Jesus mi hum masumu. 

16Azi pet a le mandarâ, a nga subur Alona, a dala: Ma djok vun ma ngolâ hAlonina 
mi nde wa woi adigeya, Alona mi mba wa á ndjun sum mama. 

17Kayam ndata, zlam nde yina kur ambas sa Jude-d’a pet kambas sa nguyuta mi. 

Suma sunda hi Jean ma le suma batembina 
(Gol Mat 11.2-19) 

18Suma hata hi Jean ma le suma batembina a de zla ndata pet mi Jean. 

19Jean mi yi mam suma hata mbà, mi sunuzi gen Salad’a á djobom ala: Angî ma 
nga mbana, d’oze ami djubumi ni sama ding zu? 

20Azi mbaza gen Jesus, a dum ala: Jean ma le suma batemba sunumï geveng ni 
mam ala ami djobongû, Angî Ma nga mbana, d’oze ami djubumi ni sama ding zu? 

21Ata yi máma, Jesus mi sut suma tugud’eid’a ablaud’a ki suma homozed’a ki 
suma a nga ki muzuk ma tchona kuruzina, mi mal ir suma duka woi ablaud’a mi. 

22Jesus mi hulong dazi ala: Agi i dagi mi Jean vama agi wagizina ki vama agi 
humugizina mi. Suma duka a nga we, suma dileîd’a a nga tid’a, suma libina a nga 
yak keyo, suma ngela a nga huma, an nga ni tchol suma matna akulo, an nga ni 
tchi wal Zla d’a Djivid’a mi suma houd’a mi. 

23Sama le nga hur ma mbàmbàna kan nduo na mi le furîd’a. 

24Kid’a suma sunda hi Jean-na a id’a, Jesus mi nde de zlad’a yam Jean mablau 
suma. Mi dala: Agi igi abagei á gologi ni me ge? Akei d’a simetna nga gazata zu? 

25Wani agi i gologi ni me ge? Sama tchuk baru d’a djif fa luluîd’ina zu? Wani suma 
tchuk baru d’a djif fa luluîd’ina ni suma a nga kaka kä ki furîd’a ki tena avo 
hamuleina. 

26Agi i gologi ni me ge? Ma djok vun Alona zu? Â, an nga ni dagiya, mi kal ma djok 
vun Alona woi dei. 

27Wana ni Jean ma a b’irim zlam kur mbaktumba hAlonid’a ala: Alona mi dala: 
Gola! An nga ni sunï man ma sunda. Ni mam ma mba mi min lovot mangina na. 

28An nga ni dagiya, aduk suma aropma a vud’uzina pet ma kal Jean ma le suma 
batemba ki ngolina nga d’i. Wani ni ma gor ma nga kur leud’a hAlonid’ina ba, mi 
kalam ki ngola. 

29Ata yima suma pet ki suma ve lombod’a a hum zla ndatina, a dala: Alona ni Ma 
d’ingêrâ, kayam Jean mi lazi batemba. 

30Wani Fariziyêna azi ki suma hat gata a noî minda hAlonid’a woyo, kayam azi 
min nga ala Jean mi lazi batemba d’i. 

31Jesus mi dazi kua ala: An mba ni nga suma kur atchogoi d’a wandina ni ki me 
ge? Azi ni d’igi me na? 

32Azi ni d’igi gugurei suma a nga kaka kä ad’u su’îna a yi tazi akulo ala: Ami nga 
bugi taulâd’a, agi nga luwugi d’i; ami nga tchimi horâ, agi nga tchigi d’uo mi na na. 

33Kayam Jean ma le suma batemba mi mba, mi te nga avu d’i, mi tche nga süm 
guguzlud’a d’i. Wani agi nga dala: Mi nga ki muzuk ma tchona kurumu. 

34An Gor Sana ni mba, nga ni te, nga ni tche. Wani agi nga dagi ala: Sa máma ni 
sama b’oid’a, ni sama tche süm guguzlud’a heîna, ni suma ve lombod’a azi ki 
suma tchona banazina. 

35Wani ned’a hAlonid’a ti tak kei ala sun mata ni d’ingêru nata grotna. 

Jesus mi kal avo hi Simon ma Fariziyêna 

36Ma Fariziyêna tu mi yi Jesus á te ki sed’emu. Mi kal avo hatamu, mi kak kä á te 
tena. 

37Atcha d’a tchod’a nga kur ambas ndata. Kid’a ti we Jesus nga mi te tena avo hi 
Fariziyê mámid’a, ti mba kagel la albatred’a oîd’a ki mbul ma his ma afufuîna. 

38Ti tchol bugol Jesus go kasemu, nga d’i tchiya, simi ma iratna nga mi labam 
asemu, nga d’i sad’am mbei ki tumus sa kata. Ti vum asemu, ti sad’amzi ki mbul 
ma his ma afufuîna. 

39Kid’a Fariziyê ma yum yam tenina mi we hina d’a, mi de kurum ala: Sa máma 
ladjï ni ma djok vun Alona gagaziya ni, mi we wa atcha d’a domba, mi wat wa tit 
mata, kayam ndat natcha d’a tchod’a. 

40Jesus mi dum ala: Simon, an nga ki zlad’a á dangû. Simon mi hulong dum ala: 
Ma hat suma, ang danu. 

41Jesus mi dum ala: Sana tu bal mama nga yam suma mbà, ma tuna siled’a nga 
kam kikis vahl, ma dingâ, siled’a nga kam dok vahl mi. 

42Ata yima azi nga ki vama wurak kuo na, mam arazi djak hawa. Adigazi na ni ma 
mba mi le kam kalâ ni ma lara ge? 

43Simon mi hulong dum ala: An djib’er ala ni ma mam aram beged’a ngolina. Jesus 
mi hulong dum ala: Ang de nata yad’u. 

44Mi mbut iram yam atcha ndata, mi de mi Simon ala: Ang watcha d’a wanda? An 
mba avo hatangû, ang han nga mbina á mbus asen ndi, wani ndat mbuzun asen ki 
simi ma iratna, ti sad’am ki tumus sa kata mi. 

45Kid’a an kal avo hatanga, ang van nga atang ngi, wani ndat ar nga bei van asen 
ndi. 

46Ang sad’an nga mbul kan ndi, wani ndat ti sad’an mbul ma his ma afufuîna 
asenu. 

47Kayam ndata, an nga ni dangû, an vat wa hurun ndei yam tcho mat ta ablaud’a, 
kayam o mat ta ngola, wani sama an vat nga hurun ndei kam akid’eid’ina, o 
mamba nakid’eid’a mi. 

48Jesus mi de matcha ndata ala: An vat wa hurun ndei yam tcho maka. 

49Suma a nga kaka kä ki sed’em avun tenina, a nde de kuruzi ala: Sa máma ni nge 
ba, mi vat hurum mbei yam tchod’a ge? 

50Wani Jesus mi de matcha ndata ala: He gagazi maka sud’uk wa; ndak i lafiya. 

Luc 8 

Arop suma a nga ndjun Jesus-na 

1Bugola, Jesus nga mi i kur azì ma nglona ki ma gureina, nga mi tchi wal Zla d’a 
Djivi d’a yam leud’a hAlonid’a. Suma hat suma dogo yam mbàna a nga ki sed’emu. 

2Arop suma hiu suma mi dik muzuk ma tchona woi kuruzi ki suma mi sud’uzi woi 
kur tugud’ei mazid’a mi na a nga ki sed’emu. Ni Marie d’a Makdala d’a mam dik 
muzuk ma tchona woi kurut kid’iziyad’a, 

3Jan atchad’a hi Kuza ma nga mi ngom ahlena hi Herot-nina ki Suzan karop suma 
dingâ ablaud’a. A nga ndjun Jesus azi ki mam suma hata kahle mazi suma djivina. 

D’ogol ma yam sama yakina 
(Gol Mat 13.1-9, Mar 4.1-9) 

4Kid’a ablau suma kur azinina pet a nga toka gen Jesus-d’a, mi dazi zlad’a ki 
d’ogolâ. 

5Mi dazi ala: Sama yak andjafâ mi nde wa abu á yaka. Kid’a mi nga mi yaka, awu 
ma dingâ mi nde kur lovota, suma a mired’em kä kaseziya, aluweina a kobomu. 

6Ma dingâ mi nde ata yima alaka. Kid’a mi deîd’a, mi so woyo, kayam logomba 
nga ad’um mbi. 

7Ma dingâ mi nde aduk aweid’a, ti d’uf akulo ki mamu, ti hebem ped’et. 

8Ma dingâ mi nde kur andaga d’a djivid’a. Kid’a mi deîd’a, mi wula, mi tchuk 
yamu, mi le irâ kis. Kid’a nga mi de zla ndatid’a, mi dazi kua ala: Sama nga ki 
humba á humbina, ar mi huma. 

Jesus mi de zlad’a ki d’ogolâ ni yam me ge? 
(Gol Mat 13.10-17, Mar 4.10-12) 

9Suma hata hi Jesus-na a djobom yam zla d’a d’ogol ndata. 

10Mi dazi ala: Alona mi hagi ned’a á wäd’u zla d’a mudurid’a yam leud’a hAlonid’a, 
wani yam suma dingâ, an dazizi ni ki d’ogolâ, á gola azi gola, wani azi nga we d’i, á 
humba azi huma, wani azi nga humut ad’ut ti. 

Jesus mi väd’u d’ogol ma yam ma yakina 
(Gol Mat 13.18-23, Mar 4.13-20) 

11Jesus mi had’azi kua ala: Ad’u zla d’a d’ogol ndata ba wana: Andjafâ ni zlad’a 
hAlonid’a. 

12Andjaf ma mi nde kur lovotina ni suma a hum zlad’a ata yima a humutna. Wani 
Diable mi mba, mi yo zla d’a kuruzid’a woyo, mi d’elezi tala á he gagazid’a á fe 
suta d’a. 

13Andjaf ma mi nde ata yima alakina ni suma a hum zlad’a, azi vat ki furîd’a, wani 
sidiyezi mi i nga kä ngol luo na. Azi he gagazid’a, a le burâ tcha. Ata yima kuka 
mbana, azi ar zlad’a hAlonid’a woyo. 

14Andjaf ma mi nde aduk aweid’ina ni suma a hum zlad’a wani ata yima azi ina, 
djib’era hi duniyad’id’a ki beged’a ki d’od’oka hi duniyad’id’a a hebezi ped’et, a le 
nga irâ tetet ti. 

15Wani andjaf ma mi nde kur andaga d’a djivid’ina ni suma a hum zlad’a, a vat ki 
hur ma djivinina, a kak suma d’engzengâ, a vut mi. 

D’ogol ma yam lalambina 
(Gol Mar 4.21-25) 

16Jesus nga mi had’azi kua ala: Ata yima sana mi tin lalamba akud’ina, nga mi tinit 
kä ad’u angotna d’oze ad’u azangâ d’i, wani mi tinit nakulo yam agu lalamba, 
kayam suma kal avona a we b’od’a. 

17Kayam vama nga ngeid’a ma a mba ndum mbei pid’ak kuo na nga d’i, vama 
gumun ma a mba ndum mbei pid’ak kuo na nga d’uo mi. 

18Agi gologi tagi djivi yam vama agi humugizina. Kayam sama lara pî ma nga ki va 
aboma, a mba hum kam kua, wani sama lara pî ma nga ki va abom mbuo na, a 
mba hle vama mam mi djib’er ala ni mama na woi abomu. 

Jesus asum azi ki b’oziyoma 
(Gol Mat 12.46-50, Mar 3.31-35) 

19Jesus asum azi ki b’oziyoma a mba gevemu, wani azi fe nga lovota á mba gevem 
mbi abo ablau suma. 

20Sana mi dum ala: Asung azi ki b’oziyongâ a nga tchola abua, a min á wangû. 

21Wani Jesus mi dazi ala: Asun azi ki b’oziyona ni suma a nga hum zlad’a 
hAlonid’a, a nga ge yazi kä ad’utna mi. 

Jesus mi seng babarâ 
(Gol Mat 8.23-27, Mar 4.35-41) 

22Bur tu, Jesus azi ki mam suma hata a djak kur alumba. Mi dazi ala: Ei i abo hî 
avun apod’a. Azi iya. 

23Kid’a azi nga id’a, Jesus mi burî sena. Babar ma ngolâ mi tchol akulo kur apod’a, 
alumba ti oî ki mbina, azi lá bod’a. 

24Azi mba, a zlid’im a dum ala: Ma hat suma, Ma hat suma, ami nga bami woyo. 
Jesus mi zlit akulo, mi ngop babarâ kabil ma nga lena. Babarâ kabilâ a sengâ, yina 
tchol b’et. 

25Mi dazi ala: He gagazi magid’a ni lara ge? A le mandarâ, zlad’a vid’iziya. A nde 
de tazi ala: Sa máma ni nge ba, mi he vuna mi simetna ki mbiyo apod’a, a ge yazi 
kä ad’um na ge? 

Jesus mi dik muzuk ma tchona woi kur sana 
(Gol Mat 8.28-34, Mar 5.1-20) 

26Jesus azi ki mam suma hata a mbaza kur ambas sa Gerazen nda nga avun 
apod’a avok Galile d’ara. 

27Kid’a Jesus mi tchuk asem mbei kur alumbid’a, sama kur azina mi ngavamu. Ni 
sama nga ki muzuk ma tchona kurum dedeina, nga mi tchuk baru atam mbi. Nga 
mi bur avo d’i, wani yam ma burâ nangra asud’a. 

28Ata yima mi we Jesus-na, mi er ad’um akulo, mi ge tam kä avoromu, mi dum ki 
delem mba ngola ala: Vama mi ndolong ki an ni me ge? Jesus Alo ma sä akulo ma 
kal teglesâ Goroma, an nga ni tchenengû, ang lan ndaka d’i. 

29Kayam Jesus mi he vuna mi muzuk ma tchona á nde woi kur sa máma. Adjeu 
muzuk ma tcho máma nga mi lum ndak ka ngola; suma a nga djinim ki kindjingâ, 
wani nga mi tchal ahlena pet suma a djinim ki na woyo, muzuk ma tchona mi 
digim abagei mi. 

30Jesus mi djobom ala: Simiyêng ana? Mi dum ala: Bumî, kayam muzuk ma tchona 
nablaud’a kurumu. 

31Azi tchen Jesus ki labiyad’a ala mi hazi vuna á i kur zul la nduvun nda i’îlika d’i. 

32Kozongâ ablaud’a mi nga mola nga mi te hatna ata yima ndingâ. Muzuk ma 
tchona mi tchen Jesus ki labiyad’a ala mi hum lovota á kal kur kozong máma. 
Jesus mi aram lovota. 

33Muzuk ma tcho máma mi nde woi kur sa máma, mi tchuk kur kozong máma. 
Ablaud’a hi kozongîd’a pet a wet djangâ ndif, a sulugod’ï kä yam yima ndingâ, a 
tchuk kä kur apod’a, a tche mbina, a bo woyo. 

34Kid’a suma a nga pol kozongîna a we hina d’a, a ringâ, a wet de zla ndata woi 
kur azì ma ngolâ kazì ma kelâ mi. 

35Suma a buzuk kei abu á we vama lena. Azi mbeï gen Jesus, a fe sama muzuk ma 
tchona mi buzuk kei kuruma, mi nga kaka kä avok Jesus ki baruna atamu, iram 
sik mi. Azi le mandarâ. 

36Suma a wahle ndazinina, a nga dazi yam vama le ki sama nga ki muzuk ma 
tchonina ala mi sik wa. 

37Suma kur ambas sa Gerazen-nda pet a le mandarâ, a tchen Jesus ala mi arazi 
andaga mazid’a. Ata yi máma, Jesus mi djak kur alumba, mi hulongâ. 

38Wani sama muzuk ma tchona buzuk kei kuruma, mi tchen Jesus ala aram mi i ki 
sed’emu. Wani Jesus mi sunum mi dum ala: 

39Ang hulong avo hatangû, ang tchi wala yam vama ngol ma Alona mi lum ki 
sed’engâ. Mi iya, nga mi tchi wala kur azina pet yam vama ngol ma Jesus mi lum 
ki sed’ema. 

Gor ra atchad’a katcha d’a do vun baruna hi Jesus-nid’a 
(Gol Mat 9.18-26, Mar 5.21-43) 

40Ata yima Jesus mi hulong avun apod’a abo hina, ablau suma a vum ataziya, 
kayam azi pet a nga djubumu. 

41Sama dingâ simiyêm ala Jairus, ni ma ngolâ hi gong nga toka hi Juif-fîna, mi mba 
mi ge tam kä avok Jesus, mi tchenem ala mi i avo hatamu, 

42kayam goromba nabom tu, bizat ni go ki dogo yam mbà, ti nga d’i lá matna. 
Wani kid’a Jesus nga mi id’a, ablau suma a hebemu. 

43Ata yi máma, atcha d’a nga ki tugud’ei d’a djang buzunid’a ti nga, ti le bizad’a ki 
sed’et ni dogo yam mbà. Adjeu ti b’lak ahligiyet pet tei mi dokdorâ, wani sama 
ndak á sud’ut nga d’i. 

44Ti i bugol Jesus, ti dom vun baru mama. Atogo hina zak, buzu mat ma djangâ mi 
ka. 

45Jesus mi dala: Sama don ni nge? Ata yima azi pet a tin vunazina, Pierre azi ki 
suma a nga ki sed’ema a dum ala: Salamina, ablau suma nguyungâ a hebengî 
aziya. 

46Wani Jesus mi dala: Sana mi don gagazi, kayam an we ad’enga nde woi atanu. 

47Ata yima atcha ndata ti we ti ndak á ngei tat tuo na, ti mba ki zlaka, ti ge tat kä 
avok Jesus, ti de woi avok suma pet yam vama ndat do Jesus kama, yam buzu mat 
ma mi ka atogo za’â mi. 

48Jesus mi dat ala: Goronda, he gagazi maka sud’uk wa da’; ndak i lafiya. 

49Kid’a Jesus nga mi de zla ndata tua d’a, sama sunda tcholï avo hi ma ngolâ hi 
gong nga toka. Mi mba mi de mi Jairus ala: Goronga mit wa, ang kau ma hat suma 
d’uo d’a. 

50Wani kid’a Jesus mi hum zla ndatid’a, mi de mi Jairus ala: Ang le mandar ri, ang 
he ni gagazid’a d’ö, ti mba d’i sud’a. 

51Kid’a mam mbaza avod’a, mi ar nga sama ding á kal ki sed’em mbi, ni Pierre azi 
ki Jean ki Jacques ki gora abut kasut hol. 

52Suma pet a nga tchiya, a nga tchabozi kuruzi yam gor ndata. Wani Jesus mi dazi 
ala: Agi tchigi d’i, kayam ti mit nga d’i, wani ti burî sena. 

53Azi nde lazamu, kayam azi we ti mit da’. 

54Wani mi vat abod’u, mi yat ki delem mba ngola ala: Gora, ndak tchol akulo. 

55Muzugat mi hulonga, ti tchol akulo atogo zak. Jesus mi dazi ala a hat tena. 

56Simiyêt a le atchap, wani Jesus mi gad’azi ala a de vama mi lena mi sa d’i. 

Luc 9 

Jesus mi sun mam suma dogo yam mbàna 
(Gol Mat 10.5-15, Mar 6.7-13) 

1Jesus mi tok mam suma dogo yam mbàna, mi hazi vuna kad’enga á dik muzuk 
ma tchona woi kur suma, á sut suma tugud’eid’a mi. 

2Bugola, mi sunuzi á tchi wala yam leud’a hAlonid’a, á sut suma tugud’eid’a mi. 

3Mi dazi ala: Ar agi hlagi va abogi yam lovota d’i, agi yogi tutuguyona d’oze 
bud’omeina d’oze avungôna d’oze beged’a d’i, agi yogi barud’a abogi mbàmbà 
d’uo mi. 

4Azì ma agi kalagi kuana, agi kagagi kua gak i magid’a mbeî. 

5Azì ma ngol ma lara ma suma kurâ a vagi atazi d’uo na, ata yima agi buzugugi 
woi kur azì mámina, agi pogi gugum ma hur asegina woyo. Gugum máma mba mi 
arî vama glangâsâ kaziya. 

6Azi buzuk a i kur azì ma lara ge pet, a nga tchi wal Zla d’a Djivid’a, a nga sut suma 
tugud’eid’a pet mi. 

Djib’era hi Herot-ta 
(Gol Mat 14.1-12, Mar 6.14-29) 

7Kid’a Herot ma te yamba mi hum ahle suma lena peta, mi djib’er ngola, kayam 
suma dingâ a nga dala: Ni Jean ma le suma batemba ba, mi tchol akulo aduk suma 
matna. 

8Suma dingâ a nga dala: Elie mi mba ni mamu. Suma dingâ ala: Ni ma dingâ tu 
aduk suma djok vun Alona suma adjeuna ba, mi tchol akulo. 

9Herot mi dala: An ngat yam Jean ma le suma batemba da’, wani ni nge ba, an 
humum zla mamba hina d’ei ge? Mi min á we Jesus. 

Jesus mi hop suma dudubud’a vahl ki tena 
(Gol Mat 14.13-21, Mar 6.30-44, Jn 6.1-14) 

10Kid’a suma a sunuzina a hulongîd’a, a de mi Jesus ahlena pet suma azi lazina. Mi 
yozi ad’umu, mi i ki sed’ezi woi nde go kazì ma ngol ma a yum ala Betsaida na. 

11Wani ablau suma a hum ahle ndazinina, a i ad’umu. Mi vazi atamu, nga mi dazi 
zlad’a yam leud’a hAlonid’a, mi sut suma a nga ki tugud’eid’ina mi. 

12Kid’a afata ar go á nikid’a, suma hat suma dogo yam mbàna a hut gen Jesus, a 
dum ala: Ang ar ablau suma a iya, kayam a i kur azina kazì ma kel ma nga 
nguid’ina, kayam azi fe yima burâ ki tena, kayam ei ka hî nabageya. 

13Mi hulong dazi ala: Agi tagid’a ba, hazi tena. Azi dum ala: Ami nga kavungôna 
vahl ki kulufâ mbà. Na ni ang min ala ami i guzumi tena mablau sum ndazina pet 
tchu? 

14Kayam andjuveina ni d’igi dudubud’a vahl na. Jesus mi de mi mam suma hata 
ala: Kagazi kä ndjara dok vahl dok vahl. 

15Azi le hina, a kagazi kä pet. 

16Jesus mi yo avungô ma vahlâ ki kuluf ma mbàna, mi hle iram akulo, mi le mersi 
mAlona kamu, mi mbrugum kä, mi he mi mam suma hata á b’rawam mablau 
suma. 

17Azi pet a te, a hoba. Mam suma hata a tar avungôna ad’um mba ara, ti oî 
gumud’a dogo yam mbà. 

Pierre mi de woi yam Jesus ala mi ni Mesi 
(Gol Mat 16.13-19, Mar 8.27-29) 

18Kur bur ma dingâ, kid’a Jesus nga mi tchen Alona vam tud’a, mam suma hata a 
nga ki sed’em mi. Mi djobozi ala: Ablau suma a nga de kan ala an ni nge ge? 

19Azi hulong dum ala: Suma dingâ a nga dala angî Jean ma le suma batemba, 
suma dingâ ala angî Elie, suma dingâ ala angî ma dingâ tu aduk suma djok vun 
Alona suma adjeuna ba, mi tchol akulo. 

20Mi dazi ala: Wani agi tagid’a nga dagi kan ala an ni nge ge? Pierre mi hulong 
dum ala: Angî Mesi ma hAlonina. 

Jesus mi de yam mad’am ki tchol mamba 
(Gol Mat 16.20-28, Mar 8.30–9.1) 

21Jesus mi gad’azi kad’enga ala ar azi de zla ndata woi mi sa d’i. 

22Mi dazi ala: Mbeî an Gor Sana mba ni fe ndaka ngola. Suma nglona azi ki nglo 
suma ngat buzuna ki suma hat gata a mba noyônu, a mba tchanu, wani kur bur 
ma hindina, an mba ni tchol akulo aduk suma matna. 

23Mi dazi pet ala: Le sana mi min á tit balum asenu ni, ar mi noî tamu, mi hlagu 
mam ma b’ala burâ ki burâ, mi tit ad’unu. 

24Kayam nge nge pî ma nga mi min á sut tama, mba mi ba tam mbeyo. Wani nge 
nge pî ma ba tam mbei kana, mba mi sut tam mi. 

25Le sana mi fahle suma yam andagad’ina ki zlazi pet wani mam tamba mi ba woi 
d’oze mi b’lak keyo ni, djivi d’a mi fata ni me ge? 

26Kayam nge nge pî ma nga mi le zulona kan ki zla mandina, an Gor Sana mba ni 
le zulona kam fata an mba ni mbeï kur subur manda ki subura hAbunda ki 
malaika suma mi tinizi irazi vazina. 

27Gagazi, an nga ni dagiya, suma ding suma a nga tchola aduk ka hina a mba bo 
d’i, gak azi mba we leud’a hAlonid’a. 

Jesus tam mbi mbut vat zenen 
(Gol Mat 17.1-8, Mar 9.2-8) 

28Go ki burâ klavandi bugol la Jesus mi de zla ndatid’a, mi yo Pierre azi ki Jean ki 
Jacques, mi djak ki sed’ezi yam ahina d’a fiyak ka ked’iwurenga á tchen Alona. 

29Kid’a nga mi tchenda, iram mbi mbut vat zenen, baru mama mi mbut ngal 
wiwilik hapa titil. 

30Ata yi máma, suma mbà a nga yo siretna ki Jesus, ni Moise azi ki Elie. 

31A buzuk tazi woi irazi kur subura, a nga yo siretna yam matna hi Jesus ma mba 
mi mit sä Jerusalem-ma. 

32Pierre azi ki suma ki sed’ema, irazi nga d’i lazi sena, wani kid’a azi zlit akulod’a, 
a we subur mamba ki suma mbà suma a nga tchola ki sed’ema. 

33Kid’a suma mbà ndazina a nga aramba, Pierre mi de mi Jesus ala: Ma hat suma, 
djivid’a ei kagei ka hî. Ar ami vami zlub’ud’a hindi, tu kangû, tu yam Moise, tu 
yamElie mi, kayam mi we nga vama mi duma d’i. 

34Kid’a nga mi de zla ndata tua d’a, d’ugula ti kulubuzi kanguzad’u. Kid’a d’ugula 
ti kulubuzid’a, mandarâ mi tchazi su. 

35Dela ti tcholï kur d’ugula, ti dala: Wana ni Goron ma an manama; agi 
humugiziya. 

36Ata yima azi hum dela da na, a we ni Jesus tu go. A sengâ, kur bur máma a de 
nga vama azi wuma mi sa d’i. 

Jesus mi sut gor ma nga ki muzuk ma tchona kuruma 
(Gol Mat 17.14-18, Mar 9.14-27) 

37Tcha ndjivinda, kid’a azi tchuk asezï kä yam ahinad’id’a, ablau suma a ngaf 
Jesus. 

38Sama dingâ aduk ablau suma, mi er ad’um akulo ala: Ma hat suma, an nga ni 
tchenengû, ang gola gorona nabon tu gid’eng. 

39Muzuk ma tchona mi vumu, atogo hina zak mi er ad’um akulo, muzu’â nga mi 
som mbei ngingring, angufa nga d’i ndavunamu, gak mi ar go á matna tua ba, mi 
aramu. 

40An tchen mang suma hata á digim mbei kurumu, wani azi ndak ki. 

41Jesus mi hulong dazi ala: Agi suma bei he gagazid’a suma bei hum vuna kur 
atchogoi d’a wandina na, an mba ni kak ki sed’egi gak mindja ge? An mba ni ve 
tan ki sed’egi gak mindja ge? Ang mbeï ki gorongâ ka hî. 

42Kid’a gor máma mi mba go ki Jesus-d’a, muzuk ma tchona mi tchum kä, nga mi 
mbuzuk kä dudu. Wani Jesus mi ngop muzuk ma tchona, mi sut gor máma, mi 
hulongôm mabumu. 

43Suma pet a le atchap yam ad’eng nga ngola hAlonid’a. 

Jesus mi de kua yam mad’am ki tchol mamba 
(Gol Mat 17.22-23, Mar 9.30-32) 

Wani ata yima suma pet a nga le atchap yam ahle suma Jesus mi lazina, mi de mi 
mam suma hata ala: 

44Ar zla ndata ti kal humagiya, kayam a mba han an Gor Sana abo suma. 

45Wani azi we nga zla ndata ad’ut ti, kayam ti ni ngeid’a irazi á wat ad’ud’u, a le 
mandarâ á djop Jesus yam zla ndata mi. 

Ma ngol ma adigazina ni nge ge? 
(Gol Mat 18.1-5, Mar 9.33-37) 



1720 

 

 
Bible azumeina 

© 1999, Alliance Biblique du Tchad 

 

 

 

46Tuguyod’a ti tchol aduk suma hata hi Jesus-na á we ni nge ba, ni ma ngolâ 
adigazi ge? 

47Wani Jesus mi we djib’er ra kuruzid’a, mi ve gogor ma gorâ, mi tinim gevemu. 

48Mi dazi ala: Nge nge pî ma ve gogorâ d’igi ma wana na kayam anu, mi van ni 
anu. Nge nge pî ma van atama, mi ve ni Ma sununïna. Kayam mam ma mbut tam 
d’igi gogorâ na adigagina, ni ma ngolâ. 

Sama nga mi lagi huneîd’a d’uo na ni magina 
(Gol Mar 9.38-40) 

49Jean mi hulong dum ala: Salamina, ami wami sana nga mi dik muzuk ma tchona 
woi ki simiyêngû. Ami d’elemu, kayam me nga mi tit ki ei d’i. 

50Jesus mi dum ala: Agi d’elem mbi, kayam sama nga mi lagi huneîd’a d’uo na ni 
magina. 

JESUS MI TCHOLÏ GALILE Á I JERUSALEM 
(9.51–19.27) 

Sumazi suma Samari-na a noî Jesus 

51Ata yima burâ mba go á hle Jesus sä akulona, mi ve tam á i Jerusalem. 

52Mi sun suma a sunuzina avoromu. Azi iya, a kal kur azì ma ngol ma ding ma 
Samari-na á minim yina. 

53Wani suma kur azì mámina a vum nga atazi d’i, kayam mi so iram á i Jerusalem. 

54Ata yima suma hata Jacques azi ki Jean a we hina na, a dum ala: Salamina, ang 
min ami hami vuna makud’a ti tcholï akulo á ngalazi woi zu? 

55Wani Jesus mi pret tamu, mi ngoboziya, mi dazi ala: Agi wagi nga muzuk ma 
kurugi ma nga dagi zlad’a wana d’i. 

56Kayam an Gor Sana ni mba ná ba suma woi d’i, wani ná sud’uziya. A i kur azì ma 
dingâ. 

Suma a min á tit ad’u Jesus 
(Gol Mat 8.19-22) 

57Kid’a Jesus ki mam suma hata a nga tit kur lovotid’a, sama dingâ mi dum ala: An 
mba ni tit ad’ung ata yima ang i kuana pet. 

58Jesus mi hulong dum ala: Bayaka ti nga ki zulud’u, aluweina a nga ki aziyaziya, 
wani an Gor Sana ni nga ki yima ni nik yan kuana d’i. 

59Mi de mi sama dingâ ala: Ang mbeï ad’unu. Wani sa máma mi dum ala: Salana, 
ar djang an i ni tos abun ndei tos tua. 

60Wani Jesus mi dum ala: Ar suma matna a tos mat mazina, wani ang i tchi wala 
yam leud’a hAlonid’a. 

61Sama dingâ mi dum ala: Salana, an min tit ad’ungû, wani ang aran an i ge suma 
avo hatana depa tua. 

62Wani Jesus mi dum ala: Sama tin abom yam kawei d’a zuma, le mi mbut iram 
blogomu ni, mi ndak nga kayam leud’a hAlonid’a d’i. 

Luc 10 

Jesus mi sun suma dok kid’iziya yam mbà 

1Bugol zla ndata, Salad’a mi man suma hat suma dingâ dok kid’iziya yam mbà. Mi 
sunuzi mbàmbà avorom á i kur azina ki yima lara ge pet ma mam tam min i 
kuana. 

2Mi dazi ala: Awu ma feta nga ngola, wani suma le sunda akid’eid’a. Kayam ndata, 
agi tchenegi Sala awuna, kayam mi sun suma sunda á fet awu mama. 

3Agi igiya! Gola! An sunugi ni d’igi gro tumiyôna na aduk ngûna. 

4Ar agi yogi bid’im mba beged’a d’oze bid’im mba ngola d’oze atuguruna abogi 
d’i. Ar agi gagi sa dep glovot tuo mi. 

5Azì ma ngol ma lara ma agi kalagi kuana, agi gagi suma kur azì mámina depa ala: 
Ami gagi depa. 

6Le sama djivina nga kua ni, dep magi d’a halasa mba d’i kak kamu. Le nga d’uo 
ni, agi hulongôgi ki dep magid’a. 

7Agi kagagi kur azì máma, agi tagi agi tchagi vama azi hagizina, kayam sama le 
sunda ndak á fe wurak mamba. Ar agi igi kur azina teteng ngi. 

8Azì ma ngol ma lara ma agi kalagi kuana, le suma kurâ a vagiya ni, agi tagi vama 
azi tinigizi avorogina. 

9Agi sud’ugi suma tugud’ei suma kur azì ma ngol mámina, agi dazi ala: Alona mi 
mba wa adigagi á te leu mamba. 

10Wani le azì ma ngol ma lara ma agi kalagi kua ma suma kuruma a vagi atazi 
d’uo na, agi buzugugi woi avun agre’â hazì ma ngol mámina. Agi dazi ala: 

11Gugum ma hur aziyagi ma ngol ma mi ve hur asemina pî ni, ami pogizi kagiya. 
Wani agi wagi woi ala Alona mi mba wa adigagi á te leu mamba. 

12An nga ni dagiya, kur bur ma ka sariyad’a, sariya d’a a mba kat yam azì ma ngol 
mámid’a mba d’i kal sariya d’a a kat yam Sodom-mba. 

Azì ma nglo noî á he gagazid’ina 
(Gol Mat 11.20-24) 

13Jesus mi had’azi kua ala: Ni zla d’a hohoud’a kagi agi suma Korazin-na. Ni zla d’a 
hohoud’a kagi agi suma Betsaida-na. Kayam an ladjï le sun nda ndandal la wanda 
aduk suma Tir-râ ki suma Sidon-na d’igi an lat adigagi agi na ni, azi mbut wa 
huruzi dedei, a tchuk wa baru d’a dodora ki butna kaziya. 

14Wani sariya d’a a mba kat kagid’a mba d’i kal la a kat yam azì ma ngol ma Tir-râ 
ki d’a yam azì ma ngol ma Sidon-nid’a. 

15Agi suma Kapernayum-ma, agi djib’eregi kurugi ala a mba yogi gak igi akulo zu? 
Alona mba mi tchugugi kä woi azul leyo. 

16Jesus mi de mi mam suma hata kua ala: Sama mi humugina, humun ni anu; 
sama noyôgina, mi noyôn ni an mi; sama mi noyôna, mi noî ni Ma sununïna. 

Hulonga hi suma dok kid’iziya yam mbànid’a 

17Suma dok kid’iziya yam mbà ndazina a hulongî ki furîd’a, a de mi Jesus ala: 
Salamina, muzuk ma teteng ma tchona pî mi ge yam kä ad’umi kayam simiyêngû. 

18Mi hulong dazi ala: An we Seitan mi tcholï akulo, mi nde kä d’igi wiled’a na. 

19Gola! An hagi ad’enga á miret guguyona ki hurd’ud’a kä ad’u asegiya, á kal yam 
ad’enga hi ma djangûnid’a pet mi; vama mba mi lagi tchod’ina nga d’i. 

20Kayam ndata, agi lagi furîd’a ala muzuk ma teteng ma tchona mi ge yam kä 
ad’ugiya na d’i, wani agi lagi furîd’a kayambala simiyêgi mi nga b’ira akulo kur 
mbaktumba hAlonid’a d’a. 

Jesus mi le furîd’a 
(Gol Mat 11.25-27, 13.16-17) 

21Ata yi máma, Jesus mi le furîd’a ad’u ad’enga hi Muzuk ma bei tchod’a ba nid’a, 
mi dala: Abun ma Sala akulod’a kandagad’ina, an lang mersi, kayam ang ngei ahle 
suma wana woi ir suma ned’a azi ki suma wed’a, wani ang tagazi woi mi 
gugureina. Gagazi, Abunu, ang tang lang djivid’a á le hina. 

22Mi de mi suma ala: Abun han ahlena pet abonu. Sama wan an Gorâ nga d’i, 
nAbun hol. Sama wAbun nga d’i, ni an Goroma hol mi. Sama an Gorâ ni min tagam 
Abun woina, an tagamzi woi mi. 

23Jesus mi mbut iram yam suma hata, mi dazi vazi ala: Ar agi lagi furîd’a kayam 
iragi wahle ndazina. 

24Gagazi, an nga ni dagiya, suma djok vun Alona ablaud’a azi kamulei suma 
nglona a min á wahle suma agi wazina, wani azi wazi nga d’i, azi min á hum vama 
agi nga humuma, wani azi humum nga d’uo mi. 

D’ogol ma yam ma Samari ma djivinina 

25Ma hat gata tu mi tchol á kuk Jesus, mi djobom ala: Ma hat suma, an le ni nana 
ba, mba ni fari d’a didinda ge? 

26Jesus mi dum ala: A b’ir kur gat meid’a nana ge? Ang ndumut ni nana? 

27Mi hulong dum ala: Ang le yam Ma didina Alo mangâ ki hurung pet ki tang pet 
kad’engêng pet ki djib’er manga pet mi. Ang le yam ndrangâ d’igi ang tanga na mi. 

28Jesus mi dum ala: Ang de nata yad’u. Ang le hina, ang mba kak karid’a. 

29Wani mi min mbut tam d’ingêr, mi djop Jesus ala: Ndrana ni nge ge? 

30Jesus mi hulong dum ala: Sana mi tcholï Jerusalem á i Jeriko, mi ndabo suma 
kula. A yo baru mama, a tom tatâ, a lum á tchid’a, a aram a iya. 

31Ma ngat buzuna, mi hleï lovot ndata. Kid’a mi wumba, mi d’es seyo, mi kala. 

32Ma hi Levi-na, mi mba mi, mi wum mi d’es seyo, mi kala. 

33Wani ma Samari-na mi hleï tita, mi mba ata yi máma, mi wumu, mi wum 
hohowomu. 

34Mi i gevemu, mi djinim mbilimu, mi vom mbulâ ki süm guguzlud’a kua. Mi hlum 
mi tinim yam koro mama, mi im kur gong nga akoid’a á ngomomu. 

35Tcha ndjivinda, mi yo siled’a mbà, mi he mi sala gonga. Mi dum ala: Ang 
ngomom nga, vama ang bazam mbei kama, an mba ni wuragang fata an 
hulongîd’a. 

36Jesus mi djobom ala: Aduk suma hindi ndazina, ang djib’er ala ma ndabo suma 
kulina ndrama ni nge ge? 

37Ma hat gata mi dum ala: Ni ma wum hohowoma. Jesus mi dum ala: Ang iya, ang 
le hina mi. 

Jesus mi kal avo hi Marta azi ki Marie 

38Kid’a Jesus azi ki mam suma hata a nga kur titid’a, mi kal avo hurazì ma dingâ. 
Atchad’a simiyêt ala Marta, ti vum avo hatad’u. 

39Wiyeta nga, simiyêt ala Marie. Marie ti kak kä asem Salad’a á hum zla mamba. 

40Wani sun nda tena nga d’i kid’eî ir Marta heî. Ti i gen Jesus, ti djobom ala: 
Salana, ang gola! Wiyenda aran sunda kan hina pet ni, ang nga dat ti ndjunun 
nduo zu? 

41Wani Salad’a mi hulong dat ala: Marta, Marta, ndak nga kur djib’era, huruk nga 
hat yam ahlena ngola heî. 

42Wani vama kal ahlena petna mi nga. Ni vama djivi ma Marie ti manama, ni 
vama sana ndak á hlum mbei abot tuo na. 

Luc 11 

Jesus mi de yam tchenda 
(Gol Mat 6.9-13, 7.7-11) 

1Bur tu, Jesus nga mi tchen Alona ata yima dingâ. Kid’a mi dap tchendid’a, mam 
ma hata tu mi dum ala: Salamina, ang had’ami tchenda d’igi Jean ma le suma 
batemba mi hat mam suma hata na. 

2Jesus mi dazi ala: Le agi tchenegiya ni, agi dagi ala: Abumiya, ar suma pet á 
suburung simiyêngû. Ar ang mba á te leu manga yam andagad’a. 

3Ar ang hami te mamina burâ ki burâ. 

4Ar ang vat hurung ngei yam tcho mamid’a, kayam ami vad’ami hurumi woi yam 
nge nge pî ma nga mi lami tchod’ina mi. Ar ang imi kur kuka d’i. 



1724 

 

 
Bible azumeina 

© 1999, Alliance Biblique du Tchad 

 

 

 

5Jesus mi dazi kua ala: Ni nge adigagi mi le nga ki banama, mi i atam andjege 
dangâla, mi dum ala: Bäna, ang ndanï avuna vuna balâ kan hindi. 

6Kayam banana mi tcholï akoid’a, mi mba mi fan ka tchetchem; an nga ki vama ni 
tinimzi avoroma d’i. 

7Ma nga klavina mba mi dum ala: Ang kawan ndi. An duk wa vuna da’, ami ki 
grona burumi wa kä, an ndak á tchol akulo á hang avuna d’i. 

8An nga ni dagiya, mam mba mi tchol akulo kayambala mam mi banama d’a d’i. 
Wani kayam sek ka banam mi segema ped’eta, mam mba mi tchol mi hum vama 
mam minima. 

9An nga ni dagiya, agi tchenegiya, Alona mba mi hagiya; agi halagi va, agi mba 
fagiziya; agi dabagi vun gonga, a mba malagiziya. 

10Kayam nge nge pî ma nga mi tchena, Alona mba mi humu; sama nga mi halâ, 
mba mi fe; sama nga mi dap vun gongina, a mba malamziya. 

11Ni nge adigagi ba, goroma mi tchenem yam avuna ba, mba mi hum ahinad’a ge? 
D’oze le mi tchenem kulufâ ni, mba mi hum guguina zu? 

12D’oze le mi tchenem asena ni, mba mi hum hurd’ud’a zu? 

13Le agi suma tchona agi wagi á hahle suma djivina mi grogina ni, na ni Abugi ma 
sä akulona mba mi he Muzuk mam ma bei tchod’a ba na mi suma a nga tchenema 
kal luo zu? 

Jesus mi de woi yam glangâs ma aboi ma a kazi kama 
(Gol Mat 12.22-30, Mar 3.22-27) 

14Jesus nde mi dik muzuk ma tcho ma mbut sana ndumîd’ina woyo. Kid’a muzuk 
ma tchona mi nde woi dad’a, ma ndumî máma nde mi de zlad’a; ablau suma a le 
atchap. 

15Wani suma adigazi a dala: Mi dik muzuk ma teteng ma tchona woi ni kad’eng 
nga Belzebul amulâ hi muzuk ma tchona mi humzid’a. 

16Suma dingâ a kugumu, a tchenem ala mi tagazi vama simat ma mi tcholï 
akulona. 

17Wani mi we djib’er ra kuruzid’a, mi dazi ala: Leu d’a lara d’a wal mbà á dur tata 
mba d’i b’lak keyo, azina mba mi dris kä yam ndrama mi. 

18Le Seitan mi wal wa kä mbà á dur tamu ni, leu mamba mba d’i ka’î nana ge? 
Kayam agi nga dagi ala an nga ni dik muzuk ma tchona woi ni kad’eng 
nga Belzebul mi handjid’a. 

19Le an nga ni dik muzuk ma teteng ma tchona woi ni kad’eng nga Belzebul mi 
handjid’a ni, grogina a nga digim mbei ni kad’enga hi nge ge? Kayam ndata, azi 
mba mbut magi suma ka sariyad’a. 

20Wani le an nga ni dik muzuk ma teteng ma tchona woi ni kad’enga hAlonid’a ni, 
Alona mi mba wa adigagi á te leu mamba. 

21Le sama ad’engâ mi tchuk ahle suma dur ayîna á ngom aziyamu ni, ahle mama a 
mba kak djivid’a. 

22Wani le sama ad’eng ma kalama mi mba á dur ayîna ki sed’em mi kuzumu ni, 
mba mi yo ahle mam suma dur ayîna pet suma mam tin hurum kazina, mba mi 
b’rau ahle suma mam yozï ata yima dur ayînina woyo. 

23Sama nga ki sed’en nduo na ni man ma djangûna, sama nga mi tok ahlena ki 
sed’en nduo na, mi pleî nahlena woi mi. 

Hulonga hi muzuk ma tchonid’a 
(Gol Mat 12.43-45) 

24Jesus mi had’azi kua ala: Ata yima muzuk ma tchona mi nde woi kur sanina, mi i 
ata yima bei mbina á hal yima tuk tama, wani mi fum mbi. Ata yi máma, nga mi 
dala: An mba ni hulong kur gong man nda an ndeï woi kuad’a. 

25Kid’a mi mbaza d’a, mi fat hurut minda tora woi d’id’ing. 

26Wani mi i yoï muzuk ma tcho ma dingâ kid’iziya ma kalam ki tchod’ina, a tchuk 
kur gong ndata, a kak kua. Sa máma tcho mam mba dananda mba d’i kal la avoka. 

Furî d’a kala 

27Kid’a Jesus nga mi de zla ndata tua d’a, atcha d’a dinga aduk ablau suma ti er 
ad’ut akulo, ti dum ala: Atcha d’a vud’ung nga hang aponid’a, ti le furîd’a. 

28Wani Jesus mi hulong dat ala: Suma a nga hum zlad’a hAlonid’a a nga ge yazi kä 
ad’utna, a mba le furîd’a kala. 

Suma a djop vama simata ata Jesus 
(Gol Mat 12.38-42) 

29Ata yima ablau suma a tok gevema, mi nde mi dazi ala: Suma kur atchogoi d’a 
wandina ni suma tchona. Azi nga hal vama simata, wani an mba ni simad’azizi d’i, 
ni simata hi Jonas-sa hol. 

30D’igi Jonas mi mbut vama simata mi suma Ninif-fâ na, an Gor Sana mba ni mbut 
vama simata mi suma kur atchogoi d’a wandina na mi. 

31Kur bur ma ka sariyad’a, amul la abo ma sutnid’a mba d’i tchol á ka sariyad’a 
yam suma kur atchogoi d’a wandina, kayam ti tcholï adjeu avun dabid’a 
handagad’id’a, ti mba á hum ned’a hi Salomon-nda. Gola! Ma kal Salomon ki 
ngolina mi kä wana. 

32Kur bur ma ka sariyad’a, suma Ninif-fâ a mba tchol á ka sariyad’a yam suma kur 
atchogoi d’a wandina, kayam suma Ninif-fâ a mbut huruzi yam wal la tchid’a hi 
Jonas-sa. Gola! Ma kal Jonas ki ngolina mi kä wana. 

Hat ta yam b’od’a hi tad’id’a 
(Gol Mat 5.15; 6.22-23) 

33Sana mi tin lalam mba akud’a, mi tinit nata yima ngeid’a d’oze ad’u angotna d’i, 
wani mi tinit nakulo yam agu lalamba, kayam suma kal avona a we b’od’a. 

34Irangî d’igi lalamba hi tangî na. Le irang nga lafiya ni, tang pet ni b’od’a. Wani le 
irang nga lafiya d’uo ni, tang pet ni nduvunda mi. 

35Kayam ndata, ang gol tang djivi yam b’o d’a nga kurunga, ar ti mbut nduvunda 
d’i. 

36Le hliwing pet b’od’a ni, yima ding ma ar nduvundina nga d’i, wani hliwing pet 
ni kur b’od’a d’igi lalamba nga d’i b’o kang na mi. 

Jesus mi ve Fariziyêna ki suma hat gata ki zlad’a 
(Gol Mat 23.1-36, Mar 12.38-40) 

37Kid’a Jesus nga mi de zlad’id’a, ma Fariziyêna tu, mi yum á te tena ki sed’emu. 
Mi i avo hatamu, mi kak kä á te tena. 

38Ata yima Fariziyê máma wuma, mi le atchap, kayam mi te tena bei mbus tamu. 

39Wani Salad’a mi dum ala: Agi Fariziyêna, agi mbuzugi huyok kopma ki tazana, 
wani hurugi oîd’a ki kula ki murud’umba. 

40Agi suma lilid’a. Alo ma labud’ina, ni ma mi le krovod’ina mi d’uo zu? 

41Ar agi hagi he d’a hawad’a ahlena ni ki hurugi pet mi suma hohoud’a. Hina 
wani, ahlena pet a mba mbut yed’et kagiya. 

42Wani ni zla d’a hohoud’a kagi agi Fariziyêna, kayam agi hagi dim d’utna, nala, 
mêta ki rud’a ki d’utna pet. Agi aragi d’ingêra ki od’a hAlonid’a woyo. Wani 
djivid’a agi lagiziya, agi aragi ma dingâ bei led’a d’i. 

43Ni zla d’a hohoud’a kagi agi Fariziyêna, kayam agi minigi ni zlumiyô suma avo’â 
kur gongîyo magi suma toka, agi minigi ala suma a gagi depa ad’u su’â. 

44Ni zla d’a hohoud’a kagiya, kayam agi ni d’igi asu d’a blas kä woi d’a suma a nga 
tit kat a nga wat tuo d’a na. 

45Ma hat gata tu mi dum ala: Ma hat suma, zla d’a ang dat wanda, ang ngulumi ni 
ami mi. 

46Jesus mi dazi ala: Ni zla d’a hohoud’a kagi agi suma hat gata mi. Kayam agi nga 
tinigi aneka ngola kel suma, wani agi tagid’a nga dot ki tchitchid’agi d’i. 

47Ni zla d’a hohoud’a kagiya, kayam agi nga minigi asud’a hi suma djok vun Alona 
suma abuyogi ngolo a tchazinid’a. 

48Kayam ndata, agi ni suma glangâsâ yam sunda habuyogi ngolod’a, kayam azi 
tchaziya, agi minizi asuwaziya. 

49Kayam ndata, Alona kur ne mamba mi dala: An mba ni sunuzi man suma djok 
vuna azi ki suma a sunuzina. Suma a mba tchi suma adigaziya, a mba djop vun 
suma adigazi mi. 

50Kayam ndata, Alona mba mi ka sariyad’a yam suma kur atchogoi d’a wandina 
yam matna hi suma djok vun Alona pet suma azi tchazi käd’u tinda hi duniyad’a 
deina, 

51tinï ad’ud’a ata matna hi Abel-lâ dei gak mba ata matna hi Zakari ma azi tchum 
aduk yima ngal ahle suma ngat buzuna ki yima a tinim iram vam mAlonina. 
Gagazi, an nga ni dagiya, Alona mba mi ka sariyad’a yam suma kur atchogoi d’a 
wandina yam matna hi sum ndazina pet. 

52Ni zla d’a hohoud’a kagi agi suma hat gata, kayam agi hlagi vun lakled’a hi 
ned’id’a woyo. Agi tagi nga kalagi kua d’i, wani suma a min á kal kuana, agi nga 
d’eleziya. 

53Ata yima Jesus mi nde woi ata yi mámina, suma hat gata azi ki Fariziyêna a 
tezem ped’et, a nga djobom yam ahlena teteng. 

54Azi hal lovota á fe zla d’a dinga avunamu. 

Luc 12 

Agi gologi tagi djivi ki suma lop ira 
(Gol Mat 10.26-27) 

1Kur bur máma suma dudubu a tok gen Jesus, a nga miret taziya. Mi tin ad’ud’a de 
zlad’a avok mi mam suma hata ala: Agi gologi tagi djivi kangufa hi Fariziyênid’a, 
nala, lop ir mazid’a. 

2Wani vama nga ngeid’a kä ma a mba ba bei ndum mbei pid’a’â nga d’i, vama 
gumun kä ma a mba ba bei ndum mbei pid’a’â nga d’uo mi. 

3Kayam zlad’a pet ta agi mba dat andjeged’a, a mba humut tei faleya; zla d’a agi 
mba kud’uzot kur gongid’a, a mba tchat walat tei yam azuweina akulo. 

Ma ndak á lum mandarama 
(Gol Mat 10.28-31) 

4Jesus mi had’azi kua ala: Buniyôna, an nga ni dagiya, ar agi lagi mandara suma 
tchagi hliwigina d’i, kayam azi ndak á le va bugol li. 

5Wani an nga ni dagi yam sama agi lum mandarama. Ar agi lagi ni mandara Alo 
ma le mi tchagiya wa ni, mi nga kad’enga á tchugugi aduk aku d’a Jahanama-d’ina. 
Gagazi, an nga ni dagiya, agi lagi ni mandara mamu. 

6Hira vahl a guzut ni ki sisi mbà d’uo zu? Wani ta Alona mi mar kata nga d’i. 

7Tumus sa kagid’a pet, Alona mi ndumut wa mi. Kayam ndata, agi lagi mandar ri, 
kayam agi zlagi kal hira woi dei. 

De d’a woid’a ki vun ma tin ma yam Jesus-na 
(Gol Mat 10.32-33, 12.32, 10.19-20) 

8Jesus mi had’azi kua ala: An nga ni dagiya, nge nge pî ma mi dan zlan ndei avok 
sumina, an Gor Sana mba ni dum zlam mbei avok malaikana hAlonina mi. 

9Wani sama mi tin vunam kan avok sumina, an Gor Sana mba ni tin vunan kam 
avok malaikana hAlonina ala an wum nga d’uo mi. 

10Nge nge pî ma de zla d’a tcho d’a las an Gor Sanid’a, Alona mba mi vat hurum 
mbei yam tcho mamba, wani sama las Muzuk ma bei tchod’a ba nina, Alona mba 
mi vat hurum mbei kam mbi. 

11Fata azi mba igi avok suma ka sariyad’a kur gongîyo mazi suma toka d’oze avok 
amuleina d’oze avok suma te yambid’a, ar vunadigagi pat yam vama agi mba 
duma tala agi mba dagi nana ge d’a d’i. 

12Kayam Muzuk ma bei tchod’a ba na mba mi tagagi vama ndak á ded’a ata yi 
mámina. 

D’ogol ma yam sama ndjondjoî ma lilid’ina 

13Sama dingâ aduk ablau suma mi de mi Jesus ala: Ma hat suma, ang de mi 
wiyena mi b’rawami djona habumina aduk tamiya. 

14Wani Jesus mi dum ala: Bäna, sama tinin á kagi sariyad’a d’oze á b’rawagi djona 
ni nge ge? 

15Mi dazi kua ala: Agi gologi tagi djiviya, ar agi lagi yam beged’a d’i, kayam ari d’a 
gagazid’a hi sanid’a nga ni yam ahle mam suma djivina d’oze yam ndjondjoîd’a 
d’i. 

16Mi dazi zla d’a d’ogola ala: Asinena hi sama ndjondjoînina mi wul awuna heî. 

17Mi djib’er kurum mi dala: An le ni nana ge? Kayam an nga ki yima ndak á tok 
awu mana kuana d’i. 

18Mi de tam ala: An mba ni le na, mba ni to avurei mana woyo, mba ni min suma 
nglo suma kalâ, an mba ni tchuk awu mana kahligiyen pet kua. 

19An mba ni de mi tan ala: Ang nga kahlena ngola kur avureina á le bizad’a 
ablaud’a. Ang tuk tangû, ang te, ang tche, ang le furîd’a. 

20Wani Alona mi dum ala: Ang ma lilid’a, kur andjege d’a wanda, ang mba mid’a. 
Ahle suma ang minizina, mba arî hi nge ge? 

21Jesus mi de kua ala: Hina mi, sama nga mi tok ahlena kayam mam tambina, mi 
nga ki ndjondjoîd’a avok Alona d’i. 

Hat ta yam deng ta d’a ata Alonid’a 
(Gol Mat 6.25-34) 

22Jesus mi de mi mam suma hata ala: Kayam ndata, an nga ni dagiya, agi 
djib’eregi yam ari magid’a tala agi mba tagi ni me d’oze agi mba tchugugi ni me ge 
d’a d’i? 

23Kayam arid’a kal tena, tad’a kal baruna mi. 

24Agi gologi gagauna. Nga mi zar ri, nga mi dut ti, mi nga ki yima tchuk va d’i, mi 
nga ki avir ruo mi, wani Alona nga mi hum tena. Wani agi zlagi kal aluweina woi 
dei d’uo zu? 

25Ni nge adigagi ba, mi ndak á ndir bizam fiyaka kur djib’er mamba ge? 

26Le agi ndagagi á le va ngiyeû d’uo ni, ni kayam me ba, agi djib’eregi yam ahle 
suma arâ ge? 

27Agi djib’eregi yam tamas sa abageid’a ki wul mata. Ndat nga d’i le sun ndi, nga 
d’i tchil baru d’uo mi. Wani an nga ni dagiya, Salomon kur subur mamba pet pî, 
mi tchuk nga baru ma djif ma d’igi b’o mata na na d’i. 

28Wani le Alona nga mi tchuk baru ma djivina masu ma ini ndjivin a mba 
tchugum kur gring ma akud’ina na ni, mba mi tchugugi baruna atagi kal luo zu? 
Agi ni suma he gagazi magid’a akid’eid’ina. 

29Ar agi halagi vama agi tuma d’oze agi tchuma d’i, ar vunadigagi d’i pat ti. 

30Kayam ahle ndazina, andjaf suma bei wAlona suma yam andagad’ina pet a nga 
halaziya. Wani Abugi mi we vama agi minima. 

31Wani agi halagi leud’a hAlonid’a avok tua ba, mam mba hagi ahle suma arâ kam 
kua. 

Hat ta yam ndjondjoî d’a sä akulod’id’a 
(Gol Mat 6.19-21) 

32Jesus mi had’azi kua ala: Agi ades ma gorâ, ar agi lagi mandar ri, kayam ni 
djivid’a ir Abugi á hagi leu mamba. 

33Agi guzugi ahle magina woyo, agi hazi he d’a hawad’a mi suma houd’a. Agi 
dubugi bid’im mba bei b’laka ba d’a, agi togogi ahle magina sä akulo ata yima bei 
b’laka, ata yima bei suma kula a tcha kua ba na, ata yima bei fotna b’lagazina. 

34Kayam ata yima ndjondjoî magid’a ti nga kuana, hurugi mi sä tinda kua mi. 

Azong ma nga kak kä ki ndjolîna 

35Jesus mi had’azi kua ala: Agi djinigi d’i’â furugi ad’enga ndinding, ar lalam 
magid’a ti b’o mi. 

36Agi kagagi d’igi suma a nga djup salazina hulong mam mba ei ata yima telid’a 
na, kayam le mi dap vun gonga ni, azi mba malamzi atogo zak. 

37Azungeî suma salazina mba mi fazi ndjola ata yima mi hulongîna, a le furîd’a. 
Gagazi, an nga ni dagiya, mba mi djin d’ik mama furumu, mi kagazi kä avun tena, 
mba mi lazi sunda. 

38Le mi mba ni kur ler ra ndjol la mbàd’a d’oze ler ra ndjol la hindid’a mi fazi a 
nga djubumu ni, azungeî ndazina a le furîd’a. 

39Wani agi wagiya, le sama azina mi we yima sama kula nga mba kuana ni, mba 
mi aram mi kal avo hatam mbi. 

40Agi kagagi ki ndjola mi, kayam an Gor Sana mba ni mba ni ata yima agi nga 
djib’eregi d’uo na. 

Azong ma d’engzengâ ki ma bei d’engzengâ 
(Gol Mat 24.45-51) 

41Pierre mi dum ala: Salamina, ang de zla d’a d’ogol ndata ni mi ami d’oze ni mi 
suma pet tchu? 

42Salad’a mi dum ala: Ni nge nazong ma d’engzeng ma ne ma salama mba mi 
tinim yam suma avo hatama á b’rawazi tena ata yama ge? 

43Azong ma salama mi hulongî avo hatam mi fum nga mi le hina na, mi le furîd’a. 

44Gagazi, an nga ni dagiya, salama mba mi tinim yam ahle mama pet. 

45Wani le azong máma mi de kurum ala: Salana mba mi mba atogo d’i, mi nde mi 
to azungeî suma dingâ ki yuguneina, mi te, mi tche gak mi gurut ki süma ni, 

46sala azong máma mba mi mba kur bur ma mam nga mi djubum mbuo na, ata 
yima mam we d’uo na mi. Salama mba mi tom ki blafâ ngola, mba mi wuragam ki 
suma batrangâ. 

47Azong ma we minda hi salamid’a, wani nga mi min ahlena d’i, nga mi le minda 
hi salamid’a d’uo mi na, a mba tom ngola. 

48Wani sama we nga d’uo na, mi le vama ndak á tod’a, a mba tom akid’eid’a. Sama 
a hum ahlena ngolina, a mba djobom ahlena ngola; sama a hum ahlena ngola á 
ngombina, a mba djobom ahlena ngola kala. 

Jesus mi mba ki wala 
(Gol Mat 10.34-36) 

49Jesus mi dazi kua ala: An mba á gakud’a yam andagad’a. Le nga d’i ngal ka 
tchetchem pî, an djib’erî me d’ei ge? 

50Wani batemba nga ni d’a mbeî an lata, hurun nga hat kat gak an lat tua. 

51Agi djib’eregi ala an mba ni ki b’leng nga halasa yam andagad’a zu? An nga ni 
dagiya, nga na d’i, wani an mba ni ki wala. 

52Avok hî wani, suma vahl kur azì ma tuna a mba wala, suma hindi a mba kak 
djangûna ki suma mbàna, suma mbàna a mba kak djangûna ki suma hindina mi. 

53A mba wala sana mba mi noî goroma, gorâ mba mi noî abumu, atchad’a mba d’i 
noî gorota, gora mba d’i noî asud’u, atchad’a mba d’i noî akunota, akunota mba d’i 
noyôt mi. 

Wäd’u vama simata yam yina 
(Gol Mat 16.2-3) 

54Jesus mi de mablau suma kua ala: Le agi wagi d’ugula tcholï abo ma fladegena 
ni, atogo hina zak agi dagi ala: Alona mba se ini, nga mi le na mi. 

55Le agi wagi simetna nga mi sir iram abo ma sutna ni, agi nga dagi ala: Yina mba 
le ini zumala heî, nga mi le na mi. 

56Agi suma lop ira, agi wagi simata handagad’id’a ki d’a hakulod’id’a, wani ni 
kayam me ba, agi wagi simat ta ka tchetchemba d’uo ge? 

Ang min zla manga ki mang ma djangûna 
(Gol Mat 5.25-26) 

57Jesus mi had’azi kua ala: Ni kayam me ba, agi tagi nga djib’eregi á wagi vama 
d’ingêrâ d’uo ge? 

58Ata yima ang nga i ki mang ma djangûna ata yima ka sariyad’ina, ar ang min zla 
ndata ki sed’em kid’a ang nga glovot tua d’a, dam mam mba mi hang abo ma ka 
sariyad’a, ma ka sariyad’a mba mi hang abo ma ngom dangeina, ma ngom 
dangeina mba mi gang dangeina kla. 

59An nga ni dangû, ang mba nde woi ata yi máma d’i, gak ang mba wurak bal 
mangâ pet tua. 

Luc 13 

Sama mbut hurum mbuo na mba mi mid’a 

1Kur bur máma suma dingâ a mba de mi Jesus yam suma Galile sumaPilat mi 
tchazi mi gizeyêzi buzuwazi ki buzuna hahle mazi suma ngat buzuna mAlonina. 

2Jesus mi hulong dazi ala: Agi djib’eregi ala suma Galile ndazina ni suma tchona 
kal suma ding suma Galile-na zu? 

3An nga ni dagiya, nga na d’i. Wani le agi mbud’ugi nga hurugi yam tcho magid’a 
d’uo ni, agi mba bogi ni d’igi azi na mi. 

4D’oze suma dogo yam klavandi suma gong nga fiyak ka akulo d’a Silowe-d’a ti 
dris kazi kä ti tchazina, agi djib’eregi ala azi ni suma tchona kal suma ding suma 
Jerusalem-ma zu? 

5An nga ni dagiya, nga na d’i. Wani le agi mbud’ugi nga hurugi yam tcho magid’a 
d’uo ni, agi mba bogi ni d’igi azi na mi. 

D’ogol ma yam tulum ma vut nga d’uo nina 

6Jesus mi de zla d’a d’ogola ala: Sama dingâ nga ki tulum ma mam pum kur 
asinem ma guguzlud’ina. Mi mba á hal vuta atamu, wani mi fe nga d’i. 

7Mi de mi sama ngom asine ma guguzlud’a ala: Gola! Wana ni biza d’a hindi d’a an 
mba á hal vuta hi tulum mámid’a, an nga ni fe d’i. Ang kam mbeyo! Ni kayam me 
ba, mi b’lak andagad’a hawa bap ke? 

8Sama ngom guguzlud’a mi dum ala: Salana, ang aram kur biza d’a wanda tua, gak 
an grif andagad’a ad’umu, ni tchuk siligitna kua, 

9dam mba mi vud’a. Wani le mi vut nga d’uo ni, ang mba kam mbei tua. 

Jesus mi sut atcha d’a tugud’eid’a kur bur ma sabatna 

10Jesus nga mi hat suma kur gong nga toka kur bur ma sabatna. 

11Atchad’a nga kua ni d’a nga ki muzuk ma homozed’id’a, mi le bizad’a ki sed’et ni 
dogo yam klavandi, mi gunut kä dongndjolong, ti ndak á mat akulo d’i. 

12Kid’a Jesus mi wata, mi yad’u, mi dat ala: Atchad’a, an pad’ak wa woi kur 
tugud’ei maka. 

13Mi tin abom kad’u. Ata yi máma na wat, ti tchol akulo d’ingêr, nga d’i subur 
Alona. 

14Ma ngolâ hi gong nga tokina, hurum zal yam Jesus kayam mi sut suma 
tugud’eid’a kur bur ma sabatna. Mi de mablau suma ala: Burâ karagaya nga, ndak 
yam suma á le sun mazid’a. Agi mbagi kur bur máma kayam mi sud’ugi woi kur 
tugud’ei magid’a. Wani agi mbagi kur bur ma sabatna d’i. 

15Wani Salad’a mi hulong dum ala: Agi suma lop ira, na ni nge nge pî adigagi nga 
mi but amuhl mama d’oze koro mama ata yama te hatna, i mi hum mbina kur bur 
ma sabatna d’uo zu? 

16Wani atcha d’a wanda ni Abraham gorom mba Seitan mi djinit bizad’a dogo 
yam klavandid’a, ndak á bud’ut tei kur bur ma sabatna d’uo zu? 

17Kid’a nga mi de hina d’a, mam suma djangûna pet a mbut zulona, wani ablau 
suma a le furîd’a yam ahle suma subura pet suma Jesus mi lazina. 

D’ogol ma yam ir mutarîna 
(Gol Mat 13.31-32, Mar 4.30-32) 

18Jesus mi de kua ala: Leud’a hAlonid’a ti hle tat ni d’igi me na ge? An mba ni ngat 
ni ki me ge? 

19Ti hle tat ni d’igi ir mutar ma sana mi hlum mi gum kur asinema na. Mi wula, mi 
djeng aguna, aluweina a min aziyazi ata abom mi. 

D’ogol ma yam angufina 
(Gol Mat 13.33) 

20Jesus mi de kua ala: An mba ni nga leud’a hAlonid’a ni ki me ge? 

21Ti hle tat ni d’igi anguf fa atchad’a ti yot ti gizeyêt kafut ta a ngat kangota 
hindid’a na, gak ti tchub’urot akulo pet. 

Hat ta yam vun agrek ma mbed’etnid’a 
(Gol Mat 7.13-14,21-23) 

22Jesus nga mi kal kur azì ma nglona ki ma gureina, nga mi hat suma, mi hle 
lovota á i Jerusalem. 

23Sama dingâ mi djobom ala: Ma hat suma, ni suma tutu ba, a mba fe suta zu? 
Jesus mi hulong dazi ala: 

24Agi b’ad’agi tagi á kal avun agrek ma mbed’etna, kayam an nga ni dagiya, suma 
ablaud’a a mba hal lovota á kal kua, wani azi mba ndak ki. 

25Fata samazina mi tchol wa, mi duk wa vun gonga ni, agi mba tchologi abua, agi 
mba ndagi tum vun gonga, agi mba dagi ala: Salamina, ang malami vuna. Mam 
mba mi hulong dagi ala: An we nga yima agi tchologï kuana d’i. 

26Ata yi máma, agi mba dagi ala: Ami tamiya, ami tchami ki sed’engû, ang hat 
suma kur aziyamiya. 

27Mam mba mi dagi kua ala: An nga ni dagi woi mbak: Agi pet ni suma le 
tchod’ina, an we nga yima agi tchologï kuana d’i, agi hud’ugi sä woi dei gevenu. 

28Agi mba tchigiya, agi mba mud’ugi siyagi ata yima agi mba wagi Abraham azi ki 
Isak ki Jakob ki suma djok vun Alona pet suma a nga kur leud’a hAlonid’ina, wani 
agi tagid’a a mba tchugugi woi abua. 

29Suma a mba tcholï abo ma yorogona kabo ma fladegena kabo ma norâ kabo ma 
sutna, a mba kak avun tena kur leud’a hAlonid’a. 

30Wani suma danana a mba mbut suma avo’â, suma avo’â a mba mbut suma 
danana mi. 

Jesus azi ki Jerusalem 
(Gol Mat 23.37-39) 

31Kur bur máma Fariziyê suma hiuna a mba, a de mi Jesus ala: Ang nde i ata yima 
dingâ, kayam Herot nga mi halang á tchid’a. 

32Mi dazi ala: Agi i dagi mi bayak ndata ala: Gola! An nga ni dik muzuk ma tchona, 
nga ni sut suma tugud’eid’a ini kavini, kur bur ma hindina an mba dap vun sun 
manda. 

33Wani an nga ni tit ini, avini ki fat ta siyad’a, kayam ma djok vun Alona ndak á 
mit ata yima ding ngi, mbeî mi mit ni kur Jerusalem. 

34Agi suma Jerusalem-ma, agi suma Jerusalem-ma, agi tchagi suma djok vun 
Alona, agi durugi suma Alona mi sunugizïna kahinad’a mi. Ni yan ga ba, an min á 
kod’ogi d’igi ahleka nga d’i kot grotna ad’u gigingât na ge? Wani agi nga minigi d’i. 

35Agi gologiya, aziyagi mba mi ar djona grib’ing. An nga ni dagiya, agi mba wan 
nduo d’a gak bur ma agi mba dagi ala: Ar Alona mi b’e vunam yam sama nga mi 
mba ki simiyê Ma didina na. 

Luc 14 

Jesus mi sut sama tugud’eid’a 

1Jesus mi kal avo hi ma ngolâ hi Fariziyênina kur bur ma sabatna á te tena. Suma 
a nga ata yi mámina a so irazi kamu. 

2Wani sama nga ki tugud’ei d’a hop ma dudupma mi nga tchola avoromu. 

3Jesus mi de mi suma hat gata azi ki Fariziyêna ala: Gat meid’a ar lovota á sut 
sama tugud’eid’a kur bur ma sabatna d’oze hawa zu? 

4Wani azi dum nga zla d’i. Mi ve sa máma, mi sud’umu, mi aram mi iya. 

5Jesus mi dazi ala: Ni nge adigagi ba, goroma d’oze amuhl mama mi nde golong 
kur bur ma sabatna ba, mba mi hlum mbei d’uo ge? 

6Azi fe nga zla d’a á dum balum mbi. 

D’ogol ma yam te ma tela ki te ma lunina 

7Ata yima Jesus mi we suma a yazi yam tenina a nga hal yima avo’â á kakina, mi 
dazi zla d’a d’ogola ala: 

8Le sana mi yang ata yima tela ni, djivid’a ang kak yam zlam mba avoka d’i, dam 
mi yi nga sama kalangâ kla. 

9Sama yagi dja’â mba mi mba, mi dang ala: Ang he zlam mba wanda mi sama 
wana. Kayam ndata, ang mba kak yam zlam mba bugola ki zulona. 

10Wani le sana mi yangû ni, ang i kak yam zlam mba bugol kisa tua ba, sama 
yangâ le mi mba, mba mi dang ala: Bäna, ang i kak sä yam zlam mba avoka. Hina 
wani, ang mba fe subura avok suma pet suma a nga kak kä ki sed’eng avun 
tenina. 

11Kayam nge nge pî ma mi hle yam akulona, a mba hulongôm yam kä, sama ge 
yam kä na, a mba hlum yam akulo mi. 

12Jesus mi de mi sama mi yum yam tenina ala: Ata yima ang le te ma faleina, d’oze 
ma fladegenina, ar ang yi ni buniyôngâ d’oze b’oziyongâ d’oze simiyêng ngoze 
ndrong suma ndjondjoîna d’i, dam azi mba yang avin balum te mangâ kla. 

13Wani ata yima ang le te ma lunina, ang yi ni suma houd’a ki suma homozed’a ki 
suma dileîd’a ki suma duka. 

14Ang mba le furîd’a, kayam azi nga ki vama a hangzi balum mbi. Alona mba mi 
wuragang kur bur ma a mba tchol suma d’ingêrâ akulona. 

D’ogol ma yam te ma ngolîna 
(Gol Mat 22.1-10) 

15Sana aduk suma a nga te tena ki Jesus-na, kid’a mi hum zla ndatid’a, mi dum ala: 
Sama mba mi te tena kur leud’a hAlonid’ina, mi le furîd’a. 

16Wani Jesus mi dum ala: Sana mi le te ma ngolâ ki fladege, mi yi suma ablaud’a. 

17Kid’a yima tena ndaka, mi sun azong mama yam suma mi yazina ala: Agi 
mbeyegïya! Ki tchetchemba, an min wa ahlena pet da’. 

18Wani azi pet a ndjak vunazi tu, a nde tchenem hur ma vata. Ma avo’â mi dum 
ala: An gus asinena, mbeî an i ni golomu. An tchenengû, ang vat hurung ngei 
kanu, ang aranu. 

19Ma dingâ mi dum ala: An gus amuzleina kakap vahl, an i ni kuguziya. An 
tchenengû, ang vat hurung ngei kanu. 

20Ma dingâ mi dum ala: An vatchad’a. Kayam ndata, an ndak á i d’i. 

21Azong máma mi hulongâ, mi de zla ndata mi salama. Ata yi máma, salama 
hurum mi zala, mi de mazong mama ala: Ang i atogo kur lovot ta ngola 
kangrazina, ang mbeï ki suma houd’a ki suma homozed’a ki suma duka ki suma 
dileîd’a mi. 

22Bugola, azong mama mi dala: An le wa vama ang han vuna kama; yina ar nga kä 
hawa tua. 

23Salama mi hulong dum ala: Ang i kur lovot ta avun kangâna hasinena, ang i yoï 
suma a i kurâ kad’enga, kayam hur aziyan mi oyâ. 

24Kayam ndata, an nga ni dagiya, aduk suma an yazina, sa tu pî mba mi djuk te 
mana d’i. 

Lovot ta ndak á mbut ma hata hi Jesus-nid’a 
(Gol Mat 10.37-38) 

25Ablau suma a nga tit glovot ki Jesus. Mi mbut iram mi dazi ala: 

26Le sana mi mba gevenu, mi noî nga abum azi kasum kamamba ki groma ki 
b’oziyom suma andjofâ ki suma aropma mi noî nga mam tamba woi d’uo ni, mi 
ndak nga man ma hata d’i. 

27Nge nge pî le mi hle nga agu mam ma b’ala mi tit nga ki ad’un nduo ni, mi ndak 
nga man ma hata d’i. 

28Ni nge adigagi ba, le mi min á min gong nga fiyak ka ndjola, mi kak kä, mi ndum 
bege mamba, mi we na ni ti ndak á tewet toze ti ndak á tewet tuo zi ge ge? 

29Dam, le mi gat ad’ud’u, le mi tewet tuo ni, suma a wuma pet a mba lazamu, 

30a dala: Sa máma mi nde á min gong nga fiyak ka ndjola, wani mi ndak á tewet ti. 

31D’oze amul ma lara ba, le mi i á dur ayîna kamul ma dingâ bei mi kak kä mi 
djib’er avok á we tala na ni mam ma nga ki mam suma dudubud’a dogona, mi 
ndak á i dur ayîna ki sama mi nga ki suma dudubud’a dok mbàna zi ge? 

32Le mi ndak kuo ni, kid’a amul máma mi sä dei tua d’a, mam mba mi ge sunda á 
min zla mazid’a. 

33Ni na mi, nge nge pî adigagi le mi ar ahligiyem mbei pet tuo ni, mi ndak á kak 
man ma hata d’uo mi. 

Hat ta yam ndjuvu ma zlam nga d’uo nid’a 
(Gol Mat 5.13, Mar 9.50) 

34Jesus mi had’azi kua ala: Ndjuvuna ni vama djivina, wani le ayâm mi pat teyo ni, 
ni ki me ba, a mba minim ki blangâma kamas ke? 

35Mi ndak á le vama djivi yam andagad’a d’oze djimgilâ d’uo mi, a mba kom sä ni 
woi abua. Sama nga ki humba á humbina, ar mi huma. 

Luc 15 

D’ogol ma yam timi ma vit tei ma a fumina 
(Gol Mat 18.12-14) 

1Suma ve lombod’a azi ki suma tchona a hut gen Jesus á humumu. 

2Fariziyêna azi ki suma hat gata a nga gureî ala: Sa máma mi yo suma tchona, mi 
nga mi te ki sed’eziya. 

3Jesus mi dazi zla d’a d’ogola ala: 

4Ni nge adigagi ba, le mi nga ki tumiyôna kis, le ma dingâ tu mi vit teyo ni, mba mi 
ar suma dok zlengâ yam zlengîna abagei hur fulâ, mi i á hal ma vit teina gak mi 
fum mbuo ge? 

5Le mi fum wa ni, mi hlumï kelem ki furîd’a. 

6Ata yima mi kal avo hatama, mi yi buniyôma ki ndroma, mi dazi ala: Agi 
mbeyegïya! Agi lagi furîd’a zlapa ki sed’enu, kayam an fe wa timi man ma vit teina 
da’. 

7An nga ni dagiya, hina mi, a mba le furîd’a sä akulo yam sama tu ma tcho ma mi 
mbut hurum yam tcho mambina kal suma dok zlengâ yam zlengâ suma d’ingêr 
suma a min mbut huruzi yam tcho mazid’a d’uo na. 

D’ogol ma yam bege d’a vit tei d’a a fatina 

8Jesus mi had’azi kua ala: Natcha d’a lara ba, ti le nga ki sile d’a hapa dogo, le tu 
vit teyo ni, ti mba d’i do lalamba akud’a, ti tor hur gonga, ti halat baba gak ti fat 
tuo ge? 

9Ata yima ti fatna, ti yi buniyôtna ki ndrotna, ti dazi ala: Agi mbeyegïya! Agi lagi 
furîd’a zlapa ki sed’enu, kayam an fe wa sile man nda vit teid’a da’. 

10Kayam ndata, an nga ni dagiya, malaikana hAlonina a mba le furîd’a yam sama 
tu ma tcho ma mi mbut hurum yam tcho mambina. 

D’ogol ma yam gor ma vit tei ma a fumina 

11Jesus mi had’azi kua ala: Sana tu mi nga ki grona mbà. 

12Ma gorâ mi de mabum ala: Abunu, ang han vama djo ma ndak ang handjina. 
Abuzi mi b’rawazizi mi. 

13Bugol burâ tcha, ma gorâ mi gus ahligiyem mbei pet, mi i yam andaga d’a 
deid’a. Mi b’lak bege mamba pet sä kua ata tcho d’a led’a. 

14Ata yima mi bas bege mamba woi petna, baktarad’a nde yam andaga ndata, 
houd’a nde d’i tchumu. 

15Mi i kak abo sama ding kur azì máma, mi gum kur asinem á pol kozongâ. 

16Mi min á te te ma a humî kozongîna, wani sa nga mi humzi d’i. 

17Wani iram mal lei yam vama mi luma, mi dala: Azungeîna habuna pet a nga te 
tena kal kaziya, wani an meid’a nga d’i tchan ka hî. 

18An mba ni tchola, ni i gen abunu, ni dum ala: Abunu, an le tchod’a avok Alona, 
avogong ang mi. 

19An ndak nga d’ala ang yan gorongâ d’a d’i, ang van ni d’igi azong mangâ na. 

20Mi tchola, mi i gen abumu. Kid’a mam sä woi hina dei tua d’a, abum mi wumu, 
mi wum hohowomu, mi ring d’ugulomu, mi vum atam ki furîd’a. 

21Goroma mi dum ala: Abunu, an le tchod’a avok Alona, avogong ang mi, an ndak 
nga d’ala ang yan gorongâ d’a d’i. 

22Wani abum mi de mazungeî mama ala: Agi mbeyegï atogo ki baru d’a djif fa kal 
teglesa, agi tchugumzi atamu, agi nigim ngangama abomu, agi tchugum 
atuguruna asem mi. 

23Agi mbeyegï kamuhl ma d’orâ, agi tchagiziya, ei teya, ei lei furîd’a. 

24Kayam goron ma d’igi mi mit ni woi na na, mi zlit wa; mi vit teyo, an fum wa da’. 
A nde á le furîd’a. 

25Gorom ma ngolâ sä abagei kur asinena. Kid’a mi mba go kazinid’a, mi hum dela 
hadingid’a ki luna. 

26Mi yi azong ma dingâ tu, mi djobom yam ahle ndazina. 

27Azong máma mi dum ala: Wiyengâ mi hulongî wa, abung mi tchi gor amuhl ma 
d’orâ, kayam mam fum ki lafiya. 

28Wani gor ma ngolâ mi mbut ayîna, mi min kal avo d’i. Kayam ndata, abum 
ndeya, mi tchenemu. 

29Wani mi de mabum ala: Gola! An le sunda ki sed’eng bizad’a ablaud’a bei ni 
tchila yam gat manga, wani ang han nga gor ahuna yang tu tala an le furîd’a ki 
buniyôna d’a d’i. 

30Wani ata yima gorong ma mi b’lagang ahligiyeng ngei marop suma gaulangîna 
mi mba, ang tchum gor amuhl ma d’orâ! 

31Abum mi dum ala: Gorona, ang nga ki an teteu, ahle mana pet ni mangâ. 

32Wani djivid’a ei lei furîd’a, ei kagei ki furîd’a, kayam wiyeng ma d’igi mit tei na 
na, mi zlit wa; mi vit teyo, an fum wa da’. 

Luc 16 

Ma ngom ahle ma lemba 

1Jesus mi de mi mam suma hata ala: Sama ndjondjoîna mi nga ki sa mam ma 
ngom ahlena. Suma a mba de mi salama ala: Sa mangâ nga mi b’lagang ahligiyeng 
ngeyo. 

2Salama mi yumu, mi dum ala: Ni zla me an humut kang na ge? Ang ndumun ahle 
mana, ang dok kak sama ngom ahle mana d’uo d’a. 

3Ma ngom ahlena mi de kurum ala: An mba ni le ni nana? Kayam salana nga mi 
digin ndei kur sun nda ngom ahlena. Ad’engên nga á zum mbi, zulona nga mi lan 
á tchen ahlena mi. 

4An we vama an mba ni lena. Hina wani, fata a digin ndei kur sun nda ngom 
ahlenid’a, suma a mba van avo hataziya. 

5Mi yi suma balâ hi salama kazina tutu pet. Mi de mi ma avo’â ala: Balâ hi salanina 
kangî ga ge? 

6Ma balâ kama mi dala: Gogong ma nga mbulâ kis. Ma ngom ahlena mi dum ala: 
Ang hleï mbaktum mang nga balâ, ang kak kä tchetchem, ang mbut mbaktum 
mang nga balâ gogong ma ngad’a dok vahl. 

7Bugola, mi de mi ma bal ma dingâ ala: Balâ kangî ga ge? Ma balâ kama mi dum 
ala: Gogong ma nga gemena kikis vahl. Ma ngom ahlena mi dum ala: Ang hleï 
mbaktum mang nga balâ, ang mbud’ut kikis fid’i. 

8Ma ngom ahle ma bei d’ingêrâ, salama mi suburum yam lem mba mi lata, kayam 
suma kur atchogoi d’a wandina a kal suma a nga kur b’od’ina ki lemba kur 
atchogoi mazid’a. 

9An nga ni dagiya, vagi banad’a ki ndjondjoî magid’a kur duniyad’a. Ata yima ti 
dapma, a mba vagi atazi kur azì ma didina. 

10Sama d’engzeng yam ahle suma akid’einina, ni sama d’engzeng yam ahle suma 
nglona mi. Sama bei d’engzeng yam ahle suma akid’einina, ni sama bei d’engzeng 
yam ahle suma nglona mi. 

11Kayam ndata, le agi nga d’engzeng yam ndjondjoî d’a bei d’ingêra d’uo ni, sama 
mba mi hagi ndjondjoî d’a gagazid’a á ngomba ni nge? 

12Le agi nga d’engzeng yam ahlena hi sama ding nguo ni, ni nge mba mi hagi 
magina ge? 

13Azong ma tuna mi ndak á le sunda mi suliyod’a mbà d’i, wani mba mi noî ma 
tuna, mba mi le yam ma dingâ mi, d’oze mba mi kak ki ma tuna, mba mi ar ma 
dingâ woi mi. Agi ndagagi nga á lagi sunda mAlona ki beged’a djak ki. 

Jesus mi de woi yam ahlena teteng 
(Gol Mat 11.12-13, 5.31-32, Mar 10.11-12) 

14Fariziyêna a hum zla ndata pet, a ngulumu, kayam azi ni suma a le yam 
beged’ina. 

15Jesus mi dazi ala: Agi ni suma min á mbut tagi d’ingêr avok sumina, wani Alona 
mi wagi hurugiya, kayam vama suma suburum adigazina ni vama tchona avok 
Alona. 

16Gata hi Moise-sa ki mbaktumba hi suma djok vun Alonid’a a ei nadjeu dei gak 
mba kur atchogoid’a hi Jean ma le suma batembid’a. Tin ad’ud’a kur bur máma 
dei gak suma a nga tchi wal Zla d’a Djivid’a yam leud’a hAlonid’a. Nge nge pî nga 
mi b’at tam kad’enga á kal kua. 

17Akulod’a kandagad’a a mba kal leyo, wani b’ir ra klera hi gatid’a mba d’i kal lei 
hawa d’i. 

18Sama lara ma mi dik amamba woi mi vatcha d’a dingina, mi le ni mizeuna. Sama 
vatcha d’a ndjuvut mi digit teid’a, mi le ni mizeuna mi. 

Ma ndjondjoîna azi ki Lazar 

19Adjeu sama ndjondjoîna mi nga. Nga mi tchuk baru d’a hleud’a ki baru d’a hap 
pa guzut kal teglesa atamu. Burâ ki burâ mi nga kaka ki furîd’a ki tena. 

20Ma ding ma houd’a nga, simiyêm ala Lazar, tam pet ni mbuleina. Mi nga bur kä 
avun azina hi sama ndjondjoî máma. 

21Mi min á te bubuk te ma nga mi yak kä ad’u tabulâ hi sama ndjondjoînina. 
Adureina pî a mba a trâm mbilimu. 

22Ma houd’a mi mid’a, malaikana a hlum sä gen Abraham. Ma ndjondjoîna mi mit 
mi, a tozomu. 

23Nga mi fe ndaka ata yima azuleina. Mi hle iram akulo, mi we Abraham sä woi 
hina dei, Lazar sä gevem mi. 

24Mi nde mi tchiya, mi dala: Abun Abraham, ang wan hohowonu, ang sunï Lazar, 
kayam mi nik yam tchitchid’am aduk mbina, mi b’lengên ki sinanu, kayam an nga 
ni fe ndaka aduk akud’a heî. 

25Wani Abraham mi hulong dum ala: Gorona, ang djib’er djiviya. Ata yima ang 
nga kur duniyad’ina, ang fe ni djivid’a, wani Lazar mi fe ni ndaka. Ki tchetchemba, 
a b’lengêm wa hurum ka hî, wani ang nga kur ndaka. 

26Le hina d’uo pî, gring ma ngolâ mi nga adigeya. Suma a min á tchol ka hî á iza 
gevengîna a ndak ki, suma tchol sä hî á mba ka hî gevemina a ndak kuo mi. 

27Ma ndjondjoîna mi dala: Abunu, le hina ni, an nga ni tchenengû, ang sun Lazar 
avo habunu, 

28kayam b’oziyona a nga vahl. Mi dazi zlad’a, ar azi mba kur ndak ka wanda d’i. 

29Wani Abraham mi hulong dum ala: Azi nga ki Moise azi ki suma djok vun Alona 
á daziya; ar azi humuziya! 

30Mi dum ala: Nga na d’i, abun Abraham. Wani le sana mi tcholï ata yima azuleina 
ka hî mi i geveziya ni, a mba mbut huruzi yam tcho mazid’a. 

31Abraham mi hulong dum ala: Le azi hum Moise azi ki suma djok vun Alona d’uo 
ni, sana le mi tchol akulo aduk suma matna pî, azi mba humum mbi. 

Luc 17 

Jesus mi hat yam tchod’a ki hur ma vata 
(Gol Mat 18.6-7,21-22, Mar 9.42) 

1Jesus mi de mi mam suma hata ala: Mbeî ahle suma tchuk suma kur tchod’ina a 
mba mba, wani ni zla d’a hohoud’a yam sama mi mba kahle suma tchuk suma kur 
tchod’ina. 

2Djivid’a kala a djinim ahina d’a ngola kelemu, a gumza kä aduk alum ma ngolâ 
tala mi b’lak ma tu ma aduk gugurei suma wana d’uo d’a. 

3Agi gologi tagi djiviya. Le wiyengâ mi le tchod’a ni, ang ngobomu. Le mi mbut 
hurumu ni, ang vat hurung ngei kamu. 

4Le mi lang tchod’a yam kid’iziya kur bur ma tuna, mi hulong geveng yam 
kid’iziya, mi dala: An mbut wa hurunu ni, ang vat hurung ngei kamu. 

Jesus mi hat yam he gagazid’a 

5Suma a sunuzina a de mi Salad’a ala: Ang hami he gagazid’a yam ndrata kua. 

6Salad’a mi dazi ala: Le he gagazi magid’a ni d’igi ir mutarâ na ni, agi ndak á dagi 
mi diyaga d’a wanda ala: Ndak pat tak ki sideyegu, i pe tak kä kur alum ma ngolâ, 
ti mba d’i pat mi. 

Sun nda led’a hazongîd’a 

7Jesus mi had’azi kua ala: Ni nge adigagi ba, le mi nga kazongâ, le nga mi zumî 
zuma, d’oze mi polî tumiyôna, mi tcholï abagei mi mba avo, mba mi dum ala: Ang 
mbeï atogo, ang kak kä te tena ge? 

8Mi ndak á dum hina d’i, wani mba mi dum ala: Ang minin tena. Ang mbut baru 
manga, ang hanï tena, an te ni tche. Bugol tua ba, ang te, ang tche mi. 

9Mba mi le mersi mazong mama, kayamba mi le vama mam hum vuna kama zu? 
Nga na d’i. 

10Agi mi, le agi lagi ahlena pet suma an hagi vuna kazina ni, agi dagi ala: Ami 
nazungeîna hawa, ami lami ni vama ndak kami á led’ina hol. 

Jesus mi yak suma libina woi dogo 

11Kid’a Jesus mi nga kur lovota á i Jerusalem-mba, mi kal yam andaga d’a Samari-
d’a ki d’a Galile-d’a. 

12Kid’a mi kal kur azì ma dingâ tu d’a, sumalibina dogo a d’ugulomu, a tchol sä 
woi hina dei. 

13A er ad’uzi akulo ala: Jesus, Salamina, ang wami hohowomiya. 

14Ata yima mi wazina, mi dazi ala: Agi i tagagi tagi mi suma ngat buzuna. Kid’a azi 
nga id’a, libi mazina mi yak keyo. 

15Ma dingâ tu adigazi kid’a mi we libi mama mi yak keid’a, mi hulong nga mi gile 
Alona ki delem akulo. 

16Mi ge tam kä avok Jesus, mi lum mersi. Sa máma ni sama Samari-na. 

17Jesus mi dala: Suma libi mazina mi yak keina a ni dogo d’uo zu? Wani suma 
zlengîna a ni lara ge? 

18Sama adigazi ma hulong á subur Alonina nga d’i? Nangei máma hol zu? 

19Jesus mi hulong dum ala: Ang tchol akulo, ang iya; he gagazi manga sud’ung wa. 

Jesus mi hat yam mbad’a hi leud’a hAlonid’a 
(Gol Mat 24.23-28,37-41) 

20Ata yi máma, Fariziyêna a djop Jesus ala: Alona mba mi mba á te leu mamba ni 
mindja ge? Mi hulong dazi ala: Ata yima Alona mba mi mba á te leu mambina, ni 
pid’ak ala sa nga mi we d’i. 

21A mba dala: Mi kä wana, d’oze, Mi sä wana na d’i. Agi wagiya, leud’a hAlonid’a ti 
nga adigagiya. 

22Jesus mi de mi suma hata ala: Bur máma mba mi mba ata yima agi min á we 
burâ tu hi an Gor Sanina, wani agi mba wum mbi. 

23A mba dagi ala: Agi gologi sä hî, d’oze, Agi gologi kä wana. Agi tchologi d’i, agi 
igi ad’uzi d’uo mi. 

24Ni d’igi alona mi wile abo tu mi b’o yina gak mi ndeza abo woi hî na, mbad’a hi 
an Gor Sanid’a mba d’i le hina mi. 

25Wani mbeî an Gor Sana mba ni fe ndaka ngola avok tua, suma kur atchogoi d’a 
wandina a mba noyôn ndei mi. 

26Ahle suma a le kur atchogoid’a hi Noe-d’ina a mba le kur burâ hi an Gor Sanina 
hina mi. 

27Suma a te, a tche, a vik aropma, aropma a vik andjofâ, gak bur ma Noe mi kal 
kur batod’ina, mbina mi kus mi tchazi woi pet. 

28Kur atchogoid’a hi Lot-ta ni na mi. Suma a te, a tche, a guza, a gus seyo, a zar 
andjafâ, a min gongîyona. 

29Wani bur ma Lot mi nde woi kur Sodom-ma, aku d’a sufred’a ti tcholï akulo, ti 
nde kazi ti tchazi woi pet. 

30Wani bur ma an Gor Sana mba ni nde woina, mba mi le ni hina mi. 

31Kur bur máma sama mi nga akulo yam gongina, le va mama mi nga kur gonga 
ni, ar mi tchuk asem kä á hlum mbi. Sama nga kur asinena, ar mi hulong avo d’uo 
mi. 

32Agi djib’eregi yam atchad’a hi Lot-ta. 

33Sama hal á sut tama mba mi ba tam mbeyo, wani sama ba tam mbeina mba mi 
sut tamu. 

34An nga ni dagiya, kur andjege ndata, le suma nga burâ yam azang ma tuna mbà 
ni, a mba hle tu, a mba ar tu mi. 

35Le aropma mbà a nga lut ata yima tuna ni, a mba hle tu, a mba ar tu mi.  

[36Le suma mbà a nga kur asinena, a mba hle tu, a mba ar tu mi.] 

37Azi hulong dum ala: Salamina, ni mindja? Mi dazi ala: Ata yima harâ nga kuana, 
aba’â mba mi tok kua mi. 

Luc 18 

Atcha d’a modonod’a ki ma ka sariyad’a 

1Jesus mi dazi zla d’a d’ogola á had’azi a tchen teteu bei tazi tchuk lus ba. 

2Mi dala: Sama ka sariyad’a nga kur azina, nga mi le mandara Alona d’i, nga mi le 
zulo sa d’uo mi. 

3Atcha d’a modonod’a nga kur azì máma, ti mba yat ablaud’a gen ma ka sariya 
máma. Ti dum ala: Ang kan ir sariya manda ki man ma djangûna. 

4Yina kal ngola mi min nga d’i, wani bugol mi de kurum ala: An nga ni le mandar 
Alona d’i, nga ni le zulo sa d’uo pî ni, 

5wani kayam modono ndata ti ndagan heî, an mba ni kat sariya mata, kayam mba 
mat ta teteud’a, kayam ti wagan yan ndi. 

6Salad’a mi dazi kua ala: Agi humugi zlad’a hi ma ka sariya ma bei d’ingêr 
mámid’a. 

7Wani Alona mba mi ka sariyad’a hi suma mi manazi suma a nga tchi kam 
andjege ki faleina d’uo zu? Mba mi le lilinga á ndjunuziya? 

8An nga ni dagiya, mba mi kazi sariya mazid’a atogo. Wani fata an Gor Sana mba 
ni mbad’a, mba ni fe he gagazid’a yam andagad’a ko zu? 

D’ogol ma yam Fariziyêna azi ki ma ve lombod’ina 

9Jesus mi de zla d’a d’ogola yam suma a nga djib’er ala azi ni suma d’ingêrâ avok 
Alona, a nga gol suma dingâ is mi na. 

10Mi dala: Suma mbà a djak kur gong nga kud’ora hAlonid’a á tchen Alona. Tu ni 
ma Fariziyêna, ma hina ni ma ve lombod’a mi. 

11Fariziyê máma mi tchol tchen hina yam tamba ala: Alona, an lang mersi kayam 
an nga d’igi suma hiu suma kula d’oze suma bei d’ingêrâ d’oze suma mizeuna na 
d’i, d’igi ma ve lombod’a ma wana na d’uo mi. 

12Kur burâ kid’iziya an d’el tan bei te tena yan mbà, an he yam ahle mana dima 
pet mi. 

13Wani ma ve lombod’a mi tchol bugol sä woi hina dei, mi min hle iram akulo 
d’uo ko, wani nga mi tchi abom kurum ala: Alona, ang wan hohowonu, an ni sama 
tchona. 

14Jesus mi dala: An nga ni dagiya, sa máma mi i avo hatam mi mbut sama d’ingêrâ 
kal Fariziyê máma. Kayam sama hle yam akulona, a mba hulongôm yam kä; sama 
mi ge yam kä na, a mba hlum yam akulo mi. 

Jesus mi tin abom yam gugureina 
(Gol Mat 19.13-15, Mar 10.13-16) 

15Suma dingâ a mba ki gugurei suma gureina mi Jesus, kayam mi tin abom kaziya. 
Wani ata yima mam suma hata a wazina, a ngoboziya. 

16Wani Jesus mi yï gugurei ndazina gevemu, mi de mi mam suma hata ala: Agi 
aragi gugureina a mbeï gevenu. Ar agi d’elezi d’i, kayam leud’a hAlonid’a ni yam 
suma d’igi azi na na. 

17Gagazi, an nga ni dagiya, sama ge nga yam kä yam leud’a hAlonid’a d’igi gogorâ 
na d’uo na, mba mi kal kurut ti. 

Sama ndjondjoîna 
(Gol Mat 19.16-30, Mar 10.17-31) 

18Ma ngolâ hi Juif-fîna mi djop Jesus ala: Ma hat ma djivina, an le ni nana ba, ni fe 
ari d’a didinda ge? 

19Jesus mi hulong dum ala: Ni kayam me ba, ang yan ala ma djivina ge? Sama djivi 
nga d’i; nAlona tu. 

20Ang we vun ma hed’a hAlonina ala: Ang le mizeu d’i, ang tchi sa d’i, ang kul li, 
ang le glangâs ma aboina d’i, ang hu abung kasungû. 

21Sa máma mi hulong dum ala: An ngomozi kan pet ni ki gogoron dei. 

22Kid’a Jesus mi hum zla ndatid’a, mi dum ala: Ang kid’ak va tu. Ang gus 
ahligiyeng ngei pet, ang he bege ndata mi suma houd’a. Hina wani, ang mba fahle 
suma ndjondjoîna sä akulo. Bugola, ang mbeï tit ad’unu. 

23Wani kid’a sa máma mi hum zla ndatid’a, hurum zal ngola, kayam mam mi 
sama ki ndjondjoîna heîna. 

24Ata yima Jesus mi wum ala hurum zala na, mi dala: Nad’enga heî ki suma 
ndjondjoîna á kal kur leud’a hAlonid’a. 

25Nafefeta mi djambala á kal kur zul la libirâ, kal la ma ndjondjoîna mi kal kur 
leud’a hAlonid’a mi. 

26Suma a hum zla ndatina a dala: Le ni na ni, sama ndak á fe suta ni nge ge? 

27Wani Jesus mi dazi ala: Vama suma a ndak á lum mbuo na, Alona mi ndak á 
lumu. 

28Pierre mi dum ala: Gola! Ami arami wa ahligiyemi pet teyo, ami nga tid’imi 
ad’ungû. 

29Jesus mi dazi ala: Gagazi, an nga ni dagiya, sama ar aziyam mbei d’oze amamba 
d’oze b’oziyoma d’oze simiyêm mboze groma yam leud’a hAlonid’ina, 

30mba mi fe kam kua ngola kur atchogoi d’a wanda, mba mi fe ari d’a didinda kur 
atchogoi d’a nga d’i mbad’a mi. 

Jesus mi de yam á hindid’a yam mad’am ki tchol mamba 
(Gol Mat 20.17-19, Mar 10.32-34) 

31Jesus mi yo suma dogo yam mbàna gevemu, mi dazi ala: Gola! Ei nga djak i 
Jerusalem, ahlena pet suma suma djok vun Alona a b’irizi yam an Gor Sanina a 
mba landjiya. 

32Azi mba han abo andjaf suma bei wAlona; sum ndazina a mba lazanu, a mba 
ngulunu, a mba tuvon ayôna iranu, 

33a mba ton ki blafâ, a mba tchanu. Wani kur bur ma hindina an mba ni tchol 
akulo aduk suma matna. 

34Wani suma hata a we nga zla ndata ad’ut ti; zla ndata ni ngeid’a iraziya, a we 
nga zla d’a mi data ad’ut tuo mi. 

Jesus mi mal ir ma duka woyo 
(Gol Mat 20.29-34, Mar 10.46-52) 

35Kid’a Jesus mi mba go ki Jeriko-d’a, ma duka mi nga kaka kä avun lovota á 
tchenda. 

36Ata yima mi hum del ablau suma a nga kalâ, mi djop ala: Ni me na ge? 

37A dum ala: Ni Jesus ma Nazarat-na kalî mamu. 

38Mi er ad’um akulo ala: Jesus, ang David goroma, ang wan hohowonu. 

39Suma sä tit avo’â a ngobom ala: Ang ba! Wani mi er ad’um er ra dinga kala ala: 
Ang David goroma, ang wan hohowonu. 

40Jesus mi tchola, mi hazi vuna ala a mbeï ki sed’emu. Kid’a ma duka mba go d’a, 
Jesus mi djobom ala: 

41Ang min ala an langî me ge? Mi dum ala: Salana, ar ang malan iran ndeyo. 

42Jesus mi dum ala: Irang mal leyo, he gagazi manga sud’ung wa da’. 

43Ata yi máma na wat, iram mal leyo, mi i ad’u Jesus, nga mi subur Alona. Suma a 
wahle ndazinina pet a nga gile Alona mi. 

Luc 19 

Jesus azi ki Zake 

1Jesus mi mbaza azì ma ngol ma Jeriko-na, mi kal kuru. 

2Sana nga kua, simiyêm ala Zake, ni ma ngolâ hi suma ve lombod’ina, ni sama 
ndjondjoîna mi. 

3Mi hal lovota á we Jesus mi ni nana ge? Wani mi ndak á wum mbi abo ablau 
suma, kayam mam mi sama gid’engâ. 

4Mi ring avogo, mi djak akulo ata diyagad’a á we Jesus, kayam mi hle ni lovot 
ndata. 

5Kid’a Jesus mi mbaza ata yi mámid’a, mi hle iram akulo, mi dum ala: Ang Zake, 
tchugï aseng kä atogo, kayam an kak ini avo hatang mbeî. 

6Mi tchugï asem kä atogo zak, mi vum ki furîd’a. 

7Kid’a suma a we hina d’a, a nga kud’os tazi ala: Mi i ka’î avo hi sama tchona. 

8Zake mi tchol akulo avok Salad’a, mi dum ala: Salana, gola! An nga ni wal ahle 
mana ki suma hohoud’a. Le an te va abo sa hawa ni, an hulong hum kam kua yan 
fid’i. 

9Jesus mi dum ala: Suta mba wa ini kur azì ma wana, kayam mam mi Abraham 
gorom ngolona mi. 

10Kayam an Gor Sana ni mba ná hal suma vit teina á sud’uzi mi. 

D’ogol ma yam bege d’a lorina 
(Gol Mat 25.14-30) 

11Jesus mi de zla d’a d’ogola kua mi suma a mba á hum zla ndatina. Azi djib’er ala 
Alona nga mi mba ni ka tchetchem á te leu mamba, kayam mam mi go ki 
Jerusalem. 

12Kayam ndata, mi dala: Sana tu nad’u andjaf ma amula. Mi i yam andaga d’a 
deid’a á mbut amul ma ngolâ yam tamu, bugola, mi hulongîya. 

13Mi yi azungeî mama dogo, mi hazi bege d’a lora tutu. Mi dazi ala: Agi i mbud’ugi 
abogi ki bege ndata gak an hulongîya. 

14Wani suma yam andaga mambina a noyômu, a ge sunda blogomu, a dala: Ami 
min sa máma mi te kami d’i. 

15Ata yima mi mbut amul ma ngolâ dana, mi hulongî yam andaga mamba. Mi yi 
azungeî mam suma mi hazi beged’ina, kayam mam we mbiyo ma azi fuma. 

16Azong ma avo’â mba, mi dum ala: Salana, bege d’a lor manga ni tu; an fe kam 
kua dogo. 

17Amulâ mi dum ala: Ang le djiviya, angî azong ma djivina. Kayam ang d’engzeng 
ki vama akid’eina, ang te yam azina dogo. 

18Azong ma mbàna mi mba, mi dum ala: Salana, bege d’a lor manga ni tu; an fe 
kam kua vahl. 

19Amulâ mi dum ala: Ang te yam azina vahl mi. 

20Azong ma dingâ mi mba, mi dum ala: Salana, gola! Bege d’a lor mang nga tud’a 
wana; an ngomot gita ki barud’a. 

21An lang mandarangû, kayam angî sama ad’eng ma kal papana. Ang nga hle 
vama ang tinim nga kä d’uo na, ang nga fet awu ma ang zaram nga d’uo na mi. 

22Amulâ mi dum ala: Angî azong ma tchona. An nga ni kang sariyad’a kang yam 
zla d’a ndavunanga. Ang wala an ni sama ad’eng ma kal papana, an nga ni hle 
vama an tinim nga kä d’uo na, an nga ni fet awu ma an zaram nga d’uo na. 

23Le ni na ni, ni kayam me ba, ang he bege manda mi suma ngom beged’a, tala an 
hulong fat ki mbiyot tuo d’a ge? 

24Mi de mi suma a nga tchola gevema ala: Agi vagi bege d’a lor ra abom ndata, agi 
hagizi mi ma nga ki bege d’a lora dogona. 

25Azi dum ala: Salamina, mam nga ki bege d’a lora dogo da’. 

26Amulâ mi dazi ala: An nga ni dagiya, sama lara ma nga ki va aboma, a mba hum 
kam kua, wani sama nga ki va abom mbuo na, vama nga abom nde na pî, a mba 
hlumzi woi abomu. 

27Wani man suma djangû suma a min an te kazi d’uo na, agi mbeyendjï ka hî, agi 
tchazi kä woi avoron wana. 

DIMAS SA DABI D’A JESUS MI LAT 
GO KI JERUSALEM-MBA 

(19.28–23.56) 

Jesus mi kal kur Jerusalem 
(Gol Mat 21.1-11, Mar 11.1-11, Jn 12.12-19) 

28Ata yima Jesus mi de hina dana, mi i avorozi á djak i Jerusalem. 

29Kid’a mi mba go ki Betfage ki Betani gen ahina d’a a yat ala Olif-fa d’a, mi sun 
mam suma hata mbà. 

30Mi dazi ala: Agi igiza kur azì ma ngol ma sä avorogi wana. Ata yima agi kalagi 
avona, agi mba fagi gor korona nga djinda kä ma sa mi nga kam mbuo tua na; agi 
bud’umu, agi mbeyendjïya. 

31Le sa mi dagi ala: Ni kayam me ba, agi bud’um ge ni, agi dum ala: Salad’a mi 
minimî mamu. 

32Suma mi sunuzina a i fum d’igi Jesus mi dazi na. 

33Kid’a azi nga but gor koro mámid’a, suliyoma a dazi ala: Ni kayam me ba, agi 
bud’ugi gor korona ge? 

34Azi hulong dazi ala: Salad’a mi minimî mamu. 

35Azi mba ki gor korona mi Jesus, a zlup baru mazina kamu, a tin Jesus kamu. 

36Ata yima nga mi ina, azi bar baru mazina kä kur lovota. 

37Kid’a mi mba go ki Jerusalem mi surop kä woi yam ahina d’a Olif-fid’a, ablau 
suma hata pet a nde le furîd’a, a gile Alona ki delezi akulo yam ahle suma ndandal 
suma azi wazina. 

38A dala: Ar Alona mi b’e vunam yam amul ma ngol ma mi mba ki simiyê Ma 
didinina. Agi suma sä akulona, agi kagagi ki b’leng nga halasa, agi suburugi Alona 
mi. 

39Fariziyê suma hiuna aduk ablau suma a de mi Jesus ala: Ma hat suma, ang ngop 
mang suma hata. 

40Jesus mi hulong dazi ala: An nga ni dagiya, le azi ba pî, ahuniyôna a mba er 
ad’uzi akulo. 

Jesus mi tchi yam Jerusalem 

41Kid’a mi mba go kazì ma ngol ma Jerusalem-mid’a, mi wumu, mi tchi kamu. 

42Mi de mi suma kurâ ala: Ladjï agi wagi ini ala ni vama ndak á mbagi ki b’leng 
nga halasa ni, ni vama djivina kagiya, wani ki tchetchemba a ngeyem wa iragiya, 
agi ndak á wum mbi. 

43Kayam burâ nga mba kagiya, magi suma djangûna a mba nguyugi ki gulumuna, 
a mba hebegi abo yina pet. 

44Azi mba b’lagagi woi ki sum magina pet, a mba ar ahina yam ndrat akulo d’i, 
kayam me agi wagi nga bur ma Alona mi mba á ndjunugina d’i. 

Jesus mi kal kur gong nga kud’ora 
(Gol Mat 21.12-17, Mar 11.15-19, Jn 2.13-22) 

45Jesus mi kal kur gong nga kud’ora hAlonid’a, mi nde dik suma a nga gus ahlena 
woina. 

46Mi dazi ala: A b’ir kur mbaktumba hAlonid’a ala: Alona mi dala: A mba yi gong 
manda ala Gong nga tchen Alona, wani agi mbud’ut domina hi suma kulina. 

47Nga mi hat suma kur gong nga kud’ora hAlonid’a teteu. Nglo suma ngat buzuna 
azi ki suma hat gata ki suma nglona hi sumina a nga halam á tchid’a. 

48Wani a fe nga lovota á lum va d’i, kayam suma pet a humî zla mamba. 

Luc 20 

Jesus mi fad’eng ndata ni lara ge? 
(Gol Mat 21.23-27, Mar 11.27-33) 

1Kur bur tu Jesus nga mi hat suma kur gong nga kud’ora hAlonid’a, nga mi tchazi 
wal Zla d’a Djivid’a mi. Nglo suma ngat buzuna azi ki suma hat gata ki suma 
nglona a mba atamu, 

2a dum ala: Ang damiya, ni kad’eng nga lara ba, ang le kahle ndazina hina ge? 
Sama mi hang ad’eng ndatina ni nge ge? 

3Mi hulong dazi ala: An nga ni djobogi zla tu mi, agi danu. 

4Ma sunï Jean ma le suma batembina nAlona d’oze ni suma zu? 

5Azi nde tchi tazi gagad’a ala: Le ei dei wa ala: Alona mi sunumï ni mamu ni, mam 
mba dei ini ala: Ni kayam me ba, agi hagi gagazid’a kam mbuo ge? 

6Wani le ei dei wa ala: Suma a sunumï ni aziya ni, suma pet a mba duri kahinad’a, 
a tchiya, kayam suma a we Jean ala ni ma djok vun Alona. 

7Azi hulong dum ala: Ami wami nga sama mi sunumï á le batembina d’i. 

8Jesus mi hulong dazi ala: An nga ni dagi yam ad’eng nga an nga ni lahle ndazina 
ki sed’eta d’uo mi. 

D’ogol ma yam suma a le sun guguzlu suma tchonina 
(Gol Mat 21.33-46, Mar 12.1-12) 

9Jesus mi de zla d’a d’ogol la wanda mi suma ala: Sana mi pe guguzlud’a kur 
asinemu, mi hat abo suma a le sunda kuana, mi i yam andaga d’a d’inga á kak sä 
kua ngola. 

10Kid’a vun simetna mbad’a, mi sunï azong mama gen suma sun ndazina, kayam 
azi humï vud’a guguzlud’a. Wani suma sunda a to azong mama, a gum abom 
hawa. 

11Mi sunuzï azong ma dingâ kua; azi tomu, a lazamu, a gum abom hawa. 

12Mi sun ma hindina kua d’ei; azi kam mbilâ, a gum mbei bugol asinena. 

13Sala asine guguzlud’a mi dala: An le ni nana ge? An mba ni sun goron ma hurun 
vum heîna; dam azi mba lum zulom kla. 

14Wani kid’a suma sunda a wumba, a de tazi ala: Ma wana ni ma te djona; ei tchizi 
woyo, kayam djona arî meina. 

15Azi vumu, a tchumu, a gum mbei bugol asine ma guguzlud’a. Na ni sala asine 
máma mba mi lazi ni nana ge? 

16Mi mba mi ba suma sun ndazina woyo, mba mi he asine máma woi mi suma 
dingâ. Kid’a suma a hum zla ndatid’a, a dala: Ar ahle ndazina mba d’i. 

17Wani Jesus mi golozi baba, mi dazi ala: Zla d’a a b’irit kur mbaktumba hAlonid’a 
ti de nana ge? Ahina d’a suma djak gonga a gat teid’a, ti mbut ahina d’a djik gonga 
akulod’a. 

18Sama lara ma mi puk kä yam ahina ndatina, mba mi kus seyo, wani sama ahina 
ndata ti nde kä kama, mba d’i lud’ud’um mbei kukud’uk mi. 

A djop Jesus yam lombo d’a hed’a 
(Gol Mat 22.15-22, Mar 12.13-17) 

19Ata yi máma, nglo suma ngat buzuna azi ki suma hat gata a hal á ve Jesus, 
kayam azi wala mi de zla d’a d’ogol ndata ni kaziya, wani azi le mandara suma. 

20Kayam ndata, azi nga tchiged’emu, a tchuk led’et suma a nga golozi d’igi suma 
d’ingêrâ na na á vum ki zla d’a avunamba á hum abo suma te yamba, á ka 
sariyad’a kam mi. 

21Sum ndazina a djobom ala: Ma hat suma, ami wami ala ang nga de ni zla d’a 
irata, ang nga hat ni hat ta irata mi. Ang nga pat sana yam iram go d’i, wani ang 
nga hat ni lovota hAlonid’a gagazi. 

22Djivid’a ei hei lombod’a mamulâ Sesar roze ei hum mbuo zu? 

23Wani Jesus mi we lem mazid’a, mi dazi ala: 

24Agi tagan sile ndata ei wana. Angusa ki b’ir ra wanda ni hi nge ge? Azi hulong 
dum ala: Ni hi Sesar-ra. 

25Mi dazi ala: Agi hagi ahle sumala ni hi Sesar-ru na mi Sesar, agi hagi ahle sumala 
ni hAlona na mAlona mi. 

26Azi ndak á vum ki zlad’a avok suma d’i, wani a le atchap yam zla mam mba 
ded’a, a seng silil. 

A djop Jesus yam tchola hi suma matnid’a 
(Gol Mat 22.23-33, Mar 12.18-27) 

27Sadusiyê suma hiu suma a nga dala suma matna a mba tchol akulo d’uo na, a 
mba ata Jesus, a djobom ala: 

28Ma hat suma, Moise mi b’iri ala: Le sana wiyema mi mid’a, mi ar amamba bei 
gorâ ni, wiyema mi vatcha ndata, mi djok andjaf wiyema. 

29Adjeu suma kid’iziya a nga, azi ni b’oziyo taziya. Ma avo’â vatchad’a, mi mit bei 
mi vut gorâ. 

30Ma mbàna mi vad’u, mi mit bei mi vut gorâ mi. 

31Ma hindina ni hina mi. Suma kid’iziyana pet a vad’u, a bo bei vut grona. 

32Bugola, atcha ndata ti mit mi. 

33Kur bur ma tchola hi suma matnina, ti mba d’i arî atchad’a hi nge adigazi ge? 
Kayam azi ki zlazi d’a kid’iziyad’a pet a vat atchad’a. 

34Jesus mi hulong dazi ala: Suma kur atchogoi d’a wandina a nga vik aropma 
kandjuveina, 

35wani suma Alona mi golozi ndak á tchol akulo aduk suma matna á i kur 
atchogoi d’a nga d’i mbad’ina, a nga vik arop pi, aropma a nga vik andjof fuo mi. 

36Azi mba bo d’i, kayam azi mba mbut ni d’igi malaikana na. Azi mba mbut 
nAlona groma mi, kayam azi ni suma tchol akulo aduk suma matnina. 

37Wani Moise mi de woi pid’ak yam tchola hi suma matnid’a. Ata yima mi b’ir 
yam awei-avirinina, Moise mi yi Salad’a ala Alona hi Abraham-ma, Alona hi Isa’â, 
Alona hi Jakob-ma mi. 

38Mam nAlona hi suma arinina, mi nga nAlona hi suma matnina d’i, kayam suma 
pet narid’a atamu. 

39Suma hat gat suma hiuna a hulong dum ala: Ma hat suma, ang de nata yad’u. 

40Azi le mandarâ á djobom zlad’a bugolo. 

Mesi azi ki David 
(Gol Mat 22.41-46, Mar 12.35-37) 

41Jesus mi dazi ala: Ni nana ba, a nga dala Mesi ni David goroma ge? 

42Kayam David tamba mi de kur mbaktum mba Sawal la Giled’a ala: Ma didina 
Alona mi de mi Salana ala: Ang kak ata bigan nda ndjufa, 

43gak an mba ni mbut mang suma djangûna vama tin asengâ. 

44Le David ki yam nga mi yum ala Salana, ni nana ba Mesi mi mbut goroma ge? 

Giget ta yam suma hat gatid’a 
(Gol Mat 23.1-36, Mar 12.38-40) 

45Kid’a suma pet a humba, Jesus mi de mi mam suma hata ala: 

46Agi gologi tagi djivi ki suma hat gata. Ni suma a min á tit ki baru d’a fiyaka, a 
min suma gazi depa ad’u su’îna mi. Azi min á kak yam zlumiyô suma avo’â kur 
gongîyo mazi suma toka ki yima avo’â ata yima te tena mi. 

47Azi tahlena harop suma modonod’a, a nga tchen Alona tchen nda fiyaka á mbut 
tazi djivid’a avok suma. Sum ndazina a mba kazi sariyad’a kazi ngola kala. 

Luc 21 

He d’a hawad’a hatcha d’a modono d’a hohoud’id’a 
(Gol Mar 12.41-44) 

1Jesus mi hle iram akulo nga mi gol suma ndjondjoîna a nga tchuk he d’a hawa 
mazid’a kur zandu’â kur gong nga kud’ora hAlonid’a. 

2Mi watcha d’a modono d’a hohoud’a ti tchuk sisid’a mbà kur zandu’â. 

3Jesus mi de mi mam suma hata ala: Gagazi, an nga ni dagiya, atcha d’a hohou d’a 
modono d’a wanda, ti tchuk kal suma dingâ pet, 

4kayam suma a tchuk kur zandu’â petna a tchu’î bege mazi d’a zul atazid’a, wani 
ndat kur hohou mata ti tchu’î ahle suma ndat nga d’i ngom ki tatna pet. 

Jesus mi de yam b’laka hi gong nga kud’orid’a 
(Gol Mat 24.1-2, Mar 13.1-2) 

5Suma hiuna a nga de tazi yam gong nga kud’ora hAlonid’a, yam min nda a minit 
kahina d’a djifa azi ki he d’a hawa d’a suma a he mAlonid’a mi. Ata yi máma, Jesus 
mi dazi ala: 

6Burâ nga mi mba, ata yi máma, ahina d’a a mba arat akulo yam ndrat ahina d’a 
bei hôt kä woid’a nga d’i. 

Ahle suma a le avok dabid’a hi duniyad’ina 
(Gol Mat 24.3-14, Mar 13.3-13) 

7Mam suma hata a djobom ala: Ma hat suma, ahle ndazina a mba le ni mindja ge? 
Vama simat ma mba mi le ba suma a mba wala ahle ndazina a mba wa go na ni 
me ge? 

8Jesus mi dazi ala: Agi gologi tagi djiviya, ar sa mi vid’igi woi d’i. Kayam ablau 
suma a mba mba ki simiyênu, a mba dala: An ni Mesi máma, yi máma mi mba wa 
da’. Wani agi igi ad’uzi d’i. 

9Fata agi humugi zla ayî ma durâ ki siwelid’a, ar vunadigagi d’i pat ti, kayam ahle 
ndazina mbeî a mba le, wani nad’u dabid’a hi duniyad’id’a ata yi máma d’i. 

10Mi dazi kua ala: Andjaf ma dingâ mba mi tchol djangûna kandjaf ma dingâ, leu 
d’a dinga mba d’i tchol djangûna ki leu d’a dinga, 

11andagad’a mba d’i yir ngola, baktarad’a ki tugud’ei d’a tcho d’a tchi matna a 
mba nde ata yina teteng, ahle suma mandarâ ngola ki simat ta nglod’a a mba 
tcholï akulo mi. 

12Avok ahle ndazina pet, suma a mba vigigiya, a mba djobogi vunagi ngola, a mba 
igi avok suma ka sariyad’a kur gongîyo mazi suma toka, a mba tchugugi dangeina 
mi. A mba igi avok amuleina azi ki suma te yamba yam simiyênu. 

13Ata yi máma, agi mba fagi lovota á le glangâsâ kanu. 

14Kayam ndata, agi djib’eregi kurugi avok yam zla d’a de d’a agi mba dazizid’a d’i. 

15Kayam an mba ni hagi zla d’a ded’a ki ned’a, tala magi suma djangûna pî a ndak 
á tchol á tchi tuguyod’a ki sed’egi d’uo d’a. 

16Simiyêgiya, b’oziyogina, andjavagi ki buniyôgina a mba hagi abo suma, a mba 
tchi suma dingâ ablaud’a adigagiya. 

17Suma pet a mba noyôgi woi yam simiyênu. 

18Wani tumus sa kagid’a tu pî mba d’i vit tei d’i. 

19Yam ve ta magid’a agi mba sud’ugi tagiya. 

Jesus mi de woi yam b’laka hi Jerusalem-mba 
(Gol Mat 24.15-21, Mar 13.14-19) 

20Jesus mi had’azi kua ala: Wani fata agi wagi ades azigarâ mi ngui wa Jerusalem-
mu ni, agi wagi ala b’lak mata mba wa go. 

21Ata yi máma, suma kur Jude-na a ring a i aduk ahuniyôna, suma kur Jerusalem-
ma a buzuk kei abua, suma a nga kur asinenina a hulong avo d’i. 

22Kayam bur máma ni bur ma sä atchugula á ndak vun ahle suma a b’irizi kur 
mbaktumba hAlonid’ina. 

23Kur bur máma suma a mba dala ni zla d’a hohoud’a yam arop suma wirâ karop 
suma a nga ki grona abozina. Kayam ndak ka ngola mba d’i mba yam andaga 
mazid’a, ayîna hAlonina mba mi mba kazi mi. 

24A mba tchi suma dingâ ki mbigeu d’a fiyaka, a mba yo suma dingâ magomba 
aduk andjaf suma pet. Andjaf suma dingâ a mba miret Jerusalem kä kasezi gak 
atchogoi mazid’a ndaga. 

Mbad’a hi Gor Sanid’a 
(Gol Mat 24.29-31, Mar 13.24-27) 

25Jesus mi had’azi kua ala: Suma a mba wahle suma simata nata afata azi ki tilâ ki 
tchitchiud’a. Yam andagad’a ka hî, andjaf suma a mba fe ndaka, a mba tcha tata 
abo siwela halum ma ngolîd’a, abo abil ma ngolâ mi. 

26Suma a mba bo abo mandarâ yam ahle suma a nga mba yam andagad’ina, 
kayam ahle suma ad’eng suma akulona a mba yira. 

27Ata yi máma, suma a mba wan an Gor Sana mba ni mbeï kur d’ugula kad’eng 
nga ngola ki subura mi. 

28Wani fata ahle ndazina a tin ad’ud’a á led’id’a, agi gologi iragi akulo, kayam sut 
magid’a ti mba wa go. 

Hat ta yam tulumid’a 
(Gol Mat 24.32-35, Mar 13.28-31) 

29Jesus mi dazi zla d’a d’ogola ala: Agi gologi tuluma azi kaguna pet. 

30Fata azi nde wa d’ufâ ni, agi wagi ala amenda mba wa go. 

31Hina mi, fata agi wagi ahle ndazina a nga led’a, agi wagi ala yima mbad’a hAlona 
á te leu mamba yam andagad’ina mi mba wa go. 

32Gagazi, an nga ni dagiya, suma kur atchogoi d’a wandina a mba bo pet ti, gak 
ahle ndazina pet a mba le tua. 

33Akulod’a kandagad’a a mba kal leyo, wani zla manda mba d’i kal lei d’i. 

Ndjol la gagazid’a 

34Jesus mi had’azi kua ala: Wani agi gologi tagi djiviya, ar agi tinigi hurugi yam 
ahle suma tena d’oze yam ahle suma tched’a ki djib’era hi duniyad’id’a tala bur 
máma mi mba kagi d’igi dauna na d’a d’i. 

35Kayam bur máma mba mi mba ni d’igi dauna na yam suma yam andagad’ina 
pet. 

36Wani ar agi burugi sena d’i, ar agi tchenegi Alona kayam agi fagi ad’enga á 
sud’ugi woi abo ahle suma a nga mbana, á tchologi avok an Gor Sana mi. 

37Ki faleid’a, Jesus nga mi had’azi kur gong nga kud’ora hAlonid’a, wani ki fladege 
nga mi i bur yam ahina d’a a yat ala Olif-fa. 

38Ki yorogo tcholol suma pet a mba kur gong nga kud’ora hAlonid’a á hum hat 
mamba. 

Luc 22 

Suma nglona a ndjak vunazi tu yam Jesus 
(Gol Mat 26.1-5, Mar 14.1-2, Jn 11.45-53) 

1Vun til ma lum kavungô ma bei angufa ma a yum ala Pa’â na mi ar go. 

2Nglo suma ngat buzuna azi ki suma hat gata a nga hal lovota á tchi Jesus, wani a 
nga le mandara suma. 

Judas mi min zlad’a á he Jesus abo suma nglona 
(Gol Mat 26.14-16, Mar 14.10-11) 

3Ata yi máma, Seitan mi kal kur Judas ma a yum ala Iskariyot-na, ni ma aduk 
suma dogo yam mbà máma. 

4Mi i min zlad’a ki nglo suma ngat buzuna azi ki suma nglona hi suma ndjol gong 
nga kud’ora hAlonid’ina, ni nana ba, mi hazi Jesus abozi ge? 

5Azi le furîd’a, a hlum vunazi á hum beged’a. 

6Judas mi mina, nga mi hal lovota á hazi Jesus abozi bei ablau suma a wumu. 

Jesus mi sun mam suma hata á min te ma Pa’â 
(Gol Mat 26.17-25, Mar 14.12-21, Jn 13.21-30) 

7Ata yima bur ma vun til ma lum kavungô ma bei angufina nda’â, ni yima azi ngat 
tumiyôna Pa’â kuana, 

8Jesus mi sun Pierre azi ki Jean, mi dazi ala: Agi i minî te ma Pa’â. 

9Azi djobom ala: Ang min ala ami minimizi ni lara ge? 

10Mi hulong dazi ala: Agi gologiya! Ata yima agi kalagi avona, agi mba ngavagi 
sana kageleng nga mbina kamu. Agi igi ad’um kur azì ma mam kal kuana. 

11Agi dagi mi samazina ala: Ma hat suma mi dala: Gong nga akoi d’a an mba ni te 
Pa’â kua ki man suma hatid’a ni lara ge? 

12Mam mba mi simad’agi gong nga ngol la yam ndrata akulo d’a a min ahlena pet 
nga kuad’a. Agi minigi ahlena kua. 

13Azi iya, a fahlena d’igi mam dazi na, a min ahle suma te Pa’â kua. 

Mbruka havungônid’a 
(Gol Mat 26.26-30, Mar 14.22-26, 1 Kor 11.23-25) 

14Kid’a yina ndaka, Jesus mi kak avun tena ki mam suma a sunuzina. 

15Mi dazi ala: Hurun hat heî á te Pa’â ki sed’egi avok ndak manda. 

16Kayam ndata, an nga ni dagiya, an dok te ki sed’egi d’uo d’a, gak an mba 
ndagam vunam sä kur leud’a hAlonid’a. 

17Mi hle kopma, mi le mersi mAlona kamu, mi dazi ala: Agi vagi kop ma wana, 
b’rawagizi aduk tagiya. 

18Kayam an nga ni dagiya, avok hî, an dok tche süm guguzlud’a ki sed’egi d’uo d’a 
gak Alona mba mi mba á te leu mamba. 

19Mi hlavungôna, mi le mersi mAlona kamu, mi mbrugum kä, mi haziziya, mi dazi 
ala: Ma wana ni hliwin [ma an hum mbei kagina. Ar agi lagi hina á djib’eregi kanu. 

20Bugol tena mi hle kopma hina mi, mi dazi ala: Ma wana ni vun ma djin ma 
awilina hAlona ma mi djinim ki buzuwan ma mba mi djang ngei kagina.] 

21Wani gologiya, sama mi han abo sumina mi nga ki sed’en avun tena. 

22Kayam an Gor Sana mba ni mit d’igi Alona mi ngandji kan na, wani ni zla d’a 
hohoud’a yam sama mi han abo sumina. 

23A nde djop tazi ala ni nge adigazi ba, mba mi lahle ndazina ge? 

Ma ngolâ ni nge ge? 

24Gagad’a tchol aduk suma hata ala ni nge ba, ma ngolâ adigazi ge? 

25Jesus mi dazi ala: Amuleina handjaf sumina a nga te kaziya, suma a nga ki vun 
ma hed’ina a nga yazi ala Suma a le suma djivid’ina. 

26Wani agi lagi na d’i, wani ma ngol ma adigagina, ar mi mbut ni d’igi gogor 
magina na; ma avogogina, ar mi mbut ni d’igi ma lagi sundina na. 

27Ni nge ba, ni ma ngolâ ge? Ni ma nga kaka kä avun tenina, d’oze ni ma nga mi he 
tenina zu? Wani an nga adigagi ni d’igi ma le sunda na. 

28Wani agi suma vagi tagi ki an kur kuk mandina, 

29an hagi leud’a ni d’igi Abun mi handji na mi, 

30kayam agi tagi agi tchagi ki sed’en kur leu manda. Agi mba kagagi yam zlumiyô 
suma amula á ka sariyad’a yam andjafâ hi Israel ma dogo yam mbàna. 

Jesus mi de woi yam tin vuna hi Pierre-râ 
(Gol Mat 26.31-35, Mar 14.27-31, Jn 13.36-38) 

31Jesus mi de kua ala: Simon, Simon, gola! Seitan nga mi tchen kagi á yigigi d’igi 
suma a yik awuna na, 

32wani an tchen wa Alona kangû, kayam he gagazi manga kid’ak ki. Wani ata yima 
ang hulong kur lovot mangina, ar ang sira b’oziyongâ. 

33Simon mi hulong dum ala: Salana, an min tan á i dangeina d’oze á matna ki 
sed’engû. 

34Jesus mi dum ala: Pierre, an nga ni dangû, ahle’â mba mi hel ini d’uo tua d’a, ang 
mba tin vunang kan yang hindi ala ang wan nga d’i. 

Gurzud’a ki bid’imba ki mbigeu d’a fiyakid’a 

35Jesus mi dazi kua ala: Kid’a an sunugi bei bid’im mba beged’a bei bid’imba 
ngola bei atuguruna asegid’a, na ni agi kid’agagi va zu? A dum ala: Hawa! 

36Mi dazi ala: Wani ki tchetchemba, sama nga ki bid’im mba beged’a, mi yod’u, mi 
yo d’a ngola mi. Sama nga ki mbigeu d’a fiyaka d’uo na, mi gus baru mam mba 
ngola woyo, mi gus mbigeu d’a fiyaka. 

37Kayam an nga ni dagiya, mbeî ahle suma a b’irizi kur mbaktumba hAlonid’a kan 
ala: A ndumum zlapa ki suma tchila yam gata na, a ndaga. Ahle suma b’irizi kana 
a nga ndaga. 

38Mam suma hata a dum ala: Salamina, gol mbigeu d’a fiyaka wan mbàna. Mi dazi 
ala: Ndak wa. 

Jesus mi tchen Alona yam ahina d’a Olif-fa 
(Gol Mat 26.36-46, Mar 14.32-42) 

39Jesus ndabu mi i yam ahina d’a Olif-fa d’igi mam nga mi le teteu na. Mam suma 
hata a i ad’um mi. 

40Kid’a mi mbaza kuad’a, mi dazi ala: Agi tchenegi Alona kayam agi tchugugi kur 
kuka d’i. 

41Mi wal lei ki sed’ezi dubung d’igi sana mi gahinad’a na, mi grif kä, mi tchen 
Alona. 

42Mi dala: Abunu, le ang mina ni, ang hle kop ma ayî ma wana woi kanu, wani ang 
le nata min manda d’i, wani ang le nata min manga.  

[43Ata yi máma, malaikana mi tcholï akulo, mi mba á hum ad’enga. 

44Kayam mi nga kur a’alîd’a, mi tchen Alona ki so tad’a, zumal la kamba nga d’i tol 
kä d’igi buzuna na mi.] 

45Kid’a mi tchen Alona dad’a, mi tchol akulo, mi i gen mam suma hata, mi fazi a 
nga burâ sena kä ki yor tad’a. 

46Mi dazi ala: Ni kayam me ba, agi burugi sena ge? Agi tchologi akulo, agi tchenegi 
Alona, kayam agi tchugugi kur kuka d’i. 

Ved’a hi Jesus-d’a 
(Gol Mat 26.47-56, Mar 14.43-50, Jn 18.3-11) 

47Kid’a Jesus nga mi de zla ndata tua d’a, ablau suma a mba atam ki ma a yum ala 
Judas-sâ, ni ma aduk suma hat suma dogo yam mbànina, nga mi tit avoroziya. Mi 
hut go gen Jesus á sobom vunamu. 

48Jesus mi dum ala: Judas, ang han an Gor Sana woi abo suma ni ki vun ma sopa 
zu? 

49Ata yima suma ki Jesus-na a wahle suma a nga lena, a dum ala: Salamina, ami 
kazi ki mbigeu d’a fiyaka zu? 

50Ma dingâ tu adigazi mi ka hum azongâ hi ma ngol ma ngat buzunina ta ndjufa 
woyo. 

51Wani Jesus mi hulong dazi ala: Agi aragiya! Ndak da’! Mi dom humamu, mi 
tchilimziya. 

52Jesus mi de mi nglo suma ngat buzuna azi ki suma nglona hi suma ngom gong 
nga kud’ora hAlonid’a ki suma nglo suma a mba á vuma ala: Agi mbagi ki 
mbuguyo suma fuyogeina ki tutuguyona abogi á van d’igi sama kula na ge? 

53Burâ ki burâ an nga ki sed’egi kur gong nga kud’ora hAlonid’a, agi halan nga á 
ved’a d’i. Wani ki tchetchemba ni yi magina, nad’enga hi nduvundid’a mi. 

Pierre mi tin vunam yam Jesus 
(Gol Mat 26.57-58,69-75, Mar 14.53-54,66-72, Jn 18.12-18,25-27) 

54Ata yi máma, suma a ve Jesus, a i ki sed’em hur azina hi ma ngol ma ngat 
buzunina. Pierre nga mi i ad’um sä woi hina dei. 

55Ata yima azi vakud’a kä hur azina d’arâ, a kak kä avunad’u. Pierre mi nga 
adigazi mi. 

56Gor ra sunda ti wumu, mi nga kaka kä avun akud’a. Ti golom baba, ti dala: Sama 
wana mi nga ki sed’em mi. 

57Wani Pierre mi tin vunam mi dat ala: Atchad’a, an wum nga d’i. 

58Bugol ndjö, sama dingâ mi wumu, mi dum ala: Ang nga ki sed’ezi mi. Wani 
Pierre mi de mi sa máma ala: An nga ki sed’ezi d’i. 

59Bugol lera tu go, ma dingâ mi dala: Gagazi, sama wana mi nga ki sed’ezi mi, 
kayam mam mi ma Galile-na. 

60Wani Pierre mi dum ala: An we nga vama ang nga duma d’i. Kid’a mam nga mi 
de zla ndata tua d’a, ata yi máma na wat, ahle’â mi hela. 

61Salad’a mi pret tam mi gol Pierre. Pierre mi djib’er yam zla d’a Salad’a mi dumzi 
ala: Avok ahle’â bei hel ini tua d’a, ang mba tin vunang kan yang hindi ala ang 
wan nga d’uo d’a. 

62Mi ndabua, nga mi hlizlik tchina ngingik. 

Ngula hi Jesus ki tod’a 
(Gol Mat 26.67-68, Mar 14.65) 

63Suma a ve Jesus-na a nga lazamu, a nga tom mi. 

64Azi d’ud’um iram mbei ki barud’a, a djobom ala: Ang damiya, sama tongî nge 
ge? 

65A dum zla d’a dinga ngola, a ngulum mi. 

Jesus mi nga avok suma b’ak zlad’a 
(Gol Mat 26.59-66, Mar 14.55-64, Jn 18.19-24) 

66Kid’a yina fo dad’a, suma nglona hi Juif-fîna azi ki nglo suma ngat buzuna ki 
suma hat gata a tok taziya, a i ki Jesus ata yazi ma b’ak zlad’a, a dum ala: 

67Le angî Mesi-yu ni, ang damiya. Wani mi dazi ala: Le an dagi pî, agi mba hagi 
gagazid’a kan ndi. 

68Le an djobogi pî, agi mba hulongôn ded’a d’i. 

69Wani ki tchetchemba, an Gor Sana nga ni i á kak ata bik ka ndjufa hAlo ma 
ad’engîd’a. 

70Azi pet a dum ala: Na ni ang nAlona Goroma zu? Mi dazi ala: D’igi agi dagi na, an 
ni mamu. 

71Azi dala: Ei halei ni glangâs ma me d’ei ge? Kayam ei tei humi zla d’a 
ndavunamba ki humeya. 

Luc 23 

Jesus mi nga avok Pilat 
(Gol Mat 27.1-2,11-14, Mar 15.1-5, Jn 18.28-38) 

1Sum ndazina a yo ki zla tazi pet, a i ki Jesus avok Pilat. 

2Azi nde tchugum zlad’a kam ala: Ami fami sama wana nga mi zut sum meina á 
tchol huneîd’a, nga mi d’el suma ala a he tara mi Sesar ri, nga mi dala mam tamba 
ni Christ, amulâ. 

3Pilat mi djobom ala: Angî amulâ hi Juif-fîna zu? Jesus mi hulong dum ala: Ang de 
wa da’. 

4Pilat mi de mi nglo suma ngat buzuna azi kablau suma ala: An fe nga zla yam sa 
máma d’i. 

5Wani a de ki delezi akulo ala: Nga mi hle djib’era hi sumid’a akulo, nga mi hat 
kur ambas sa Jude-d’a pet, tin ad’ud’a yam andaga d’a Galile-d’a dei gak mba ka 
hî. 

Jesus mi nga avok Herot 

6Kid’a Pilat mi hum zla ndatid’a, mi djobozi ala: Sa máma doli ni ma Galile-na zu? 

7Kid’a mi hum ala Jesus ni kur leud’a hi Herot-ta d’a, mi sunum mi Herot, kayam 
Herot tamba nga kur Jerusalem kur bur máma. 

8Kid’a Herot mi we Jesus-d’a, mi le furîd’a heî, kayam burâ ngola mam min ala mi 
wum kayam mam nga mi hum zla mamba, nga mi tin hurum á wum kayam mi 
lum ahle suma ndandalâ mi. 

9Mi djobom zlad’a ngola, wani Jesus mi hulongôm nga zla d’a ded’a balum mbi. 

10Nglo suma ngat buzuna azi ki suma hat gata a tchol a tchugum zlad’a kam ngola. 

11Herot azi ki azigar mama a golom d’igi vama hawana na, a lazamu. A tchugum 
baru d’a ngal wiwilika atamu, a hulongôm mi Pilat. 

12Kur bur máma Pilat azi ki Herot a ve tazi banad’a, kayam adjeu adigazi ni 
djangûna. 

A ka sariya d’a matna yam Jesus 
(Gol Mat 27.15-26, Mar 15.6-15, Jn 18.39–19.16) 

13Pilat mi yi nglo suma ngat buzuna azi ki suma te yamba ki suma gevemu, 

14mi dazi ala: Agi mban sama wana d’igi sama b’lak suma na. Agi gologiya, an 
djobom avorogiya, an fe nga zla yam sa máma kur ahle suma agi tchugumzi kama 
d’i. 

15Herot pî ni, mi fe nga zla kam mbi, mi sunundjï wana. Agi gologiya! Mi le nga 
vama ndak á tchid’ina d’i. 

16Kayam ndata, an nga ni tomu, ni gum akulo. 

[17Kur vun til ma Pak ma lara pî, Pilat nga mi gazi sama dangeina akulo tu.] 

18Wani azi pet de ki delezi akulo ala: Ang tchi sa máma, ang gami Barabas akulo. 

19Avok suma Romê-na a ge Barabas dangeina kayam nga mi zut suma á tchol 
huneîd’a ki suma te yamba hur azina, mi tchi matna mi. 

20Pilat dazi zlad’a kua, kayam mam min ge Jesus akulo. 

21Wani a de ki delezi akulo ala: B’alam akulo ata aguna, b’alam akulo ata aguna. 

22Pilat mi dazi kua yam á hindid’a ala: Ana ge? Mi le ni tcho me ge? An fe nga zla 
d’a ndak á tchid’id’a kam mbi. Kayam ndata, an nga ni tomu, ni gum akulo. 

23Wani azi de ki delezi akulo ala: B’alam akulo ata aguna. Siwel mazid’a kal kamu. 

24Kayam ndata, Pilat mi kam sariyad’a kam ndak yam tchen mazid’a. 

25Mi ge sama suma Romê-na a gum kur dangeinina akulo, ni ma zut suma a tchol 
huneîd’a ki suma te yamba hur azinina, mi tchi matna mi, ni ma azi tchenem kam 
ala mi gazizi akulona. Wani mi hazi Jesus á lum vama huruzi mina. 

A b’al Jesus akulo ata aguna 
(Gol Mat 27.32-44, Mar 15.21-32, Jn 19.17-27) 

26Kid’a azigarâ a nga i ki Jesus-d’a, a ngaf sama Siren-na simiyêm ala Simon, mi 
tcholï nabageya. A vumu, a hlum agu ma b’ala kam ala mi i ki bugol Jesus. 

27Ablau suma a nga i ad’umu. Adigazi arop suma hiuna a nga tchabozi kuruziya, a 
nga tchi kam mi. 

28Wani Jesus mi pret tam mi dazi ala: Arop suma Jerusalem-ma, agi tchigi kan ndi, 
wani agi tchigi ni kayam agi ki grogina. 

29Kayam burâ nga mi mba suma a mba dala: Arop suma gendrege suma a vut nga 
d’uo suma bei hapona mi grona ba na, a le furîd’a. 

30Kur bur máma suma a mba de mahuniyôna ala: Agi tchugugï kä kamiya. A mba 
de mi yima ndingâ ala: Ang ngeyemiya! 

31Le a nga le tcho ki sed’en an ma d’igi agu ma arina na ni, ni nana ba, a mba le ki 
sed’egi agi suma d’igi agu ma soina na na ni na na d’ang ge? 

32Azigarâ a i ki suma tchona mbà á tchazi zlapa ki Jesus. 

33Kid’a azi mbaza ata yima a yum ala Asok yamba na, a b’alam akulo ata yi máma 
ki suma tcho ndazina, tu ata bigam mba ndjufa, tu ata bigam mba gulad’a mi. 

34Jesus mi dala: Abunu, ang vat hurung ngei kaziya, kayam azi we nga vama azi 
nga luma d’i. A b’rau baru mamba aduk taziya, a tumut gumara. 

35Suma a nga tchola á golomu, wani suma te yamba a nga lazamu, a nga dala: Mi 
sut suma dingâ; le mi ni Mesi ma Alona mi manama ni, ar mi sut tamu! 

36Azigarâ a nga lazam hina mi, a mba a hum süm ma azleina, 

37a dum ala: Le angî amulâ hi Juif-fîna ni, ang sut tangû. 

38Pilat mi b’ir kam akulo ala: Wana namulâ hi Juif-fîna. 

39Ma dingâ tu aduk suma a b’alazi akulo ki Jesus na, mi las Jesus, mi dum ala: Ang 
ni Mesi d’uo zu? Ang sut tang ki ami mi. 

40Ma dingâ mi ngop ndrama, mi dum ala: Ang nga le mandara Alona d’uo? Sariya 
d’a kangzi kanga ni tu ki mamba zu? 

41Sariya meid’a ni d’ingêr, kayam ei fei ni wuraka yam sun mei d’a led’a, wani 
sama wana mi le nga tcho d’i. 

42Mi de mi Jesus ala: Ata yima ang mbeï kamul mangina, ang djib’er kanu. 

43Jesus mi dum ala: Gagazi, an nga ni dangû, ang mba kak ini ki sed’en 
kur Paradis. 

Matna hi Jesus-na 
(Gol Mat 27.45-56, Mar 15.33-41, Jn 19.28-30) 

44Ata yima afata mba go ki falei d’ad’arâ, yina mbut nduvunda yam andagad’a pet 
gak afata tchuk siyad’u. 



1760 

 

 
Bible azumeina 

© 1999, Alliance Biblique du Tchad 

 

 

 

45Afata mbut nduvunda, baru d’a ka ir ra kur gong nga kud’ora hAlonid’id’a, ti 
haû woi aduk mbà. 

46Jesus mi er ad’um akulo ki delem mba ngola ala: Abunu, an hang muzugan 
abongû. Ata yima mi de hina dana, mi duk vunamu. 

47Ata yima ma ngol ma azigarâ abom kis ma Romê-na mi wahle suma a lenina, mi 
gile Alona mi dala: Gagazi, sa máma ni sama d’ingêrâ. 

48Ablau suma pet suma a mba á wahle suma a lenina, kid’a a wazid’a, a hulong 
avo, a nga tchabozi kuruziya. 

49Jesus buniyôma pet azi karop suma a tcholï ki sed’em Galile deina, a tchol sä 
woi hina dei á gol ahle suma lena. 

Tosa hi Jesus-d’a 
(Gol Mat 27.57-61, Mar 15.42-47, Jn 19.38-42) 

50Sana nga, simiyêm ala Josef ni ma Arimate-na. Arimate nazì ma ngol ma yam 
ambas sa Juif-fina. Josef ni ma nga aduk suma b’ak zlad’a, ni sama djivina, ni ma 
d’ingêrâ mi. 

51Mi ndjak nga vunam yam nga hur mazina ki sun mazi d’a led’a d’i, nga mi djup 
mbad’a hAlonid’a á te leu mamba yam andagad’a mi. 

52Mi kal gen Pilat, mi djobom yam mad’a Jesus. 

53Bugola, mi pad’amï kä ata agu ma b’ala, mi d’ud’um ki baktana, mi gum kur zul 
la a tchot aduk ahinad’a d’a a ge nga sa kua d’uo d’a. 

54Bur máma ni bur ma min tad’a, kayam bur ma sabatna mi ar go. 

55Arop suma a tcholï ki sed’em Galile deina, a i ad’u Josef á gol ni nana ba, mi tos 
Jesus ge? 

56A hulong avo á min ahle suma his suma afufuîna ki mbul ma his djivid’ina mi. 
Azi tuk tazi kur bur ma sabatna d’igi gata ti de na. 

Luc 24 

TCHOLA HI JESUS-D’A KI TAK TA MAMBA 
KI HULONG MAM MBA AKULOD’A 

(24.1-53) 

Jesus mi tchol akulo aduk suma matna 
(Gol Mat 28.1-10, Mar 16.1-8, Jn 20.1-10) 

1Kur bur dimas ki yorogo tcholola, aropma a mba yam asud’a ki mbul ma his ma 
afufuî ma azi minima. 

2Azi fe ahina d’a ligata woi avun zula. 

3Azi kal kua, a fe nga mad’a Salad’a Jesus d’i. 

4Ata yima azi nga djib’er yam ahle suma a lenina, suma mbà a buzuk kei irazi ki 
baru d’a hap pa ngal wiwilika ataziya. 

5Aropma a le mandarâ, a tchok yazi kä. Sum ndazina a dazi ala: Ni kayam me ba, 
agi halagi sama arina aduk suma matna ge? 

6Mi nga ka hî d’i, mi tchol wa. Agi djib’eregi yam zla d’a mi dagizi avok kid’a mam 
nga kur Galile tua d’a. 

7Mi dala: Mbeî a mba han an Gor Sana abo suma tchona, a mba b’alan akulo ata 
aguna, wani an mba ni tchol akulo kur bur ma hindina. 

8Aropma a djib’er yam zla d’a Jesus mi dazizi avoka. 

9A tcholï yam asud’a, a i avo, a de mi suma hat suma dogo yam tuna ki suma a nga 
ki sed’ezina ahle suma a lena pet. 

10Arop suma a de zla ndata mi suma sundina, ni Marie d’a Makdala-d’a azi ki Jan 
ki Marie Jacques asum karop suma ding suma a nga ki sed’ezina mi. 

11Wani azi gol zla mazid’a ni d’igi zla d’a hawad’a na, a he nga gagazid’a kat ti. 

12Wani Pierre mi tchol mi ring mi i yam asud’a, mi hud’o kä, mi gol hur zula, mi 
we baru d’a a tozom ki d’a nga tchuka kä abo tu. Mi hulong avo hatamu, nga mi le 
atchap yam ahle suma a lena. 

Jesus mi nde tam mbei ir suma hata mbà 
(Gol Mar 16.12-13) 

13Kur bur máma suma mbà aduk suma hata a i kur azì ma a yum ala Emawus-sâ, 
dei ki Jerusalem d’igi kilometred’a dogo yam mbà na. 

14Azi nga de tazi yam ahle suma a lena pet. 

15Ata yima azi nga yo siretna, a nga djop tazina, Jesus tamba mi hut geveziya, nga 
mi tit ki sed’eziya. 

16Azi golomu, wani a we nga d’ala ni mamu d’a d’i. 

17Jesus mi djobozi ala: Agi nga tid’igi gak mi agi dagi ni zla me aduk tagi ge? A 
tchol hirik, a nga d’us iraziya. 

18Ma dingâ tu, simiyêm ala Kleyopas, mi hulong dum ala: Ni ang tu ba, nakoi ma 
nga kaka avo Jerusalem ma bei wahle suma a le kur bur mámina zu? 

19Mi dazi ala: Vama le ni me ge? A dum ala: Ahle suma a le ki Jesus ma Nazarat-na. 
Mam mi ma djok vun Alona ma ad’eng ma kur sunda ki zla d’a ded’a avok Alona 
avok suma pet mi na. 

20Wani mei suma nglo suma ngat buzuna azi ki mei suma te yamba a hum abo 
suma á kam sariya d’a matna kamu, a b’alam akulo ata aguna mi. 

21Ni ma ami tinimi hurumi kam ala mba mi sut Israel-lâ na. Wani ini ni bur ma 
hindi ma ahle ndazina a lena. 

22Gagazi, arop suma dingâ adigami a kami hurumi mbina. Ata yima a i yam asud’a 
yorogo tchololâ, 

23a hulongî a dami ala azi fum nga mad’am mbi. A dami ala malaikana a nde tazi 
iraziya, a dazi ala mi nga karid’a. 

24Ndromi suma dingâ a i yam asud’a, a fahlena d’igi aropma a dazi na mi, wani azi 
wum nga d’i. 

25Jesus mi dazi ala: Agi ni suma bei ned’a suma bei he gagazid’a atogo yam ahle 
suma suma djok vun Alona a dazina. 

26Mbeî Mesi mi fe ndaka yam ahle ndazina tua ba, mi kal kur subur mamba d’uo 
zu? 

27Jesus mi tin ad’ud’a kur mbaktumba hi Moise-sa ki d’a hi suma djok vun 
Alonid’a pet, nga mi vazi ad’ud’a kur mbaktumba hAlonid’a pet yam ahle suma a 
dazi kama. 

28Azi mba go kazì ma azi nga i kuana; mam le d’igi mi kalî avok na. 

29Wani azi d’elemu, a dum ala: Ang kak ki sed’emiya, kayam afata ar go á nika, 
yina kal wa. Mi kal avo á kak ki sed’eziya. 

30Kid’a mi kak avun tena ki sed’ezid’a, mi hlavungôna, mi le mersi mAlona kamu, 
mi mbrugum kä, mi haziziya. 

31Ata yi máma, irazi mal leyo, a wumu, wani mi vit iraziya. 

32Azi de tazi ala: Kid’a nga mi de zlad’a ki sed’ei kur lovotid’a, ata yima nga mi ve 
ad’ud’a kur mbaktumba hAlonid’ina, tei lei djivid’a d’uo zu? 

33Azi tchol ata yi máma, a hulong Jerusalem, a i fe suma hat suma dogo yam tuna 
azi ki suma a nga toka ki sed’ezina. 

34Suma toka a dazi ala: Gagazi, Salad’a mi tchol akulo, mi nde tam mbei ir Simon. 

35Bugola, azi suma mbà ndazina a nde vazi ad’ud’a yam ahle suma a le ki sed’ezi 
kur lovotina, ni nana ba, azi we Jesus ata yima mi mbruk avungônina ge. 

Jesus mi nde tam mbei ir mam suma hata 
(Gol Mat 28.16-20, Mar 16.14-18, Jn 20.19-23, Sun.SS 1.6-8) 

36Kid’a a nga de zla ndata tua d’a, Jesus tamba mi nga tchola adigaziya, mi dazi 
ala: An gagi depa. 

37Wani a nga zlak abo mandarâ, a djib’er ala a we nangusa. 

38Mi dazi kua ala: Ni kayam me ba, vunadigagi d’i pat fek ke? Ni kayam me ba, agi 
djib’eregi kurugi hina ge? 

39Agi gologi abon kasenu. Ni an tanda! Agi laman-ngi tanu, agi wagiya, kayam 
angusa nga ki hliuna kaso’â d’i, d’igi agi wagi an nga ki sed’ezi na. 

40Kid’a mi dazi zla ndata dad’a, mi tagizi abom kasemu. 

41Ata yima azi nga bei he gagazid’a abo furîd’ina, a le atchap, mi djobozi ala: Agi 
nga ki vama te ka hî zu? 

42Azi hum kuluf ma tchuf ma arâ. 

43Mi vumu, mi tum avoroziya. 

44Mi dazi kua ala: Wana ni zla d’a an dagizi kid’a an nga ki sed’egi tua d’a. An dagi 
ala: Mbeî ahlena pet suma a b’irizi kan kur gata hi Moise-sa, kur mbaktumba hi 
suma djok vun Alonid’a, kur Sawal la Giled’a mi na, a mba ndaga. 

45Ata yi máma, mi malazi djib’er mazid’a woi á wäd’u mbaktumba hAlonid’a. 

46Mi dazi ala: A b’ir kur mbaktumba hAlonid’a ala: Mesi mba mi fe ndaka, mba mi 
tchol akulo aduk suma matna kur bur ma hindina. 

47A mba tin ad’u tchi wala ki simiyêm yam zla mbut hurâ yam tchod’a á fe hur ma 
vata ata Alona yam tchod’a navo Jerusalem gak i ata andjaf suma pet. 

48Agi ni suma glangâsâ yam ahle ndazina. 

49An mba ni sunugi he d’a hawa d’a Abun mi hle vunam kata, wani agi kagagi kur 
Jerusalem djang gak ad’eng nga akulod’a mba d’i mba kagiya. 

Alona mi hle Jesus akulo 
(Gol Mar 16.19-20, Sun.SS 1.9-11) 

50Bugola, Jesus mi i ki sum mama woi bugol azina gak go ki Betani, mi 
yoabom akulo, mi b’e vunam kaziya. 

51Kid’a nga mi b’e vunam kazi tua d’a, mi wal ki sed’eziya, Alona mi hlum sä 
akulo. 

52Azi kud’uromu, a hulong kur Jerusalem ki furî d’a ngola. 

53Burâ ki burâ azi nga kur gong nga kud’ora hAlonid’a, a nga gile Alona mi. 

Jean 

Jean 1 

ZLA D’A AVOKA 
(1.1-18) 

Zla d’a yam b’od’a karid’id’a 

1Avok ka Alona mi le nga va tu d’uo tua d’a, Zlad’a nga. Zla ndata ti nga zlapa 
kAlona, Zla ndata tata nAlona. 

2Kä ad’u tinda ndat nga zlapa kAlona. 

3Alona mi lahlena pet ni ki ndad’u. Vama tu ma mi lum bei ndatna nga d’i. 

4Arid’a nga kurud’u; ari ndata ni b’od’a hi sumid’a. 

5B’o ndata nga d’i b’o yam suma kur nduvundina, wani suma kur nduvundina a 
vat nga d’i. 

6Alona mi sunï sa mam ma sunda simiyêm ala Jean. 

7Mi mba á le glangâsâ yam b’o ndata, kayam suma pet a he gagazid’a kad’u. 

8Mam tamba ni b’o ndata d’i, wani mi mba ná le glangâsâ kad’u. 

9Ndat ni b’o d’a gagazi d’a mba kur duniyad’a á b’o yam suma peta. 

10Zla ndata ti nga kur duniyad’a. Alona mi le duniyad’a ni ki ndad’u, wani suma 
kur duniyad’ina a wat nga d’i. 

11Ti mba avo hatad’u, wani sum matna a vat nga atazi d’i. 

12Wani suma hiu suma a vat atazi a he gagazid’a katna, sum ndazina ti hazi 
ad’enga á mbut Alona groma. 

13Sum ndazina, a vud’uzi nga ni vuta hi suma d’igi sana mi vut goroma na d’i, 
wani Alona mi vud’uzi ni mamu. 

14Zla ndata ti mbut sana, ti kak adigamiya. Ti nga oîd’a ki sumad’a ki gagazid’a. 
Ami wami subura hi Gor ma tu gid’eng máma d’a Abum humzid’a. 

15Jean mi le glangâsâ kamu, mi de ki delem akulo ala: Sa máma ni ma an dagi kam 
ala: Ni ma nga mi mba blogona, ni ma kalana, kayam mam mi ma avorona na. 

16Ni yam ndak memet mamba ba, ei pet fei sumad’a yam ndrat sumad’a. 

17Alona mi he gata yam suma nabo Moise, wani sumad’a ki gagazid’a a mba ni 
yam Jesus Christ. 

18Sa mi we nga Alona yam tu d’i, wani Gorom ma tu gid’eng ma nga kaka gen 
Abuma, ni mam ba, mi tak Alona woi abua. 

JEAN MA LE SUMA BATEMBA KI JESUS MAM SUMA HAT SUMA 
AVO’Â 

(1.19-51) 

Tchi wala hi Jean ma le suma batembina 
(Gol Mat 3.1-12, Mar 1.1-8, Luc 3.1-18) 

19Wana ni glangâsâ hi Jean-na: Kid’a Juif suma Jerusalem-ma a sunï suma ngat 
buzuna kandjaf suma hi Levi-na gevem á djobom ala: Angî nge ge d’a, 

20mi tin nga vunam mbi, mi dazi woi mbak ala: An ni Mesi d’i. 

21Azi djobom ala: Ni nana ge? Angî Elie zu? Jean mi dazi ala: Hawa! An ni mam 
mbi. Azi djobom kua ala: Angî ma djok vun Alona máma zu? Mi hulong dazi ala: 
Hawa! 

22Kayam ndata, azi djobom ala: Angî nge ge? Kayam ami hulongômi ded’a mi 
suma a sunumïna. Ang tanga ni nge d’ang nge? 

23Jean mi hulong dazi ala: An ni dela hi ma nga mi de ki delem akulo kur fulâ ala: 
Agi minigi lovota hi Ma didinid’a d’igi ma djok vun Alona Isai mi de na na. 

24Sum ndazina ni suma Fariziyêna a sunuzïna. 

25Azi djobom ala: Ang le ni Mesi d’i, Elie d’i, Ma djok vun Alona máma d’uo mi ni, 
ni kayam me ba, ang nga le suma batemba ge? 

26Jean mi hulong dazi ala: An le suma batemba ni ki mbina. Sama agi wum nga 
d’uo na, mi nga tchola adigagiya, 

27ni ma nga mi djï blogona. An ndak á but ziyo atuguru mama d’i. 

28Ahle ndazina a le ni avo Betani sä abo alum ma Jurdê-na woi hî, ata yima Jean 
nga mi le suma batemba kuana. 

Jesus ni Gor timina hAlonina 

29Tcha ndjivinda Jean mi we Jesus nga mi djï gevemu, mi dala: Agi gologi Gor 
timina hAlona ma nga mi hle tchod’a hi suma duniyad’a kama. 

30Ni ma an de kam ala: Sana nga mi mba blogonu, ni ma kalana, kayam mam mi 
ma avorona na. 

31Adjeu an wum nga d’i, wani an mba ná le suma batemba ki mbina á tagam mbei 
mi Israel-lâ. 

32Jean mi le glangâsâ ala: An we Muzu’â hAlonina mbeï akulo d’igi gugud’a na, mi 
kak kamu. 

33Avok an wum nga d’i, wani Alo ma mi sununï á le suma batemba ki mbinina, mi 
dan ala: Mam ma ang we Muzu’â mi surobï akulo, mi kak kama, ni mam ma mba 
mi le suma batemba ni ki Muzuk ma bei tchod’a ba nina. 

34Jean mi dala: An we, an nga ni le glangâsâ kam ala: Mam mi Alona Goroma. 

Suma hata hi Jesus suma avok kikidjina 

35Tcha ndjivinda Jean mi nga tchola kua ki mam suma hata mbà. 

36Mi we Jesus nga mi kala, mi dazi ala: Agi gologi Gor timina hAlonina. 

37Mam suma hat suma mbà ndazina, a hum zla mamba, a i ad’u Jesus. 

38Jesus mi mbut iramu, mi golozi a nga tid’ï ad’umu, mi djobozi ala: Agi halagi ni 
me ge? Azi hulong dum ala: Rabi (nala, Ma hat suma), ang kak nga ni lara ge? 

39Mi dazi ala: Agi mbeyegïya! Agi mba wagiya. Kayam ndata, azi iya, a we yima mi 
nga kaka kuana, a kak ki sed’em kur bur máma; ni go kafata b’lenga. 

40Andre Simon Pierre wiyema ni ma aduk suma mbà suma a hum zlad’a hi Jean-
d’ina a i ad’u Jesus-na. 

41Mi i fe wiyema Simon adjeu tua, mi dum ala: Ami fami wa Mesi, nala, Christ. 

42Mi i ki sed’em gen Jesus. Jesus mi golom mi dum ala: Angî Simon Jean goroma. A 
mba yang ala Kefas, nala, Pierre. 

Jesus mi yi Filip azi ki Natanayel 

43Tcha ndjivinda Jesus mi min ala mi i yam ambas sa Galile-d’a. Mi fe Filip, mi 
dum ala: Ang mbeï ad’unu. 

44Filip ni ma Betsaida-na. Betsaida nazina hi Andre azi ki Pierre-râ. 

45Filip mi fe Natanayel, mi dum ala: Ami fami wa ma Moise mi b’irim zlam kur 
gatina, ni ma suma djok vun Alona a b’ir kama. Mam mi Jesus ma Nazarat-na, 
Josef goroma. 

46Natanayel mi dum ala: Na ni vama djivi mi ndak á ndeï woi kur Nazarat tchu? 
Filip mi hulong dum ala: Ang mbeï gola. 

47Kid’a Jesus mi we Natanayel nga mi djï gevemba, mi de kam ala: Agi gologi ma 
Israel ma gagazi ma bei mbut ira kurum ba na. 

48Natanayel mi djobom ala: Ang wan ni lara ge? Jesus mi dum ala: Avok ka bei 
Filip mi yanga, kid’a ang nga ad’u tuluma tua d’a, an wangû. 

49Natanayel mi hulong dum ala: Ma hat suma, angî Alona Goroma, angî amulâ hi 
Israel-lîna. 

50Jesus mi hulong dum ala: Ni kayamba an dang ala an wang ad’u tuluma d’a ba, 
ang he gagazid’a? Ang mba we vama ngol ma kal mámina tua. 

51Jesus mi dazi kua ala: Gagazi, an nga ni dagiya, agi mba wagi akulod’a mal leyo, 
malaikana hAlonina a nga djagï akulo a mba hulongî kä kan an Gor Sana mi. 

Jean 2 

WAL LA TCHID’A HI JESUS D’A WOI ADUK SUMID’A 
(2–12) 

Jesus mi i ata yima tela avo Kana 

1Kur bur ma hindina, tela nga avo Kana d’a Galile-d’a, Jesus asum nga kua mi. 

2A yi Jesus ki mam suma hata ata yima tela mi. 

3Kid’a süma mi kid’aka, Jesus asum ti dum ala: Azi nga ki süm mbi. 

4Jesus mi dat ala: Asunu, vama ndolok ki an ni me? Yi mana ndak nga biya d’i. 

5Asum mbi de mi suma le sunda ala: Agi lagi ahlena pet suma mam mba dagi 
kazina. 

6Afud’ogei suma ahinad’a karagaya a nga tinda ata yi máma yam mbusa hi Juif-
fîd’a yam gat mazid’id’a. Hur afud’ogei ndazina a selî agolongeîna mbàmbà d’oze 
hihindi. 

7Jesus mi de mi suma le sunda ala: Agi oyôgi afud’ogei ndazina ki mbina. A oyôzi 
woi pupulî mi. 

8Mi dazi ala: Ki tchetchemba, agi gulugiziya, agi igizi mi ma ngolâ hi telina. A imzi 
mi. 

9Kid’a ma ngolâ hi telina mi djuk mbiyo ma a mbud’um süm mámid’a, mi we nga 
yima azi mbeï ki süm máma kuana d’i, wani suma a le sun suma a gulï mbinina a 
we. Ata yi máma, mi yï sala tela, 

10mi dum ala: Sama lara pî mi he ni suma süm ma djivina avok tua. Le azi tche a 
ndak wa tua ni, mi hazi ma abei ayîna tua. Wani ang ar ma djivina gak ki 
tchetchemba nana ge? 

11Wana ni vama simat ma avok kikidji ma Jesus mi lum kur Kana d’a Galile-d’ina. 
Mi tak subur mamba woyo, mam suma hata a he gagazid’a kam mi. 

12Bugol ahle ndazina, mi i Kapernayum zlapa kasum azi ki b’oziyoma ki mam 
suma hata. A kak nga kua burâ ngol li. 

Jesus mi kal kur gong nga kud’ora 
(Gol Mat 21.12-13, Mar 11.15-17, Luc 19.45-46) 

13Vun til ma Pa’â hi Juif-fîna mi mba go. Kayam ndata, Jesus mi djak i Jerusalem. 

14Mi kal kur gong nga kud’ora hAlonid’a, mi fe suma a nga gus amuzleina ki 
tumiyôna ki gugud’a woina a nga kua. Suma mbut beged’a woina a nga kaka kä 
avun tabul mazina mi. 

15Mi par ziyona blafâ, mi digizi woi abu kur gong nga kud’ora hAlonid’a pet zlapa 
ki tumiyôna kamuzleina. Mi yak beged’a hi suma mbut beged’a woina woyo, mi 
zut tabul mazina kä mi. 

16Mi de mi suma gus gugud’a woina ala: Agi yogi ahle ndazina sä woyo. Ar agi 
mbud’ugi gonga hAbunda ni gong nga mbut abona d’i. 

17Mam suma hata, humazi gazi yam zla d’a a b’irit kur mbaktumba hAlonid’a ala: 
Alo mana, tan nga d’i lan zlezleû yam gong manga d’a. 

18Juif-fâ a djobom ala: Ang lami ni me ma simata yam ahle suma ang lazi wana ge? 

19Jesus mi hulong dazi ala: Agi togi gong nga kud’ora hAlona d’a wanda kä, wani 
kur bur ma hindina, an mba ni minit akulo. 

20Kayam ndata, Juif-fâ a dum ala: A min gong ndata a le ni bizad’a dok fid’i yam 
karagaya! Ni nana ba, ang dala ang mba minit akulo kur bur ma hindina ge? 

21Wani gong nga kud’ora hAlona d’a Jesus nga mi de kata ni hliwimu. 

22Kayam ndata, ata yima Alona mi tcholom akulo aduk suma matnina, mam suma 
hata humazi gazi yam zla d’a mi data, a he gagazid’a yam zla d’a a b’irit kur 
mbaktumba hAlonid’a, yam zla d’a Jesus mi data mi. 

Jesus mi we vama hur sanina 

23Kid’a Jesus nga avo Jerusalem ata yima vun til ma Pa’îd’a, suma ablaud’a a he 
gagazid’a kamu, kayam a wahle suma simat suma teteng suma mi lazina. 

24Wani Jesus mi tin nga hurum kazi d’i, kayam mam wazi pet. 

25Mi min ala sana dum yam sa d’i, kayam mam tamba mi we vama nga hur sanina. 

Jean 3 

Jesus azi ki Nikodem 

1Sana nga aduk Fariziyêna simiyêm ala Nikodem, ni ma ngolâ hi Juif-fîna. 

2Mi mba gen Jesus andjege, mi dum ala: Ma hat suma, ami wang ala angî ma 
Alona sunungî á had’amina, kayam le Alona nga ki sana d’uo ni, mi ndak á lahle 
suma ndandal suma ang nga lazi wana d’i. 

3Jesus mi hulong dum ala: Gagazi, an nga ni dangû, le a vut nga sana vut ta 
awilid’a d’uo ni, mi ndak á we leud’a hAlonid’a d’i. 

4Nikodem mi djobom ala: Le sana mi mbut mamarâ da ni, dok hulong vud’um vut 
ta dinga ni nana ge? Mi ndak á hulong kur azì grona hasuma, ti hulong ti vud’um 
vut ta dinga zu? 

5Jesus mi hulong dum ala: Gagazi, an nga ni dangû, le a vut nga sana ki mbina ki 
Muzu’â hAlonina d’uo ni, mi ndak á kal kur leud’a hAlonid’a d’i. 

6Sama sana mi vud’uma ni sana, sama Muzu’â hAlonina mi vud’uma ni hi 
Muzu’îna mi. 

7Ang le atchap yam mba an dang ala: Agi vud’ugi ni vut ta awilid’a d’a d’i. 

8Simetna nga mi sira yima mi min i kuana. Ang nga hum siwel mamba, wani ang 
nga we yima mi tcholï kuana d’i, d’oze yima mi i kuana d’uo mi. Suma pet suma 
Muzu’â hAlonina mi vud’uzina, ni hina mi. 

9Nikodem mi hulong dum ala: Ni nana ba, va máma mba mi ndak á led’a ge? 

10Jesus mi hulong dum ala: Angî ma hat Israel-lîna, ang we nga ad’u ahle ndazina 
d’uo zu? 

11Gagazi, an nga ni dangû, ami dami ni vama ami wuma, ami lami glangâsâ ni yam 
vama ami wamizi ki iramina, wani agi nga vagi zla mamid’a d’i. 

12Le an dagi yam ahle suma yam andagad’ina, agi nga hagi gagazid’a kan nduo ni, 
ni nana ba, le an dagi yam ahle suma akulona, agi mba hagi gagazid’a kan nge? 

13Sama djak kur akulod’ina nga d’i, wani ni an Gor Sana ma tcholï akulona. 

14D’igi Moise mi gap gugui ma a yorom ki kawei ma hleunina akulo hur fulâ na, 
mbeî a mba gap Gor Sana akulo hina mi, 

15kayam sama lara pî ma he gagazid’a kama, mi nga kari d’a didinda. 

16Kayam Alona mi le od’a yam suma kur duniyad’a heî, gak mi he Gorom ma tu 
gid’engâ kaziya, kayam sama lara pî ma he gagazid’a kama, mba mi ba woi d’i, 
wani mi nga kari d’a didinda. 

17Kayam Alona mi sunï Goroma kur duniyad’a ka hî ná ka sariyad’a yam suma d’i, 
wani kayam mi sud’uziya. 

18Sama he gagazid’a kama, sariyad’a nga d’i vum mbi, wani sama he gagazid’a 
kam mbuo na, sariyad’a ti vum wa da’, kayam me mi he nga gagazid’a yam Alona 
Gorom ma tu gid’engâ d’i. 

19Sariya ndata ba wana: B’od’a ti mba kur duniyad’a, wani suma a min nduvunda 
kal b’od’a, kayam sun mazi d’a led’a ni tchod’a. 

20Kayam sama nga mi le tchod’ina, nga mi min b’od’a d’i, nga mi mba kur b’od’a 
d’uo mi, kayam mi min ala sun mam mba le d’a tchod’a ti nde woi abu d’i. 

21Wani sama nga mi le sun nda gagazid’ina nga mi mba kur b’od’a, kayam a nde ki 
sun mam mba led’a woi abu ala mi ge yam kä avok Alona. 

Jesus azi ki Jean 

22Bugol ahle ndazina, Jesus mi i ki mam suma hata kur ambas sa Jude-d’a, mi kak 
ki sed’ezi kua, nga mi le suma batemba. 

23Jean nga mi le suma batemba aduk mbiyo ma Enon-na go ki Salim mi, kayam 
me mbina nga kua ngola. Suma a mba, Jean mi lazi batemba, 

24kayam a nga bei ge Jean dangeina tua. 

25Tuguyod’a tchol aduk suma hata hi Jean-na ki ma Juif-fâ yam mbus yed’eta hi 
gat mazid’id’a. 

26Azi mba gen Jean, a dum ala: Ma hat suma, mam ma nga zlapa ki sed’eng sä abo 
alum ma Jurdê-na woi hî na, ni ma ang le glangâsâ woi kama, gola, nga mi le suma 
batemba, suma pet a nga i gevem mi. 

27Jean mi hulong dazi ala: Le Alona mi he va mi sa d’uo ni, sana mi ndak á le va 
yam tam mbi. 

28Agi tagid’a ni glangâs mana yam vama an dagizi ala: An ni Mesi d’i, wani an ni 
ma a sununï avoroma na. 

29Sama vatchad’ina, mam mi sala tela, wani sala tela banam ma nga tchola ma nga 
mi humum delema, mi nga ki furîd’a ngola á humum delemu. Kayam ndata, furî 
manda ndak wa memet. 

30Mbeî mam mbut ma ngol ma kalâ, an mbut ma gor ma kalâ. 

Ma tcholï akulona 

31Mam ma tcholï akulona, mi ni yam ahlena pet. Sama ei kä andagana mi ni 
handagad’ina, mi de ni vama yam andagad’ina mi, wani mam ma tcholï akulona, 
mi ni yam ahlena pet. 

32Mi nga mi le glangâsâ yam vama mi wuma mi humuma mi, wani sama mi ve zla 
mambina nga d’i. 

33Sama ve zla mambina, nga mi tagam mbei abu ala Alona ni Ma gagazina. 

34Mam ma Alona sunumïna, mi de ni zlad’a hAlonid’a, kayam Alona nga mi hum 
Muzuk mama ni bei ngad’a. 

35Abud’a nga mi le yam Goroma, mi hum ahlena pet abomu. 

36Sama he gagazid’a yam Alona Goromina, mi nga kari d’a didinda. Sama ge yam 
kä avok Alona Goroma d’uo na, mba mi fe arid’a d’i, wani ayîna hAlonina mi nga 
kaka kamu. 

Jean 4 

Jesus azi katcha d’a Samari-d’a 

1Suma Fariziyêna a hum ala Jesus nga mi fe suma hata ngola kal suma hi Jean-na, 
nga mi lazi batemba mi. 

2Wani Jesus tamba ba nga mi lazi batemba d’i, wani ni mam suma hata. 

3Kid’a Jesus mi wäd’u zla ndatid’a, mi ar Jude, mi hulong avo Galile. 

4Mbeî mi hle lovot ta i kur ambas sa Samari-d’id’a. 

5Kayam ndata, mi mba kur azì ma ngol ma Samari ma simiyêm ala Sikar ma go 
kasine ma Jakob mi hum mi goroma Josef-fâ. 

6Ata yi máma, golonga hi Jakob-pa nga kua. Kayam Jesus mi kau abo tita, mi kak 
kä avun golonga kafata faleya. 

7Atcha d’a Samari-d’a, ti mba á gul mbina. Jesus mi dat ala: Ndak hanï mbiyo do’, 
an tche. 

8Mam suma hata a i wa hur azina á gus tena. 

9Atcha d’a Samari ndata ti dum ala: Ang ma Juif-fâ, ni nana ba, ang tchenen an 
atcha d’a Samari-d’a mbiyo ma tched’a ge? Kayam Juif-fâ a nga zlap ki suma 
Samari-na d’i. 

10Jesus mi hulong dat ala: Ladjï ndak we he d’a hawad’a hAlonid’a ki an ma ni dak 
ala: Ndak hanï mbiyo do’, an tche na ni, ni ndak ba mba tchenen mbiyo ma 
tched’a, an mba ni hak mbiyo ma he arid’ina mi. 

11Atcha ndata ti djobom ala: Banana, golong ndata ni kä yiyik. Ang nga ki gan á 
gul mbina d’i, ang fe mbiyo ma he arid’ina ni lara ge? 

12Abui ngolo Jakob ma hami golong ndatina, mam tamba ki groma ki d’uwar 
mama a tchad’u. Na ni ang ngola kalam zu? 

13Jesus mi hulong dat ala: Sama lara pî ma tche mbiyo ma wanina, vunam mba mi 
so d’ei. 

14Sama lara pî ma tche mbiyo ma an humzina, vunam dok so d’uo d’a, wani mbiyo 
ma an humzina mba mi mbut ir mbiyo ma laud’a kurum á hum ari d’a didinda. 

15Atcha ndata ti dum ala: Banana, ang hanï mbiyo máma kayam vunan dok so 
d’uo d’a tala an hulongî ka hî á gul mbina d’uo d’a. 

16Jesus mi dat ala: Ndak i yi ndjuvugu, ndak hulongîya. 

17Atcha ndata ti hulong dum ala: An nga ki mandjuf fi. Jesus mi dat ala: Ndak de 
nata yat ala: An nga ki mandjuf fuo d’a. 

18Kayam ndak vik andjuveina woi vahl, wani ma ndak nga ki sed’em tchetchem 
wana ni ndjuvuk ki. Ka ndata, ndak de nata yad’u. 

19Atcha ndata ti dum ala: Banana, an we angî ma djok vun Alona. 

20Abuyomi ngolo a kud’or Alona ni yam ahina d’a wanda, wani agi Juif-fâ a nga 
dagiya ala: Mbeî a kud’uromî kur Jerusalem. 

21Jesus mi dat ala: Atchad’azina, ndak hum zla manda. Yina nga mba, ata yi máma 
agi mba kud’urogi Abud’a ni yam ahina ndata d’i, d’oze avo Jerusalem mbuo mi. 

22Agi Samari-na kud’urogi ni vama agi wum nga d’uo na. Ami Juif-fâ kud’uromi ni 
vama ami wuma, kayam suta ti tcholï nata Juif-fâ. 

23Wani yina nga mba, ki tchetchemba, mi mba wa, ata yi máma, suma kud’or 
suma gagazina a mba kud’or Abud’a ni kur muzu’â ki gagazid’a mi, kayam Abud’a 
mi min ni suma hina na á kud’uromu. 

24Alona ni muzu’â. Sumala a kud’uromu na, mbeî a kud’uromî kur muzu’â ki 
gagazid’a mi. 

25Atcha ndata ti dum ala: An wala Mesi nga mi mba, ni ma a yum ala Christ-sâ. 
Fata mi mba wa ni, mba mi dami ad’u ahlena pet. 

26Jesus mi hulong dat ala: An ma nga ni dak zlad’a wana, an ni mamu. 

27Ata yi máma, mam suma hata a mba, a le atchap kayamba nga mi de zlad’a 
katchad’id’a. Wani sana tu ma djobom ala: Ang le ni me na, d’oze: Ni kayam me 
ba, ang de zlad’a ki sed’et ke na, nga d’i. 

28Ata yi máma na wat, atcha ndata ti ar agel mata kä, ti i hur azì ma ngolâ, ti de mi 
suma ala: 

29Agi mbeyegïya! Agi gologi sama wana. Mi dan ahlena pet suma an lazina. Mam 
mi Mesi zu? 

30A buzuk kei kur azì ma ngolâ, a mba gen Jesus. 

31Kid’a atcha ndata ti id’a, suma hata a tchenem ala: Ma hat suma, ang mbeï te 
nde tua. 

32Wani mi dazi ala: An nga ki te ma agi wum nga d’uo na. 

33Suma hata a de tazi ala: Na ni sa mi hum wa vama te zu? 

34Jesus mi dazi ala: Te mana ná le minda hi mam ma sununïna, ná ndak vun sun 
mamba mi. 

35Agi nga dagi ala: Tilâ ar fid’i á duta tua d’uo zu? Gola! An nga ni dagiya, agi hlagi 
iragi akulo, agi gologi awu ma kur asinenina mi ne wa á duta. 

36Sama duta nga mi fe wurak mamba, nga mi tok ira ni yam ari d’a didinda, 
kayam sama zara ki ma duta a zlap le furîd’a tu. 

37Kayam zla d’a a dat ala: Sana tu ni ma zara, sana tu ni ma duta mi d’a ni zla d’a 
irata. 

38An sunugi á fet awuna kur asine ma agi lagi nga sunda kua d’uo na. Suma dingâ 
a le wa sunda kua da’, agi tchugugi ni kur sun mazid’a. 

39Suma kur azì ma ngol ma Samari mámina ablaud’a a he gagazid’a yam Jesus 
yam glangâsâ hatchad’a ma ti dazizi ala: Mi dan ahlena pet suma an lazina na. 

40Kayam ndata, suma Samari-na a mba gevemu, a tchenem ala mi kak ki 
sed’eziya. Jesus mi kak ki sed’ezi burâ mbà. 

41Suma dingâ ablaud’a a he gagazid’a yam zla mamba. 

42Azi de matcha ndata ala: Ki tchetchemba, ami hami gagazid’a ni yam de maka 
hol li, wani ami tami humumiya, ami wami gagazi mam mi Ma sut suma kur 
duniyad’ina. 

Jesus mi sut ma sunda hamulîna goroma 

43Bugol bur ma mbà máma, Jesus mi tchol sa hî, mi i yam ambas sa Galile-d’a, 

44kayam Jesus tamba, mi de woi ala: Ma djok vun Alona, suma a nga hum ngola 
kur ambazam mbi. 

45Kid’a mi mbaza Galile-d’a, suma Galile-na a vum ataziya, kayam azi wahlena pet 
suma mi lazï Jerusalem ata yima vun tilîna, kayam azi i vun til máma mi. 

46Kayam ndata, Jesus mi hulong kur Kana d’a Galile-d’a, ata yima mi mbut mbina 
süma kuana. Sama sunda hamulîna goroma mi nga tugud’eid’a avo Kapernayum. 

47Kid’a sa máma mi hum ala: Jesus mi tcholï Jude, mi mba wa Galile d’a, mi i 
gevemu, mi tchenem ala mi i avo hatam mi sud’um goroma, kayam goroma mi ar 
go á matna. 

48Kayam ndata, Jesus mi dum ala: Le ba agi wagi ahle suma simata kahle suma 
atchapma d’uo ni, agi nga hagi gagazid’a d’i. 

49Ma sunda hamulîna mi dum ala: Ma hat suma, kid’a gorona nga bei matna tua 
d’a wani, ang mbeï avo hatanu. 

50Jesus mi dum ala: Ang iya, gorongâ mi tchol wa akulo. Sa máma mi he gagazid’a 
yam zla d’a Jesus mi dumzid’a, mi iya. 

51Kid’a nga mi i avo hatamba, azungeî mama a ngavamu, a dum ala: Gorongâ mi 
tchol wa akulo. 

52Kayam ndata, mi djobozi yam yima goroma mi tchol akulo kuana. Azi dum ala: 
Kama kafata lenga, tugud’ei mamba aramu. 

53Ata yi máma, gorâ abum mi wala ni yima Jesus mi dum kua ala: Gorongâ mi 
tchol wa akulo na. Mi he gagazi ki suma avo hatama pet. 

54Wana ni vama simat ma mbà ma Jesus mi lum kid’a mi tcholï Jude mi mba kur 
Galile-d’a. 

Jean 5 

Jesus mi sut ma gugutud’a 

1Bugol ahle ndazina, vun tilâ hi Juif-fîna mi nga; Jesus mi djak i Jerusalem. 

2Gringâ mi nga avo Jerusalem, a ve nga azangâ vahl avunamu, ni ma a yum ki vun 
Hebre-na ala Betesda-na, mi ni go ki vun agre’â hi tumiyônina. 

3Ad’u azang máma suma tugud’eid’a ablaud’a a nga burâ kä ad’umu, ni suma 
duka ki suma dileîd’a ki suma gugutud’a. [Azi nga djup gizeîd’a hi mbinid’a. 

4Kayam malaikana hi Salad’ina nga mi tchuk asem kä aduk mbina burâ tutu á 
gizeî mbina. Bugol gizeîd’a hi mbinid’a, sama surop kä avo’â, mi sut tei kur 
tugud’ei mam mba lumba.] 

5Ata yi máma, sana nga, ni ma le tugud’eid’a bizad’a dok hindi yam klavandina. 

6Kid’a Jesus golom mi nga burâ kä d’a, mi wala mi nga kua ni dedei, mi dum ala: 
Ang min tchol akulo zu? 

7Sama tugud’eid’a mi hulong dum ala: Bäna, ata yima a nga gizeî mbinina, an nga 
ki sama gan kuana d’i. Wani ata yima an nga ni i tua na, sama dingâ mi ge wa tam 
kä avoron da’. 

8Jesus mi dum ala: Ang fagakulo! Ang hle zlat mangâ, ang iya. 

9Ata yi máma na wat, sa máma mi tchol akulo, mi hle zlat mama, mi iya. Bur 
máma ni bur ma sabatna. 

10Kayam ndata, Juif-fâ a de mi sama Jesus mi tcholom akulona ala: Ini ni bur ma 
sabatna. Gat meid’a arang nga lovota á hle zlat mangâ d’i. 

11Mi hulong dazi ala: Mam ma tcholon akulona, mi dan ala: Ang hle zlat mangâ, 
ang iya. 

12Azi djobom ala: Sama dang ala: Ang hle zlat mangâ, ang iya na ni nge ge? 

13Wani sama sut tei kur tugud’ei mambina, mi we nga sama mi sud’uma d’i, 
kayam Jesus mi nde woi ata yi máma, kayam ablau suma a nga kua. 

14Bugol ahle ndazina, Jesus mi fum kur gong nga kud’ora hAlonid’a, mi dum ala: 
Gola! Ang sut wa da’. Ang dok le tcho d’uo d’a, kayam vama tcho ma kal ma wana 
mi lang nguo d’a. 

15Sa máma mi i de mi Juif-fâ ala: Ni Jesus ba, mi sud’unu. 

16Kayam ndata, Juif-fâ a nde hal Jesus ki zlad’a, kayam mi lahle ndazina ni kur bur 
ma sabatna. 

17Jesus mi hulong dazi ala: Abun nga mi le sunda teteu, an nga ni le sunda hina 
mi. 

18Kayam ndata, Juif-fâ a nga halam ngola á tchum mbei ni kayamba mi b’la’î bur 
ma sabatnid’a hol li, wani nga mi yi Alona ala Abumu, nga mi mbut tam dedege 
d’igi Alona na mi. 

Ad’enga hAlona Goromid’a 

19Jesus mi hulong dazi ala: Gagazi, an nga ni dagiya, an Alona Goroma ni ndak á le 
va yam tan ndi, wani an le ni vama an wAbun nga mi luma hol, kayam ahlena pet 
suma mam nga mi lazina, an Goroma nga ni lazi mi. 

20Kayam Abun le kanu, mi tagan ahlena pet suma mam nga mi lazina, kayam 
mam mba mi tagan sun nda ngol la kal la wanda, kayam agi mba lagi atchap 
kad’u. 

21D’igi Abun nga mi tchol suma matna akulo nga mi hazi arid’a na, an Goroma nga 
ni harid’a mi suma an minizina hina mi. 

22Kayam Abun nga mi ka sariyad’a yam sa d’i, wani mi he wa sariyad’a pet abo an 
Goroma, 

23kayam suma pet a he ngola mi an Goroma, d’igi a he ngola mAbun na mi. Sama 
he nga ngola mi an Goroma d’uo na, mi he nga ni ngola mAbun ma sununïna d’uo 
mi. 

24Gagazi, an nga ni dagiya, sama le mi hum zla manda, le mi he gagazid’a yam Ma 
sununïna ni, mi nga kari d’a didinda. Sariyad’a mba d’i vum mbi, wani mi nde woi 
kur matna, mi i kur arid’a. 

25Gagazi, an nga ni dagiya, yina nga mi mba, ki tchetchemba mi mba wa, ata yi 
máma, suma matna a mba hum del an Alona Goroma; azi suma a huma, a mba 
kak karid’a mi. 

26D’igi Abun tamba ni sala arid’a na, mi tinin an tan Goroma ni sala arid’a mi. 

27Mi had’enga mi an Goroma á ka sariyad’a, kayam an ni Gor Sana. 

28Agi lagi atchap kayam ndata d’i, kayam yina nga mi mba, ata yi máma, suma 
mat suma a nga kur zulina pet, a mba humun delenu, 

29a mba buzuk keyo. Suma a le djivid’ina a mba tchol akulo á i kur arid’a, suma a 
le tchod’ina a mba tchol akulo á i kur sariyad’a mi. 

Kuk ka ad’enga hi Jesus-d’a 

30Jesus mi dazi kua ala: An nga kad’enga á le va yam tan ndi. D’igi an hum na, an 
nga ni ka sariyad’a hina mi. Sariya d’a an kata ni d’ingêr, kayam an nga ni le ni 
min manda d’i, wani an le ni minda hi mam Ma sununïna. 

31Le an le ni glangâsâ yam tanu ni, glangâs mana ndak ki. 

32Sama ding ma le glangâsâ kana mi nga. An we glangâs mam ma nga mi lum 
kana ni gagazi. 

33Agi sunugi gen Jean ma le suma batemba. Mam le glangâsâ ni yam gagazid’a mi. 

34An nga ni hal glangâsa hi sa d’i, wani an dagi hina kayam agi fagi suta. 

35Jean ni lalam mba nga d’i ngal la nga d’i b’od’a mi. Agi lagi furîd’a kur b’o mata 
ndjö. 

36Wani an nga ki glangâs ma ngol ma kal ma hi Jean-nina, kayam sun nda Abun 
handjid’a, an nga ni ndagat vunad’u. Sun nda an lata nga d’i le glangâsâ kan ala 
nAbun ba, mi sununïya. 

37Abun ma sununïna, mi le wa glangâsâ kanu. Agi humum nga delem yagi tu d’i, 
agi wum nga iram mbuo mi. 

38Zla mamba nga kaka kurugi d’i, kayam agi nga hagi gagazid’a kan an ma mi 
sununïna d’i. 

39Agi nga fegegi kur mbaktumba hAlonid’a, agi nga djib’eregi ala ni kurut ba, agi 
nga kari d’a didinda. Ni ndat ba, nga d’i le glangâsâ kanu. 

40Wani agi min mbagi geven ndala agi fagi arid’a d’a d’i. 

41An nga ni hal subura hi sumid’a d’i. 

42Wani an wagiya, od’a hAlonid’a nga kurugi d’i. 

43An mba ki simiyê Abunu, wani agi van nga atagi d’i. Le sama dingâ mi mba ki 
simiyêm mam tamba ni, agi mba vum atagiya. 

44Agi suma halagi ni subura hi sumid’a, agi nga halagi subur ra tcholï ata Alo ma 
tu gid’engîd’a d’i. Ni nana ba, agi ndak á hagi gagazid’a ge? 

45Agi djib’eregi ala ni an ba, mba ni kal kagi avok Abunu d’i. Mam ma kal kagina ni 
Moise, mam ma agi tinigi hurugi kama. 

46Ladjï agi hagi gagazid’a yam Moise-zu ni, agi mba hagi gagazid’a kan mi, kayam 
mam b’irin zlan kur mbaktum mamba. 

47Wani le agi hagi gagazid’a yam zla d’a mi b’irita d’uo ni, ni nana ba, agi mba hagi 
gagazid’a yam zla man nda ded’a ge? 

Jean 6 

Jesus mi he tena mi suma dudubu vahlâ 
(Gol Mat 14.13-21, Mar 6.30-44, Luc 9.10-17) 

1Bugol ahle ndazina, Jesus mi i djak woi abo apo d’a Galile d’a simiyêt 
alaTiberiyat-ta. 

2Ablau suma a i ad’umu, kayam a wahle suma simat suma mi lazi yam suma 
tugud’eid’ina. 

3Jesus mi djak akulo yam ahinad’a, mi kak kä ki mam suma hata. 

4Ata yi máma, vun til ma Pa’â hi Juif-fîna mi ar go. 

5Jesus mi hle iram akulo, mi wablau suma a nga djï gevemu, mi de mi Filip ala: Ei 
guzi tena ni lara ba, sum ndazina a ted’a ge? 

6Mi dum hina ná kugumu, kayam mam tamba mi we vama mam mba mi luma. 

7Filip mi hulong dum ala: Le a gus tena ni ir bege hapa kikis mbà pî, ndak kala nge 
nge pî mi fe avunam nde nde d’a d’i. 

8Sama dingâ aduk mam suma hata, ni Andre Simon Pierre wiyema, mi de mi Jesus 
ala: 

9Gogorâ nga ka hî kavungô orsâ vahl ki kulufâ mbà abomu, wanda mi ndak ablau 
suma tchotcho ndazina d’ang zu? 

10Jesus mi dala: Arazi a kak kä pet. Asuna nga ngola ata yi máma. Kayam ndata, 
azi kak kä; andjuveina ndum mazid’a ni d’igi dudubud’a vahl na. 

11Jesus mi yo avungô máma, mi le mersi mAlona kamu, mi b’rawam mi suma a 
kak kä na. Mi hazi kulufâ hina mi, ndak yam mei mazid’a. 

12Kid’a a hop dad’a, mi de mi mam suma hata ala: Agi togogi avungô orsâ ad’um 
mba ara, ar va mi b’lak kei d’i. 

13Kayam ndata, a tok avungô ors ma vahl ma mi ar abo sumina, mi oî gumud’a 
dogo yam mbà. 

14Ata yima suma a te ndazina a wahle suma ndandal suma Jesus mi lazina, a dala: 
Gagazi, sa máma ni Ma djok vun Alona ma nga mi mba kur duniyad’ina. 

15Kid’a Jesus mi wala ar go azi nga mba á vum kad’enga á tinim amula d’a, kayam 
ndata, mi pat tam mbeyo, mi hulong mi djak akulo yam ahinad’a vam tu. 

Jesus mi tit yam mbina 
(Gol Mat 14.22-33, Mar 6.45-52) 

16Kid’a afata nik dad’a, mam suma hata a i avun apod’a, 

17a tchuk kur alumba, a nga kur apod’a á i Kapernayum. Yina mbut andjege da’, 
wani Jesus nga bei fazi tua. 

18Abilâ nga mi sulul ngola, kayam babarâ nga mi le heî. 

19Kid’a azi nga kur djangâ a mbaza d’igi kilometred’a vahl hloze karagaya na d’a, 
a we Jesus nga mi tit yam mbina. Mi mba go kalumba, azi nde le mandarâ. 

20Wani Jesus mi dazi ala: Ni anu, agi lagi mandar ri. 

21Kayam ndata, azi min á hlum kur alumba. Atogo hina zak alumba mbaza avun 
gongôd’id’a ata yima azi min i kuana. 

Ablau suma a hal Jesus 

22Tcha ndjivinda ablau suma a ar sä abo apo d’a woi hina a walumba ni tu sä hî, a 
wala Jesus mi djak nga kur alum ndata ki mam suma hata d’i, wani a i ni vazi hol. 

23Wani alumei suma dingâ a tcholï Tiberiyat, a mba ata yima azi tavungô ma 
Salad’a mi le mersi mAlona kama. 

24Kid’a ablau sum ndazina a we nga Jesus ki mam suma hata sä hî d’uo d’a, azi 
tazi tchuk kur alumei ndazina, a i Kapernayum á hal Jesus. 

Jesus ni te ma he arid’a mi sumina 

25Kid’a azi fum sä abo apo d’a woi hî d’a, a dum ala: Ma hat suma, ang mba ka hî 
ni mindja d’ö? 

26Jesus mi hulong dazi ala: Gagazi, an nga ni dagiya, agi halan ni yam ahle suma 
simat suma agi wagizina d’i, wani yam te ma agi tum hobogi ki na. 

27Ar agi lagi sunda yam te ma mba mi b’lak keina d’i, wani lagi sunda ni yam te 
ma ndak á hagi ari d’a didinda ma an Gor Sana mba ni hagizina, kayam Abun mi 
kan geuna. 

28Kayam ndata, azi dum ala: Ami lami ni nana ba, ami mba ndagami ki vun sunda 
hAlonid’a ge? 

29Jesus mi hulong dazi ala: Wana ni sunda hAlonid’a: Ar agi hagi gagazid’a kan an 
ma Alona mi sununïna. 

30Kayam ndata, azi hulong dum ala: Ang le ni me ma simata ba, ami wamizi ami 
hami gagazid’a kang nge? Ang mba le ni suna me ge? 

31Abuyomi ngolo a te manna hur fulâ, d’igi a b’ir kur mbaktumba na ala: Mam 
hazi te ma tcholï akulona. 

32Kayam ndata, Jesus mi dazi ala: Gagazi, an nga ni dagiya, ni Moise ba, mi hagi te 
ma tcholï akulona d’i, wani nAbun ba, mi hagi te ma gagazi ma tcholï akulona. 

33Kayam tena hAlonina ni sama tcholï akulona, ni sama he arid’a mi suma kur 
duniyad’ina. 

34Azi dum ala: Salamina, ang hami te máma burâ ki burâ. 

35Jesus mi dazi ala: An ni te ma harid’a mi sumina. Sama mi mba gevena, meid’a 
mba d’i tchum mbi. Sama he gagazid’a kana, vunam mba mi so d’uo mi. 

36Wani an dagiya, agi wanu, wani agi hagi nga gagazid’a kan ndi. 

37Suma Abun mi handjina pet a mba mba gevenu. Sama mba gevena, an mba ni 
gum mbei abu d’i, 

38kayam an tcholï akulo ná le min manda d’i, wani ná le minda hi mam Ma 
sununïna. 

39Wana ni minda hi mam Ma sununïna ala suma mi handjina pet, ar an ba sa woi 
adigazi tu d’i, wani an tcholozi akulo aduk suma matna kur bur ma dabid’a. 

40Wana ni minda hAbunda: Sama lara pî ma wan an Goroma mi he gagazid’a 
kana, mba mi fe ari d’a didinda, an mba ni tcholom akulo aduk suma matna kur 
bur ma dabid’a mi. 

41Kayam ndata, Juif-fâ a gureî kamu, kayam mi dala: An ni te ma tcholï akulona. 

42Azi dala: Wana ni Jesus Josef goroma d’uo zu? Ni ma ei wum abum azi kasuma 
d’uo zu? Ni nana ba, mi dala: An tcholï nakulo ge? 

43Jesus mi hulong dazi ala: Agi guruyôgi kurugi d’i. 

44Sana mi ndak á mba geven bei Abun ma sununïna mi tanamï d’i; sama mi 
mbana an mba ni tcholom akulo aduk suma matna kur bur ma dabid’a mi. 

45Suma djok vun Alona a b’ir kur mbaktumba ala: Alona mba mi had’azi pet. 
Sama lara pî ma hum Abun mi ve hat mamba mi na, nga mi mba gevenu. 

46Sama wAbun yam tu nga d’i, wani ni an ma tcholï gen Abun Alonina hol, ni an 
ba ni wumu. 

47Gagazi, an nga ni dagiya, sama he gagazid’a kana, mi nga kari d’a didinda. 

48An ni te ma harid’a mi sumina. 

49Abuyogi ngolo a te manna hur fulâ; hina pî a bo woyo. 

50Le sama te te ma tcholï akulona ni, mba mi mit ti. 

51An ni te ma hari ma tcholï akulona. Sama lara pî ma te te mámina, mba mi kak 
karid’a gak didin. Te ma an mba ni humzina ni hliwinu, ni ma an mba ni hum yam 
arid’a hi suma kur duniyad’ina. 

52Kayam ndata, Juif-fâ a nde tchi tazi tuguyod’a ala: Ni nana ba, sa máma ndak á 
hei hliwim á ted’a ge? 

53Kayam ndata, Jesus mi dazi ala: Gagazi, an nga ni dagiya, le agi tagi hliwin an 
Gor Sana d’uo, le agi tchagi buzuwan nduo mi ni, agi nga karid’a kurugi d’i. 

54Sama mi tan hliwin mi tchan buzuwan mi na, mi nga kari d’a didinda; an mba ni 
tcholom akulo aduk suma matna kur bur ma dabid’a mi. 

55Hliwin ni te ma gagazina, buzuwan ni vama tche ma gagazina. 

56Sama mi tan hliwin mi tchan buzuwan mi na, mi nga karid’a zlapa ki sed’enu, an 
nga karid’a kurum mi. 

57D’igi Abun ma arina mi sununï an nga karid’a yam Abun mi na, sama tana mba 
mi kak karid’a kan an mi. 

58Wana ni te ma tcholï akulona: Mi nga ni d’igi te ma abuyogi ngolo a tum pî a bo 
ki na na d’i. Sama te te ma wanina mba mi kak karid’a gak didin. 

59Jesus mi de zla ndata ni kid’a mam nga mi had’azi kur gong nga toka hi Juif-fâ 
avo Kapernayum-mba. 

Zla d’a ari d’a didinda 

60Kayam ndata, suma ablaud’a aduk mam suma hata a hum zla ndata, a dala: Zla 
ndata ni zla d’a ad’enga, ni nge mi ndak á humut ke? 

61Wani Jesus mi we kurum tcha ala mam suma hat sum ndazina a nga gureî yam 
zla ndata. Mi dazi ala: Zla ndata ti lagi nga tagi djivi d’uo zu? 

62Wani fata agi le wagi an Gor Sana djak wa akulo ata yima an nga kua avo’â ni, 
agi mba lagi ni nana ge? 

63Ni Muzu’â hAlonina ba, mi he arid’a mi suma; hliuna ndak á le va d’i. Zla d’a de 
d’a an dagizid’a ni Muzu’â karid’a. 

64Wani suma hiuna a nga adigagi bei he gagazid’a. Jesus mi de hina kayam mi we 
suma bei he gagazid’ina avok dei ki ma mba mi hum abo sumina mi. 

65Mi dazi kua ala: Ni kayam ndata ba, an dagi ala: Le Abun mi mal nga lovota mi 
sa d’uo ni, mi ndak á mba geven ndi. 

66Kid’a azi hum hina d’a, mam suma hata ablaud’a a yo tazi woi ad’umu, a dok tit 
ki sed’em mbuo d’a. 

67Kayam ndata, Jesus mi de mi mam suma hat suma dogo yam mbàna ala: Agi 
min igi mi zu? 

68Simon Pierre mi hulong dum ala: Salamina, ami imi ni gen nge ge? Ni ang ba, 
nga ki zla d’a ari d’a didinda. 

69Ami hami gagazid’a, ami wami ala angî Ma dingêr ma tcholï gen Alonina. 

70Jesus mi hulong dazi ala: Ni an ba ni managi dogo yam mbà d’uo zu? Wani ma 
dingâ tu nga adigagiya ni diable. 

71Mi de ni yam Judas Simon Iskariyot goroma, kayam ni mam ba, mba mi he Jesus 
abo suma, mi nga aduk suma dogo yam mbàna mi. 

Jean 7 

Jesus b’oziyoma a he nga gagazid’a kam mbi 

1Bugol ahle ndazina, Jesus nga mi tit kur ambas sa Galile-d’a kayam mi min tit kur 
ambas sa Jude-d’a d’i, kayam Juif-fâ a nga halam á tchid’a. 

2Ata yi máma, vun til ma zlub’ud’a hi Juif-fîna mi ar go. 

3Kayam ndata, Jesus b’oziyoma a dum ala: Ang tchola, ang i yam ambas sa Jude-
d’a, kayam mang suma hata a gol sun nda ang nga lata mi. 

4Kayam le sana mi min ala suma a wumu ni, mi nga le va kur ngeid’a d’i. Le ang 
nga lahle ndazina ni, ang tak tang ngei mi suma pet. 

5B’oziyoma a dum na kayam a he nga gagazid’a kam mbi. 

6Kayam ndata, Jesus mi dazi ala: Yi mana mba nga biya d’i, wani yi magina nga 
teteu. 

7Suma duniyad’a a ndak á noyôgi d’i, wani a noyônu, kayam an nga ni le glangâsâ 
kazi ala sun mazi d’a led’a ni tchod’a. 

8Agi igi vun til máma. An nga ni i vun til máma d’i, kayam yi mana ndak nga biya 
d’i. 

9Bugol la mam dazi zla ndata dad’a, mi ar kaka yam andaga d’a Galile-d’a tua. 

Jesus mi i ata yima vun til ma zlub’ud’a 

10Wani bugol la b’oziyoma a i yima vun til máma dad’a, mam tamba pî mi i mi, 
wani mi i nga pid’ak ki, ni d’igi ngeid’a na. 

11Juif-fâ a nga halam ata yima vun til máma, a dala: Mi nga ni lara ge? 

12Ablau suma a kud’us tazi ngola yam zla mamba. Suma dingâ a dala: Ni sama 
djivina. Suma dingâ ala: Hawa! Ni ma vit suma woina. 

13Wani sama de zla ndata woi pid’ak ir sumina nga d’i, kayam a nga le mandara 
Juif-fâ. 

14Mba aduk vun til máma d’ad’ar, Jesus mi kal kur gong nga kud’ora hAlonid’a, mi 
nga hat suma. 

15Juif-fâ a le atchap, a dala: Sa máma mi le nga hata yam tu d’uo ko mi na. Ni nana 
ba, mi we mbaktumba na ge? 

16Kayam ndata, Jesus mi hulong dazi ala: Hat ndata ni manda d’i, wani ti tcholï 
nata Alo ma sununïna. 

17Le sana mi min á le minda hAlonid’a ni, mba mi wala hat man ndata ti tcholï 
nata Alona, d’oze, an de ni zla manda ki yanda. 

18Sama de zla mamba ki yama mi halî subur mamba ki yamu, wani sama hal 
subura hi Ma sunumïna, mam mi ma d’engzeng ma bei mbut ira kurum ba na. 

19Moise mi hagi gata d’uo zu? Hina pî, adigagi ma ngomotna nga d’i. Ni kayam me 
ba, agi halan á tchid’a ge? 

20Ablau suma a hulong dum ala: Ang wana nga ki muzuk ma tchona kurungû. 
Sama halang á tchid’a ni nge ge? 

21Jesus mi hulong dazi ala: An le sunda tu ta agi pet lagi atchap kata. 

22Moise mi hagi bayâ d’a ngata, wani ti tin ad’ud’a nata Moise si, nata abuyogi 
ngolo. Kayam ndata, agi nga ngad’agi sana bayâd’a ni kur bur ma sabatna. 

23Le agi nga ngad’agi sana bayâd’a kur bur ma sabatna kayam agi tchilagi ni yam 
gata hi Moise-sa d’uo ni, ni kayam me ba, hurugi zal kan kayamba an sut sana woi 
kur bur ma sabatna ge? 

24Ar agi kagi sariyad’a yam vama agi wagizi ki iragi hawa go na d’i, wani ar agi 
kagi ni sariya d’a d’ingêra. 

Jesus ni Mesi zu? 

25Kayam ndata, suma hiuna aduk suma Jerusalem-ma, a dala: Wana ni mam ma a 
nga halam á tchid’ina d’uo zu? 

26Gola! Nga mi de zlad’a woi mbambak, wani azi nga dum va tu d’i. Na ni mei 
suma te yamba a we gagazi ala mam mi Mesi-yu zu? 

27Fata Mesi mi mbad’a, sa nga mi we yima mi tcholï kuana d’i, wani ei wei yima 
sama wana mi tcholï kuana. 

28Ata yi máma, Jesus nga mi hat suma kur gong nga kud’ora hAlonid’a, mi de ki 
delem akulo ala: Agi wan gagazi, agi wagi yima an tcholï kuana gagazi mi! Wani 
an mba ni yam tan ndi. Mam ma sununïna ni Ma gagazina, wani agi wum nga d’i. 

29An wumu, kayam an tcholï ni gevemu, ni mam ba, mi sununïya. 

30Kayam ndata, azi halam á ved’a, wani sa mi tin abom atam mbi, kayam yi máma 
ndak nga biya d’i. 

31Wani suma ngola aduk ablau suma a he gagazid’a kamu, a dala: Fata Mesi mi 
mbad’a, mba mi lahle suma ndandalâ kal sama wana zu? 

A sun azigarâ á ve Jesus 

32Fariziyêna a hum ablau suma a nga kud’us tazi yam zla mamba. Kayam ndata, 
nglo suma ngat buzuna azi ki Fariziyêna a sun azigarâ ala a vumu. 

33Kayam ndata, Jesus mi dala: An nga ki sed’egi tua ndjö, bugol an mba ni i gen 
mam Ma sununïna. 

34Agi mba halanu, agi mba fan ndi, kayam yima an mba i kuana, agi ndak á igi kua 
d’i. 

35Kayam ndata, Juif-fâ a de tazi ala: Sa máma, mi i ni lara ba, ei ndak á feizi d’uo 
ge? Mi i ni gen Juif suma a b’rau woi aduk suma Gre’â á hat suma Gre’â zu? 

36Zla d’a mam dat ala: Agi mba halanu, agi mba fan ndi, kayam yima an mba ni i 
kuana, agi ndak á igi kua d’uo d’a, ad’ut nana ge? 

Mbiyo ma arina halumina 

37Kur bur ma dabid’a hi vun tilîna, ni bur ma ngolâ, Jesus mi tchol akulo avok 
ablau suma, mi de ki delem akulo ala: Le sa vunam mi so ni, mi mbeï gevenu, mi 
tche. 

38Sama he gagazid’a kana, mbiyo ma arina halumina mba mi lau kurum d’igi 
mbaktumba hAlonid’a ti de na. 

39Jesus mi de zla ndata ni yam Muzu’â hAlona ma suma a he gagazid’a kama a 
mba vuma, kayam Muzu’â nga bei humï tua, kayam Alona mi subur nga Jesus biya 
d’i. 

Ablau suma a wal mbà yam Jesus 

40Suma hiuna aduk ablau suma a hum zla ndata, a dala: Gagazi, sa máma ni Ma 
djok vun Alona máma. 

41Suma hiuna a dala: Sa máma ni Mesi. Wani suma hiuna a dala: Na ni Mesi mi 
ndeï ni yam ambas sa Galile-d’a zu? 

42Mbaktumba hAlonid’a ti dala: Mesi mba mi ndeï nad’u andjafâ hi David-na kur 
azì ma Betelehem ma David mi kak kuana d’uo zu? 

43Kayam ndata, ablau suma a wal mbà kamu. 

44Suma hiuna adigazi a min ala a vumu, wani sama mi tin abom atama nga d’i. 

Hur ma b’ala hi suma te yamba hi Juif-fîna 

45Kayam ndata, azigarâ a hulong gen nglo suma ngat buzuna azi ki Fariziyêna. Azi 
djop azigarâ ala: Ni kayam me ba, agi mbagi ki sed’em mbuo ge? 



1783 

 

 
Bible azumeina 

© 1999, Alliance Biblique du Tchad 

 

 

 

46Azigarâ a hulong dazi ala: Dedei sa mi de nga zlad’a d’igi sa máma na d’i. 

47Kayam ndata, Fariziyêna a hulong dazi ala: Agi vid’igi ni woi hina mi d’a? 

48Sama ding aduk nglo suma ngat buzuna d’oze aduk Fariziyêna mi he gagazid’a 
kam zu? 

49Wani ablau d’a wan nda ti we nga gata d’uo d’a ni d’a a gat vunid’a. 

50Nikodem ma i gen Jesus andjege adjeuna, mi nga adigazi mi. Mi dazi ala: 

51Gat meid’a ka sariyad’a yam sana adjeu bei humum zla mamba bei we vama mi 
luma mi zu? 

52Azi hulong dum ala: Angî ma Galile-na mi zu? Ang fek kur mbaktumba 
hAlonid’a, ang mba wala ma djok vun Alo tu pî nga mi ndeï kur Galile d’i.  

[53Azi nge nge pî mi i avo hatamu. 

Jean 8 

Atcha d’a mizeuna 

1Jesus mi i djak yam ahina d’a Olif-fa. 

2Ki yorogo tcholola, mi hulong kur gong nga kud’ora hAlonid’a. Suma pet a mbeï 
gevemu, mi kak kä, nga mi had’aziya. 

3Suma hat gata azi ki Fariziyêna a mba katcha d’a a vad’ï ata yima mizeunid’a. A 
tcholot avok suma pet, 

4a de mi Jesus ala: Ma hat suma, atcha d’a wanda, ami vamizi nata yima mizeuna. 

5Kur gata, Moise mi hami vuna ala arop suma hina na, ami durumizi ni 
kahuniyôna. Ang de nana mi na? 

6A de hina á kugum tala azi fe lovota á vum ki zlad’a d’a. Wani Jesus mi d’ok yam 
kä, mi nde b’ir ki tchitchid’am kä andaga. 

7Kid’a azi nga djobom kua kuad’a, mi hle yam akulo, mi dazi ala: Sama bei le 
tchod’a adigagi ni nge kla ni, ar mi gatcha ndata kahinad’a avogo. 

8Jesus mi hulong d’ok yam kä, nga mi b’ir ki tchitchid’am kä andaga. 

9Kid’a azi hum hina d’a, azi pet a buzuk kei tutu, tin ad’ud’a ata suma nglona gak 
mba yam ma danan kisâ, a ar Jesus vam tu katcha ndata tchola avoromu. 

10Jesus mi tchol akulo, mi dat ala: Atchad’a, sum ndazina a ni lara d’ö? Sama kak 
sariyad’a ka’â nga d’i? 

11Ti dum ala: Salana, sa nga d’i. Jesus mi dat ala: An tanda nga ni kak sariyad’a kak 
kuo mi; ndak iya, ndak dok le tchod’a d’uo d’a.] 

Jesus ni b’od’a hi suma kur duniyad’ina 

12Jesus mi de mi Fariziyêna kua ala: An ni b’od’a hi suma kur duniyad’ina. Sama 
tit ad’una, mba mi tit kur nduvunda d’i, wani mba mi tit ni kur b’o manda. 

13Fariziyêna a dum ala: Ang nga le glangâsâ yam tangû; glangâs mangâ mi ndak 
ki. 

14Jesus mi hulong dazi ala: Le an le ni glangâsâ yam tan pî, glangâs mana ni 
gagazi, kayam an we yima an tcholï kuana ki yima an i kuana mi, wani agi wagi 
nga yima an tcholï kuana d’oze yima an i kuana d’uo mi. 

15Agi kagi sariyad’a ni yam minda hi sumid’a, an nga ni ka sariyad’a yam sa d’i. 

16Wani, le an ka sariyad’a pî, sariya manda ni gagazi, kayam an ni van tu d’i, wani 
an ni kAbun ma sununïna. 

17Wani a b’ir kur mbaktum magi d’a gata ala: Glangâsâ hi suma mbà ni ndaga. 

18An ni ma nga ni le glangâsâ yam tana, Abun ma sununïna nga mi le glangâsâ 
kan mi. 

19Kayam ndata, azi djobom ala: Abung mi nga ni lara ge? Jesus mi hulong dazi ala: 
Agi wan nga an ndi, agi wagi nga Abun ma sununïna d’uo mi. Ladjï agi wanu ni, 
agi mba wagi Abun mi. 

20Jesus mi de zla ndata nata yima a tchuk bege d’a he d’a hawad’a kuana kid’a nga 
mi hat suma kur gong nga kud’ora hAlonid’a, wani sa tin nga abom atam mbi, 
kayam yi máma mi ndak nga biya d’i. 

Yima an nga ni i kuana, agi ndak á igi kua d’i 

21Kayam ndata, Jesus mi dazi kua ala: An nga ni iya. Agi mba halanu, wani agi 
mba bogi kur tcho magid’a. Yima an nga ni i kuana, agi ndak á igi kua d’i. 

22Kayam ndata, Juif-fâ a de tazi ala: Mi i tchi ni tam zu? Kayam mi dala: Yima an 
nga ni i kuana, agi ndak á igi kua d’i. 

23Jesus mi dazi ala: Agi ni suma kä na, an ni ma akulona, agi ni suma hi 
duniyad’ina, an ni hi duniyad’ina d’i. 

24Kayam ndata, an dagi ala: Agi mba bogi kur tcho magid’a. Le agi hagi gagazid’a 
ala an ni Ma nga na d’uo ni, agi mba bogi kur tcho magid’a. 

25Kayam ndata, azi dum ala: Angî nge ge? Jesus mi dazi ala: An ni mam ma an 
dagizi zlam avo’â. 

26An nga ki zla d’a ngola kagi á ded’a, á ka sariyad’a kagi mi. Wani mam ma 
sununïna, ni Ma gagazina. An nga ni de mi suma yam andagad’ina vama an 
humumï avunama. 

27Wani azi we nga d’ala Jesus mi dazi ni yam Abumu d’a d’i. 

28Kayam ndata, Jesus mi dazi ala: Fata agi gabagi wa an Gor Sana akulo ni, kur 
bur máma agi mba wagi ala an ni Ma nga na. An nga ni le va yam tan ndi, wani an 
nga ni de ni vama Abun had’andjina. 

29Mam ma sununïna, mi nga ki sed’enu, nga mi aran van ndi, kayam an nga ni 
lahle suma lum tam djivid’ina burâ ki burâ. 

30Kid’a mi de zla ndatid’a, suma ablaud’a a he gagazid’a kamu. 

Gro vuta azi ki magumeina 

31Kayam ndata, Jesus mi de mi Juif suma a hum gagazid’ina ala: Le agi gagi yagi kä 
ad’u zla manda ni, gagazi, agi ni man suma hata, 

32agi mba wagi gagazid’a, gagazi ndata mba d’i mbud’ugi gro vuta. 

33Azi hulong dum ala: Ami nandjafâ hi Abraham-ma, ami lami nga magom mi sa 
yami tu d’i. Ni nana ba, ang dala ang mba mbud’umi gro vuta ge? 

34Jesus mi hulong dazi ala: Gagazi, an nga ni dagiya, sama lara pî ma nga mi le 
tchod’ina ni magoma hi tchod’ina. 

35Magoma nga mi kak avo gak didin ndi, wani gor vuta nga mi kak gak didin. 

36Le an Alona Goroma ni mbud’ugi gro vuta ni, agi mba kagagi ni gro vut ta 
gagazid’a. 

37An wala agi nandjafâ hi Abraham-ma, wani agi nga halan á tchid’a, kayam zla 
manda fe nga yima kaka kurugi d’i. 

38An dagi nahle suma an wazï avo Abuna, wani agi lagi nahle suma agi humugizi 
avun abugina mi. 

39Azi hulong dum ala: Abumi ni Abraham. Jesus mi dazi ala: Ladjï agi ni Abraham 
groma ni, agi lagi ni sunda hi Abraham-mba. 

40Wani ki tchetchemba, agi nga halan á tchid’a, an ma dagi zla d’a gagazi d’a an 
humud’ï avun Alonid’a. Abraham mi le nga hina d’i. 

41Agi nga lagi ni sunda habugid’a. Kayam ndata, azi dum ala: Vud’umi nga kur 
mizeuna d’i, Abumi ni tu, nAlona. 

42Jesus mi dazi ala: Ladjï Alona nAbugiya ni, agi mba lagi kanu, kayam an tcholï ni 
gen Alona ba, ni mba wana, kayam an mba ni yam tan ndi, wani ni mam ba, mi 
sununïya. 

43Ni kayam me ba, agi humugi zla man nda ded’a d’uo ge? Ni kayamba agi 
ndagagi á hum zla manda d’uo d’a. 

44Agi suma abugi ni Diable-na, agi min lagi ni minda habugid’a. Mam mi ma tchi 
matna kad’u tinda dei, mi nga mi tit yam gagazid’a d’i, kayam zla d’a gagazid’a 
nga kurum mbi. Ata yima nga mi de zla d’a kad’ina, mi de ni yam mam tamba, 
kayam mam mi ma ka zlad’a, ni zla d’a kad’a abut mi. 

45Kayam an nga ni dagi ni zla d’a gagazid’a, agi nga hagi gagazid’a kan ndi. 

46Ni nge adigagi ba, mi van ki zla d’a yam tcho d’a an lata ge? Le an nga ni de ni 
zla d’a gagazid’a ni, ni kayam me ba, agi hagi gagazid’a kan nduo ge? 

47Sama hAlonina nga mi hum zlad’a hAlonid’a, wani agi nga humugizi d’i, kayam 
agi nga ni suma hAlonina d’i. 

Jesus azi ki Abraham 

48Juif-fâ a hulong dum ala: Zla d’a ami dat ala: Angî ma Samari-na, ang nga ki 
muzuk ma tchona kurungû d’a, ni zla d’a gagazid’a d’uo zu? 

49Jesus mi hulong dazi ala: An nga ki muzuk ma tchona kurun ndi. An nga ni he 
ngola mAbunu, wani agi minigi á han ngola d’i. 

50Wani an nga ni hal subura yam tan ndi. Ma suburuna mi nga, ni ma nga mi ka 
sariyad’a mi. 

51Gagazi, an nga ni dagiya, le sama ngom zla manda ni, mba mi mit ti gak didin. 

52Juif-fâ a dum ala: Ki tchetchemba, ami wami tetet ala ang nga ki muzuk ma 
tchona kurungû. Abraham mi mid’a, suma djok vun Alona a bo mi, wani ang dala: 
Le sama ngom zla manda ni, mba mi mit ti gak didin. 

53Ang kal abumi Abraham ma mitna ki ngola zu? Suma djok vun Alona a bo woi 
mi. Ang mbut tang ala angî nge ge? 

54Jesus mi hulong dazi ala: Le an subur tanu ni, subur manda ni hawa yak. Ma 
suburuna nAbunu, ni mam ma agi nga dagi ala mam nAlo magina na. 

55Agi wum nga d’i, wani an wumu. Ladjï an dala: An wum nga d’uo ni, an mbut ni 
sama ka zlad’a d’igi agi na mi. Wani an wumu, an nga ni ge yan kä ad’u zla mamba 
mi. 

56Abugi Abraham mi le furîd’a á we bur ma mba mana. Mi wum mi, mi le hur ma 
hapma. 

57Kayam ndata, Juif-fâ a hulong dum ala: Ang le nga bizad’a dok vahl hluo tua mi 
na, ang we Abraham ni nana? 

58Jesus mi dazi ala: Gagazi, an nga ni dagiya, avok bei a vut Abraham-mba, an nga. 

59Kayam ndata, azi yo ahuniyôna á durumu, wani Jesus mi ngei tamu, mi nde woi 
kur gong nga kud’ora hAlonid’a. 

Jean 9 

Jesus mi mal ir sama a vud’um ki dukina 

1Kid’a Jesus nga mi kala, mi we sama a vud’um ki dukina. 

2Mam suma hata a djobom ala: Ma hat suma, sama le tchod’a ba a vud’um ki 
dukina ni nge ge? Ni sa máma, d’oze simiyêm suma a vud’uma zu? 

3Jesus mi hulong dazi ala: Ni yam tcho mamba d’oze ni yamba hi simiyêmba d’uo 
mi, wani ni kayam á nde ki sunda hAlonid’a woi abu kamu. 

4Kid’a afata nga tua d’a, mbeî ei lei sunda hi mam ma sununïna, kayam andjeged’a 
nga d’i mba, sa ndak á le sunda kurut ti. 

5Kid’a an nga kur duniyad’a tua d’a, an ni b’od’a hi suma kur duniyad’ina. 

6Bugol la mi de hina d’a, mi tuvo ayôna kä andaga, mi tib’egem ki lubuna, mi 
tinimzi iramu, 

7mi dum ala: Ang i mbus irang kur gring ma Silowe-na. Ad’ut nala, Suna. Kayam 
ndata, sama duka i mbus iramu, mi hulongî, nga mi we yina. 

8Ndrom suma azina ki suma a wum adjeu ala mam mi sama tchenda na, a dala: 
Wana ni sama nga kaka kä adjeu á tchendina d’uo zu? 

9Suma hiuna a dala: Ni mamu. Suma hiuna ala: Hawa! Mi hlumî hle. Wani mam 
tamba mi dazi ala: Ni anu. 

10Kayam ndata, azi djobom ala: Irangî mal lei ni nana ge? 

11Mi hulong dazi ala: Sama a yum ala Jesus-na, mi tib’ek lubuna, mi reyêndji 
iranu, mi dan ala: Ang i kur gring ma Silowe-na, ang mbus irang ngeyo. Kayam 
ndata, an i ni mbus iranu, ni we yina. 

12Azi djobom ala: Sa máma mi nga ni lara ge? Mi dazi ala: An we nga d’i. 

Fariziyêna a djop ma duk ma we yinina 

13Azi i ki ma adjeu dukina mi Fariziyêna. 

14Kid’a Jesus mi tib’ek lubuna mi malam iram mbeid’a, ni bur ma sabatna. 

15Kayam ndata, Fariziyêna a djop sa máma kua ala: Irang mal lei ni nana ge? Mi 
dazi ala: Mi tinin lubuna iranu, an mbus iranu, ni we yina. 

16Suma hiuna aduk Fariziyêna a dala: Sa máma mi tcholï nga ni gen Alona d’i, 
kayam mam nga mi ngom bur ma sabatna d’i. Wani suma hiuna a dala: Ni nana 
ba, sama tchona ndak á lahle suma simat suma hina na ge? Wala ti tchol 
adigaziya. 

17Kayam ndata, azi djop ma duka kua ala: Kayam mi malang wa irang ngei da’, 
ang de nana kam nge ge? Mi dazi ala: Mam mi ma djok vun Alona. 

18Juif-fâ a he nga gagazid’a ala mam mi ma duka adjeu ba iram mal lei wana d’i, 
gak a yi simiyêm suma a vud’uma. 

19Juif-fâ a djobozi ala: Wana ni gorogi ma agi ala agi vud’umî ki duka na d’uo zu? 
Ni nana ba, iram mal lei ge? 

20Kayam ndata, simiyêm a hulong dazi ala: Ami wum ala ni goromi ma ami 
vud’umî ki dukina. 

21Wani vama le ba, mam nga mi we yina ki tchetchembina, ami wami nga d’i, ami 
wami nga sama malam iram mbeina d’uo mi. Agi djobomu, mi ndak sana da’. 
Mam tamba mba mi dagiya. 

22Simiyêm a de hina ni kayamba azi nga le mandara Juif-fâ, kayam Juif-fâ a ndjak 
vunazi avok ala le sama de woi ala Jesus ni Mesi-yu na ni, a mba digim mbei kur 
gong mazi d’a toka. 

23Ni kayam ndata ba, simiyêm a dala: Mi ndak sana da’, agi djobomu. 

24Kayam ndata, Fariziyêna a hulong yi ma duka adjeuna yazi á mbàd’a, a dum ala: 
Ang de ni zla d’a gagazid’a avok Alona. Ami wami sa máma ni sama tchona. 

25Kayam ndata, mi hulong dazi ala: Le sa máma ni sama tchona pî, an we nga d’i. 
Wani an we va tu, avoka an ni sama duka, wani ki tchetchemba, an nga ni we. 

26Kayam ndata, azi djobom ala: Mi langî me ge? Mi malang irang ngei ni nana ge? 

27Mi hulong dazi ala: An dagiya wa da’, agi humugi nga d’i. Ni kayam me ba, agi 
min humugi kua d’ei ge? Agi min mbud’ugi mam suma hata mi zu? 

28Azi ngulumu, a dum ala: Angî mam ma hata, wani ami ni suma hata hi Moise-sâ. 

29Ami wami ala Alona mi de zlad’a mi Moise. Wani sa máma, ami wami nga yima 
mi tcholï kuana d’i. 

30Mi hulong dazi ala: Wana ni vama atchapma tala agi wagi nga yima mi tcholï 
kuana d’uo d’a, wani mi malan iran ndeyo. 

31Ei wei ala Alona nga mi hum sama tchona d’i. Wani le sama lara pî ma nga mi 
kud’or Alona nga mi le minda hAlonid’a mi na ni, Alona nga mi humumu. 

32Dedei ei humi nga ala sa mi mal ir sama a vud’um ki dukina woyo d’i. 

33Ladjï sa máma, mi tcholï ni gen Alona d’uo ni, mi ndak á le va d’i. 

34Azi hulong dum ala: Ang ma vud’ung kur tchod’ina, ang ndak á had’ami zu? A 
digim mbei abu kur gong mazi d’a toka. 

Duk ka yam zlad’a hAlonid’a 

35Jesus mi hum ala a dik wa ma duka woi abua, mi fumu, mi dum ala: Ang he 
gagazid’a yam Gor Sana zu? 

36Sa máma mi hulong dum ala: Salana, mam mi nge ba, an he gagazid’a kam ge? 

37Jesus mi dum ala: Ang wum wa da’. Ma nga mi dang zlad’a wana ni mamu. 

38Sa máma mi hulong dum ala: Salana, an hang gagazid’a. Mi grif kä, mi 
kud’uromu. 

39Jesus mi dala: An mba kur duniyad’a ná ka sariyad’a, kayam suma bei wed’a a 
we, suma wed’a a duk mi. 

40Fariziyê suma hiu suma a nga gevema, a hum zla ndata, a djobom ala: Ami ni 
duka mi zu? 

41Jesus mi dazi ala: Ladjï agi ni duka ni, agi nga ki tchod’a d’i. Wani ki 
tchetchemba agi nga dagi ala: Ami nga wamiya. Kayam ndata, tcho magid’a nga 
kak kä kagiya. 

Jean 10 

Ma pola ki tumiyôna 

1Jesus mi dazi ala: Gagazi, an nga ni dagiya, le sama nga mi kal avun kangâna 
hi tumiyônina d’uo ba, wani le mi dja’î kabo ma dingâ ni, mam mi sama kul ma 
tchi matna. 

2Wani sama nga mi kal avun kangânina, ni ma poltumiyôna. 

3Ma ngom vun kangânina mi malam vuna, mi yi tumiyô mama ki 
simiyêziya. Tumiyô mama a humum delemu, mi buzuguzi woi abua mi. 

4Ata yima mi buzuk tumiyô mama woi abu petna, nga mi tit 
avoroziya.Tumiyôna a nga tit ad’um mi, kayam azi humum delemu. 

5Azi mba tit ad’u sama ding ngi, wani a mba djang ngei abomu, kayam me a nga 
hum del sama ding ngi. 

6Jesus mi dazi zla d’a d’ogol ndata, wani azi we nga ad’u zla d’a mi dazizid’a d’i. 

Jesus ni Ma pol ma djivina 

7Kayam ndata, Jesus mi dazi kua ala: Gagazi, an nga ni dagiya, an ni vun kangâna 
hi tumiyônina. 

8Suma a mba avorona pet a ni suma kul suma tchi matna, wani tumiyôna a nga 
humuzi delezi d’i. 

9An ni vun kangâna. Le sama kal ata vun máma ni, mba mi fe suta, mba mi kal 
kuru, mba mi ndabua, mba mi fe yima te hatna. 

10Ma kula mi mba ná kula, ná tchi matna, ná b’lak ahlena mi. An mba ni kayam azi 
fe arid’a, a fat kam kua kam kua. 

11An ni Ma pol tumiyô ma djivina. Ma pol tumiyô ma djivina nga mi he tam mbei 
yam tumiyôna. 

12Sama le sun nda beged’a ni ma pol tumiyôna d’i, tumiyôna a ni mama d’uo mi. 
Le mi we ngûna nga djïya ni, mi artumiyôna woyo, mi ringâ. Ngûna mi mba, mi 
vik tumiyôna, mi b’rawazi woi yayak. 

13Mi ringâ kayam mam mi sama le sun nda beged’a, nga mi djib’er 
yam tumiyôna d’i. 

14-15An ni Ma pol tumiyô ma djivina. D’igi Abun mi wan an wAbun mi na, an 
we tumiyô mana, tumiyô mana a wan mi. Kayam ndata, an nga ni he tan ndei á 
matna yam tumiyô mana. 

16An nga ki tumiyôsuma dingâ kua, suma a nga kur kangâ ma wana d’uo na. Mbeî 
an mba ni mbazi kur mi. Azi mba humun delenu, azi mba mbut ades ma tuna, ma 
polozina ni tu mi. 

17Abun nga mi le kanu, kayamba an nga ni he tan ndei á matnid’a, an mba zlit tan 
akulo kua mi. 

18Sana nga kad’enga á tchan ndi, wani an tanda nga ni he tan ndei á matna. An 
nga kad’enga á he tan ndeyo, an nga kad’enga á tchol tan akulo mi. NAbun ba, mi 
han vun ma he máma. 

19Kayam ndata, wala ti tchol aduk Juif-fâ kua yam zla ndata. 

20Suma ablaud’a adigazi a dala: Mi nga ki muzuk ma tchona kurumu, mi gurut ni 
gurud’a. Ni kayam me ba, agi humugizi ge? 

21Suma hiuna a dala: Sama nga ki muzuk ma tchona kuruma, mi ndak á de zla d’a 
hina d’a d’i. Muzuk ma tchona mi ndak á mal ir suma duka woi zu? 

Juif-fâ a noî Jesus woyo 

22Vun til ma a tin gong nga kud’ora hAlonid’a irat vatna nga avo Jerusalem, ni til 
ma ab’lenga. 

23Jesus nga mi poi kur gong nga kud’ora hAlonid’a, ad’u azangâ hi Salomon-na. 

24Kayam ndata, Juif-fâ a nguyumu, a djobom ala: Ni mindja ba, ang arami bei le 
gigrita ge? Le angî Mesi-yu ni, ang dami woi mbak. 

25Jesus mi hulong dazi ala: An dagiya wa, wani agi hagi nga gagazid’a kan ndi. Sun 
nda an lat ki simiyê Abunda nga d’i le glangâsâ kanu, 

26wani agi nga hagi gagazid’a d’i, kayam agi nga aduk tumiyô mana d’i. 

27Tumiyô mana a nga humun delenu. An waziya, azi nga tit ad’un mi. 

28An hazi ari d’a didinda, azi mba bo d’i, sama mba mi prud’uzi woi abona nga d’i. 

29Abun ma handjina ni Ma kal ahlena petna. Sama ndak á prud’uzi woi abo Abuna 
nga d’i. 

30Ami kAbun ni tu. 

31Juif-fâ a yo ahinad’a kua á durumu. 

32Jesus mi hulong dazi ala: An tagagi sun nda djivi d’a ngola hAbunda. Ni yam sun 
me ba, agi min durun kahinad’a ge? 

33Juif-fâ a hulong dum ala: Ni yam sun nda djivid’a ba, ami min durung kahinad’a 
d’i, wani kayamba ang nga las Alonid’a. Ang tang ma ala ni sana na, ang mbut tang 
ala angî Alona. 

34Jesus mi hulong dazi ala: A b’ir kur gat magid’a ala: Alona mi dazi ala: Agi 
nalona d’uo zu? 

35Le Alona mi yi suma zla mamba mba atazi adjeuna ala alona, le b’ira hAlonid’a 
ndak á mbut tuo ni, 

36ni nana ba, agi nga dagi yam an ma Abun mi manan mi sununï kur duniyad’ina 
ala: Ang nga las Alona, ni kayamba an dala: An nAlona Goroma d’a zu? 

37Le an nga ni le sunda hAbunda d’uo ni, agi hagi gagazid’a kan ndi. 

38Wani le an nga ni lad’u ni, agi le hagi gagazid’a kan nduo pî, agi hagi gagazid’a 
yam sun ndata. Hina wani, agi mba wagi tetet ala Abun nga kurunu, an nga kur 
Abun mi. 

39Kayam ndata, azi halam kua á ved’a, wani mi nde woi aboziya. 

40Jesus mi hulong abo alum ma Jurdê-na, ata yima Jean mi le suma batemba kua 
avo’â, mi kak sä kua. 

41Suma ablaud’a a mba gevemu, a dala: Jean mi le nga vama ndandal yam tu d’i, 
wani zla d’a pet ta mam dat yam sa mámid’a ni gagazi. 

42Ata yi máma, suma ablaud’a a he gagazid’a kamu. 

Jean 11 

Matna hi Lazar-râ 

1Sana tu, simiyêm ala Lazar mi nga tugud’eid’a. Mi ni kur azì ma Betani-na zlapa 
ki b’oziyom suma aropma Marie azi ki Marta. 

2Ni Marie d’a vo mbul ma his ma afufuîna yam asem Salad’a ti sed’emzi woi ki 
tumus sa katid’a, ni d’a wiyetna Lazar mi nga tugud’eid’id’a. 

3Kayam ndata, b’oziyoma a sun yam Jesus, a dum ala: Salamina, gola! Ma ang le 
kam heîna, mi nga tugud’eid’a. 

4Kid’a Jesus mi hum zla ndatid’a, mi dazi ala: Tugud’ei mamba ndak á tchum mbi, 
wani ná tak subura hAlonid’a tala á suburun an Alona Goroma d’a. 

5Jesus mi le yam Marta azi ki wiyeta ki Lazar mi. 

6Kid’a Jesus mi hum ala Lazar nga tugud’eid’a d’a, mi kak sä ata yima mi nga 
kuana burâ mbà. 

7Bugola, mi de mi suma hata ala: Ar ei hulongeî avo Jude. 

8Suma hata a dum ala: Ma hat suma, Juif-fâ a halang á durâ kahinad’a ka 
tchetchem wana. Ang dok hulong kua d’ei? 

9Jesus mi hulong dazi ala: Lera nga dogo yam mbà kur afat ta tud’a d’uo zu? Le 
sana nga mi tit faleya ni, va nga mi dabam asem mbi, kayam me nga mi we b’od’a 
hi duniyad’id’a. 

10Wani le sana nga mi tit andjege ni, va mba mi dabam asemu, kayam b’od’a nga 
avorom mbi. 

11Bugol zla ndata mi dazi ala: Baneina Lazar, mi bur wa sena, wani an i ni zlid’im 
akulo. 

12Kayam ndata, mam suma hata a dum ala: Salamina, le mi burî sena ni, mba mi 
tchol akulo. 

13Jesus mi de ni zla mad’amu, wani a djib’er ala mi de ni yam sen ma hawana. 

14Kayam ndata, Jesus mi dazi woi mbak ala: Lazar mi mit wa. 

15An nga ki furîd’a kagi kayamba an sä kua d’uo d’a, kayam agi fagi lovota á hagi 
gagazid’a. Ar ei i gevemu. 

16Toma ma a yum ala Ngoneîna, mi de mi ndrom suma hata ala: Ar ei i boi ki Ma 
hat suma mi. 

Jesus ni Ma tchol suma matna ni Ma hazi arid’a mi na 

17Kid’a Jesus mi mbazid’a, mi hum ala Lazar mi le wa burâ fid’i kur zula da’. 

18Betani ni go ki Jerusalem, adigazi ni d’igi kilometred’a hindi na. 

19Juif-fâ ablaud’a a mba gen Marta azi ki Marie á yorozi yam zla matna hi 
wiyezinina. 

20Kid’a Marta ti hum ala Jesus nga mi djïya d’a, ti i á d’ugulomu, wani Marie ti ar 
nga avo. 

21Marta ti de mi Jesus ala: Salana, ladjï ang nga ka hî ni, wiyena nga mi mit ti. 

22Wani ki tchetchemba, an wala ang le tchen ni me pî ata Alona ni, Alona mba mi 
hangziya. 

23Jesus mi dat ala: Wiye’â mba mi tchol akulo karid’a. 

24Marta ti dum ala: An wala mba mi tchol akulo aduk suma matna kur bur ma 
dabid’a. 

25Jesus mi dat ala: An ni Ma tchol suma matna ni Ma hazi arid’a mi na. Sama he 
gagazid’a kana, le mi mid’u pî, mba mi kaka karid’a. 

26Sama lara pî ma nga karid’a ma nga he gagazid’a kana, mba mi mit ti gak didin. 
Ndak he gagazid’a yam zla ndata zu? 

27Ti dum ala: Â, Salana, an he wa gagazid’a ala angî Mesi Alona Gorom ma nga mi 
mba kur duniyad’ina. 

Jesus mi tchiya 

28Bugol la Marta ti de zla ndata dad’a, ti i yi wiyeta Marie gumunu, ti dat ala: Ma 
hat suma mi mba wa, nga mi yagu. 

29Kid’a Marie ti hum hina d’a, ti tchol atogo zak, ti i gen Jesus. 

30Jesus nga bei kal avo hurazina tua, wani mi nga nata yima Marta d’ugulom 
kuana. 

31Juif suma a nga kak kä gevet avo hatat á yorotna, a wat kid’a ti tchol atogo zak ti 
ndabud’a, a i ad’ud’u, a djib’er ala: Ti i ni sä hî yam asud’a á tchina. 

32Kid’a Marie ti mbaza ata yima Jesus mi nga kuanid’a, ti wumu, ti grif kä 
avoromu, ti dum ala: Salana, ladjï ang nga ka hî ni, wiyena nga mi mit ti. 

33Kid’a Jesus mi wat nga d’i tchiya, Juif suma a mba ki sed’etna a nga tchi mi d’a, 
mi hlihlik kurum krovo, hurum nga mi had’a, 

34mi djobozi ala: Agi gumî lara ge? A dum ala: Salamina, ang mbeï gola. 

35Jesus mi tchiya. 

36Kayam ndata, Juif-fâ a dala: Gol o d’a nga mi lat kamba. 

37Wani suma hiuna adigazi a dala: Sa máma ni ma mi mal ir sama duka woina. Mi 
ndak á d’el sama wana bei matna mi d’uo zu? 

Jesus mi tchol Lazar akulo karid’a 

38Jesus hlihlik kurum krovo kua, mi i yam asud’a. Asu ndata ni zul ahinad’a, a 
dugut vunat kahinad’a mi. 

39Jesus mi dazi ala: Agi ligad’agi ahinad’a woyo. Marta ma mitna wiyemba, ti dum 
ala: Salana, mi bu da’, kayam mi le burâ fid’i. 

40Jesus mi dat ala: An dak ala: Le ndak he gagazid’a ni, ndak mba d’i we subura 
hAlonid’a d’uo zu? 

41Kayam ndata, azi ligat ahina ndata woyo. Jesus mi hle iram akulo, mi dala: 
Abunu, an lang mersi kayamba ang humunda. 

42An we tcha ala ang nga humun teteu, wani an de ni yam ablau suma nguyun 
wana, kayam azi fe lovota á he gagazid’a ala ni ang ba, sununïya. 

43Kid’a mi de zla ndata dad’a, mi de ki delem akulo ala: Lazar, ang nde woyo. 

44Sama mitna mi nde woyo, abom kasem d’uta ki baktana ki barud’a djinda kam 
mi. Jesus mi dazi ala: Agi bud’um mbeyo, agi aram mi iya. 

Juif-fâ a ndjak vunazi yam Jesus 
(Gol Mat 26.1-5, Mar 14.1-2, Luc 22.1-2) 

45Ablau Juif suma a mba gen Marie-na, a wahle suma mi lazina, a he gagazid’a 
kamu. 

46Wani suma hiuna adigazi a i gen Fariziyêna, a dazi yam ahle suma Jesus mi 
lazina. 

47Kayam ndata, nglo suma ngat buzuna azi ki Fariziyêna a tok suma b’ak zlad’a, a 
djop tazi ala: Ei lei ni nana? Kayam sa máma nga mi lahle suma ndandalâ ngola. 

48Le ei aram hina ni, suma pet a mba he gagazid’a kamu, Romê-na a mba mba á 
b’lagei gong mei d’a kud’ora hAlonid’a woi kandjavei pet. 

49Wani ma dingâ tu adigazi simiyêm ala Kayif, ni ma ngol ma ngat buzuna kur 
biza ndata, mi dazi ala: Agi wagi nga va tu d’i. 

50Agi djib’eregi nga d’ala djivid’a kagi sana tu mi mit yam suma tala ar andjavei 
pet mi ba woi d’uo d’a d’i. 

51Mi de zla ndata ni yam tam mbi, wani kayam mam mi ma ngol ma ngat buzuna 
kur biza ndata, mi djok vuna avok yam Jesus ala mba mi mit yam andjaf Juif-fâ, 

52ni kayam andjaf máma hol li, wani á tok Alona grom suma a b’rau woi yaya’â tu. 

53Kur bur máma a nde ndjak vunazi á tchum mbeyo. 

54Kayam ndata, Jesus mi dok tit nga aduk Juif-fâ pid’ak kuo d’a, mi tchol ata yi 
máma, mi i kur ambas sa go ki fulîd’a, mi kal kur azì ma ngol ma simiyêm ala 
Efraim-ma, mi kak sä kua ki mam suma hata. 

55Vun til ma Pa’â hi Juif-fâ ar go. Suma ablaud’a kur ambasa teteng a i Jerusalem á 
mbut tazi yed’et avok vun til ma Pa’â. 

56Azi nga hal Jesus, a nga tchola kur gong nga kud’ora hAlonid’a, a de tazi ala: Agi 
djib’eregi nana ge? Mba mi mba vun tilâ d’uo zu? 

57Nglo suma ngat buzuna azi ki Fariziyêna a he vuna ala le sa mi we yima mi nga 
kuana ni, mi daziya, kayam azi i vumu. 

Jean 12 

Marie ti vo mbulâ yam asem Jesus 
(Gol Mat 26.6-13, Mar 14.3-9) 

1Bur ma vun til ma Pa’â ar karagaya, Jesus mi mba Betani ata yima Lazar ma mam 
tcholom akulo aduk suma matnina mi nga kuana. 

2Ata yi máma, a lum tena. Marta nga d’i lazi sunda, wani Lazar nga aduk suma a 
nga kak kä ki Jesus avun tenina. 

3Marie ti hle mbul nar ma d’igila hirwiling ma his ma afufuî ma guzum kal teglesâ 
ndak nus kilona, ti vom yam asem Jesus, ti sed’emzi woi ki tumus sa kata. Hur 
azina b’ik kä ki his ma afufuîna b’ib’ik. 

4Wani Judas Iskariyot ma tu ma aduk mam suma hata ma ar go á hum abo 
sumina, mi dala: 

5Ni kayam me ba, a gus mbul máma woi ir bege d’a hapa kikis hindi á he mi suma 
houd’a d’uo ge? 

6Mi de hina kayam mi le ni yam suma houd’a d’i, wani kayam mam mi sama kula, 
bid’im mba gurzud’a nga nabomu, nga mi kul bege d’a azi nga tchugut kura mi. 

7Kayam ndata, Jesus mi dala: Agi arad’u! Agi arat ti ngom mbul máma yam bur 
ma tos mana. 

8Kayam agi nga ki suma houd’a teteu, wani an nga ki sed’egi teteu d’i. 

Juif-fâ a ndjak vunazi yam Lazar 

9Kid’a ablau suma ngola aduk Juif-fâ a hum ala Jesus mi nga avo Betani-d’a, a 
mba, wani a mba ná we Jesus hol li, wani ná gol Lazar ma mam tcholom akulo 
aduk suma matnina mi. 

10Wani nglo suma ngat buzuna a ndjak vunazi á tchi Lazar woyo, 

11kayam ablau Juif a wal lei ki sed’ezi ni kayam mamu, a he gagazid’a yam Jesus. 

Jesus mi kal kur Jerusalem 
(Gol Mat 21.1-11, Mar 11.1-11, Luc 19.28-40) 

12Tcha ndjivinda ablau suma ngola a mba vun tilâ a hum ala Jesus nga mi mba 
Jerusalem. 

13A yo hum tumura aboziya, a buzuk kei á d’ugulomu, a de ki delezi akulo ala: Ei 
suburi Alona. Ar Alona mi b’e vunam yam sama nga mi mba ki simiyê Ma 
didinina. Ar Alona mi b’e vunam yam Amulâ hi Israel-lîna mi. 

14Jesus mi fe gor korona, mi nga kam d’igi a b’ir kur mbaktumba hAlonid’a na ala: 

15Agi suma Siyon-na, agi lagi mandar ri. Gola! Amul magina nga mi djïya, mi nga 
kak kä yam gor korona. 

16Mam suma hata a we nga ad’u zla ndata avok ki, wani kid’a Alona mi hlum 
akulo mi suburumba, humazi gazi yam zla d’a mbaktumba hAlonid’a ti dat kamba 
kahle suma azi lazi ki sed’ema mi. 

17Suma pet suma a nga ki Jesus ata yima mi yi Lazar woi kur zula mi tcholom 
akulo aduk suma matnina, a le glangâsâ yam ahle ndazina. 

18Kayam ndata, ablau suma a buzuk kei á d’ugulomu, kayam a hum zla vama 
simat ma mi luma. 

19Kayam ndata, Fariziyêna a de tazi ala: Agi gologiya, suma pet a nga i gevemu. 
Agi ndak á lagi va d’uo d’a. 

Gre’â a min á we Jesus 

20Grek suma dingâ a nga aduk suma a i á kud’or Alona ata yima vun tilâ na. 

21Azi i gen Filip ma Betsaida ma Galile-na, a djobom ala: Sama ngolâ, ami min 
wami Jesus. 

22Filip mi i de mi Andre, azi djak a i de mi Jesus. 

23Jesus mi hulong dazi ala: Yina ndak wa kayam Alona mi suburun an Gor Sana. 

24Gagazi, an nga ni dagiya, le ir awuna nde kä, le mi mit tuo ni, mba mi arî ki 
tumba. Le mi mid’a ni, mba mi le irâ ablaud’a. 

25Sama le yam tama, mba mi ba tam mbeyo, wani sama noî tam mbei kur 
duniyad’ina, mba mi fe ari d’a didinda. 

26Le sana mi min á lan sunda ni, mbeî mi tit ad’unu, kayam yima an mba kak 
kuana, man ma sunda mba mi kak kua mi. Le sana nga mi lan sunda ni, Abun mba 
mi hum ngola. 

Jesus mi de woi yam mad’amu 

27Jesus mi dala: Ki tchetchemba, vunadigan ndi pat fek, an mba ni de nana ge? An 
mba ni dala: Abunu, ang sud’un ndei ata ler ra wanda zu? Hawa, ni kayam ndata 
ba, an mba á fe ndaka kur ler ra wanda. 

28Abunu, ang subur simiyêngû. Kayam ndata, dela ti tcholï akulo ti dala: An 
suburum wa da’, an mba hulong suburum kua d’ei. 

29Kayam ndata, ablau suma a nga tchola ata yi mámina, a hum del ndata, a de tazi 
ala: Nalona ba, mi breyâ. Suma hiuna ala: Ni malaikana ba, mi de zlad’a ki 
sed’emu. 

30Jesus mi hulong dazi ala: Del ndata ti de ni kan an ndi, wani ti de ni kagi agiya. 

31Ki tchetchemba, sariyad’a nga yam duniya ndata, an mba ni dik ma te yam 
duniya ndatina woi abua. 

32Fata a gaban akulod’a, an mba ni tanï suma pet gevenu. 

33Mi de hina ná tak mad’am ma mam mba mi mitna. 

34Ablau suma a hulong dum ala: Ami humumi kur gat meid’a ala Mesi mba mi kak 
gak didinu mi na. Ni nana ba, ang dala mbeî a mba gap Gor Sana akulo ge? Gor 
Sana ni nge ge? 

35Kayam ndata, Jesus mi dazi ala: B’od’a nga ki sed’egi tua ndjö. Agi tid’igi kur b’o 
d’a nga ki sed’egid’a, kayam ar nduvunda ti mba kagi d’i. Sama nga mi tit kur 
nduvundina, nga mi we yima mi i kuana d’i. 

36Ata yima b’od’a ti nga ki sed’egina, ar agi hagi gagazid’a kad’u, kayam agi 
mbud’ugi suma hi b’od’ina. 

Juif-fâ a he nga gagazid’a yam Jesus d’i 

Kid’a Jesus mi de zla ndata dad’a, mi iya, mi ngei tam mbei iraziya. 

37Mi lazi ahle suma ndandalâ ngola hina pî, a he nga gagazid’a kam mbi. 

38Ni kayam zla d’a ma djok vun Alona Isai mi dat ala: Salad’a, ni nge ba, mi he 
gagazid’a yam zla d’a ami tchat walata ge? Ni nge ba, Ma didina mi tagam ad’eng 
mamba ge d’a ndak memet. 

39Kayam ndata, azi ndak á he gagazid’a d’i, kayam Isai mi de kua ala: 

40Alona mi duguzi iraziya, mi b’alazi huruzi mi, kayam azi we ki irazi d’i, azi 
wad’ud’a kuruzi d’uo mi tala azi mbut huruzi mi sud’uziya d’a. 

41Isai mi de zla ndata hina, kayam mi we subura hi Jesus-d’a, mi de kam mi. 

42Hina pî, suma ablaud’a aduk suma nglona a he gagazid’a kamu, wani a de nga 
woi pid’ak kuo kayam azi le ni mandara Fariziyêna tala azi digizi woi abu kur 
gong mazi d’a toka d’uo d’a. 

43Ni kayam azi min ni subura hi sumid’a kal subura hAlonid’a. 

Zla d’a ded’a hi Jesus-d’a mba d’i ka sariyad’a yam suma 

44Jesus mi de ki delem akulo ala: Sama he gagazid’a kana, mi he ni gagazid’a kan 
an ndi, wani mi he ni gagazid’a yam mam ma sununïna. 

45Sama wan ki irama, mi we ni mam ma mi sununïna. 

46An ni b’o d’a mba kur duniyad’id’a, kayam sama lara pî ma he gagazid’a kana, 
mba mi kak kur nduvunda d’i. 

47Le sama hum zla manda, le mi ngomot tuo ni, ni an ba ni kam sariyad’a kam 
mbi, kayam an mba kur duniyad’a ná ka sariyad’a yam suma yam andagad’ina d’i, 
wani á sut suma yam andagad’ina. 

48Sama noyôn ndei ma ve zla manda d’uo na, ma mba mi kam sariyad’a kama mi 
nga. Zla d’a an data, ni ndat ba, mba d’i kam sariyad’a kam kur bur ma dabid’a. 

49Kayam an nga ni de va yam tan ndi, wani Abun ma mi sununïna ba, mi han vuna 
yam vama an nga ni duma ki zla d’a an mba ni data mi. 

50An we vun mam ma hed’a nari d’a didinda. Kayam ndata, zla d’a an nga ni data, 
an de ni d’igi Abun dan na mi. 

Jean 13 

DIMAS SA DABI D’A JESUS MI LAT GO KI JERUSALEM-MBA 
(13–19) 

Jesus mi mbus mam suma hata aseziya 

1Avok vun til ma Pa’â, ata yima Jesus mi we ler mam mba mba go á ar duniyad’a á 
hulong gen Abuma, mi le yam mam suma kur duniyad’ina le d’a kal papad’a. 

2Avok tena, Diable mi kal wa zlad’a kur Judas Iskariyot Simon goroma á he Jesus 
abo suma. Kid’a azi nga avun tena tua d’a, 

3Jesus mi wala Abum mi hum wa ahlena pet abomu, mam tcholï ni gevemu, nga 
mi hulong gevem mi d’a, 

4mi tchol akulo avun tena, mi fok baru mama woyo, mi yo baru d’a set tad’a, mi 
djinit furumu. 

5Bugola, mi vo mbina kur tazana, mi nde mbus mam suma hata aseziya, mi 
sed’ezi asezi woi ki baru d’a mi djinit furumba. 

6Ata yima mi mba yam Simon Pierre-râ, Pierre mi dum ala: Salana, ni ang ba, 
mbuzun asen ndju? 

7Jesus mi hulong dum ala: Vama an luma, ang nga wum ka tchetchem mbi, wani 
ang mba wum ad’um bugolo. 

8Pierre mi hulong dum ala: Ang ndak á mbuzun asen ndi. Jesus mi hulong dum 
ala: Le an mbuzung aseng nguo ni, angî mana d’i. 

9Simon Pierre mi dum ala: Salana, ang mbuzun nasen hol li, wani ang mbuzun 
abon ki yan mi. 

10Jesus mi dum ala: Sama mbus tam dana, nga mi hal mbusa d’i, arî asem hol, 
kayam tam pet ni yed’et. Agi ni yed’et, wani agi nga ni yed’et pet ti. 

11Jesus mi we wa ma mba mi hum abo sumina. Ni kayam ndata ba, mi dala: Agi 
nga ni yed’et pet ti. 

12Bugol la mi mbuzuzi asezi dad’a, mi yo baru mama, mi tchugum atamu, mi 
hulong kak kä, mi dazi ala: Agi wagi ad’u vama an lagizi wana ko zu? 

13Agi nga yan ala Ma hat suma, Salamina. Agi yan nata yad’u, kayam an ni mamu. 

14Le an ni Salagina ni ma had’agina mi ba, ni mbuzugi asegiya ni, agi pî mbuzugi 
asem tagi na mi. 

15Kayam an simad’agi wa, agi lagi d’igi an lagi na mi. 

16Gagazi, an nga ni dagiya, azongâ nga mi kal salama ki ngola d’i. Ma a sunuma 
nga mi kal salam ma sunuma ki ngola d’uo mi. 

17Le agi wagi ahle ndazina, le agi lagi sunda kazi mi ni, agi lagi furîd’a. 

18An de ni kagi pet ti, an we suma an manazina. Ni kayam zla d’a a b’irit kur 
mbaktumba hAlonid’a ala: Mam ma nga mi te tena ki sed’ena, mi mbut iram mi 
kak djangûna ki sed’enu d’a ndak memet. 

19Ki tchetchemba, an nga ni dagi avok va máma bei mbad’a, kayam fata mi 
mbad’a, agi mba hagi gagazid’a ala an ni Ma nga na. 

20Gagazi, an nga ni dagiya, sama ve sama an sunuma atama, mi van ni anu. Sama 
van an atama, mi ve nAbun ma mi sununïna atam mi. 

Jesus mi de woi ala Judas mba mi hum abo suma 
(Gol Mat 26.20-25, Mar 14.17-21, Luc 22.21-23) 

21Kid’a Jesus mi de zla ndata dad’a, hurum hat ngola, mi lazi glangâsâ woi ala: 
Gagazi, an nga ni dagiya, ma dingâ tu adigagi mba mi han abo suma. 

22Suma hata a nde gol ir taziya, kayam me a we nga sama mam nga mi de kama 
d’i. 

23Ma dingâ aduk mam suma hata, ni ma Jesus mi le kam heîna, mi nga kaka kä 
avun tena go ki Jesus. 

24Simon Pierre mi lum abomu, mi djobom ala: Ang djop Jesus go mi de ni yam nge 
ge? 

25Ma hata ma mi nga go ki Jesus ma deng tam atama, mi djobom ala: Salana, ni 
nge ge? 

26Jesus mi hulong dum ala: Ma an nga ni duvun avuna ni humzina, ni mamu. Ata 
yi máma, mi duvun avuna, mi hum mi Judas Simon Iskariyot goroma. 

27Bugol la Judas mi vavuna dad’a, Seitan mi kal kurumu. Kayam ndata, Jesus mi 
de mi Judas ala: Vama ang luma, ang lum atogo. 

28Wani aduk suma a nga ki sed’em avun tenina pet, sama wäd’u zla d’a mi 
dumzid’ina nga d’i. 

29Kayam Judas ni sama bid’im mba gurzud’a nga aboma, suma hiuna a djib’er ala 
Jesus mi dum ala: Ang i guzî ahle suma ei minizi á vun tilîna, d’oze, Ang i he ni va 
mi suma hohoud’a kla ge. 

30Kid’a Judas mi vavu máma dad’a, ata yi máma na wat mi ndabua, yina mbut 
andjege da’. 

Vun ma he ma awilina 

31Kid’a Judas mi ndabu dad’a, Jesus mi dala: Ki tchetchemba, subura hi an Gor 
Sanid’a ti nde woyo, subura hAlonid’a mba d’i nde woi kan mi. 

32Le subura hAlonid’a ti nde woi kanu ni, Alona mba mi nde subura hi an Gor 
Sanid’a woi kam mam tamba, mba mi le atogo zak mi. 

33Grona, an nga ki sed’egi tua ndjö. Agi mba halanu, wani d’igi an de mi Juif-fâ na 
ala: Yima an i kuana, agi ndak á igi kua d’i, ki tchetchemba an nga ni dagi hina mi. 

34An nga ni hagi vun ma he ma awilina ala: Ar agi lagi yam tagiya. D’igi an le kagi 
na, ar agi lagi yam tagi na mi. 

35Le agi nga lagi od’a yam tagiya ni, suma pet a mba wala agi ni man suma hata. 

Jesus mi de woi yam tin vuna hi Pierre-râ 
(Gol Mat 26.31-35, Mar 14.27-31, Luc 22.31-34) 

36Simon Pierre mi dum ala: Salana, ang i ni lara ge? Jesus mi hulong dum ala: 
Yima an i kuana, ang ndak á i ad’un ki tchetchemba d’i, wani ang mba iza ad’un ni 
bugol tua. 

37Pierre mi dum ala: Salana, ni kayam me ba, an ndak á tit ad’ung ka tchetchem 
mbuo ge? An min he tan ndei kangû. 

38Jesus mi hulong dum ala: Ang min he tang ngei kan ndju? Gagazi, an nga ni 
dangû, avok ahle’â bei hela, ang mba tin vunang kan yang hindi ala ang wan nga 
d’i. 

Jean 14 

Jesus ni lovot ta i gen Abui Alonid’a 

1Jesus mi dazi ala: Ar hurugi hat ti. Ar agi hagi gagazid’a yam Alona, ar agi hagi 
gagazid’a kan an mi. 

2Kur azina hAbuna yima kaka nga ngola. Ladjï na d’uo ni, an dagiya wa. An nga ni 
i á min yina kagiya. 

3Le an i wa ni min wa yina kagiya ni, an mba hulongî á yogi sä gevenu, kayam 
yima an nga kak kuana, agi mba kagagi kua mi. 

4Lovot ta an nga ni i kuad’a, agi wad’u. 

5Toma mi dum ala: Salamina, ami wami nga yima ang nga i kuana d’i. Ami mba 
wami lovot ndata ni nana ge? 

6Jesus mi dum ala: An ni lovota, an ni gagazid’a, an narid’a mi. Sama i gen Abun 
bei an na nga d’i. 

7Le agi wan wa ni, agi mba wagi Abun mi. Ki tchetchemba kavok hî agi wumu, agi 
golom mi. 

8Filip mi dum ala: Salamina, ang tagami Abungû. Hina wani, ndagamiya. 

9Jesus mi dum ala: Filip, an kak ki sed’egi dei gak ini, ang wan nga d’uo? Sama 
wana, mi wAbun mi. Ni nana ba, ang dala: Ang tagami Abung nge? 

10Ang nga he gagazid’a ala an nga kur Abunu, Abun mi nga kurun mi d’uo zu? Zla 
d’a an nga ni dagizi d’a wanda ni manda d’i, nAbun ma nga kuruna ba, nga mi 
ndak vun sun mamba. 

11Agi hagi gagazid’a kan ala an nga kur Abunu, Abun mi nga kurun mi. Hina d’uo 
pî, ar agi hagi gagazid’a kan yam sun nda an lata. 

12Gagazi, an nga ni dagiya, sama he gagazid’a kana, sun nda an lata, mam mba mi 
lat na mi. Mam mba mi le sun nda ngol la kal la wanda, kayam an nga ni i gen 
Abunu. 

13Le ni me pî ma agi mba tchenegizi ki simiyên abo Abuna, an mba lagiziya, 
kayam me an Goroma ni nde subura hAbunda woyo. 

14Le agi tchenegi va ki simiyên abo Abunu ni, an mba ni lumu. 

Jesus mi hle vunam á sunï Muzuk ma bei tchod’ina 

15Jesus mi dazi kua ala: Le agi lagi kanu ni, agi ngomogi vun man ma hed’a. 

16An mba ni tchen Abunu, mam mba mi hagi Ma ndjun ma ding ma mba mi kak ki 
sed’egi gak didina. 

17Mam mi Muzuk ma tak gagazid’a hAlonid’a woi ma suma duniyad’a a ndak á 
vum kuruzi d’uo na, kayam a golom nga d’i, a wum nga d’uo mi. Wani agiya, agi 
wumu, kayam mi nga zlapa ki sed’egiya, mba mi kak kurugi mi. 

18An mba ni aragi hokuyod’a d’i, an mba ni hulongî gevegiya. 

19Ar ndjö, suma duniyad’a a mba wan nduo d’a, wani agi mba wan kayam an nga 
karid’a, agi mba kagagi karid’a mi. 

20Kur bur máma agi mba wagi ala an nga kur Abunu, agi nga zlapa tu ki anu, an 
nga kurugi mi. 

21Sama ve vun man ma hed’a ma nga mi ngomoma, ni ma nga mi le kana. Sama 
nga mi le kana, Abun mba mi le kamu, an mba ni le kam an mba ni tagam tan mi. 

22Judas, nga ni Iskariyot ti, mi dum ala: Salamina, ni me mba mi le ba, mbeî ang 
mba tak tang mi amiya, wani ang mba tak tang mi suma duniyad’a d’uo ge? 

23Jesus mi hulong dum ala: Le sama le kanu ni, mam mba mi ngom zla manda, 
Abun mba mi le kam mi. Ami kAbun mba mbami gevemu, ami mba kagami ki 
sed’em mi. 

24Sama le kan nduo na, nga mi ngom zla manda d’i. Zla d’a agi humut avunanda ni 
manda d’i, wani ni zlad’a hAbun ma mi sununïnid’a. 

25Kid’a an nga ki sed’egid’a, an dagi wa ahle ndazina. 

26Wani Ma ndjunda, nala, Muzuk ma bei tchod’a ba ma Abun mba sunumï ki 
simiyêna, mam mba mi had’agi ahlena pet, mba mi gagi humagi yam ahlena pet 
suma an dagizina mi. 

27An aragi b’leng nga halasa, an hagi b’leng nga halas manda, an hagizi nga ni d’igi 
suma duniyad’a a nga he na d’i. Ar hurugi mi hat ti, ar agi lagi mandar ruo mi. 

28Agi humugi wa an dagi ala: An nga ni iya, an mba ni hulongî gevegiya. Ladjï agi 
lagi kanu ni, agi mba lagi ni furîd’a kayambala an nga ni i gen Abunu d’a, kayam 
Abun mi kalan ki ngola. 

29Ki tchetchemba, an dagi wa avok ahle ndazina bei led’a, kayam fata a mba led’a, 
agi hagi gagazid’a. 

30An dok de zla ki sed’egi ngol luo d’a, kayam ma te yamba hi duniyad’a nga mi 
djïya. Mi nga kad’enga kan ndi, 

31wani mbeî suma kur duniyad’ina a wala an nga ni le yam Abunu, an nga ni le 
d’igi Abun mi han vuna na mi. Agi fagagi akulo, ei i sä hî. 

Jean 15 

Jesus ni guguzlu d’a gagazid’a 

1Jesus mi dazi ala: An ni guguzlu d’a gagazid’a, Abun ni sama ngomotna. 

2Abo ma lara pî ma nga atana, le nga mi vut tuo ni, mam mba mi kam mbeyo. Abo 
ma nga mi vutna, mam nga mi tchawam abom mbeyo, kayam mi hulong mi vut 
vut ta kala. 

3Kayam hat ta an had’agid’a, agi mbud’ugi wa suma memetna. 

4Kagagi zlapa tu ki sed’enu, an mba kak kurugi mi. Abo guguzlud’a ndak á vut 
yam tat ti, mbeî nata abuwad’u. Hina mi, agi le kagagi zlapa tu ki sed’en nduo ni, 
agi ndak á vud’ugi d’uo mi. 

5An ni guguzlud’a, agi nabona. Sama nga kaka zlapa tu ki sed’ena, an nga kurum 
mi. Hina wani, mba mi vut ngola, kayam bei an ba ni, agi ndak á lagi va yam tagi 
d’i. 

6Le sama nga kaka zlapa tu ki sed’en nduo ni, Abun mba mi gum mbei d’igi a gabo 
guguzlud’a woi na, mba mi so woi mi. Bugola, a togomu, a tchugum aduk akud’a, a 
ngalam mbeyo. 

7Le agi nga kaka zlapa tu ki sed’enu, le zla manda nga kaka kurugi mi ni, agi 
tchenegi ni me pî ma agi minigizi abo Abuna, agi mba fagiziya. 

8Le agi nga vud’ugi ngola ni, agi mba suburugi Abunu. Hina, agi mba tagagi woi 
ala agi ni man suma hata. 

9D’igi Abun mi le kan na, an nga ni le kagi na mi. Ar agi kagagi kur o manda. 

10Le agi nga ngomogi vun man ma hed’a ni, agi mba kagagi kur o manda, d’igi an 
ngom vun ma hed’a hAbuna na, an nga kaka kur o mamba na mi. 

11An dagi ahle ndazina kayam agi lagi furîd’a kanu, kayam furî magid’a ndak 
memet mi. 

12Wana ni vun man ma hed’a: Ar agi lagi yam tagi d’igi an le kagi na mi. 

13Le sana mi he tam mbei yam buniyôma ni, o d’a ngol la kal ndata nga d’i. 

14Le agi nga lagi ahle suma an hagi vuna kazina ni, agi ni buniyôn suma 
kokodjona. 

15An dok yagi azungeîna d’uo d’a, kayam azongâ nga mi we vama salama mi luma 
d’i. Wani an yagi buniyôn suma kokodjona, kayam ahlena pet suma an humuzï 
avun Abuna, an tagagiziya wa. 

16Ni agi ba, manan ndi, wani ni an ba ni managi ni tinigiya, kayam agi i vud’ugiya, 
vut magid’a ti i avogovok mi. Hina wani, vama lara pî ma agi tchenegi Abun kam 
ki simiyêna, mam mba hagiziya. 

17Wana ni vama an hagi vuna kama: Agi lagi yam tagiya. 

Suma kur duniyad’ina a nga noî Christ ki sum mama woyo 

18Jesus mi dazi kua ala: Le suma kur duniyad’ina a noyôgiya ni, agi wagi ala a 
noyôn an adjewe. 

19Ladjï agi ni suma hi duniyad’ina ni, suma kur duniyad’ina a mba le kagi d’igi 
sum matna na. Wani agi ni suma hi duniyad’ina d’i, kayam an managi woi aduk 
sum matna. Kayam ndata, suma kur duniyad’ina a nga noyôgiya. 

20Agi djib’eregi yam zla d’a an dagizid’a ala: Azongâ nga mi kal salama d’uo d’a. Le 
azi djobon vunanu ni, a mba djobogi vunagi hina mi. Le azi ngom zla manda ni, a 
mba ngom zla magid’a mi. 

21Wani a mba lagi ahle ndazina pet kayam anu, kayam azi we nga mam ma 
sununïna d’i. 

22Ladjï an mba á dazi zlad’a d’uo ni, azi nga ki tchod’a d’i, wani ki tchetchemba, 
azi nga ki vun ma tinda yam tcho mazid’a d’uo d’a. 

23Sama noyôna, mi noî nAbun mi. 

24Ladjï an le sun nda sama ding mi ndak á lat tuo d’a adigazi d’uo ni, azi nga ki 
tchod’a d’i, wani ki tchetchemba, azi wad’u, azi noyôn ndei kAbun djak. 

25Azi le hina kayam zla d’a a b’irit kur mbaktum mazi d’a gata ala: A noyôn ni 
hawa d’aru d’a ndak memet. 

26Ma ndjun ma an mba ni sunugizï gen Abuna, nala, Muzuk ma tak gagazid’a 
hAlonid’a woina, mba mi mba. Mba mi tcholï gen Abunu, mba mi le glangâsâ 
kanu. 

27Agi mba lagi glangâsâ kan mi, kayam agi nga ki sed’en ni kad’u tinda dei. 

Jean 16 

1An dagi ahle ndazina hina, kayam agi pugugi kä d’i. 

2Suma a mba digigi woi abu kur gongîyo mazi suma toka. Yina nga mi mba, ata yi 
máma, sama lara pî ma mba mi tchagina, mba mi djib’er ala mam le ni sunda 
mAlona. 

3Azi mba lagi hina kayam azi we nga Abun ndi, a wan nga an nduo mi. 

4Wani an dagi ahle ndazina hina, kayam fata yi máma mbad’a, agi mba djib’eregi 
yam zla d’a an dagizid’a. 

Sunda hi Muzuk ma bei tchod’a ba nid’a 

Jesus mi dazi kua ala: An dagi nga ahle ndazina avok kei d’i, kayam an nga ki 
sed’egiya. 

5Ki tchetchemba, an nga ni i gen mam ma sununïna, wani sama adigagi ma 
djobon ala: Ang i ni lara ge na nga d’i. 

6Yam zla d’a an dangzid’a, agi hurugi nga mi hat ngola. 

7An nga ni dagi zla d’a gagazid’a. Ni djivid’a kagi d’ala an iya d’a. Le an i d’uo ni, 
Ma ndjunda mba mi mba kagi d’i. Le an iya ni, an mba ni sunugizïya. 

8Fata mi mbad’a, mba mi mal suma kur duniyad’ina irazi woi yam tcho mazid’a, 
yam d’ingêra, yam sariyad’a hAlonid’a mi. 

9Mba mi malazi irazi woi yam tcho mazid’a kayamba azi nga he gagazid’a kan 
nduo d’a, 

10yam d’ingêra kayam an nga ni i gen Abunu, agi dok wan nduo d’a, 

11yam sariyad’a kayam Alona ka wa sariyad’a yam ma te yam duniyad’ina da’. 

12An nga ki zlad’a ngola tua á dagiziya, wani ki tchetchemba, agi ndak á vagizi 
kagi d’i. 

13Fata Muzuk ma tak gagazid’a hAlonid’ina mbad’a, mba mi tagagi gagazid’a pet, 
kayam mam mba mi de zlad’a ni yam tam mbi, wani ahle suma mam humuzina 
pet ba, mba mi dagiziya, mba mi tagagi ahle suma a nga mbana mi. 

14Mam mba suburunu, kayam mba mi yoï nahle suma atana ba, mba mi dagiziya. 

15Ahlena hAbuna pet ni mana. Kayam ndata, an dala: Mba mi yoï nahle suma 
atana ba, mba mi dagiziya. 

Hur ma wurana mba mi mbut hur ma hapma 

16Jesus mi dazi kua ala: Ar ndjö, agi mba wan ndi, bugol ndjö, agi mba wan kua. 

17Kayam ndata, suma dingâ aduk mam suma hata a de tazi ala: Zla d’a mam deizi 
ndata, ad’ut nana ge? Tala: Ar ndjö, agi mba wan ndi, bugol ndjö, agi mba wan 
kua, kayam an nga ni i gen Abunu d’a. 

18Kayam ndata, a dala: Zla d’a mi dat ala: Ar ndjowu d’a, ad’ut nana ge? Ei wat nga 
ad’ut ti. 

19Jesus mi we tcha ala a nga min djobomu. Mi dazi ala: Agi nga djobogi tagi ni yam 
zla d’a an dala: Ar ndjö, agi mba wan ndi, bugol ndjö, agi mba wan kua d’a zu? 

20Gagazi, an nga ni dagiya, agi mba tchigi tchi ma hohoud’a, wani suma kur 
duniyad’ina a mba le furîd’a. Agi mba kagagi ki hur ma wurana, wani hur ma 
wura magina mba mi mbut hur ma hapma. 

21Le atchad’a hurut nga mi tat á vuta ni, ndat nga kur ndaka, kayam yi mat ma 
vuta mba wa. Le ti vut wa gorâ woi da ni, ti dok djib’er yam ndak mata d’uo d’a, 
kayam ti nga ki hur ma hapma, kayam ti vut wa sana woi kur duniyad’a. 

22Hina mi, ki tchetchemba, agi nga ki hur ma wurana. Wani an mba ni hulongî á 
gologi kua, agi mba lagi hur ma hapma. Sama mba mi walagi woi ki furî magid’ina 
nga d’i. 

23Kur bur máma agi mba djobon yam va d’i. Gagazi, an nga ni dagiya, agi le 
tchenegi Abun ni me pî ki simiyênu ni, mba mi hagiziya. 

24Avok dei gak ki tchetchemba, agi tchenem nga va ki simiyên ndi. Agi tchenegiya, 
agi mba fagiya, kayam furî magid’a ti ndak memet. 

Jesus ni ma kus duniyad’ina 

25Jesus mi dazi kua ala: An dagi ahle ndazina ni ki d’ogolâ. Yina nga mba, an dok 
dagi zlad’a ki d’ogolâ d’uo d’a, wani an mba ni dagi zlad’a woi yam Abun abu 
mbak. 

26Kur bur máma agi mba tchenem va ki simiyênu. An dagi nga ala: An mba ni 
tchen Abun kagiya d’i, 

27kayam Abun tamba nga mi le kagiya, ni kayamba agi lagi kanda, agi hagi 
gagazid’a ala an tcholï ni gen Alona d’a mi. 

28An tcholï ni gen Abunu, ni mba kur duniyad’a ka hî. Ki tchetchemba, an nga ni 
ar duniyad’a, an nga ni i gevemu. 

29Mam suma hata a dum ala: Gola! Ki tchetchemba, ang de zlad’a woi abu mbak 
bei d’ogolâ. 

30Ki tchetchemba, ami wami ala ang wahlena pet da’, sama dok mi djobong yam 
va nga d’uo d’a. Kayam ndata, ami hami gagazid’a ala ang tcholï ni gen Alona. 

31Jesus mi hulong dazi ala: Ki tchetchemba, agi hagi wa gagazid’a d’a? 

32Agi gologiya! Yina nga mba, ki tchetchemba mi mba wa, ata yi máma, agi mba 
b’rawagi woi yayak, nge nge pî mba mi i avo hatamu. Agi mba aran van tu, wani 
an nga van tu d’i, kayam Abun nga ki sed’enu. 

33An dagi ahle ndazina, ni yam zlap pa tu d’a ki sed’enda ba, agi mba fagi b’leng 
nga halasa. Agi mba fagi vun ma djopa kur duniyad’a ka hî, wani agi vagi tagiya, 
an kus wa yam duniyad’a. 

Jean 17 

Jesus mi tchen yam sum mama 

1Kid’a Jesus mi dahle ndazina dad’a, mi hle iram akulo, mi dala: Abunu, yina 
ndaga wa, ang suburunu, kayam an suburung mi. 

2Ang han wa ad’enga yam suma pet, kayam an he ari d’a didinda mi suma pet 
suma ang handjina. 

3Ari d’a didinda ba wana, nala, a wang ala ang tu nAlo ma gagazina, a wan ala an 
Jesus Christ ni ma ang sununïna mi. 

4An suburung wa yam andagad’a ka hî, an dap wa sun nda ang handji á led’id’a. 

5Abunu, ki tchetchemba, ang suburun avorong ki subur ra an nga ki sed’et 
avorong avok dei bei led’a hi duniyad’id’a. 

6An tagang simiyêng ngei mi suma ang handji kur duniyad’a ka hina. Azi ni 
mangâ; ni ang ba, handjiya, azi nga ngom zla manga mi. 

7Ki tchetchemba, ar azi wahlena pet suma ang handjina a tcholï natangû, 

8kayam zla d’a ang handjid’a, an haziziya wa. Azi vad’u, a wala: Gagazi, an tcholï 
ni gevengû, a he gagazid’a ala: Ni ang ba, sununïya. 

9An nga ni tcheneng kaziya, an nga ni tchenengî yam suma duniyad’a d’i, wani ni 
yam suma ang handjina, kayam azi ni mangâ. 

10Sum mana pet ni mangâ, sum mangâ pet ni mana, a suburun wa kazi mi. 

11An nga kur duniyad’a d’uo d’a, wani azi nga kur duniyad’a. An nga ni iza 
gevengû. Abun ma bei tchod’a, ang ngom suma ang handjina ki simiyêngû, kayam 
azi kak tu d’igi ei na. 

12Kid’a an nga ki sed’ezid’a, an ngomozi ki simiyêng ma ang handjina, an nga ni 
ngomozi mi. Sa adigazi tu ba nga woi d’i, ni ma a tinim á bad’a woina hol, kayam 
zla d’a a b’irit kur mbaktum mangid’a ti ndak memet. 

13Ki tchetchemba, an nga ni iza gevengû. An nga ni dahle ndazina kur duniyad’a, 
kayam furî man nda azi lat kanda ti ndak memet. 

14An hazi zla manga. Suma duniyad’a a noyôziya, kayam suma ang handji ndazina 
ni suma hi duniyad’ina d’i, d’igi an ni hi duniyad’ina d’uo na mi. 

15An nga ni tcheneng ala: Ang yozi woi kur duniyad’a na d’i, wani, Ang ngomozi 
abo Ma tchona. 

16Azi ni suma hi duniyad’ina d’i, d’igi an ni hi duniyad’ina d’uo na mi. 

17Ang mbud’uzi sum mangâ kayam gagazid’a, kayam zla manga ni zla d’a 
gagazid’a. 

18D’igi ang sununï kur duniyad’a na, an sunuzi kur duniyad’a na mi. 

19An hang tan kaziya, kayam azi tazi mbut mang suma gagazina. 

20An nga ni tchenengî yam azi hol li, wani yam suma a mba he gagazid’a kan yam 
wal mazi d’a tchid’ina mi, 

21kayam azi pet a kak tu, d’igi ang Abun nga kuruna, an nga kurung na mi, kayam 
azi kak zlapa tu ki ei mi. Hina wani, suma duniyad’a a mba he gagazid’a ala ni ang 
ba sununïya. 

22Subur ra ang suburun ki d’a, an suburuzi ki wa, kayam azi kak tu d’igi ei tu na 
mi. 

23An nga kuruziya, ang nga kurun mi, kayam azi kak tu ndak memet. Hina wani, 
suma duniyad’a a mba wala ni ang ba sununïya, ang nga le kazi d’igi ang nga le 
kan na mi. 

24Abunu, an min ala suma ang handjina a kak ki sed’en ata yima an mba ni kak 
kuana, kayam azi we subur man nda ang suburun ki d’a, kayam ang le kan avok 
dei bei ad’u tinda hi duniyad’id’a. 

25Abun ma d’ingêrâ, suma duniyad’a a wang nga d’i, wani an wangû, suma ang 
handjina a wala ni ang ba sununïya mi. 

26An tagizi simiyêngû, an mba tagazizi kua, kayam o d’a ang lat kanda, ti kak 
kuruziya, an kak kuruzi mi. 

Jean 18 

Ved’a hi Jesus-d’a 
(Gol Mat 26.47-56, Mar 14.43-50, Luc 22.47-53) 

1Kid’a Jesus mi dahle ndazina dad’a, mi buzuk ki mam suma hata, a djak toliyon 
nda Kedron-nda. Ata yi máma, asinena nga; mi kal kua ki mam suma hata. 

2Judas ma hum abo sumina, mi we yi máma, kayam Jesus ki mam suma hata a nga 
tok kua teteu. 

3Kayam ndata, Judas mi yoï azigarâ adesâ ki suma a ngom gong nga kud’ora 
hAlonid’ina. Ni suma nglo suma ngat buzuna azi ki Fariziyêna a sunuzïna. Azi 
mba ki lalamba kaku d’a ganda kahle suma sïna aboziya. 

4Jesus mi wahlena pet suma a nga mba kama. Kayam ndata, mi nde tam mbei 
iraziya, mi dazi ala: Agi halagi ni nge ge? 

5Azi hulong dum ala: Jesus ma Nazarat-na. Jesus mi dazi ala: An wana! Judas ma 
hum abo sumina, mi nga tchola ki sed’ezi mi. 

6Kid’a Jesus mi dazi ala: An wana d’a, a dadak kazigaziya, a puk kä. 

7Kayam ndata, mi djobozi kua ala: Agi halagi ni nge ge? Azi dum ala: Jesus ma 
Nazarat-na. 

8Jesus mi hulong dazi ala: An dagi wa ala: An wana. Le agi halan ni anu ni, aragi 
suma wana a iya. 

9Mi de hina, kayam zla d’a mam dat ala: Suma ang handjina, sa adigazi tu ba woi 
d’uo d’a ti ndak memet. 

10Simon Pierre mi nga ki mbigeu d’a fiyaka, mi pad’at tei mi ka azongâ hi ma ngol 
ma ngat buzunina humam mba ndjufa woyo. Azong máma simiyêm ala Malkus. 

11Kayam ndata, Jesus mi de mi Pierre ala: Ang hulong nik mbigeu manga kur 
aziyad’u. Kop ma Abun handjina, an tchum mbuo zu? 

A i ki Jesus avok Anne 

12Ata yi máma, azigarâ adesâ ki ma ngol mazina ki suma ngom yina hi Juif-fîna, a 
ve Jesus, a djinimu. 

13Azi im mi Anne avok tua, kayam mam mi Kayif akunoma, ni ma ngol ma ngat 
buzuna kur biza ndata. 

14Kayif ni ma mi de d’alâ mi Juif-fâ ala: Djivid’a sana tu mi mit yam suma ped’u 
na. 

Pierre mi tin vunam yam Jesus 
(Gol Mat 26.69-70, Mar 14.66-68, Luc 22.55-57) 

15Simon Pierre ki ma hat ma dingâ a nga tit ad’u Jesus. Kayam ma ngol ma ngat 
buzuna mi we ma hat máma, sa máma mi kal ki Jesus hur azina hi ma ngol 
mámina, 

16wani Pierre mi nga tchola avun agre’â abua. Kayam ndata, ma hat ma ma ngol 
máma mi wuma, mi nde woyo, mi de mi wei d’a ti ngom vun azinid’a ala ti kalï ki 
Pierre avo. 

17Wei d’a ngom vun azina ndata, ti de mi Pierre ala: Angî ma aduk suma hata hi sa 
mámina mi d’uo zu? Mi dat ala: An nga adigazi d’i. 

18Kayam ni yima ab’lenga, azungeîna ki suma a ngom yina a ve nga akud’a kä ki 
kiwilâ, a nga hol taziya. Pierre mi nga tchola ki sed’ezi á hol tam mi. 

Ma ngol ma ngat buzuna mi djop Jesus 
(Gol Mat 26.59-66, Mar 14.55-64, Luc 22.66-71) 

19Ma ngol ma ngat buzuna, mi djop Jesus yam mam suma hata, yam hat mamba 
mi. 

20Jesus mi hulong dum ala: An nga ni de zlad’a woi mi suma duniyad’a mbambak, 
an nga ni hat teteu kur gongîyo magi suma toka, kur gong nga kud’ora hAlonid’a 
mi, ata yima Juif-fâ a nga toka kuana, an de nga zla d’a ngeid’a d’uo mi. 

21Ni kayam me ba, ang djobon nge? Ang djop suma a hum zla mandina yam ahle 
suma an dazizina. Gola! Azi wahle suma an dazina. 

22Kid’a mi de hina dad’a, ma dingâ aduk suma a ngom yina suma a nga tcholina, 
mi tumum iramu, mi dum ala: Ang hulong zla d’a ded’a mi ma ngol ma ngat 
buzuna ni hina zu? 

23Jesus mi hulong dum ala: Le an de ni tchod’a ni, ang de woi yam tcho ndata. 
Wani le an de ni djivid’a ni, ni kayam me ba, ang tumun nge? 

24Ata yi máma, Anne mi sunum ki djinda mi Kayif ma ngol ma ngat buzuna. 

Pierre mi tin vunam yam Jesus kua 
(Gol Mat 26.71-75, Mar 14.69-72, Luc 22.58-62) 

25Ata yi máma, Simon Pierre, mi nga tchola á hol akud’a. Azi dum ala: Angî aduk 
mam suma hata mi d’uo zu? Mi tin vunam ala: An nga adigazi d’i. 

26Ma dingâ aduk azungeîna hi ma ngol ma ngat buzunina, ni ma Pierre ka hum 
wiyema woina, mi dum ala: An wang ki sed’em kur asinena d’uo zu? 

27Kayam ndata, Pierre mi hulong tin vunam kua. Ata yi máma na wat, ahle’â mi 
hela. 

Jesus mi nga avok Pilat 
(Gol Mat 27.1-2,11-14, Mar 15.1-5, Luc 23.1-5) 

28A nde Jesus woi avo hi Kayif ki yorogo tcholola, a im kur azina hi ma te 
yambina. Azi tazi tchuk nga kua d’i, kayam azi min mbut tazi ndjendjed’a d’i, 
kayam azi fe lovota te Pa’â. 

29Kayam ndata, Pilat mi nde woyo, mi i geveziya, mi djobozi ala: Agi kalagi yam sa 
máma ni yam me ge? 

30Azi hulong dum ala: Sa máma le ni sama tchona d’uo ni, ami nga mbangzi d’i. 

31Kayam ndata, Pilat mi dazi ala: Agi vagiziya! Agi tagid’a kagi sariyad’a kam yam 
gat magid’a. Juif-fâ a dum ala: Gat magid’a arami nga lovota á tchi sa d’i. 

32Ahle ndazina a le hina á ndak ki vun zla d’a Jesus mi dat tei avok yam mad’am 
ma mam mba mi mitna ndak memet. 

33Kayam ndata, Pilat mi hulong kur azina hi ma te yambina, mi yi Jesus, mi dum 
ala: Angî amulâ hi Juif-fîna zu? 

34Jesus mi hulong dum ala: Ang de zla ndata ni ki yang ngoze ni suma ding ba, a 
dang kan ndju? 

35Pilat mi hulong dum ala: An ni ma Juif-fâ zu? Ang le ni me ba, simiyêng ki nglo 
suma ngat buzuna a hang abon nge? 

36Jesus mi hulong dum ala: Leu manda ni ka hî kur duniyad’a d’i. Ladjï leu manda 
ni ka hî kur duniyad’a ni, sum mana a mba dur ayîna kanu, a mba d’elen á han 
abo Juif-fâ. Wani ki tchetchemba, leu manda nga ka hî d’i. 

37Kayam ndata, Pilat mi dum ala: Ang doli namulâ? Jesus mi hulong dum ala: Ang 
de wa, an namulâ. Ni kayam ndata ba, a vud’unu, an mba kur duniyad’a ná le 
glangâsâ yam gagazid’a. Sama lara pî ma nga kur gagazid’ina, nga mi humun zla 
manda. 

38Pilat mi dum ala: Gagazid’a ni me ge? 

A ka sariya d’a matna yam Jesus 
(Gol Mat 27.15-31, Mar 15.6-20, Luc 23.13-25) 

Kid’a Pilat mi de zla ndata dad’a, mi hulong ndabua, mi i gen Juif-fâ, mi dazi ala: 
An fe nga zla kam tu d’i. 

39Wani ni yam zla magid’a d’igi teteu kur bur ma vun tilâ an nga ni gagi sama 
dangeina akulo tu na. Kayam ndata, agi minigi an gagi namulâ hi Juif-fîna akulo 
zu? 

40Ata yi máma, azi hulong de ki delezi akulo kua ala: Hawa! Ang gami ni mam 
mbi, wani ang gami ni Barabas akulo. Barabas máma ni ma kul ma tchi matna. 

Jean 19 

1Ata yi máma Pilat mi ve Jesus, mi hazizi ala a tom ki blafâ. 

2Azigarâ a tchil avaval aweid’a, a kulubut yam Jesus, a tchugum baru d’a hleud’a 
atamu. 

3Azi hut gevemu, a gum depa ala: Lafiya, amulâ hi Juif-fîna, a tom kaboziya. 

4Pilat mi hulong ndabu kua, mi dazi ala: Agi gologiya! An mbagizi woi abu wana, 
kayam agi wagi ala an fe nga zla kam mbi. 

5Kayam ndata, Jesus mi nde woi abu kavaval aweid’a kam ki baru d’a hleud’a 
atamu. Pilat mi dazi ala: Agi gologi sa máma. 

6Kid’a nglo suma ngat buzuna ki suma a ngom yina a wumba, a de ki delezi akulo 
ala: B’alam akulo ata aguna, b’alam akulo ata aguna. Pilat mi dazi ala: Agi tagi 
vagiziya, agi b’alagizi akulo, kayam an fe nga zla kam mbi. 

7Juif-fâ a hulong dum ala: Ami nga ki gata. Kur gat ndata djivid’a mi mid’a, kayam 
mam mbut tam ala mam mi Alona Goroma. 

8Kid’a Pilat mi hum zla ndatid’a, mi le mandarâ kua kala. 

9Mi hulong kur azina hi ma te yambina, mi de mi Jesus ala: Ang tcholï ni lara ge? 
Wani Jesus mi hulongôm nga zla d’a ded’a balum mbi. 

10Kayam ndata,Pilat mi dum ala: Ang nga dan zla d’i? Ang we nga ala an nga 
kad’enga á gang akulo, an nga kad’enga á b’alang akulo mi d’uo zu? 

11Jesus mi hulong dum ala: Ladjï Alona mi hangzi ni mam mbuo ni, ang nga 
kad’enga kan ndi. Kayam ndata, sama han abongâ, mi kalang ki tchod’a. 

12Kayam ndata, Pilat mi min gum akulo, wani Juif-fâ a de ki delezi akulo ala: Ang 
le ge sa máma akulo ni, angî Sesar banama d’i. Sama lara pî ma mbut tam 
amulîna, mi ka’î djangûna ki Sesar. 

13Kid’a Pilat mi hum zla ndatid’a, mi nde ki Jesus abua, mi kak kä yam zlam mba 
ka sariyad’a. Yi máma simiyêm ala Atranga, a yum ki vun Hebre-na ala Gabata. 

14Bur máma ni bur ma a min ahle suma vun til ma Pa’îna, go kafata 
faleya. Pilat mi de mi Juif-fâ ala: Agi gologi amul magina wana. 

15Kayam ndata, azi de ki delezi akulo ala: Tchum mbeyo, tchum mbeyo, b’alam 
akulo ata aguna. Pilat mi djobozi ala: An b’alagi amul magina akulo zu? Nglo suma 
ngat buzuna a hulong dum ala: Ami nga kamul ma ding ngi, ni Sesar tu. 

16Kayam ndata, mi hazi Jesus á b’ala. 

A b’al Jesus akulo ata aguna 
(Gol Mat 27.32-44, Mar 15.21-32, Luc 23.26-43) 

Kayam ndata, azi ve Jesus, a i ki sed’emu. 

17Jesus mi hlagu mam ma b’ala, mi nde ki woi abua, mi i ata yima a yum ala Asok 
yamba na, a yum ki vun Hebre-na ala Golgota. 

18Nata yi máma ba, azigarâ a b’alam akulo ata aguna, zlapa ki suma dingâ mbà, tu 
abo hî, tu abo hî, Jesus adugu. 

19Pilat mi he vuna á b’ir kam akulo ata agu ma b’ala ala: Wana ni Jesus ma 
Nazarat-na, amulâ hi Juif-fîna. 

20A b’irit ni ki vun Hebre-na ki vun Romê-na ki vun Gre’â. Juif-fâ ablaud’a a nga 
ndum zla ndata, kayam yima a b’al Jesus kuana ni go kazì ma ngolâ. 

21Nglo suma ngat buzuna hi Juif-fîna a de mi Pilat ala: Ang b’ir ala: Amulâ hi Juif-
fîna d’i, wani ang b’ir ala: Mi dala: An namulâ hi Juif-fîna. 

22Pilat mi hulong dazi ala: Vama an b’irâ, ni b’ir da’. 

23Kid’a azigarâ a b’al Jesus dad’a, a yo baru mama, a b’rawam aduk fid’i, azigar ma 
lara pî ki mama ki mama. A yo baru mam mba ngola bei dupid’a, a tchilit ni tchila, 
ei akulo kelem dei gak mba kä asemu. 

24Kayam ndata, azigarâ a de tazi ala: Ei haweîzi woi d’i, wani ei tumi gumara 
kad’u, ei wei sama mba yotna. Ahle ndazina a le hina á ndak vun zla d’a a b’irit 
kur mbaktumba hAlonid’a ala: A b’rau baru mana aduk taziya, a tum baru man 
nda ngola gumara mi d’a ti ndak memet. Wana nahle suma azigarâ a lazina. 

25Wani Jesus asum ki wiyeta Marie atchad’a hi Klopas-sa ki Marie d’a Makdala-
d’a, a nga tchola go kagu ma b’ala hi Jesus-na. 

26Kid’a Jesus mi wasum ki ma hat ma mam le kam heîna mi nga tchola go ki 
sed’eta, mi de masum ala: Asunu, ndak gol goro’â wana! 

27Bugola, mi de mi ma hat máma ala: Ang gol asung wana! Ata yi máma, ma hat 
máma mi vat mi i ki sed’et avo hatamu. 

Matna hi Jesus-na 
(Gol Mat 27.45-56, Mar 15.33-41, Luc 23.44-49) 

28Bugol ahle ndazina, Jesus mi wala ki tchetchemba ahlena pet a ndak wa memet. 
Kayam mi min ndak zla d’a a b’irit kur mbaktumba hAlonid’a, mi dala: Vunan so. 

29Ata yi máma, agela nga tinda, oîd’a ki süm guguzlu d’a azleîd’a. Sana mi hle epos 
ma nga oîd’a ki süm guguzlu d’a azleî ndatina, mi djinim avun aguhisopma, mi 
tinimzi avunamu. 

30Kid’a Jesus mi tche süm ma azlei máma dad’a, mi dala: Ahlena pet a ndak wa, mi 
tchok yam kä, mi duk vunamu. 

Azigarâ tu mi tchok Jesus fefed’emu 

31Bur máma ni bur ma a min ahlena yam bur ma sabatna. Juif-fâ a djopPilat á kus 
suma a b’alazina aseziya, á pad’azi kä, kayam mad’azi mi ar akulo ata aguna kur 
bur ma sabatna d’i, kayam bur ma sabat máma ni bur ma ngolâ. 

32Kayam ndata, azigarâ a mba, a kus asem ma a fum avo’â ki ma ding ma a b’alam 
gen Jesus-na. 

33Azi mba yam Jesus, a golom mam mit da’, a kuzum nga asem mbi. 

34Wani ma dingâ aduk azigarâ, mi tchogom fefed’em kasapa. Ata yi máma na wat, 
buzuna ki mbina a djang ngeyo. 

35Mam ma we na, mi le glangâsâ. Glangâs mama ni gagazi, mi wala mi de ni zla d’a 
irata mi, kayam agi hagi gagazid’a kad’u. 

36Ahle ndazina a le hina kayam zla d’a a b’irit kur mbaktumba hAlonid’a ala: A 
mba kuzum asogom tu d’uo d’a ti ndak memet. 

37Zla d’a b’ir ra dinga hAlonid’a ti de kua ala: Azi mba mbut irazi yam ma azi 
tchogoma. 

Tosa hi Jesus-d’a 
(Gol Mat 27.57-61, Mar 15.42-47, Luc 23.50-56) 

38Bugol ahle ndazina, Josef ma Arimate-na, ni ma hata hi Jesus-na, wani ni kur 
ngeid’a kayam mandarâ hi Juif-fîna, mi djop Pilat kayam mi i mi pat mad’a 
Jesus. Pilat mi humumu. Josef mi mba, mi pad’am mad’amu. 

39Nikodem ma i gen Jesus andjege adjeuna, mi mba ki mbul mir ra hlumba 
ki alowena, anegem ni d’igi kilona dok hindi na. 

40Azi hle mad’a Jesus, a d’ud’um ki baktana ki mbul ma his ma afufuî máma, d’igi 
Juif-fâ a tos tazi na. 

41Ata yima a b’alam kuana, asinena tu nga. Zul la awili d’a a ge nga sa mad’am kua 
d’uo d’a ti nga kuru. 

42A ge Jesus kua, kayam bur ma a min ahlena yam bur ma sabatna hi Juif-fîna mi 
ar go, kayam zul ndata ni go ki yima a b’alam kuana mi. 

Jean 20 

TCHOLA HI JESUS-D’A KI TAK TA MAM MBA WOID’A 
(20.1-31) 

Jesus mi nde woyo, zula ar hawa 
(Gol Mat 28.1-8, Mar 16.1-8, Luc 24.1-12) 

1Bur ma dimasa ki yorogo tcholola, kid’a yina kukurumuk tua d’a, Marie d’a 
Makdala-d’a, ti i yam asud’a, ti wahinad’a a ligad’at tei avun zula. 

2Kayam ndata, ti ring ti fe Simon Pierre ki ma hat ma ding ma Jesus mi le kam 
heîna, ti dazi ala: A pat wa Salad’a kur zula, ami wami nga yima a gum kuana d’i. 

3Pierre ki ma hat máma, a buzuk á i yam asud’a. 

4Azi ring zla tazi djak, wani ma hat máma mi kal Pierre, mi mbaza adjeu yam 
asud’a. 

5Mi hud’o kä, mi gol hur zula, mi we baktana nga tchuka kä, wani mi kal kua d’i. 

6Simon Pierre mi mba blogomu, mi kal kur zula kä, mi we baktana nga tchuka kä, 

7mi we baru d’a a d’ud’umzi kamba nga zlapa ki baktana d’i, wani nga d’uta 
tchuka woi ata yima dingâ vad’u. 

8Ata yi máma, ma hat ma mbaza yam asud’a adjeuna, mi kal kua mi, mi we, mi he 
gagazid’a. 

9Azi we nga zlad’a kur mbaktumba hAlonid’a biya d’i, tala mbeî Jesus mba mi 
tchol akulo aduk suma matna d’a. 

10Ata yi máma, suma hat ndazina a hulong avo. 

Jesus mi nde tam mbei ir Marie d’a Makdala-d’a 
(Gol Mat 28.9-10, Mar 16.9-11) 

11Wani Marie d’a Makdala-d’a ti ar nga tchola avun zula, nga d’i tchiya. Kid’a nga 
d’i tchid’a, ti hud’o kä, ti gol hur zula, 

12ti we malaikana mbà ki baru d’a hapa tchuka ataziya. A nga kak kä ata yima a ge 
Jesus mad’am kuana, tu abo ma kama, tu abo ma asema. 

13Azi dat ala: Atchad’a, ndak tchi nana ge? Ti dazi ala: An tchi ni kayamba azi pat 
Salanid’a, an we nga yima azi gum kuana d’i. 

14Kid’a ti de zla ndata dad’a, ti pret tad’u, ti we Jesus nga tchola, wani ti wum nga 
d’ala ni Jesus d’a d’i. 

15Jesus mi dat ala: Atchad’a, ndak tchi nana ge? Ndak halî nge ge? Ti djib’er ala ni 
sama ngom asinena. Ti dum ala: Banana, ang le hlumî angû ni, ang tagan yima ang 
gum kuana, an i hlumu. 

16Jesus mi dat ala: Marie! Ti pret tad’u, ti dum ki vun Hebre-na ala: Raboni, nala, 
Ma hat suma. 

17Jesus mi dat ala: Ndak don ndi, kayam an djak nga gen Abun biya d’i, wani ndak 
i gen b’oziyona, ndak dazi ala an nga ni djak gen Abun mala nAbugiya na, gen Alo 
man mala nAlo magina na mi. 

18Marie d’a Makdala-d’a ti i de mi suma hata ala: An we Salad’a. Ti dazi ahle suma 
Jesus mi dattchina mi. 

Jesus mi nde tam mbei ir mam suma hata 
(Gol Mat 28.16-20, Mar 16.14-18, Luc 24.36-49) 

19Kid’a afata nik dad’a, ni bur ma dimas máma, suma hata a duk vun azì ma azi 
nga kuana, abo mandarâ hi Juif-fîna. Ata yi máma, Jesus mi mba, mi tchol 
adigaziya, mi dazi ala: An gagi depa. 

20Kid’a mi de hina dad’a, mi tagazi abom ki fefed’emu. Kayam ndata, suma hata a 
le furîd’a kayamba azi we Salad’id’a. 

21Jesus mi dazi kua ala: An gagi depa. D’igi Abun mi sununï na, an sunugi na mi. 

22Kid’a mi de hina d’a, mi fo muzugam kaziya, mi dazi ala: Agi vagi Muzuk ma bei 
tchod’a ba na kurugiya. 

23Suma agi vad’agi hurugi kazina, Alona mba mi vat hurum mbei yam tcho 
mazid’a. Suma agi vad’agi nga hurugi woi kazi d’uo na, Alona mba mi vat hurum 
mbei kazi d’uo mi. 

Jesus azi ki Toma 

24Wani Toma ma a yum ala Ngoneîna na, ni ma aduk suma hat suma dogo yam 
mbàna, mi nga ki sed’ezi ata yima Jesus mba gevezina d’i. 

25Kayam ndata, suma hat suma hiuna a dum ala: Ami wami Salad’a. Wani mi dazi 
ala: Le an gol mbil ponde ma aboma d’uo, ni nik tchitchid’an balum pondena d’uo, 
ni kal abon fefed’em mbuo mi ni, an nga ni he gagazid’a d’i. 

26Dimas sa mbàd’a, suma hata hi Jesus-na a nga klavi kua, vun azina nga duka mi. 
Toma mi nga ki sed’eziya. Ata yi máma, Jesus mi mba, mi tchol adigaziya, mi dazi 
ala: An gagi depa. 

27Bugola, mi de mi Toma ala: Ang mad’ï tchitchid’angû, golon abonu. Ang mad’ï 
abongû, kalam ata fefed’enu. Ang kak bei he gagazid’a d’i, wani ang he gagazid’a. 

28Toma mi hulong dum ala: Angî Salana, Alo mana. 

29Jesus mi dum ala: Ni kayamba ang wanda ba, ang he gagazid’a ni na zu? Suma a 
wan nduo a he gagazid’a kana, a le furîd’a. 

A b’ir mbaktum ndata ni kayam me? 

30Jesus mi lahle suma atchap suma dingâ kua ngola ir mam suma hata ni suma an 
b’irizi nga kur mbaktum ndata d’uo na. 

31A b’ir ahle ndazina ni kayambala agi hagi gagazid’a ala Jesus ni Mesi Alona 
Goroma d’a, ni yam he gagazid’a ba, agi mba fagi arid’a ki simiyêmu. 

Jean 21 

ZLA D’A DABI D’A JESUS MI TAK TAM MBEI KUA AVO GALILE-D’A 
(21.1-25) 

Jesus mi nde tam mbei ir mam suma hata kid’iziya 

1Bugol ahle ndazina, Jesus mi hulong tak tam mbei ir mam suma hata avun apo 
d’a Tiberiyat-ta. Wana ni tak ka mi tak tam mbei irazid’a: 

2Simon Pierre, Toma ma a yum ala Ngoneîna na, Natanayel ma Kana d’a Galile-
d’ina, Zebede groma ki suma hata hi Jesus suma dingâ mbà, a nga zlapa ata yima 
tuna. 

3Simon Pierre mi dazi ala: An i tchiuna. Azi dum ala: Ami imi ki sed’eng mi. Azi 
buzuk keyo, a djak kur alumba, a i tchiuna. Kur andjege ndata, a ve nga va d’i. 

4Kid’a yina nga mi lá fod’id’a, Jesus mi nga tchola avun gongôd’id’a, wani mam 
suma hata a we nga d’ala ni Jesus d’a d’i. 

5Kayam ndata, Jesus mi dazi ala: Grona, agi nga ki kuluf fuo zu? A hulong dum ala: 
Va nga d’i. 

6Mi dazi ala: Agi tchugugi abeina abo alumba abot ma ndjufâ, agi mba fagi ini. Azi 
tchugum mi. Ata yi máma, azi nga kad’enga á tanam mbi, abo kuluf ma oî kurâ. 

7Kayam ndata, ma hat ma Jesus mi le kam heîna, mi de mi Pierre ala: Ni Salad’a. 
Kid’a Simon Pierre mi hum ala ni Salad’a d’a, mi kleû baru mama atamu, kayam 
mam mi gandilad’a, mi ge tam kä á mbiyo. 

8Wani suma hat suma dingâ a mba kalumba, a tan abeina oîd’a ki kulufâ, kayam 
azi nga dei ki vun gongôd’id’a d’i, a ni d’igi metred’a kis na. 

9Kid’a a djak kei del gongôd’id’id’a, a wakud’a nga ved’a ki kiwilâ kä, kulufâ nga 
tchuka kad’u, kavungôna mi. 

10Jesus mi dazi ala: Agi yogï kuluf ma agi vigigizï ka tchetchema nde, agi 
mbeyegïziya. 

11Simon Pierre mi djak kur alumba, mi vabeina, mi tanam del gongôd’id’a oîd’a ki 
kuluf ma nglona kis yam dok vahl yam hindi. Mablaud’a hina pî, abeina mi tchal 
nga d’i. 

12Jesus mi dazi ala: Agi mbeï tagiya. Aduk suma hata ma ndak á djobom ala: Angî 
nge ge na nga d’i, kayam azi wala ni Salad’a. 

13Jesus mi mba, mi yo avungôna ki kulufâ, mi haziziya. 

14Wana ni tak ka Jesus mi tak tam mbei ir mam suma hata yam á hindid’a, bugol 
la mi tchol akulo aduk suma matnid’a. 

Jesus azi ki Pierre 

15Bugol la azi te dad’a, Jesus mi de mi Simon Pierre ala: Simon Jean goroma, 
ang le kan kal suma wana zu? Mi dum ala: Â, Salana, ang we an le kangû. Jesus mi 
dum ala: Ang he gro tumiyô mana tena. 

16Jesus mi dum kua á mbàd’a ala: Simon Jean goroma, ang le kan ndju? Pierre mi 
hulong dum ala: Â, Salana, ang we an le kangû. Jesus mi dum ala: Ang pol tumiyô 
mana. 

17Mi djobom yam á hindid’a ala: Simon Jean goroma, ang le kan ndju? Pierre 
hurum zal yam de d’a mam dum yam á hindid’a ala: Ang le kan ndju d’a. Pierre mi 
dum ala: Salana, ang wahlena pet, ang wala an le kangû. Jesus mi dum ala: Ang he 
tumiyô mana tena. 

18Gagazi, an nga ni dangû, kid’a ang ki gogorong tua d’a, ang djin d’i’â furung 
katangû, ang tit ata yima hurung mina. Wani fata ang mbut wa mamarâ ni, ang 

mba mat abongû, sama ding mba djining d’i’â furungû, mba mi ing ata yima ang 
hurung minim mbuo na. 

19Mi de hina ná tak matna hi Pierre ma mba mi subur Alonina. Bugol la mi de 
hina dad’a, mi dum ala: Ang tid’ï ad’unu. 

Jesus azi ki ma hat ma mam le kam heîna 

20Pierre mi pret tamu, mi we ma hat ma Jesus le kam heîna nga mi djï bugolo. Ni 
ma deng tam ata Jesus kid’a azi nga te te ma fladegenid’a, ni ma mi dum ala: 
Salana, ni nge ba, nga mi hang abo suma ge na. 

21Kid’a Pierre mi wumba, mi de mi Jesus ala: Salana, sama wana mba mi le ni 
nana ge? 

22Jesus mi dum ala: Le an min ala mam kak gak mba manda mbeyû ni, vama 
ndolong ang kua ni me ge? Ang tid’ï ad’unu. 

23Kayam ndata, zla ndata ti b’rau aduk b’oziyozina ala ma hat máma mba mi mit 
ti. Jesus mi dum nga d’ala mam mba mi mit tuo d’i, wani mi dum mala: Le an min 
ala mam kak gak mba manda mbeyû ni, vama ndolong ang kua ni me ge? 

24Ni ma hat máma ba, mi le glangâsâ yam ahle ndazina wana, ei wei ala glangâs 
mama ni gagazi mi. 

Zla d’a dabid’a 

25Ahle suma ding suma Jesus mi lazina, a nga ngola. Ladjï a b’irizi tutu ped’u ni, 
an djib’er ala yima kur duniyad’ina pî, nga mi ndak yam mbaktum mba teteng nga 
a b’irita d’i. 

Sunda hi suma a sunuzinid’a 

Sunda hi suma a sunuzinid’a 1 

MIN TAD’A YAM WAL LA TCHID’A 
(1.1-26) 

Agi djubugi vun ma hled’a hAbuna 

1Teyofil, Kur mbaktum man nda avoka an dang ahlena pet suma Jesus mi tin ad’u 
á led’a, á hata 

2gak bur ma Alona mi hlum sä akulona. Avok i mam mba sä akulod’a, mi he vuna 
yam ad’enga hi Muzuk ma bei tchod’a ba na mi mam suma a sunuzi suma mi 
manazina. 

3Bugol mat mama, mi nde tam mbei ir sum ndazina á tagazi woi ala mam nga 
karid’a gagazi. Mi le burâ dok fid’i ki sed’eziya, mi dazi zla d’a yam leud’a 
hAlonid’a mi. 

4Kid’a Jesus nga zlapa ki sed’ezi tua d’a, mi hazi vuna ala: Ar agi walagi woi ki 
Jerusalem mbi, wani agi djubugi vun ma hled’a hAbun ma an dagi kam adjeuna. 

5Kayam Jean mi le suma batemba ni ki mbina, wani ar nga burâ ngol li an mba ni 
lagi batemba ki Muzuk ma bei tchod’a ba na. 

Jesus mi i akulo 

6Suma a nga toka gen Jesus-na a djobom ala: Salad’a, ni ki tchetchemba ba, ang 
mba hulong he leud’a mi Israel-lâ zu? 

7Jesus mi hulong dazi ala: Nga ni kayam agi á wagi yina d’oze atchogoi d’a Abun 
mi ngat kur ad’eng mambid’a d’i. 

8Wani fata Muzuk ma bei tchod’a ba na mba mi mba kagid’a, agi mba fagi ad’enga, 
agi mba mbud’ugi man suma glangâsâ kur Jerusalem ki Jude pet ki Samari gak 
dabid’a handagad’id’a. 

9Bugol la mi de zla ndata dad’a, Alona mi hlum sä akulo. Kid’a azi nga golom tua 
d’a, d’ugula vid’im iraziya. 

10Ata yima irazi nga sod’a gola akulo kid’a Jesus nga mi id’ina, gola, suma mbà ki 
baru ma hap ma titilâ a nga tchola geveziya, 

11a dazi ala: Agi suma Galile-na, ni kayam me ba, agi tchologi á gol akulod’a ge? Ni 
Jesus ma Alona hlum sä akulo adigagina, mba mi hulongî ni d’igi agi golom i mam 
mba sä akulod’a na mi. 

Sama a manam balam Judas-sâ 

12Ata yi máma, mam suma a sunuzina a tcholï yam ahina d’a a yat ala Olif-fa, a 
hulong Jerusalem. Nahina d’a go ki Jerusalem-mba, adigazi ni d’igi kilometred’a 
tu na. 

13Kid’a azi kal avod’a, azi djak kur gong nga yam ndrata akulod’a, ata yima azi nga 
kaka kuana, nala, Pierre azi ki Jean, Jacques, Andre, Filip, Toma, Bartelemi, 
Matiye, Jacques Alfe goroma, Simon ma kak djangûna ki gata hi Romê-d’a avo’â ki 
Judas Jacques goroma mi. 

14Azi pet a nga toka, a nga tchen Alona ki hur ma tuna zlapa karopma ki Marie 
Jesus asum ki b’oziyoma mi. 

15Kur bur máma Pierre mi tchol akulo aduk b’oziyom suma a nga tokina, a ni d’igi 
kis yam dok mbà na, mi dazi ala: 

16B’oziyona, mbeî zla d’a b’ir ra Muzuk ma bei tchod’a ba na mi dat avun David 
yam Judas ma mba mi tak lovota mi suma á ve Jesus-nid’a ti ndaga. 

17Ni ma adjeu a ndumum ki sed’eina, mi fe wa b’rau mamba kur sun ndata mi. 

18Sa máma mi gus asinena ki wurak mam mba tchod’a, mi ge tam kä, hayam mun 
ndeyo, aruwad’am buzuk kei mi. 

19Suma a nga kur Jerusalem-ma pet a we zla ndata. Hina, azi yi asine máma ki vun 
mazina ala Hakeldama, nala, Asine ma buzuna. 

20Kayam a b’ir kur mbaktumba hi Sawal la Giled’a ala: Ar yam ma kaka mi mbut 
djona, ar sa mi kak kua d’i. A b’ir kua ala: Ar sama dingâ mi vrak kur sun mamba. 

21Kayam ndata, mbeî ei manei sana tu ma nga ki sed’ei teteu ata yima Salad’a 
Jesus mi nga ki sed’ei karid’a tua na, 

22ni ma mi tinï ad’ud’a ata batemba hi Jean-d’a dei gak bur ma Alona mi hle Jesus 
sä akulo adigeina. Mbeî sa máma mi mbut ni ma le glangâsâ zlapa ki ami yam 
tchola hi Salad’a Jesus d’a akulo aduk suma matnid’a. 

23Azi tin suma mbà avoroziya. Ma avo’â a yum ala Josef ni ma a yum ala Barsabas 
na, simiyêm ma mbàna ala Justus. Sama dingâ a yum ala Matiyas. 

24A tchen Alona kazi ala: Salad’a, ang ma we hur suma petna, ang tagami aduk 
suma mbà ndazina sama ang manama, 

25kayam mi vrak balum sun nda Judas mi arat tei mi i ata yi mamid’a. 

26Azi le togina kaziya; togina mi nde yam Matiyas. Kayam ndata, a ndumum 
ki suma a sunuzi suma dogo yam tuna hi Jesus-na. 

Sunda hi suma a sunuzinid’a 2 

WAL LA TCHI D’A AVO JERUSALEM-MBA 
(2.1–8.3) 

Mbad’a hi Muzuk ma bei tchod’ina 

1Kid’a bur ma Pantekot-na ndaka, azi pet a nga toka ata yima tuna. 

2Ata yi máma na wat, siwel la dinga tcholï akulo d’igi babar ma ngol ma mi le 
bibi’â na, ti oî gong nga azi nga kuad’a. 

3A we vana d’igi sin akud’a na mba kaziya, mi b’rau kak yam nge nge pî adigaziya. 

4Azi pet a oî ki Muzuk ma bei tchod’a ba na, a nde de zlad’a ki vuna hi sumina 
teteng d’igi Muzu’â mi hazizi á ded’a na. 

5Kur bur máma Juif suma ding suma a nga ring mandar Alonina a nga kaka 
Jerusalem. Ni suma tcholï ad’u andjafâ teteng pet kur duniyad’ina. 

6Ata yima azi hum siwel ndatina, ablau suma a togïya. Zlad’a vid’izi silil, kayam 
sama lara pî nga mi hum suma a he gagazid’ina a nga de zlad’a ki vun mama. 

7Vunadigazi d’i pat fek, a le atchap, a dala: Gologiya! Suma pet suma a nga de 
zlad’a wana ni suma Galile-na d’uo zu? 

8Ni nana ba, sama lara pî adigei nga mi humuzi a de zlad’a ki vun ma a vud’i ki na 
na ge? 

9Ei ni suma Parte-na, suma Mede-na, suma Elam-ma, suma a nga kaka kur 
Mesopotami-na, suma Jude-na, suma Kapados-sâ, suma Pongâ, suma yam ambas 
sa Asi-d’ina, 

10suma Frizi-na, suma Pamfili-na, suma Ezipte-na, suma yam andaga d’a Libi-
d’ina, suma go ki Siren-na ki suma tcholï Rom-ma mi, 

11nala, Juif-fâ ki suma mbut Juif-fîna mi. Suma hiuna ni suma Kret-na ki suma 
Arap-ma. Ni nana ba, ei nga hum sum ndazina a nga de zlad’a ki vun meina teteng 
yam sun nda ngol la Alona mi lata na ge? 

12Azi pet a le atchap, zlad’a vid’izi silil, a nga de tazi ala: Zla ndata ni nana na ge? 

13Wani suma dingâ a nga las suma a he gagazid’ina, a dala: A gurut ni ki süma! 

Pierre mi tchi wala 

14Wani Pierre mi tchol akulo zlapa ki suma ding suma a sunuzi suma dogo yam 
tuna, mi er ad’um akulo, mi dala: Agi Juif-fâ, agi pet suma nga kaka kur Jerusalem-
ma, ar agi wagi djiviya, agi tinigi humagi á hum zla manda. 

15Sum ndazina a gurut nga ni ki süma d’igi agi djib’eregi kazi na d’i, kayam afata 
ni mid’eina tua. 

16Wana ni vama ma djok vun Alona Joel mi dum mbei ala: 

17Alona mi dala: Kur bur ma danana, an mba ni vo Muzuk mana yam suma pet. 
Grogi suma andjofâ ki suma aropma a mba djok vun Alona, azungeî magina 
ahlena a mba nde woi iraziya, momorogei magina adïd’a mba d’i dazi mi na. 

18Gagazi, kur bur máma an mba ni vo Muzuk mana yam azungeî mana, yam 
yugunei mana mi, azi mba djogon vunanu. 

19An mba lahle suma atchapma kur akulod’a, an mba lahle suma ndandalâ kä yam 
andagad’a. Suma a mba we buzuna kakud’a, andosâ mba mi tin d’ugula mi. 

20Afata mba d’i mbut nduvunda, tilâ mba mi mbut hleud’a d’igi buzuna na avok 
mbad’a hi burâ hi Ma didinina, ni bur ma ngol ma subura. 

21Wani sama lara pî ma mba mi yi Ma didina á ndjunuma, mba mi fe suta. 

22Agi Israel-lâ, agi humugi zla d’a an nga ni dagizid’a. Jesus ma Nazarat-na ni 
sama Alona tagagizi woi avorogi ki sun nda atchap pa ndandala kahle suma 
simata suma Alona mi lazi ki sed’em adigagi d’igi agi tagi wagi na na. 

23Mam mi sama agi hum mbei abo suma tchona. A tchum ata agu ma b’ala d’igi 
Alo ma wahlena petna mi nga hurum kam avok dei na. 

24Wani Alona mi tcholom akulo, mi pad’am mbei kur ndaka hi matnid’a, kayam 
matna nga kad’enga á vum kä d’i. 

25Kayam David mi dum zlam mbei ala: An we Ma didina mi nga avoron teteu, mi 
nga ata bigan nda ndjufa, kayam an giget ti. 

26Ni kayam ndata ba, an nga ki hur ma hapma, tan nga d’i lan djivid’a, tan mba d’i 
tuk halas kayam an ni tin hurun ni kangû, 

27kayam ang mba aran kä ata yima azuleina d’i, ang mba aran ma ang tinin iran 
vana kä kur zula á tchimba d’i. 

28Ang tagan lovot ta i kur arid’id’a. Ang mba oyôn ki furîd’a avorong mi. 

29B’oziyona, aran an dagi zlad’a yam abui ngolo David woi mbak. Mi mid’a, a 
tozomu, asuwam nga adigei gak ini. 

30Kayam mam mi ma djok vun Alona, mi wala Alona mi hlum vuna ki gun tad’a 
ala mba mi pat sana tu ad’u ndjavam kuruma á kak yam zlam mam mba amula. 

31Kayam mi we zla ndata avogo, mi de zla d’a yam tchola hi Mesi-d’a akulo aduk 
suma matnid’a ala: A aram nga kä ata yima azuleina d’i, hliwim tchim nga d’uo 
mi. 

32Ni Jesus máma ba, Alona mi tcholom akulo; ami pet ni suma glangâsâ yam zla 
ndata mi. 

33Alona mi hlum sä akulo, mi tinim ata bigam mba ndjufa. Mi ve Muzuk ma bei 
tchod’a ba ma Abum mi hlum vunam kama, mi vomizï kami d’igi agi wagizi agi 
humugizi na mi. 

34Kayam David mi djak nga akulo d’i, wani mam ki yam mi dala: Ma didina mi de 
mi Salana ala: Ang kak ata bigan nda ndjufa 

35gak an mba ni mbut mang suma djangûna vama tin asengâ. 

36Kayam ndata, ar agi Israel-lâ pet agi wagi woi tetet ala ni Jesus ma agi b’alam 
akulo ata agunina ba, Alona mi mbud’um Salad’a ki Mesi mi. 

37Kid’a azi hum zla ndatid’a, zlad’a vaziya, a de mi Pierre azi ki suma hiu suma a 
sunuzina ala: B’oziyomina, ami lami ni nana ge? 

38Pierre mi dazi ala: Agi mbud’ugi hurugi yam tcho magid’a, nge nge pî adigagi mi 
le batemba ki simiyê Jesus Christ, kayam Alona mi vat hurum mbei yam tcho 
magid’a. Hina wani, Alona mba mi hagi Muzuk ma bei tchod’a ba na hawa. 

39Kayam vun ma hle mama ni kagi ki grogina ki suma sä deina pet ki suma 
Salad’a Alo meina mba mi yazina pet mi. 

40Ata yi máma, Pierre mi dazi zlad’a teteng ngola, mi lazi glangâsâ, nga mi 
gigid’ezi ala: Sud’ugi tagi woi aduk suma tcho suma kur atchogoi d’a wandina. 

41Suma a ve zla mambina, a lazi batemba. Kur bur máma a fe suma kazi kua d’igi 
dudubud’a hindi na. 

42A ve tazi ad’enga kur hat ta suma a sunuzina a had’azizid’a, a nga le darigïd’a 
aduk taziya, a nga mbruk avungôna, a nga tchen Alona mi. 

Kaka hi suma a he gagazid’ina 

43Suma pet a le mandarâ, kayam suma a sunuzina a lahle suma atchapma ngola 
kahle suma simata mi. 

44Suma he gagazid’ina pet a nga toka darigïd’a, a nga b’rau ahle suma azi nga ki 
sed’ezina pet aduk taziya. 

45Azi gus ahle suma avo hatazina woi beged’a, a b’rawat aduk tazi pet. Nge nge pî 
mi fe ndak yam min mamba. 

46Burâ ki burâ a nga toka kur gong nga kud’ora hAlonid’a, azi nga mbruk 
avungôna avo hataziya, a nga te te mazina ki furîd’a ki hur ma tuna, 

47a nga gile Alona mi. Suma pet a nga yoroziya. Burâ ki burâ Salad’a nga mi sut 
suma dingâ kazi kua kazi kua kur Toka. 

Sunda hi suma a sunuzinid’a 3 

Ma gugutud’a mi tchol akulo tita 

1Pierre azi ki Jean a nga i kur gong nga kud’ora hAlonid’a ki fladege d’a afata 
tchuk siyata á tchen Alona. 

2Wani sana nga, ni ma a vud’um ki gugutud’ina, a nga hlum a tinim kä avun gong 
nga kud’ora hAlonid’a teteu go ki vun agrek ma a yum ala Vun agrek ma djifâ na, 
kayam mi tchen he d’a hawad’a abo suma a nga kal kurutna. 

3Kid’a mi we Pierre azi ki Jean a nga i á kal kur gong nga kud’ora hAlonid’id’a, mi 
tchenezi he d’a hawad’a. 

4Pierre azi ki Jean a so irazi kamu, a dum ala: Ang golomiya! 

5Mi so iram atazi gola, mi djib’er ala mba mi fe ini va aboziya. 

6Wani Pierre mi dum ala: An nga ki bege d’a hapa d’oze lora d’i, wani vama an 
nga ki na, an nga ni hangziya. Nala, ki simiyê Jesus Christ ma Nazarat-na, ang 
fagakulo, ang tid’a! 

7Mi vum abom ma ndjufâ, mi tcholom akulo. Ata yi máma na wat, ir asem mbut 
ad’enga. 

8Mi fagakulo, mi tchola, mi nde tita. Mi kal ki sed’ezi kur gong nga kud’ora 
hAlonid’a, nga mi tid’a, nga mi lak akulo, nga mi gile Alona mi. 

9Suma pet a golom nga mi tid’a, nga mi gile Alona. 

10Azi wum tetet ala ni ma nga kaka ata Vun agrek ma djifâ hi gong nga kud’ora 
hAlonid’a á tchen he d’a hawad’a abo sumina. Zlad’a vid’izi silil, a le atchap kayam 
vama le ki sed’ema. 

Pierre mi tchi wala kur gong nga kud’ora 

11Kid’a mi nga zlapa ki Pierre azi ki Jean tua d’a, suma a ringî a tok gevezi ad’u 
azang ma a yum ala Azangâ hi Salomon-na na, a le atchap ngola. 

12Kid’a Pierre mi we hina d’a, mi de mi sum ndazina ala: Agi Israel-lâ, ni kayam 
me ba, agi lagi atchap yam sut mamba ge? Ni kayam me ba, agi sogi iragi kami 
d’igi ni kad’eng mamid’a d’oze d’engzeng mamid’a yam Alona ba, sa máma nga mi 
tit ki wana hina zu? 

13Alona hi Abraham-ma, Alona hi Isa’â, Alona hi Jakob-ma, Alona habuyoi 
ngolona, ni mam tamba, mi subur azong mama Jesus. Agi hum abo suma te 
yamba, agi noyôm avok Pilat kid’a mi min á gum akulod’a. 

14Wani agi noyôgi Ma bei tchod’a ma d’ingêrâ, agi tchenegi Pilat ala mi gagi ma 
tchi matna akulo. 

15Agi tchagi Sala arid’a, wani Alona mi tcholom akulo aduk suma matna. Ami ni 
suma glangâsâ yam zla ndata. 

16Nata ad’enga hi Jesus-d’a, nata he gagazid’a yam simiyêm ba, sama wana mi 
mbut ad’enga, agi nga gologizi agi wagizi wan mi. Ni yam he gagazi d’a yam Jesus-
d’a ba, sa máma mi tchol akulo avorogi wan pet na. 

17Ki tchetchemba, b’oziyona, an wala agi ki magi suma te yamba, agi lagi hina 
yam bei wed’a. 

18Wani Alona mi ndak vun ahle suma mi dazi avok avun mam suma djok vuna pet 
ala Mesi mba mi fe ndaka na. 

19Kayam ndata, agi mbud’ugi hurugi yam tcho magid’a, agi hud’ugi gen Alona mi, 
kayam mi hazagi tcho magid’a woyo. 

20Hina wani, Salad’a mba mi mba katchogoi d’a halasa kagiya, mba mi sunugï 
Mesi ma mam manam avok dei kagina, nala, Jesus. 

21Djivid’a mam kak sä akulo gak Alona mi tin ahlena pet suma mi dazi avun mam 
suma djok vun suma mam tinizi irazi vazi avok deina ata yazi tua. 

22Moise mi dala: Ma didina Alo magina mba mi tchol ki mam ma djok vuna tu 
aduk b’oziyogina d’igi an na. Agi mba humugi ahlena pet suma mam mba mi 
dagizina. 

23Wani nge nge pî ma mi hum nga ma djok vun máma d’uo na, a mba bam mbei 
aduk suma hAlonina. 

24Gagazi, suma djok vun Alona pet suma a de zlad’a adjeuna, tinï ad’ud’a ata 
Samuel ki suma a mba blogoma, a de zlad’a yam bur ma tchetchem wana mi. 

25Vun ma djin ma Alona mi djinim avun suma djok vuna ni kagiya. Agi ni darigïd’a 
yam vun ma djin ma Alona mi djinim kabuyogi ngolo ata yima mi de mi Abraham 
ala: An mba ni b’e vunan yam andjaf suma yam andagad’ina pet ni yam 
andjavangû na mi. 

26Kid’a Alona mi tchol azong mama akulo aduk suma matnid’a, mi sunumï atagi 
adjeu tala nge nge pî adigagi mi ar tcho mamba woi Alona mba mi b’e vunam 
kamu d’a. 

Sunda hi suma a sunuzinid’a 4 

Pierre azi ki Jean a nga avok suma b’ak zlad’a 

1Kid’a Pierre azi ki Jean a nga de zlad’a mi suma tua d’a, nglo suma ngat buzuna ki 
ma ngolâ hi suma ngom gong nga kud’ora hAlonid’ina zlapa ki Sadusiyêna a mba 
ataziya. 

2Huruzi zal ata suma a sunuzi suma mbà ndazina, kayam a nga hat suma yam 
tchola hi Jesus-d’a akulo aduk suma matnid’a, a nga tak kei ala suma pet a mba 
tchol akulo aduk suma matna mi. 

3A yo Pierre azi ki Jean, a tchugizi dangeina gak djup ndjivini, kayam yina kal da’. 

4Wani ablaud’a aduk suma a hum zla ndatina, a he gagazid’a, ndum mazid’a suma 
ni d’igi dudubud’a vahl na. 

5Kid’a yina fod’a, amuleina hi Juif-fîna ki suma nglona ki suma hat gata a tok kur 
Jerusalem. 

6Anne ma ngol ma ngat buzuna mi nga kua, zlapa ki Kayif ki Jean ki Alezandre 
kandjafâ hi ma ngol ma ngat buzunina pet mi. 

7Kid’a azi mba ki Pierre azi ki Jean avorozid’a, a djobozi ala: Ni kad’eng nga lara 
d’oze ki simiyê nge ba, agi lagi kahle ndazina hina ge? 

8Ata yi máma, Pierre mi oî ki Muzuk ma bei tchod’a ba na, mi dazi ala: Agi 
amuleina hi sumina ki suma nglona hi Israel-lîna, 

9le agi nga djobomi ini yam sun nda djivi d’a a lat ki sama tugud’ei ma wanid’a, ni 
nana ba, mi tchol akulo ge ni, 

10ar agi pet wagi djiviya, agi Israel-lâ pet wagi mi, ni kad’enga hi simiyê Jesus ma 
Nazarat ma agi b’alam akulo ata aguna ma Alona mi tcholom akulo aduk suma 
matnina ba, sa máma mi nga tchola akulo avorogi wana. 

11Mbaktumba hAlonid’a ti de yam Jesus ala: Mam mi ahina d’a agi suma djak 
gonga gat teid’a, ni d’a mbut ta djik gong nga akulod’a. 

12Suta nga ata sama ding ngi, kayam simi ma ding ma nga yam andagad’a ka hî 
ma Alona mi hum aduk suma mala ei fei ki suta atamu na, mi nga d’i. 

13Kid’a suma b’ak zlad’a a we Pierre azi ki Jean a nga ki hur ma ade’esîd’a, a le 
atchap, kayam azi ni suma bei hat mbaktumba, azi ni suma hawana. A we tetet ala 
azi ni suma a nga zlapa ki Jesus adjeuna. 

14Kid’a suma nglona a we sama fe lafiyana mi nga tchola gevezid’a, a fe nga vama 
á dazizi baluma d’i. 

15A hazi vuna ala a buzuk kei ata yazi ma b’ak zlad’a. Azi ndjak vunazi ala: 

16Ei lei ni nana ki sum ndazina ge? Kayam a lahle suma atchapma woi ir suma 
Jerusalem-ma pet, ei ndak á tchi tuguyod’a yam ahle ndazina d’uo d’a. 

17Wani ei ar zla ndata ti i avok aduk suma d’i, ei ngoboziya, ar azi hat sa ki simiyê 
Jesus d’uo d’a. 

18A yazïya, a gad’azi ala a de zla d’oze a hat sa ki simiyê Jesus d’uo mi. 

19Wani Pierre azi ki Jean a hulong dazi ala: Na ni ni d’ingêr avok Alona tala ami 
gami yami kä avorogi kal la ami gami yami kä avok Alonid’a zu? Agi kagi ir zla 
ndata. 

20Wani ami ndak á arami bei de zlad’a yam vama ami wamizina ki vama ami 
humumizina d’uo mi. 

21Azi ngobozi kua, a araziya, kayam a fe nga lovota á lazi va d’i, kayam suma pet a 
nga gile Alona yam vama lena, 

22kayam sama a lahle suma atchapma ki sed’em a tcholom akulo kur tugud’ei 
mambina, bizam kal dok fid’i. 

Tchenda hi suma a he gagazid’ina 

23Bugol la a tchuguzi akulod’a, Pierre azi ki Jean a i gen ndrozina, a dazi ahlena 
pet suma nglo suma ngat buzuna ki suma nglona a dazizina. 

24Kid’a a humba, a zlap vunazi tu mAlona, a de ki delezi akulo ala: Salad’a, angî 
ma lakulod’a kandagad’a kalum ma ngolâ kahlena pet suma a nga kurumina. 

25D’igi Muzuk ma bei tchod’a ba na mi zut abumi ngolo David azong mangâ na 
ala: Ni kayam me ba, andjaf suma dingâ a nga siwel hina gandjau ge? Ni kayam 
me ba, suma a nga djib’er djib’er ra hawa yaka hina ge? 

26Amulei suma yam andagad’ina a tchol ki huneîd’a, suma te yamba a tok zlapa á 
kak djangûna ki Salad’a ki Mesi mama. 

27Gagazi, kur azì ma ngol ma wana a kak djangûna kazong mang ma bei tchod’a 
ba na, nala, Jesus ma ang manama. Herot ki Pôs Pilat kandjaf suma dingâ ki 
Israel-lâ a zlap vunazi kamu. 

28A lahlena pet suma ang gazi kur ad’eng manga ki min manga avok dei á led’ina. 

29Ki tchetchemba Salad’a, ang gol ngop mazid’a, ar ami azungeî mangâ ami dami 
zlad’a ki hur ma ade’esâ. 

30Ang mat abong á sut suma tugud’eid’a, á lahle suma simata kahle suma 
ndandalâ ki simiyê azong mang ma bei tchod’a ba na Jesus. 

31Kid’a azi tchen Alonid’a, yima azi nga tok kuana mi yir gigidji, azi pet a oî ki 
Muzuk ma bei tchod’a ba na, a nga de zlad’a hAlonid’a ki hur ma ade’esâ. 

Suma a he gagazid’ina a b’rau ahle mazina aduk taziya 

32Ablau suma a he gagazid’ina, a tok huruzi tu ki muzugazi tu. Sama adigazi ma 
dala ihî ni va mama katama nga d’i, wani ahle mazina ni toka tu adigaziya. 

33Suma a sunuzina a nga le glangâsâ kad’enga ngola yam tchol la akulod’a hi 
Salad’a Jesus-d’a, Alona mi b’e vunam kazi pet mi. 

34Wani sama adigazi ma kid’ak va nga d’i. Azi pet ni suma a nga kasinena 
kazinina, a guzuzi woyo, a mba ki beged’a hahle suma azi guzuzi woina pet, 

35a tinit kä avok suma a sunuzina; suma a b’rau mi nge nge pî ndak yam kid’ak 
mamba. 

36Josef ma suma a sunuzina a tinim simina ala Barnabas-sâ, nala, Sama b’leng 
hurâ, mam mi ma ad’u andjafâ hi Levi ma a vud’um yam til la Sipre-d’ina, 

37mi gus asinem mbeyo, mi mba ki beged’a, mi tinit kä avok suma a sunuzina. 

Sunda hi suma a sunuzinid’a 5 

Ananiyas azi ki Safira 

1Wani sana simiyêm ala Ananiyas kamamba Safira, a gus yi mazina woyo. 

2Mi ngei beged’a woi nde, amamba ti we mi, mi mba kad’ut ta ara, mi tinit kä avok 
suma a sunuzina. 

3Wani Pierre mi dum ala: Ananiyas, ni kayam me ba, Seitan mi kal kurung á ka 
zlad’a mi Muzuk ma bei tchod’a ba na á ngei beged’a hi yina woi nde ge? 

4Kid’a ang nga ki sed’emba, ni mangâ d’uo zu? Le ang guzum mbei pî, begem ni 
manga mi d’uo zu? Ni yam me ba, ang nga hurung á lahle ndazina na ge? Ang ka 
ni zlad’a mi suma d’i, wani ni mAlona. 

5Ata yima Ananiyas mi hum zla ndatina, mi puk kä, mi mid’a. Suma a hum ahle 
ndazinina pet a le mandarâ ngola. 

6Azungeîna a yo akulo, a d’ud’umu, a hlumu, a i tozomu. 

7Bugol d’igi lera hindi na, amamba ti mba ti kal kur gonga, ti we nga vama lena d’i. 

8Pierre mi djobot ala: Ndak danu, Na ni agi guzugi yi magina woi ni beged’a hina? 
Ti hulong dum ala: Â, begemî na. 

9Wani Pierre mi dat ala: Ni kayam me ba, agi ndjagagi vunagi á kuk Muzu’â hi 
Salad’ina ge? Gola! Wana nasem suma a i tos ndjuvu’â, a nga abu vun gonga, a 
mba hlak ini ndak mi. 

10Ata yi máma na wat, ti puk kä avok Pierre, ti mid’a. Azungeîna a mba, a kal kur 
gonga, a fat matna kä, a hlad’u, a i tozot gen ndjuvud’u. 

11Suma Toka ki suma a hum ahle ndazinina pet a le mandarâ ngola. 

Ahle suma simat suma tetengâ 

12Suma a sunuzina a lahle suma simata kahle suma atchapma ngola aduk suma. 
Suma he gagazid’a a nga toka tu ad’u azangâ hi Salomon-na. 

13Wani suma a nga le mandara á kal adigaziya, wani suma a nga yorozi 
ndjundjum. 

14Suma a he gagazi mi Salad’ina a nga zul kam kua kam kua ablaud’a, andjofâ 
karopma mi. 

15A nde yoï suma tugud’eid’a ir palumba kazang mazina ki zlod’ei mazina mi. A 
mba tchuguzi kä avun lovota, kayam Pierre le mi kala ni, dam anguzam mbi kal 
yam suma ding adigazi zi ge. 

16Ablau suma kur azì ma nglo ma ngui Jerusalem-ma a toga, a yoï suma 
tugud’eid’a ki suma muzuk ma tchona nga mi lazi ndakina; azi pet a fe lafiya mi. 

Djop vuna hi suma a sunuzina 

17Wani ma ngol ma ngat buzuna ki suma a nga ki sed’ema pet, nala, suma a nga 
ad’u Sadusiyênina, a le yungôra yam suma a sunuzina heî. 

18Azi yo suma a sunuzina, a tchuguzi dangeina. 

19Wani malaikana hi Salad’ina mi mba andjege, mi mal vun gong nga dangeina 
woyo. Mi buzuguzi woi abua, mi dazi ala: 

20Agi igiya, agi i tchologi kur gong nga kud’ora hAlonid’a, agi tchagi wala mi suma 
pet yam ari d’a awilid’a. 

21Ata yima suma a sunuzina a hum zla ndatina, a kal kur gong nga kud’ora 
hAlonid’a ki yorogo tcholola, a nga hat suma. Ma ngol ma ngat buzuna ki suma a 
nga ki sed’ema a mba, a yï suma b’ak zlad’a ki nglo suma toka hi Israel-lîna pet. A 
sun suma á halï suma a sunuzina kur gong nga dangeina. 

22Kid’a suma a sunuzina a mbazid’a, a fazi nga kur gong nga dangeina d’i. A 
hulongî a dazi ala: 

23Ami fami vun gong nga dangeina nga duka memet, suma ndjola a nga tchola 
avun gonga, wani kid’a ami malat vunat teid’a, ami fami nga sa kur ri. 

24Ata yima azi hum zla ndatina, ma ngolâ hi suma a ngom gong nga kud’ora 
hAlonid’ina ki nglo suma ngat buzuna a nde tcha tata yam b’raud’a hi suma a 
sunuzinid’a. A nga djop tazi ala: Zla ndata mba d’i le ni nana ge? 

25Sana tu mi mba, mi dazi ala: Agi gologiya! Suma agi tchuguzi dangeinina a sä 
tchola kur gong nga kud’ora hAlonid’a, a nga hat suma. 

26Ata yi máma, ma ngolâ hi suma a ngom gong nga kud’ora hAlonid’ina ki sum 
mama a iya, a yoï suma a sunuzina, wani ni kad’enga d’i, kayam azi nga le 
mandara suma ala dam a mba duruzi kahinad’a kla ge. 

27Kid’a a mbazi d’a, a tcholozi avok suma b’ak zlad’a. Ma ngol ma ngat buzuna mi 
djobozi ala: 

28Ami d’elegi ala: Agi had’agi ki simiyê sa máma d’i. Gola! Hat magid’a b’rau wa 
woi kur Jerusalem pet. Agi min á mbagi ki buzuna hi sa mámina kami zu? 

29Wani Pierre azi ki suma hiu suma a sunuzina a hulong dazi ala: Le ni nana pî, 
ami humumi Alona kal suma. 

30Alona habuyoi ngolona mi tchol Jesus ma agi tchum ata agu ma b’alina akulo 
aduk suma matna. 

31Alona mi hlum sä akulo ata bigam mba ndjufa á kak Amul ma sut suma, kayam 
mi he Israel-lâ lovota á mbut huruzi yam tcho mazid’a, kayam Alona mi vat 
hurum mbei yam tcho mazid’a mi. 

32Ami ni suma glangâsâ yam ahle ndazina, zlapa ki Muzuk ma bei tchod’a ba ma 
Alona mi hum mi suma a ge yazi kä ad’uma. 

33Wani kid’a azi hum zla ndatid’a, huruzi zal ngola, a min á tchi suma a sunuzina. 

34Wani ma Fariziyêna, simiyêm ala Gamaliyel, mi nga aduk suma b’ak zlad’a. Ni 
ma ngol ma hat gata, ni ma suma pet a nga hum ngolina mi. Mi tchol akulo aduk 
suma b’ak zlad’a, mi hazi vuna ala a tchuk suma a sunuzi ndazina abu ndjö tua. 

35Mi de mi suma nglona ala: Agi Israel-lâ, agi gologi tagi djivi ki vama agi min á 
lum ki sum ndazinina. 

36Kayam le nga burâ ngol luo tua Teudas mi tchol mi dala mam ni va, mi ka suma 
ad’um d’igi kikis fid’i na. A tchumu, suma pet suma a ge yazi kä ad’uma a b’rau 
woi yayak, a mbut vama hawana. 

37Blogomu, Judas ma Galile-na mi tchol kur bur ma ndum suma, mi ka suma 
dingâ ad’umu. A tchum mbeyo, suma pet suma a ge yazi kä ad’uma a b’rau woi 
yayak mi. 

38Ki tchetchemba, an nga ni dagiya, agi halagi ad’u sum ndazina d’i. Agi arazi a 
iya. Le zla mazid’a ki sun mazid’a, le ni hi sumid’a ni, mba d’i dap peyo. 

39Wani le d’i tcholï nata Alona gagazi ni, agi ndak á b’lagat tei d’i. Ar á gologi d’igi 
suma dur ayîna kAlonina na d’i. 

40Azi hum zla mamba. Ata yi máma a yï suma a sunuzina, a toziya, a gad’azi ala: 
Ar agi dagi zlad’a ki simiyê Jesus d’i, a arazi a iya. 

41Hina, suma a sunuzina a buzuk kei ata yima b’ak zlad’a, a nga le furîd’a kayam 
azi ndak á fe djop vuna yam simiyê Jesus. 

42Bur ma lara pî, azi nga kur gong nga kud’ora hAlonid’a d’oze kur azina hi 
sumina, a ar nga bei hat suma d’oze bei tchi wal Zla d’a Djivid’a hi Jesus Christ-sa 
d’uo mi. 

Sunda hi suma a sunuzinid’a 6 

A man suma kid’iziya á ndjun suma a sunuzina 

1Kur bur máma, kid’a suma hata a nga zul kam kua kam kua d’a, Juif suma a nga 
de vun Gre’îna a nga le yungôra yam Hebre suma Jude-na, kayam azi nga djib’er 
yam arop mazi suma modonod’a kahle suma azi nga b’rawazi burâ ki burîna d’i. 

2Suma a sunuzi suma dogo yam mbàna a yisuma hat suma ablauna, a dazi ala: 
Nga djivid’a ami arami bei tchi wal zlad’a hAlonid’a yam sun nda b’rau tena d’i. 

3Kayam ndata, agi b’oziyomina, agi managi suma kid’iziya ni suma suma a nga le 
glangâs ma djivina kazina, ni suma oîd’a ki Muzuk ma bei tchod’a ki ned’ina, ami 
hazi sun ndata aboziya. 

4Wani ami vami tami á tchen Alona, á tchi wal zla mamba mi. 

5Zla ndata le suma toka tazi djivid’a heî. A man Etienne sama gagazi ma oîd’a ki 
Muzuk ma bei tchod’ina, Filip, Prokor, Nikanor, Timon, Parmenas ki Nikola ma 
Antiyos ma mbut Juif-fîna. 

6A tinizi kä avok suma a sunuzina. Ata yi máma, suma a sunuzina a tchen Alona 
kaziya, a tin abozi kazi mi. 

7Ni hina ba, zlad’a hAlonid’a ti b’rau woyo. Suma hata a nga zul kazi kua kua kur 
Jerusalem, suma ngat buzuna ablaud’a a he gagazid’a mi. 

Ved’a hi Etienne-nda 

8Etienne ma Alona mi b’e vunam kam mi hum ad’enga mi na, mi lahle suma 
atchapma kahle suma simata ngola aduk suma. 

9Wani suma dingâ aduk suma a nga kur gong nga toka hi Juif-fâ d’a a yat ala Gong 
nga toka hi magumei suma a mbut gro vutina na, a nga tchi tuguyod’a ki Etienne. 
Azi ni suma Siren-na, suma Alezandri-na, suma Silisi-na ki suma Asi-na mi. 

10Wani azi ndak á kal kam mbi, kayam nga mi dazi zlad’a ki ne d’a Muzu’â mi 
humzid’a. 

11Azi he beged’a mi suma dingâ gumun ala a dala: Ami humumi nga mi de zla d’a 
tchod’a yam Moise kAlona. 

12Azi djiwï suma akulo ki suma nglona ki suma hat gata. Azi mba, a ve Etienne, a 
tanam a im avok suma nglo suma b’ak zlad’a. 

13A yoï suma glangâs suma ka zlad’a suma a dala: Sa máma mi ar nga á de zla d’a 
tchod’a yam gong mei d’a kud’ora hAlonid’a ki gata hi Moise-sa d’i. 

14Kayam ami humumi mi dala: Jesus ma Nazarat máma mba mi b’lak gong nga 
kud’ora hAlonid’a woyo, mba mi mbut zla d’a adjeu d’a Moise mi areizid’a kä. 

15Suma pet suma a nga kaka ata yima b’ak zlad’ina a so irazi yam Etienne, a 
golom iram mbut d’igi ir malaikana na. 

Sunda hi suma a sunuzinid’a 7 

Etienne nga mi väd’u zlad’a 

1Ma ngol ma ngat buzuna mi djop Etienne ala: Zla ndata ni gagazi zu? 

2Etienne mi hulong mi dala: B’oziyona kabuyonu, agi humugiya. Alo ma subura 
mi nde tam ir abui ngolo Abraham kid’a mi nga Mesopotami avok ka mam bei i 
kak kur Haran tua d’a. 

3Mi dum ala: Ang nde woi kur ambazang aduk simiyengû, ang i yam ambas sa an 
mba ni tagangzid’a. 

4Ata yi máma, mi ar ambas sa Kalde-d’a, mi i kak kur Haran. Bugol matna 
habuma, Alona mi djogom kur andaga d’a agi nga kaka kur ki tchetchem 
wandid’a. 

5Alona mi hum nga yina kurut ti, yima tin asema pî nga d’i. Wani kid’a mam bei 
mi vut gorâ tua d’a, Alona mi hlum vunam ala mba mi hum ambasa mba mi hat 
mandjavam ma mi mba blogoma mi. 

6Alona mi dum ala: Andjavang mba mi kak yam andaga d’a dinga, a mba lazi 
magomba, a mba lazi ndaka bizad’a kikis fid’i. 

7Wani Alona mi dala: Andjaf suma a mba lazi magombina, an mba ni kazi 
sariyad’a kaziya. Bugola, azi mba buzuk keyo, a mba suburun ata yima wana. 

8Alona mi djin vunam ki sed’em á ngat bayâd’a. Kid’a Abraham mi vut Isak-ka, mi 
ngad’am bayâd’a kur bur ma klavandina. Isak mi vut Jakob, mi ngad’am bayâd’a, 
Jakob mi vut abuyoi ngolo suma dogo yam mbàna, mi ngad’azi bayâd’a mi. 

9Abuyoi ngolo ndazina a le yungôra yam Josef. A guzum mbei abo suma, a i ki 
sed’em Ezipte-na. Wani Alona mi nga ki sed’emu, 

10mi pad’am mbei kur ndak mamba pet. Mi mbud’um sama djivi ma ned’a 
avok Faron amul ma Ezipte-na. Faron mi tinim á te yam Ezipte kaziyam pet mi. 

11Kur bur máma baktara d’a ngola ti nde yam andaga d’a Ezipte-d’a pet kandaga 
d’a Kanan-nda. Abuyoi ngolo a fe ndaka ngola kayam azi nga fe vama te d’i. 

12Wani kid’a Jakob mi hum ala awuna mi nga Ezipte d’a, mi sun abuyoi ngolo á 
avok kikidjid’a. 

13Ata mba mazi d’a á mbàd’id’a, Josef mi simat tam mi b’oziyoma. Faron mi 
wandjafâ hi Josef-fâ mi. 

14Ata yi máma, Josef mi ge sunda á yomï abum Jakob ki b’oziyoma pet, nala, suma 
dok kid’iziya yam vahl. 

15Jakob mi i Ezipte, mi mit sä kua kabuyoi ngolo mi. 

16A yozi mad’azi a izi Sikem, a tozozi kur zul la Abraham mi guzut ki beged’a abo 
Hamor ma Sikem-ma gromid’a. 

17Wani ata yima vun ma hle ma Alona mi hlum ki Abraham ma mi ar go á 
ndakina, Israel-lâ a zul kur Ezipte ngola, 

18gak amul ma ding ma we nga Josef fuo na, mi te yam Ezipte. 

19Amul máma mi le lem mba tchod’a ki simiyêya, mi le abuyoi ngolo ndaka ala a 
tchuk grozi suma gureina woi kayam a bo woyo. 

20Ni kur atchogoi ndata ba, a vut ki Moise. Mi djif ir Alona heî. A ngomom avo 
habum tilâ hindi. 

21Kid’a azi gum mbeid’a, Farongoromba ti hlum ti wulum d’igi gorotna na. 

22A hat Moise ned’a hi Ezipte-nid’a pet, mi nga kad’enga kur zla d’a ded’a ki sun 
mamba pet mi. 

23Kid’a Moise bizam ndak dok fid’id’a, mi djib’er ala mi i gol b’oziyom Israel-lâ. 

24Kid’a mi we ma Ezipte-na nga mi to wiyemid’a, mi ndjun kamu. Mi sam 
atchugulumu, mi tchi ma Ezipte-na woyo. 

25Mi djib’er kurum ala b’oziyom Israel-lâ a wala nata mam ba, Alona mba mi hum 
lovota á pad’azi woi kur magomba. Wani azi we nga hina d’i. 

26Tcha ndjivinda mi i geveziya, mi fe Israel-lâ mbà a nga to taziya. Mi min á 
zlabazi adigaziya, mi gad’azi ala: Agi ni b’oziyo tagiya. Ni nana ba, agi lagi tagi 
sulu’â hina ge? 

27Wani ma nga mi le ndrama sulu’îna, mi zut Moise seyo, mi dum ala: Ni nge ba, 
mi tining amula ki ma ka sariyad’a kami ge? 

28Ang min tchan d’igi ang tchi ma Ezipte-na kama na zu? 

29Kid’a Moise mi hum zla ndatid’a, mi ring kur ambas sa Madiyan-nda, mi kak sä 
kua. Nata yi máma ba, mi vut gro andjofâ mbà. 

30Kid’a mi le bizad’a dok fid’id’a, malaikana mi nde tam mbei iram hur fulâ go 
kahina d’a Sinai-d’a, aduk sin aku d’a nga d’i ngal aduk azlupid’a. 

31Kid’a Moise mi we hina d’a, mi le atchap yam vama mi nde tam mbei irama. Ata 
yima mi hut go á sizarama, mi hum dela hi Salad’id’a. Mi dum ala: 

32An nAlona habuyong ngolona, an nAlona hi Abraham-ma, Alona hi Isa’â, Alona 
hi Jakob-ma mi. Moise mi nde zlaka abo mandarâ, mi ndak á gol iram abo máma 
d’i. 

33Ata yi máma, Ma didina mi dum ala: Ang fok atuguru mangâ woi asengû, kayam 
yima ang nga tchola kua wana nandaga d’a an tinit irat vata. 

34Gagazi, an we djop vuna hi man suma avo Ezipte-nina. An hum zam ta mazid’a, 
an tchugï asen kä á pad’azi woyo. Ki tchetchemba, ang mbeya, an sunung kur 
Ezipte. 

35Ni Moise ma Israel-lâ a noyôm mbei ala: Sama tining amula ki ma ka sariyad’a 
kami ni nge nge na ba, Alona mi sunum á tamula kazi á pad’azi woi zlapa ki 
malaika ma nde tam mbei iram aduk awei-avirinina. 

36Ni Moise ba, mi buzuk Israel-lâ woi yam ambas sa Ezipte-d’a, mi lahle suma 
ndandalâ kahle suma simata kur andaga d’a Ezipte-d’a, kur alum ma ngol ma 
Tchereuna, kur fulâ bizad’a dok fid’i mi. 

37Ni Moise máma ba, mi de mi Israel-lâ ala: Alona mba mi tchol ki mam ma djok 
vuna tu aduk b’oziyogina d’igi an na. 

38Ni mam ma nga tchola kur tok ka hur fulîd’a ki malaika ma mi dum zlad’a yam 
ahina d’a Sinai-d’a kabuyoi ngolona. Ni mam ma mi ve zla d’a arid’a hAlonid’a, mi 
heizina mi. 

39Wani abuyoi ngolo a min ge yazi kä ad’um mbi. A noyôm mbeyo, a hulong tin 
huruzi yam Ezipte. 

40Azi de mi Aron ala: Ang yoromi alo ma teteng ma mba mi tit avoromina, kayam 
Moise ma kol ma buzugumï woi kur andaga d’a Ezipte-d’ina, ami wami nga vama 
luma d’i. 

41Kur bur máma a yor vama d’igi gor amuhlâ na na. A mba ki vama ngat buzuna 
mi filei máma, a le furîd’a yam sun nda a lat kabozid’a. 

42Wani Alona mi mbud’uzi azigamu, mi arazi á kud’or ahle suma akulona d’igi a 
b’ir kur mbaktumba hi suma djok vun Alonid’a na ala: Agi Israel-lâ, kid’a agi lagi 
bizad’a dok fid’i abagei hur fulîd’a, agi mban d’uwar ma a ngad’ama kahle suma 
ngat buzuna zu? 

43Hawa! Wani agi yogi zlub’ud’a halo ma a yum ala Molo’â, ki tchitchiud’a halo 
magi ma Refan-na. A ni filei ma agi lagizi á kud’uroma. Kayam ndata, an mba ni igi 
magomba sä woi dei bugol Babilon. 

44Abuyoi ngolo a nga ki zlub’ud’a á le glangâsâ yam Alona hur fulâ. Azi minit ni 
d’igi Alona mi de mi Moise na ala: Ang le dedege d’igi vama ang wuma na. 

45Abuyoi ngolo a yo zlub’u ndata, a nga tit ad’u Josue, a mba kur andagad’a 
handjaf suma ding suma Alona mi digizi woi avorozina. Zlub’u ndata ar gak kur 
atchogoid’a hi David-ta. 

46Mam mi ma Alona mi vum sumad’a, mi tchenem á fe yima min gong nga kaka 
mAlona hi Jakob-ma. 

47Wani ni Salomon ba, mi minim gonga. 

48Wani Alo ma sä akulo ma kal teglesâ nga mi kak kur gong nga sana minit 
kabomba d’i. Ni d’igi ma djok vun Alona mi de na ala: 

49Ma didina mi dala: Akulod’a ni zlam man nda amula, andagad’a ni vama tin asen 
kama. Nandjaf gongâ me ba, agi mba minindji ge? Ni yima lara ba, an mba ni tuk 
tan kua ge? 

50Ni an ba ni lahle ndazina pet kabon nduo zu? 

51Agi suma delegi ad’engina, agi suma b’alagi hurugi suma dugugi humagi woi á 
hum yid’a hAlonid’ina, agi nga zud’ugi Muzuk ma bei tchod’a ba na woi teteu, agi 
lagi ni d’igi abuyogi ngolo a le na mi. 

52Ni ma djok vun Alona ma lara ba, abuyogi ngolo a djobom vunam mbuo ge? A 
tchi suma a tchi wal zla mbad’a hi Ma d’ingêrîna woyo. Ki tchetchemba, agi hum 
abo suma á tchum mi. 

53Agi ni suma a vagi gata hAlonid’a abo malaikanina, wani agi ngomot nga d’i. 

Tchid’a hi Etienne-nda 

54Kid’a suma b’ak zlad’a a hum zla ndatid’a, huruzi zal ngola, a mut siyazi atamu. 

55Wani Etienne mi oî ki Muzuk ma bei tchod’a ba na, mi so iram gola akulo, mi we 
subura hAlonid’a ki Jesus mi nga tchola ata Alona bigam mba ndjufa. 

56Mi dazi ala: Agi gologiya! An wakulod’a mal leyo, Gor Sana mi nga tchola ata 
Alona bigam mba ndjufa mi. 

57Wani a er ad’uzi akulo, a duk humazi woyo, a tumî ringâ guvuf a vumu. 

58A tanam mbei bugol azina, a durum kahinad’a, a tchumu. Suma glangâsâ a 
tchuk baru mazi ma ngolâ kä asem gor azongâ, simiyêm ala Saul. 

59Kid’a azi nga dur Etienne kahinad’a tua d’a, mi tchen ala: Salad’a Jesus, ang hlan 
muzuganu. 

60Ata yi máma, mi grif kä, mi er ad’um akulo, mi dala: Salad’a, ang ndum tcho 
ndata kazi d’i. Kid’a mi de zla ndata dad’a, mi mid’a. Saul mi ndjak vunam ki 
sed’ezi yam tchid’a hi Etienne-nda mi. 

Sunda hi suma a sunuzinid’a 8 

Saul mi djop vun suma toka 

1Kur bur máma djop vun ma ngolâ mi nde yam suma toka avo Jerusalem. Azi pet 
a b’rau woi yayak yam ambas sa Jude-d’a ki Samari. Suma a sunuzina a arî azi hol. 

2Suma ding suma a nga le mandara Alonina a tos Etienne, a tchim ngola. 

3Wani Saul mi pleî suma toka woi ndjandjap. Mi nga mi kal kur azì ma lara ge pet, 
nga mi yo andjofâ karopma, nga mi tchuguzi dangeina. 

WAL LA TCHI D’A YAM AMBAS SA JUDE-D’A 
KI D’A SAMARI-D’ID’A 

(8.4–12.25) 

Filip mi tchi wala avo Samari 

4Azi suma a b’rau woina, a nga tchi wal Zla d’a Djivid’a ata yima lara ge pet. 

5Filip mi i kur azì ma ngol ma ding ma Samari-na, nga mi tchazi wala yam Mesi. 

6Ablau suma a nga tokina a hum zla d’a Filip mi dazizid’a ki furîd’a, a wahle suma 
atchap suma mi lazina. 

7Kayam muzuk ma tcho ma nga kur sumina, mi buzuk kei kur suma ablaud’a ki 
tchina. Suma gugutud’a ablaud’a ki suma dileîd’a a tchol akulo. 

8Suma kur azì mámina a le furîd’a ngola. 

9Sana nga kua, simiyêm ala Simon. Ni sama nga mi le sun nda mbuta kur azì ma 
ngol máma adjeuna. Suma Samari-na a nga le atchap kamu, kayam mam tamba 
nga mi dala mam mi sama ngolâ. 

10Suma pet a humumu, gugureina ki suma nglona mi. A nga dala: Sa máma 
nad’enga hAlona d’a a yat ala Ta ngola d’a. 

11Azi humumu, kayam mi kak ngola ki sed’eziya. A nga le atchap yam sun mam 
mba mbuta. 

12Wani kid’a azi he gagazid’a yam Zla d’a Djivi d’a Filip mi tchat walat yam leud’a 
hAlona ki simiyê Jesus Christ-sa, andjofâ karopma, mi lazi batemba. 

13Simon tamba mi he gagazid’a mi. Kid’a mi le batemba dad’a, mi nga zlapa ki 
Filip. Kid’a mi wahle suma simat suma nglona kahle suma ndandal suma Filip mi 
lazina, mi le atchap. 

14Kid’a suma a sunuzi suma Jerusalem-ma a hum ala suma Samari-na a he wa 
gagazid’a yam zlad’a hAlonid’a na, a sunuzi Pierre azi ki Jean. 

15Kid’a azi mbazïd’a, a tchen Alona yam suma a he gagazid’ina, kayam mi hazi 
Muzuk ma bei tchod’a ba na. 

16Kayam Muzuk ma bei tchod’a ba na nga bei surop yam sa adigazi tua, a lazi 
batemba ni ki simiyê Salad’a Jesus hol. 

17Kid’a Pierre azi ki Jean a tin abozi kazid’a, ata yi máma, a ve Muzuk ma bei 
tchod’a ba na kuruziya. 

18Kid’a Simon mi we Pierre azi ki Jean a tin abozi yam suma a he gagazid’a á ve 
Muzuk ma bei tchod’a ba na kuruzid’a, mi hal á hazi beged’a. 

19Mi dazi ala: Agi han ad’eng ndata mi, kayam sama lara ma an tin abon kama, mi 
ve Muzuk ma bei tchod’a ba na kurum mi. 

20Wani Pierre mi dum ala: Ang ba woi ki bege manga, kayam ang djib’er ala á fe 
he d’a hawad’a hAlonid’a ni ki beged’a! 

21Ang nga ki b’rau d’oze va kur zla ndata d’i, kayam hurung nga d’ingêr avok 
Alona d’i. 

22Kayam ndata, ang mbut hurung yam tcho manga, ang tchen Salad’a, dam hurum 
mba mi vat tei yam djib’er ra kurunga kla. 

23Kayam an wala ang nga ki hur ma tchona, tchod’a gang aleina mi. 

24Simon mi hulong dum ala: Agi tchenegi Salad’a kanu, kayam ahle suma agi dazi 
wana a mba kan ndi. 

25Bugol la Pierre azi ki Jean a le glangâsâ a tchi wala yam zlad’a hi Salad’id’a kata, 
a hulong Jerusalem. Kur tit mazid’a, a nga tchi wal Zla d’a Djivid’a kur azì ma 
Samari-na teteng. 

Filip azi ki ma Etiyopi-na 

26Wani malaikana hi Salad’ina mi de mi Filip ala: Ang tchol ang i abo ma sutna 
kur lovot ta Jerusalem mba i Gaza-d’a, kur lovot ta i abageid’a. 

27Mi tchol mi iya. Gol wani, mi we adimbang sama Etiyopi-na nga mi djïya. Ni ma 
ngol ma ngom beged’a hi Kandasa amul la Etiyopi-d’ina. Mi mba Jerusalem á 
kud’or Alona. 

28Kid’a nga mi hulong avod’a, mi nga kaka kur pus mama, nga mi ndum mbaktum 
mba ma djok vun Alona Isai mi b’irita. 

29Muzu’â hAlonina mi de mi Filip ala: Ang hut go gen pus máma. 

30Filip mi ring gevemu, mi hum nga mi ndum kur mbaktum mba ma djok vun 
Alona Isai mi b’irita. Mi djobom ala: Ang wäd’u vama ang nga ndumum wana ko? 

31Mi hulong dum ala: An we ni nana bei sana tagandji ge? Mi de mi Filip ala mi 
djak akulo mi kak ki sed’em kur pusâ. 

32Zla d’a mam nga mi ndumut ta kur mbaktumbid’a ba wana: Mi hle tamî d’igi 
timi ma a im ata yima ngatina na, d’igi gor timi ma nga tchola mudjuk avok ma 
tchawama na, bei mi mal vunam ba. 

33Ata ge yam mam mba kä d’a, a kam sariya d’a aboina kamu. Sama mba ndumum 
andjavam ni nge? Kayam a tchum mbei yam andagad’a. 

34Adimbang mi hulong de mi Filip ala: An nga ni djobongû, ma djok vun Alona 
máma mi de na ni yam nge ge? Ni yam mam tamba, d’oze ni yam sama ding zu? 

35Filip mi mal vunam nde mi tchum wal Zla d’a Djivid’a hi Jesus-d’a kur mbaktum 
ndata. 

36Kid’a azi nga kur lovota tua d’a, a mbaza avun huruguka. Adimbang mi dum ala: 
Ang gol mbina wana: Vama d’elen bei le batemba ni me ge? 

[37Filip mi hulong dum ala: Ang le he gagazid’a ki hurung ped’u ni, ang ndak á le 
batemba. Sa máma mi hulong dum ala: An he gagazid’a ala Jesus Christ nAlona 
Goroma.] 

38Mi de mi sama pusâ ala mi tchola. Filip ki adimbang djak a tchuk asezi kä, a i 
aduk mbina; Filip mi lum batemba. 

39Kid’a azi tup pei akulo aduk mbinid’a, Muzu’â hi Salad’ina mi zlak Filip. 
Adimbang dok wum bugol luo d’a, wani mi hle lovot mamba ki furîd’a. 

40Wani Filip mi gol wani mi ni avo Azot. Mi i avok gak mi kal Sesare. Kur tit 
mamba mi tchi wal Zla d’a Djivid’a kur azì ma nglona pet mi. 

Sunda hi suma a sunuzinid’a 9 

Saul mi mbut hurumu 
(Gol Sun SS 22.6-16; 26.12-18) 

1Wani Saul nga mi gurut ki ngopa ndandaleî á tchi suma hata hi Salad’ina. Mi i 
gen ma ngol ma ngat buzuna, 

2mi djobom ala mi hum mbaktumba yam gongîyo suma toka hi Juif suma Damas-
sâ, kayam le mi fe suma ding suma a nga tit kur lovota hi Salad’id’a, le ni andjofâ 
d’oze aropma ni, mi yozï mi mbazi Jerusalem ki djinda. 

3Kid’a mi nga kur tita tua d’a, mi mba go ki Damas. Atogo hina zak, b’od’a ti tcholï 
akulo, ti wile nguyumu. 

4Mi puk kä, mi hum dela ti dum ala: Saul, Saul, ni kayam me ba, ang djobon vunan 
hina ge? 

5Mi djobom ala: Salana, angî nge ge? Mam hulong dum ala: Ni an Jesus ma ang 
nga djobon vunana. 

6Wani ang tchol akulo, ang i kur azì ma ngolâ. A mba dang vama ang mba luma. 

7Suma a nga tit ki sed’ema a nga tchola mudjuk, a hum dela, wani a we nga sa d’i. 

8Saul mi tchol akulo, mi mal iram mbeyo, wani iram nga we d’i. A gum dungûruna 
abomu, a im Damas. 

9Mi le burâ hindi bei wed’a, bei te va, bei tche mbina mi. 

10Ma hata hi Salad’ina mi nga Damas, simiyêm ala Ananiyas. Salad’a mi nde tam 
mbei iram mi dum ala: Ananiyas. Mi hulong dum ala: Salad’a, an wana. 

11Salad’a mi dum ala: Ang tchol atogo, ang i kur palum mba a yat ala D’ingêra d’a. 
Ang i hal sama a yum ala Saul-lâ, ni sama Tarsis-sâ. Mi nga avo hi Judas, nga mi 
tchen Alona kua. 

12Mi we sana nde tam mbei iram simiyêm ala Ananiyas, mi tin abom kam ala iram 
mal leyo. 

13Wani Ananiyas mi hulong dum ala: Salad’a, an hum zla sa máma avun suma 
ngola ala nga mi le murud’umba ablaud’a ki sum mang suma Jerusalem-ma. 

14Mi mba nga ka hî ni ki vun ma hed’a hi nglo suma ngat buzunina á djin suma pet 
suma a nga yang simiyêngâ. 

15Wani Salad’a mi dum ala: Ang iya, kayam sa máma ni sama an manam á tagan 
simiyên ndei avok andjaf suma dingâ kamulei mazina ki Israel-lâ mi na. 

16Kayam an tanda mba ni tagam ndak ka pet ta mam mba mi fat kanda. 

17Ata yi máma, Ananiyas mi iya. Mi kal avo, mi tin abom kamu, mi dum ala: 
Wiyena Saul, Salad’a Jesus ma nde tam mbei irang kur lovot ta ang mba ki d’ina, 
mi sununï ni mamu, kayam irang mal leyo, ang oî ki Muzuk ma bei tchod’a ba na 
mi. 

18Ata yi máma na wat, ahlena nde buzuk kei iram d’igi b’lo’â na, iram mal leyo. Mi 
tchol akulo, a lum batemba. 

19Mi te tena, mi fad’enga mi. 

Saul mi tchi wala avo Damas 

Saul mi le burâ tcha ki suma hata hi Salad’a suma avo Damas-sâ. 

20Ata yi máma na wat, mi nde tchi wala kur gongîyo suma toka hi Juif-fîna, nga mi 
dala: Jesus nAlona Goroma. 

21Suma pet suma a humuma a le atchap, a dala: Wana ni sama djop vun suma 
Jerusalem suma a nga yi simiyê Jesus-na d’uo zu? Mi mba ka hî á yo suma á izi mi 
nglo suma ngat buzuna mi d’uo zu? 

22Wani Saul nga mi tchi wala burâ ki burâ kad’enga kal Juif suma a nga kaka avo 
Damas-sâ, mi nga mi tagazi woi ala Jesus ni Mesi. 

23Bugol la burâ kal ngola dad’a, Juif-fâ a ndjak vunazi ala a tchi Saul leyo. 

24A nga ndjol vun gulumuna kandjege ki faleya ala a tchumu, wani Saul mi we lem 
mazid’a tcha. 

25Wani mam suma hata a gum kur gagalagad’a kandjeged’a, a sirim kä yam 
gulumuna. 

Saul mi nga avo Jerusalem 

26Kid’a Saul mi mbaza Jerusalem-mba, mi kuk tam á tok ki suma hata, wani azi 
pet a nga lum mandaramu. A he nga gagazid’a kam ala mam mi ma hat ma 
gagazina d’i. 

27Barnabas mi vum im mi suma a sunuzina. Mi vazi ad’u ahlena ala ni nana ba, 
Saul mi we Salad’a kur lovota kahle suma mi dumzina ki wal la mi tchat ki simiyê 
Jesus kur Damas bei mandarâ ba d’a. 

28Saul mi nga zlapa ki sed’ezi avo Jerusalem, nga mi ndabua, nga mi hulongîya, 
nga mi tchi wala ki simiyê Salad’a bei mandarâ ba. 

29Nga mi de zlad’a, nga mi tchi tuguyod’a ki Juif suma a nga de vun Gre’îna, wani 
azi hal á tchum mbeyo. 

30Kid’a b’oziyod’a a we hina d’a, a i Saul Sesare, a sunum Tarsis. 

31Kayam ndata, suma toka hi Christ suma yam ambas sa Jude-d’a ki d’a Galile-d’a 
ki d’a Samari-d’a petna, tazi d’i tchuk simetna, a fad’enga, a nga i avogovok á le 
mandara Salad’a, Muzuk ma bei tchod’a ba na nga mi ndjunuzi mi. 

Ene mi tchol akulod’a 

32Kid’a Pierre nga mi tit ata yina peta, mi i á gol suma hAlona suma avo Lida-na 
mi. 

33Mi fe sana, simiyêm ala Ene, nga burâ kä kur zlatna bizad’a klavandi, kayam mi 
kuzî gugutud’a. 

34Pierre mi dum ala: Ene, Jesus Christ mi sud’ung wa da’, ang tchol akulo, ang d’ut 
zlat mangâ. Ata yi máma na wat, mi tchol akulo. 

35Suma pet suma a nga kaka kur Lida ki yima papan ma Saron-na a wumu, a he 
gagazid’a yam Salad’a mi. 

Dorkas ti tchol akulo karid’a 

36Atcha d’a he gagazid’a tu nga kur Joppe, simiyêt ala Tabita, nala, Dorkas d’oze 
Duka, nga d’i le sun nda djivid’a burâ ki burâ, nga d’i ndjun suma hohoud’a mi. 

37Kur bur máma ti ve tugud’eid’a, ti mid’a. Bugol la azi mbuzut teid’a, a hlat a i gat 
kur gong nga yam ndrata akulod’a. 

38Lida ni go ki Joppe. Suma hata a hum ala Pierre nga kua, a sun suma mbà kam 
ala: Ar ang le lilinga á mba gevemi d’i. 

39Pierre mi tchol atogo zak, mi i ki sed’eziya. Kid’a mi mbad’a, a i ki sed’em kur 
gong nga yam ndrata akulod’a. Arop suma modonod’a pet a hut gevem a nga 
tchiya, a nga tagam baru d’a gureid’a ki d’a nglod’a suma Dorkas ti lazi kid’a ndat 
nga ki sed’ezi tua d’ina. 

40Pierre mi buzuk suma pet woi abua, mi grif kä, mi tchen Alona. Mi mbut iram 
yam mad’ad’u, mi yat ala: Tabita, ndak tchol akulo. Ti mal irat teyo, ti gol Pierre, ti 
tchol kak akulo. 

41Pierre mi vat abod’u, mi tcholot akulo. Mi yi suma a he gagazid’ina karop suma 
modonod’a, mi hazizi ki arid’a. 

42Zla ndata b’rau woi kur ambas sa Joppe-d’a pet. Suma ablaud’a a he gagazid’a 
yam Salad’a. 

43Pierre mi kak burâ ngola kur Joppe avo hi sana tu, simiyêm ala Simon, ni ma 
yap bogoyona. 

Sunda hi suma a sunuzinid’a 10 

Pierre azi ki Kornei 

1Sana nga kur Sesare, simiyêm ala Kornei, ni ma ngol ma azigarâ abom kis ma 
Romê-na, ni ma nga avok adesâ hi azigar suma Romê suma a yazi ala Itali-na. 

2Ni sama djivina, nga mi le mandara Alona ki suma avo hatama pet. Mi nga mi 
ndjun suma hou suma Juif-fâ ngola, nga mi tchen Alona teteu mi. 

3Ki fladege d’a afata tchuk siyata, mi we malaikana hAlonina mi nde tam mbei 
iramu. Mi kal gevemu, mi dum ala: Kornei. 

4Kornei mi so iram gola atamu, mandara tchum su. Mi dum ala: Salana, a ni me 
ge? Malaikana mi dum ala: Alona mi hum tchen manga ki ndjun nda ang nga 
ndjun suma hohoud’id’a, mi djib’er kangû. 

5Ki tchetchemba, ang sun suma avo Joppe a yï Simon ma a yum ala Pierre-râ. 

6Mi nga tchuka avo hi Simon ma yap bogoyona ma aziyam nga avun alum ma 
ngolîna. 

7Kid’a malaika ma dum zlad’ina mi id’a, Kornei mi yi azungeî suma avo hatama 
mbà zlapa ki azigar ma nga mi le mandar Alona ma aduk suma a nga lum sunda 
teteuna. 

8Kid’a mi vazi ad’u ahle ndazina peta, mi sunuzi Joppe. 

9Tcha ndjivinda, kid’a azi nga kur lovota tua, a mbaza go huyok azì ma ngolîd’a, 
Pierre mi djak nga yam gonga akulo ki falei d’ad’ar á tchen Alona. 

10Meid’a nga d’i tchumu, mi min á te tena, wani kid’a azi nga min tena tua d’a, 
vana nde tam mbei iramu. 

11Mi gol akulod’a ti mal leyo, vana d’igi baru d’a ngola na, djinda ata kengêm ma 
fid’ina pet, a sirimï kä yam andagad’a. 

12Ahle suma lara ge pet suma asezi fifid’ina kahle suma a dram kä yam 
andagad’ina kaluweina a nga kuru. 

13Dela ti dum ala: Pierre, ang tchol akulo, ang ngat ang mud’a. 

14Wani Pierre mi dum ala: Salad’a, nga na d’i, kayam an te nga vama tchona ki 
vama ndjendje ma hina na yan tu d’i. 

15Dela ti dum kua ala: Vama Alona mi mbud’um mbei yed’etna, ang yum vama 
ndjendjed’a d’i. 

16Va máma le hina yam hindi; ata yi máma na wat, a hlum sä akulo. 

17Kid’a Pierre nga mi djib’er yam vama nde tam mbei irama tua d’a, suma Kornei 
mi tchuguzï sundina, a djop wa yam azina hi Simon-na, a nga tchola avun agre’â 
abua. 

18A yiya, a djop ala: Simon ma a yum ala Pierre-râ mi tchuk nga ni ka hî ko zu? 

19Kid’a Pierre nga mi djib’er yam vama nde tam mbei irama tua d’a, Muzu’â 
hAlonina mi dum ala: Pierre, suma hindi a nga halangû. 

20Ang tchol akulo, ang tchugaseng kä, ang i ki sed’ezi bei gigrita, kayam ni an ba 
ni sunuzïya. 

21Pierre mi tchuk asem kä gen sum ndazina, mi dazi ala: An ma agi halana ba 
wana. Agi mbagi ka hî ni hawa ko zu? 

22Azi dum ala: Kornei ma azigarâ abom kis ma Romê-na mi sunumï ni mamu, ni 
sama d’ingêr ma nga mi le mandara Alonina, ni ma Juif-fâ pet a nga le glangâs ma 
djivina kama. Alona mi sun malaika mama, mi hum vuna á yangî avo hatam á 
hum zla d’a avunanga. 

23Ata yi máma, Pierre mi kal ki sed’ezi avo, mi hazi yima burâ. Tcha ndjivinda 
Pierre mi tchol mi i ki sed’eziya. B’oziyod’a suma hiu suma Joppe-na a i ki sed’em 
mi. 

24Tcha ndjivinda azi mbaza Sesare. Kornei mi yi b’oziyoma ki buniyôma, a nga 
toka á djubuziya. 

25Kid’a Pierre nga mi kal avod’a, Kornei mi d’ugulomu, mi grif kä avoromu, mi 
kud’uromu. 

26Wani Pierre mi vum akulo, mi dum ala: Ang tchol akulo, an pî ni sana d’igi ang 
na. 

27Kid’a Pierre nga mi de zlad’a tua d’a, mi kal avo, mi fe suma ablaud’a a nga toka. 

28Mi dazi ala: Agi tagi wagiya, d’ela nga yam ma Juif-fâ á zlap kandjaf ma dingâ 
d’oze á kal avo hatamu. Wani Alona mi tagan ala ar an yi sana ma tchona d’oze 
ma ndjendjed’a d’i. 

29Kayam ndata, kid’a agi tchugugi suma sunda kanda, an mba bei gigrita. An nga 
ni djobogiya, ni kayam me ba, agi yanï ge? 

30Kornei mi dala: Ini ni bur ma hindina, ata yima an nga ni tchen Alona avo hatan 
kid’a afata tchuk siyata. Atogo hina zak, sana mi nga tchola avoron ki baru ma 
wile wiwilika atamu. 

31Mi dan ala: Kornei, Alona mi hum tchen manga, mi djib’er yam ndjun nda ang 
nga ndjun suma hohoud’id’a mi. 

32Kayam ndata, ang sun suma Joppe a yï Simon ma a yum ala Pierre-râ, mi nga 
tchuka avo hi Simon ma yap bogoyona avun alum ma ngolâ. 

33Ata yi máma na wat, an sundja kang wana, ang le djivid’a ang mba wa. Ki 
tchetchemba, ami pet nga ka hî avok Alona á hum ahlena pet suma Salad’a mi 
hang vuna kazi á ded’ina. 

Pierre mi tchi wala avo hi Kornei 

34Pierre mi mal vunam mi dala: An we gagazi Alona nga mi pat sana ni yam iram 
go d’i. 

35Wani aduk andjaf ma lara ge petna sama lara ma nga mi lum mandaram ma nga 
mi le d’ingêrina, ni ma Alona tam mbi lum djivid’a kama. 

36Agi wagi zla d’a Alona mi sunut mi Israel-lâ d’a. Mi sunuzi Zla d’a Djivi d’a b’leng 
nga halas sa tcholï ata Jesus Christ-sa. Mam mi ma Sala suma pet. 

37Agi wagi zla d’a a tchat walat tei kur ambas sa Jude-d’a peta, tinï ad’ud’a ni kur 
ambas sa Galile-d’a, bugol batem mba Jean mi tchat walata. 

38Agi wagiya, ni nana ba, Alona mi vo Muzuk mama kad’enga yam Jesus ma 
Nazarat-na ge? Mi i ata yina teteng á le djivid’a, á sut suma pet suma a nga ad’u 
ad’enga hi Diable-d’ina, kayam Alona mi nga ki sed’emu. 

39Ami ni suma glangâsâ yam ahlena pet suma mi lazi kur ambasa hi Juif-fîd’a, kur 
Jerusalem mi. Azi tchum ata agu ma b’ala. 

40Wani Alona mi tcholom akulo aduk suma matna kur bur ma hindina. Mi tagam 
mbei ir suma, 

41wani nga ni ir suma pet ti, wani ni mi ami suma Alona mi manami avok dei á le 
glangâsâ kama. Bugol la Alona mi tcholom akulo aduk suma matnid’a, ami tami ki 
sed’emu, ami tchami ki sed’em mi. 

42Mi hami vuna ala ami tchami wala mi suma, ami dami woi kam ala mam mi ma 
Alona manam á ka sariyad’a yam suma arina ki suma matnina. 

43Suma djok vun Alona pet a le glangâsâ kam ala nge nge pî ma he gagazid’a 
kama, Alona mba mi vat hurum mbei yam tcho mamba ki simiyêmu. 

Alona mi handjaf suma dingâ Muzuk ma bei tchod’a ba na 

44Kid’a Pierre nga mi de zla ndata tua d’a, Muzuk ma bei tchod’a ba na mi tchuk 
kä yam suma a hum zla mambina pet. 

45Juif suma a he gagazid’a suma a mba ki Pierre-râ a le atchap, kayam Alona mi vo 
Muzuk ma bei tchod’a ba na yam andjaf suma dingâ mi. 

46Kayam a humuzi a nga de zlad’a ki vuna hi sumina teteng, a nga gile Alona. 

47Ata yi máma, Pierre mi dala: Suma Alona mi hazi Muzuk ma bei tchod’a d’igi ei 
na na, sama d’elezi bei lazi batemba ki mbina nga zu? 

48Mi hazi vuna á lazi batemba ki simiyê Jesus Christ. Bugola, suma hi Kornei-na a 
tchenem ala mi kak ki sed’ezi burâ tcha tua. 

Sunda hi suma a sunuzinid’a 11 

Pierre mi väd’u ahle suma lena avok tok ka Jerusalem-mba 

1Suma a sunuzina ki b’oziyod’a suma a nga kur Jude-na, a hum ala andjaf suma 
dingâ a ve wa zlad’a hAlonid’a mi. 

2Kid’a Pierre mi i Jerusalem-mba, Juif suma a he gagazid’ina a yalam ala: 

3Ni kayam me ba, ang kal avo hi suma bei ngat bayâd’a, ang te ki sed’ezi mi ge? 

4Wani Pierre mi nde vazi ad’u ahle suma lena ala: 

5An nga kur azì ma ngol ma Joppe-na, nga ni tchen Alona. Ata yi máma, vana nde 
tam mbei iran d’igi baru d’a ngola na, djinda ata kengêm ma fid’ina pet, a sirimï 
akulo dei gak mba avoron kä. 

6Kid’a an so iran gola atamba, an wahle suma lara ge suma asezi fifid’ina 
kazureina kahle suma dram kä na kaluweina mi. 

7An hum dela ti dan ala: Pierre, ang tchol akulo, ang ngat ang mud’a. 

8Wani an dum ala: Salad’a, nga na d’i, kayam an te nga vama tchona ki vama 
ndjendje ma hina na yan tu d’i. 

9Dela ti tcholï akulo kua, ti dan ala: Vama Alona mi mbud’um mbei yed’etna, ang 
yum vama ndjendjed’a d’i. 

10Va máma le hina hina yam hindi, ata yi máma na wat a hlum sä akulo. 

11Atogo hina zak, suma hindi suma a sunuzï Sesare kana, a mba. A nga tchola 
avun azì ma ami nga kuana. 

12Muzu’â hAlonina mi dan ala: Ang i ki sed’ezi bei gigrita. Ami ki b’oziyod’a suma 
karagaya suma a tinina, ami kalami avo hi Kornei. 

13Mi dami ala mi we malaikana mi tchola avo hatamu, mi dum ala: Ang sun suma 
Joppe a yï Simon ma a yum ala Pierre-râ. 

14Mam mba mi dang zla d’a ang mba fe ki sutid’a ki suma avo hatangâ pet mi. 

15Kid’a an tin ad’ud’a á de zlad’id’a, Muzuk ma bei tchod’a ba na mi tchuk kä kazi 
d’igi mi tchuk kei adjeu na mi. 

16Human gan yam zla d’a Salad’a mi dat ala: Jean mi le suma batemba ni ki mbina, 
wani an mba ni lagi batemba ni ki Muzuk ma bei tchod’a ba na d’a. 

17Le Alona mi hazi he d’a hawad’a d’igi mi heizi mi ei kid’a ei hei gagazid’a yam 
Salad’a Jesus Christ-sa na ni, an ni nge ba, ni d’el Alona ge? 

18Ata yima azi hum hina na, a seng silil, a gile Alona, a dala: Gagazi, Alona mi he 
wa lovota mandjaf suma dingâ á mbut huruzi á fe arid’a mi. 

Suma tok suma Antiyos-sâ 

19Suma a he gagazid’ina a b’rau woi yayak abo djop vun ma mba kazi kur bur ma 
a tchi Etienne-na. Suma dingâ adigazi a i kur Fenisi ki Sipre ki Antiyos, wani a nga 
tchi wal zlad’a hAlonid’a ni mi Juif-fâ hohol. 

20Wani suma dingâ adigazi ni suma Sipre-na ki suma Siren-na. Sum ndazina a i 
Antiyos, a tchi wal Zla d’a Djivid’a hi Salad’a Jesus-d’a mandjaf suma dingâ mi. 

21Ad’enga hi Salad’id’a ti nga ki sed’eziya, suma ablaud’a a he gagazid’a, a mbut 
huruzi yam Salad’a. 

22Suma tok suma Jerusalem-ma a hum zla mazid’a, a sun Barnabas Antiyos. 

23Kid’a mi mbaza kua mi we ni nana ba, Alona mi b’e vunam kazi ge d’a, mi le 
furîd’a. Mi gigid’ezi ala a ka’î suma d’engzengâ ki hur ma tuna yam Salad’a. 

24Mam mi sama djivina. Muzuk ma bei tchod’a ba na ki he gagazid’a a nga oîd’a 
kurum mi. Suma ablaud’a a mbut suma hi Salad’ina. 

25Ata yi máma, Barnabas mi i Tarsis á hal Saul. 

26Kid’a mi fumba, mi mba ki sed’em Antiyos. A nga tok ki suma toka teteu gak 
bizad’a tu, a nga hat suma ablaud’a kur Antiyos. Ni kur bur máma ba, a tin ad’ud’a 
á yi sumahata ala Kretiyêna. 

27Kur bur máma suma djok vun Alona a tcholï Jerusalem, a i Antiyos. 

28Ma dingâ adigazi simiyêm ala Agabus mi tchol akulo. Muzu’â hAlonina mi 
zud’um mi dala: Baktara d’a ngola mba d’i nde yam andagad’a pet. Gagazi, 
baktara ndata ti nde kur atchogoid’a hi ma te yamba Klaut-ta mi. 

29Suma hata a nga huruzi ala nge nge pî mi he vama ndak yam ad’eng mamba, a 
sun ahle suma ndjunda mi b’oziyod’a suma avo Jude-na mi. 

30Azi le hina mi, a sun ahle ndazina mi suma nglona abo Barnabas azi ki Saul. 

Sunda hi suma a sunuzinid’a 12 

A tchi Jacques, a ge Pierre dangeina 

1Ata yi máma, amulâ Herot mi nde djop vun suma dingâ aduk suma toka. 

2Mi tchi Jacques Jean wiyema ki mbigeu d’a fiyaka. 

3Kid’a mam we vama mam luma le Juif-fâ tazi djivid’id’a, mi ve Pierre mi. Ni kur 
bur ma vun til ma lum kavungô ma bei angufina. 

4Kid’a mi vum dad’a, mi gum dangeina, mi hum abo adesâ hi azigarâ ma fid’ina 
ad’u fid’i á ngomba, kayam mi nga hurum ala bugol kala hi Pa’îd’a, mam mba 
ndumï woi abu avok suma. 

5Azigarâ a nga ngom Pierre kur dangeina, wani suma toka a nga tchen Alona kam 
ki hat hurâ bei ara ba. 

Alona mi pat Pierre woi kur dangeina 

6Ata yima Herot mi min á ndum mbei abu yorogona, kur andjege ndata, Pierre mi 
nga burâ sena kä aduk azigarâ mbà, mi nga djinda ki kindjingâ mbà mi. Suma 
ndjola a nga tchola avun gonga á ngom suma dangeina. 

7Ata yi máma, malaikana hi Salad’ina mi nde tam mbei gen Pierre, b’od’a b’o kur 
gong nga dangeina. Mi tum Pierre fefed’emu, mi zlid’im akulo, mi dum ala: Ang 
tchol akulo atogo. Kindjing ma aboma mi tchuk kä. 

8Malaikana mi dum ala: Ang djin d’ik mangâ furungû, ang tchuk atuguru mangâ 
asengû. Mi le hina mi. Malaikana mi dum ala: Ang tchuk baru mang nga ngola 
atangû, ang mbeï ad’unu. 

9Pierre mi ndabua, nga mi tit ad’u malaikana. Mi we nga ala vama malaikana mi le 
ki sed’ema ni gagazi d’i, wani mi djib’er ala va nde ni iramu. 

10Azi kal yam yima ndjol ma avo’â, a kal yam yima mbàna, a mbaza avun agrek 
ma kawei ma wura ma mi ndezi woi kur azî ma ngolîna. Vun máma mi mal lei 
avorozi katamu, azi buzuk keyo, a tchila yam palumba tu. Ata yi máma na wat, 
malaikana mi aramu. 

11Djib’era hi Pierre-ra ti mba, mi dala: Ki tchetchemba, an we gagazi, Salad’a mi 
sunï malaika mama á sud’un ndei abo Herot kahlena pet suma Juif-fâ a ngazi kan 
á led’ina. 

12Kid’a djib’er mamba ti mba dad’a, mi i avo hi Marie d’a Jean asumba, ni ma azi 
yum ala Mari’â, nata yima suma ablaud’a a nga toka kua á tchen Alonina. 

13Kid’a Pierre nga mi tum vun agre’îd’a, gor ra sunda, simiyêt ala Rode, ti hut go á 
humba. 

14Kid’a ti hum del Pierre-ra, ti le furîd’a, ti mal vuna d’i, ti ring krovo, ti dazi ala: 
Pierre mi nga tchola avun agre’â abua. 

15Azi dat ala: Ndak gurut ni gurud’a. Wani ti tchol ad’enga ala: Gagazi. A dat ala: 
Ni malaika mama. 

16Wani Pierre nga mi tum vun agre’â gagak. Kid’a azi malam vunid’a, a wumu, a le 
atchap. 

17Mi lazi abom ala a ba, mi vazi ad’ud’a ni nana ba, Salad’a mi pad’amï woi kur 
dangeina ge. Mi dazi ala a de mi Jacques ki b’oziyod’a suma dingâ. Ata yi máma, 
mi i yima dingâ. 

18Kid’a yina fo dad’a, azigarâ a nde tcha tata ngola, a dala: Vama le Pierre ni me 
ge? 

19Kid’a Herot mi halam mi fum mbuo d’a, mi djop azigar suma ndjola, mi he vuna 
ala a tchazi woyo. Bugola, mi tchol Jude, mi i Sesare, mi kak sä kua. 

Matna hi Herot-na 

20Herot hurum zal yam suma Tir-râ ki suma Sidon-na. Azi tok taziya, a i gevem ki 
hur ma tuna. A i fe Blastus amulâ vunam ma ad’u kä na. A tchenem ala mi zlabazi 
darigïd’a kamulâ, kayam ambas mazid’a ti fe tena ni kur ambasa hamulîd’a. 

21Kid’a bur ma Herot mi ngazizina mi ndaka, mi tchuk baru mam mba amula 
atamu, mi kak yam zlam mba amula, nga mi dazi zlad’a. 

22Suma a tum siwela gandjau ala: Ihî ni dela hAlonid’a, nga ni dela hi sa d’i. 

23Ata yi máma na wat, malaikana hi Salad’ina mi tumumu, kayam mi subur nga 
Alona d’i. Mi tchuk ndjuvulâ, mi mid’a. 

24Wani zlad’a hAlonid’a ti wet teyo, nga d’i zul avogovok mi. 

25Kid’a Barnabas azi ki Saul a dap vun sun mazid’id’a, a tchol Jerusalem, a hulong 
Antiyos, a ve Jean ma a yum ala Mari’â ad’uziya. 

Sunda hi suma a sunuzinid’a 13 

WAL LA TCHID’A HI PAUL-LA 
(13–28) 

A man Barnabas azi ki Saul 

1Aduk suma tok suma Antiyos-sâ, suma djok vun Alona ki suma hat suma a nga, 
nala, Barnabas, Simeon ma a yum ala Ma wurana na, Lusiyus ma Siren-na, 
Manayen ma wul asem tazi kamulâ Herot-na ki Saul mi. 

2Kid’a azi nga le sunda mi Salad’a a nga d’el tazi bei te tenid’a, ata yi máma, 
Muzuk ma bei tchod’a ba na mi dazi ala: Agi tinin Barnabas azi ki Saul irazi vazi á 
ndak vun sun nda an yazi kata. 

3Ata yi máma, a d’el tazi bei te tena, a tchen Alona, a tin abozi kaziya, a arazi a iya. 

Barnabas ki Saul a i avo Sipre 

4Muzuk ma bei tchod’a ba na, mi sun Barnabas azi ki Saul. A i kur Selusi, a hle 
batod’a, a i kur til la Sipre-d’a. 

5Kid’a a mbaza Salamin-nda, a nde tchi wal zlad’a hAlonid’a kur gongîyo suma 
toka hi Juif-fîna. Jean Marik mi nga ki sed’ezi á ndjunuziya. 

6Azi tit kur til ndata pet gak a mba Pafos. A fe sama kuma ma mbuta kua, ni sama 
djok vun ma ka zlad’a, ni ma Juif-fâ, simiyêm ala Bar-Jesus. 

7Mi nga zlapa ki ma te yamba Sergiyus Paulus mam mi sama ned’a. Sergiyus 
Paulus mi yi Barnabas azi ki Saul, mi min á hum zlad’a hAlonid’a avunaziya. 

8Wani ma kuma ma mbut máma, ad’u simiyêm ki vun Gre’â ala Elimas, mi tchol 
ad’enga ki sed’eziya, mi hal lovota á d’el ma te yamba bei he gagazid’a. 

9Wani Saul ma a yum ala Paul ma Muzuk ma bei tchod’a ba na mi nga oîd’a 
kuruma, mi so iram kamu, mi dum ala: 

10Ang ma tcho ma mbut ira, ang Diable goroma, angî ma djangûna hahle suma 
djivina pet. Ni mindja ba, ang mba ar bei b’lak lovot ta d’ingêra hi Salad’id’a ge? 

11Ang hum djiviya! Ki tchetchemba, Salad’a mba tumungû, ang mba duga, ar ndjö 
ang mba wafata d’i. Atogo hina zak, Elimas iram mbi mbut nduvunda, nga mi we 
yina d’i, nde mi tcha tata á hal sama gum dungûruna aboma. 

12Kid’a ma te yamba mi we vama lenid’a, mi he gagazid’a, mi le atchap yam hata 
hi Salad’id’a. 

Paul azi ki Barnabas a nga avo Antiyos sa Pisidi-d’a 

13Paul ki ndrom suma ki sed’ema a ar Pafos, a djak kur batod’a, a i Perge kur 
andaga d’a Pamfili-d’a. Jean-Marik mi araziya, mi hulong Jerusalem. 

14Paul azi a tchol kur Perge, a i kal kur Antiyos sa Pisidi-d’a, a kal kur gong nga 
toka hi Juif-fîd’a kur bur ma sabatna, a kak kä. 

15Bugol la a ndum mbaktum mba gata ki mbaktum mba suma djok vun Alona a 
b’irita ndumba, suma nglona hi gong nga toka hi Juif-fîd’a a sun ataziya, a dazi ala: 
B’oziyomina, le agi nga ki zlad’a á giget suma toka ni, agi dagiya. 

16Ata yi máma, Paul mi tchol akulo, mi lazi abomu, mi dazi ala: Agi Israel-lâ ki agi 
suma lagi mandara Alonina, agi humugiya. 

17Alona hi Israel-lîna, mi man abuyoi ngolo. Kid’a azi nga angoyogeina kur ambas 
sa Ezipte-d’id’a, mi zuluziya. Bugola, mi pad’azi woi kur ambas sa Ezipte-d’a 
kad’eng mamba. 

18Mi ve tam ki sed’ezi kur fulâ d’igi bizad’a dok fid’i na. 

19Kid’a mi b’lak andjaf ma kid’iziyana woi kur andaga d’a Kanan-ndid’a, mi hazi 
andaga ndata djona. 

20A kak kur d’igi bizad’a kikis fid’i yam dok vahl na. Bugol biza ndata, mi hazi 
suma ka sariyad’a gak mba kur atchogoid’a hi ma djok vun Alona Samuel-la. 

21Bugola Israel-lâ a tchen Alona ala mi tinizi amulâ, Alona mi tinizi Saul Kis 
gorom ma ad’u andjafâ hi Benjamin-nina. Mi te kazi bizad’a dok fid’i. 

22Kid’a mi pat Saul woi dad’a, mi tin David amul mazina. Alona mi le glangâsâ 
kam ala: An fe David Jesse goroma ni sama an hurun vum heîna, ni ma mba mi 
ndak vun ahlena pet suma an min ni lazina. 

23Nad’u andjafâ hi David-na ba, Alona mi he Jesus ma Suta mi Israel-lâ yam vun 
mam ma hled’a. 

24Avoka Jesus bei mbad’a tua d’a, Jean mi tchi wala mi Israel-lâ pet ala a mbut 
huruzi yam tcho mazid’a, mam lazi batemba. 

25Kid’a Jean mi ar go á dap vun sun mambid’a, mi dazi ala: Agi nga djib’eregi kan 
ala an ni nge ge? An ni mam mbi, wani sama dingâ nga mi mba blogonu, an ndak á 
but ziyo atuguru mama woi d’i. 

26B’oziyona, agi andjafâ hi Abraham-ma ki suma adigagi suma a nga le mandara 
Alonina, ni kayam ei ba, a sunï zla d’a sut ndata wana. 

27Suma a nga kaka kur Jerusalem-ma ki mazi suma nglona a we nga Jesus d’i, a 
we nga zlad’a hi suma djok vun Alona d’a azi nga ndumut teteu kur bur ma 
sabatnid’a d’uo mi. Wani azi ndak vun sariya d’a a kamzi kamba. 

28Azi fe nga zla d’a ndak á tchid’id’a kam mbuo pî, a tchen Pilat ala mi tchum 
mbeyo. 

29Kid’a azi lahle suma a b’ir kam kur mbaktumba dad’a, a pad’amï kä ata aguna, a 
gum kur zula. 

30Wani Alona mi tcholom akulo aduk suma matna. 

31Jesus mi tak tam mbei burâ ablaud’a mi suma a tcholï ki sed’em Galile a i ki 
sed’em Jerusalem-ma, ni suma a nga le glangâsâ kam mi Israel-lâ ki 
tchetchembina mi. 

32Ami mbagi ni Zla d’a Djivi d’a Alona mi hle vunam kat mabuyoi ngolod’a. 

33Kid’a Alona mi tchol Jesus akulo aduk suma matnid’a, mi ndagat vunat mi ei 
grozi ngolona. D’igi a b’ir kur Sawal la Gile d’a mbàd’a na ala: Angî Gorona, an 
vud’ung wa ini. 

34Alona mi de woi kam ala mam mba mi tcholom akulo aduk suma matna, mam 
aram mi dok hulong ata yima tchimba d’uo d’a, kayam mi dala: An mba ni b’e 
vunan kagi ki b’e vun ma an tinim iram vam ma gagazi ma an hle vunan kam mi 
David-na. 

35Kayam ndata, mi de kur mbaktum mba Sawal la Giled’a kua ala: Ang mba ar 
mang ma ang tinim iram vama kä kur zula á tchimba d’i. 

36Bugol la David mi le sunda kur atchogoi mamba kur minda hAlonid’a led’a, mi 
mid’a. A tozom gen abuyom ngolo, mi tchima. 

37Wani mam ma Alona mi tcholom akulona, mi tchim nga d’i. 

38Kayam ndata, b’oziyona, ar agi wagi zla ndata: Ni kayam Jesus ba, a nga tchagi 
wala ala agi mbud’ugi hurugi yam tcho magid’a tua ba, Alona mba mi vat hurum 
mbei kagiya. 

39Ni kayam mam ba, sama lara pî ma he gagazid’a kama, mi nde woi kur tcho d’a 
lara ge pet ta gata hi Moise-sa ndak á buzugugi woi kur ruo d’a. 

40Agi gologi tagi djivi kayam vama suma djok vun Alona a dum mbeina mi mba 
kagi d’i. A dala: 

41Agi gologiya! Agi suma gologi zlad’a isâ, agi mba lagi atchap, agi mba bagi woyo. 
Kayam an mba ni le sunda kur atchogoi magid’a, ni sun nda le sama ding mi 
dagizid’a pî, agi mba hagi gagazid’a kat tuo d’a. 

42Kid’a Paul azi ki Barnabas a buzuk kei kur gong nga toka hi Juif-fîd’a, suma toka 
a tchenezi ala azi hulong tchazi wal zla ndata kua kur bur ma sabat ma nga mi 
mbana. 

43Kid’a suma toka a b’raud’a, Juif-fâ ablaud’a ki suma mbut Juif-fâ suma a nga le 
mandara Alonina, a nga tit ad’u Paul azi ki Barnabas. Paul azi a dazi zlad’a, a 
gigid’ezi ala ar azi kak kur sumad’a hAlonid’a ngingring. 

44Kur bur ma sabat ma bugolâ, ablau suma kur azì ma ngolîna a tok á hum zlad’a 
hAlonid’a. 

45Wani kid’a Juif-fâ a wablau sumid’a, a le yungôra, a nga tchi tuguyod’a ki zla d’a 
Paul mi data, a nga lazad’u. 

46Wani Paul azi ki Barnabas a dazi zlad’a woi mbak bei mandarâ ba ala: Nata yat 
á tchi wal zlad’a hAlonid’a mi agi avogo. Wani agi zud’ut teyo, agi kagi sariyad’a 
kagi ala agi ndagagi nga ata ari d’a didinda d’i. Ni kayam ndata ba, ami nga 
mbud’umi irami ata andjaf suma dingâ. 

47Kayam Salad’a mi hami vuna ala: An tining d’igi b’od’a na yam andjaf suma 
dingâ, kayam ang i ki suta mi suma gak avun dabid’a handagad’id’a. 

48Ata yima andjaf suma dingâ a hum zla ndatina, a le furîd’a ngola, a subur zlad’a 
hAlonid’a. Suma pet suma Alona mi ngazi yam ari d’a didindina, a he gagazid’a 
mi. 

49Zlad’a hAlonid’a ti b’rau woi yam andaga ndata pet. 

50Wani Juif-fâ a zut arop suma nglo suma a nga kud’or Alonina ki suma nglo suma 
kur azì ma ngol mámina á zut suma ala a tchol huneîd’a ki Paul azi ki Barnabas, a 
digizi woi yam andaga mazid’a mi. 

51Wani Paul azi ki Barnabas a po gugum ma hur asezina kaziya, a i Ikoniyum. 

52Suma hat suma Antiyos-sâ a le furîd’a ngola, a oî ki Muzuk ma bei tchod’a ba na 
mi. 

Sunda hi suma a sunuzinid’a 14 

Paul azi ki Barnabas a nga avo Ikoniyum 

1Ata yi máma, Paul azi ki Barnabas a kal kur gong nga toka hi Juif-fîd’a avo 
Ikoniyum. A tchazi wala gak Juif-fâ ki Gre’â ablaud’a a he gagazid’a. 

2Wani Juif suma a he nga gagazid’a d’uo na, a zut andjaf suma dingâ ala a kak 
djangûna ki b’oziyoina. 

3Paul azi ki Barnabas a le burâ ngola kur Ikoniyum. A nga tchi wal zlad’a hi 
Salad’id’a ki hur ma ade’esâ. Salad’a tamba nga mi le glangâsâ yam zla mam mba 
sumad’a ala ni gagazi. Mi hazi ad’enga á lahle suma simata kahle suma ndandalâ 
mi. 

4Wani ablau suma kur azì ma ngol mámina a wal kä mbà, suma hiuna ad’u Juif-fâ, 
suma hiuna ad’u suma a sunuzina mi. 

5Kid’a andjaf suma dingâ ki Juif-fâ zlapa ki mazi suma nglona a ndjak vunazi á lazi 
ahle suma tchona á tchazi kahinad’id’a, 

6Paul azi ki Barnabas a wäd’u zla ndata. Hina, a ring kur azì ma nglo ma Listre ki 
Derbe kur andaga d’a Likoni-d’ina kazì ma nga nguid’ina mi. 

7A tchi wal Zla d’a Djivid’a kua mi. 

Paul azi ki Barnabas a nga avo Listre 

8Sana nga kur Listre ni ma a vud’um ki gugutud’a dei ma mi tit nga yam tu d’uo 
na. 

9Mi hum wal la tchid’a hi Paul-la. Ata yi máma, Paul mi so iram kamu, mi wum ala 
mi he gagazid’a á fe lafiya d’a. 

10Mi dum ki delem mba ad’enga ala: Ang tchol akulo kaseng d’ingêr. Sa máma mi 
lak akulo, mi nde tita. 

11Kid’a ablau suma a we vama Paul mi luma, a tum sora ki vun Likoni-na ala: Alo 
ma teteng ma akulona mi tchuk asem kä hatei d’igi suma na. 

12A yi Barnabas ala Zeus, a yi Paul ala Hermes, kayam Paul ni ma ngol ma de 
zlad’a. 

13Ma ngol ma ngat buzuna halo ma a yum ala Zeus ma gong mam mba fileina nga 
avun azì ma ngolîna, mi mba kamuzlei suma andjofâ ki b’o aguna suma azi minizi 
djivid’ina. Mi mba ki sed’ezi avun azina zlapa kablau suma, a min ngat buzuna mi 
Barnabas azi ki Paul. 

14Wani ata yima suma a sunuzina Barnabas azi ki Paul a hum hina na, a haû baru 
mazina woyo, a ring a kal aduk ablau suma, 

15a de ki delezi akulo ala: Agi sumuna, agi lagi ni me na ge? Ami ni suma d’igi agi 
na mi. Ami mbagi ni Zla d’a Djivid’a ala agi aragi filei ma hawa ya’â woyo, agi 
mbud’ugi iragi yam Alo ma ari ma lakulod’a kandagad’a kalum ma ngolâ kahlena 
pet suma a nga kuruma. 

16Kur atchogoi d’a kala, mi ar andjaf ma lara ge pet mi nga mi tit kur lovot 
mamba. 

17Wani burâ ki burâ mam tamba nga mi tagï djivi mam mba mi lata woi akulo. 
Nga mi se kagiya, agi nga dud’ugi awuna vun simetna, nga mi hagi tena, nga mi 
hobogi hayagi ki tena, agi nga lagi furîd’a mi. 

18Ki zla d’a de d’a ad’enga tua ba, suma a sunuzina a d’el ablau suma bei ngad’azi 
buzuna. 

19Wani Juif suma hiuna a tcholï Antiyos sa Pisidi-d’a ki Ikoniyum, a mba, a zut 
ablau suma a dur Paul kahinad’a. A tanam mbei kele, a djib’er ala mi mit wa. 

20Wani ata yima suma hata a mba á nguyuma, mi tchol akulo, mi kal hur azì ma 
ngolâ. Tcha ndjivinda Paul azi ki Barnabas a i Derbe. 

Paul azi a hulong avo Antiyos sa Siri-d’a 

21Bugol la azi tchi wal Zla d’a Djivid’a kur azì ma ngol mámid’a, suma ablaud’a a 
mbut suma hata. Paul azi ki Barnabas a hulong kur Listre, Ikoniyum ki Antiyos sa 
Pisidi-d’a. 

22Azi nga he suma a he gagazid’ina ad’enga, a nga gigid’ezi ala a kak kur he 
gagazid’a. A dazi ala: Ni ki djop vuna ngola tua ba, ei mba kalei ki kur leud’a 
hAlonid’a. 

23A man suma nglona, a tinizi kur Tok ka lara ge pet. A d’el tazi bei te tena, a 
tchen Alona kaziya, a hazi abo Sala ma azi hum gagazid’ina. 

24Azi kal yam andaga d’a Pisidi-d’a, a mba Pamfili. 

25Bugol la azi tchi wala zlad’a hAlonid’a kur Perge tchid’a, a i Atali. 

26Ata yi máma, a djak kur batod’a, a i Antiyos. Ni yima azi tcholï kua adjeu kid’a 
suma nglona a tchen Alona kazi kayam mi ndjunuzi yam sun nda azi dabat wanda 
d’a. 

27Kid’a azi mba Antiyos dad’a, a yï suma toka pet, a vazi ad’u ahle suma Alona mi 
lazi ki sed’ezina pet, ni nana ba, Alona mi mal lovot ta he gagazid’a mandjaf suma 
dingîna ge. 

28Azi kak ki suma a he gagazid’ina burâ ngola. 

Sunda hi suma a sunuzinid’a 15 

Tok ka avo Jerusalem-mba 

1Suma dingâ a tcholï Jude, a mba Antiyos, a hat b’oziyoina ala: Le agi ngad’agi nga 
bayâd’a d’igi gata hi Moise-sa he vuna na d’uo ni, agi ndak á fagi suta d’i. 

2Ata yi máma, Paul azi ki Barnabas a tchi tuguyod’a ki sed’eziya, a yal tazi ngola. 
B’oziyoina a man Paul azi ki Barnabas ki b’oziyoi suma ding suma Antiyos-sâ á i 
Jerusalem gen suma a sunuzina ki suma nglona á djobozi yam zla ndata. 

3Kid’a suma toka a tinizi dad’a, a kal yam andaga d’a Finisi-d’a ki d’a Samari-d’a. A 
nga vazi ad’ud’a ni nana ba, andjaf suma dingâ a mbut huruzi mAlona ge. 
B’oziyoina pet a le furîd’a ngola. 

4Kid’a azi mbaza Jerusalem-mba, suma toka ki suma a sunuzina ki suma nglona a 
vazi ataziya. Azi vazi ad’u ahlena pet suma Alona mi lazi ki sed’ezina. 

5Wani suma hiu suma a nga kur hata hi Fariziyê suma a he gagazid’ina, a tchol a 
dala: Djivid’a a ngat andjaf suma ding suma a he gagazid’ina bayâd’a, a hazi vuna 
á ngom gata hi Moise-sa mi. 

6Suma a sunuzina ki suma nglona a tok tazi á wäd’u zla ndata. 

7Kid’a a tchi tuguyod’a ngola aduk tazid’a, Pierre mi tchol akulo, mi dazi ala: 
B’oziyona, agi wagi kur bur ma kalâ, Alona mi manan adigagi kayam an tchi wal 
Zla d’a Djivid’a mandjaf suma dingâ kayam a hum zla ndata, a he gagazid’a mi. 

8Alona ni ma we hur sumina, mi le glangâsâ woi kazi ala mi hazi Muzuk ma bei 
tchod’a d’igi mi heizi mi ei avok na. 

9Mi kazi nga irazi woi ki ei d’i, mi mbuzuzi huruzi woi yed’et yam he gagazi 
mazid’a. 

10Ki tchetchemba, ni kayam me ba, agi kugugi Alona á gagi djuk ma abuyoi ngolo 
ki ei teid’a ndagei á zim mbuo na kel suma a he gagazid’ina ge? 

11Wani ei hei gagazid’a ala ni kur sumad’a hi Salad’a Jesus-d’a ba, ei feigi ki suta 
d’igi azi na mi. 

12Suma toka pet a seng silil, a hum Barnabas azi ki Paul a nga vazi ad’u ahle suma 
simata kahle suma atchap suma Alona mi lazi ki sed’ezi aduk andjaf suma 
dingîna. 

13Kid’a azi dap zla mazi d’a dapa, Jacques mi dazi ala: B’oziyona, agi humugi zla 
manda. 

14Simon mi vei ad’ud’a ni nana ba, avok Alona mi man suma aduk andjaf suma 
dingâ á mbud’uzi sum mama ge. 

15Zla d’a suma djok vun Alona a data ti ndjak ki zla ndata, d’igi a b’ir kur 
mbaktumba hAlonid’a na ala: 

16Ma didina mi dala: Bugola, an mba ni hulongîya, an mba ni min azina hi David 
ma b’lak keina akulo tua, an mba ni tchol ahle suma b’lak keina akulo tua, an mba 
ni tcholom akulo mi. 

17Kayam suma arâ pet a halan an Ma didina, suma pet suma an yazina a mba 
mbut sum mana. 

18Gola! An Ma didin ma tak ahle ndazina woi kur atchogoi d’a kalina, ni de na. 

19Kayam ndata, an djib’er ala ei gei dju’â kel andjaf suma ding suma a mbud’um 
huruzina d’i. 

20Wani ei b’irizi mbaktumba ala azi tahle suma a ngad’azi á tuwal fileinina d’i, a le 
mizeuna d’i, a te vama guluta d’oze buzuna d’uo mi. 

21Kayam me, kur atchogoi d’a kala gak ki tchetchem, suma a nga tchi wala yam 
gata hi Moise-sa kur azì ma ngol ma lara ge pet, a nga ndum mbaktum mamba 
kur gongîyo suma toka hi Juif-fîna, kur bur ma sabat ma lara ge pet. 

A sun mbaktumba mandjaf suma ding suma a he gagazid’ina 

22Ata yi máma, suma a sunuzina ki suma nglona ki suma toka pet a ndjak vunazi á 
man suma adigazi á sunuzi Antiyos zlapa ki Paul azi ki Barnabas. Azi man Jude 
ma a yum ala Barsabas-sâ ki Silas, ni suma nglo suma avok b’oziyozinina. 

23A b’irizi mbaktumba abozi ala: Ami suma a sunumina ki suma nglona, ami 
b’oziyogina, ami nga sunugi mbaktumba mi agi b’oziyomi suma aduk andjaf suma 
ding suma kur Antiyos kur Siri kur Silisi-na, ami gagi depa. 

24Ami humumi zlad’a hi suma ding suma a tchol ka hî adigami a iza a hlagi djib’er 
magid’a akulo ki zla mazi d’a ded’ina. Ami hazi nga vuna ni ami d’i. 

25Kayam ndata, ami ndjagami vunami á man suma adigami á sunuzi sä zlapa ki 
mei suma od’a Barnabas azi ki Paul. 

26Ni suma a he tazi woi yam simiyê Salad’a Jesus Christ-sâ. 

27Kayam ndata, ami sunugi Jude ki Silas; azi tazid’a a mba dagi ahle ndazina woi 
ki vunazi mi. 

28Kayam zla d’a Muzuk ma bei tchod’a ba na mi minita, ami minit mi. Ami min 
tinigi anek ka dinga kagi d’i, wani ahle suma mbeî agi lazina ba wana: 

29Agi tagi ahle suma a ngad’azi á tuwal fileinina d’i, agi tagi buzuna d’i, agi tagi 
vama guluta d’i, agi gologi tagi djivi ki mizeuna. Le agi walagi tagi woi kahle 
ndazina hina ped’u ni, agi mba kagagi ki lafiya d’a. Ar Alona mi ndjunugiya. 

30Ata yi máma, azi tiniziya, a i Antiyos, a tok ablau suma toka, a hazi mbaktum 
ndata. 

31Kid’a azi ndum mbaktum ndata ndumba, a le furîd’a yam gat ta azi hazizid’a. 

32Jude azi ki Silas, azi tazid’a ni suma djok vun Alona mi, azi giget b’oziyozina 
ngola, a sirazi ngingring. 

33Kid’a azi kak sä kua burâ tchad’a, b’oziyozina a tinizi ki lafiya, a hulong gen 
suma a sunuzïna.  

[34Wani Silas mi djib’er ala mi kak sä kua.] 

35Wani Paul azi ki Barnabas a kak Antiyos. A nga hat suma, a nga tchi wal zlad’a 
hi Salad’id’a zlapa ki suma dingâ ablaud’a mi. 

Paul azi ki Barnabas a wal leyo 

36Bugol burâ tcha, Paul mi de mi Barnabas ala: Ar ei hulongeî d’ui b’oziyoi suma 
ei tchazi wal zlad’a hi Salad’id’a kur azì ma nglo ma tetengâ á wei na ni azi nga ni 
nana ge. 

37Barnabas mi min ve Jean ma a yum ala Mari’â ad’uziya. 

38Wani Paul mi min á vum ad’uzi d’i, kayam mi arazi adjeu kur Pamfili, mi i nga ki 
sed’ezi kur sun mazid’a d’i. 

39Tuguyod’a tchol adigazi ngola, gak a wala. Barnabas mi ve Marik ad’umu, a djak 
kur batod’a, a i Sipre. 

40Wani Paul mi man Silas. Kid’a b’oziyoina a tchen Salad’a kazi tchenda, a arazi a 
iya. 

41Mi kal yam andaga d’a Siri-d’a ki d’a Silisi-d’a, nga mi sira suma toka ngingring 
kur he gagazid’a. 

Sunda hi suma a sunuzinid’a 16 

Timote mi i ad’u Paul azi ki Silas 

1Paul mi mba Derbe ki Listre. Sama mi he gagazid’ina mi nga kua, simiyêm ala 
Timote. Asumî gor ra Juif-fa, ni d’a he gagazid’id’a, wani abumî ma Gre’â. 

2B’oziyoi suma Listre-na ki suma Ikoniyum-ma a nga yorom heî mi. 

3Paul mi min á i ki sed’emu, mi vumu, mi ngad’am bayâd’a, kayam Juif suma a nga 
ata yi mámina, kayam azi we pet ala abumî ma Gre’â. 

4Kid’a azi nga kal kur azì ma nglona tetenga, a nga gat suma a he gagazid’ina 
kayam a ngom zla d’a suma a sunuzina ki suma nglo suma Jerusalem-ma a ndjak 
vunazi kata. 

5Kayam ndata, suma toka a nga sira kur he gagazid’a, a nga zul avogovok burâ ki 
burâ mi. 

Vana nde tam mbei ir Paul avo Trowas 

6Muzuk ma bei tchod’a ba na mi d’elezi á tchi wal zlad’a hAlonid’a yam andaga d’a 
Asi-d’a. Kayam ndata, azi kal kur andaga d’a Frizi-d’a ki d’a Galat-ta. 

7Kid’a azi mba go ki Misi-d’a, azi min á i Bitini, wani Muzu’â hi Jesus-na mi arazi 
nga lovota d’i. 

8Kayam ndata, azi kal kur Misi, a i Trowas. 

9Kur andjege ndata, vana nde tam mbei ir Paul. Mi we sama Maseduwan-na mi 
nga tchola, nga mi tchenem ala: Ang mbeï Maseduwan, ang ndjunumiya. 

10Kid’a vana nde tam mbei iram dad’a, ata yi máma na wat, ami halami lovota á 
imi Maseduwan, ami djib’eremi ala Alona mi yami ni mam á tchazi wal Zla d’a 
Djivid’a. 

Lidi ti he gagazid’a mi Salad’a avo Filip 

11Ami djagami kur batod’a avo Trowas, ami ngami voromi yam til la Samotras-sa, 
ndjivinda ami kalami Neyapolis. 

12Ami tcholomi kua, imi kur azì ma Filip-ma. Ni azì ma ngol ma avo’â kur ambas 
sa Maseduwan-nda, nandagad’a hi Romê-nid’a mi. Ami lami burâ ablaud’a kur azì 
ma ngol máma. 

13Kur bur ma sabatna, ami buzugumi woi avun azina á imi avun aluma. Ami 
djib’eremi ala ami fami ni yima tchen Alona yam Juif-fâ. Ami kagami kä, nga dami 
zlad’a marop suma a nga toka kuana. 

14Atcha d’a dinga, simiyêt ala Lidi, ti hum zla mamid’a. Natcha d’a kur azì ma ngol 
ma Tiyatir-rîd’a ni d’a nga d’i gus baru d’a hleud’a woid’a, ni d’a nga d’i kud’or 
Alonid’a. Salad’a mi malat hurut á hum zla d’a Paul nga mi data. 

15Kid’a ami lat batemba ki suma avo hatatna peta, ti tchenemi ala: Le agi wan ala 
an natcha d’a d’engzenga avok Salad’a ni, agi mbeï kagagi avo hatanu. Ti labami 
gak ami imi ki sed’ed’u. 

Paul azi ki Silas a nga kur dangeina avo Filip 

16Kid’a ami nga imi ata yima tchendid’a, gor ra sunda djop fileina ti ngavamiya, ni 
d’a suliyotna a nga fe beged’a yam filei mat ma djopa heîd’a. 

17Ti nga d’i tit ad’umi ki Paul, ti er ad’ut akulo ala: Suma wana nazungeîna hAlo 
ma sä akulo ma kal teglesîna. Azi nga ni tchagi ni wal lovot ta igi kur sutid’a. 

18Ti le hina burâ ngola. Ata yi máma, Paul hurum zala, mi mbut iram mi de mi 
muzuk ma tcho máma ala: An hang vuna ki simiyê Jesus Christ, ang nde woi 
kurud’u. Ata yi máma na wat, mi nde woi mi. 

19Ata yima suliyotna a we va mazi ma fe beged’a pat tei dad’a, a ve Paul azi ki 
Silas, a tanazi ad’u su’â avok suma te yamba. 

20Kid’a a mbazi avok suma nglo suma Romê-nid’a, a dazi ala: Suma wana ni Juif-
fâ, a nga b’lagei azì mei ma ngolâ. 

21Azi nga hat ahle suma gat meid’a d’elei kazina, nahle suma ei Romê-na ndak á 
vazi ngomozi d’uo na. 

22Ablau suma pet a tchol akulo, a ndjak vunazi kaziya. Suma nglona a fogozi baru 
mazina woyo, a he vuna ala a tozi ki tutuguyona. 

23Kid’a azi tozi ngola heîd’a, a tchuguzi dangeina, a he vuna mi ma ngol ma ngom 
vun gong nga dangeinina ala mi ngomozi djiviya. 

24Kid’a mi hum gat mazid’a humba, mi tchuguzi kur gong nga dangei d’a azuta, mi 
tchuguzi aleina asezi mi. 

25Wani tcha andjege dangâla, Paul azi ki Silas a nga tchen Alona, a nga gilem ki 
sawala. Suma dangeina a nga humuziya. 

26Atogo hina zak, andagad’a yir ngola, gak ad’u gong nga dangeina yir mi. Ata yi 
máma na wat, vun gongîyo suma dangeina a mal leyo, kindjing ma a djin ki suma 
dangeinina pet mi galal lei mi. 

27Kid’a ma ngol ma ngom vun gong nga dangeina mi zlit akulod’a, mi we vun 
gongîyo suma dangeina a mal leyo, mi pat mbigeu mam mba fiyaka á tchi tamu, 
kayam mi djib’er ala suma dangeina pet a ring wa. 

28Wani Paul mi de ki delem akulo ala: Ang tchi tang ngi, ami pet nga ka hî. 

29Ma ngol ma ngom vun gong nga dangeinina mi yala a humï akud’a, mi ring 
klaviya, mi ge tam kä avok Paul azi ki Silas, nga mi zlaga. 

30Mi buzuguzi woi abua, mi djobozi ala: Agi suma nglona, an le ni nana ba, ni fe 
suta ge? 

31Azi dum ala: Ang he gagazid’a mi Salad’a Jesus, ang mba fe suta ki suma avo 
hatangâ pet. 

32Azi dum zlad’a hi Salad’id’a ki suma avo hatama pet. 

33Kur andjege ndata, mi yoziya, mi mbuzuzi mbilizi woyo. Ata yi máma na wat, a 
lum batemba ki suma avo hatama pet. 

34Mi i ki Paul azi ki Silas avo hatamu, mi hazi tena, mi le furîd’a zlapa ki suma avo 
hatama pet, kayam azi he gagazid’a yam Alona. 

35Kid’a yina mi fo dad’a, suma nglo suma Romê-na a sunï suma sunda gen ma 
ngol ma ngom vun gong nga dangeinina ala: Ang tchuk sum ndazina akulo, a iya. 

36Ma ngol ma ngom vun gong nga dangeinina mi de mi Paul ala: Suma ka 
sariyad’a a sunï ala an tchugugi akulo. Kayam ndata, agi buzugugiya, agi igi lafiya. 

37Wani Paul mi dazi ala: A tomi woi ir suma pet bei ka sariyad’a kamiya, ami 
suma ala ni Romê-na na. Wani ki tchetchemba, azi min tchugumi akulo ki 
ngeid’a? Nga na d’i! Ar azi tazid’a a mba a tchugumi akulo. 

38Suma a sunuzina a hulong a de zla ndata mi suma nglona. Kid’a azi hum ala Paul 
azi ki Silas ni suma Romê-na d’a, azi mbut mandarâ. 

39Azi mba á labaziya. Kid’a a buzuguzi woi abud’a, a tchenezi ala a arazi azì mazi 
ma ngolâ. 

40Kid’a azi buzuk kei kur dangeinid’a, azi kal avo hi Lidi. Bugol la azi gol 
b’oziyozina gola a gigid’ezi mi d’a, a iya. 

Sunda hi suma a sunuzinid’a 17 

Paul azi ki Silas a nga avo Tasalonik 

1Kid’a Paul azi ki Silas a kal kur Amfipolis ki Apoloni-d’a, a mbaza Tasalonik ata 
yima gong nga toka hi Juif-fîd’a nga kuana. 

2Paul mi kal gevezi d’igi mam nga mi ladjeu dei na. Mi le bur ma sabatna hindi, 
nga mi tchi tuguyod’a ki sed’ezi kur mbaktumba hAlonid’a. 

3Nga mi vazi ad’ud’a ala mbeî Mesi mba mi fe ndaka, mba mi tchol akulo aduk 
suma matna. Mi dazi ala: Jesus ma an nga ni dagizi zlama ni Mesi máma. 

4Suma hiuna adigazi a ve zla ndata, a i ad’u Paul azi ki Silas; Grek suma a nga 
kud’or Alona ablaud’a karop suma nglona ablaud’a a le hina mi. 

5Wani Juif-fâ a nde le yungôra. A tok suma ding suma azi fazi ir palumba hawa 
ya’â, a tok ablau suma, a tchol ki yalâ gandjau kur azì ma ngolâ. A ngui azina hi 
Jason-na, azi nga hal Paul azi ki Silas á mba ki sed’ezi abu avok suma. 

6Kid’a azi fazi d’uo d’a, azi ve Jason, a tanam ki b’oziyoi suma hiuna avok suma 
b’ak zlad’a. Azi de ki delezi akulo ala: Sum ndazina ni suma b’lak andagad’a ki zlat 
petna. Ki tchetchemba, a mba wa ka hî, 

7Jason mi vazi avo hatam mi. Sum ndazina a kak djangûna ki gata hi ma te yamba 
Sesar-ra, a nga dala amul ma dingâ nga, simiyêm ala Jesus. 

8Kid’a ablau suma ki suma b’ak zlad’a a hum zla ndatid’a, vunadigazi d’i pat fek. 

9Kid’a Jason ki suma hiuna a wurak suma b’ak zlad’a wuraka, a arazi a iya. 

Paul azi ki Silas a nga avo Bere 

10Ata yi máma na wat, kur andjeged’a, b’oziyoina a sun Paul azi ki Silas Bere. 
Kid’a azi mbaza kuad’a, a kal kur gong nga toka hi Juif-fîd’a. 

11Sum ndazina djib’er mazid’a djivid’a kal Juif suma Tasaloni’â, kayam a ve zla 
ndata kabozi ma mbàna. A nga hal kur mbaktumba hAlonid’a burâ ki burâ á 
wahle suma Paul mi dazina ni gagazi zu? 

12Suma dingâ ablaud’a adigazi a he gagazid’a, zlapa karop suma nglo suma Gre’â 
kandjuveina ablaud’a mi. 

13Wani kid’a Juif suma Tasaloni’â a hum ala Paul nga mi tchi wal zlad’a hAlonid’a 
mi suma Bere-na mi d’a, a mbaza kua, a nga zut ablau suma ala a tchol ki 
huneîd’a. 

14Ata yi máma na wat, b’oziyoina a sun Paul avun alum ma ngolâ, wani Silas azi ki 
Timote a ar sä Bere. 

15Wani suma a tin Paul gak Aten-na a hulongâ. Ata yi máma, Paul mi hazi vuna ala 
a de mi Silas azi ki Timote á fum atogo zak. 

Paul mi nga avo Aten 

16Kid’a Paul nga mi djubuzi Aten tua d’a, hurum zal ngola heî, kayam mam we azì 
ma ngol máma mi nga oîd’a ki fileina. 

17Burâ ki burâ nga mi tchi tuguyod’a ki Juif-fâ kur gong mazi d’a toka kandjaf 
suma ding suma a nga kud’uroma ki suma a ngavam ad’u su’îna mi. 

18Suma hiu suma a nga hat suma yam ned’a hi suma Epikuri-na ki d’a hi 
suma Estoisi-nid’a a nde tchi tuguyod’a ki sed’emu. Suma dingâ a nga dala: Ma 
tchit máma mi min de nana ge? Suma dingâ a nga dala: Mam mi d’igi sama tchi 
wal zlad’a halo ma teteng ma dingîd’a na, kayam mi nga mi tchi wala yam Jesus ki 
tchol mam mba akulo aduk suma matnid’a. 

19A vumu, a im ata yima nding ma a yum ala Areyopas-sâ, a dum ala: Ang ndak á 
vami ad’u hat ta awili d’a ang nga dat wanda zu? 

20Kayam ang mba ni ki zla d’a awilid’a atamiya, ami min á wat ad’ud’u. 

21Kayam suma Aten-na pet kangoyogei suma a nga kaka adigazina, a le nga vama 
ding ngi, a ka’î á ded’a d’oze á hum zla d’a awili ndata hol. 

22Paul mi tchol akulo adigazi ata yima nding máma, mi dazi ala: Agi suma Aten-
na, an we agi nga lagi mandar fileina ata lovot ta tetenga ngola heî. 

23Kayam ata yima an nga ni kal kur azì ma ngolîna, an wahle suma agi nga 
kud’urozina. An fe yima ngal ahle suma ngat buzu ma dingâ, a b’ir atam ala: Ni 
malo ma bei wuma. Kayam alo ma agi nga kud’urom bei wuma ba na, an nga ni 
dagi kamu. 

24Alo ma le duniyad’a kahle suma kurutna petna, mam mi Sala akulod’a 
kandagad’a. Mam nga mi kak kur gongîyo suma tok suma suma a minizi kabozina 
d’i. 

25Nga mi min suma á ndjunum mbi, kayam nga mi kid’ak va d’i, kayam mam mi 
ma he arid’a mi sumina, mi hazi muzuka kahlena pet mi. 

26Nata sama tuna ba, mi le andjaf suma pet suma a nga kaka yam andagad’ina. Mi 
ngazi atchogoi mazid’a ki ir haga mazi d’a kaka, 

27kayam azi halamu, azi lamamu, dam azi mba fumu, kayam mam nga dei ki nge 
nge pî adigei d’i. 

28D’igi sana tu mi dala: Ni kayam mamu, ei nga karid’a, ei nga mbud’i teya, ei nga 
mi. D’igi magi suma ding suma hle sawala a de na ala: Ei ni groma mi. 

29Le ei nAlona groma ni, ar ei djib’erei ala Alona ni d’igi filei ma lora d’oze ma 
kawei ma hapma d’oze ma ahina ma sana mi tched’em kur d’al mamina na d’i. 

30Kur atchogoi d’a bei wed’a, Alona mi gol suma ta, wani ki tchetchemba, mi he 
vuna ata yina pet ala suma a mbut huruzi yam tcho mazid’a. 

31Mi de na kayam mi nga wa bur ma mam mba mi ka sariya d’a d’ingêra yam 
suma kur duniyad’ina ki sama mam tinima. Kid’a mi tchol sa máma akulo aduk 
suma matnid’a, mi le glangâsâ woi kam avok suma pet ala mam mba mi le na. 

32Kid’a azi hum zla d’a de d’a yam tchola hi suma matnid’a, suma dingâ a lazamu. 
Wani suma dingâ a dum ala: Ami min hum zla ndata avunang kua. 

33Bugola, Paul mi nde woi adigazi mi iya. 

34Wani suma dingâ a i ad’umu, a he gagazid’a. Suma ding adigazi ni Denis ma 
aduk suma a nga b’ak zlad’a ata yima nding ma a yum ala Areyopas-sâ katchad’a 
simiyêt ala Damaris zlapa ki suma dingâ mi. 

Sunda hi suma a sunuzinid’a 18 

Paul mi nga avo Korente 

1Bugol ahle ndazina, Paul mi tchol Aten mi i Korente. 

2Mi fe ma Juif-fâ, simiyêm ala Akila, ambas mamba ni Pong. Azi kamamba Prisil a 
tcholï Itali, a mba Korente kur bur máma, kayam ma te yamba Klaut mi he vuna 
ala Juif suma kur Rom-ma pet a buzuk keyo. Paul mi i geveziya. 

3Kayam sun mazi d’a led’a ni tu, mi kak ki sed’eziya. A le sunda zlapa, kayam azi 
ni suma tchil tandana. 

4Kur bur ma sabat ma lara ge pet, Paul nga mi tchi wala kur gong nga toka hi Juif-
fîd’a, nga mi ve Juif-fâ ki Gre’â ki zlad’a. 

5Kid’a Silas azi ki Timote a tcholï Maseduwan a mba fumba, Paul mi he tam ata 
yina pet á tchi wal zlad’a hAlonid’a. Nga mi le glangâsâ mi Juif-fâ ala Jesus ni Mesi. 

6Wani Juif-fâ a nga hum zla mamba d’i, a nga ngulumu. Kayam ndata, mi gas baru 
mama woyo, mi dazi ala: Le agi bagi woyo ni, ni tcho magid’a; zla nga kan ndi. Ki 
tchetchemba, an nga ni i ata andjaf suma dingâ. 

7Mi tchol ata yi máma, mi kal avo hi sana simiyêm ala Titiyus Justus, ni ma nga mi 
kud’or Alonina, aziyam nga gen gong nga toka hi Juif-fîd’a mi. 

8Krispus ma ngolâ hi gong nga toka hi Juif-fîd’ina, mi he gagazid’a yam Salad’a ki 
suma avo hatama pet. Suma Korente-na ablaud’a suma a hum zlad’a hi Paul-lina a 
he gagazid’a, a lazi batemba mi. 

9Kur andjeged’a, Salad’a mi nde tam mbei ir Paul, mi dum ala: Ang le mandar ri, 
ang tchi wala, ang ba d’i, 

10kayam an nga ki sed’engû. Sama ndak á vang á lang tchod’a nga d’i, kayam sum 
mana ablaud’a a nga kur azì ma ngol máma. 

11Paul mi kak kua bizad’a tu ki tilâ karagaya, nga mi had’azi zlad’a hAlonid’a. 

12Kur atchogoi ndata, Galiyon ni ma te yamba kur ambas sa Akai-d’a. Kur bur 
máma Juif-fâ a ndjak vunazi tu yam Paul, a im ata yima ka sariyad’a. 

13A dala: Sama wana nga mi mbut hur suma kä ala a kud’or Alona d’igi gata hi 
Moise-sa ti de na d’i. 

14Wani kid’a Paul mi mal vunam á ded’id’a, Galiyon mi de mi Juif-fâ ala: Agi Juif-
fâ, ladjï mi tchi ni matna, d’oze mi le ni tcho d’a ngola ni, nata yad’u, an mba ni 
humugiya. 

15Wani le ni kayam zla d’a tchi tuguyod’a yam zlad’a d’oze yam simina d’oze yam 
gat magid’a tata ni, ni zla magid’a. An min ka sariya ndata d’i. 

16Mi digizi woi ata yima ka sariyad’a. 

17Suma pet a ve Sosten ma ngolâ hi gong nga toka hi Juif-fîd’ina, a nga tom avok 
yima ka sariyad’a, wani Galiyon mi gol ahle ndazina ni hawa na. 

Paul mi hulong avo Antiyos 

18Paul mi kak kua burâ ngola. Ata yi máma, mi ge b’oziyoina depa, mi djak kur 
batod’a á i Siri zlapa ki Prisil ki Akila. Paul mi wel yam mbei avo Sengkre, kayam 
mi hle vunam mAlona da’. 

19Azi mbaza Efes, Paul mi ar Akila azi ki Prisil. Wani mam tamba mi kal kur gong 
nga toka, nga mi tchi tuguyod’a ki Juif-fâ. 

20Ata yi máma, azi tchenem ala mi kak ki sed’ezi tua, wani mam min nga d’i. 

21Wani mi gazi depa, mi dazi ala: Alona le mi mina ni, an mba hulongî gevegiya. 
Mi djak kur batod’a avo Efes, mi i Sesare. 

22Kid’a mi mbaza avo Sesare-d’a, mi djak i Jerusalem á ge suma toka depa, mi kal 
mi i Antiyos. 

23Kid’a mi kak sä kua ndjö d’a, mi tchol nga mi tit yam andaga d’a Galat-ta ki d’a 
Frizi-d’a. Mi nga mi sira suma hata pet kur he gagazi mazid’a. 

Apolos mi nga avo Efes ki Korente 

24Kur bur máma ma Juif-fâ, simiyêm ala Apolos, ambas mamba ni Alezandri, mi 
mba Efes. Ni ma we zla d’a ded’a heîna, mi we mbaktumba hAlonid’a ngola heî mi. 

25A had’am wa lovota hi Salad’id’a. Tam nga d’i lum zlezleû, nga mi tchi wala, nga 
mi hat yam Jesus d’ingêr, wani mi we ni batemba hi Jean-d’a hol. 

26Mi tin ad’ud’a á tchi wala bei mandarâ ba kur gong nga toka hi Juif-fîd’a. Wani 
kid’a Prisil azi ki Akila a hum zla mambid’a, a vum ataziya, a nga vum ad’u lovota 
hAlonid’a woi tetet. 

27Bugol la Apolos mi min i Akai-d’a, b’oziyoina a min ala mi i mi, a lum 
mbaktumba abom mi suma a he gagazid’a kur ambas ndatina ala a vum ataziya. 

Kid’a mi mbazid’a, mi ndjun suma a he gagazid’ina kayam Alona mi tagazi suma 
mamba. 

28Kayam mi kal yam Juif-fâ aduk suma, nga mi vazi ad’ud’a woi kur mbaktumba 
hAlonid’a ala Jesus ni Mesi. 

Sunda hi suma a sunuzinid’a 19 

Paul mi nga avo Efes 

1Kid’a Apolos nga kur Korente tua d’a, Paul nga mi tit yam yima akulona handaga 
ndatina. Mi mba kur Efes, mi fe suma hat suma dingâ a nga kua. 

2Mi djobozi ala: Kid’a agi hagi gagazid’id’a, agi fagi Muzuk ma bei tchod’a ba na ko 
zu? Azi hulong dum ala: Hawa! Ami humumi nga zlad’a hi Muzuk ma bei tchod’a 
ba nid’a yami tu d’i. 

3Paul mi djobozi ala: Agi lagi ni batem mba lara ge? Azi dum ala: Ami lami ni 
batemba hi Jean-d’a. 

4Paul mi dazi ala: Jean mi le suma batemba ni kayamba azi mbut huruzi yam tcho 
mazid’a. Mi de mi Israel-lâ ala a he gagazid’a yam ma nga mi mba blogoma, nala, 
Jesus. 

5Kid’a azi hum zla ndatid’a, a lazi batemba ki simiyê Salad’a Jesus. 

6Kid’a Paul mi tin abom kazid’a, Muzuk ma bei tchod’a ba na mi mba kaziya. Azi 
nde de zlad’a ki vuna hi sumina teteng, a nga djok vun zlad’a hAlonid’a woi mi. 

7Sum ndazina a ni d’igi dogo yam mbà na. 

8Paul mi kal kur gong nga toka hi Juif-fîd’a, mi nga mi de zlad’a bei mandarâ ba 
tilâ hindi. Mi tchazi tuguyod’a, mi nga mi vazi ad’ud’a yam leud’a hAlonid’a. 

9Wani suma ablaud’a a min he gagazid’a d’i, a nga las lovota hi Salad’id’a avok 
suma ablaud’a mi. Kayam ndata, mi nde woi adigaziya, mi yo suma hata woi 
adigaziya, mi tchi tuguyod’a kur gong nga hata hi Tiranus-sa. 

10Mi le hina gak bizad’a mbà. Hina wani, Juif-fâ kandjaf suma ding suma a nga 
kaka kur ambas sa Asi-d’ina pet, a hum zlad’a hi Salad’id’a. 

Skeva groma 

11Alona mi had’enga mi Paul, mi lahle suma ndandal suma kal papana. 

12A nga yo baru mam mba set zumala ki baru d’a atamba, a nga tchuguzi yam 
suma tugud’eid’a. Tugud’eid’a teteng ti araziya, muzuk ma teteng ma tchona mi 
nde woi kuruzi mi. 

13Wani Juif suma dingâ a nga, ni suma d’uweîd’a. Azi ni suma a nga dik muzuk ma 
teteng ma tchona woina. Azi tazi ki yazi a nga yi simiyê Jesus á dik muzuk ma 
teteng ma tchona woi kur suma. A de mi muzuk ma teteng ma tchona ala: Ami 
hagi vuna ki simiyê Jesus ma Paul nga mi tchum walama ala agi buzugugi woyo. 

14Suma a le hina na ni kid’iziya, ni Skeva ma ngol ma ngat buzuna hi Juif-fîna 
groma. 

15Muzuk ma tchona tu mi hulong dazi ala: An we Jesus, an we Paul mi, wani agi ni 
suma lara ge? 

16Sama nga ki muzuk ma tcho máma, mi lak ataziya, mi kal kazi pet. A buzuk 
ringâ woi kur azì máma ki gandilad’a ki mbuleina ataziya. 

17Juif-fâ kandjaf suma ding suma a nga kaka kur Efes-sâ pet, a hum zla ndata, a le 
mandarâ ngola, a nga subur simiyê Salad’a Jesus. 

18Ablaud’a aduk suma a he gagazid’ina a mba a de woi yam ahle suma azi lazina. 

19Suma dingâ ablaud’a adigazi ni suma kuma ma mbuta. A tok mbaktum mazid’a, 
a ngalat tei avok suma pet. A ndum bege d’a a gus ki mbaktum ndatid’a, ni d’igi 
bege d’a hapa dudubud’a dok vahl na. 

20Ni hina, zlad’a hi Salad’id’a nga d’i i avogovok kad’eng mamba. 

Siwel la avo Efes-sa 

21Bugol ahle ndazina, Paul mi djib’er kurum ala mba mi kal yam andaga d’a 
Maseduwan-nda ki d’a Akai-d’a á i Jerusalem. Mi dala: Le an mbaza hî ni, le ni 
nana pî, an mba ni we Rom mi. 

22Mi sun suma ndjunuma mbà, nala Timote azi ki Eraste, á i Maseduwan, wani 
mam tamba mi ar kaka yam andaga d’a Asi-d’a ndjö tua. 

23Kur bur máma tuguyo d’a ngola tchol yam lovota hi Salad’id’a. 

24Kayam sama dingâ nga, simiyêm ala Demetriyus ma yor kawei ma hapmina, ni 
ma min gongîyo suma gurei suma hle tazi d’igi gonga halo d’a a yat alaArtemis-
sa na ki kawei ma hapma. Mam ki suma a le sun ndatina a nga fe beged’a kua heî. 

25Mi tok ndroma ki suma sun mazid’a ki mamba tuna, mi dazi ala: Agi sumuna, 
agi wagiya, ni ki sun ndata ba, ei nga fei ki beged’a wana. 

26Agi wagiya, agi humugi mi, ni kur Efes hol li, wani ar go kur ambas sa Asi-d’a 
pet, Paul máma mi kal yam suma. Mi mbut hur suma kä ngola, nga mi dazi ala: 
Alo ma suma lum kabozina nalona d’i. 

27Wani ni sun meid’a hol ba, mba d’i b’lak kei d’i, wani gonga halo d’a ngol 
la Artemissa suma Asi-na ki suma duniyad’a pet a nga kud’urota pî, mba d’i mbut 
ni vama hawana. 

28Kid’a azi hum hina d’a, huruzi zal heî, a tum sora akulo ala: Artemis sa Efes sa 
ngol la kal papad’a. 

29Suma hur azì ma ngol máma pet a tum akulo, a zirik ringâ abo tazi tu. A i yo 
Gayus azi ki Aristarik suma Maseduwan-na, ni Paul ndrom suma tita, a izi avok 
suma ata yima luna. 

30Paul mi min á kal aduk suma ata yima luna mi, wani suma he gagazid’ina a 
d’elemu. 

31Buniyôm suma nglo suma avo Asi-na a ge sunda, a dum ala: Ar ang kal ata yima 
luna d’i. 

32Suma dingâ a er ad’uzi akulo ki zla mazid’a vaziya, suma dingâ ki zla d’a dinga, 
suma a tum akulo. Suma dingâ ablaud’a adigazi a we nga vama azi tok kama d’i. 

33Juif-fâ a tin Alezandre kä avok suma. Kayam ndata, ablau suma a vumu. 
Alezandre mi lazi abomu, mi min á vazi ad’u zla mamba. 

34Wani kid’a azi wum ala ni ma Juif-fîd’a, a er ad’uzi akulo gak go ki lera mbà ala: 
Artemis sa Efes sa ngol la kal papad’a. 

35Ata yi máma, ma b’ir mbaktum ma hur azinina, mi seng ablau suma. Mi dazi ala: 
Agi suma Efes-sâ, suma pet a wala azì ma ngol ma Efes-sâ ni ma ngom gong nga 
ngola hi Artemis-sa ki vama hle tam d’igi ndat na ma mi ndeï kä yam andagad’ina. 

36Kayam ndata, sama ndak á tchi tuguyod’a yam zla ndatina mi nga d’i. Djivid’a 
agi kagagi tchugot, agi lagi vama tcho atogo d’i. 

37Agi mbagi ki sum ndazina ka hî, azi ni suma a kul ahlena kur gong nga tuwal 
fileinid’a d’i, ni suma a las alo meid’ina d’uo mi. 

38Le Demetriyus ki mam suma sunda a nga ki zlad’a yam sa ni, bur ma ka 
sariyad’a nga, suma ka sariyad’a a nga mi; ar azi i väd’u zla mazid’a avoroziya. 

39Le agi nga ki zla d’a dinga ni, agi mba minit naduk tok ka b’ak zlad’a. 

40Gagazi, a mba vei ki zlad’a kayam yal ma tchol inina. Ei nga ki vama ei mba 
dazizi yam tok ndatina d’i. 

41Kid’a mi de hina dad’a, mi ar suma toka a iya. 

Sunda hi suma a sunuzinid’a 20 

Ambas sa Maseduwan-nda ki d’a Gres-sid’a 

1Kid’a yalâ ba dad’a, Paul mi tok suma a he gagazid’ina. Bugol la mi gigid’ezi 
gigeta, mi gazi depa, mi tchol á i Maseduwan. 

2Kid’a mi tit yam andaga ndata peta, mi giget suma d’engzengâ ki wal mam mba 
tchid’a ngola. 

3Bugola, mi i yam ambas sa Gres-sa, mi kak sä kua tilâ hindi. Kid’a mi min á djak 
kur batod’a á i Siri-d’a, Juif-fâ a ndjak vunazi á vumu. Kayam ndata, mi nga hurum 
á hulong ki lovot ta Maseduwan-nda. 

4Suma a tinima ba wana: Sopater Pirus ma Bere-na goroma, Aristarik ki 
Sekundus ni suma Tasaloni’â, Gayus ma Derbe-na ki Timote, Tisik ki Trofim ni 
suma Asi-na. 



1862 

 

 
Bible azumeina 

© 1999, Alliance Biblique du Tchad 

 

 

 

5Wani sum ndazina a i avogo, a djubumi sä Trowas. 

6Kid’a bur ma vun til ma lum kavungô ma bei angufina kal dad’a, ami tcholomi 
avo Filip ki batod’a. Ami lami burâ vahl tua ba, ami fazi sä Trowas, ami kagami 
kua burâ kid’iziya. 

D’u d’a dananda hi Paul la avo Trowas-sa 

7Kur bur ma dimasâ, kid’a ami nga toka á mbruk avungônid’a, Paul mi had’azi 
zlad’a ngola. Kayam mi nga hurum ala le yina mi fo wa ni, mam iya, mi dazi zlad’a 
gak andjege dangâla. 

8Lalamba ablaud’a ti nga kur gong nga fiyak ka yam ndrata akulo d’a ami nga toka 
kuad’a. 

9Gor azongâ, simiyêm ala Eutis, mi nga kaka ir fenetred’a akulo. Mi bur sena 
d’ad’ak kayam Paul mi de zla d’a fiyaka. Kur sena mi ndeï kä ir fenetred’a hi gong 
nga yam ndrata akulo á hindid’id’a, a hlumî matna. 

10Wani Paul mi tchuk asem kä, mi hud’o kä kamu, mi vum atamu. Mi dazi ala: Agi 
bagi tchi ma wüna, kayam mi nga karid’a. 

11Kid’a Paul mi hulong djak akulod’a, mi mbruk avungôna kä, mi te, mi dazi zla 
d’a fiyaka gak yina fo. Bugol ndata, mi iya. 

12Azi i ki gor azong máma karid’a, a le furîd’a ngola. 

Tit ta avo Trowas ki Milet-ta 

13Ami imi avogo djagami kur batod’a á imi Asos, ata yima ami min hlami Paul 
kuana, kayam mi dami ala mam min á tit kasemu. 

14Kid’a ami ngavam Asos-sa, ami hlum kur batod’a, ami imi Mitilen. 

15Ami tcholomi kua ki batod’a, ami lami burâ tu, ami kalami kur til la Kiyo-d’a. 
Kid’a yina fo dad’a, ami mbami sä Samos, ndjivinda ami kalami Milet. 

16Paul mi min kal Efes, kayam mam min ve yam Asi d’i. Mam nga mi b’at tam ala 
le ndaga ni, mam le bur ma Pantekot-na avo Jerusalem. 

Paul mi de zlad’a mi suma nglo suma Efes-sâ 

17Kid’a Paul mi nga avo Milet-ta, mi ge sunda Efes, mi yï nglo suma gol toka 
gevemu. 

18Kid’a azi mbaza gevemba, mi dazi ala: Agi tagi wagiya, ni nana ba, an kak 
adigagi ki dedei d’a an tin asen yam andaga d’a Asi-d’a gak ini ge. 

19Ata yi máma an le sunda mi Salad’a ki kukud’oka ki simina iran ki kuk ka mba 
kanda ki vun ma Juif-fâ a ndjagam kana. 

20Agi wagiya, an ar nga bei dagi ahle suma ala ni djivid’a kagiya na d’i. An had’agi 
avok suma pet, hur azina hur azina mi. 

21An le glangâsâ mi Juif-fâ kandjaf suma dingâ ala a mbut huruzi yam tchod’a 
avok Alona, a he gagazid’a mi Salad’a Jesus mi. 

22Ki tchetchemba, Muzuk ma bei tchod’a ba na nga mi zud’un á i Jerusalem, an we 
nga vama mba mi fan sä hina d’i. 

23Wani Muzuk ma bei tchod’a ba na mi lan glangâsâ kur azì ma ngol ma lara ge 
pet ala djinda ki djop vuna a nga djubunu. 

24Wani an gol tan ni vama kal tegles si, á ndak vun tit manda ki sun nda Salad’a 
Jesus mi handjid’a, nala, á tchi wal Zla d’a Djivi d’a yam sumad’a hAlonid’a. 

25Agi suma an tit adigagi á tchagi wala yam leud’a hAlonid’ina, an wala ki 
tchetchemba, agi mba wan iran nduo d’a. 

26Kayam ndata, an nga ni lagi glangâsâ ini, le sa adigagi ba woyo ni, zla nga kan 
ndi. 

27Kayam an dagi minda hAlonid’a woi pet, an ngeyegi nga va d’i. 

28Agi gologi tagi djivi kadesâ hi suma pet ma Muzuk ma bei tchod’a ba na mi 
tinigi kam á polina. Agi pologi suma toka hAlona d’a mi guzut ki buzuna hi 
Goromid’a. 

29An wala bugol i manda, suma d’igi ngûna na a mba kal adigagiya, a mba ar 
adesâ hi tumiyônina d’i. 

30Suma a mba tchol nadigagi á hat hat ta tchod’a á tan suma a he gagazid’ina 
ad’uziya. 

31Kayam ndata, ar agi kagagi ki ndjola. Agi djib’eregiya, kur bizad’a hindi, andjege 
ki faleya, an gat nge nge pî adigagi ki simina iranu. 

32Ki tchetchemba, an aragi abo Alona, kur suma mam mba nga kad’enga á minigi 
akulo á hagi ahle suma djivi suma mam nga mi ngomozi akulo yam suma mi tinizi 
irazi vazina. 

33An le nga d’od’oka yam beged’a d’oze lor roze baru hi sa d’i. 

34Agi tagi wagiya, an le sunda kabon á fe vama kid’agana ki ma hi suma zlapa ki 
sed’ena. 

35Kur ahlena pet, an tagagi á le sun nda djivid’a, kayam agi ndjunugi suma 
hohoud’a. Agi djib’eregi yam zlad’a hi Salad’a Jesus d’a mam tam dat ala: Alona 
mba mi b’e vunam yam sama hed’a kal ma ved’a d’a. 

36Kid’a Paul mi de hina dad’a, mi grif kä, mi tchen Alona ki sed’ezi pet. 

37Azi pet a tchi ngola, a ve Paul ataziya, a gum depa. 

38Azi nga ki hur ma wurana yam zla d’a mi dazizi ala azi dok wum iram bugol luo 
d’a. A tinim gak kur batod’a. 

Sunda hi suma a sunuzinid’a 21 

Paul mi hulong Jerusalem 

1Bugol la ami walami ki sed’ezi wala, ami djagami kur batod’a, ngami voromi 
aduk d’ingêr á imi yam til la Kos-sa. Tcha ndjivinda ami mbami Rot, ami tcholomi 
kua, ami imi Patara. 

2Ata yi máma, ami fami bato d’a ding nga nga d’i djak á i Fenisi-d’a. Ami djagami 
kua, ami imiya. 

3Kid’a ami mbami go ki til la Sipre-d’id’a, ami arat yam bigami d’a gulad’a, ami 
kalami gak mba mi sä Siri. Ami tchugumi asemi avo Tir; ni kua ba, azi mba yo 
ahlena hi batod’ina kä woyo. 

4Kid’a ami fami suma a he gagazid’ina fed’a, ami lami burâ kid’iziya ki sed’eziya. 
Muzu’â hAlonina mi dazi ala a de mi Paul ala mi djak i Jerusalem mbi. 

5Kid’a bur ma kid’iziyana dapa, ami tcholomi á imi avogo. Azi kamiyôzina ki 
grozina pet, azi tinimi gak a ndami sä woi bugol azì ma ngolâ. Ata yi máma, ami 
grivimi kä avun alum ma ngolâ, ami tchenemi Alona. 

6Ata yi máma, ami gami tami depa, ami djagami kur batod’a, azi hulong avo 
hataziya. 

7Ata yima ami dabami tit mami d’a Tir-ra dapma, ami mbami sä Potolemeis, ami 
gami b’oziyoina depa, ami lami burâ tu ki sed’eziya. 

8Tcha ndjivinda ami tcholomi mbami sä Sesare. Ami kalami avo hi Filip ma tchi 
wal Zla d’a Djivid’ina, ni ma aduk suma kid’iziya suma a manazi avo Jerusalem-
ma. Ami kagami ki sed’emu. 

9Mam nga ki grom yuguneina fid’i suma a nga djok vun Alonina. 

10Kid’a ami kagami kua burâ ngolid’a, ma djok vun Alona ma simiyêm ala Agabus-
sâ, mi tcholï Jude, mi mba gevemiya. 

11Mi yo d’i’â hi Paul-lâ, mi djin asem kabomu. Mi dala: Muzuk ma bei tchod’a ba 
na mi de woi ala: Juif suma Jerusalem-ma a mba djin sala d’ik máma hina, a mba 
hum abo andjafsuma dingâ mi. 

12Kid’a ami hum zla ndatid’a, ami ki suma ata yi mámina, ami tchenemi Paul ala 
ar mi djak i Jerusalem mbi. 

13Ata yi máma, Paul mi hulong dami ala: Ni kayam me ba, agi tchigi á pad’an 
vunadigan na ge? Kayam an min tan ná djinda hol li, wani á mit sä Jerusalem yam 
simiyê Salad’a Jesus. 

14Ata yima ami ndagami á d’elem mbi, ami dami ala: Ar Salad’a mi le min mamba. 

15Bugol bur máma, ami minimi ahle mamina, ami djagami imi Jerusalem. 

16Suma hat suma Sesare-na a mba ki sed’emi mi. A imi avo hi Minason ma Sipre-
na, ni ma ami mba tchugumi avo hatama. Sa máma ni ma he gagazid’a avok deina. 

D’ud’a hi Paul la avo hi Jacques-ka 

17Kid’a ami mbami sä Jerusalem-mba, b’oziyoina a vami ki furîd’a. 

18Tcha ndjivinda Paul mi i ki sed’emi avo hi Jacques; suma nglo suma gol toka pet 
a nga toka kua mi. 

19Bugol la Paul mi gazi depa ged’a, mi nde mi vazi ad’u ahle suma Alona mi lazi 
aduk andjaf suma dingâ kur sun mambina. 

20Kid’a azi hum zla mamba dad’a, a gile Alona, a dum ala: Wiyemina, ang we Juif-
fâ ni dudubu suma a he gagazid’ina, azi pet tazi nga d’i lazi zlezleû yam gata hi 
Moise-sa. 

21Azi hum zla manga ala ang nga hat Juif suma a nga kaka aduk andjaf suma dingâ 
ala a ar gata hi Moise-sa woyo, a ngat grozina bayâd’a d’uo, a ngom zlad’a hi 
simiyêzid’a d’uo mi. 

22Ei lei ni nana? Gagazi, azi mba hum ala ang mba wa. 

23Kayam ndata, ang le vama ami nga dangzina. Ami nga ki suma fid’i suma a hle 
vunazi mAlonina. 

24Ang yoziya, ang mbut tang yed’et ki sed’eziya, ang wurak kaziya, kayam azi wel 
yazi woyo. Hina wani, suma pet a mba wala zla d’a azi humut kanga ni zla d’a 
kad’a, wani azi mba wala ang nga ngom gata hi Moise-sa mi. 

25Wani kayam andjaf suma ding suma a he gagazid’ina, ami b’irizi mbaktumba ala 
azi tahle suma a ngad’azi á tuwal fileinina d’oze buzuna d’oze vama guluta d’i, a le 
mizeuna d’uo mi. 

26Ata yi máma, Paul mi yo suma fid’i ndazina. Tcha ndjivinda mi mbut tam yed’et 
ki sed’eziya. Mi kal kur gong nga kud’ora hAlonid’a á de woi ala fata bur mazi ma 
azi mbut tazi yed’etna dapa, nge nge pî adigazi mi he vama ngat buzuna kamu d’a. 

A ve Paul kur gong nga kud’ora 

27Kid’a bur ma kid’iziyana ar go á dapid’a, Juif suma Asi-na a we Paul kur gong 
nga kud’ora hAlonid’a. Azi zut ablau suma akulo ala a vumu. 

28A er ad’uzi akulo ala: Agi Israel-lâ, agi mbeï ndjunumiya. Wana ni sama nga mi 
tchi wala ata yina pet ala suma a noî Israel-lâ ki gata hi Moise-sa ki gong nga 
kud’ora hAlona d’a wanda woi mi na. Wani ki tchetchemba, mi mbeï wa kandjaf 
suma dingâ kur gong nga kud’ora hAlonid’a á mbut yi mei ma a tinim iram vama 
ndjendjed’a. 

29Kayam azi we Trofim ma Efes-sâ adjeu ki Paul hur azì ma ngol ma Jerusalem-
ma. A djib’er ala Paul mi kal wa ki sed’em kur gong nga kud’ora hAlonid’a. 

30Suma hur azì ma ngolîna pet a tum akulo, a ringîya, a ve Paul, a tanam mbei abu 
kur gong nga kud’ora hAlonid’a. Ata yi máma na wat, a duk vun gong nga kud’ora 
hAlonid’a. 

31Kid’a azi hal á tchumba, vuna mi i mi fe ma ngolâ hi azigar suma Romê-nina ala: 
Suma Jerusalem-ma a nga le hina wü. 

32Ata yi máma na wat, mi yo azigarâ ki suma nglo suma avorozina, a ring ataziya. 
Kid’a Juif-fâ a we ma ngol máma ki azigar mama mi d’a, a ar Paul bei tod’a. 

33Ata yi máma, ma ngolâ hi azigarîna mi mba go, mi vumu, mi de mi sum mama 
ala a djinim ki kindjingâ mbà. Mi djop Juif-fâ ala: Ni ma lara ge? Mi le ni me ge? 

34Aduk ablau sum ndazina, suma dingâ a er ad’uzi akulo ki zla mazid’a vaziya, 
suma dingâ a er ad’uzi akulo ki zla mazid’a vaziya. Kid’a mam ndak á wäd’u zla 
ndata tetet tuo abo sor ndatid’a, mi de mi sum mama ala a i ki Paul hur gegerâ. 

35Kid’a mi mbaza avun gonga, ata yima djak akulona, azigarâ a hle Paul akulo abo 
b’at ta suma a nga b’at tazi kam kukud’a. 

36Kayam ablau suma a mbeï blogomu, a nga er ad’uzi akulo ala: Tchum mbeyo! 

Paul mi väd’u zla mamba 

37Ata yima azi nga i ki Paul kur gegerîna, Paul mi de mi ma ngolâ hi azigarîna ala: 
Ang aran lovota á dang zlad’a zu? Mi djobom ala: Ang we vun Gre’â zu? 

38Angî ma Ezipte ma zut suma fata ka tchetchem á le yam mba ad’enga ki suma te 
yamba ang yo suma tchi matna dudubu fid’i ang i ki sed’ezi abagei hur fulîna d’uo 
zu? 

39Wani Paul mi dum ala: An ni ma Juif ma Tarsis ma Silisi-na. Azì mana nazì ma 
ngolâ. An nga ni tchenengû, ang han lovota á de zlad’a mi sum ndazina. 

40Kid’a mam hum lovotid’a, Paul mi tchol ata yima djak akulona, mi lazi abomu. 
Kid’a suma pet a senga, mi dazi zlad’a ki vun Hebre-na ala: 

Sunda hi suma a sunuzinid’a 22 

1B’oziyona kabuyonu, agi humugi ad’u zla man nda an nga ni dagi ki tchetchem 
wandid’a. 

2Kid’a azi hum nga mi de zlad’a ki vun Hebre-nid’a, azi pet a seng silil. Mi dazi ala: 

3An ni ma Juif-fâ, a vud’un ni kur Tarsis sa Silisi-d’a. Wani a wulun ni ka hî kur 
Jerusalem. Gamaliyel ni ma had’an ad’u gata habuyoi ngolo d’a d’ingêra. Tan nga 
d’i lan zlezleû yam Alona d’igi agi tagi nga d’i lagi zlezleû ini na mi. 

4An djop vun suma a nga kur lovota hi Salad’id’ina ngola heî. Suma hiuna a bo. An 
djin andjofâ karopma, an tchuguzi dangeina mi. 

5Ma ngol ma ngat buzuna ki suma nglona pet a ndak á le glangâsâ kanu, kayam an 
ve mbaktumba nabozi á i ata b’oziyoi Juif suma Damas-sâ, kayam le an ni fe suma 
a he gagazid’ina ni, an ni yozi ni mbazi Jerusalem á lazi ndaka. 

Paul mi väd’u mbut hur mama 
(Gol Sun SS 9.1-19; 26.12-18) 

6Paul mi de kua ala: Kid’a an nga kur tita tua d’a, an mba go ki Damas kafata falei 
d’ad’ar. Atogo hina zak, wile d’a ngola tcholï akulo, ti b’o nguyunu. 

7An puk kä, an hum dela nga d’i dan ala: Saul, Saul, ni kayam me ba, ang djobon 
vunan hina ge? 

8An djobom ala: Salana, angî nge ge? Mam dan ala: Ni an Jesus ma Nazarat ma ang 
nga djobom vunama. 

9Suma ki sed’ena a we b’o ndata, wani azi hum nga dela hi sama mi dan zlad’ina 
d’i. 

10Ata yi máma, an djobom ala: Salana, an le ni me ge? Salad’a mi hulong dan ala: 
Ang tchol akulo, ang i Damas. A mba tagang ahlena pet suma Alona mi hang vuna 
kazi á led’ina. 

11Kid’a iran ndi duk abo wiled’a hi b’o ndatid’a, suma a nga ki sed’ena a gan 
dungûruna abonu, a in Damas. 

12Sana simiyêm ala Ananiyas mi nga. Ni sama le mandara Alona kur gata hi 
Moise-sina, ni sama Juif suma Damas-sâ pet a nga le glangâs ma djivina kama mi. 

13Mi mba, mi tchol gevenu, mi dan ala: Wiyena Saul, ang mal irang ngeyo. Ata yi 
máma na wat, iran ndi mal leyo, an wumu. 

14Mi dan ala: Alona habuyoi ngolona mi manang avok á we min mamba, á we 
mam Ma d’ingêrâ, á hum zla d’a tcholï avunamba mi. 

15Kayam ang mba mbut ma glangâs mama avok suma pet yam vama ang wuma, 
yam vama ang humuma mi. 

16Ki tchetchemba, ang djup mi me d’ei ge? Ang tchol akulo, ang le batemba, ang yi 
simiyê Salad’a, mi mbuzung tcho manga woyo. 

Paul mi vad’ud’a yam sun mamba 

17Paul mi de kua ala: Ata yima an hulong Jerusalem-ma, an nga ni tchen kur gong 
nga kud’ora hAlonid’a, vana nde tam mbei iranu. 

18An we Salad’a, mi dan ala: Ang nde woi atogo kur Jerusalem, kayam suma a nga 
ve zla d’a ang nga dat kanda d’i. 

19An hulong ni dum ala: Salad’a, azi tazid’a we an kal kur gong nga tok ka lara ge 
hi Juif-fîd’a, an tchuk suma a he gagazid’a kangâ dangeina, an tozi mi. 

20Ata yima suma tchi Etienne mang ma glangâsîna, an nga tchola geveziya, an 
ndjak vunan ki sed’ezi kua, an ngom baruna hi suma a tchuma mi. 

21Ata yi máma, Salad’a mi dan ala: Ang iya, kayam an mba ni sunung ngei dei 
mandjaf suma dingâ. 

Paul azi ki ma ngolâ hi azigarîna 

22Suma a hum Paul gak ata yima mi mba ata zla ndatina. Ata yi máma, a er ad’uzi 
akulo ala: Sama hina na, tchum mbeyo, mi ndak á kak karid’a d’i. 

23A er ad’uzi akulo, a fok baru mazina woyo, a yak andagad’a akulo ir simetna. 

24Ma ngolâ hi azigar suma Romê-nina, mi he vuna mi azigar mama ala a mbeï ki 
sed’em hur gegerâ. Mi dazi ala a djobom ad’u zla mamba ki tod’a, ni hina ba, mam 
wäd’u vama ablau suma a nga siwel kama. 

25Kid’a azi djinim á tom ki blafîd’a, Paul mi de mi ma ngol ma azigarâ abom kis 
ma nga tchola ata yi mámina ala: Djivid’a a to sama Romê-na bei ka sariyad’a kam 
zu? 

26Kid’a ma ngol ma azigarâ abom kisâ mi hum zla ndatid’a, mi i ata ma ngol ma 
kalâ, mi dum ala: Ang min le ni nana ge? Kayam sa máma ni ma Romê-na. 

27Ma ngol ma kalâ mi mba, mi de mi Paul ala: Ang danu, angî ma Romê-na zu? 
Mam dum ala: Â. 

28Ma ngol ma kalâ mi hulong dum ala: An ma wurak beged’a ngola á mbut ma 
Romê-na. Paul mi dum ala: An ni ma Romê-na kur vut manda dei. 

29Kayam ndata, suma a min á djop ad’u zla mamba ki tod’ina, a aram atogo zak. 
Kid’a ma ngol ma kalâ mi hum ala Paul lî ma Romê-na d’a, mi le mandarâ, kayam 
mam djinim ki kindjingâ. 

Paul mi nga avok suma nglo suma b’ak zlad’a 

30Tcha ndjivinda ma ngol ma kalâ mi min á we woi tetet ni kayam me ba, Juif-fâ a 
kal yam Paul ge? Kayam ndata, mi bud’um mbeyo, mi he vuna mi nglo suma ngat 
buzuna ki suma nglo suma b’ak zlad’a ala a togï pepet. Mam mba ki Paul 
avoroziya. 

Sunda hi suma a sunuzinid’a 23 

1Ata yi máma, Paul mi so iram ata suma b’ak zlad’a, mi dazi ala: B’oziyona, an nga 
avok Alona ki hur ma tuna gak ini. 

2Ananiyas ma ngol ma ngat buzuna, mi he vuna mi suma a nga tchola gevema ala 
a tumum vunamu. 

3Kayam ndata, Paul mi dum ala: Alona mba mi tumungû, ang ma d’igi gulumun 
ma a gulud’um hapina na na. Ang kak á kan sariyad’a ata minda hi gatid’a, wani ni 
kayam me ba, ang tchila kat ang he vuna á tonu ge? 

4Suma a nga tchola kuana a dum ala: Ang ngul ma ngol ma ngat buzuna 
mAlonina! 

5Paul mi dazi ala: B’oziyona, an we nga d’ala mam mi ma ngol ma ngat buzuna d’a 
d’i, kayam mbaktumba hAlonid’a ti dala: Ang de zla d’a tchod’a yam ma te yamba 
hi sum mangîna d’i. 

6Wani kid’a Paul mi we suma b’ak zlad’a suma dingâ ni Sadusiyêna, suma dingâ 
ni Fariziyênid’a, mi de ki delem akulo aduk suma b’ak sariyad’a ala: B’oziyona, an 
ni ma Fariziyêna, gor vuta hi Fariziyênid’a mi. Ni kayam zla d’a tin hurâ ki tchola 
hi suma matnid’a ba, a yan ini ata yima ka sariyad’a wana. 

7Kid’a mi de hina dad’a, tuguyod’a tchol aduk Fariziyêna ki Sadusiyêna, ablau 
suma a wal kä mbà. 

8Kayam Sadusiyêna a nga hat ala: Suma matna a mba tchol akulo d’i, malaikana 
azi ki muzuk ma tetengâ mi nga d’uo mi, wani Fariziyêna a he gagazid’a ala azi 
pet a nga. 

9Yalâ tchol akulo ngola. Suma ding suma hat gata hi Fariziyênina a tchol ki 
tuguyod’a, a dala: Ami wami nga vama tcho yam sa máma d’i. Le ba muzu’â d’oze 
malaikana mi dum zlad’a ni, agi mba lagi ni nana d’ang nge? 

10Ata yima tuguyo mazid’a nga d’i i avogovo’â, ma ngolâ hi azigarîna mi le 
mandarâ, kayam dam azi mba pau ini Paul leyo. Kayam ndata, mi he vuna mi 
azigarâ á surop kä á vumî kad’enga adigaziya, a mba ki sed’em hur gegerâ. 

11Kur andjege ndata, Salad’a mi nde tam mbei ir Paul, mi dum ala: Ang ve tangû, 
kayam d’igi ang le glangâs mana ka hî avo Jerusalem na, mbeî ang mba le 
glangâsâ avo Rom mi. 

Suma a ndjak vunazi á tchi Paul 

12Kid’a yina mi fo dad’a, Juif-fâ a tok taziya, a gun tazi ala azi mba te d’oze tche va 
d’i gak azi tchi Paul mbeî tua. 

13Suma a gun tazina, a kal dok fid’i. 

14Azi mbaza gen nglo suma ngat buzuna ki suma nglona, a dazi ala: Ami gunumi 
tami ki gun nda tchod’a ala ami tami va d’i gak ami tchami Paul mbeî tua. 

15Kayam ndata, agi zlabagi ki suma nglo suma b’ak zlad’a pet, agi sunugi gen ma 
ngolâ hi azigarîna, mi mbeyegï Paul. Agi dum ala agi minigi á fek ad’u zla mamba 
fek ka kala. Avok bei mam mbaza hî d’a, ami tami minimi tami á tchum aduk 
glovod’o. 

16Wani Paul ndjazum mi hum zla mazi d’a gumunda. Mi i hur gegerâ, mi kal kua, 
mi de zla ndata mi Paul. 

17Paul mi yi ma ngol ma azigarâ abom kis ma dingâ tu, mi dum ala: Ang i ki gor 
azong ma wana mi ma ngolâ hi azigarîna, kayam mi nga ki zlad’a á dumu. 

18Kayam ndata, mi vumu, mi i ki sed’em mi ma ngol ma kalâ hi azigarîna. Mi dum 
ala: Paul ma dangeina mi yanu, mi tchenen ala an mbang gor azong ma wana, 
kayam mi nga ki zlad’a á dangû. 

19Ma ngol ma kalâ hi azigarîna mi vun abomu, mi i ki sed’em mbei gen nde, mi 
djobom ala: Ni zla me ang nga ki sed’et á dandji ge? 

20Gor azong máma mi dum ala: Juif-fâ a min tazi á djobong á i ki Paul ndjivin ata 
yima bak zlad’a, d’igi azi min á djop ad’u zla mamba tetet na. 

21Wani ang humuzi d’i, kayam suma a ngei nga tazi á tchumu, ablawazi kal suma 
dok fid’i. Azi gun tazi ala azi te d’oze tche va d’uo mi, gak azi tchum mbeî tua. Ki 
tchetchemba, azi min wa tazi da’, azi djup mi zla ma anga. 

22Kayam ndata, ma ngol ma kalâ hi azigarîna mi ar gor azong máma mi iya, mi 
gad’am ala: Ang de zla d’a ang dandjid’a mi sa d’i. 

A sun Paul mi ma te yamba Felix 

23Mi yi nglo suma azigarâ abozi kikisâ mbà, mi dazi ala: Agi minigi azigarâ kikis 
mbà ki suma akulumeina dok kid’iziya ki suma asubuyona kikis mbà á i ki Paul 
Sesare kur ler ra hindi d’a andjeged’a. 

24Mi dazi á min akulumeina suma dingâ kayam Paul kayam mi kak kaziya, kayam 
azi i ki sed’em ki djivid’a mi ma te yamba Felix. 

25Mi b’ir mbaktumba ala: 

26An Klaut Lisiyas nga ni b’iring mbaktum mba wanda mi ang Felix ma te yam ma 
kal teglesâ. An gang depa mi. 

27Juif-fâ a ve sama wana, a ar go a tchumu. Ata yi máma, an mbaza atazi ki 
azigarâ, an prud’umu, kayam an hum ala ni ma Romê-na. 

28Kayam an min á we ni kayam me ba, azi kal kam ge, an i ki sed’em ata yi mazi 
ma bak zlad’a. 

29An we azi kal kamî yam zlad’a hi gat mazid’id’a, wani zlad’a nga kam mba ndak 
á tchid’a d’oze á gum dangeinid’a nga d’i. 

30Kid’a a dan ala a min nga tazi gumun á tchumu d’a, an sunungzi sä atogo zak 
wana. An de mi suma kal kama ala azi i kal sä kam sä avorongû. 

31Ata yi máma, azigarâ a le d’igi a hazi vuna na, a hle Paul kandjeged’a, a i ki 
sed’em gak Antipatris. 

32Tcha ndjivinda azi ar suma akulumeina a i ki sed’emu, azi hulongî hur gegerâ. 

33Kid’a azi mbaza Sesare-d’a, a he mbaktumba mi ma te yamba, azi tin Paul kä 
avorom mi. 

34Kid’a mam ndum mbaktum ndata ndumba, mi djop Paul ala: Angî ma lara ge? 
Ata yima mam wala ni ma Silisi-na na, 

35mi dum ala: Suma a kal kangâ, le a mba wa ni, an mba ni hum ad’u zla manga. 
Mi hazi vuna kam ala a ngomom kur azina hamulâ Herot-na. 

Sunda hi suma a sunuzinid’a 24 

Juif-fâ a tchuk zlad’a yam Paul 

1Bugol burâ vahl, ma ngol ma ngat buzuna Ananiyas, mi mba Sesare ki suma nglo 
suma dingâ ki grang ma dingâ simiyêm ala Tertul. Azi tchuk zlad’a yam Paul avok 
ma te yamba Felix. 

2Kid’a Felix mi yi Paul-la, Tertul nde mi tchugum zlad’a kam ala: 

3Felix ma kal teglesâ, ni yam djivi manga ba, ami kagami kä lafiya. Ni yam ne 
manga ba, ang min ahlena djivid’a kayam andjaf ma wana. Ni yam djivi d’a ang 
nga lat ki sed’emi ata yima lara ge peta ba, suma pet a nga lang mersi ngola wan 
mi. 

4Wani kayam an min kalang yang ngi, an nga ni tchenengû, ang hum zla mami d’a 
ded’a nde ki djivid’a. 

5Ami fami sa máma ni sama hal zlad’a, ni mam ba, mi tchol ki huneîd’a aduk Juif-
fâ yam andagad’a pet. Mam mi ma ngol ma avok adesâ hi Ma Nazarat-nina. 

6Vama kal teglesâ, mi hal á mbut gong nga kud’ora hAlo maminid’a ndjendjed’a. 
[Wani ami vumu, ami minimi á kam sariyad’a kam yam gat mamid’a. 

7Wani ma ngolâ hi azigarîna, Lisiyas, mi mba atamiya, mi b’ad’am abomi kad’enga 
ngola. 

8Mi he vuna mi ami suma tchuk zlad’a kama ala ami imi avorongû.] Le ang tanga 
djobom ad’u zla mamba ni, ang mba wäd’u zla d’a ami tchugut kamba. 

9Juif-fâ a ndjak vunazi ki sed’em tu, a dala: Ni na. 

Paul mi väd’u zla mamba avok Felix 

10Kid’a ma te yamba mi labom mi Paul á de zlad’id’a, Paul mi hulong dum ala: 
Kayam an wangû, angî ma ka sariyad’a handjaf ma wana bizad’a ngola, tan lan 
djivid’a á vang ad’u zla manda. 

11Le ang min á hal ad’ud’a ni, ang mba we tetet ala kal nga burâ dogo yam mbà 
d’uo tua ma an i Jerusalem á kud’or Alonina. 

12Azi fan nga tchi tuguyod’a ki sa kur gong nga kud’ora hAlonid’a d’oze á zut 
suma akulo kur gong nga toka hi Juif-fîd’a d’oze kur azì ma ngolâ d’uo mi. 

13Azi ndak á fe vama tak abu ala zla d’a azi nga tchugut kanda ni zla d’a gagazid’a 
na d’i. 

14Wani an nga ni dang ngei mbak an nga ni kud’or Alona habuyomi ngolona kur 
lovot ta awili d’a azi nga de kat ala ni lovot ta ata yat tuo d’a. An nga ni he 
gagazid’a yam ahlena pet suma gata ki suma djok vun Alona a dazina mi. 

15An tin hurun yam Alona d’igi azi tazid’a a tin huruzi na á djup tchol la akulod’a 
hi suma d’ingêrâ ki suma bei d’ingêrâ aduk suma matnid’a. 

16Kayam ndata, an nga ni b’at tan teteu á kak ki djib’er ra tchod’a kurun avok 
Alona d’oze avok suma d’uo mi. 

17Bugol bizad’a tcha, an mba ki he d’a hawad’a mandjavan ki vama ngat buzuna 
mAlona mi. 

18Wani Juif-fâ a a mba a fan kur gong nga kud’ora hAlonid’a ata yima an nga mbut 
tan yed’etna, a fan nga ki suma ablaud’a d’uo mi na, a fan nga ni kur huneî d’uo 
mi. 

19Wani Juif suma a tcholï yam andaga d’a Asi-d’ina a nga, ni azi ba, le a nga ki 
zlad’a á tchugut kanu ni, a mbangzï avorongû. 

20D’oze ar sum ndazina tazid’a a de vama tcho ma azi wum an lum ata yima an 
nga tchola avok suma b’ak zlad’a hi Juif-fîd’ina. 

21Dam ni kur zla d’a tu d’a an dat ki delen akulo kid’a an nga tchola adigazi ala: Ni 
kayam tchol la akulod’a hi suma matnid’a ba, an nga tchola ini avorogi ata yima 
ka sariyad’a wana d’a kla. 

22Wani Felix ma mi wäd’u zla ndata tetetna mi dazi ala: Agi i djubugi ndjö tua. Mi 
dazi ala: Le Lisiyas ma ngolâ hi azigarîna mi mba wa ni, an mba kagi ir zla 
magid’a. 

23Mi he vuna mi ma ngol ma azigarâ abom kisâ á ngom Paul kur dangeina, wani 
mi aram mi tid’a, mi d’el buniyôm suma a mba á ndjunuma d’uo mi. 

Paul mi nga avok Felix azi ki Drusil 

24Bugol bur ma dingâ, Felix mi mba kamamba Drusil, ni d’a Juif-fa. Mi ge sunda á 
hal Paul á hum zla d’a de d’a mam nga mi dat yam he gagazi d’a yam Jesus Christ-
sa. 

25Wani kid’a Paul mi dum zla d’a yam tit ta d’ingêrid’a, yam ve ta d’a yam hliu 
tad’id’a, yam sariya d’a nga d’i mbad’a mi d’a, Felix mi le mandarâ ngola. Mi 
hulong dum ala: Ki tchetchemba, ang iya; fata an fe wa lovota ni, an mba ni yangî 
tua. 

26Mi tin hurum ala Paul mba mi hum beged’a mi kla. Ni kayam ndata ba, nga mi 
yum yam dodogo á yo siretna ki sed’emu. 

27Wani kid’a bizad’a mbà ndak dad’a, Porsiyus Festus mi vrak balumFelix. Wani 
kayam Felix mi min á le Juif-fâ tazi djivid’a, mi ar Paul kur dangeina. 

Sunda hi suma a sunuzinid’a 25 

Paul mi min i avok amul ma ngol ma Romê-na 

1Kid’a Festus mi kal kur leu mamba kala, bugol burâ hindi mi tchol Sesare, mi 
djak i Jerusalem. 

2Nglo suma ngat buzuna azi ki suma nglona hi Juif-fîna a tchuk zlad’a yam Paul 
avoromu, a tchenem ala 

3mi lazi djivid’a, mi ge sunda á mba ki Paul Jerusalem. Azi gun wa tazi á tchum 
glovod’o. 

4Wani Festus mi hulong dazi ala: Paul mi sä ni kur dangeina Sesare, an tanda ni ar 
go á hulong Sesare mi. 

5Mi dazi kua ala: Djivid’a suma nglo suma adigagina a i ki sed’enu. Le sa máma zla 
nga kamu ni, a kal kam sä hî. 

6Kid’a mam le nga burâ klavandi d’oze dogo adigazi d’uo d’a, mi tchola, mi i 
Sesare. Tcha ndjivinda mi kak yam zlam mam mba ka sariyad’a, mi he vuna ala a 
mbeï ki Paul. 

7Kid’a Paul mi mbad’a, Juif suma a tcholï Jerusalem-ma a nguyumu. A tchugum 
zlad’a kam ngola, wani azi ndak á fe vama tak kei abu ala zla d’a azi tchuguzi 
kamba ni zla d’a gagazid’a d’a d’i. 

8Ata yi máma, Paul nga mi väd’u zla mamba. Mi dala: An le nga tcho d’a kak 
djangûna ki gata hi Juif-fîd’a d’oze gong nga kud’ora hAlonid’a d’oze ki ma te 
yamba Sesar ruo mi. 

9Wani Festus mi min á le Juif-fâ tazi djivid’a, mi de mi Paul ala: Ang min á i 
Jerusalem á kang sariya manga avoron sä hî zu? 

10Paul mi dum ala: An nga tchola avok zlam mba ka sariyad’a hi Sesar-ra. Djivid’a 
a kan sariya manda ni ka hî. An le nga vama tcho mi Juif-fâ d’i, d’igi ang tanga we 
tetet na. 

11Le an ni sama tcho ma ni le vama ndak matnina ni, an noî nga matna d’i, wani le 
ahle suma azi tchugundji ki kana a le nga ata yazi d’uo ni, sama ndak á han 
abozina nga d’i. An yi Sesar ala mi kan sariya manda. 

12Kid’a Festus mi min zlad’a ki mam suma b’ak zlad’a minda, mi dum ala: Ang 
dala ang yi Sesar ala mi kang sariya manga ni, ang mba i tchol avok Sesar mi. 

Paul mi nga avok Agripa azi ki Berenis 

13Bugol burâ tcha, amulâ Agripa azi ki Berenis a mba Sesare á ge Festusdepa. 

14Kid’a azi le burâ ngolid’a, Festus mi de zlad’a hi Paul-la mamulâ ala: Sama dingâ 
nga ka hî ma Felix mi aram nga kur dangeinina. 

15Kid’a an i Jerusalem-mba, nglo suma ngat buzuna azi ki suma nglona hi Juif-fîna 
a tchugum zlad’a kamu, a djobon á kam sariya mamba mi. 

16An hulong ni dazi ala: Gata hi Romê-nid’a ti arazi nga lovota á he sana á tchid’a 
bei a zlabam ki suma a tchugum zlad’a kama, bei mi väd’u zla mam mba a 
tchugumzi kamba woi d’i. 

17Ata yi máma, azi mba ki sed’en ka hî, wani an min yina kal li. Tcha ndjivinda an 
kak yam zlam man nda ka sariyad’a, an he vuna ala a mbeï ki sa máma. 

18Kid’a suma a tchugum zlad’a kama a tchol akulod’a, azi de nga zla d’a tcho d’a 
an djib’ereta d’i. 

19Wani tuguyo mazi d’a ki sed’emba ni yam hat mazid’a, ni yam sama simiyêm ala 
Jesus ma mit Paul nga mi de kam ala mi nga karid’a na. 

20An we nga ad’u zla ndata á kat adigat ti. Kayam ndata, an djobom ala mam min 
á i Jerusalem á kam sariya mamba sä kua zu? 

21Wani ata yima Paul mi min ala a kam sariya mamba sä ni avok Sesar-ru na, an 
he vuna ala á ngomom gak an sunum mi Sesar. 

22Agripa mi hulong de mi Festus ala: An min hum zlad’a hi sa mámid’a mi. 
Festus mi hulong dum ala: Ndjivin ang mba humud’u. 

23Tcha ndjivinda Agripa ki Berenis a min tazi ki baru mazi ma amula, a mba ki 
nglo suma dur ayîna ki suma nglo suma kur azì ma ngol mámina, a tchuk ata 
yima b’ak zlad’a. Festus mi he vuna á mbeï ki Paul avoroziya. 

24Festus mi dala: Amulâ Agripa, agi suma nga kaka ki sed’emi ka hina pet, agi 
gologi sama wana, ni ma Juif suma Jerusalem-ma pet ki suma ka hina mi, a djobon 
kam a er ad’uzi akulo ala: Mi ndak nga á kaka karid’a d’i. 

25Wani an fe nga vama ndak á tchid’ina kam mbi, wani mam tamba mi min ala a 
im ki sariya mamba avok Sesar. Kayam ndata, an nga hurun á sunum mi Sesar mi. 

26Wani an fe nga va kam á b’ir mi Sesar ri. Ni kayam ndata ba, an mbagizi 
avorogiya, kal pet, navorong ang amulâ Agripa. Le ang djobom wa ad’u zla 
mamba ni, an mba ni fe vama b’ira. 

27Kayam á sun sama dangeina bei b’ir zla d’a kamba ni vama lilid’a iranu. 

Sunda hi suma a sunuzinid’a 26 

Paul mi väd’u zla mamba avok Agripa 

1Agripa mi de mi Paul ala: An arang lovota, ang de zla manga. Ata yi máma, Paul 
mi labomu, mi väd’u zla mamba ala: 

2Amulâ Agripa, an nga ki furîd’a kayamba an nga tchola avorong ini á väd’u zla 
man nda Juif-fâ a tchugundji kanda. 

3Kayam ang we zlad’a hi Juif-fîd’a tetet ki tuguyo mazid’a mi. Kayam ndata, an 
nga ni tchenengû, ang ve tangû, ang hum zla manda. 

4Ad’u tinda kazongôn dei kahle man suma led’a ki tit man nda aduk simiyên kur 
Jerusalem-mba, Juif-fâ pet a we mi. 

5Azi pet a wan tit manda adjeu dei, a ndak á le glangâsâ kan ala an naduk adesâ hi 
suma a nga tit ad’u gat mamid’a bei d’es sei nde ba na, nala, aduk adesâ 
hi Fariziyêninami. 

6Ki tchetchemba, an nga tchola ata yima ka sariyad’a kayam an tin hurun yam 
vun ma hle ma Alona mi hlum mabuyomi ngolona. 

7Amulâ, ni yam vun ma hle ma andjavami ma dogo yam mbàna a tin huruzi kama, 
d’igi a nga kud’or Alona andjege ki falei na. Ni kayam hur ma tin máma ba, Juif-fâ 
a tchugun ki zlad’a kan wana. 

8Ni kayam me ba, agi Juif-fâ, agi hagi gagazid’a ala Alona mi ndak á tchol suma 
matna akulo d’uo ge? 

9Adjeu an tan nga hurun ala an le simiyê Jesus ma Nazarat-na tchod’a ngola. 

10An le hina kur Jerusalem. Kid’a nglo suma ngat buzuna a han vunid’a, an tchuk 
suma hAlonina dangeina ngola. Ata yima azi min tchazina, an ndjak vunan ki 
sed’ezi mi. 

11An lazi ndaka yan ablaud’a kur gongîyo suma toka hi Juif-fîna pet. An lazi 
kad’enga á tin vunazi yam he gagazi mazid’a. Hurun zal atazi ngola. An djobozi 
vunazi gak kur azì ma ngol ma dingâ mi. 

Paul mi väd’u mbut hur mama 
(Gol Sun SS 9.1-19; 22.6-16) 

12Paul mi de kua ala: Ni hina ba, an i Damas ki mbaktumba abon ki vun ma hed’a 
hi nglo suma ngat buzunina. 

13Amulâ, ata yima an nga kur titina, kid’a afata tchol falei d’ad’ara, an we b’od’a 
tcholï akulo kal b’od’a hafatid’a. B’o ndata nguyun ki suma a nga ki sed’ena. 

14Ata yima ami pet pugumi kä na, an hum dela dan ki vun Hebre-na ala: Saul, 
Saul, ni kayam me ba, ang djobon vunan hina ge? Ad’enga ki sed’eng heî á yet vun 
leleuna. 

15An hulong ni dum ala: Salana, angî nge ge? Salad’a mi dan ala: Ni an Jesus ma 
ang nga djobom vunama. 

16Wani ang tchol akulo. Ni kayam ndata ba, an nde tan ndei irang á mbud’ung 
azong mana. Ang mba le glangâsâ kan mi suma dingâ ni nana ba, ang wan ini ge, 
ang mba dazi yam vama an mba ni tagangzina kua mi. 

17An mba pad’ang ngei abo Juif-fâ ki suma ding suma an mba ni sunung atazina. 

18Ar ang malazi irazi woyo, azi ar nduvunda, a mba kur b’od’a; a buzuk kei ad’u 
ad’enga hi Seitan-nda, a mba gen Alona kayam a he gagazid’a kanu. Hina wani, 
Alona mba mi vat hurum mbei yam tcho mazid’a, azi mba zlap tu ki sum mama. 

Paul mi de zlad’a yam sun mamba 

19Paul mi de kua ala: Kayam ndata, amulâ Agripa, an ndak á so vun vama tcholï 
akulo nde tam mbei iran na d’i. 

20Wani an tchi wal zla ndata adjeu mi suma Damas-sâ, mi suma Jerusalem-ma, mi 
suma Jude-na pet kandjaf suma dingâ mi. An tchazi wala kayam azi mbut huruzi 
yam tcho mazid’a, a hud’ï gen Alona, a le sunda ndak yam mbut hur mazina. 

21Ni kayam ndata ba, Juif-fâ a van kur gong nga kud’ora hAlonid’a, azi hal á 
tchanu. 

22Wani Alona mi ndjunun gak ini. An nga tchola á le glangâs mana avok suma pet, 
nala, avok suma nglona, avok gugureina mi. An de nga vama ding ngi; ni vama 
suma djok vun Alona azi ki Moise a dum mbei ala mba mi mba na hol. 

23Azi dala: Mesi mba mi fe ndaka, mba mi tchol akulo avok kikidji aduk suma 
matna, mba mi tchi wala yam b’od’a mi Juif-fâ kandjaf suma dingâ mi. 

Paul mi giget Agripa á he gagazid’a 

24Kid’a Paul nga mi väd’u zla mambid’a, Festus mi de ki delem akulo ala: Paul, 
angî lilid’a, we mang nga heîd’a ti mbud’ung wa lilid’a. 

25Wani Paul mi dum ala: Festus ma djivi ma kal teglesâ, an nga lilid’a d’i, wani an 
dagi ni zla d’a djivi d’a gagazid’a. 

26Amulâ Agripa mi wäd’u zla ndata djivi tetet. An dum zlad’a bei mandarâ ba, an 
we aduk ahle ndazina vama vid’im nga d’i, kayam a lahle ndazina nga ni ngeid’a 
d’i. 

27AmulâAgripa, ang he gagazid’a yam zlad’a hi suma djok vun Alonid’a zu? An we 
ang he gagazid’a. 

28Agripa mi de mi Paul ala: Ang ar go á mbud’un kretiyêna! 

29Paul mi dum ala: An nga tchen Alona le ar go d’oze sä dei pî, nga ni kayam ang 
hol li, wani kayam agi pet suma a humun inina, agi mbud’ugi d’igi an na, wani kur 
kindjing ma wana d’i. 

30Amulâ azi ki ma te yamba ki Berenis ki suma a nga kaka ki sed’ezina a tchol 
akulo. 

31Azi buzuk kei abo tu, a de tazi ala: Sa máma mi le nga vama ndak á tchid’a d’oze 
á dangeinina d’uo mi. 

32Agripa mi de mi Festus ala: Sa máma mi i adjï zla mamba mi Sesar adjeu d’uo ni, 
mi ndak á ged’a akulo. 

Sunda hi suma a sunuzinid’a 27 

A sun Paul avo Rom 

1Kid’a azi nga huruzi á sunumi ki batod’a á i yam andaga d’a Itali-d’id’a, a he Paul 
azi ki suma dangei suma dingâ abo ma ngol ma azigarâ abom kisâ, simiyêm ala 
Juliyus, ni ma ad’u adesâ hi Romê-na ma a yum ala Adesâ hi Sesar-râ na mi. 

2Ami djagami kur bato d’a Adramit-ta, ni d’a nga d’i i kur azina teteng yam 
andaga d’a Asi-d’id’a. Aristarik ma Tasalonik ma Maseduwan-na, mi nga ki 
sed’emi mi. 

3Tcha ndjivinda ami mbami sä Sidon. Juliyus mi le Paul djivid’a, mi aram mi i gen 
buniyôma ala azi ndjunumu. 

4Ami tcholomi ata yi máma, ami imi avun gongôd’id’a hi til la Sipre-d’a, kayam 
simetna nga mi lami heî. 

5Kid’a ami djagami alum ma ngol ma go ki Silisi ki Pamfili-na djaka, ami mbami 
Mira yam andaga d’a Lisi-d’a. 

6Ata yi máma, ma ngol ma azigarâ abom kisâ, mi fe bato d’a Alezandri d’a nga d’i i 
Itali-d’a, mi tchugumi kurud’u. 

7Ami nga tid’imi lalam burâ ngola. Ni ki ndaka tua ba, ami mbami go ki azì ma 
Sinide-na. Ata yima simetna d’elemi á imi avo’â, ami tid’imi navun gongôd’id’a hi 
til la Kret ta go ki Salmone-d’a. 

8Ad’enga heî ki sed’emi á tid’imi avun gongôd’id’a, ami mbami ata yima ding ma a 
yum ala Hor ra djivid’a na go kazì ma ngol ma Lase-na. 

9Kid’a yina mi kalami ngolid’a, tit ta aduk mbinid’a ti mbut ni vama matna, kayam 
bur ma d’el tad’a bei te tena kal wa. Kayam ndata, Paul mi gad’azi ala: 

10Agi suma, an wala tit ta aduk mbinid’a ti mbut ni vama matna, nga 
ni batod’a kahle suma kurutna hol ba, a mba ba woi d’i, wani ki ei teid’a mi. 

11Wani ma ngol ma azigarâ abom kisâ mi hum ma djangbatod’a ki sala batod’a 
kal zla d’a Paul mi data. 

12Kayam yima tchol batomáma mi nga djivid’a á kak kua vun simetna d’i, suma 
dingâ ablaud’a a ndjak vunazi á id’a, a djib’er ala dam azi mba tcha sä Fenis ata 
yima tchol bato ma Kret ma vunam abo ma fladegena kabo ma sutna, vunam abo 
ma fladegena kabo ma norâ mi na á kak kua vun simetna zi ge? 

Babar ma kur alum ma ngolîna 

13Ata yima simet ma sutna nga sir lalama, azi djib’er ala azi fe wa vama azi 
minima. Azi pat kawei ma ve batod’a kä na akulo, a nga tit go ki vun gongôd’i d’a 
Kret-ta. 

14Wani bugol ndjö, babar ma ngol ma a yum ala Eurakilongâ mi tcholï yam tila 
abo ma norâ, nga mi sir kamiya. 

15Kid’a babarâ mi ve batod’id’a, ti nga kad’enga á i adigam mbi. Kayam ndata, ami 
arami babarâ nga mi imiya. 

16Kid’a ami nga kalami gen til la gor ra a yat ala Kloda-d’a, ni ki ndaka ba, ami 
tanami alum mba gora akulo. 

17Kid’a azi tan alumba akulo yam batod’a tanda, a djin batod’a ki ziyona kayam ti 
sira ngingring. Azi le mandarâ ala babarâ mba mi izi yam lesâ avun alum ma ngol 
ma Libi-na. Hina, azi fok barud’a hi batod’id’a kä á ar babarâ mi iziya. 

18Kid’a babarâ nga mi lami ngola heîd’a, tcha ndjivinda azi nde tchuk ahle suma 
kur batod’ina woi aduk mbina. 

19Kur bur ma hindina, azi pat ahlena hi batod’ina, a tchuguzi woi kaboziya. 

20Kid’a burâ ngola ami wami nga afata d’oze tchitchiud’a d’uo abo babar ma bibik 
ma nga laminid’a, ami djib’eremi ala ami bami ni woyo. 

21Kid’a azi le burâ ngola bei te tenid’a, Paul mi tchol akulo adigaziya, mi dazi ala: 
Agi suma, ladjï agi humun avok kid’a agi bei tchologi woi kur Kret-ta ni, ei nga fei 
ndaka hina d’i, ahlena nga ba woi hina d’uo mi. 

22Ki tchetchemba, an nga ni dagiya, agi vagi tagiya, kayam sa adigagi tu pî mba mi 
ba woi d’i, ni batod’a hol ba, mba d’i ba woyo. 

23Kayam kama andjege, malaikana hAlo man ma an nga ni lum sundina, mi tchol 
gevenu, 

24mi dan ala: Paul, ar ang le mandar ri; mbeî ang mba tchol avok ma te yamba 
Sesar. Alona, kur djivi mam mba kanga, nga mi ngom arid’a hi suma a nga tit ki 
sed’engâ pet mi. 

25Kayam ndata, agi buniyôna, agi vagi tagiya, an tin hurun yam Alona ala vama mi 
dandjina mba mi le. 

26Wani ei mba tchugï yam tila tu. 

27Kur andjege d’a dogo yam fid’id’a, ata yima babarâ nga mi tchami tata hur alum 
ma Mediterane-nina, go kandjege dangâla, suma djang batod’a a djib’er ala ami 
mba wa go kandaga d’a dinga. 

28Azi nga mbina fiyagam mba kä d’a, a fe ngad’a metred’a dok hindi yam kid’iziya. 
A hut avok hina nde, a nga kua, a fe ngad’a metred’a dok mbà yam klavandi. 

29Azi le mandarâ ala a mba dap ata ahinad’a. A tchuk kawei ma fid’i ma 
ve batod’a kä na kä andjau batod’a, a nga djup yima fod’a. 

30Wani suma djang batod’a a nga hal lovota á ringâ, azi ar alum mba gora kä aduk 
mbina. Azi nga le d’igi a tchu’î kawei ma ve batod’a kä na kä avorozi na. 

31Wani Paul mi de mi azigar ma ngolâ ki azigar mama ala: Le suma wana a nga 
kur batod’a d’uo ni, agi ndak á sud’ugi d’uo mi. 

32Kayam ndata, azigarâ a ngat ziyo alumba, a arat ti nde kä aduk mbina. 

33Kid’a yina mi ar go á fod’id’a, Paul mi dazi ala: Agi pet tagi tena, ini ni bur ma 
dogo yam fid’i ma agi nga djubugi vama mba mi mba kagina. Agi tagi nga va d’i. 

34Kayam ndata, an nga ni tchenegiya, djivid’a agi tagiya, kayam agi fagi ad’enga á 
sud’ugi tagiya, kayam tumusa yam sa adigagi tu pî mba d’i ba woi d’i. 

35Kid’a mi de zla ndata dad’a, mi hlavungôna, mi le mersi mAlona avorozi pet, mi 
mbrugum kä, mi nde ted’a. 

36Ata yi máma, azi pet a ve huruziya, a te mi. 

37Ami suma kur batod’ina pet ni kikis mbà yam dok kid’iziya yam karagaya. 

38Kid’a azi te hop dad’a, a tchuk awuna woi aduk mbina, kayam batod’a ar afefeta. 

Kusa hi batod’id’a 

39Kid’a yina mi fo dad’a, suma djang batod’a a we nga andagad’a d’i, wani azi we 
hor ra dinga avun lesâ. Azi djib’er ala le ndaga ni, azi i tin batod’akua. 

40Azi but kawei ma ve batod’a kä na woyo, a aram sä kä aduk mbina. Azi but 
vama d’op batod’a woyo, a hle barud’a hi batod’id’a akulo aduk simetna, a i yam 
lesâ. 

41Kid’a azi mbaza ata yima lesâ yam graka halumid’a,bato d’a atchinat rot kä 
aduk lesâ. Atchinat ndak á giget ti, wani andjau batod’a nde kusa abo abil ma 
ngolâ. 

42Azigarâ a ndjak vunazi á tchi suma dangeina woyo, kayam sa adigazi mi nus á 
sut tam mbi. 

43Wani ma ngol ma azigarâ abom kisâ mi min á sut Paul, mi d’elezi yam nga hur 
mazina. Mi he vuna mi suma we nusina ala a tchuk tazi kä avok aduk mbina, a i 
ata yima sod’a. 

44Suma a arâ a kak yam agu ma tcheta, suma dingâ yam ahlena hi batod’ina. Hina, 
suma pet a djak sä woi ki lafiya d’a. 

Sunda hi suma a sunuzinid’a 28 

Paul mi nga kur til la Malte-d’a 

1Kid’a ami sud’umi woi suta, ami wami ala ni til la a yat ala Malte-d’a. 

2Suma kur til ndata a le kami ngola heî, a vami atazi pet, a tchugumi akud’a, 
kayam alona nga mi se, ab’lenga nga d’i le mi. 

3Ata yima Paul mi tok aguna mi tchugum aduk akud’ina, mageid’a buzuk kei abo 
huwaka, ti d’ut del abomu. 

4Kid’a suma kur tila a we guguid’a d’uta del abomba, a de tazi ala: Gagazi, sa 
máma ni sama tchi matna. Mi sut wa woi kur aluma, hina pî, d’ingêra hAlonid’a 
aram nga á suta d’i. 



1880 

 

 
Bible azumeina 

© 1999, Alliance Biblique du Tchad 

 

 

 

5Wani Paul mi yam abom mbeyo, guguid’a ti tchuk aduk akud’a, va lum mbi. 

6Wani a nga djuba, a djib’er ala tam mba d’i hop ini, d’oze mi puk ini kä, mi mid’a. 
Kid’a azi djup tatä va lum mbuo d’a, a mbut djib’er mazid’a ala mam mi alo ma 
dingâ. 

7Go ki yi máma, asinena hamulâ hi tila ma a yum ala Publiyus-sâ mi nga kua. Mi 
vami atam ki od’a, mi lami akoid’a burâ hindi. 

8Ata yi máma, Publiyus abum tam nga d’i kumurum ngola, nga mi vo sutna 
buzuna mi. Paul mi kal avo hatamu, mi tchen Alona, mi tin abom kamu, mi 
tcholom akulo. 

9Ata yi máma, suma tugud’ei suma ding suma kur tilina, a mba gevemu, a tchol 
akulo mi. 

10Kid’a ami djagami kur batod’a á id’id’a, a lami ad’umi heî, a hami ahle suma 
kid’agamina mi. 

Paul mi mba avo Rom 

11Bugol la ami lami tilâ hindid’a, ami djagami kur bato d’a Alezandri-d’a, ni d’a a 
yat ala Alo ma ngoneid’a d’a, ni d’a nga d’i kak vun simetna kur til ndatid’a. 

12Ami kalami kur azì ma Sirakus-sâ, lami burâ kua hindi. 

13Ami tcholomi kua, ami kalami kur Reziyo. Bugol burâ tu, simet ma abo ma 
sutna nga mi sira. Bur ma mbàna ami kalami kur Puzole. 

14Kur azì máma, ami fami b’oziyoina kua. Azi tchenemi ngola ala ami kagami ki 
sed’ezi dimas tu. Bugola, ami imi Rom. 

15Kid’a b’oziyoi suma kur azì ma ngol ma Rom-ma a humumi zlamid’id’a, a tcholï 
dei gak a mba d’ugulomi ad’u Suk ma Apiyus-sâ, avun Gong nga akoi d’a hindid’a. 
Kid’a Paul mi we sum ndazina, mi le mersi mAlona, hurum b’lengâ. 

16Kid’a ami mbami sa Rom-mba, suma te yamba a ar Paul á kak vam tu ki azigar 
ma ngomoma. 

Wal la tchid’a hi Paul la avo Rom-mba 

17Bugol burâ hindi, Paul mi yi suma nglona hi Juif-fîna. Ata yima azi to’â, mi dazi 
ala: B’oziyona, an le nga vama kak djangûna ki Juif-fâ d’oze ki zlad’a hi simiyeîd’a 
d’uo pî, Juif-fâ a gan dangeina avo Jerusalem, a han abo Romê-na. 

18Kid’a Romê-na a djop ad’u zla manda dad’a, azi min gan akulo, kayam a fe nga 
zla d’a ndak á tchanda d’i. 

19Wani ata yima Juif-fâ a noî zla mandina, an ala ni i ki zla manda avok Sesar 
mbeî. Wani an nga ki zlad’a kandjavan ndi. 

20Ni kayam ndata ba, an yagi á wagiya, á dagi zlad’a mi. Ni kayam hur ma tinda hi 
Israel-lîna ba, a djinin ki kindjingâ wana. 

21Azi hulong dum ala: Suma ding suma Jude-na a sunumi nga mbaktumba yam zla 
manga d’i. B’oziyomi suma a mba ka hina, a dami nga zla manga d’oze vama tcho 
ma ang luma d’uo mi. 

22Wani ami min humumi zla d’a avunang nga ang djib’eret kurunga. Kayam ami 
wami suma a nga kak djangûna kandjaf hat ta ang nga had’ata ata yina pet. 

23Kid’a azi ngam burîd’a, suma ablaud’a a mba fum ata yima mam nga kaka 
kuana. Mi vazi ad’u zla ndata, mi lazi glangâsâ yam leud’a hAlonid’a, nga mi vazi 
ad’ud’a kur gata hi Moise-sa, kur mbaktumba hi suma djok vun Alonid’a yam 
Jesus. Mi tin ad’ud’a ki yorogod’a dei gak afata niga. 

24Suma dingâ a he gagazid’a yam zla d’a mam data, wani suma dingâ a noî bei he 
gagazid’a mi. 

25Vunazi ndjak nga tu yam zla ndata d’i. Kid’a azi nga id’a, Paul mi dazi zla d’a 
dinga tu ala: Muzuk ma bei tchod’a ba na mi de zla d’a gagazid’a mabuyogi ngolo 
avun ma djok vun Alona Isai ala: 

26Ang i ata sum ndazina, ang dazi ala: Agi mba humugiya, wani agi mba humugi 
ad’ud’a d’i; agi mba gologiya, wani agi mba wagi ad’ud’a d’uo mi. 

27Kayam sum ndazina huruzi mbut tib’iri’â, a tos humazi woyo, a duk irazi woyo, 
tala azi we ki iraziya, a hum ki humaziya, a wad’ud’a kuruziya, tala a mbut huruzi 
an sud’uziya d’a. 

28Paul mi dazi kua ala: Agi wagiya, Alona mi sun wa zla mam mba suta mandjaf 
suma dingâ, azi mba humut mi.  

[29Kid’a mi de zla ndata dad’a, Juif-fâ a iya, a nga tchi tuguyod’a ngola aduk 
taziya.] 

30Paul mi kak bizad’a mbà kur gong nga mam nga wurak kata. Nga mi ve suma a 
nga mba gevema pet atamu. 

31Nga mi tchazi wala yam leud’a hAlonid’a, nga mi had’azi ad’u ahlena yam 
Salad’a Jesus Christ bei mandarâ ba, sama d’elem nga d’uo mi. 

Romê-na 

Romê-na 1 

YAM ZLAD’A KI MODO ZLAD’A 
(1.1-17) 

Dep pa ged’a hi Paul-la 

1Ni an Paul azongâ hi Jesus Christ ma Alona mi yan mi mbud’un ma a sunuma ata 
yima mi manan á tchi wal Zla mam mba Djivid’ina. 

2Alona mi hle vunam yam Zla d’a Djivi ndata avok dei mi mam suma djok vuna, 
kur mbaktum mba a tinit irat vata. 

3Zla d’a Djivi ndata ni yam Gorom ma a vud’um ad’u andjafâ hamulâ David-nina, 

4ni ma Muzuk ma bei tchod’a ba na mi de woi kam kad’enga ala mam mi Alona 
Goroma ata yima mi tcholom akulo aduk suma matnina, ni Jesus Christ Saleina. 

5Kayam ndata, Alona mi mbud’un ma a sunuma yam subura hi Christ-sa, kayam 
an mba kandjaf suma pet á hum gagazid’a, á ge yazi kä ad’um mi. 

6Agi Romê suma Alona mi yagi mi mbud’ugi suma hi Jesus Christ-sâ, agi nga 
adigazi mi. 

7An nga ni b’ir mbaktum mba wanda mi agi Romê-na pet suma Alona mi le kagi 
heî mi yagi á kak sum mama mi na. Ar Alona Abuya ki Salad’a Jesus Christ a vagi 
sumad’a ki b’leng nga halasa. 

Paul mi djib’er ala mi d’u suma Romê-ma 

8Avok ahlena pet, an nga ni le mersi mAlo mana ki simiyê Jesus Christ kagi pet, 
kayam suma kur duniyad’ina pet a nga le glangâsâ yam he gagazi magid’a. 

9Alo ma an nga ni lum sunda ki hurun petna, mi wala an de ni zla d’a gagazid’a ata 
yima an nga ni tchi wal Zla d’a Djivid’a yam Goromina. Mi wala an nga ni djib’er 
kagi kur tchen manda teteu mi. 

10An nga ni tchen Alona teteu ala le mi mina ni, mi malan lovota á iza hatagiya. 

11Kayam tan nga ni lan zlezleû á wagiya, á hagi he d’a hawad’a hi Muzu’â 
hAloninid’a á siragi ngingring mi. 

12An min heî á kak adigagiya, kayam ei wuli tei akulo kur he gagazi meid’a, nala, 
he gagazi magid’a ki manda mi. 

13B’oziyona, an min ala agi wagi ala an min á iza hatagi yan ablaud’a, kayam sun 
manda ti vut adigagi d’igi ti vut aduk andjaf suma duniya suma hiuna na mi. Wani 
gak ki tchetchemba, an fe nga lovota d’i. 

14Balâ hi suma wed’a ki balâ hi suma bei wed’ina ki balâ hi suma ned’a ki balâ 
suma bei ned’ina, mi nga kanu. 

15Kayam ndata, tan nga d’i lan zlezleû á tchi wal Zla d’a Djivid’a mi agi Romê-na 
mi. 

Zla d’a Djivid’a nad’enga hAlonid’a 

16Kayam an nga ni le zulona á tchi wal Zla d’a Djivid’a d’i, kayam ndat nad’enga 
hAlonid’a á sut suma a he gagazid’ina pet, Juif-fâ avogo, bugola, andjaf suma 
dingâ mi. 

17Kayam Zla d’a Djivi ndata ti tagei woi ni nana ba, Alona mi mbut suma d’ingêr 
avorom ge. Ni yam he gagazid’a hol, ei ad’u tinda dei gak dabid’a, d’igi 
mbaktumba hAlonid’a ti de na ala: Sama mi mbut d’ingêr avok Alonina mba mi 
kak karid’a ni yam he gagazid’a. 

SUMA PET A KID’AK KEI ATA SUTA HALONID’A 
(1.18–3.20) 

Zlad’a ti nga yam suma avok Alona 

18Ayîna hAlonina mi ndeï woi kur akulod’a yam suma batrangâ ki suma le tchod’a 
pet suma sun mazi d’a tchod’a nga d’i d’el gagazid’a bei le sundina. 

19Ahle suma suma a we kAlonina a ni woi abu pid’agï kayam Alona mi tagazizi 
woi tetet mi. 

20Kad’u tinda kid’a Alona mi le duniyad’a dei d’a gak tchetchem, suma a ndak á 
wahlena hAlona suma a ndak á wazi d’uo na, nala, ad’eng mam mba didinda ki 
kak mam mba ala nAlona d’a. Suma a nga wahle ndazina nata sun nda mam lata. 
Hina, suma a ndak á waziya. Kayam ndata, azi ndak á tin vunazi avok Alona d’i. 

21Azi wAlona, wani a nga suburum d’igi a subur Alona na d’i, a nga lum mersi 
d’uo mi. Wani a vit tei kur djib’er mazid’a, djib’er mazi d’a lilid’a ti tanazi kur 
nduvunda mi. 

22A nga subur tazi ala azi ni suma ned’a, wani a mbut ni suma lilid’a. 

23Azi nga subur Alo ma bei matna ba na d’i, wani a nga suburî angusa hi sama 
matna kaluweina kahle suma lara ge pet suma asezi fifid’ina kahle suma a dram 
kä na mi. 

24Kayam ndata, Alona mi arazi á lahle suma ndjendjed’a kur d’od’ok mazid’a. Sum 
ndazina a nga lahle suma zulona aduk tazi mi. 

25Azi vrak zla d’a kad’a balum zla d’a gagazid’a hAlonid’a. Azi nga kud’or ahle 
suma Alona mi lazina a nga lazi sunda mi, wani a nga kud’or Alo ma mi lazi ma mi 
ndak á gilem gak didina d’i. Amin! 

26Kayam ndata, Alona mi arazi kur d’od’ok mazi d’a zulona. Amiyôzina a ar zlapa 
hatchad’a ki mandjufîd’a woi ta, a nga zlap zlap pa ata yat tuo d’a. 

27Andjofâ a le hina mi. A ar zlapa hatchad’id’a woyo, a nga ngal bibiliu kur d’od’ok 
mazid’a ata taziya. Andjofâ a nga lahle suma zulona ata taziya. Hina, azi tazid’a a 
fe wurak mazi d’a ndak yam tcho mazid’id’a. 

28D’igi azi noî á wAlona na, Alona mi arazi kur djib’er mazi d’a tchod’a á lahle 
suma ata yazi d’uo na. 

29Azi ni suma lahle suma batrangâ, tchod’a, d’od’oka, murud’umba, yungôra, tchi 
matna, yalâ, mbut ira ki ngangata. Azi ni suma ka ad’ud’a, 

30suma kulo’â, suma a kak djangûna kAlonina, suma asa’atna, suma yam mba 
ad’enga ki suma subur tad’a. Azi nga hal lovot ta awilid’a á le tchod’a, a nga hum 
vun simiyêzi d’uo mi. 

31Azi ni suma bei djib’er yam tcho mazid’ina, a nga djib’er yam vun mazi ma 
hled’a d’i. Azi ni suma bei sumad’a, ni suma bei we hohowa sumina mi. 

32Sum ndazina a we sariyad’a hAlonid’a ala suma a nga lahle suma hina na a ndak 
á tchid’a. Wani azi nga i avogovok á lahle ndazina, wani vama kalâ, a nga ndjak 
vunazi ki suma a nga lahle ndazinina mi. 

Romê-na 2 

Sariyad’a hAlonid’a 

1Kayam ndata, ang sana, ang ma nga ka sariyad’a yam suma dingîna, ang ndak á 
tin vunang ngi. Kayam ata yima ang nga ka sariyad’a yam suma dingâ ang nga 
lahle ndazina mi na, ang kat ni yam ang tanga. 

2Ei wei ala Alona nga mi ka sariya d’a irata yam suma a nga lahle ndazinina. 

3Ang ma ka sariyad’a yam suma dingâ ang ma nga lahle ndazina mi na, ang djib’er 
ala ang mba prut tei kur sariyad’a hAlonid’a zu? 

4Na ni ang min gol sumad’a ngola hAlonid’a ki ve ta mamba ki rit ta mamba is su? 
Ang we nga d’ala sumad’a hAlonid’a nga d’i tanangî á mbut hurung yam tcho 
manga d’a d’uo zu? 

5Wani yam hur mang ma b’ala, yam bei mbut hur mang ma yam tchod’ina, ang 
nga to’î ayî ma ngolâ hAlonina kang kur bur ma Alona mba mi nde ayî mama ki 
sariya mam mba d’ingêra woina. 

6Ata yi máma Alona mba mi wurak nge nge pî yam sun mam mba mi lata. 

7Suma a ve tazi kur sun nda djivi d’a led’a suma a nga hal subura ki hud’a karid’a 
bei matna ba d’ina, mam mba mi hazi ari d’a didinda. 

8Wani Alona mba mi tak ayî mam ma bibiliuna woi mi suma a kak djangûna ki 
sed’em suma a nga ge yazi kä ad’u gagazid’a d’uo suma a nga tit kur tchod’ina. 

9Suma pet suma a le tchod’ina a mba fe ndaka ki djop vuna, suma Juif-fâ avogo, 
bugola, andjaf suma dingâ mi. 

10Wani suma pet suma a le djivid’ina, Alona mba mi hazi lovota á kal kur subur 
mamba ki hud’a ki b’leng nga halasa, suma Juif-fâ avogo, bugola, andjaf suma 
dingâ mi. 

11Kayam Alona nga mi pat sana yam iram go d’i. 

12Suma pet suma a le tchod’a bei we gata hi Moise-sina, a mba ba woi ni bei gat 
ndata. Wani suma pet suma a we gata hi Moise-sa suma a le tchod’ina, gat ndata 
mba d’i kazi sariyad’a kazi mi. 

13Kayam ni suma a nga hum gata ki humazi go na ba, a mba mbut suma d’ingêrâ 
avok Alona d’i, wani ni suma a nga ge yazi kä ad’utna hol. 

14Andjaf suma ding suma a we nga gata hi Juif-fîd’a d’uo na, a nga le sunda yam 
tazi d’igi gata de na, le azi nga ki gata d’uo pî, azi tazid’a ni gata yam taziya. 

15Tit mazid’a nga d’i tak sunda hi gata d’a nga b’ira kuruzid’a woyo, djib’er mazi 
d’a kuruzid’a nga d’i tagazi hina mi. Djib’er mazid’a nga d’i vazi ki zlad’a, nga d’i 
pad’azi woi kur zlad’a mi. 

16Ni hina ba, bur tu Alona mba mi ka sariyad’a yam ahlena pet suma a nga ngeid’a 
kur sumina kayam Jesus Christ yam Zla man nda Djivi d’a an nga ni tchat walata. 

Zla d’a yam Juif-fâ ki gatid’a 

17Wani ang nga yi tang ala angî ma Juif-fâ, ang nga tin hurung yam gata, ang nga 
subur tang yam Alo mangâ mi. 

18Ang we min mamba, gata ti had’ang á wahle suma djivina teteng mi. 

19Ang djib’er ala angî ma ve dungûruna mi suma duka na, ang djib’er ala angî 
b’od’a hi suma a nga kur nduvundina mi. 

20Ang nga hat suma bei wed’a, ang nga hat gugureina, ang we tetet ala wed’a ki 
gagazid’a a nga ni kur gata. 

21Ang ma nga hat suma dingîna, ni kayam me ba, ang nga hat tang nguo ge? Ang 
ma nga tchi wala ala: Ar sa mi kul li, ni kayam me ba, ang kul ge? 

22Ang ma dala: Ar sa mi le mizeu d’uo na, ni kayam me ba, ang le mizeuna ge? Ang 
ma noî fileina woina, ni kayam me ba, ang kul ahle suma a nga kur gong mambina 
ge? 

23Ang ma nga subur tang yam gatina, ni nana ba, ang tchila yam gata á mbut 
simiyê Alona zulona ge? 

24Kayam mbaktumba hAlonid’a ti dala: Ni kayam agi Juif-fâ ba, andjaf suma dingâ 
a nga ngul Alona. 

25Le ang ge yang kä ad’u gata ni, bayâ mang nga ngata ni djivid’a kangû. Wani le 
ang tchila yam gata ni, bayâ mang nga ngata mbut ni vama hawana. 

26Kayam ndata, le sama bei ngat bayâd’a nga mi ge yam kä ad’u vun ma hed’a hi 
gatina ni, Alona mi dok ndumum sama bei ngat bayâd’a d’ei zu? 

27Wani sama bei ngat bayâd’a, le mi ge yam kä ad’u gata ni, mba mi ka sariyad’a 
kang ang ma ngat bayâd’a ma ge nga yang kä ad’u gat ta nga b’ir ra kur 
mbaktumbid’a d’uo na. 

28Kayam Juif ma gagazina mi nga ni abu pid’ak hol li, bayâ mam mba ngata nga ni 
abu ata hliuna á wed’a ki ira go d’uo mi. 

29Wani Juif ma krovona ni Juif ma gagazi ma bayâ mam mba ngata ni kurum 
krovona. Ni bayâ d’a ngat ta yam Muzu’â hAloninid’a, nga ni yam gat ta a b’irita 
d’i. Juif ma gagazi máma, suma a nga suburumî azi d’i, wani Alona mi suburumî 
mamu. 

Romê-na 3 

1Na ni Juif-fâ a kal suma dingâ ni ki me ge? Bayâ d’a ngata djivi mata ni me ge? 

2Vama ngol ma kal petna. Alona mi he zla mamba ni mi Juif-fâ adjewe. 

3Wani le suma dingâ adigazi ni suma d’engzengâ d’uo ni, Alona mba mi mbut ma 
bei d’engzengâ kazi zu? 

4Nga na d’i! Le suma pet ni suma ka zlad’a pî, Alona ni Ma gagazina. Kayam zlad’a 
hAlonid’a ti dala: Suma a mba wang Ma d’ingêrâ nata zla mang nga ded’a. Le azi 
mbang ata yima ka sariyad’a ni, ang mba kus kaziya. 

5Wani le ni tcho meid’a ba, nga d’i tak d’ingêra hAlonid’a woi abua ni, ei mba dei 
nana? Ei mba dei ala Alona ni ma bei d’ingêrâ ba, mi mba ka ayî mama keya zu? 
(An nga ni de ni d’igi suma a nga de na.) 

6Nga na d’i! Le Alona ni ma bei d’ingêrâ ni, ni nana ba, mba mi ka sariyad’a yam 
suma duniyad’a ge? 

7Wani le ni yam zla man nda kad’a ba, zla d’a gagazid’a hAlonid’a nga d’i zul 
avogovok kur subur mamba ni, ni kayam me ba, a nga kan sariyad’a kan d’igi 
sama le tchod’a na ge? 

8Ni kayam me ba, ami nga dami ala ar ei lei tchod’a, kayam djivid’a ti mba d’uo 
ge? Gagazi, suma dingâ a nga las zla mamid’a, a nga dala ami dami hina. Alona 
mba mi kazi sariyad’a kazi nata yad’u. 

Sana mi nga d’ingêr ri 

9Na ni ei Juif-fâ, ei kalei suma dingâ zu? Nga na d’i! Kayam an tagagi woi ala Juif-fâ 
ki suma dingâ pet a nga ni ad’u ad’enga hi tchod’id’a. 

10Kayam mbaktumba hAlonid’a ti dala: Sama d’ingêr nga d’i, tu pî nga d’i. 

11Sama wad’u nga d’i, sama hal Alona nga d’uo mi. 

12Azi pet a mbut azigazi mAlona, azi pet a vit teyo. Sama le djivid’a nga d’i, tu pî 
nga d’i. 

13Horzlom delezi ni d’igi asu d’a vunat nga mala woid’a na. A nga lop suma ki zla 
mazid’a, zla d’a de d’a avunazid’a ni d’igi ayî mageid’a na, 

14zla d’a ndeï avunazid’a nahle suma yid’a ki ngul la tchod’a. 

15A ring atogo zazak á tchi matna, 

16lovot mazi d’a azi nga kuad’a ni b’laka ki yor tad’a, 

17a we nga lovot ta halasa d’i, 

18a nga le mandar Alona d’uo mi. 

19Ei wei ala ahlena pet suma gata ti dazina, ti de ni mi suma a nga ge yazi kä 
ad’utna, kayam suma a mal vunazi d’i, kayam suma kur duniyad’ina pet a wala azi 
nga nad’u sariyad’a hAlonid’a mi. 

20Kayam ndata, le sana mi ngom gata pî ni, mam mba mi mbut sama d’ingêrâ 
avok Alona d’i, kayam gata ti ta’î sana tcho mamba hol. 

LOVOT TA SUTA HALONID’A 
(3.21–4.25) 

Ni nana ba, Alona mi sut sana ge 

21Wani ki tchetchemba, Alona mi tagei woi ala ni nana ba, mi mbud’i suma 
d’ingêrâ avorom ge. Ni yam gata hi Moise-sa d’i, wani ni yam d’ingêr ra gata azi ki 
suma djok vun Alona a le glangâsâ kata. 

22Alona mi mbut suma d’ingêr ni yam he gagazi mazi d’a yam Jesus Christ-sa. 
Alona mi le hina yam suma pet suma a he gagazid’a yam Christ-sâ, kayam sama 
kal ndrama nga d’i. 

23Suma pet a le tchod’a, a kid’ak kei ata subura hAlonid’a mi. 

24Alona mi mbud’uzi suma d’ingêrâ ni hawana yam suma mamba, yam wurak ka 
Jesus Christ mi wurak kazid’a. 

25Ma mi ma Alona mi mbud’um vama ngat buzuna kayambala mi vat hurum mbei 
yam tchod’a hi suma a he gagazid’a kama d’a. Alona mi le hina á tak kei ala mam 
mi Ma d’ingêrâ, kayam mi ve tam bei ka sariyad’a yam tchod’a hi suma d’a a lat 
avoka. 

26Wani ki tchetchemba, Alona mi tak kei ala mam mi Ma d’ingêrâ, kayam mam 
min ala mi mbut suma pet suma a he gagazid’a yam Jesus-na d’ingêr mi. 

27Le ni na ni, sana mi ndak á subur tam zu? Mi ndak á subur tam mbi. Ni kayam 
me ge? Ni kayamba mi ge yam kä ad’u gatid’a zu? Hawa, wani ni yam he gagazi 
d’a yam Christ-sa. 

28Ei wei ala sana mi mbut sama d’ingêrâ avok Alona ni yam he gagazi mamba, 
wani nga ni yam ge yam mba kä ad’u gatid’a d’i. 

29Nani Alona nAlona hi Juif-fîna hol zu? Mam mAlona handjaf suma dingîna mi 
d’uo zu? Gagazi, mam mAlona handjaf suma dingîna mi. 

30Kayam Alona ni tu, ni ma nga mi mbut Juif-fâ d’ingêr yam he gagazi mazid’ina, 
nga mi mbut andjaf suma dingâ d’ingêr yam he gagazi mazid’a mi. 

31Na ni he gagazi meid’a ti mbut gata vama hawana zu? Nga na d’i! Wani he 
gagazid’a ti hei nad’enga á sira gata memet. 

Romê-na 4 

Abraham ni vama taka yam he gagazid’a 

1Ei mba dei yam abui ngolo Abraham ma kur hliunina ala mi fe ni me ge? 

2Le Abraham Alona mi mbud’um sama d’ingêrâ ni yam sun mam mba led’a ni, mi 
fe ni vama subur tama. Wani mi ndak á subur tam avok Alona d’i, 

3kayam mbaktumba hAlonid’a ti dala: Abraham mi he gagazid’a yam Alona; ni 
kayam ndata ba, Alona mi ndumum sama d’ingêrâ ni yam he gagazi mamba. 

4Wani sama le sunda nga mi fe wurak mamba; a nga ndumum wurak mam ndata 
d’igi he d’a hawad’a na d’i, wani ni d’igi wurak mamba na. 

5Wani le sana mi le nga sun nduo ba, wani mi tin hurum yam Alo ma mi mbut 
suma tchona d’ingêrâ ni, Alona mi ndum tin hur mama ni d’ingêr mi. 

6Ni hina ba, David mi dala: Sama Alona mi ndumum sama d’ingêrâ bei sun mam 
mba led’ina, mi le furîd’a. Mi dala: 

7Suma Alona hurum mi vat tei yam tchila mazid’a suma mi zlup yam tcho mazid’a 
kä mi na, a le furîd’a. 

8Sama Ma didina mi ndumum nga tcho mamba kam mbuo na, mi le furîd’a. 

9Furî ndata ti ni yam suma ngat bayâd’a hol zu? Ti nga ni yam suma bei ngat 
bayâd’a mi d’uo zu? Kayam ei dei ala mbaktumba hAlonid’a ti dala: Alona mi 
ndum Abraham sama d’ingêrâ ni yam he gagazi mamba. 

10Alona mi ndumum sama d’ingêrâ ni mindja ge? Ni kid’a mi ngat bayâd’a d’oze 
bei mi ngat bayâd’id’a zu? Wani navok ka bei mam ngat bayâd’id’a. 

11Bugola, a ngad’am bayâd’a, wani bayâ mam mba ngata ni d’igi geuna na á tagei 
woi ala kid’a mam bei ngat bayâd’a tua d’a, Alona mi mbud’um sama d’ingêrâ 
yam he gagazi mamba. Kayam ndata, Abraham nabu suma a he gagazid’a yam 
Alonina pet. Le sum ndazina a ngat nga bayâd’a d’uo pî, Alona mi ndumuzi ni 
suma d’ingêrâ. 

12Mam nabu suma ngat bayâd’a mi. Wani ni yam ngat bayâ mazid’a hol li, ni yam 
tit mazi d’a kur lovot ta he gagazid’a mi d’a, d’igi abui ngolo Abraham mi tit kua 
avok ka mam bei ngat bayâd’id’a na mi. 

Alona mi hle vunam mi suma a hum gagazid’ina 

13Vun ma hle ma Alona mi hle vunam mi Abraham kandjavam ala andaga d’a 
wanda mba d’i arî d’igi djo mazina na d’a, ni yam mba Abraham mi ge yam kä 
ad’u gata hi Moise-sa d’i, wani ni yam he gagazi mamba. 

14Le ni suma a ge yazi kä ad’u gatina hol ba a mba te djona ni aziya ni, he 
gagazid’a hi sanid’a ni hawa, vun ma hled’a hAlonina mba mi mbut ni vama 
hawana mi. 

15Ni kayam gata ba, ayîna hAlonina mi mba, wani le gata nga d’uo ni, tchila yam 
gata nga d’uo mi. 

16Kayam Alona mi hlum vunamî yam he gagazid’a, kayam ti ka’î d’igi he d’a hawa 
mamba na yam andjafâ hi Abraham-ma pet; nga ni yam suma a ge yazi kä ad’u 
gatina hol li, wani ni yam suma a he gagazid’a d’igi Abraham na na. Mam nabui 
pet, 

17d’igi mbaktumba hAlonid’a ti de na ala: Alona mi dala: An mba ni mbud’ung 
andjaf suma ablauna abuziya. Mam nabui avok Alo ma mam he gagazid’a kama. 
Alo máma nga mi he arid’a mi suma matna, nga mi yahle suma a nga d’uo na ala a 
nga. 

18Abraham mi nga ki vama tin hurâ d’uo pî, mi he gagazid’a á djup á mbut abu 
andjaf suma ablauna, d’igi Alona mi dum na ala: Andjavang mba mi zulî hina 
dedege. 

19Bizamî go ki kis. Ata yima mi gol tam d’igi sama matna na amamba Sara ndak á 
vut gor ruo na pî, tam tchuk nga lus yam he gagazi mamba d’i. 

20Wani mi he gagazid’a yam vun ma hle ma Alona mi hlumzina bei gigrita ba. Nga 
mi sira ad’enga kur he gagazi mamba, nga mi gile Alona mi. 

21Mam we tetet ala Alona mi ndak á le vama mi hlum vunam kama. 

22Kayam ndata, Alona mi ndumum sama d’ingêrâ ni yam he gagazi mamba. 

23Zla d’a Alona mi ndumum sama d’ingêrâ kata, a b’irit kä kur mbaktumba 
hAlonid’a ni yam mam tu d’i, 

24wani a b’irit ni yam ei suma Alona mba mi ndumi suma d’ingêrâ, yam he gagazi 
d’a ei hat yam mam ma mi tchol Jesus Saleina akulo aduk suma matnina mi. 

25Alona mi hum mbei á tchid’a yam tcho meid’a, wani mi tcholom akulo aduk 
suma matna á mbud’i suma d’ingêrâ avoromu. 

Romê-na 5 

ARI D’A AWILI D’A YAM CHRIST-SA 
(5–8) 

Alona mi mbud’i suma d’ingêrâ avoromu 

1Kayam ei mbud’i suma d’ingêrâ avok Alona ni yam he gagazid’a, ki tchetchemba, 
ei nga ki b’leng nga halasa zlapa ki mam yam Saleina Jesus Christ. 

2Ni yam he gagazi mei d’a ei hat kamba ba, ei fei lovota á kal lei kur sumad’a 
hAlona d’a ei nga kak kä kurut ki tchetchembid’a. Ei nga lei furîd’a ki tin hurâ á 
djubi subura hAlonid’a. 

3Ni kayam ndata hol li, wani ei lei furîd’a kur ndak meid’a mi, kayam ei wei ala 
ndaka nga d’i mba ki ve tad’a, 

4ve tad’a nga d’i tchol ad’enga kur kuka, tchol la ad’enga kur kukid’a nga d’i mba 
ki tin hurâ mi. 

5Hur mei ma tinda ni lop ira d’i, kayam Alona mi vo o mamba kuri ngola ni yam 
Muzuk mam ma bei tchod’a ba ma mi heizina. 

6Ata yima ei nga kad’enga á le va d’uo tua na, Christ mi mit yam suma tchona ata 
yima Alona mi ngama. 

7Nad’enga heî á sana mi mit yam sama d’ingêrâ. Dam, sama ding mba mi ve tam á 
mit yam sama djivina. 

8Wani Alona mi tagei o mam mba keid’a woi ala kid’a ei ni suma le tchod’a tua 
d’a, Christ mi mit keya. 

9Ki tchetchemba, Alona mi mbud’i suma d’ingêrâ avorom yam buzuna hi Christ 
ma mi djang ngeina. Wani kal pet, Christ mba mi sud’i woi kur ayîna hAlonina mi. 

10Adjeu ei ni suma djangûna kAlona, wani matna hi Goromina mi zlabei darigïd’a 
ki mamu. Le Alona mi zlabei darigïd’a ki mam na ni, kal pet, mba mi sud’i woyo, 
kayam Goroma mi nga karid’a. 

11Ni kayam ndata hol li, wani ei nga lei furîd’a zlapa kAlona, ni yam Saleina Jesus 
Christ ma ki tchetchemba mi zlabei darigïd’a kAlonina. 

Adam azi ki Christ 

12Tchod’a ti mba kur duniyad’a ni yam sama tuna, nala, Adam. Tcho mamba ti 
mba ki matna, gak matna ndja abom mbei yam suma pet, kayam suma pet a le 
tchod’a. 

13Avok ka Alona bei he gata mi Moise tua d’a, tchod’a ti nga kur duniyad’a. Wani 
kid’a gata ti nga d’uo tua d’a, Alona mi ndum nga tchod’a yam sa d’i. 

14Wani bugol atchogoid’a hi Adam-mba gak mba ata atchogoid’a hi Moise-sa, 
matna mi te yam suma; matna mi te yam suma tcho mazid’a ti nga ni d’igi tchila 
d’a Adam mi tchila yam gata hAlonid’a na d’uo na mi. Adam ni vama taka yam 
mam ma nga mi mbana. 

15Wani he d’a hawad’a hAlonid’a ti nga ni d’igi tchila d’a Adam mi tchilata na d’i. 
Le suma ablaud’a a bo ni yam tchilad’a hi sama tunid’a ni, kal pet sumad’a ki he 
d’a hawad’a hAlona d’a yam sama tu ma a yum ala Jesus Christ-sâ a mba zul ngola 
kazi kal mi. 

16He d’a hawad’a hAlonid’a ti nga ni d’igi tchilad’a hi sama tu mámid’a na d’i. 
Sariya d’a kad’a ti mba ni yam tchilad’a hi sama tu mámid’a, wani he d’a hawa d’a 
ti mba bugol tchila d’a ablaud’id’a, ti pat zlad’a woi yam suma. 

17Wani le ni yam tchilad’a hi sama tunid’a ba, matna mi te yam suma ped’u ni, kal 
pet suma Alona mi vazi sumad’a ngola ki he d’a hawa d’a d’ingêrina a mba te 
leud’a karid’a yam sama tu ma a yum ala Jesus Christ-sâ kal luo zu? 

18Wani d’igi sariyad’a ti mba yam suma pet ni yam tchilad’a hi sama tu ma a yum 
ala Adam-ma na, hina mi, sun nda d’ingêra hi sama tu ma a yum ala Jesus Christ-
sâ, ti pat zlad’a woi kaziya, ti hazi arid’a mi. 

19D’igi suma ablaud’a a mbut suma tchona ni yam bei hum vuna hi sama tuna na, 
hina mi, suma a mba mbut suma d’ingêrâ avok Alona ni yam hum vuna hi sama 
tuna na mi. 

20Wani ata yima gata ti mbana, tchilid’a ti zula. Wani ata yima tchod’a ti zulâ, 
sumad’a hAlonid’a ti zul ngola kala. 

21D’igi tchod’a ti te leud’a ni yam matna na, hina mi, sumad’a hAlonid’a nga d’i te 
leud’a ni yam d’ingêra á ï kur ari d’a didinda yam Jesus Christ Saleinid’a na mi. 

Romê-na 6 

Tchod’a ti mba ki matna; Christ mi mba karid’a 

1Kayam ndata, ei mba dei nana ge? Ei mba i avogovok kur tchod’a kayam sumad’a 
hAlonid’a ti zula zu? 

2Nga na d’i! Ei suma boi woi ata tchod’ina, ei dok i avogovok kur tchod’a d’ei zu? 

3Agi wagi nga d’ala ei pet suma lei batemba á kagei zlapa tu ki Jesus Christ-sâ, ei 
lei batemba ná zlabei tu ki sed’em kur mat mama d’uo zu? 

4Kur batem meid’a, a tozei zlapa tu ki sed’em kur mat mama. D’igi Christ mi tchol 
akulo aduk suma matna karid’a kad’eng nga subura hAbumba na, hina mi, ei tid’i 
ni kur ari d’a awilid’a mi. 

5Le ei zlabei tu ki mam kur mat mama ni, ei mba zlabei tu ki mam kur tchol 
mamba akulo aduk suma matna mi. 

6Kayam ei wei ala sa mei ma adjeuna a b’alam wa akulo ata aguna zlapa ki Christ 
á b’lak ad’enga hi hliwi ma tchona woyo. Hina, ei lei magomba mi tchod’a d’uo 
d’a. 

7Kayam sama mit teina mi nga ad’u ad’enga hi tchod’id’a d’uo d’a. 

8Wani le ei boi woi zlapa ki Christ-zu ni, ei hei gagazid’a ala ei mba kagei karid’a 
zlapa ki mam mi. 

9Kayam ei wei ala Christ mi tchol akulo aduk suma matna, mi dok mi mit tuo d’a, 
matna nga kad’enga kam mbuo d’a. 

10Kayam mat ma mi mitna, mi mit ni yam tu yam tchod’a, wani ari d’a mi nga ki 
sed’et ki tchetchembid’a, mi kak arid’a ni yam Alona. 

11Ar agi gologi tagi d’igi suma matna na ata tchod’a, wani d’igi suma a nga kaka 
arid’a yam Alona zlapa tu ki Jesus Christ-sâ na mi. 

12Ar tchod’a ti te leud’a yam hliwigi ma matna d’i, ar agi gagi yagi kä ad’u d’od’ok 
mamba d’uo mi. 

13Ar agi hagi ir hliu tagi mi tchod’a d’igi ahle suma dur ayî suma d’ingêr ruo na na 
d’i. Wani ar agi hagi tagi mAlona d’igi suma a tchol akulo aduk suma matna suma 
mbut arid’ina na. Ar agi hagi ir hliu tagi pet mAlona d’igi ahle suma dur ayî suma 
d’ingêrâ na. 

14Ar tchod’a ti te leud’a kagi d’i, kayam agi nad’u gata d’i, wani agi nad’u sumad’a 
hAlonid’a. 

Ei kagei ni magumeina hi d’ingêrîna 

15Ni nana ge? Ei mba lei tchod’a kayambala ei nga ad’u gata d’i, wani ei nad’u 
sumad’a hAlonid’a d’a zu? Nga na d’i! 

16Agi wagi nga d’ala le agi gagi yagi kä á le sunda mi sa ni, agi mbud’ugi ni 
magumeina hi ma agi gagi yagi kä ad’uma, d’oze ni mi tcho d’a igi kur matnid’a, 
d’oze ni mi ge yam mba kä d’a igi kur d’ingêra avok Alonid’a zu? 

17Wani an le mersi mAlona, kayam me adjeu agi ni magumeina hi tchod’ina, wani 
ki tchetchemba, agi gagi yagi kä ki hur ma tuna d’igi hat ta a had’agizid’a na. 

18Alona mi pad’agi woi kur tchod’a á mbud’ugi magumeina hi d’ingêrina. 

19An nga ni dagi zlad’a ni d’igi suma na kayam amangeîd’a hi hliwigid’a. Avok agi 
hagi tagi pet d’igi magumeina na á le sun nda ndjendje d’a tchod’a á tid’igi kur 
batranga. Wani ki tchetchemba, ar agi hagi tagi pet d’igi magumeina na á le sun 
nda d’ingêra á tid’igi tit ta irata mi. 

20Kid’a agi ni magumeina hi tchod’a tua d’a, agi ni magumeina hi d’ingêrina d’i. 

21Adjeu agi fagi ni me ata yima agi nga lagi sunda, agi nga lagi zulona kat ki 
tchetchembid’a ge? Kayam dabid’a hi sun ndatid’a ni matna. 

22Wani ki tchetchemba, agi buzugugi woi kur tchod’a, agi mbud’ugi wa 
magumeina hAlonina mi. Hina, agi nga tid’igi kur lovot ta d’ingêra yam Alona; 
dabid’a nari d’a didinda mi. 

23Kayam wurak ka yam tchod’id’a ni matna, wani he d’a hawad’a hAlonid’a nari 
d’a didinda yam Jesus Christ Saleina. 

Romê-na 7 

Vama tak ma yam telina 

1B’oziyona, agi wagi nga d’uo zu? An nga ni de zlad’a mi suma a we gatina. Gata ti 
nga kad’enga yam sana kid’a mi nga ki iram tua d’a. 

2Le atchad’a ti ve mandjufâ ni, gata ti djinit ki ndjuvut kid’a mi nga ki iramba. 
Wani le ndjuvut mi mid’a ni, ti but wa woi kur djin nda gata ti djinit ki ndjuvuta. 

3Kayam ndata, le ti ve mandjuf ma dingâ kid’a ndjuvut nga karid’a tua d’a ni, a 
mba yat ala atcha d’a mizeuna. Wani le ndjuvut mi mid’a ni, ti but wa woi kur gat 
ndata. Le d’i ve mandjuf ma dingâ pî, a mba yat ala atcha d’a mizeuna d’uo d’a. 

4Kayam ndata, b’oziyona, ata yima agi zlabagi tu ki hliu tad’a hi Christ-sîna, agi 
bogi woi ata gata. Ki tchetchemba, agi mbud’ugi ni suma hi sama dingîna, nala, hi 
mam ma tchol akulo aduk suma matnina. Hina, ei lei sun nda djivid’a yam Alona. 

5Kid’a ei tid’i yam minda hi sa mei ma adjeunid’a, gata ti zut djib’er ra tchod’a á le 
sunda ir hliu tei á ï kur matna. 

6Wani ki tchetchemba, ei boi wa woi ata gat ta djini kä d’a, ei bud’i wa woi kur 
gata. Hina, ei lei sun nda awilid’a mAlona ni yam ad’enga hi Muzuk mamid’a, wani 
nga ni yam ad’enga hi gat ta adjeu d’a a b’irita d’i. 

Gata ki tchod’a 

7Kayam ndata, ei mba dei nana ge? Gata ni tchod’a zu? Nga na d’i! Wani gata ti 
tagan tcho manda. Ladjï gata ti dala: Ang le d’od’oka d’i d’uo ni, an ndak á we 
d’od’oka d’i. 

8Wani tchod’a ti fad’enga ni yam vun ma hed’a hi gatina á le sun nda d’od’oka 
teteng kurunu. Ladjï gata nga d’uo ni, tchod’a ni vama matna. 

9Adjeu d’a gata ti nga kan nduo d’a, an nga karid’a. Wani ata yima vun ma hed’a hi 
gatina mi mbana, tchod’a ti mbut arid’a, 

10an mit teyo. Vun ma he ma in kur arid’ina, mi mbut ni vama mi in kur matnina. 

11Ni kayam vun ma hed’a ba, tchod’a ti fe lovota á lobonu. Ni yam vun ma he 
máma ba, tchod’a ti tchan ndei mi. 

12Hina, gata ni vama bei tchod’a ba na, vun ma hed’a ni vama bei tchod’a ba ma 
d’ingêr ma djivina mi. 

13Na ni vama djivina mi mbut vama tchana zu? Nga na d’i! Wani ni tchod’a ba, ti 
tchan ndeyo. Wani ata yima tchod’a ti le sunda yam vun ma hed’a hi gatina, ti tak 
kei ala tcho d’a tata ni vama tchona. Hina, yam vun ma hed’a ba, tchod’a ti mbut 
tcho d’a ngol la kala. 

Tchod’a te yam sana 

14Ei wei ala gata ni hi Muzu’îd’a, wani an ni sama kur hliuna, an ni magoma hi 
tchod’ina mi. 

15An nga ni wäd’u vama an nga ni luma d’i, kayam an nga ni le vama an minim á 
led’ina d’i, wani vama an minim mbuo na, an nga ni lumu. 

16Wani le an le vama an minim mbuo na ni, an wala gata ni djivid’a. 

17Hina, ni an tanda ba, nga ni lahle ndazina d’i, wani ni tcho d’a nga kaka kurunda 
ba, nga d’i laziya. 

18An wala vama djivi mi nga kurun ndi, nala, kur sa man ma adjeuna. Wani le an 
min á le djivi d’a nga kurunda pî, an ndak á lat ti. 

19Kayam djivi d’a an min lata, an nga ni lat ti, wani tcho d’a an min lat tuo d’a, an 
nga ni lad’u. 

20Wani kid’a an nga ni lahle suma an min lazi d’uo nid’a, ni an tanda ba, nga lazi 
d’i, wani ni tcho d’a nga kaka kurunda ba, nga d’i laziya. 

21An fe gat ta wanda: Ata yima an min á le djivid’ina, an le ni tchod’a zang. 

22An tan nga ni le furîd’a kurun krovo yam gata hAlonid’a. 

23Wani an we gat ta dinga ti nga kur hliu tanu, ni d’a nga dur ayîna ki gata hi 
djib’er mandid’a á mbud’un magoma hi gata hi tcho d’a nga kur hliwindina. 

24Ni zla d’a hohoud’a kanu! Sama mba mi pad’an ndei kur hliwin ma in kur 
matnina ni nge ge? 

25An le mersi mAlona yam Jesus Christ Saleina. Hina, an tanda nga ni le sunda kur 
gata hAlonid’a ki djib’er manda, wani kur sa man ma adjeuna, an nga ni le sunda 
ni kur gata hi tchod’id’a. 

Romê-na 8 

Ari d’a zlapa ki Muzu’â hAlonid’ina 

1Ki tchetchemba, suma a nga zlap tu ki Jesus Christ-sâ, sariya nga kazi d’i. 

2Kayam gata hi Muzu’â hAlonina d’a nga d’i he arid’a mi suma a zlap tu ki Jesus 
Christ-sîd’a, ti bud’un ndei kur gata hi tchod’id’a ki gata hi matnid’a mi. 

3Alona mi le vama gata hi Moise-sa ti ndak á lum mbuo na, kayam hliwi ma 
tchona mi mbud’ut amangeîd’a. Kayam ndata, Alona mi ka sariyad’a yam tchod’a 
yam sa mei ma adjeuna ata yima mi sunï Gorom ma mi hle tam dedege d’igi sama 
tchona na á pat tchod’a woina. 

4Hina, le ei nga tid’i bugol sa mei ma adjeuna d’uo wani le ei nga tid’i ni bugol 
Muzu’â hAlonina ni, ei ndak á lei vun ma djinda hi gatina memet kuriya. 

5Kayam suma a nga tit bugol sa mazi ma adjeunina, a nga le ni minda hi sa mazi 
ma adjeunid’a, wani suma a nga tit bugol Muzu’â hAlonina, a nga le ni min 
mamba mi. 

6Suma a nga tit yam minda hi sa mazi ma adjeunid’ina a mba bo woyo, wani suma 
a nga tit yam minda hi Muzu’â hAlonina a mba kak karid’a ki b’leng nga halasa mi. 

7Suma a nga le minda hi sa mazi ma adjeunid’ina, ni suma djangûna hAlonina. Azi 
nga ge yazi kä ad’u gata hAlonid’a d’i, kayam azi ndak ki. 

8Suma a nga tit yam minda hi sa mazi ma adjeunid’ina, Alona tam nga d’i lum 
djivid’a kazi d’i. 

9Wani le Muzu’â hAlonina mi nga kaka kurugiya ni, agi nga tid’igi bugol minda hi 
sa magi ma adjeunid’a d’i, wani agi tid’igi ni yam minda hi Muzu’â hAloninid’a. Le 
sana mi nga ki Muzu’â hi Christ-sâ kurum mbuo ni, mam mi sa mama d’i. 

10Le Christ mi nga kurugiya ni, hliwigi mi mit wa woi ata tchod’a, wani muzugagi 
nga karid’a, kayam Alona mi mbud’ugi suma d’ingêrâ avoromu. 

11Wani le Muzu’â hAlona ma mi tchol Jesus akulo aduk suma matnina mi nga 
kaka kurugiya ni, Alo ma mi tchol Christ akulo aduk suma matnina mba mi hagi 
arid’a ata hliwigi ma matna ni yam Muzuk mam ma nga kaka kurugina mi. 

12Kayam ndata, b’oziyona, ei nga nad’u ad’enga hi sa mei ma adjeuna á lei min 
mamba d’uo d’a. 

13Le agi tid’igi ni bugol sa magi ma adjeuna ni, agi mba bogiya. Wani le agi tchagi 
sunda hi sa magi ma adjeunid’a woi yam ad’enga hi Muzu’â hAloninid’a ni, agi 
mba kagagi karid’a. 

14Kayam suma pet suma Muzu’â hAlonina nga mi tagazi lovotina, azi nAlona 
groma. 

15Kayam Muzuk ma Alona mi hagizina mi mbud’ugi ni magumeina d’i, ná lagi 
mandar ruo mi, wani mi mbud’ugi Alona groma. Hina, yam ad’enga hi Muzuk 
mamid’a, ei nga yi Alona ala Aba, nala, Abunu. 

16Muzu’â hAlonina tamba nga mi le glangâsâ kur muzugei ala ei nAlona groma. 

17Ei nAlona groma. Hina wani, mba mi hei ahle suma djivi suma mi hle vunam 
kazi mi sum mamina zlapa tu ki Christ mi. Le ei nga fei ndaka zlapa ki Christ-zu 
ni, Alona mba mi suburi zlapa ki mam mi. 

Subur ra nga d’i mbad’a 

18An djib’er ala ndak mei d’a ki tchetchem wanda mba d’i ndjak ki subur ra Alona 
mba mi tageizi woid’a d’i. 

19Kayam ahle suma pet suma Alona mi lazina a nga hat huruzi á djup bur ma 
Alona mba mi tak groma woina. 

20Kayam Alona mi tchuk ahle suma mi lazina pet kä ad’u ad’enga hi vama hawa 
ya’îd’a, wani nata min mazid’a d’i, nata minda hAlonid’a. Wani a tin huruzi ala 

21bur tu Alona mba mi pat ahle suma mi lazina pet woi ad’u ad’enga hi ma 
b’lagazi ma vazi magombina, mba mi suburuzi ata yima mam mba mi but groma 
akulona mi. 

22Kayam ei wei ala ki tchetchemba, ahle suma Alona mi lazina pet a nga zam 
taziya, a nga fe ndaka d’igi atcha d’a nga d’i fe ndaka á vutid’a na. 

23Ni kayam azi hol li, wani ei suma nga ki Muzu’â hAlonina d’igi he d’a hawa d’a 
avoka hAlonid’a na na, ei nga zamei tei kuri krovo á djubi pat ta Alona mba mi 
pad’eï ei groma woi kur hliwid’a. 

24Ni yam tin hurâ ba, ei fei ki suta. Wani le sana nga mi djup vama mi wuma ni, 
nga ni hur ma tinda d’i. Ni nge ba, mi djup vama mi wuma ge? 

25Wani le ei nga djubi vama ei wum mbuo na ni, ei djubizi ni ki ve tad’a. 

26Hina mi, Muzu’â hAlonina nga mi ndjuni kur amangeî meid’a. Kayam ei wei nga 
á tchen Alona ata yat tuo, wani Muzu’â tamba nga mi tchen Alona kei ki zam ta 
d’a sana mi ndak á dat tei d’uo d’a. 

27Alo ma mi we hur sumina, mi we djib’era hi Muzu’îd’a, kayam Muzu’â nga mi 
tchen Alona yam sum mama kur minda hAlonid’a. 

28Ei wei ala kur ahlena pet Alona nga mi le sun nda djivid’a yam suma a nga le 
kam suma mi yazi woi kur min mambina. 

29Kayam suma Alona mi manazi avok deina, mi nga hurum avok á mbud’uzi d’igi 
Goroma na, kayam Goroma mi ka’î Ma avo’â aduk b’oziyoma ablaud’a. 

30Suma mi ngazi kurum avok deina, mi yaziya; suma mi yazina, mi mbud’uzi 
suma d’ingêrâ avoromu; suma mi mbud’uzi d’ingêrâ, mi suburuzi mi. 

O d’a ngola hAlonid’a 

31Ei mba dei nana yam zla ndata ge? Le Alona mi nga ki sed’eya ni, sama ndak á 
kak djangûna ki sed’ei ni nge ge? 

32Mam ma mi d’el nga Goroma bei hed’a d’i, wani mi hum mbei á matna kei pet, ni 
nana ba, mi mba mi hei ahlena pet zlapa ki Goroma d’uo ge? 

33Sama mba mi kal yam suma Alona mi manazina ni nge ge? Sa nga d’i, kayam 
Alona mi mbud’uzi suma d’ingêrâ avoromu. 

34Sama ndak á ka sariyad’a kazina ni nge ge? Sa nga d’i, kayam Jesus Christ mi 
mid’a, kal pet mi tchol akulo aduk suma matna, mi nga kaka ata Alona bigam mba 
ndjufa, nga mi tchen Alona kei mi. 

35Sama ndak á walei woi ki od’a hi Christ-sa ni nge ge? Ndaka, d’oze kid’eî ira, 
d’oze djop vuna, d’oze meid’a, d’oze hohoud’a, d’oze bad’a, d’oze matna zu? 

36D’igi mbaktumba hAlonid’a ti de na ala: Ni kayam ang ba, a nga tchami burâ ki 
burâ, a nga golomi d’igi tumiyô suma a izi ata yima ngatina na. 



1897 

 

 
Bible azumeina 

© 1999, Alliance Biblique du Tchad 

 

 

 

37Wani ei kuzi yam ahle ndazina pet ni kayam mam ma mi le od’a keina. 

38Kayam an we tetet ala matna, d’oze arid’a, d’oze malaika suma tetengâ, d’oze 
suma te yam suma sä akulona, d’oze vama tchetchema, d’oze vama nga mbana, 
d’oze ad’eng nga tetenga, 

39d’oze ad’eng nga teteng nga sä akulod’a, d’oze ad’eng nga teteng nga ad’u 
andagad’a kä d’a, d’oze vama ding ma Alona mi lum ma mba ndak á walei woi ki 
od’a hAlona d’a mi lat kei yam Jesus Christ Saleinid’a nga d’i. 

Romê-na 9 

NGA HURÂ HALONA MA YAM ISRAEL-LÎNA 
(9–11) 

Alona azi ki suma mi manazina 

1An sana hi Christ-sâ nga ni de zla d’a gagazid’a, bei ka zla d’a ba d’a. Djib’er man 
nda krovod’a nga d’i le glangâsâ kan yam ad’enga hi Muzuk ma bei tchod’a ba 
nid’a ala ni gagazi. 

2An nga ni djib’er ngola, hurun nga mi hat teteu mi. 

3An tan min ala le ni vama nda’â ni, an mbut sama vun ma ged’a hAlonina kama á 
wal lei ki Christ yam b’oziyon suma ala nandjavanu na. 

4Azi nandjafâ hi Israel-lâ. Alona mi mbud’uzi groma, mi kak adigazi kur subur 
mamba, mi djin vunam ki sed’eziya, mi hazi gat mamba, mi tagazi lovot ta 
kud’uromba, azi ve vun ma hled’a hAlonina mi. 

5Abraham azi ki Isak ki Jakob nabuyozi ngolo. Nad’u andjavazi ba, Christ mi ndeï 
kua d’igi sana na. Mam nAlo ma te yam ahlena petna, ni ma ndak á gilem gak 
didina.Amin! 

6Wani an nga ni de nala vun ma djinda hAlonina mbut ni vama hawana d’i, kayam 
andjafâ hi Israel-lîna mi nga nandjaf Israel ma gagazina pet ti. 

7Nandjafâ hi Abraham-ma nga ni grom suma gagazina pet ti, kayam Alona mi de 
mi Abraham ala: Andjafâ hi Isa’â hol ba, a mba ndumum andjavangû. 

8Nala, gro suma a vud’uzi kur hliunina nAlona groma d’i, wani ni gro suma a 
vud’uzi yam vun ma hle mámina ba, a ndumuzi ala nandjafâ hi Abraham ma 
gagazina. 

9Kayam Alona mi hle vunam mi Abraham ala: An mba ni hulongî dama, hina 
dedege wani, Sara mba d’i vut gorâ. 

10Wani zla ndata nga ni yam Sara hol li, kayam Rebeka ti ve wirâ ki sana tu, nabui 
ngolo Isak. 

11-12Kid’a grotna a nga bei vuta tua d’a, Alona mi de mi Rebeka ala: Ma ngolâ mba 
mi ge yam kä ad’u ma gorâ. Mi dat hina navok bei azi le vama djivina d’oze ma 

tchona tua, kayam nga hurâ hAlona ma yam suma mi manazinina ndak memet. 
Hina, nga nata sun nda led’a d’i, wani nata Alo ma yazina. 

13Ni d’igi mbaktumba hAlonid’a ti de na ala: Alona mi dala: An le yam Jakob, wani 
an noî Esau woyo. 

14Na ni ei mba dei nana ge? Alona ni ma bei d’ingêrâ zu? Nga na d’i! 

15Kayam mi de mi Moise ala: An mba ni we hohowa sama an min wum 
hohowoma, an mba ni hat hurun yam sama an min hat hurun kama mi. 

16Kayam ndata, nga nata minda hi sa d’i, d’oze sun mam mba led’a d’uo mi, wani 
nata Alo ma we hohoud’a tu go. 

17Kur mbaktum mamba, Alona mi de mamul ma Ezipte-na ala: An tining amula ná 
tak ad’eng manda woi atangû, kayam simiyên mi wet tei yam andagad’a pet. 

18Ni hina ba, Alona mi we hohowa sama mam min wum hohowoma, mi b’al hur 
sama mam min b’alam huruma mi. 

Ayîna ki we hohoud’a hAlonid’a 

19Dam ang mba dan ala: Le ni na ni, ni kayam me ba, Alona mi tchugumi zlad’a 
kami ge? Ni nge ba, mi ndak á d’el min mamba ge? 

20Wani ang sana, angî nge ba, ang hulong zla d’a ded’a mAlona ge? Deina mba mi 
de mi sama minima ala: Ni kayam me ba, ang minin hina ge zu? 

21Sama min deina mi nga kad’enga yam lubuna ki mbuk ka tud’a á min dei ma 
djivina, á min ma tchona mi d’uo zu? 

22Alona mi min á tak ayî mama, á simat ad’eng mamba woi mi. Kayam ndata, le 
mi ve tam tatâ yam suma a ndak yam ayî mama suma mi minizi á b’lak keina ni, 
vama ndolong ang kua ni me ge? 

23Ni hina ba, mi min á tak subur mam mba zul heîd’a woi yam ei suma mi wei 
hohowei suma mi mini avok dei á suburina. 

24Nala ni eya, ei suma mi yeina, naduk suma Juif-fâ hol li, wani naduk andjaf suma 
dingâ mi. 

25D’igi Alona mi de kur mbaktumba hi Oze-d’a na ala: Suma ni mana adjeu d’uo 
na, an mba ni yazi sum mana; andjaf ma an le kam adjeu d’uo na, an mba ni yum 
ala Andjaf ma an le kama. 

26Ata yima mi dazi ala: Agi ni sum mana d’uo na, ata yi máma, a mba yazi ala Alo 
ma bei matna groma. 

27Isai mi de ki delem akulo yam Israel-lâ ala: Ndumba hi gro Israel-lîd’a, ti le ni 
d’igi les ma avun alum ma ngolîna na pî, nad’uzi d’a ara ba, a mba fe suta. 

28Kayam Salad’a mba mi ndak vun zla mam mba mi dat yam andagad’id’a memet 
atogo zak. 

29D’igi Isai mi de adjeu na ala: Ladjï Ma didin ma ad’engêm kal petna mi arei 
andjavei hina nde d’uo ni, ei mbud’i wa ni d’igi Sodom na, ei mbud’i wa ni 
d’igi Gomor na mi. 

Israel-lâ ki Zla d’a Djivid’a 

30Na ni ei mba dei nana ge? Gola! Andjaf suma ding suma a hal nga á mbut tazi 
d’ingêr avok Alona d’uo na, Alona mi mbud’uzi wa suma d’ingêrâ avorom yam he 
gagazid’a. 

31Wani Israel suma a hal á mbut tazi d’ingêr avok Alona yam gat mazid’ina, azi 
ndak nga ata gat ndata d’i. 

32Ni kayam me ge? Kayam azi halat nga ki he gagazid’a avok Alona d’i, wani azi 
djib’er ala a fat ni ki sun nda led’a. Azi dap asezi ata ahina d’a nga d’i dabazi 
asezid’a, 

33d’igi a b’ir kur mbaktumba hAlonid’a na ala: Gola! An nga ni tin ahina d’a dap 
asema kur Siyon, nahina d’a ti puguzi kä d’a mi. Wani sama he gagazid’a katna, 
zulona mba mi lum mbi. 

Romê-na 10 

1B’oziyona, kur djib’er manda pet, an nga ni tchen Alona kayam Juif-fâ a fe suta. 

2Kayam an nga ni le glangâsâ kazi ala tazi nga d’i lazi zlezleû yam Alona, wani azi 
nga le kamî bei wad’ud’a. 

3Azi we nga d’ala Alona ni sama mi mbut suma d’ingêra d’a d’i. Azi nga hal á tin 
d’ingêr mazid’a yam taziya. Ni hina ba, azi ge nga yazi kä ad’u minda hAlo ma 
mbut suma d’ingêra d’i. 

4Kayam Christ mi ndak vun gata hi Moise-sa memet á mbut suma pet suma a he 
gagazid’ina d’ingêr avok Alona. 

Suta ni yam suma a he gagazid’ina pet 

5Yam zla d’a sana mi mbut d’ingêr avok Alona yam ge yamba kä ad’u gatid’a, 
Moise mi b’ir ala: Sama mi le sunda katna, mba mi kak karid’a ni kad’u. 

6Wani yam lovot ta mbut sana d’ingêr avok Alona yam he gagazid’id’a, ti dala: Ar 
ang de kurung ala: Sama mba mi djak akulo ni nge ge d’i? (Nala, á surobï Christ 
kä.) 

7D’oze ala: Ni nge mba mi surop kä kur zul la yiyika ge? (Nala, á tchol Christ akulo 
aduk suma matna.) 

8Wani mbaktumba ti de nana ge? Ti ala: Gola! Zla ndata nga go ki angû, ti nga 
avunangû, ti nga kurung mi. Ni zla d’a he gagazi d’a ami nga tchat walata. 

9Le ang de woi ki vunang ala Jesus ni Salad’a, le ang he gagazid’a kurung ala 
Alona mi tcholom akulo aduk suma matna ni, ang mba fe suta. 

10Le sana mi he gagazid’a kurumu ni, Alona mi mbud’um ma d’ingêrâ avoromu; le 
mi de woi ki vunam mi ni, Alona mi sud’um mi. 

11Kayam mbaktumba hAlonid’a ti dala: Sama lara pî ma hum gagazid’ina, zulona 
mba mi lum mbi. 

12Ni hina ba, wala nga aduk Juif-fâ kandjaf suma dingâ d’i, kayam azi pet, Salazina 
ni tu. Nga mi hahle mam suma djivina mi suma a nga yuma pet. 

13D’igi mbaktumba hAlonid’a ti de na ala: Sama lara pî ma mba mi yi Ma didina á 
ndjumuna, mba mi fe suta. 

14Le azi hum gagazid’a d’uo ni, azi mba yumî nana ge? Le azi hum zla mamba d’uo 
ni, azi mba hum gagazid’a ni nana ge? Le sama tchi wala nga d’uo ni, azi mba hum 
zla mamba ni nana ge? 

15Le a sun suma d’uo ni, a mba tchi wala ni nana ge? D’igi mbaktumba hAlonid’a 
ti de na ala: Suma a mba ki Zla d’a Djivid’ina djivid’a kaziya. 

16Wani suma pet a ge nga yazi kä ad’u Zla d’a Djivid’a d’i. Kayam Isai mi dala: 
Salad’a, ni nge ba, mi he gagazid’a yam zla d’a ami tchat walata ge? 

17Ni hina ba, he gagazid’a mba nata yima sana mi hum zla d’a tchi walina, nala 
tchi wal zlad’a hi Christ-sid’a. 

18Wani an nga ni djop ala: Azi hum nga zla ndata d’uo zu? Azi hum wa gagazi, 
kayam mbaktumba hAlonid’a ti dala: Suma a humuzi delezi yam andagad’a pet, 
zla mazid’a ti b’rau woi avun dabid’a handagad’id’a pet mi. 

19An nga ni djop kua ala: Na ni Israel-lâ a we nga ad’u zla ndata d’uo zu? Avok 
Moise mi dala: Alona mi dala: An mba ni tinigi á le yungôra yam suma ala nandjaf 
ma gagazina d’uo na, an mba ni zud’ugi á layîna yam andjaf ma bei wed’a mi. 

20Isai mi de zlad’a bei mandarâ ba ala: Alona mi dala: Suma a halan nduo na a 
fanu. An nde tan ndei ir suma a djobon nga zlan nduo na mi. 

21Wani mi de zlad’a yam Israel-lâ hina ala: An nga ni mat abon burâ ki burâ mi 
suma bei ge yazi kä suma bei hum vunina. 

Romê-na 11 

Alona mi ar nga Israel-lâ woi d’i 

1An nga ni djop ala: Na ni Alona mi ar sum mama woi zu? Nga na d’i! Kayam an 
tanda ni ma Israel ma ad’u andjafâ hi Abraham-ma, ma ad’u andjafâ hi Benjamin-
na mi. 

2Alona mi noî nga mam suma mi wazi avok deina woi d’i. Kayam agi wagi zla d’a 
mbaktumba hAlonid’a ti dat yam Elieata yima mi kal yam Israel-lâ avok Alona 
ala: 

3Ma didina, azi tchi mang suma djok vuna woyo, azi to yi mang ma ngal ahle suma 
ngat buzuna teteng kä woyo, an arî an van tu, azi nga halan á tchid’a mi na. 

4Wani Alona mi hulong dum nana ge? Mi dala: An ngom nga suma kan dudubu 
kid’iziya suma a grif nga kä avok alo ma a yum ala Bäl-lâ á kud’urom mbuo na. 

5Ni na mi, kur atchogoi d’a tchetchem wanda, suma hiu suma Alona mi manazi 
yam suma mambina a nga. 

6Mi manazi ni yam suma mamba, ni yam sun mazi d’a led’a d’uo. Le ni hina d’uo 
ni, sumad’a ni suma d’a gagazid’a d’uo d’a. 

7Ni nana ge? Vama Israel-lâ a halama, a fum nga d’i. Wani suma Alona mi 
manazina, a fumî azi hol. Suma hiuna a b’al huruziya. 

8D’igi mbaktumba hAlonid’a ti de na ala: Alona mi mbud’uzi lilid’a, mi mbud’uzi 
suma bei wed’a, mi mbud’uzi suma bei humba gak ini. 

9David mi de hina mi ala: Ar te mazina mi mbut nabeid’a ki dauna á vaziya, 
kayam a puk kä, a fe wurak mazid’a mi. 

10Ar irazi mbut nduvunda á we d’i. Ang gunuzi domndjolozi kä teteu. 

11An nga ni djop ala: Ata yima Juif-fâ a dap asezina, a pu’î kä ki irazi fafad’u zu? 
Nga na d’i! Wani ni yam tchila mazid’a ba, suma dingâ a fe ki suta, kayam Juif-fâ a 
le yungôra kaziya. 

12Le tchilad’a hi Juif-fîd’a ti mbut suma kur duniyad’a suma ndjondjoîna, le puk 
mazid’a ti mbut andjaf suma dingâ suma ndjondjoîna mi ni, hulong mazi d’a yam 
suta hAlonid’a, Alona mba mi b’e vunam yam suma kur duniyad’a ngola kal luo 
zu? 

Sut ta yam andjaf suma dingîd’a 

13Ki tchetchemba, an nga ni dagi agi andjaf suma dingâ ala: An ni ma a sunun yam 
andjaf suma dingîna. Kayam ndata, an le furîd’a á tak sun manda woi abua. 

14An djib’er ala an mba ni zut andjavan akulo á le yungôra á sut suma dingâ 
adigaziya. 

15Le keng nga a kengêzi woid’a zlap suma kur duniyad’a kAlona ni, fata Alona mi 
hulongôzïd’a ni nana ge? Ni d’igi suma a tchol akulo karid’a aduk suma matnina 
na. 

16Le avungô ma avo’â a tinim iram vam mAlona ni, ad’um mba ara ni mama mi. 
Le sidei aguna a tinim iram vam mAlona ni, abomî mama mi. 

17Israel-lâ ni d’igi olif ma pe ma a kam abom ma dingâ woina na. Ang ma ni Juif-fâ 
d’uo na, ang ni d’igi abo olif ma abagei ma a djagam blangâzina na. Ki 
tchetchemba, ang nga wulî yam sideina kambira hi olif ma a puma. 



1902 

 

 
Bible azumeina 

© 1999, Alliance Biblique du Tchad 

 

 

 

18Ni kayam me ba, ang gol abo ma kam mbeina is ke? Wani le ang subur tangû ni, 
ang we djiviya; ni ang ba, nga zi sideina d’i, wani ni sideina ba, nga mi zingû. 

19Wani ang mba dan ala: Alona mi ka abo ma dingâ woi á djagan an blangâmu. 

20Gagazi, Alona mi kazi woi ni kayam azi he nga gagazid’a d’i, wani ang nga kua ni 
yam he gagazi manga. Kayam ndata, ang gol tang djiviya, ang subur tang ngi, wani 
ang ka’î ki mandarâ. 

21Le Alona mi ar nga Juif suma nabo agu ma gagazina d’uo ni, mam mba mi arang 
ang nguo mi. 

22Ang we nana ba, Alona mi tak djivi mamba kad’eng mamba woi ge. Mam nga 
kad’enga yam suma a puk kä na, djivi mamba nga kang ang mi. Wani ar ang kak 
kur djivi mamba. Le hina d’uo ni, mba mi kang ngei d’igi abo aguna na mi. 

23Le Juif-fâ a b’al nga huruzi kiki yam bei he gagazi mazid’a d’uo ni, Alona mba mi 
djagazi ata blangâzi ma avo’â, kayam Alona mi nga kad’enga á djagazi kua. 

24Ang ma nga ni Juif-fâ d’uo na, angî abo agu olif ma abageina. Wani Alona kur 
sun mamba mi kangû, mi djagang ata agu olif ma gagazi ma a puma. Juif-fâ nabo 
agu olif ma gagazi ma a puma. Hina, ni vama afefetna ata Alona á djak abo ma 
gagazina ata agu ma ala nabuwaziya na. 

Sut ta dabi d’a yam Israel-lîd’a 

25B’oziyona, an min agi wagi ad’u zla d’a muduri ndata, kayam zla ndata mba d’i 
d’elegi á gologi tagi d’igi suma ned’a na. Nala, suma hiuna aduk andjaf Israel-lâ a 
b’al huruziya, gak andjaf suma ding suma Alona mi nga hurum kazi suma nda’â a 
fe suta tua. 

26Ni hina ba, andjaf Israel-lâ pet a mba fe suta d’igi mbaktumba hAlonid’a ti de na 
ala: Ma sut suma mba mi ndeï ni kur Siyon. Mam mba mi pat ahle suma a nga ata 
yazi d’uo na woi aduk andjafâ hi Jakob-ma. 

27Fata an mba ni hlazi tcho mazid’a woid’a, an mba ni djin vunan ki sed’eziya. 

28Ni yam Zla d’a Djivid’a ba, Juif-fâ a mbut suma djangûna kAlona kagiya. Wani 
yam man nda Alona mi manazid’a, mi le kazi ngola ni yam abuyozi ngolo. 

29Kayam Alona nga mi mbut djib’er mamba kä yam suma mi b’e vunam kazi suma 
mi yazina d’i. 

30Adjeu agi ni suma bei hum vun Alona. Wani ki tchetchemba, Alona mi wagi 
hohowogi yam bei hum vuna hi Juif-fîna. 

31Ki tchetchemba, azi ni suma bei hum vuna kayam Alona mi wagi hohowogiya, 
kayam mi fe lovota á wazi hohowozi d’igi mi wagi hohowogi na mi. 

32Kayam Alona mi tchuk suma pet kad’u bei hum vuna, kayam mi tagazi we 
hohou mamba pet mi. 

Ngol la kal papad’a hAlonid’a 

33Ndjondjoîd’a hAlonid’a ki ned’a ki we mamba ad’uzi ni zula yiyik. Ni nge mi 
ndak á väd’u sariya mamba ki nga hur mama ge? 

34D’igi mbaktumba hAlonid’a ti de na ala: Ni nge ba, mi we djib’era hi Ma 
didinid’a ge? Ni nge ba, mi ndak á dum d’alâ ge? 

35Ni nge ba, mi hum va avok tala mam hulong mi wuragam balumu d’a ge? 

36Kayam ahlena pet a tcholï natamu, ahlena pet a nga ata yazi ni kayam mamu, a 
nga ni kayam mam tamba mi. Kayam ndata, ei suburi Alona gak didin. Amin! 

Romê-na 12 

TITA HI KRETIYÊNID’A 
(12.1–15.13) 

He tad’a mAlona á lum tam djivid’id’a 

1B’oziyona, d’igi Alona mi tagei we hohou mamba na, an nga ni tchenegiya, agi 
hagi tagi mAlona d’igi vama ngat buzu ma ari ma agi tinim iram vam á lAlona tam 
djivid’ina na. Wana ni kud’or magi d’a gagazid’a avok Alona. 

2Ar agi mbud’ugi tagi d’igi suma kur duniya d’a wandina na d’i, wani ar Alona mi 
mbud’ugi djib’er magid’a memet. Hina wani, agi mba wagi minda hAlonid’a ala 
wana ni vama djivi ma lum tam djivid’a ma ndak memetna. 

3Kayam he d’a hawa d’a Alona mi handjï kur djivi mambid’a ba, an nga ni de mi 
nge nge pî adigagiya, ar sa djib’er ala mam kal suma hiuna d’i. Wani ar mi djib’erî 
djib’er ra irat ta ndak ata he gagazi d’a Alona mi b’rawat mi suma tutu peta. 

4Ei nga ki ir hliu tad’a ablaud’a kur hliu ma tuna, wani sun mazid’a nga ni tu d’i. 

5Ei ni hina mi. Le ei nablaud’a pî, ei ni hliu ma tuna zlapa tu ki Christ. Ei pet zlabei 
ata tei tu d’igi ir hliuna teteng kur hliu ma tuna na mi. 

6Wani ei nga ki he d’a hawad’a teteng d’igi Alona mi heizi hawa na. Le sana adigei 
mi nga ki he d’a hawad’a á djok vun Alona ni, ar mi le hina kur ad’enga hi he 
gagazi mambid’a. 

7Le ma dingâ mi nga ki he d’a hawad’a á le sunda mi Toka ni, ar mi lad’u. Le sana 
mi nga ki he d’a hawad’a á hat suma ni, ar mi had’aziya. 

8Le ná giget suma ni, ar mi gigid’eziya. Sama hahle mam suma djivina mi suma 
hiuna, ar mi hazizi ki hur ma tuna. Sama avok suma hiuna kur Tokina, ar mi le 
sun mamba ki zlezleûd’a. Sama ndjun suma hohoud’ina, ar mi ndjunuzi ki furîd’a 
mi. 

9Ar o magid’a ti ka’î od’a bei lop ira. Ar agi noyôgi tchod’a woyo, ar agi vagi ahle 
suma djivina ad’enga. 

10Ar agi lagi yam tagi d’igi b’oziyo tagi na. Ar agi lagi ad’u tagi mi. 

11Ar agi lagi azulomba kur sun nda led’a d’i. Ar agi lagi sunda mi Salad’a ni ki 
zlezleûd’a. 

12Ar agi lagi furîd’a yam hur magi ma tinda. Ar agi vagi tagi kur ndaka. Ar agi 
tchenegi Alona bei ara ba. 

13Ar agi ndjunugi b’oziyogi suma a nga kur kid’akina. Ar agi lagi akoina ki furîd’a. 

14Ar agi tchenegi Alona ala mi b’e vunam yam suma a nga djobogi vunagina. Ar 
agi tchenem ala mi b’e vunam kaziya, mi gazi vuna d’i. 

15Ar agi lagi furîd’a ki suma a nga le furîd’ina. Ar agi tchigi ki suma a nga tchina 
mi. 

16Ar agi kagagi ki djib’er ra tud’a aduk tagiya. Ar agi suburugi tagi d’i, wani ar agi 
tid’igi ni ki suma lulumana. Ar agi gologi tagi d’igi suma ned’a na d’i. 

17Le sana mi lagi tchod’a ni, agi hulong lum tchod’a d’i. Ar agi halagi á lahle suma 
djivina avok suma pet. 

18Le agi ndagagiya ni, agi kagagi ki b’leng nga halasa ki suma pet. 

19Buniyôn suma od’a, sagi atchugulugi d’i, wani aragi ayîna hAlonina mi le sun 
mamba. Kayam Ma didina mi dala: Atchugul la sad’a ni manda; ni an ba, mba ni 
sad’u. 

20Wani d’igi mbaktumba hAlonid’a ti de na ala: Le mang ma djangûna meid’a nga 
d’i tchumu ni, ang hum tena mi te; le vunam mi so ni, ang hum mbina mi tche mi. 
Hina wani, ni d’igi ang togomî gordjona kam na. 

21Ar tchod’a ti kuzugi d’i, wani agi kuzugi tchod’a ki djivi d’a led’a. 

Romê-na 13 

Ge yam mba kä ad’u suma te yambid’a 

1Ar suma pet a ge yazi kä ad’u suma te yamba, kayam te yamba bei tcholï ata 
Alonid’a nga d’i. Alona tamba mi tin suma te yamba ni mamu. 

2Ni hina ba, sama so vun suma te yambina, mi so ni vun ma he ma Alona mi 
huma. Suma a so vunina, sariyad’a mba d’i vaziya. 

3Kayam suma a le sun nda djivid’ina a nga ki mandarâ avok suma te yamba d’i. 
Wani suma a le sun nda tchod’ina a nga le mandarâ avoroziya. Ang min le 
mandara ma te yamba d’uo zu? Ang le ni djivid’a. Hina wani, mam mba mi 
yorongû. 

4Kayam mam mi ma sunda hAlonina á ing kur djivid’a. Wani le ang le tchod’a ni, 
ang le mandarâ, kayam mam nga kad’enga á gad’ang gagazi. Kayam mam mi ma 
sunda hAlonina á tak ayîna hAlonina woi á gat sama le tchod’ina. 

5Wani agi gagi yagi kä ad’u suma te yamba ni yam ayîna hAlonina hol li, wani ni 
ki djib’er ra kurugid’a mi. 

6Kayam ndata, ar agi hagi tara. Kayam suma te yamba ni suma sunda hAlonina 
ata yima a nga le sun mazid’a burâ ki burîna. 

7Ar agi hagi mi nge nge pî va mama. Agi hagi tara mi sama tara, agi hagi dalalana 
mi sama tar dalalana, agi gagi yagi kä avok sama ndak agi gagi yagi kä avoroma, 
agi hugi sama ndak á hud’ina mi. 

O d’a yam ndrangîd’a 

8Agi aragi balâ hi sa kagi d’i, wani ni balâ hi od’ina hol, nala, ar agi lagi yam tagiya. 
Kayam sama nga mi le yam ndramina, mi nda’î vun gata memet. 

9Kayam vun ma hed’a mi dala: Ar ang le mizeuna d’i, ar ang tchi sa d’i, ar ang kul 
li, ar ang le d’od’oka d’uo mi. Vun ma he ma dingâ pet a togomî kur vun ma he 
máma tu ala: Ang le yam ndrangâ d’igi ang tanga na. 

10Sama nga mi le od’ina nga mi le ndrama tcho d’i. Kayam ndata, od’a nga d’i ndak 
vun gata memet. 

Min tad’a yam mbad’a hi Christ-sa 

11Kayam ndata, mbeî agi lagi hina mi, kayam agi wagi atchogoi meid’a. Ki 
tchetchemba, yina ndak wa kagi á zlid’igi akulo kur sena, kayam sut meid’a ti mba 
wa go kal bur ma ei hei gagazid’ina. 

12Andjeged’a ti ar wa go á kala, yina mi ar wa go á fod’a. Kayam ndata, ei arei 
sunda hi nduvundid’a woyo, ar ei tchugi ahle suma dur ayîna atei á duri ayîna kur 
b’od’a. 

13Ar ei tid’i d’ingêr d’igi tit ta faleid’a na, bei batranga, bei guruta ki süma, bei le 
mizeuna, bei gaulangâ, bei yalâ, bei yungôra mi. 

14Wani ar agi hlagi ni djib’er ra awili d’a Salad’a Jesus Christ mi hagizid’a. Ar agi 
djib’eregi yam ahlena hi sa magi ma adjeunina á ndak vun d’od’ok mamba d’i. 

Romê-na 14 

Ar agi kagi sariyad’a yam wiyegi d’i 

1Ar agi vagi sama amangeî ma kur he gagazid’ina atagiya, wani ar agi kagi 
sariyad’a kam yam djib’er mamba d’i. 

2Sama ding nga ki he gagazid’a á tahlena pet, wani ma ding ma amangeî ma kur 
he gagazid’ina, mi te ni hum aguna hol. 

3Ar sama nga mi tahlena petna, mi gol sama nga mi tahlena pet tuo na is si. Ar 
sama nga mi tahlena pet tuo na, mi ka sariyad’a yam sama nga mi tahlena petna 
d’uo mi, kayam Alona mi vum wa atamu. 

4Angî nge ba, ang ka sariyad’a yam azongâ hi ndrangîna ge? Le mi nga ni kaka 
ad’enga kur sun mamba d’oze mi puk kä ni, ni zlad’a hi salamid’a. Gagazi, mam 
mba mi kak kad’enga, kayam Salad’a mi nga kad’enga á tcholom akulo. 

5Sama dingâ nga mi djib’er ala bur ma dingâ kal ndrama. Sama dingâ nga mi 
djib’er ala burâ pet mi nabo tam tu. Ar nge nge pî mi kak ki djib’er mamba 
kurumu. 

6Sama nga mi wal burâ irama, mi walamî á hu Salad’a. Sama nga mi te tena petna, 
mi tumî á hu Salad’a, kayam nga mi le mersi mAlona. Sama nga mi te tena pet tuo 
na, mi te d’uo ná hu Salad’a, kayam nga mi le mersi mAlona mi. 

7Kayam sama adigei ma kak karid’a yam tama nga d’i, sama mit yam tam nga d’uo 
mi. Le ei nga karid’a ni, ei nga karid’a ni yam Salad’a; 

8le ei boya, ei boi ni yam Salad’a; le ei kagei karid’a d’oze le ei boya ni, ei ni suma 
hi Salad’ina mi. 

9Kayam ndata, Christ mi mid’a, mi tchol akulo aduk suma matna karid’a á mbut 
Sala suma matna ki suma arina mi. 

10Wani ni kayam me ba, ang ka sariyad’a yam wiyengâ ge? Wani ni kayam me ba, 
ang gol wiyengâ is ke? Kayam ei pet mba tcholei avok zlam mba ka sariyad’a 
hAlonid’a. 

11Kayam mbaktumba hAlonid’a ti dala: Ma didina mi dala: An ni Ma bei matna. 
Kayam ndata, suma pet a mba tchuk guguvazi kä avoronu, a mba de woi ala an 
nAlona mi. 

12Ni hina ba, nge nge pî adigei mba mi mba ki zla mamba avok Alona. 

Ar ang b’lak hur wiyengâ d’i 

13Kayam ndata, ar ei kei sariyad’a yam tei d’i. Vama kalâ, ar ei djib’erei hina: Ar sa 
mi mbut ahina d’a dap asema avok wiyema á pugum kur tchod’a d’i. 

14Kayam an nga zlapa tu ki Salad’a Jesus, an wala vama ndjendje ma yam tama 
nga d’i. Wani vama ndjendjed’a ir sanina, mi ni ndjendjed’a iram mam hol. 

15Le ang nga b’lak hur wiyengâ yam te mangâ ni, ang nga tit kur od’a d’uo d’a. Ar 
ang ba sama Christ mi mit kama woi yam te mangâ go d’i. 

16Vama ala ni djivid’a kagina, ar suma a lazagi ki sed’em mbi. 

17Kayam leud’a hAlonid’a nga ni yam vama te d’oze vama tche d’uo mi, wani ni 
d’ingêra, b’leng nga halasa ki furî d’a Muzuk ma bei tchod’a ba na mi heizid’a. 

18Sama le sunda yam Christ hina na, ni ma Alona tam lum djivid’a kama, suma a 
yorom mi. 

19Kayam ndata, ar ei halei ahle suma a nga mba ki b’leng nga halasa suma a nga 
minï akulo kur he gagazid’ina. 

20Ar ang b’lak sunda hAlonid’a woi yam tena d’i. Gagazi, tena pet mi ndak á ted’a, 
wani le te mangâ mi puk wiyengâ kur tchod’a ni, ni tchod’a. 

21Djivid’a ang te hliuna d’i, ang tche süma d’i, ang noî ahlena pet suma á puk 
wiyengâ kä kur tchod’ina woyo. 

22Ar ang ngom he gagazi mang nga yam zla ndatid’a avok Alona. Le sama djib’er 
mamba nga d’i kam sariyad’a kam yam vama mam wum djivid’a iram á led’ina 
d’uo ni, mi le furîd’a. 

23Wani sama mi te ki gigritina, Alona mba mi kam sariyad’a kamu, kayam mam te 
nga ki he gagazid’a d’i. Kayam ahlena pet suma a lazi bei he gagazid’ina ni 
tchod’a. 

Romê-na 15 

Ang halî vama mi le ndrangâ tam djivid’ina 

1Ei suma ad’enga kur he gagazid’ina, ar ei ndjuni suma amangeîna á zizi amangeî 
mazid’a. Ar ei halei ni vama mi lei tei djivid’ina d’i. 

2Ar nge nge pî adigei mi hal ni vama mi le ndrama tam djivid’a á wulum akulo kur 
he gagazid’ina. 

3Kayam Christ tamba mi hal nga vama mi lum tam djivid’ina d’i, wani d’igi 
mbaktumba hAlonid’a ti de na ala: Ngul la suma a nga ngulunga ti hulong kanu. 

4Ahlena pet suma a b’irizi kur mbaktumba hAlonid’a adjeuna ná had’eya, kayam 
ei tini huri kam ki ve tad’a, zlapa ki b’leng hur ma mbaktumba hAlonid’a ti 
b’lengeîzina. 

5Ar Alo ma ve tad’a ki b’leng hur ma tcholï atama, mi hagi djib’er ra tud’a aduk 
tagi d’igi djib’era hi Jesus Christ-sa na. 

6Ni hina ba, agi pet agi gilegi Alona Abu Saleina Jesus Christ ki djib’er ra tud’a ki 
vun ma tuna mi. 

Zla d’a Djivi d’a yam suma peta 

7Ar nge nge pî adigagi mi ve wiyema atam d’igi Christ mi vagi atam yam subura 
hAlonid’a na. 

8Kayam an nga ni dagi ala Christ mi mbut ma sunda hi Juif-fîna á ndak vun vun 
ma hle ma Alona mi hlum mi Abraham, mi Isak ki Jakob memetna á tak woi abu 
ala Alona ni Ma d’engzengâ, 

9kayam andjaf suma dingâ a subur Alona yam we hohou mamba mi. D’igi 
mbaktumba hAlonid’a ti de na ala: Kayam ndata, an mba ni suburung aduk andjaf 
suma dingâ, an mba ni gileng simiyêng ki sawala mi. 

10Ti de kua ala: Agi andjaf suma dingâ, agi lagi furîd’a zlapa ki suma Alona mi 
manazina. 

11Ti de kua ala: Agi andjaf suma pet, agi gilegi Ma didina. Agi suma pet, agi gilemu. 

12Isai pî mi dala: Sideina hi Jesse-na mba mi mba, mba mi te yam andjaf suma 
dingâ, a mba tin huruzi kam mi. 

13Ar Alo ma tin hurâ tcholï atama mi oyôgi ki furîd’a ki b’leng nga halasa kur he 
gagazi magi d’a agi hat kamba. Hina wani, hur ma tin magina mba mi i avogovok 
yam ad’enga hi Muzuk ma bei tchod’a ba nid’a. 

ZLA D’A DABID’A KI DEP PA GED’A HI PAUL-LA 
(15.14–16.27) 

Paul mi b’ir hina ni kayam me ge? 

14B’oziyona, an tanda ni we woi tetet ala agi ni suma djivina, agi wagi ad’u ahlena 
pet, agi ndak á had’agi tagi mi. 

15Wani kur mbaktum manda, an nga ni dagi zlad’a bei mandarâ ba á gagi humagi 
yam ve d’a Alona mi van sumad’a 

16á mbud’un ma sunda hi Jesus Christ-sâ yam andjaf suma dingîd’a. Ata yima an 
nga ni tchi wal Zla d’a Djivid’a hAlonid’ina, an ni d’igi ma ngat buzuna na kayam 
andjaf suma dingâ a mbut vama ngat buzu ma lAlona tam djivid’ina, kayam azi ni 
suma Muzuk ma bei tchod’a ba na mi tinizi irazi vazina. 

17Yam Jesus Christ, an nga ni subur tan yam sun man nda an nga ni lat yam 
Alonid’a. 

18Le an nga ni de zlad’a bei mandarâ ba ni, an nga ni de ni vama Christ mi lum ki 
sed’en á mba kandjaf suma dingâ á ge yazi kä ad’uma hol. Mi le na yam zla man 
nda ded’a ki sun man nda led’a, 

19yam ad’enga hahle suma simata kahle suma atchapma, yam ad’enga hi Muzuk 
ma bei tchod’ina mi. Hina, an tchi wal Zla d’a Djivid’a hi Christ-sa ngola tinï 
Jerusalem dei gak mba yam andaga d’a nguyuta gak mba yam andaga d’a Iliri-d’a. 

20An min tchi wal Zla d’a Djivid’a ata yima Christ simiyêm mi yi nga kua d’uo na 
hol. An le hina kayam an min ala an min va akulo yam ad’u ge d’a sama dingâ mi 
gata d’i. 

21Wani d’igi mbaktumba hAlonid’a ti de na ala: Suma a tchazi nga wal zla mamba 
d’uo na a mba wat ad’ud’u, suma a hum nga zla mamba d’uo na a mba humut 
ad’ut mi. 

Paul mi de yam i mam mba Rom-mba 

22Wana ni vama d’elen teteu á id’a sä hatagina. 

23Wani ki tchetchemba, an dap wa sun manda kur ambas sa kä wanda d’a. Bizad’a 
ngola an hat hurun á iza á d’ugiya. 

24Wani an min ala fata an i yam ambas sa Espaî-d’a, an tin hurun ala an mba ni 
hleza kagi á kak ki sed’egi ndjö, bugol tua ba, agi mba tinin sä kua mi. 

25Wani ki tchetchemba, an nga ni i Jerusalem kahle suma ndjunda mi suma 
hAlonina. 

26Kayam kretiyê suma Maseduwan-na ki suma Akai-na a nga huruzi ala azi tok he 
d’a hawa mazid’a yam suma hohou suma hAlona suma Jerusalem-ma. 

27Azi tazid’a nga huruzi á le hina. Wani gagazi, azi ndak á le ki suma hohou 
ndazina hina. Le kretiyê suma Jerusalem-ma a b’rau ahle mazi suma djivina hi 
Muzu’îna kandjaf suma dingâ ni, djivid’a andjaf suma dingâ a ndak á ndjunuzi 
kahle mazi suma a nga abozina mi. 

28Fata an dap wa sun ndata, an hazi wa he d’a hawa ndata pet mi ni, an mba ni 
hleza kagiya, tua ba an kal ni i Espaî. 

29An wala fata an iza hatagid’a, an mba ni fagi ki b’e vuna hi Christ-sâ kagiya. 

30B’oziyona, an nga ni tchenegi ki simiyê Saleina Jesus Christ ki o d’a Muzu’â 
hAlonina mi heizid’a, ar agi zlabagi ki sed’en agi tchenegi Alona kan ngola. 

31Ar agi tchenegi Alona ala mi prud’un ndei abo suma bei he gagazi suma Jude-na, 
kayam he d’a hawa d’a an nga ki sed’et á it mi suma hAlona suma Jerusalem-
mid’a a vat ki djivid’a mi. 

32Ni hina ba, le Alona mi mina ni, an mba ni iza hatagi ki furîd’a, an mba ni tuk tan 
sä hatagi mi. 

33Ar Alo ma hei b’leng nga halasina, mi kak ki sed’egi pet. Amin! 

Romê-na 16 

Dep pa ged’a hi Paul-la 

1An nga ni lagi glangâsâ yam wiyeid’a Fibi ta nga d’i le sunda kur Tok ka Sengkre-
d’id’a. 

2Ar agi vagizi atagi yam simiyê Salad’a d’igi suma hAlonina a nga ve tazi na. Agi 
ndjunut kur ahlena pet suma ndat minizi atagina, kayam ndat tata ti ndjun suma 
ablaud’a ki an tanda mi. 

3Agi gagi Prisil ki Akila ndron suma sunda hi Jesus Christ-sâ depa. 

4Azi he tazi woi kanu, wani nga ni an hol ba, nga ni lazi mersi d’i, wani Tok ka 
aduk andjaf suma dingîd’a pet nga d’i lazi mersi mi. 

5Agi gagi Tok ka avo hatazid’a depa mi. Agi gagi Epenet man ma o ma mi he 
gagazid’a yam Christ avok kikidji kur ambas sa Asi-d’ina depa. 

6Agi gagi Marie d’a le sun nda ngola heî kagid’a depa. 

7Agi gagi Andronikus ki Juniyas suma ala nandjavan ni ndron suma dangeina na 
depa mi. Azi ni suma suma a sunuzina a nga yorozi heîna. Azi he gagazid’a 
navoron mi. 

8Agi gagi banan ma an le kam heîna Ampliyatus ma he gagazid’a yam Salad’ina 
depa. 

9Agi gagi Urbain ndrei ma sunda hi Christ-sâ zlapa ki banan ma an le kam heîna 
Estasis depa mi. 

10Agi gagi Apeles ma a kugum yam Christ-sâ depa. Agi gagi suma avo hi 
Aristobul-lâ depa. 

11Agi gagi Herodiyon ma ala nandjavanu na depa. Agi gagi suma avo hi Narkis 
suma a he gagazid’a yam Salad’ina depa. 

12Agi gagi Trifen ki Trifos arop suma a nga le sunda hi Salad’id’ina depa. Agi gagi 
banan nda an le kat heîd’a Persit ta le sunda ngola yam Salad’id’a depa mi. 

13Agi gagi Rufus ma Salad’a mi manam yam sun mambina kasum mba mbut asun 
mi d’a depa. 

14Agi gagi Asinkrit, Flegon, Hermes, Patrobas, Hermas ki b’oziyoi suma a nga 
zlapa ki sed’ezina depa. 

15Agi gagi Filolok, Juli, Nere ki wiyemba Olimpas ki suma hAlona suma a nga 
zlapa ki sed’ezina depa. 

16Agi b’ed’egi tagi kokok ki dep pa ged’a. Toka hi Christ-sa pet ti gagi depa. 

Hum mba ge d’a bugola 

17B’oziyona, an nga ni gigid’egi yam suma a nga mba ki wala suma a nga vit suma 
a he gagazid’ina woina. Azi ni suma hat mazid’a ndjak nga ki hat magi d’a agi vat 
adjeud’a d’uo na. Ar agi walagi woi dei ki sed’eziya. 

18Kayam suma hina na a le ni sunda hi Christ Saleinid’a d’i, wani ni yam huruzi 
go. Ki zla mazi d’a de d’a djivid’a ki vunazi ma mbulâ a nga mbut hur suma bei 
ned’ina kä. 

19Suma pet a wala agi nga gagi yagi kä ad’u Salad’a. Kayam ndata, an nga ni le 
furîd’a kagiya, wani an min ala ar agi kagagi ki ned’a á lahle suma djivina, ar agi 
walagi woi kahle suma tchona mi. 

20Alo ma hei b’leng nga halasina mi ar go á miret Seitan kä ad’u asegiya. Ar 
Saleina Jesus mi vagi sumad’a. 

21Timote ndran ma sunda zlapa ki Lusiyus, Jason ki Sosipater suma ala 
nandjavanu na a gagi depa. 

22An Tertiyus ma b’ir mbaktum ndatina, ni gagi depa ki simiyê Salad’a. 

23Gayus ma an tchuk nga avo hatama, ni ma Toka nga tok avo hatama, mi gagi 
depa. Eraste ma ngom beged’a kur azì ma ngolâ ki wiyeina Kuartus a gagi depa. 

[24Ar Saleina Jesus Christ mi vagi sumad’a pet. Amin!] 

Gile d’a dabid’a 

25Ar ei suburi Alona! Mi ndak á siragi kur he gagazi magid’a yam Zla d’a Djivid’a 
hi Jesus Christ sa an nga ni tchat walata. Ni Ma mi nde zla d’a muduri d’a mi 
ngeyet kur atchogoi d’a kal dedeid’a woina. 

26Wani ki tchetchemba, zla d’a muduri ndata a ndat tei kur mbaktumba hi suma 
djok vun Alonid’a. Alo ma didina mi he vuna ala a tagat tei mandjaf suma pet, 
kayam a he gagazid’a, a ge yazi kä ad’um mi. 

27Ar ei suburi Alo ma tu ma ned’ina yam Jesus Christ gak didin! Amin! 

1 Korente-na 

1 Korente-na 1 

Dep pa ged’a hi Paul-la 

1Ni an Paul ma Alona mi yan kur min mamba mi mbud’un ma a sunuma hi Jesus 
Christ-sâ, zlapa ki wiyeina Sosten. 

2Ami nga b’irimi mbaktum mba wanda mi agi Toka hAlona d’a sä Korente-d’a, 
suma Alona mi yagi mi mbud’ugi sum mama, mi tinigi iragi vagi zlapa tu ki Jesus 
Christ-sâ, mi suma pet suma ata yima lara ge pet suma a nga yi simiyê Saleina 
Jesus Christ-sâ mi. Mam ma ala ni Salazina, ni Saleina mi na. 

3Ar sumad’a ki b’leng nga halasa hAbui Alonid’a ki d’a hi Saleina Jesus Christ-sa a 
kak ki sed’egid’a. 

Ahle suma djivi suma ei fazi yam Christ-sâ 

4An nga ni le mersi mAlo mana teteu kayam suma d’a mi vagizi yam Jesus Christ-
sa. 

5Kayam mi mbud’ugi wa suma ndjondjoîna kur ahlena pet zlapa tu ki Christ, nala, 
zla d’a de d’a lara ge pet ki wad’ud’a. 

6Zla d’a glangâs sa a lat yam Christ-sa ti nga kaka adigagi ngingring. 

7Kayam ndata, he d’a hawad’a hAlonid’a tu pî ti kid’agagi nga agi suma nga 
djubugi bur ma Saleina Jesus Christ mba mi nde woina d’i. 

8Ni mam ma mba mi hagi ad’enga gak bur ma dabid’a, tala agi kagagi suma bei 
zlad’a kagi ba kur bur ma mbad’a hi Saleina Jesus Christ-sâ na. 

9Alona ni Ma d’engzeng ma yam vun mam ma hled’ina, ni ma yagi á kagagi zlapa 
tu ki Goroma Jesus Christ Saleinina. 

WAL LA NGA ADUK KRETIYÊNID’A 
(1.10–4.21) 

Wala ti nga aduk suma toka 

10B’oziyona, an nga ni tchenegi ki simiyê Saleina Jesus Christ, ar agi kagagi ki vun 
ma tuna, ar wala ti kak adigagi d’i, ar agi kagagi zlapa tu ki djib’er ra tud’a ki zla 
d’a tud’a mi. 

11Kayam b’oziyoi suma avo hi Klowe-na a dan ala huneîd’a ti nga adigagiya. 

12Wana ni vama an min dagizina: Suma dingâ adigagi a nga dahlena teteng ala: 
An ni ma hi Paul-lâ, ma dingâ ala: An ni ma hi Apolos-sâ, ma dingâ ala: An ni ma 
hi Pierre-râ, ma dingâ ala: An ni ma hi Christ-sâ mi. 

13Na ni Christ mi wal zu? Na ni an Paul ni mit akulo ata aguna kagi zu? Na ni a lagi 
batemba ni ki simiyê an Paul zu? 

14An nga ni le mersi mAlona kayam an le nga sa batem adigagi d’i, ni Krispus ki 
Gayus hol. 

15Hina wani, sama ndak á dala a lagi batemba ni ki simiyênu d’i. 

16Wani gagazi, an le suma avo hi Estefanas-sâ batemba mi. Wani an we nga d’i, 
dam an le wa sama ding batem kla. 

17Wani Christ mi sunun ná le suma batem mbi, wani mi sunun ná tchi wal Zla d’a 
Djivid’a. An tchat ni ki ned’a hi sa d’i, kayam matna hi Christ ma ata agu ma 
b’alina mi mbut vama hawana d’i. 

Jesus Christ nad’enga ki ned’a hAlonid’a 

18Kayam wal la tchid’a yam matna hi Christ ma ata agu ma b’alina ni vama lilid’a 
ir suma a nga ba woina, wani ir ei suma fei sutina, ndat nad’enga hAlonid’a. 

19Kayam ndata, mbaktumba hAlonid’a ti dala: An mba ni b’lak ned’a hi suma 
ned’ina woyo, An mba ni mbut wed’a hi suma wed’a vama hawana mi. 

20Ki tchetchemba, sama ned’a mi nga ni lara ge? Sama hat suma mi nga ni lara ge? 
Sama tchi tuguyo ma kur atchogoi d’a wandina mi nga ni lara ge? Alona mi tagei 
nga ala ned’a hi duniya d’a wanda ni lilid’a d’uo zu? 

21Suma duniyad’a yam ne mazid’a a we nga Alona d’i. Kayam ndata, Alona kur ne 
mamba mi nga hurum á sut suma a he gagazid’a yam wal mami d’a tchi d’a 
lilid’ina. 

22Wani Juif-fâ a hal á wahle suma atchap suma simata, wani Gre’â a halî ned’a. 

23Wani amiya, ami tchami ni wala Christ ma a b’alam akulo ata agunina. Ir Juif-fâ 
zla ndata ni vama dap asema, ir andjaf suma dingâ ni vama lilid’a mi. 

24Wani ir suma Alona mi yazi aduk Juif-fâ kandjaf suma dingîna, Christ máma 
nad’enga ki ned’a hAlonid’a. 

25Kayam lilid’a hAlonid’a ti kal yam ned’a hi sumid’a, amangeî mamba ti kal yam 
ad’enga hi sumid’a mi. 

26B’oziyona, ar agi djib’eregi yam yi d’a Alona mi yagid’a. Mi yi nga suma suma a 
nga golozi ala ni suma ned’a na ablaud’a d’i, mi yi nga suma ad’enga ki suma a 
vud’uzi ata andjaf ma kal teglesîna ngol luo mi. 

27Wani Alona mi man ni suma suma kur duniyad’a a nga golozi ala ni suma lilid’a 
na á mbut suma ned’a zulona. Mi man suma suma kur duniyad’a a nga golozi ala 
ni suma amangeîna na á mbut suma ad’engâ zulona mi. 

28Alona mi man vama suma duniyad’a a wum ala ni va d’uo na ki vama azi golom 
is ala ni va irazi d’uo na á b’lak vama suma a nga golom ala ni vana woyo. 

29Kayam ndata, sa tu pî mi ndak á subur tam avok Alona d’i. 

30Wani Alona mi zlabagi wa tu ki Jesus Christ, mi mbut Christ ne meid’a mi. Ni 
yam Christ ba, ei mbud’i suma d’ingêrâ avok Alona, mi mbud’i suma hAlonina, mi 
pad’ei woi mi. 

31Kayam ndata, d’igi mbaktumba hAlonid’a ti de na ala: Sama min subur tama, ar 
mi subur tamî yam sun nda Ma didina mi lata. 

1 Korente-na 2 

Wal la tchid’a yam Christ ma a b’alam akulona 

1B’oziyona, kid’a an iza hatagi á tchagi wal zla d’a gagazi d’a mudurid’a hAlonid’a, 
an dagi nga ni zlad’a hi sama we zla d’a ded’a heîna d’oze ne d’a kal papad’a d’uo 
mi. 

2Ata yima an sä adigagina, an min á we vama ding ngi, ni Jesus Christ ma a b’alam 
akulo ata agunina hol. 

3Kayam ndata, an kak adigagi d’igi sama amangeîna na ki mandarâ ki zlak ka 
ngola mi. 

4Wani hat manda ki wal man nda tchid’a nga ni yam ned’a hi sa d’i, wani á tak 
ad’enga hi Muzu’â hAlonid’a woi mbak. 

5Hina wani, he gagazi magid’a ti ka’î yam ned’a hi sumid’a d’i, wani ti ka’î yam 
ad’enga hAlonid’a hol. 

Ned’a hAlonid’a 

6Wani an nga ni de zla d’a ned’a ni mi kretiyê suma a djeng kur zlad’a hAlonid’ina. 
Nga ni ned’a hi suma kur duniya d’a wandina d’i, d’oze kad’enga hi suma a nga te 
yam duniya d’a wanda suma a mba b’lak keina d’uo mi. 

7Wani an nga ni tchi wal zla d’a ne d’a mudurid’a hAlona d’a mi ngeyet tei ir 
sumid’a, ni d’a Alona manat avok dei bei ad’u tinda hi duniyad’a yam subur 
meid’id’a. 

8Sa tu aduk suma te yamba kur duniya d’a wanda ma we ne ndatina nga d’i. Ladjï 
a wäd’u ni, a ndak á b’al Sala ma subura akulo ata aguna d’i. 

9Wani d’igi mbaktumba hAlonid’a ti de na ala: Vama sana mi wum nga d’uo mi 
humum nga d’uo mi na, vama sana mi djib’erem nga d’uo mi na, ni vama Alona mi 
minim yam suma a nga le kamina. 

10Wani Alona mi tageizi ni yam Muzuk mama. Kayam le ni nga hurâ hAlona ma 
yiyik ma nga ngeid’ina pî, Muzuk mama mi ndak á fek ad’u ahlena pet. 

11Ni nge aduk suma ba, mi we djib’era hi sanid’a ge? Ni muzuk ma nga kuruma 
hol li? Hina mi, sana mi ndak á we djib’era hAlonid’a d’i, ni Muzu’â hAlonina hol. 

12Wani ei vei nga ni muzuk ma yam andagad’a ka hina d’i, wani ei vei ni Muzuk 
ma tcholï ata Alonina, kayam ei ndak á wei ahlena pet suma Alona mi heizi yam 
suma mambina. 

13Wani ami nga dagiya, ami nga had’agi ni ki ned’a hi sanid’a d’i, wani ami nga 
had’agi ni ki hata hi Muzu’â hAloninid’a. Hina wani, ami nga vami ad’u zla d’a 
gagazid’a hAlonid’a mi suma a nga ki Muzuk mamina. 

14Sama nga ki Muzu’â hAlonina d’uo na, mi ndak á ve gagazi d’a tcholï ata Muzuk 
mámid’a d’i. Ndat ni vama lilid’a iramu, mi ndak á wal ir ahlena hi Muzuk mámina 
d’uo mi. 

15Sama nga ki Muzu’â hAlonina, mi ndak á walazi irazi pet, wani sana mi ndak á 
vum mam tamba ki zlad’a d’i. 

16D’igi mbaktumba hAlonid’a ti de na ala: Ni nge ba, mi we djib’era hi Ma 
didinid’a ge? Ni nge ba, mi ndak á had’am ge? Wani eya, ei nga ki djib’era hi 
Christ-sa kuriya. 

1 Korente-na 3 

Azungeîna hAlonina 

1B’oziyona, an ndak á dagi zlad’a d’igi an nga ni dat mi suma a nga ki Muzu’â 
hAlonina na d’i. Wani an nga ni dagi ni d’igi agi ni suma duniyad’a na, d’igi 
gugurei suma a he gagazi d’a awilina na mi. 

2An hagi napona, an hagi nga navuna d’i, kayam agi ndagagi nga á tavuna d’i. Ki 
tchetchemba pî, agi ndagagi nga d’uo mi, 

3kayam agi nga mi tid’igi ni d’igi suma kur duniya d’a wandina tua na. Ki 
tchetchemba, yungôra ki huneîd’a a nga adigagiya. Kayam ndata, agi ni d’igi suma 
duniyad’a na, tit magid’a ni d’igi tita hi suma duniyad’ina na mi d’uo zu? 

4Le ma dingâ nga dala: An ni ma hi Paul-lâ, ma dingâ ala: An ni ma hi Apolos-sâ ni, 
agi ni d’igi suma duniyad’a na d’uo zu? 

5Apolos ni nge ge? An Paul ni nge ge? Ami nazungeîna hAlona suma agi hagi 
gagazid’a yam wal mazi d’a tchid’ina. Nge nge pî adigami nga mi ndak vun sun 
nda Salad’a mi humzi á led’id’a. 

6An ni ma ped’a, Apolos ni ma vo mbina kama, wani Alona ni ma wuluma. 

7Kayam ndata, sama ped’a ki ma vo mbina a ni va d’i, wani Alo ma ndak á wuluma 
ni va. 

8Sama ped’a ki ma vo mbina, azi ni tu. Nge nge pî, Alona mba mi wuragam yam 
sun mam mba mi lata. 

9Kayam ami nAlona ndrom suma sunda, agi nasinena hAlonina mi. Agi ni gong 
nga minda hAlonid’a mi. 

10Yam he d’a hawa d’a Alona mi handjid’a, an le wa sunda d’igi ma d’al ma gäd’u 
gongina na. Wani ki tchetchemba, sama dingâ nga mi min kad’u. Wani ar nge nge 
pî, mi gol tam djivi ki min nda mam nga mi min akulo kata. 

11Kayam sana mi ndak á gäd’u gong nga ding ngi. Ad’u ge d’a gagazid’a ti nga da’, 
nala, ni Jesus Christ tamba. 

12Wani sama mi min katna, le ni ki lora, d’oze kawei ma hapma, d’oze ahina d’a 
guzut kal teglesa, d’oze aguna, d’oze asuna, d’oze kuzad’a ni, 

13sunda hi nge nge pî ad’ut mba d’i nde woi ni kur bur ma ka sariyad’a. Kur bur 
máma a mba ndat tei ni kakud’a, kayam akud’a mba d’i kuk sunda hi nge nge pî á 
tagat tei abua. 

14Le sunda hi sama mi min yam ad’u ge ndatina ti ngal nga woi d’uo ni, sa máma 
mba mi fe wuraka. 

15Wani sama sun mamba ti ngal leina, wurak mamba mba d’i ba atamu. Wani 
mam tamba mba mi sud’a, wani ni d’igi sama mi nde woi aduk akud’ina na. 

16Agi wagi nga d’ala agi ni gong nga kud’ora hAlona d’a Muzuk mama nga kaka 
kuruta d’uo zu? 

17Le sana mi b’lak gong ndata woyo ni, Alona mba mi b’lagam mbei mi, kayam 
gong ndata ni vama Alona mi tinim iram vama. Agi tagid’a ni gong mam ndata mi. 

18Ar sa mi lop tam mbi. Le sama ding adigagi mi djib’er ala mam mbut sama ned’a 
kur duniyad’a ka hî ni, ar mi mbut tam lilid’a kayam mam mbut sama ne ma 
gagazina. 

19Kayam ned’a kur duniyad’a ka hid’a ni lilid’a ir Alona. D’igi mbaktumba 
hAlonid’a ti de na ala: Alona mi vik suma ned’a ki lem mazid’a. 

20Ti de kua ala: Ma didina mi we djib’era hi suma ned’id’a ni vama hawana. 

21Kayam ndata, nga djivid’a sana mi subur tam yam sa d’i. Kayam ahlena pet ni 
magina. 

22Paul, Apolos ki Pierre, duniyad’a, arid’a ki matna, vama ka tchetchema ki vama 
nga mbana, azi pet ni magina. 

23Wani agi ni suma hi Christ-sâ, Christ tamba ni hAlonina mi. 

1 Korente-na 4 

Suma a sunuzina hi Christ-sâ 

1Kayam ndata, agi golomi ni d’igi azungeîna hi Christ suma Alona mi hazi zla d’a 
muduri d’a gagazi mamba abozina na. 

2Kal pet, sama suma a halam á ngom ahlenina, mbeî mi ka’î ma d’engzengâ. 

3Le agi kagi sariyad’a kan ndoze suma duniyad’a a ka sariyad’a kanu ni, an gol ni 
vama akid’eina hawa. An tan ndak á ka sariyad’a yam tan ndi. 

4Kayam an we tetet ala zla nga kan ndi, wani ni kayam ndata ba, an ni ma bei 
zlad’a kana d’i. Salad’a ni sama kan sariya kana. 

5Kayam ndata, ar agi kagi sariyad’a yam sa avok yima ngama d’i, wani ar agi 
djubugi mbad’a hi Salad’id’a tua. Mam mba mi ndahle suma a nga ngeid’a kur 
nduvundina woi pid’ak kur b’od’a, mba mi tak djib’er ra muduri d’a nga kur 
sumid’a woi mi. Ata yi máma, nge nge pî Alona mba mi suburumu. 

6B’oziyona, an nga ni dagi zla manda ki d’a hi Apolos-sa d’igi vama simata na á 
had’agiya, kayam agi wagi ad’u zla d’a d’ogol la wanda ala: Ar sa tchila yam zla d’a 
a b’irita d’uo d’a. Hina wani, ar agi suburugi tagi yam sama dingâ á gologi ma ding 
is si. 

7Sama mbud’ung kal suma dingâ ni nge ge? Ni me ba Alona mi hangzi nga d’uo 
ge? Le mi hangziya ni, ni kayam me ba ang subur tang d’igi Alona mi hangzi hawa 
ni mam mbuo na ge? 

8Ki tchetchemba, agi hobogiya wa da’, agi mbud’ugi wa suma ndjondjoîna mi, agi 
nga tagi amula bei amiya! Gagazi, an min ala agi tagi kagagi amula, kayam ami 
mba tami amula zlapa ki sed’egi mi! 

9Kayam an wala ami ni suma Alona mi tinimi suma a sunuzi suma bugolâ, d’igi 
suma a kazi sariya d’a matna kazina na. Ami mbud’umi ni d’igi vama lasa na kur 
duniyad’a pet, ir malaikana, ir suma mi. 

10Ami mbud’umi ni suma lilid’a yam Christ, wani agi ni suma ned’a zlapa ki 
Christ! Ami ni suma amangeîna, wani agi ni suma ad’engâ! Suma a nga golomi is, 
wani a nga suburugiya! 

11Gak ini, ami nga fami ndaka abo meid’a ki vun ma sod’a. Ami nga fami baru ma 
tchuk ki, a nga tomiya. Aziyami nga d’i, ami nga tchami tata. 

12Ami nga kawami ki sunda á fe te mamina. Ata yima azi nga ngulumina, ami nga 
b’ami vuna kaziya. Ata yima azi nga djobomi vunamina, ami nga vami tamiya. 

13Ata yima azi nga de zla d’a tchod’a kamina, ami nga dazi zlad’a ki lulumad’a. 
Gak ini, a nga golomi ni d’igi djimgilâ hi duniyad’ina na, d’igi vama ndjendjed’a na 
mi. 

14An nga ni b’irigi ahle ndazina ná mbud’ugi zulona d’i, wani ná had’agi d’igi gron 
suma an hurun vazi heîna na. 

15Kayam le agi nga ki suma a nga had’agi yam Christ-sâ dudubud’a dogo pî, abugi 
ni tu. Kayam kak magi d’a zlapa tu ki Christ-sa, an mbut nabugi ma mbagi ki Zla 
d’a Djivid’ina. 

16Kayam ndata, an nga ni tchenegiya, agi tid’igi balum asenu. 

17Kayam ndata, an nga ni sunugi sä Timote goron ma an hurun vum heîna, ni ma 
d’engzengâ yam Salad’a mi. Mam mba mi vagi ad’ud’a yam tit man nda zlapa ki 
Christ-sa. Tit ndata ni hat ta an nga ni hat suma kur Toka lara ge peta mi. 

18Wani ki tchetchemba, suma dingâ adigagi a nga subur tazi kayam a djib’er ala 
an mba ni mbaza hatagi d’i. 

19Wani le Salad’a mi mina ni, ar go an nga ni iza hatagi ná we zlad’a hi suma 
subur tazi ndazinid’a hol li, wani ná wad’eng mazid’a mi. 

20Kayam leud’a hAlonid’a nga ni yam zla d’a ded’a go d’i, wani ni kad’enga mi. 

21Agi minigi ni me ge? Na ni an iza hatagi ni ki totogod’a d’oze ki od’a ki hur ma 
lulumana zu? 

1 Korente-na 5 

TIT TA BATRANGA, 
TIT TA D’INGÊRA KI TIT TA AVO HUR AZINID’A 

(5–7) 

Mizeuna kur toka hAlonid’a 

1Ami humumi ata yina pet ala mizeuna nga adigagiya. Aduk andjaf suma dingâ pî, 
andjaf mizeu ma hina na nga adigazi d’i. A nga dala sama dingâ adigagi mi 
vatchad’a habumba. 

2Agi nga suburugi ni tagi zango zu? Wani agi nga had’agi hurugi á digigi sama le 
sunda hina d’a woi adigagi d’uo zu? 

3Le an tan nga adigagi d’uo pî, an nga ni djib’er kagiya. An ka wa sariyad’a yam sa 
máma ki simiyê Salad’a Jesus d’igi an nga ki sed’egi na. 

4Ata yima agi nga togogina, djib’er manda ti nga zlapa ki sed’egiya, ad’enga hi 
Saleina Jesus Christ-sa ti nga adigagi mi, 

5agi hagi sama hina na abo Seitan kayam mi b’lagam hliwimu. Hina wani, 
muzugam mba mi fe suta kur burâ hi Salad’a Jesus-d’a. 

6Subur ta magid’a nga ata yat ti. Agi wagi nga d’ala anguf fa ngiyeûd’a nga d’i 
subur afuta d’uo zu? 

7Ar agi pad’agi anguf fa adjeud’a woyo, kayam agi mbud’ugi yed’et d’igi afut ta 
awili d’a bei angufid’a na. Kayam vun til mei ma Pa’â mi tin ad’ud’a nata yima a 
ngat Christ d’igi Gor timi mei ma Pa’â na na. 

8Kayam ndata, ar ei lei vun til meina ni kavungô ma bei anguf fa adjeud’a, bei 
anguf fa tchod’a, bei mizeuna mi, wani ei lumî kavungô ma bei angufa kavungô 
ma yed’et ma gagazina. 

9Kur mbaktum mba an b’irigizid’a, an dagi ala agi lagi darigïd’a ki suma mizeuna 
d’i. 

10An dagi nga ni yam suma duniya suma a nga le mizeuna, suma a’arad’a, suma 
kula ki suma tuwal fileina d’i. Le ni na ni, djivid’a agi walagi woi ki duniyad’a. 

11Wani an dagi ni yam sama yi tam ala mam mi kretiyêna na. Wani le ni ma 
mizeuna, d’oze ma a’arad’a, d’oze ma tuwal fileina, d’oze ma ngul suma, d’oze ma 
gurut ki süma, d’oze ma kula, ar agi lagi darigïd’a ki sed’em mbi, ar agi tagi va ki 
sed’em mbuo mi. 

12Vama ndolon ni me á ka sariyad’a yam andjaf suma abuna ge? Alona ni ma mba 
ka sariyad’a kazina d’i? 

13Wani ni zla magid’a á ka sariyad’a yam suma Toka d’igi mbaktumba hAlonid’a ti 
de na ala: Ar agi digigi sama tchona woi adigagiya. 

1 Korente-na 6 

Zla d’a kak djangûna ki wiyengîd’a 

1Le sana adigagi mi nga ki zlad’a ki wiyema ni, ni kayam me ba, mi kal kam avok 
suma bei he gagazid’ina ge? Ni kayam me ba, nga mi kal kam avok suma hAlonina 
d’uo ge? 

2Agi wagi nga d’ala suma hAlonina a mba ka sariyad’a yam suma kur duniyad’ina 
d’uo zu? Le agi mba kagi sariyad’a yam suma duniyad’a ni, agi ndagagi á kagi 
sariya d’a ngiyeû d’a wanda d’uo zu? 

3Agi wagi nga d’ala ei mba kei sariyad’a yam malaikana d’uo zu? Na ni ei ndagei á 
ka sariyad’a duniya d’a wanda d’uo zu? 

4Le agi nga ki zla d’a hina d’a ni, ni kayam me ba, agi igi ki sed’et avok suma suma 
Toka ti golozi a ndak nga va d’uo na ge? 

5An dagi hina kayam zulona mi lagiya. Agi nga ki sama ne ma ndak á ka ir 
sariyad’a hi b’oziyomid’a d’uo zu? 

6Na ni djivid’a sana mi kal yam wiyema avok suma bei he gagazid’ina zu? 

7Le agi nga kalagi sariyad’a yam tagiya ni, ni vama zulona d’uo zu? Le azi nga lagi 
ahle suma a nga ata yazi d’uo na pî ni, agi nga vagi tagi d’uo zu? Djivid’a kal la agi 
arazi a yo ahle magina hawa d’uo zu? 

8Wani ni agi tagid’a ba, nga lagi ahle suma ata yazi d’uo na mi b’oziyogina, agi nga 
b’ad’azi ahligiyezi mi. 

9Agi wagi tetet ala suma a lahle suma ata yazi d’uo na a mba kal kur leud’a 
hAlonid’a d’uo d’uo zu? Ar agi lobogi tagi d’i. Suma mizeuna, suma tuwal fileina, 
suma e’eûd’a, suma a bur ki ndrozi andjofîna, 

10suma kula, suma a’arad’a, suma gurut ki süma, suma ngul suma, suma tchiget 
suma ki suma hina na a ndak á kal kur leud’a hAlonid’a d’i. 

11Suma dingâ adigagi adjeu ni hina mi. Wani ki tchetchemba, Salad’a Jesus Christ 
ki Muzu’â hAlo meinina a mbud’ugi wa woi yed’et kur tchod’a, a tinigi wa iragi 
vagi mAlona, a mbud’ugi wa d’ingêr avok Alona mi. 

Agi minigi tagi yam subura hAlonid’a 

12Suma dingâ adigagi a mba dala: Ahlena pet a han lovota kazi á led’a. Gagazi, 
wani ahle suma dingâ a nga djivid’a á led’a d’i. Ahlena pet a han lovota kazi á 
led’a, wani an min mbut magoma hi va tu d’i. 

13Agi nga dagi ala: Tena ni yam haid’a, haid’a ni yam tena mi. Gagazi, wani Alona 
mba b’lagazi woi djak. Hliu tad’a nga ni yam mizeuna d’i, wani ni yam Salad’a. 
Salad’a ni yam hliu tad’a mi. 

14Alo ma tchol Salad’a akulo aduk suma matna karid’ina, mba mi tcholei akulo 
karid’a kad’eng mamba mi. 

15Agi wagi ala hliu tagi ni ir hliu tad’a hi Christ-sa. An ndak á hle ir hliu tad’a hi 
Christ á mbud’ut ir hliu tad’a hatcha d’a gaulangâ zu? Nga na d’i! 

16Agi wagi nga d’ala sama zlap katcha d’a gaulangîna mi mbut ni hliu ma tuna ki 
ndad’u, d’uo zu? Kayam mbaktumba hAlonid’a ti dala: Azi djak mba mbut ni hliu 
ma tuna. 

17Wani sama zlap tu ki Salad’ina mi mbut ni muzuk ma tuna ki mamu. 

18Ar agi walagi woi ki mizeuna. Tcho d’a pet ta sana nga mi lata, tin ni woi abu 
atam pid’agï, wani sama nga mi le mizeunina mi le ni tam tchod’a. 

19Agi wagi nga d’ala hliu tagi ni gong nga kud’ora hAlona d’a Muzuk mam ma bei 
tchod’a ba ma mi hagizi nga kurugina d’uo zu? Agi nga ni yam tagi d’i. 

20Alona mi guzugi ni ki gus sa kal teglesa. Kayam ndata, ar agi suburugi Alona ki 
hliu tagiya. 

1 Korente-na 7 

Zla d’a djop pa yam telid’a 

1Ki tchetchemba, an nga ni dagi yam zla d’a agi b’irindji kur mbaktumbid’a. Wani 
nga djivid’a á sana mi vatchad’a d’i. 

2Wani yam zla d’a mizeuna, djivid’a sama lara pî mi vatchad’a, atcha d’a lara pî ti 
ve ndjufâ mi. 

3Ar mandjufâ mi bur kamamba yam min mata, ar atchad’a ti bur ki ndjuvut ata 
min mamba mi. 

4Kayam atchad’a nga kad’enga yam hliu tat ti; hliwit ni hi ndjuvutna. Mandjufâ 
nga kad’enga yam hliu tam mbuo mi; hliwimî hamambina mi. 

5Agi d’elegi tagi d’i, agi minigi tagi ndjö, ar agi ndjagagi vunagi á tchen Alona tua 
ba, agi hulong zlabagiya. Hina wani,Seitan mba mi fe lovota á kugugi d’i, kayam 
agi nga kad’enga á d’el hliu tagi d’i. 

6Wani an dagi ahle ndazina, agi lagi hina, wani nga ni vun ma hed’a d’i. 

7An min ala suma pet a ka’î d’igi an na. Wani nge nge pî ni ki he d’a hawa d’a 
Alona mi humzid’a, ma hina ni ki mamba, ma hina ni ki mamba mi. 

8An nga ni de mi agi azungeîna karop suma modonod’a mi, djivid’a agi kagagi ni 
d’igi an na. 

9Wani le agi ndak á vagi tagi d’uo ni, ar agi vigigi tagiya. Djivid’a agi vigigi tagi á 
d’el djib’er ra tchod’a. 

10Kayam ndata, an nga ni he vuna mi kretiyê suma a vik aropmina, wani ni an ndi, 
ni Salad’a. Ar atchad’a ti wal lei ki ndjuvut ti. 

11Le ti wal ki ndjuvud’u ni, ar ti ve ndjuf ma ding ngi. Djivid’a ti hulong min zla 
mata ki ndjuvud’u. Ar mandjufâ mi dik amamba woi d’uo mi. 

12An nga ni de mi suma dingâ, wani ni Salad’a d’i. Le kretiyê ma nga katcha d’a bei 
he gagazid’id’a ba, le d’i min á kak ki sed’emu ni, ar mi digit tei d’i. 

13Hina mi, le kretiyê d’a ti nga ki mandjuf ma bei he gagazid’ina, le mi min á kak 
ki sed’ed’u ni, ti aram mbei d’i. 

14Kayam mandjuf ma bei he gagazid’a, Alona mba mi tinim iram vam ni yam 
amamba. Atcha d’a bei he gagazid’a, Alona mba mi tinit irat vat ni yam ndjuvut 
mi. Le hina d’uo ni, grozina a mba mbut ni suma bei wAlona. Wani ki 
tchetchemba, Alona mi tinizi irazi vaziya. 

15Wani sama bei he gagazid’a, le mi min á wal kamam mba he gagazid’id’a ni, ar 
mi wala, kayam zla d’a hina d’a d’el nga wiyeina ki wiyeid’a d’i, kayam Alona yagi 
ná kak ki b’leng nga halasa. 

16Ndak kretiyêd’a, ndak we ni ki me ala ndak mba d’i sut ndjuvugu ge? D’oze ang 
kretiyêna, ang we ni ki me ala ang mba sut amanga mi ge? 

Ar agi tid’igi d’igi Alona mi yagi na 

17Wani ar nge nge pî mi tit yam he d’a hawa d’a Salad’a mi humzid’a d’igi Alona 
mi yum na mi. An nga ni he vuna hina mi suma Toka pet. 

18Le Alona mi yi sama ngat bayâd’a ni, ar mi kak kur bayâ mamba. Le Alona mi yi 
sama bei ngat bayâd’a ni, ar mi hulong ngat bayâd’a d’uo mi. 

19Ngat bayâd’a ni va d’i, ngat bayâd’a d’uo d’a ni va d’uo mi. Wani vama djivina, 
sana mi ngomî vun ma hed’a hAlonina. 

20Wani nge nge pî mi ka’î kur vama Alona mi yum kuana. 

21Alona mi yang angî kur magomba zu? Ang hat hurung ngi. Wani le lovota nga 
kang á nde woi kur magom ndata ni, ang nde woyo. 

22Kayam magom ma Salad’a mi yuma ni gor vuta hi Salad’ina. Hina mi, gor vut ma 
Salad’a mi yuma ni magoma hi Christ-sâ. 

23Alona mi guzugi ni ki gus sa kal teglesa; ar agi mbud’ugi magumeina hi sumina 
d’i. 

24B’oziyona, ar nge nge pî mi kak avok Alona kur vama Alona mi yum kuana. 

Ni zla d’a djopa yam suma bei vik aropma ki suma modonod’a 

25Yam zlad’a hi yuguneinid’a, Salad’a mi han nga vuna kazi d’i, wani an nga ni 
dagi ni djib’er ra kurunda, kayam Salad’a mi wan hohowonu, mi mbud’un ma 
d’engzengâ. 

26Wani kayam ndak ka tchetchemba, an djib’er ala djivid’a sana mi kak hawa na. 

27Le ang ve wa atchad’a da ni, ang wal ki sed’et ti. Le ang nga bei vatchad’a ni, ang 
vatchad’a d’uo d’a. 

28Wani le ang vatchad’a ni, ang le nga tcho d’i. Le gor weid’a ti ve mandjufâ ni, ti 
le nga tcho d’uo mi. Wani azi mba fe ndaka kur kak mazid’a. Kayam ndata, an min 
hlagi aneka woi kagiya. 

29B’oziyona, wana ni vama an min dagizina. Ki tchetchemba, yina ar nga ngol li. 
Ar suma a vik aropmina a ka’î d’igi suma bei vik aropmina na. 

30Ar suma a nga tchina a ka’î d’igi suma a nga tchi d’uo na na. Ar suma a nga aîna 
a ka’î d’igi suma a nga aî d’uo na na. Ar suma a nga gus ahlenina a ka’î d’igi suma a 
nga gus va d’uo na na. 

31Ar suma a nga mbut abozi kahle suma yam andagad’ina a ka’î d’igi suma a nga 
ki va d’uo na na, kayam ahle suma yam andagad’ina a mba kal leyo. 

32Wani an min ala agi djib’eregi yam ahle suma kur duniyad’ina d’i. Sama ve nga 
atchad’a d’uo na, mi djib’erî yam ahlena hi Salad’ina á lum tam djivid’a. 

33Wani sama vatchad’ina, mi djib’erî yam ahle suma kur duniyad’ina á lamamba 
tat djivid’a. 

34Atchad’a ki gor weid’a ni teteng. Gor weid’a ti djib’erî yam ahlena hi Salad’ina, 
kayam ti kak yed’et ki tat pet. Wani atcha d’a ti ve ndjufîd’a, ti djib’erî yam ahle 
suma kur duniyad’ina á le ndjuvut tam djivid’a mi. 

35An de hina ni djivid’a kagiya. An gunugi ni dauna avorogi d’i, wani an min ala 
agi tid’igi ni d’ingêr kur sunda hi Salad’id’a bei djib’era ba. 

36Wani sama lara pî ma djib’er ala gorom mba weid’a bizat kal wa ni, le mi djib’er 
kurum ala ti ve mandjufâ ni, mi le ni vama hurum minima. Ar goromba ti ve 
mandjufâ, mi le nga ni tcho d’i. 

37Wani sama djib’er kurum ala goromba ti ve mandjufâ d’uo ni, le mi djib’er 
kurum na ni, ar mi le vama hurum minima mi. 

38Hina mi, sama he goromba ndjufîna, mi le ni djivid’a, wani sama he goromba 
ndjufâ d’uo na, mi le ni djivid’a kala. 

39Ata yima atchad’a ndjuvut mi nga ki iram tua na, gata ti djinid’u. Wani le 
ndjuvut mit wa ni, ti but wa woi kur gata á ve ndjuf ma ndat minima. Djivid’a ti ve 
ni kretiyêna hol. 

40Wani an djib’er ala le d’i kak hawa bei ve ndjufâ ni, djivid’a kala. An djib’er ala 
ni Muzu’â hAlonina ba, mi zud’un á ded’a. 

1 Korente-na 8 

KRETIYÊNA KI SUMA BEI WALONA 
(8.1–11.1) 

Ni zla d’a yam vama a hum mi fileinina 

1Agi djobon yam ahle suma a ngad’azi buzuna mi fileinina. Ei pet wei ala: Ei nga 
ki wed’a. Wani wed’a nga d’i mbut sana yamba ad’enga, wani od’a nga d’i wuli 
nakulo kur he gagazid’a. 

2Le sana mi djib’er ala mam we va ni, mam we nga tetet tuo tua. 

3Wani sama le yam Alonina, Alona nga mi wumu. 

4Hina, yam ted’a hahle suma a ngad’azi buzuna mi fileinina, ei wei ala: Fileina ni 
vama gagazi kur duniyad’a ka hî d’i, wani Alona ni tu go. 

5Le ahle suma a yazi ala alona na a nga akulo, d’oze a nga yam andagad’a d’igi 
alona ablaud’a mi nga, suliyod’a ablaud’a a nga na mi, 

6wani yam eya, Alona ni tu, nAbuya, ni Ma ahlena pet a tcholï atama; ei ni sum 
mama mi. Ei wei ala Salad’a ni tu mi, ni Jesus Christ, ni Ma ahlena pet a nga kama; 
ei nga karid’a ni yam mam mi. 

7Wani suma pet a we nga ad’u gagazi ndata d’i. Suma dingâ a hat ki fileina, le a te 
te ma hina na ni, a djib’er ala ni te ma a ngad’am buzuna mi fileinina gagazi. 
Kayam djib’er ra kuruzid’a namangeîd’a, azi mbut ndjendjed’a yam te ma hina na. 

8Ni yam tena ba, ei mba hud’i go gen Alona d’i. Le ei teya, d’oze ei tei d’uo pî, ei 
nga fei va kua d’i. 

9Agi suma mbud’ugi gro vutina, agi gologi tagi djiviya. Ar agi mbud’ugi vama puk 
suma amangeîd’a kur he gagazid’a d’i. 

10Le sama amangeîna wang ang ma wahlenina ang nga te tena kur gonga hi 
fileinid’a ni, we mang ndata mba d’i zut ma amangeî máma á tahle suma a 
ngad’azi buzuna mi fileinina d’uo zu? 

11Ni yam we manga ba, ang b’lak wiyeng ma amangeî ma Christ mi mit kama zu? 

12Wani ata yima agi lagi tchod’a mi b’oziyogi suma amangeîna, agi hazi mbilâ 
kuruzi mi na, agi lagi tcho ndata ni mi Christ tamba. 

13Kayam ndata, le tena ba mi b’lak wiyena ni, an dok ni te hliuna á mbut vama 
puk wiyena kä d’i. 

1 Korente-na 9 

Ahle suma nda’â ki sunda hi ma a sunuma 

1An ni gor vuta d’uo zu? An ni ma a sunuma d’uo zu? An we Jesus Saleina d’uo zu? 
Agi ni sun man nda led’a yam Salad’id’a d’uo zu? 

2Le suma dingâ wan ngala an ni ma a sunuma d’uo pî, agi wagi ala gagazi, an ni 
ma sun magina. Agi ni vama taka yam sun manda yam Salad’id’a. 

3Wana ni zla d’a an nga ni hulongôt mi suma a nga hal á van ki zlad’ina: 

4An nga kad’enga ná te ná tche yam sun manda mi d’uo zu? 

5An nga kad’enga á ve kretiyêd’a d’igi suma a sunuzi suma dingâ ki Salad’a 
b’oziyoma ki Pierre a nga le na mi d’uo zu? 

6D’oze an ki Barnabas, ami tamid’a ndagami á d’elemi tami bei le sunda á fe te 
mamina mi d’uo zu? 

7Azigar ma lara ba, mi i dur ayîna, mi wurak tam ki bege mamba ge? Sama pe 
guguzlu ma bei tat vud’utna nga zu? Sama pol tumiyôna ma ba bei tchazi 
ambirizina nga zu? 

8An de ni zlad’a hi sumid’a hawa zu? Gata hi Moise-sa de na mi d’uo zu? 

9D’igi a de kur gata hi Moise-sa na ala: Ar ang nik gad’id’a avun amuhlâ ata yima 
nga mi to awunina d’i. Alona mi de na ni yam amuzleina zu? 

10Mi de na ni kayam ei d’uo zu? Gagazi, mi de zla ndata ni yam eya. Kayam sama 
nga mi zuma ki sama nga mi to awunina, azi nga le sun mazid’a ki hur ma tinda á 
ve b’rau mazid’a ata yima duta. 

11Le ami zarami andjafâ ahlena hi Muzu’îna kurugiya, le ami nga dud’umi ahle 
suma yam andagad’a ka hina abogiya ni, ni vama ngol ma kalâ zu? 

12Le suma dingâ a nga lagi na ni, ami lami na kal luo zu? Wani ami lami nga na d’i! 
Ami vami tami kur ahlena pet, tala ami d’elemi lovot Zla d’a Djivid’a hi Christ-sa 
d’a d’i. 

13Agi wagi tetet ala suma a nga le sunda kur gong nga kud’ora hAlonid’ina, a nga 
fe te mazina ni kua. Suma a nga ngat ahlena ata yima ngal ahle suma ngat 
buzunina, a fe te mazina ni kua mi. 

14Kayam ndata, Salad’a mi he vuna ala: Suma a nga tchi wal Zla d’a Djivid’ina, a fe 
te mazina ni kua mi. 

15Wani an le nga na d’i! An nga ni b’irigi ni kayambala an halî va abogiya d’a d’i. 
Le sana nga mi las vama an nga subur tan kama ni, an mit pî ni hotei. 

16Ata yima an nga ni tchi wal Zla d’a Djivid’ina, an nga ni subur tan ndi. Ni vama a 
tinindji kan mbeî á led’ina. Le an nga ni lum mbuo ni, ni zla d’a hohoud’a kanu. 

17Le an le ni kur min manda ni, wurak manda nga. Wani le an min le d’uo pî, ni 
mbeî kan á led’a, kayam me ni sun nda Alona mi handji abon á led’id’a. 

18Wurak manda ni me ge? Wurak manda ni tchi d’a an nga ni tchi wal Zla d’a 
Djivid’a hawad’a. Ata yima an nga ni tchi wal Zla d’a Djivid’ina, an nga ni hal va 
abo sa d’i. 

19An nga ni magom hi sa d’i, wani an mbut magoma hi sumina pet, kayam an fe 
suma ablaud’a ngola. 

20Ata yima an nga ni le sunda aduk Juif-fîna, an mbut tan d’igi ma Juif-fâ na á fazi 
mi. An nga ad’u gata hi Moise-sa d’uo pî, ata yima an nga ni le sunda aduk suma a 
ge yazi kä ad’u gatina, an mbut d’igi ma ge yam kä ad’u gatina na á fazi mi. 

21Hina mi, ata yima an nga aduk suma bei we gatina, an mbut tan d’igi azi na, 
wani an nga ad’u gat ndata d’i, kayam á faziya. Nala, an ge nga ni yan kä ad’u gata 
hAlonid’a d’uo na d’i, kayam an ge yan kä ad’u gata hi Christ-sa. 

22Aduk suma amangeîd’a kur he gagazid’ina, an mbut tan d’igi azi na á faziya. An 
le ki suma hina pet á sut suma hiuna adigaziya. 

23An le hina pet ni yam Zla d’a Djivid’a á fe wurak manda kua. 

24Agi wagi tetet ala suma a nga ringâ pet ata yima a tok á ringîna a ringî á ve va, 
wani sana tu mi fe ni mamu. Agi ringîgi hina mi á fagi wuraka. 

25Suma a nga ringâ pet a nga ve tazi ad’enga kur ahlena pet á fe avaval la mba d’i 
b’lak keid’a. Wani ei nga vei tei ad’enga ni yam avaval la bei b’lak kei ba d’a. 

26Kayam ndata, an nga ni ring iran sod’a yam vama sä avorona. An nga ni tum va, 
nga ni tum mbloka hawa fufulok ki. 

27Wani an nga ni d’el tanu, nga ni le tan magomba kayambala bugol an tchi wala 
mi suma hiunid’a, an tanda ni mbut ni vama ara woina d’i. 

1 Korente-na 10 

Ar agi gologi tagi djivi ki fileina 

1B’oziyona, an nga ni gagi humagi yam vama mba yam abuyoi ngolo suma a tit 
ad’u Moise-sâ. Azi pet nad’u d’ugula, azi djak alum ma ngol ma Tchereuna pet mi. 

2Kur d’ugula, kur alum ma ngolâ, azi pet a lazi batemba zlapa tu ki Moise. 

3Azi pet a te ni tena hAlonina. 

4Azi pet a tche ni mbina hAlonina mi, kayam azi tche ni mbiyo ma lawï ata 
ahinad’a hAlona d’a nga d’i tit blogozid’a. Ahina ndata ni Christ. 

5Wani suma ablaud’a adigazi a le nga Alona tam djivi d’i. Kayam ndata, a bo woi 
kur fulâ. 

6Ahle ndazina a arî vama simata keya: Ar ei lei d’od’ok ka tchod’a d’igi azi na d’i. 

7Ar ei tuwalei fileina d’igi suma dingâ adigazi a le na d’i, d’igi mbaktumba 
hAlonid’a ti de na ala: Azi kak kä á ted’a, á tched’a. Bugola, a tchol akulo á luna. 

8Ar ei lei mizeuna d’igi suma dingâ adigazi a le na d’i, kayam suma dingâ adigazi a 
le hina, a bo 23 000 kur bur ma tuna. 

9Ar ei kugi Salad’a d’igi suma dingâ adigazi a kugum hina ba guguyona a tchazi 
woi na d’i. 

10Ar agi guruyôgi d’igi suma dingâ adigazi a gureî hina ba malaika ma tchi suma 
b’lagazi woi na d’i. 

11Ahle ndazina a mba kazi hina, ni vama taka mi suma dingâ. A b’irizi kur 
mbaktumba hAlonid’a á gad’ei ei suma atchogoi d’a dabid’a ti mba keina. 

12Kayam ndata, le sa mi djib’er ala mi ni tchola ni, mi gol tam djiviya ar mi puk kä 
d’i. 

13Kuk ka lara ge pet ta nga d’i kugugid’a nandjaf kuk ka nga d’i kuk sumid’a mi. 
Alona ni Ma d’engzengâ, mba mi ar kuka kal yam ad’eng magid’a d’i, wani kur 
kuka, mba mi hagi lovota á ndagi woi kur á vagi tagi ad’enga. 

14Buniyôn suma an le kagi heîna, agi walagi woi dei ki filei ma tuwala. 

15An nga ni dagi zlad’a ni d’igi mi suma ned’a na: Agi kagi ir zla d’a an data. 

16Agi djib’eregi yam kop ma ei nga lei mersi mAlona kama. Ata yima ei nga 
tchuma, ei lei ni darigïd’a ki buzuna hi Christ-sâ d’uo zu? Avungô ma ei nga 
mbruguma, ata yima ei nga tuma, ei lei ni darigïd’a ki hliuna hi Christ-sâ d’uo zu? 

17Kayam avungôna ni tu. Ei ablauna pî, ei ni hliu ma tuna, kayam ei tei navungô 
ma tu máma. 

18Agi gologi Israel suma a nga te vama a ngad’am buzunina. Azi nga le ni darigïd’a 
kAlona ata yima ngal ahle suma ngat buzuna mi d’uo zu? 

19Kayam ndata, an de nana? An de nala: Fileina d’oze vama a ngad’am mi fileinina 
ni va zu? 

20Nga na d’i! Wani vama andjaf suma dingâ a nga ngad’am mi muzuk ma teteng 
ma tcho ma fileinina, nga ni mAlona d’i. Wani an min ala agi lagi darigïd’a ki 
muzuk ma teteng ma tcho ma fileina d’i. 

21Agi ndak á tchagi kopma hi Salad’ina ki kopma hi muzuk ma teteng ma tcho ma 
fileina zlapa tu d’i. Agi ndak á kagagi avun tabulâ hi Salad’ina ki tabulâ hi muzuk 
ma teteng ma tcho ma fileina zlapa tu d’uo mi. 

22Na ni ei min djiwi Salad’a á le yungôra kei zu? Agi djib’eregi ala ei kalam 
kad’enga zu? 

Ar agi lagi ahlena pet ni yam subura hAlonid’a 

23Suma dingâ adigagi a nga dala: Ahlena pet a han lovota kazi á led’a. Gagazi, 
wani ahle suma dingâ a nga djivid’a á led’a d’i. Ahlena pet a han lovota kazi á 
led’a, wani ahlena pet a nga djivid’a á wul sana akulo kur he gagazid’a d’uo mi. 

24Ar sa mi hal vama lum mam tamba djivid’ina d’i, wani ar mi halî vama le 
wiyema tam djivid’ina. 

25Ar agi tagi hliuna pet ma a nga guzum mbei ad’u su’îna bei djib’eregi kam 
kurugi krovo ba. 

26D’igi mbaktumba hAlonid’a ti de na ala: Andagad’a kahle suma kurutna pet a ni 
hi Ma didinina. 

27Le sama bei he gagazid’a mi yagi yam tena, le agi min á id’a ni, agi tagi ahlena 
pet suma mi tinigizi avorogina bei djib’eregi kazi kurugi krovo ba. 

28Wani le sama dingâ mi dagi ala: Hliu máma a ngad’amî buzuna mi fileina ni, ar 
agi tagizi d’i, yam sama dagina ni yam djib’er ra krovod’a. 

29An nga ni de ni yam djib’er ra kurugi krovod’a d’i, wani ni yam djib’era hi sama 
dingîd’a. Sana tu adigagi mba mi djobon ala: Ni kayam me ba, djib’era hi sama 
dingîd’a ti ka sariyad’a kan an ma zla nga kan nduo na ge? 

30Le an le mersi mAlona yam vama an nga ni tuma ni, ni kayam me ba, a lazan 
yam te ma an le mersi mAlona kama ge? 

31Le agi nga tagiya, le agi nga tchagiya, d’oze le agi nga lagi ni va ni, ar agi lagi 
ahlena pet ná subur Alona. 

32Ar agi lagi vama dap asem Juif-fâ d’oze andjaf suma dingâ d’oze Toka hAlonid’a 
d’uo mi. 

33Ar agi lagi d’igi an na. An lahlena pet ná le suma tazi djivid’a. An nga ni hal vama 
lan an tanda djivid’ina d’i, wani vama le suma ablaud’a ngola tazi djivid’ina, 
kayam azi fe suta. 

1 Korente-na 11 

1Agi hlagi balum asen d’igi an hle balum asem Christ-sâ na. 

TITA HI TOKID’A KI LOVOT TA KUD’OR ALONID’A 
(11.2–14.40) 

Ar atchad’a ti zlup ahlena kat á kud’or Alona 

2An nga ni suburugi kayamba agi nga djib’eregi kan kur ahlena peta, agi nga 
tid’igi yam hat ta an had’agizid’a mi. 

3Wani an min ala agi wagi ala Christ ni yam andjofâ pet, mandjufâ ni yam 
amamba, Alona ni yam Christ mi. 

4Le mandjuf ma lara ma nga mi tchen Alona d’oze nga mi djok vun Alona kur 
Tokina, le mi zlup va kamu ni, mi mbut ni Christ zulona. 

5Wani atcha d’a lara d’a nga d’i tchen Alona d’oze nga d’i djok vun Alona kur 
Tokid’a, le ti zlup nga va kat tuo ni, ti mbut ni ndjuvut zulona. Ndat ni d’igi atcha 
d’a wel yat teid’a na. 

6Wani le atchad’a ti zlup va kat tuo ni, djivid’a ti wel yat teyo. Wani le ni zulona 
yam atchad’a á wel yat toze á ngat yad’u ni, djivid’a ti zlup va kad’u. 

7Nga djivid’a mandjufâ mi zlup va kam kur Toka d’i, kayam mam hle tam dedege 
ni d’igi Alona na, ni d’igi subur mamba na mi. Wani atchad’a ni subura hi 
mandjufîd’a mi. 

8Wani Alona mi le nga mandjufâ ata atchad’a d’i, wani mi latchad’a nata 
mandjufâ. 

9Mi le mandjufâ ni yam atchad’a d’i, wani mi latchad’a ni yam mandjufâ. 

10Kayam ndata, ar atchad’a ti zlup va kad’u. Ni vama taka ala ti ge yat kä ad’u 
ad’enga hi ndjuvuta yam malaikana. 

11Wani avok Salad’a atchad’a ti nga wala ki mandjufâ d’i, mandjafâ mi nga wala 
katcha d’uo mi. 

12Kayam me Alona mi latchad’a nata mandjufâ, atchad’a ti vut mandjufâ ni ndat 
mi. Ahlena pet a tcholï nata Alona. 

13Agi tagi kagi ir zla ndata. Le atchad’a nga d’i tchen Alona kur Toka bei zlup va 
kad’u ni, ni djivid’a zu? 

14Djib’er ra gagi ki d’a tata had’agi nga ala le mandjufâ mi ar tumus sa kamba 
fiyaka ni, ni zulona d’uo zu? 

15Wani le atchad’a ti ar tumus sa kata fiyaka ni, ni subur mata, kayam Alona mi 
hattchi ná zlup yad’u. 

16Wani le sa min á tchi tuguyod’a yam zla ndata ni, ar mi wala ami d’oze Toka 
hAlonid’a ti nga ki zla d’a ding yam hat ndata d’i. 

Mbruka havungônid’a 
(Gol Mat 26.26-29, Mar 14.22-25, Luc 22.15-20) 

17Wani an nga ni gad’agi ni gad’a, an nga ni suburugi ni subura d’i, kayam ata 
yima agi nga togogina, agi nga lagi tchod’a kal djivid’a. 

18Avok an hum ala ata yima agi nga togogi tuna, wala nga adigagiya. An djib’er ala 
zla d’a gagazid’a nga kur de ndata. 

19Djivid’a wala mba adigagi hina á we suma gagazi suma adigagina. 

20Kayam ndata, ata yima agi nga togogina, agi nga tagi ni tena hi Salad’ina d’i. 

21Ata yima agi nga avun tenina, nge nge pî nga mi b’at tam á hle te mama. Kayam 
ndata, suma dingâ a nga ki meid’a, suma dingâ a nga gurut mi. 

22Na ni agi tagi nga kaziyagi ma agi tagi tchagi kuana d’uo zu? Na ni agi gologi 
Toka hAlonid’a is á mbut suma a nga ki va d’uo na zulona zu? An dagi nana? An 
suburugi kayam ndata zu? Nga na d’i! An ndak á suburugi kayam ndata d’i. 

23Wana ni vama an vum abo Salad’a ni hagizina: Salad’a Jesus kur andjege d’a a 
hum abo sumid’a, mi hlavungôna. 

24Kid’a mi le mersi mAlona kamba, mi mbrugum kä, mi dala: Ma wana ni hliwin 
ma an hum mbei kagina. Ar agi lagi hina á djib’eregi kanu. 

25Bugol tena, mi hle kopma hina mi, mi dazi ala: Kop ma wana ni vun ma djin ma 
awilina hAlona ma mi djinim ki buzuwana. Ata yima lara ma agi nga tchagizina, 
ar agi lagi hina á djib’eregi kanu. 

26Ata yima lara ge pet ma agi nga tagi avungôna, agi nga tchagi kop mámina, agi 
nga tchagi ni wala matna hi Salad’ina gak mba mamba. 

27Kayam ndata, le sama lara ma nga mi tavungôna hi Salad’ina d’oze mi tche kop 
mama ata lovod’om mbuo ni, mi le ni tchod’a ki hliuna ki buzuna hi Salad’ina mi. 

28Hina wani, ar nge nge pî mi hal hurum tua ba, mi tavungôna, mi tche kop máma. 

29Kayam le sana nga mi tavungôna nga mi tche kopma bei mi wad’ud’a ala ni 
hliuna hi Salad’ina ni, mi te mi tche sariyad’a kamu. 

30Ni kayam zla ndata ba, suma ablaud’a adigagi a nga tugud’eid’a, suma 
homozed’a a nga, suma dingâ ablaud’a a bo wa mi. 

31Wani le ei nga kei sariyad’a yam teya ni, sariyad’a hAlonid’a mba d’i vei d’i. 

32Wani ata yima Salad’a mi kei sariyad’a keina, mi gad’ei ni gad’a, kayam 
sariyad’a hAlonid’a ti vei ki suma bei he gagazi suma yam andagad’ina tu d’i. 

33Kayam ndata, b’oziyona, ata yima agi nga togogi avun tena hi Salad’ina, ar agi 
djubugi tagiya. 

34Le sana meid’a tchumu ni, ar mi teï avo hatamu, kayam Alona mi kagi sariyad’a 
kagi ata yima agi nga togogi kuana d’i. Fata an mbaza hatagid’a, an mba ni min 
ahle suma a arâ. 

1 Korente-na 12 

He d’a hawa d’a Muzu’â hAlonina nga mi heizid’a 

1B’oziyona, an min ala agi wagi ad’u he d’a hawa d’a Muzu’â hAlona nga mi 
heizid’a woi tetet. 

2Agi wagi ala kid’a agi ni suma bei wAlona tua d’a, suma a nga tanagi bugol filei 
ma ngela d’igi azi min na. 

3Kayam ndata, an min agi wagi woi tetet ala sama Muzu’â hAlona nga mi tagam 
lovotina, mi ndak á dala: Jesus ni sama a gum vunina d’i. Wani sama ndak á dala: 
Jesus ni Salad’a ma bei Muzuk ma bei tchod’a ba na mi tagam lovotina nga d’uo 
mi. 

4He d’a hawad’a hi Muzu’îd’a teteng nga, wani ni Muzu’â hAlona ma tu máma ba, 
mi had’u. 

5Lovot ta le sunda teteng nga, wani Sala ma ei nga lum sundina mi ni tu. 

6D’al ma le sunda teteng nga, wani Alona tu ni ma nga mi hei d’alâ á lum sundina. 

7Muzu’â hAlonina nga mi tak nge nge pî he d’a hawa mamba á le sun nda djivid’a 
mi suma toka pet. 

8Muzu’â hAlonina nga mi he sana tu á de zlad’a ki ned’a. Ni Muzuk ma tu máma 
ba, nga mi he mi sama dingâ á de zlad’a ki wad’ud’a mi. 

9Ni Muzuk ma tu máma ba, nga mi he mi sama dingâ gagazi d’a hed’a, nga mi he 
mi sama dingâ á sut suma tugud’eid’a teteng. 

10Muzu’â nga mi he mi sama dingâ á lahle suma atchapma, ma dingâ á djok vun 
Alona, ma dingâ á wal ir muzuk ma teteng ma ka zlad’a ki ma gagazina. Mi he mi 
sama dingâ á de vuna hi suma tetengâ, ma dingâ á väd’u vuna hi suma tetengâ 
woi mi. 

11Ni Muzuk ma tu máma ba, nga mi lahlena wana pet. Mi b’rau he d’a hawad’a 
teteng mi nge nge pî ata min mamba. 

Hliu tad’a ni tu; ir hliu tad’a nablaud’a 

12Hliu tad’a ni tu, wani ir hliu tad’a nablaud’a. Ir hliu tad’a tutu pet le nablaud’a pî, 
hliu tad’a ni tu. Christ ni hina mi. 

13Kayam Muzuk ma tu máma ba, mi lei batemba á mbud’i hliu ma tuna, le ni Juif-
fâ d’oze andjaf suma dingâ, d’oze magumeina d’oze gro vuta, ei pet tchei ni kur 
Muzuk ma tu máma mi. 

14Hliu tad’a nga ni ki ir hliu tad’a tu d’i, wani ti ni ki ir hliu tad’a ablaud’a. 

15Le asema mi dala: An nga nabona d’i, an nga ni hi hliu tad’a d’uo mi ni, zla d’a de 
ndata mba d’i walam mbei ki ir hliu tad’a zu? 

16Le humba ti dala: An nga ni ira d’i, an nga ni hi hliu tad’a d’uo mi ni, zla d’a de 
ndata mba d’i walat tei ki ir hliu tad’a zu? 

17Le hliu tad’a pet ni ira ni, sana mba mi humî ki me ge? Le hliu tad’a pet ni 
humba ni, sana mba mi hisî ki me ge? 

18Wani Alona mi tin ir hliu ta d’a lara ge ata yat d’igi mam min na. 

19Ladjï ir hliu tad’a ni tu ni, hliu ta d’a peta ni lara ge? 

20Wani ir hliu tad’a nablaud’a, wani hliu tad’a ni tu mi. 

21Ira ti ndak á de mabona ala: An mining nguo d’i. Yamba ti ndak á de masema 
ala: An mining nguo d’uo mi. 

22Nga na d’i! Ir hliu ta d’a suma a djib’er ala ti namangeîd’a d’a, zlat nga. 

23Ir hliu ta d’a ei golot ala ti ndak nga á hud’a d’uo d’a, ei nga hut hud’a kala. Ir 
hliu tei d’a ei nga ndat tei abu d’uo d’a pî, ei nga ngomot ngom mba kala. 

24Wani ei nga ngomei ir hliu ta d’a djif fa kala na d’i. Wani Alona mi tin ir hliu 
tad’a tu ata lovota á subur ra ti ndak nga va d’uo d’a, kal ir hliu ta d’a ara. 

25Kayam ndata, wala nga aduk hliu tad’a d’i, wani ir hliu tad’a teteng pet ti nga d’i 
djib’er yam tad’u. 

26Le ir hliu ta d’a tud’a nga kur ndaka ni, suma wana pet a nga ni kur ndaka ki 
sed’et mi. Le ir hliu ta d’a tud’a a nga suburud’u ni, suma wana pet a nga le furîd’a 
zlapa ki sed’et mi. 

27Agi pet ni hliu tad’a hi Christ-sa, nge nge pî ni ir hliu ta ndata. 

28Ni kayam ndata ba, Alona mi tin suma kur Toka. Suma avo’â ni suma a 
sunuzina, suma mbàna ni suma djok vun Alona, suma hindina ni suma hat suma. 
Bugola, ni suma lahle suma ndandalâ, suma dingâ a nga kad’enga á sut suma 
tugud’eid’a teteng, suma dingâ ni suma ndjun suma, suma dingâ ni suma d’op 
suma, suma dingâ Alona mi hazi he d’a hawad’a á de vuna hi suma tetengâ mi. 

29Azi pet ni suma a sunuzina zu? Azi pet ni suma djok vun Alona zu? Azi pet ni 
suma hat suma zu? Azi pet a nga kad’enga á lahle suma ndandalâ zu? 

30Azi pet a ndak á sut suma tugud’eid’a teteng zu? Azi pet ni suma de vuna hi 
suma tetengâ zu? Azi pet ni suma väd’u vuna hi suma tetengâ woina zu? 

31Kayam ndata, ar agi djib’eregi yam he d’a hawa d’a kal tegles sa tetenga. Wani 
ki tchetchemba, an nga ni tagagi lovot ta djivi d’a kala. 

1 Korente-na 13 

Od’a 

1An le nga ni de vuna hi suma ki ma hi malaikanina pî, le an nga ni leod’a d’uo ni, 
zla man nda ded’a ni d’igi kawei ma a nga tumum keng kengâ na, d’oze d’igi 
agileng ma nga mi tchi kling klingâ na. 

2Le an nga ki he d’a hawad’a á djok vun Alona, le an nga ki wed’a á wäd’u zla 
d’a mudurid’a pet, le an nga ki he gagazi d’a ndak á djok ahinad’a woid’a pî, le an 
nga ni leod’a d’uo ni, an ni va d’i. 

3Le an b’rau ahle mana mi suma hohoud’a pet, le an he tan á ngala woi pî, le an 
nga ni le od’a d’uo ni, ndata ni sun nda hawa yaka. 

4Sama od’a nga mi ve tamu, nga mi le djivid’a, nga mi le yungôr ri. Samaod’a nga 
mi subur tam mbi, nga mi le yam mba ad’eng nguo mi. 

5Sama od’anga mi le vama zulo d’i, nga mi hal va kayam tam mbi, hurum nga mi 
zal atogo d’i, nga mi ve sa kurum mbuo mi. 

6Sama od’a tam nga d’i lum djivid’a yam tchod’a d’i, wani tam mbi lum djivid’a ni 
yam gagazid’a. 

7Mi nga mi so tam yam ahlena pet, nga mi he gagazid’a yam ahlena pet, nga mi tin 
hurum yam ahlena pet, nga mi ve tam yam ahlena pet mi. 

8O mamba nga d’i kak didin. Zlad’a hi suma djok vun Alonid’a mba d’i kal leyo, he 
d’a hawad’a á de vuna hi suma tetenga mba d’i dap peyo, wed’a hi sumid’a mba 
d’i kal lei mi. 

9Kayam ei wei nga ad’ud’a tetet ti, ei ndak á djok vun Alona woi tetet tuo mi. 

10Wani fata vama ndak memetna mi mba wa ni, vama bei ndak memetna mba mi 
dap peyo. 

11Kid’a an gogorâ tua d’a, an de zlad’a, an djib’er d’igi gogorâ na. Wani ata yima an 
djeng sanina, an wal lei kahlena hi gogorîna. 

12Ki tchetchemba, ei nga wei woi tetet ti, d’igi sana nga mi gol tam kur kotroma 
na. Wani ata yi máma ei mba wei tei ira ki ira. Wani ki tchetchemba, an we nga 
tetet ti, wani ata yi máma an mba ni we woi tetet d’igi Alona nga mi wan tetet na 
mi. 

13Ki tchetchemba, ahlena hindi a nga: Gagazi d’a hed’a, hur ma tinda kiod’a. Wani 
ma kalazi ki ngolina ni od’a. 

1 Korente-na 14 

Hat ta dinga yam he d’a hawa d’a Muzu’â mi heizid’a 

1Kayam ndata, ar agi halagi ni od’a. Ar agi b’ad’agi tagi yam he d’a hawa d’a 
Muzu’â hAlonina mi hagizid’a, kal pet ná djok vun Alona. 

2Sama nga mi de zlad’a ki vuna hi suma tetengâ, mi de ni mi suma d’i, wani ni 
mAlona, kayam sa nga mi wad’ud’a d’i. Ni kad’enga hi Muzu’â hAlonina ba, mam 
nga mi väd’u zla d’a gagazi d’a nga ngeid’id’a woi abua. 

3Wani sama nga midjok vun Alona, mi de ni mi suma á wuluzi akulo kur he gagazi 
mazid’a, á hazi ad’enga, á b’lengêzi huruzi mi. 

4Sama nga mi de zlad’a ki vuna hi suma tetengâ, mi wulî he gagazi mamba tata 
akulo. Wani sama nga mi djok vun Alonina, mi wulî he gagazi d’a hed’a hi suma 
Tokid’a pet akulo. 

5Kayam ndata, an min ala agi pet dagi zlad’a ki vuna hi suma tetengâ, wani vama 
kalâ, an min ala agi djogogi vun Alonina. Le sana nga mi de zlad’a ki vuna hi suma 
tetengâ ba, le sama ding nga mi vum ad’um mbei abu á wul ki Toka akulo d’uo ni, 
sama nga mi djok vun Alonina mi kalamu. 

6Wani b’oziyona, le an iza hatagi ni dagi zlad’a ki vuna hi suma tetengâ bei ni 
vagizi ad’um mbei abua ni, djivi mata ni me kagi ge? Le an mbaza ni vagi ad’u 
vama Alona mi tagandjina woi abu d’uo, le an tagagi nga wed’a d’uo, le an djok 
vun Alona d’oze an had’agi d’uo mi ni, djivi mata kagi ni me ge? 

7Ahle suma bei arid’a d’igi taulâd’a d’oze adingâ na, le delezi d’a tchina wal nga 
d’uo ni, ni nana ba, sana mba mi we tchina hi taulâd’ina ki tchina hadingîna ge? 

8Wani le adif fa dur ayîna ti bu nga ata yat tuo ni, sama min tam á dur ayîna ni 
nge ge? 

9Hina mi, le agi nga tchagi wala yam zlad’a hAlonid’a ki vuna hi suma tetengâ bei 
vum ad’um mbei teted’u ni, agi dagi ni zla d’a hawa yaka. 

10Andjaf vuna teteng nga kur duniyad’a, wani ma bei de zlad’a ata yama nga d’i. 

11Wani le an we nga vun ma sana nga mi dandjina d’uo ni, mam mbut ni d’igi 
sama dingâ na iranu, an mbut ni d’igi sama dingâ na iram mi. 

12Agi ni hina mi. Kayam agi nga halagi he d’a hawa d’a Muzu’â hAlonina mi 
heizid’a, ar agi b’ad’agi tagi á wulugi Toka akulo kur he gagazid’a. 

13Kayam ndata, sama nga mi de zlad’a ki vuna hi suma tetengâ, ar mi tchen Alona 
ala mi hum he d’a hawa d’a á vum ad’um mbei abua. 

14Wani le an nga ni tchen Alona ki vun ma tetengâ ni, ni muzugan ba, nga mi 
tchena, wani djib’er manda nga kua d’i. 

15An mba ni le ni nana ge? An mba ni tchen Alona ki muzuganu, wani an mba ni 
tchen Alona ki djib’er manda mi. An mba ni hle sawala ki muzuganu, wani an mba 
ni hle sawala ki djib’er manda mi. 

16Le ang nga le mersi mAlona kur muzugangû ni, sama nga kaka kur Toka á 
humbina mba mi dala Amin yam tchen manga ni nana ge? Kayam mam hum nga 
vama ang duma d’i. 

17Le tchen mang nga le mersi mAlonid’a ti ni djivid’a pî, nga d’i wul sa máma 
akulo kur he gagazi mamba d’i. 

18An nga ni le mersi mAlona kayam an nga ni de vuna hi suma tetengâ kalagi pet. 

19Wani kur Toka, an min de zlad’a vahl ki djib’er manda á hat suma dingâ, kal la 
an de zlad’a dudubud’a dogo ki vun ma tetengîd’a. 

20B’oziyona, ar agi djib’eregi d’igi gugureina na d’i. Ar agi kagagi ni d’igi 
gugureina na yam tchod’a, wani ar agi djib’eregi ni d’igi suma a djengâ na. 

21D’igi mbaktumba hAlonid’a ti de na ala: Salad’a mi dala: An mba ni de zlad’a mi 
sum ndazina navun suma dingâ ki vuna hi suma tetengîna mi. Hina pî, sum mana 
a mba humun ndi. 

22Kayam ndata, he d’a hawa d’a de vuna hi suma tetengîd’a ni vama taka yam 
suma bei he gagazid’ina, wani ni yam suma a he gagazid’ina d’i. Wani he d’a hawa 
d’a djok vun Alonid’a ni vama taka yam suma bei he gagazid’ina d’i, wani ni yam 
suma he gagazid’ina. 

23Kayam ndata, le suma Toka ki zlazi pet a nga toka, le agi nga dagi zlad’a ki vun 
ma tetengâ, le suma bei wad’ud’a d’oze suma bei he gagazid’a á tchuk adigagiya 
ni, a mba dagi ala agi ni lilid’a d’uo zu? 

24Wani le agi pet nga djok vun Alona, le sama bei he gagazid’a d’oze sama hawana 
mi kal adigagiya ni, zla ndata mba d’i vum yam tcho mamba, kayam vama mam 
humuma mba mi kam sariyad’a kam mi. 

25Djib’er ra nga ngeid’a kurumba mba d’i nde woi pid’agï. Ata yi máma, mba mi ge 
tam kä, mba mi kud’or Alona, mba mi dala: Gagazi, Alona mi nga adigagiya. 

Ar agi lagi ahlena pet ata lovod’oziya 

26B’oziyona, ei dei nana ge? Ata yima agi nga tokina, sama dingâ nga mi hle 
sawala, ma dingâ nga mi hat suma, ma dingâ nga mi nde ad’u ahlena abu mi, ma 
dingâ nga mi de zlad’a ki vuna hi suma tetengâ, ma dingâ nga mi väd’u zla ndata 
woi abua. Ar agi lagi ahlena pet á ndjun Toka á wulut akulo kur he gagazid’a. 

27Le suma a min á de zlad’a ki vuna hi suma tetengâ ni, ar suma mbà d’oze hindi a 
de zlad’a kal ndata d’i, nge nge pî ki yi mama. Ar ma dingâ mi väd’u zla d’a azi 
data woi mi. 

28Wani le sama djok vuna nga d’uo ni, nge nge pî mi ar bei de zlad’a ki delem 
akulo kur Toka, ar mi de zlad’a mi mam tamba kAlona hol. 

29Ar suma djok vun Alona mbà d’oze hindi a de zlad’a, suma hiuna a ka ir zla d’a 
azi nga data. 

30Wani le Alona mi tak zla d’a vad’ud’a mi sama nga kaka kä na ni, ma nga mi de 
zlad’ina, ar mi ba, ar sa máma mi de zlad’a blangâmu. 

31Agi pet ndagagi á djok vun Alona mi tagiya, kayam suma dingâ a had’a, a sira 
ngingring mi. 

32Ar suma djok vun Alona a ka’î suliyo he d’a hawa d’a Alona mi hazizid’a. 

33Kayam Alona mi yï ná le batranga d’i, wani mi yï ná kagei ki b’leng nga halasa. 
D’igi a nga le kur Toka hi suma hAlona d’a lara ge pet na, 

34ar aropma a kak kur Toka ki vunazi ma du’â, arazi a de zlad’a d’uo mi. D’igi a 
b’ir kur gata hAlonid’a na, ar a ge yazi kä. 

35Le azi min á wäd’u va ni, arazi a djop mandjuviyozi avo. Ni zulona yam atchad’a 
á de zlad’a kur Toka. 

36Ni nana ge? Zlad’a hAlonid’a ti tcholï ni hatagi zu? D’oze, ti mba ni hatagi hol zu? 

37Le sama djib’er ala mi mbut ma djok vun Alona, d’oze le mi djib’er ala Muzu’â 
hAlonina mi hum he d’a hawad’a ni, ar mi wala vama an b’irigizina ni vun ma 
hed’a hi Salad’ina. 

38Wani le mi wat nga d’uo ni, ar agi wum mbuo mi. 

39Kayam ndata, b’oziyona, ar agi b’ad’agi tagi á djok vun Alona, wani ar agi d’elegi 
suma á de zlad’a ki vuna hi suma tetengîna d’uo mi. 

40Wani ar agi lagi ahlena pet ata lovod’oziya, nata yazi mi. 

1 Korente-na 15 

CHRIST MI TCHOLA AKULO ADUK SUMA MATNA, 
KRETIYÊNA A MBA TCHOL MI 

(15.1-58) 

Christ mi tchol akulo aduk suma matna gagazi 

1B’oziyona, ki tchetchemba, an min gagi humagi yam Zla d’a Djivi d’a an tchagizi 
walat ta agi vata. He gagazi magid’a nga d’i sira kat ngingring mi. 

2Le agi nga siragi yam Zla d’a Djivi ndata ngingringû ni, agi mba fagi suta kad’u. 
Le agi vagizi ndinding nguo ni, he gagazi magid’a ni hawa. 

3An hagi ni vama kal tegles ma an vuma: Christ mi mit ni kayam tcho meid’a d’igi 
mbaktumba hAlonid’a ti de na; 

4a tozomu, wani mi tchol akulo aduk suma matna kur bur ma hindina d’igi 
mbaktumba hAlonid’a ti de na; 

5mi nde tam mbei ir Pierre, bugola, mi nde tam mbei ir mam suma a sunuzi suma 
dogo yam mbàna. 

6Bugola, mi nde tam mbei ir mam suma hata kal kikis vahl; ablaud’a adigazi a nga 
ki irazi ini, wani suma hiuna a bo wa. 

7Bugola, mi nde tam mbei ir Jacques; bugola, mi nde tam mbei ir mam suma a 
sunuzina pet mi. 

8Blogozi pet, mi nde tam mbei iran an ma d’igi gor ma a vud’um nga ata yam 
mbuo na na. 

9Kayam an ni tobona hi suma a sunuzina pet, an ndak á yan sama a sunuma d’i, 
kayam an djop vun Toka hAlonid’a heî. 

10Wani yam sumad’a hAlonid’a, an ni ma nga na. Kayam mam van sumad’a ni 
hawa d’i, wani an le sunda kal suma a sunuzi suma dingâ pet. Nga ni an ndi, wani 
ni sumad’a hAlona d’a nga ki sed’enda. 

11Le an ndoze le ni azi pî, ami tchagi wala ni na, agi hagi gagazid’a kat mi. 

Ei mba tchol akulo aduk suma matna mi 

12Le ami tchagi wala yam Christ ala mi tchol akulo aduk suma matna ni, ni kayam 
me ba, suma dingâ adigagi a nga dala suma matna a mba tchol akulo d’uo ge? 

13Wani le suma matna a mba tchol akulo d’uo ni, Christ mi tchol nga akulo d’uo 
mi. 

14Le Christ mi tchol nga akulo aduk suma matna d’uo ni, wal mami d’a tchid’a ni 
hawa, he gagazi magid’a ni hawa mi. 

15Kal pet ami mbud’umi ni suma le glangâs ma aboina yam Alona, kayam ami 
dami ala: Alona mi tchol Christ akulo aduk suma matna. Wani le suma matna a 
mba tchol akulo d’uo ni, Alona mi tchol nga Christ akulo d’uo mi. 

16Le suma matna a mba tchol akulo d’uo ni, Christ mi tchol nga akulo d’uo mi. 

17Wani le Christ mi tchol nga akulo d’uo ni, he gagazi magid’a ni hawa yak, agi 
nga ni kur tcho magid’a tua mi. 

18Le ni na, suma a he gagazid’a yam Christ suma a bona, a ba ni woyo. 

19Le ei tini huri yam Christ ni yam kak meid’a yam andaga d’a ka hid’a go ni, ei ni 
suma hohoud’a kal suma dingâ pet. 

20Wani ki tchetchemba, Alona mi tchol wa Christ akulo aduk suma matna. Mam 
mi Ma tchol akulo avok aduk suma a bona. 

21D’igi matna mba ni yam sama tuna na, hina mi, suma matna a mba tchol akulo 
ni yam sama tuna mi. 

22D’igi suma pet a bo zlapa tu ki Adam na, hina mi, suma pet a mba fe arid’a zlapa 
tu ki Christ mi. 

23Wani nge nge pî mba mi tchol ni ki yi mama; Christ ni ma avogozina pet, bugola, 
suma ala ni mama na a mba fe arid’a kur bur ma mam mba mi hulong kuana. 

24Bugola, dabid’a mba d’i mba. Christ mba mi b’lak muzuk ma teteng ma te 
yamba ki muzuk ma nga mi he vunina ki muzuk ma ad’eng ma kur simetnina pet 
teyo. Ata yi máma, mam mba mi he leud’a mAbum Alona. 

25Kayam ndata, Christ mba mi te leud’a gak Alona mba mi kus yam mam suma 
djangûna, mba mi mired’ezi kä kasemu. 

26Ma djangû ma danan ma mam mba mi b’lagam mbeina ni matna. 

27D’igi a de kur mbaktumba hAlonid’a na ala: Alo ma mi tchuk ahlena ki zlazi pet 
kä ad’u asema. Ata yima mi dala ahlena ki zlazi ped’u na, ei tei wei ala Alo ma mi 
tchugum ahlena ki zlazi pet kä ad’u asema, mi nga aduk ahle ndazina d’i. 

28Ata yima Alona mi tchugum ahlena ki zlazi pet kä ad’u asema, Gorâ tamba mba 
mi ge yam kä ad’u Alo ma mi tchugum ahlena ki zlazi pet kä ad’u asema. Hina, 
Alona mba mi te yam ahlena pepet. 

29Suma a lazi batemba yam suma matnina, a mba le ni nana ge? Le suma matna a 
mba tchol akulo d’uo ni, ni kayam me ba, a lazi batemba kazi ge? 

30Ni kayam me ba, ami nga hami tami avun matna teteu ge? 

31B’oziyona, an nga avun matna burâ ki burâ. Wana ni subur manda kagiya, 
kayam tit mei d’a zlapa ki Christ Jesus Salad’id’a. 

32Wani le an ndjiget kambureina avo Efes ni yam d’alâ hi sana ni, mbiyo ma an 
fuma ni me ge? Le suma matna a mba tchol akulo d’uo ni, ar ei teya, ar ei tcheya, 
kayam avin ei boya, d’igi zla d’a d’ogola ti de na. 

33Agi lobogi tagi d’i: Le sama djivina mi tit ki sama tchona ni, mba mi b’lagamu. 

34Ar agi zlid’igi akulo, ar agi tid’igi d’ingêr, ar agi lagi tchod’a d’i, kayam suma 
dingâ adigagi a we nga Alona d’i. An de hina ná mbud’ugi zulona. 

Suma matna a mba tchol akulo ki ta d’a bei matnid’a 

35Wani sama ding mba mi djop ala: Suma matna a mba tchol akulo ni nana ge? 
Azi mba ndeï ni ki hliu tad’a nana d’a ge? 

36Angî lilid’a zu? Vama ang zaram kä na, bei mi mit tei ba ni, mi deî zu? 

37Vama ang zaram kä na, le ni ir awuna d’oze andjaf vama ding pî, ni mam tamba 
ba, mba mi deî d’i. 

38Alona nga mi he tad’a mandjaf máma d’igi mam min na, nga mi he tad’a mandjaf 
ma lara ge pet mi. 

39Hliu tad’a hahlenid’a pet nga ni tu d’i, tad’a hi sumid’a ni vad’u, tad’a 
hazureinid’a ni vad’u, tad’a haluweinid’a ni vad’u, tad’a hi kulufîd’a ni vat mi. 

40Ta d’a akulod’a ti nga, ta d’a yam andagad’id’a ti nga mi. Wiled’a hi ta d’a 
akulod’id’a ni vad’u, wiled’a hi ta d’a yam andagad’id’a ni vat mi. 

41Wiled’a hafatid’a ni vad’u, wiled’a hi tilîd’a ni vad’u, wiled’a hi tchitchiud’id’a ni 
vat mi, wani aduk tchitchiud’a pî, wile mata ni teteng. 

42Fata Alona mi tchol suma matna akulod’a ni na mi. A tozozi ni ki hliu ta d’a 
matna, mam mba mi tcholozi akulo ki ta d’a bei matna. 

43A tozomî ki hliu ta d’a tcho d’a amangeîd’a, mam mba mi tcholom akulo ni ki ta 
d’a djif fa ad’enga. 

44A tozomî ki hliu tad’a hi sanid’a, mam mba mi tcholom akulo ki ta d’a akulod’a. 

45Kayam mbaktumba hAlonid’a ti dala: Adam mi sama avo’â, Alona mi mbud’um 
sama arina, wani Adam ma danana ni Muzuk ma mi he arid’a mi sumina. 

46Ni ma akulona ba, mi mba avok ki, wani ni ma hliu tad’a ba, mi mba avogo. Ma 
akulona mi mba ni bugolo. 

47Adam ma avo’â, Alona mi lumî kandaga d’a gugud’upa, wani Adam ma mbàna 
mi tcholï nakulo. 

48Sumala ni hi ma yam andagad’ina na, azi ni d’igi mam ma a lum kandaga d’a 
gugud’upina na. Sumala ni hi ma akulona na, azi ni d’igi mam ma tcholï akulona 
na mi. 

49Ki tchetchemba, ei hlei tei ni d’igi sama a lum kandaga d’a gugud’upina na, wani 
ei mba hlei tei d’igi sama tcholï akulona na mi. 

50B’oziyona, vama an min dagizina ba wana: Vama a lum ki hliuna ki buzunina mi 
ndak á kal kur leud’a hAlonid’a d’i, vama matna mi ndak á zlap ki vama bei matna 
d’uo mi. 

51-52Gola! An nga ni dagi zla d’a mudurid’a: Ei mba boi pet ti, wani fata adif fa 
dananda ti tchid’a, ei mba mbud’i pet atogo zak d’igi ir ra tchemba na. Kayam ata 
yima ti tchina, suma matna a mba tchol akulo ki ta d’a bei matna, ei mba mbud’i 
pet mi. 

53Kayam ndata, ta d’a matna mba d’i tchuk ta d’a bei matna, sama matna mba mi 
tchuk ta d’a bei matnid’a mi. 

54Fata ta d’a matna ti tchuk ta d’a bei matnid’a, ta matna mba tchuk ta bei 
matnid’a mi, ata yi máma, zla d’a a b’irit kur mbaktumba hAlonid’a ala: Kusa ndak 
wa memet, matna a b’lagam wa woyo d’a mba d’i ndaga. 

55Ang matna, ayî mang ma kusa mi nga ni lara ge? Ang matna, ad’engêng ti nga ni 
lara ge? 

56Ad’enga hi matnid’a ni tchod’a, ad’enga hi tchod’id’a ni gata mi. 

57Wani mersi mAlo ma hei ad’enga á kusa zlapa ki Saleina Jesus Christ-sâ. 

58Kayam ndata, b’oziyon suma an le kagi heîna, agi tchologi ngingring bei gigeta 
ba. Agi igi avogovok kur sunda hi Salad’id’a, kayam agi wagi ala sun magi d’a yam 
Salad’id’a nga ni hawa d’i. 

1 Korente-na 16 

HE D’A HAWAD’A HI KRETIYÊNID’A 
(16.1-4) 

He d’a hawa d’a yam b’oziyoinid’a 

1Wani yam he d’a hawa d’a agi nga togot yam suma hAlona suma sä Jerusalem-
mid’a, ar agi lagi d’igi an he vuna mi Tok ka teteng nga Galat-ta na. 

2Kur bur ma dimas ma lara ge pet, ar nge nge pî mi tin bege d’a mi fat nga d’a yam 
fe mambid’a irat vat á ngomba. Ar agi djubugi ni mba manda mbeî d’i. 

3Fata an mbazid’a, an mba ni sun suma agi manazina ki mbaktum mba depa ki he 
d’a hawa magid’a mi suma Jerusalem-ma. 

4Wani le ndak kan á id’a mi ni, azi mba i ki sed’enu. 

NGA HURÂ HI PAUL-LÂ KI DEP MAM MBA GED’A 
(16.5-24) 

Nga hurâ hi Paul-lâ 

5An mba ni i Maseduwan tua ba, an iza hatagiya, kayam an nga hurun á i 
Maseduwan avogo. 

6An mba ni kak hatagi ndjö, gak vun simetna kla. Bugola, agi mba ndjunun ata 
yima an mba ni i kuana. 

7An min gologi ni kasen akulo go d’i, wani an djib’er ala le Salad’a mi mina ni, an 
mba ni kak ki sed’egi burâ tcha. 

8Wani an mba ni kak ka hî kur Efes gak bur ma Pantekot-na, 

9kayam Alona mi mal lovota avoron á lum sunda ngola, wani suma djangûna a 
nga ablaud’a mi. 

10Le Timote mi iza hatagiya ni, ar agi vum atagi djiviya, kayam mam nga mi le 
sunda hi Salad’id’a d’igi an na. 

11Ar sa golom is si, wani ar agi ndjunum kur tit mamba ki b’leng nga halasa, tala 
mam mba fanu d’a, kayam an nga ni djubum ka hî ki b’oziyoina. 

12Wani yam zlad’a hi wiyeina Apolos-sa, an tchenem ngola kayam mi iza hatagi 
zlapa ki b’oziyoi suma dingâ. Wani mam min á iza ka tchetchem mbi, wani fata 
mam fe wa lovota ni, mam mba mi iza tua. 

Tchen nda dananda hi Paul-la ki dep mamba 

13Ar agi kagagi ki ndjola, ar agi tchologi ngingring kur he gagazid’a, ar agi vagi 
tagi ad’enga mi. 

14Ar agi lagi sun magid’a pet ni ki od’a. 

15B’oziyona, agi wagi suma avo hi Estefanas-sâ, azi ni suma a mbut huruzi avok 
avo Akai-na. Azi he tazi á le sunda mi suma hAlonina. 

16Kayam ndata, an nga ni tchenegiya, ar agi gagi yagi kä ad’u suma hina na ki 
suma a nga le sunda zlapa ki sed’ezina pet mi. 

17An le furîd’a yam mbad’a hi Estefanas azi ki Fortunatus ki Akaikus-sa. Agi nga ki 
sed’en nduo pî, azi han vama kid’agana. 

18Azi b’lengên hurun d’igi a b’lengêgi hurugi na mi. Djivid’a agi hugi suma hina na. 

19Tok ka teteng nga avo Asi-d’a ti gagi depa. Akila azi ki Prisil ki Tok ka nga d’i tok 
avo hatazid’a, a gagi depa ki simiyê Salad’a mi. 

20B’oziyoi suma a nga ka hina, a gagi depa. Agi gagi tagi depa ki furîd’a. 

21Wana ni dep pa an Paul ni b’irit kabonda. 

22Sama nga mi le yam Salad’a d’uo na, ar Alona mi gum vuna. Maranata, nala, 
Salamina, ang mbeya! 

23Ar sumad’a hi Salad’a Jesus-d’a ti kak ki sed’egiya! 

24Agi suma nga zlapa tu ki Jesus Christ-sâ, an le kagi pet. 

2 Korente-na 

2 Korente-na 1 

Dep pa ged’a hi Paul-la 

1Ni an Paul ma a sunuma hi Jesus Christ-sâ yam minda hAlonid’ina, zlapa ki 
wiyeina Timote. Ami nga b’irimi mbaktum mba wanda mi agi Toka hAlona d’a 
nga kur Korente-d’a ki suma hAlona suma avo Akai-na ki zlazi pet mi. 

2Ar Alona Abuya ki Salad’a Jesus Christ a vagi sumad’a ki b’leng nga halasa. 

Paul mi le mersi mAlona 

3Ar ei lei mersi mAlona, Abu Saleina Jesus Christ, Abui ma we hohowa sumina, ni 
Ma nga mi b’leng hur suma ata yima lara ge petna. 

4Nga mi b’lengêmi hurumi kur ndak mamid’a pet, kayam ami fami ad’enga á 
b’lengêmi hur suma a nga kur ndak ka lara ge pet ki b’leng hur ma Alona tamba 
nga mi b’lengêmi ki hurumina. 

5D’igi ami fami ndaka ngola zlapa ki Christ na, Alona nga mi b’lengêmi hurumi 
ngola yam Christ mi. 

6Le ami nga fami ndaka ni, ná b’lengêgi hurugi á sud’ugiya. Le ami hurumi b’lengâ 
ni, ná b’lengêgi hurugiya, kayam agi vagi tagi ad’enga kur ndak ka ami nga kuruta 
mi. 

7Kayam ndata, ami tinimi hurumi kagi ngola. Ami wami ala le agi nga fagi ndaka 
zlapa tu ki sed’emiya ni, Alona mba mi b’lengêgi hurugi zlapa tu ki sed’emi mi. 

8B’oziyomina, ami minimi ala agi wagi ndak ka ami fat kur ambas sa Asi-d’id’a. 
Aneka ngola kal kamiya, ti kal yam ad’engêmi gak hur mami ma tinim ala ami 
mba sud’umi woyo na dap da’! 

9Ami djib’eremi kurumi ala ami mba bami ni woyo. Kayam ndata, ndak mamid’a 
ti zud’umi á tinimi hurumi yam ami tami d’i, wani ni yam Alo ma tchol suma 
matna akulona hol. 

10Mam ma sud’umi woi avun matnina, mba mi sud’umi woi kua. Ami tinimi 
hurumi kam ala mam mba mi sud’umi woi kua d’ei. 

11Ar agi ndjunumi kur tchen magid’a mi. Hina wani, Alona mba mi hum tchenda 
hi suma ablaunid’a kamiya. Kayam ndata, suma ablaud’a a mba le mersi mAlona 
yam djivi d’a mi lat kamid’a. 

PAUL KI TOK KA KORENTE-D’A 
(1.12–7.16) 

Paul mi mbut nga hur mama ni kayam me ge? 

12Ami nga suburumi tami yam djib’er ra kurumi d’a nga d’i le glangâsâ kami yam 
tit mamid’a avok suma duniyad’id’a, kal pet navok agiya. Ami nga tid’imi ni tit ta 

luluma d’a bei lop ir ra tcholï ata Alonid’a. Ami nga tid’imi ni yam ned’a hi 
sumid’a d’i, wani nad’u ad’enga hi sumad’a hAlonid’a. 

13-14Kayam kur mbaktum mamid’a, ami b’irigi nga vama ding ngi, ni vama agi nga 
ndumugizina, agi humum mi. An djib’er ala ki tchetchemba, agi nga wagi ad’um 
nde, wani an hal ala agi wum ad’um mbei tetet mi. Hina, kur burâ hi Saleina Jesus 
Christ-sâ, agi mba suburugi tagi kami d’igi ami suburumi tami kagi na mi. 

15Kayam ndata, an tin wa hurun ala an mba ni iza avok hatagi tua, kayam agi fagi 
djivid’a yagi á mbàd’a. 

16An djib’er ala an hleza hatagi tua ba, an i Maseduwan; hulong man nda ei 
Maseduwan-nda, an mba ni hleï kagi d’ei, agi mba tinin kur i man nda kur ambas 
sa Jude-d’id’a mi. 

17Ata yima an djib’er hina na, an mbut ni sama mbàmbàd’a zu? D’oze vama an nga 
hurun kama, an nga hurun ni yam hliuna zu? An dala: Â, Â! ki Hawa, Hawa! ata 
yima tuna zu? 

18D’igi Alona ni Ma d’engzengâ na, zla d’a ami dagizid’a nga ni Â ki Hawa d’i. 

19Kayam Jesus Christ Alona Gorom ma an ki Silas ki Timote tchagizi walama, 
mam mi Â ki Hawa d’a d’i, wani mam mi Â d’a hAlonid’a teteu. 

20Mam mi Â d’a yam vun ma hled’a hAlonina pet. Kayam ndata, kur Jesus Christ ei 
nga dei ala Amin yam subura hAlonid’a. 

21NAlona tamba ba, mi sirami ami ki agi yam Christ, mi tini irei vei mi. 

22Mi kei geuna ki simiyêmu, mi hei Muzuk mama kuri d’igi vama gap ma djivi ma 
mam nga mi ngomom keina na mi. 

23An ka ni zlad’a d’i, Alona ni ma glangâs mana mi. An ar bei hulong iza hatagi 
Korente kayam an min zalagi hurugi d’i. 

24Kayam ami minimi á te yam he gagazi magid’a d’i, kayam agi nga kaka 
ngingring kur he gagazid’a, wani ami min ei lei sunda zlapa tu yam djivi magid’a. 

2 Korente-na 2 

1Wani an nga hurun á iza hatagi ná zalagi hurugi kua d’uo d’a. 

2Le an zalagi hurugiya ni, sama mba mi lan tan djivid’ina ni nge ge? Ni ma an 
zalam huruma tul li? 

3Ni kayam ndata ba, an b’irigi ki mbaktum ndata, tala le an mbaza hatagi agi 
suma lan tan djivid’ina, ar an fe hur ma zala atagi d’uo d’a. Kayam an wala ata 
yima an nga ni le furîd’ina, agi nga lagi furîd’a pet mi. 

4Kayam an b’irigi mbaktum ndata ni kur ndaka ki hur ma hata ki simina iran ná 
zalagi hurugi d’i, wani kayam agi wagi ala an nga ni le kagi heî. 

Vat hurâ yam sama tchona 

5Le sana mi lan vama zal hurâ ni, mi zalan ni an hurun tu d’i, wani mi zalî hur 
suma hiuna adigagi mi. An b’irigi ná tinigi anek ka ngola kagi d’i. 

6Sariya d’a suma ablaud’a a kat yam sa mámid’a, ti ndaga. 

7Wani ki tchetchemba, ar agi vad’agi hurugi woi kamu, ar agi b’lengêm hurum mi, 
kayam hur ma zala kal kam mbi. 

8Kayam ndata, an nga ni tchenegi ngola, agi tagam o magid’a. 

9Kayam ndata, an b’irigi ki mbaktum ndata á kugugiya, á we na ni agi nga gagi 
yagi kä ad’u ahlena pet suma an nga ni had’agizina ko zu? 

10Le agi vad’agi hurugi yam sa ni, an vat hurun ndei kam mi. Le an vat hurun ndei 
yam sa ni, an vat hurun ndei kam ni yam agi avok Christ, 

11kayam ar Seitan mi kus kei d’i, kayam ei wei lem mamba. 

Djib’era hi Paul-la avo Trowas 

12Kid’a an mba avo Trowas á tchi wal Zla d’a Djivid’a hi Christ-sid’a, Salad’a mi 
mal lovota avoron á le sunda ngola. 

13Wani tan lan nga djivi d’i, kayam an fe nga wiyeina Tit sä hî d’i. Kayam ndata, an 
gazi depa, an arazi ni i Maseduwan. 

Kus sa yam ad’enga hi Christ-sid’a 

14An le mersi mAlo ma mi yomi d’igi azigar suma a yozi avun ayînina na ad’u 
Christ á tak kusa hi Christ-sa woi burâ ki burâ. Mi tinimi á tak Christ woi ata yina 
pet, d’igi his ma afufuîna mi b’rau woi ata yina pet na. 

15Kayam ami ni d’igi his ma djivi ma afufuîna hi Christ-sâ na avok Alona, aduk 
suma a nga fe sutina, aduk suma a nga ba woina mi. 

16Ir suma a nga ba woina, ami ni his ma tcho ma tchi matna. Ir suma a nga fe 
sutina, ami ni his ma djivi ma sut sumina. Sama ndak á le sun ndata ni nge? 

17Kayam ami nga ni d’igi suma hiu suma a nga mbut abona ki zlad’a hAlonid’ina 
na d’i. Wani Alona mi sunumi ni mamu, ami nga dami zla d’a irata avorom d’igi 
azungeîna hi Christ-sâ na. 

2 Korente-na 3 

Paul azi nazungeîna yam vun ma djin ma awilina 

1Na ni ami suburumi tami avorogi kua zu? D’oze djivid’a ami mbami ki mbaktum 
mba glangâsâ d’igi suma dingâ a nga mba ki sed’et hatagi na, d’oze d’igi suma 
dingâ a nga vat abogi na mi zu? 

2Agi tagid’a ni mbaktum mami d’a nga b’ira kurumid’a. Suma pet a wad’u, a nga 
ndumut mi. 

3Wani suma a wagi woi tetet ala agi ni mbaktum mba Christ mi b’irit ta ami 
djogot teid’a. Mi b’irit nga ni ki engkrana d’i, wani ni ki Muzu’â hAlo ma arina. Mi 
b’irit nga ni kur tablo ma ahina d’a bebed’e d’a tcheta d’i, wani ni kur suma. 

4Ami dami na kayam ami dengêmi tami ata Alona ni yam Christ. 

5Ami ndak á lami va yam tami d’i, wani ad’eng mamid’a ti tcholï nata Alona. 

6Ni mam ma mbud’umi suma sunda yam vun ma djin ma awilina, nga ni vun ma 
djinda hi gatina d’i, wani ni hi Muzuk mamina. Kayam gata ti tchi ni sana woyo, 
wani Muzu’â hAlonina mi he ni arid’a mi sana. 

7Gat ta a b’irit ni kur tablo ma ahina d’a bebed’e d’a tchetid’a, subura hAlonid’a 
nga d’i b’o kua gak Israel-lâ a ndak á gol ir Moise abo wile d’a iramba d’i. Wani 
wile ndata nga d’i kal leyo. Le gat ta sun mata i sana kur matnid’a nde ki subura 
na ni, 

8sunda hi Muzu’â hAloninid’a nga d’i nde ki subura kalat tuo zu? 

9Le sun nda ka sariyad’a yam sumid’a a nga suburud’u ni, sun nda mbut suma 
d’ingêr avok Alonid’a a mba suburut kala. 

10Vama a suburum adjeuna mi mbut ni vama a nga suburum ka tchetchem mbuo 
na, kayam vama tchetchema, subur mamba kalamu. 

11Le vama kal leina mi mba ki subura ni, vama kak didina, subur mamba mba d’i 
kal luo zu? 

12Kayam ndata, ami nga ki hur ma tinda, ami nga dami zlad’a bei mandarâ ba mi. 

13Ami nga ni d’igi Moise ma zlup barud’a iram mbei ala Israel-lâ a we subur ra 
iram mba nga d’i kal leid’a d’uo na na d’i. 

14Wani Israel-lâ a b’al huruzi kiki. Gak ini ata yima a nga ndum kur mbaktumba hi 
vun ma djin ma adjeunina, baru d’a ka ira nga zlupa yam djib’er mazid’a, kayam 
ni Christ hol ba, mi hô baru d’a ka ir ndata woyo. 

15Gak ini ata yima azi nga ndum mbaktumba hi Moise-sina, baru d’a ka ir ndata 
nga zlupa yam djib’er mazid’a. 

16Wani d’igi mbaktumba hAlonid’a ti de na ala: Sama hulong mi mba gen Ma 
didinina, baru d’a ka ir ndata a hlat wa woi iramu. 

17Zla ndata ala Ma didina d’a, ad’ut ala Muzu’â d’a. Ata yima Muzu’â hi Ma 
didinina nga kuana, but ta akulod’a nga. 

18Wani ei suma a yoi baru d’a ka ira woi ireina, ei nga golei subura hi Ma 
didinid’a, ni d’igi sana mi gol iram kur kotroma na. Muzu’â hi Ma didinina nga mi 
mbud’i dedege d’igi Ma didina na kur subura kam kua kam kua kala. 

2 Korente-na 4 

Amangeîd’a hi sanid’a kad’enga hAlonid’a 

1Alona mi wami hohowomiya, mi hami sun ndata abomiya. Kayam ndata, ami 
tami nga tchuk lus kat ti. 

2Ami arami sun nda zulo d’a nga ngeid’id’a woyo. Ami tid’imi nga kur lemba á lop 
suma ki zlad’a hAlonid’a d’i, wani ami nga dami zlad’a hAlonid’a woi ki gagazid’a 
mi suma avok Alona. 

3Wani le Zla d’a Djivi d’a ami tchat walata nga ni ngeid’a ni, ni ngeid’a ir suma a 
nga ba woina hol. 

4Azi nga he gagazid’a d’i, kayam alo ma tcho ma kur duniya d’a wandina, mi 
duguzi irazi woyo. Mi d’elezi á we b’od’a hi Zla d’a Djivi d’a subura hi Christ ma 
hle tam dedege d’igi Alona na na. 

5Kayam ami nga tchami wala ni yam ami tami d’i, wani ami nga tchami wala ni 
yam Jesus Christ ala mam mi Salad’a. Ami nga dagi ala ami nazungeî magina yam 
Jesus mi. 

6Kayam Alo ma dala: Ar b’od’a ti b’o kur nduvunda na, ni ma nga b’o kuri kayam 
ei wei subura hAlona d’a nga d’i b’o avok Christ-sa. 

7Wani ami ni d’igi dei ma lubu ma nga mi zi ndjondjoîd’a hAlona d’a wanda 
kuana, á tak kei tetet ala ad’eng nga kal papa ndata ti tcholï nata Alona, nga nata 
ami d’i. 

8Ami nga fami ndaka abo ahlena teteng, wani a kal nga kami d’i; ami nga kur 
djib’era teteng, wani tami tchuk nga lus suo mi. 

9Azi nga djobomi vunamiya, wani Alona arami nga woi d’i; a nga mired’emi kä 
andaga, wani ami bomi nga d’uo mi. 

10Ami nga zimi matna hi Jesus-na kami teteu, kayam ami tagami ari mamba woi 
abua. 

11Kur kak mamid’a, ami navun matna yam Jesus, kayam ami tagami ari mamba 
woi ata hliwimi ma matna. 

12Kayam ndata, ami nga kur matna, wani agi nga kur arid’a. 

13Mbaktumba hAlonid’a ti dala: An he wa gagazid’a. Kayam ndata, an de. Ami mi, 
ami hami gagazid’a d’igi mam na mi. Kayam ndata, yam he gagazi mamid’a, ami 
nga damiya. 

14Ami wami ala mam ma tchol Salad’a Jesus akulo aduk suma matnina, mba mi 
tcholomi zlapa ki Jesus. Mam mba mi ndami woi avorom zlapa ki agi mi. 

15Ahle ndazina pet a le ni kagiya, tala Alona mi ve suma sumad’a avogovok kayam 
suma a le mersi yam subura hAlonid’a kam kua kam kua d’a. 

Tit ta yam he gagazid’id’a 

16Kayam ndata, ami tami nga tchuk lus si. Le hliwimi nga mi b’lak kei pî, 
muzugami nga mi mbut awilid’a burâ ki burâ. 

17Ndak ka afefet ta nga d’i lami kä ndjö wanda, mba d’i mba ki subur ra ngol la 
didinda, kal ndak ka ka tchetchem wanda. 

18Kayam ami nga tinimi irami ni yam vama suma a nga wum ki irazina d’i, wani 
ami nga tinimi irami ni yam vama suma bei wum ki irazina. Kayam vama suma a 
wuma ni vama kak didina d’i, wani vama suma bei wuma ni vama kak gak didina. 

2 Korente-na 5 

1Ami wami ala le zlub’u mami d’a yam andaga d’a ka hid’a ti b’lak keyo ni, Alona 
nga mi ngomomi yami ma kak ma sä akulona, ni ma mam tam minima, ni ma mba 
mi kak didina, ni ma sa mi minima d’i. 

2Ki tchetchemba, ami nga zamami tamiya, kayam ami tami nga lami zlezleû á 
kalami kur yami ma kak ma sä akulona. 

3Le ami tchugumi wa kur yi máma ni, ami mba kagami abu pid’ak ki. 

4Ata yima ami nga kur zlub’u ndata tua na, ami nga zamami tami d’igi sama nga 
mi zi anekina na, nala, ami min fogomi hliwimi ma yam andagad’ina woyo d’i, 
wani ami min tchugumi hliu ma akulona atamiya, kayam arid’a kal yam matna. 

5Mam ma minimi yam ahle ndazinina nAlona. Mi hami Muzuk mama d’igi vama 
gapa na yam ahlena pet mam Alona nga mi ngomozi kamina. 

6Kayam ndata, ami nga vami tami teteu. Ami wami ala ata yima ami nga kaka kur 
hliuna tua na, ami ni woi dei ki Salad’a. 

7Kayam ami nga tid’imi ni kur he gagazid’a, nga ni yam vama ami wum ki iramina 
d’i. 

8Kayam ndata, ami nga vami tamiya, ami minimi á wal ki hliu tad’a á i kagami ki 
Salad’a, djivid’a kala. 

9Kayam ndata, le ami nga kur hliu tad’a, d’oze ami walami ki hliu tad’a pî, ami 
minimi á lum tam djivid’a yam ahlena pet. 

10Kayam ei pet mba tcholei avok zlam mba ka sariyad’a hi Christ-sa, nge nge pî 
mba mi ve vama ndak yam sun nda mi lat kur hliu tamba, le ni djivid’a, d’oze 
tchod’a. 

Ei zlabei darigïd’a kAlona ni yam Christ 

11Kayam ami suma nga lami mandara Salad’ina, ami nga halami suma ala a mbut 
huruziya. Wani Alona wami tetet; an wala agi wami kurugi woi tetet mi. 

12Ami min hulong dagi zla d’a ding kami d’uo d’a, wani ami malagi lovota á 
suburugi tagi kamiya, kayam agi ndak á hulong zla d’a ded’a mi suma a nga subur 
tazi yam ahle suma ir suma woi abuna, wani nga ni yam ahle suma krovona d’i. 

13Le ami ni suma lilid’a ni, ni yam Alona, wani le ami ni suma ned’a ni, ni kayam 
agiya. 

14Kayam od’a hi Christ-sa ti te kamiya. Gagazi, ami wami tetet ala sana tu mi mit 
wa yam suma pet. Kayam ndata, suma pet a bo wa zlapa ki mam mi. 

15Mi mit ni yam suma pet, kayam suma a nga kaka karid’ina a nga kaka karid’a ni 
yam tazi d’i, wani ni yam mam ma mi mit mi tchol akulo kazina. 

16Wani ki tchetchemba, ami nga kami ir va d’igi sana na d’i. Ladjï ami kami ni ir 
Christ d’igi sana na pî, ki tchetchemba, ami nga lami hina d’uo d’a. 

17Wani le sana nga zlapa tu ki Christ-zu ni, mam mi vama ge ma awilina; ahle 
suma adjeuna pet a kal wa woyo, ahlena pet a mbut wa awilid’a. 

18Ahle ndazina pet a tcholï nata Alona, mam ma mi zlabei darigïd’a ki mam yam 
Christ-sâ, mi hami sunda á zlap suma dingâ darigïd’a ki mam mi. 

19Ni yam Christ ba, Alona mi zlap suma pet darigïd’a ki mam tamba, nga mi 
djib’er yam tchila mazid’a d’i. Kayam ndata, mi hami sun nda zlap suma darigïd’a 
ki mamba á ded’a. 

20Kayam ndata, ami mbud’umi suma sunda vrak balum Christ d’igi Alona tamba 
mi yagi yam wal mami d’a tchid’a na. Ami nga tchenegi ki simiyê Christ ala: Ar agi 
zlabagi darigïd’a kAlona. 

21Christ ni sama bei tchod’a ba na, wani Alona mi mbud’um tchod’a keya, kayam 
ei mbud’i suma d’ingêrâ avorom zlapa tu ki mamu. 

2 Korente-na 6 

1Kayam ami nAlona ndrom suma sunda, ami nga tchenegiya: Ar agi gologi suma 
d’a Alona mi vagizid’a d’igi vama hawana na d’i. 

2Kayam Alona mi de kur mbaktum mamba ala: Ata yima suma manda nde woina, 
an humungû; kur bur ma suta an ndjunung mi. Gola! Ki tchetchemba, ni yima ir 
Alona djivid’ina; ini ni bur ma sana ndak á fe sutina. 

3Kayam ndata, ami nga lami vama dap asem sa tala suma a de zla d’a tchod’a yam 
sun mamid’a d’uo d’a. 

4Wani kur ahlena pet, ami nga tagami woi ala ami nazungeîna hAlonina. Ami nga 
vami tami kur ndaka, kur yor tad’a, kur hur ma hata mi. 

5A nga tomiya, a nga tchugumi dangeina, a nga siwel kamiya. Ami nga kur sun 
nda kaud’a, ami nga burumi sen ndi, ami nga fami tena d’uo mi. 

6Ami nga tagami woi ala ami nazungeîna hAlonina, kayam ami ni suma yed’etna 
kur we mamid’a, kur ve ta mamid’a ki djivi mamid’a, kad’enga hi Muzuk mamid’a 
ki o mami d’a bei lop ira ba d’a 

7ki wal mami d’a tchi d’a gagazid’a kad’enga hAlonid’a. Ami nga kahle suma dur 
ayî suma d’ingêrâ á sut tami á dur ayîna mi. 

8A nga suburumiya, a nga mbud’umi zulona mi; a nga dami zlami tchod’a, a nga 
dami zlami djivid’a mi. Azi nga golomi ni d’igi suma ka zlad’a na, wani ami dami 
ni zla d’a gagazid’a hol. 

9Ami ni d’igi suma bei suma a wazina na, wani suma a wami pet. Ami ni d’igi 
suma a nga bona na, wani d’igi agi wagi na, ami nga karid’a. Azi nga golomi ni 
d’igi suma a tozi na, wani ami bomi nga d’i. 

10A nga golomi ni d’igi suma a nga yor tazi na, wani ami nga ayâmi teteu. A 
golomi ni d’igi suma houd’a na, wani ami ni suma a nga mbud’umi suma ablaud’a 
suma ndjondjoînina. A golomi ni d’igi suma a nga ki va d’uo na na, wani ami nga 
kahlena pet. 

11Agi suma Korente-na, ami nga dagi woi mbak, ami tinimi hurumi kagi heî mi. 

12Ami tinimi hurumi kagi heî, wani agi tinigi nga hurugi kami d’i. 

13Wani an nga ni dagi ni d’igi ni de mi grona na: Agi tinigi hurugi kami d’igi ami 
tinimi hurumi kagi na mi. 

Ar agi gologi tagi djivi ki filei ma tuwala 

14Ar agi zlabagi darigïd’a ki suma bei he gagazid’ina d’i. Na ni d’ingêra ti le 
darigïd’a ki tchod’a zu? D’oze, b’od’a ti ndak á zlap tu ki nduvunda zu? 

15Na ni Christ mi ndak á le darigïd’a ki Seitan zu? D’oze, sama he gagazid’a ki 
sama bei he gagazid’a a zlap darigïd’a tu zu? 

16Na ni gong nga kud’ora hAlonid’a ti zlap darigïd’a ki gong nga tuwal fileina zu? 
Kayam ei tei ni gong nga kud’ora hAlo ma arinid’a, d’igi Alona tamba mi de na ala: 
An mba ni kak aduk sum mana, an mba ni tit adigazi mi. An mba ni ka’î Alo 
mazina, azi mba ka’î sum mana mi. 

17Kayam ndata, Ma didina mi dala: Ar agi buzugugi woi adigaziya, ar agi walagi 
woi ki sed’ezi mi. Ar agi dogi vama ndjendjed’a d’i; hina wani, an mba ni vagi 
atanu. 

18Ma didin ma ad’engêm kal petna mi dala: An mba ni ka’î Abugiya, agi mba 
kagagi gron suma andjofâ ki gron suma aropma mi. 

2 Korente-na 7 

1Agi buniyôn suma od’a, vun ma hle máma pet ni keya. Kayam ndata, ar ei mbud’i 
tei yed’et, ar ei walei woi ki tcho d’a le d’a lara ge pet kur hliu teya, kur muzugei 
mi. Ar ei b’ad’ei tei á tini tei irat vat á le mandar Alona kur tit meid’a. 

Furîd’a hi Paul-la 

2Ar agi tinigi hurugi kamiya. Ami lami nga vama tcho mi sa d’i, ami b’lagami nga 
sa d’i, ami hlami nga va hi sa kad’eng nguo mi. 

3An de hina kayam an kagi ni sariyad’a kagi d’i. Kayam an dagi avok ala ami 
tinimi hurumi kagiya, ami nga zlapa ki sed’egi kur arid’a, d’oze kur matna mi. 

4An tin hurun kagiya, an nga ni subur tan kagi mi. An hurun b’leng ngola. Kur 
ndak mamid’a pet, an nga ni le furîd’a ngola mi. 

5Wani kid’a ami mbami yam ambas sa Maseduwan-nda, ami fami nga yima tuk 
tamina d’i, kayam ami fami ndaka ata yima lara ge pet. Ami nga durumi woi abu 
ki suma pet, wani kurumi krovo ni mandarâ. 

6Wani Alo ma b’leng hur suma a nga kur djib’erina, mi b’lengêmi hurumi ata yima 
Tit mi mbana. 

7Ami lami furîd’a ni yam mba mamba hol li, wani yam zla d’a mi dami ala agi tagi 
b’lengêm hurumu d’a mi. Mi dami kua ala agi tagi nga had’agi hurugi ngola á 
golonu, agi nga yorogi tagi kan ngola, tagi nga d’i lagi zlezleû á ndjunun mi. 
Kayam ndata, an nga ni le furîd’a ngola mi. 

8Le mbaktum man nda an lagizid’a ti zalagi hurugiya ni, ki tchetchemba, an hurun 
nga hat ti. Kavoka an wala mbaktum manda ti zalagi hurugiya, wani ni ndjö hawa. 

9Wani ki tchetchemba, an nga ni le furîd’a, ni kayambala an zalagi hurugiya d’a 
d’i, wani kayam zal hur magi máma mi zud’ugi ná mbud’ugi hurugiya. Ami wami 
ala zal hur magina ni minda hAlonid’a, kayam vama ami lagizina ná b’lagagi d’i. 

10Kayam zal hur ma tcholï ata Alonina nga mi mbut sana hurum á fe suta. Sut 
ndata, zal hurâ mi nga kua d’i, wani zal hurâ hi duniyad’ina mi ingî kur matna. 

11Gola! Zal hur ma tcholï ata Alo ma mi had’agina nga mi zud’ugi avogovok á 
väd’u zla magid’a. Hina, agi nga ki hur ma hata, agi nga ki mandarâ, agi nga ki hur 
ma tinda á wanu, tagi nga d’i lagi zlezleû, agi nga ki hur ma hata á ka sariyad’a 
yam tchod’a mi. Kur ahle ndazina pet, agi nga tagagi woi ala zla nga kagi d’i. 

12Wani an b’irigi mbaktum ndata ni yam sama mi le tchod’ina d’oze ni kayam 
sama mi lum tchod’ina d’uo, wani ni kayam agi wagi hat hur magina kami avok 
Alona. 

13Ni kayam ndata ba, ami hurumi b’lenga. Nga ni kayamba ami hurumi b’lenga 
hol li, wani ata yima ami wami Tit nga ki furîd’ina, ami lami furîd’a ngola 
kayamba agi b’lengêm hurumba mi. 

14Le an nga ni subur tan kagi avoromu ni, zulona nga mi lan ndi. Ahlena pet suma 
ami nga dagizina ni gagazid’a. Hina, subur ta mami d’a kagi avok Tit-ta ni gagazi 
mi. 

15Ata yima humam gum yam ge d’a agi gagi yagi kä avoromba, ata yima agi vum 
atagi ki mandarâ ki zlakina, hurum vagi ngola kala. 

16An nga ni le furîd’a ngola kayam an tin hurun kagi yam ahlena pet. 

2 Korente-na 8 

HE D’A HAWA D’A YAM KRETIYÊ SUMA JUDE-NID’A 
(8–9) 

He d’a hawad’a mAlona d’a bei djib’erid’a 

1B’oziyona, ami min agi wagi ni nana ba, Tok ka teteng nga yam ambas sa 
Maseduwan-nda nga d’i tak sumad’a hAlonid’a woi abu ge. 

2Azi nga kur kuka ngola; hina pî, azi nga le furîd’a ngola. Azi ni suma houd’a pî, a 
he he d’a hawad’a ngola. 

3An nga ni le glangâsâ kazi ala azi he ndak ata ad’eng mazid’a, wani a he kal yam 
ad’eng mazid’a mi. Kur min mazid’a azi tchenemi ngola ala 

4ami hazi lovota á zlap darigïd’a ki suma a nga ndjun suma hAlona suma a nga 
kur ambas sa Jude-d’ina. 

5Azi he kal yam vama ami tinimi hurumi kama, kayam azi he tazi mi Salad’a 
avogo, bugola, a he tazi mi ami kur minda hAlonid’a mi. 

6Tit mi tin ad’ud’a á zud’ugi á he he d’a hawad’a ngola. Kayam ndata, ami 
tchenem ala mi i avogovok kuru, mi ndjunugi á ndak vun sun nda djivi ndata mi. 

7Agi ndagagi yam ahlena pet, kur he gagazid’a, kur zla d’a ded’a ki wed’a ki 
zlezleûd’a ki o d’a agi nga lat kamid’a. Kayam ndata, ar agi igi avogovok kur sun 
nda suma ndata mi. 

8An de hina, an hagi ni vuna d’i, wani an de ni yam zlezleûd’a hi suma dingîd’a. An 
min kuk o magid’a, na ni ni o d’a gagazid’a ko zu? 

9Kayam agi wagi sumad’a hi Saleina Jesus Christ-sa. Mam mi sama ndjondjoîna pî, 
mi mbut sama houd’a kayam agiya, kayam agi mbud’ugi suma ndjondjoîna yam 
hou mamba. 

10Kayam ndata, an nga ni dagi djib’er ra kurunda. Djivid’a agi lagi sun nda agi tinit 
ad’ut adjeu á led’a kur biza d’a gadjumbid’a, d’igi agi minigi á led’a na, agi ndagat 
vunat mi. 

11Wani ki tchetchemba, ar agi ndagagi vun sun nda agi tinit ad’ut á led’a kur min 
magid’id’a, ar agi lagi ndak yam vama nga abogina. 

12Le sana mi min he vama nga aboma kur min mamba ni, ni he d’a hawa d’a Alona 
mi minita, nga ni vama nga abom mbuo na d’i. 

13An de hina ná hlaneka woi yam suma dingâ, ná ar aneka kagiya d’i, wani kayam 
agi ndjagagi abo tagi tu. 

14Wani ki tchetchemba, agi ni suma a nga kahlenina. Kayam ndata, ar agi 
ndjunugi suma a nga kur kid’akina. Le fata agi tagi nga kur kid’aka ni, azi mba 
ndjunugi kahle mazina mi. Hina wani, agi mba ndjagagi abo tagi tu. 

15D’igi mbaktumba hAlonid’a ti de na ala: Sama mi yo ngolina, mi fe nga ngola kal 
li; sama mi yo akid’eid’ina, mi kid’ak nga kam mbuo mi. 

Tit azi ki ndroma 

16Ami lami mersi mAlona, kayam mi mal lovota mi Tit á hat hurum kagi d’igi ami 
na mi. 

17Mi hum tchen mamid’a, tam mbi lum zlezleû á ndjunugiya. Kayam ndata, mi 
tchol mi iza hatagi kur min mamba. 

18Ami nga sunumi wiyei ma Toka pet nga d’i yorom kayam wal mam mba tchid’a 
yam Zla d’a Djivid’ina zlapa ki Tit mi. 

19Wani kayam ndata go d’i, wani Tok ka tetenga ti manam á tit zlapa ki sed’emiya. 
Hina mi mba mi ndjunumi á b’rau he d’a hawa d’a suma ndata yam subura hi 
Salad’id’a, á tak kei abu ala ami minimi á ndjun b’oziyoi suma a nga kur kid’akina 
mi. 

20Ami lami hina kayam sa fe yina á tchol ki zla d’a yam lovot ta ami nga b’rawami 
he d’a hawa d’a ngol ndatid’a d’i. 

21Kayam ami min á lami ahle suma djivina navok Salad’a go d’i, wani avok suma 
mi. 

22Kayam ndata, ami sunumi wiyei ma ami kugum yami ablaud’ina ki sed’eziya. 
Ami wum mam nga hat hurum ngola, wani ki tchetchemba, nga mi hat hurum 
ngola kala, kayam mam tin hurum ngola kagiya. 

23Tit ni ndran ma sunda á ndjunugiya. B’oziyoi suma ding suma a tit ki sed’emina 
ni suma Tok ka tetenga ti sunuzina. Sum ndazina a nga subur Christ kur sun mazi 
d’a led’a mi. 

24Ar agi tagazi woi ala agi lagi kazi gagazi, kayam Toka pet mba d’i wala subur ra 
ami suburumi tami kagid’a ni hawa d’i. 

2 Korente-na 9 

Ndjun nda yam b’oziyoinid’a 

1Kayam zla he d’a hawa d’a á ndjun suma hAlona suma Jude-nid’a, nga djivid’a an 
b’irigi mbaktumba kat ti, 

2kayam an we min magid’a. Kayam ndata, an suburugi wa avok suma 
Maseduwan-na. An dazi ala: B’oziyoi suma Akai-na a min tazi á ndjun suma ni 
gadjum dei. Zlezleû magid’a zut suma dingâ ablaud’a akulo adigazi á led’a. 

3Kayam ndata, ami nga sunumi b’oziyomi ndazina, kayam subur ta mami d’a kagi 
yam zla ndatid’a ti mbut ni vama hawana d’i. D’igi an de mi suma Maseduwan-na 
na, a mba wala agi minigi wa he d’a hawa magid’a. 

4Dam suma Maseduwan suma dingâ a mba mba ki sed’en kla ni, le agi minigi nga 
he d’a hawa magid’a d’uo ni, ami mba mbud’umi zulona, kayam ami tinimi 
hurumi kagiya. Agi mi, agi mba mbud’ugi zulona ngola mi d’uo zu? 

5Kayam ndata, an tchen wa b’oziyoina á iza hatagi avoron á min he d’a hawa magi 
d’a agi dagi kat ta agi hagizi kur min magid’id’a wani nga ni kad’enga d’uo d’a. 

6An gagi humagi ala sama zar akid’eid’ina mba mi fet nakid’eid’a, sama zar 
ngolina mba mi fet ngola mi. 

7Ar nge nge pî mi he ni kur min mamba, wani ki hur ma zala d’oze kad’enga d’uo 
mi, kayam Alona tam lum djivid’a ni yam sama mi he ki furîd’ina. 

8Alona mi ndak á hagi ahle suma djivi suma lara ge pet, kayam agi fagi ahle suma 
ndagagina burâ ki burâ, kayam agi hagi ngola á le ki sun nda djivi d’a lara ge pet 
mi. 

9D’igi mbaktumba hAlonid’a ti de na ala: Sama djivina mi b’rau ahligiyem mi 
suma houd’a; djivi mam mba led’a nga d’i dap puo mi. 

10Alo ma handjafâ mi sana á zara mi hum tena mi na, mba mi hagi andjaf ma lara 
ge pet ma agi minima, mba mi wulum mi, kayam sun magi d’a d’ingêra ti zul 
avogovogo. 

11Hina wani, mba mi mbud’ugi suma ndjondjoîna kur ahlena pet ndak á he he d’a 
hawad’a ngola bei gigrita tala suma a le mersi mAlona yam he d’a hawa magi d’a 
azi fat abomid’a d’a. 

12Kayam sun nda agi nga lat ki he d’a hawa magi d’a nga d’i ndjun ni yam kid’aka 
hi suma hAlonid’a hol li, wani nga d’i zut suma ablaud’a á le mersi mAlona mi. 

13Ata yima azi mba we sun magi d’a le d’a djivi ndatina, a mba subur Alona, 
kayamba agi gagi yagi kä ad’u Zla d’a Djivid’a hi Christ-sa d’a agi nga tagat tei abu 
avok sumid’a. Azi mba subur Alona yam he d’a hawa magi d’a agi nga b’rawat 
adigazi aduk suma dingâ pet mi d’a. 

14Azi mba le od’a ngola kagiya, a mba tchen Alona kagi yam suma d’a ngola 
hAlona d’a agi nga ki sed’eta mi. 

15Ar ei lei mersi mAlona yam he d’a hawa mam mba ngol la kal teglesa. 

2 Korente-na 10 

PAUL NGA MI TAK KEI ALA MAM MI MA A SUNUM MA GAGAZINA 
(10.1–13.10) 

Paul mi väd’u sun mamba 

1Ki tchetchemba, an Paul nga ni tchenegi ki lulumad’a, ki hur ma djivina hi Christ-
sâ. Suma dingâ a nga dala ata yima an nga adigagina, an ni sama lulumana, wani 
ata yima an nga adigagi d’uo na, an nga ni dagi zlad’a bei mandarâ. 

2Wani an nga ni tchenegiya, fata an mbaza hatagid’a, an ar ngop pa an ngat kurun 
ala an mba ni ngop ki suma ding suma a nga dala ami nga tid’imi ni d’igi suma bei 
he gagazid’a na na woyo. 

3Le ami nga tid’imi ni d’igi suma bei he gagazid’ina na pî, ami nga durumi ayîna 
d’igi sum ndazina na d’i. 

4Ahle mami suma dur ayîna a nga nahlena hi suma bei he gagazid’ina d’i, wani 
nahle suma dur ayî suma ad’eng suma hAlonina á to gulumun ma ad’eng ma 
ngunguna hi ma djangûnina kä woyo. Ami pleyêmi tuguyo d’a hawa yaka hi 
sumid’a 

5kahlena pet suma a nga le yam mba ad’enga á kak djangûna ki wed’a 
hAlonid’ina, ami nga mbud’umi djib’er ra lara ge pet kä á ge yat kä ad’u Christ. 

6Ami minimi tami da’. Le agi gagi yagi kä kukud’ugu ni, ami mba kami sariyad’a 
yam suma bei hum vuna. 

7Agi nga gologi ahle suma a nga abu pid’ak iragina. Le sama djib’er ala mam mi 
sana hi Christ-sâ ni, ar mi djib’er hina ala ami tami ni suma hi Christ-sâ d’igi mam 
na mi. 

8Le an nga ni subur tan kal yam ad’eng nga Saleina mi hamizi á wulugi akulo á 
b’lagagi woi d’uo d’a pî, zulona nga mi lan ndi. 

9An min ala agi golon d’igi sama mi mbud’ugi mandarâ ki mbaktum mambina na 
d’i. 

10Kayam suma dingâ a nga dala: Mbaktum mamba taneka, tad’enga mi, wani le 
mam tamba nga adigeya ni, mam mi amangeîd’a, zla mam mba ded’a a golot is mi. 

11Djivid’a sama nga mi de hina na mi wala, zla d’a ami dagizi kur mbaktum 
mamid’a kid’a ami nga adigagi d’uo d’a, ami mba lami ni d’igi ami nga adigagi na 
da’. 

12Kayam ami min suburumi tami ki suma a nga hle yazi akulona d’i, ami nga 
ngami tami ki sed’ezi d’uo mi. Wani ata yima azi tazi nga nga tazi ki tazina, ne 
mazid’a kid’aga. 

13Wani ami min suburumi tami kal yam nga d’a a ngamizid’a d’i, wani ami nga 
lami sunda ata yima Alona mi ngamizina. Mi malami lovota á le sunda gak sä 
hatagi mi. 

14Kayam ndata, ata yima ami mbamiza hatagi á tchagi wal Zla d’a Djivid’a hi 
Christ-sa avo’â, ami kalami nga yam yima Alona mi ngamizi á le sundina d’i. 

15Ami nga suburumi tami yam sunda hi suma dingâ d’a nga kur haga mamid’a 
d’uo d’a d’i. Wani ami min ala he gagazi magid’a ti wul akulo. Hina wani, sun 
mamid’a mba d’i i avogovok ngola adigagiya, wani ni yam nga d’a Alona mi 
ngamizid’a teteu. 

16Hina wani, ami mba fami lovota á tchami wal Zla d’a Djivid’a kur ambas sa sä 
blogogid’a, kayam ami min suburumi tami yam sun nda suma dingâ a lat kur 
asine mazina adjeud’a d’i. 

17Kayam d’igi mbaktumba hAlonid’a ti de na ala: Sama min subur tama, ar mi 
subur tamî yam sun nda Ma didina mi lata. 

18Kayam sama nga subur tam vama, mi ndak nga d’i, wani sama Ma didina nga mi 
suburuma ni ma nda’â. 

2 Korente-na 11 

Paul azi ki suma a sunuzi suma ka zlad’a 

1An min ala agi vagi zla man nda lili d’a nde wanda. Â, ar agi vagi tagi kanu! 

2An nga ni le yungôra kagiya; ni yungôr ma tcholï ata Alonina, kayam agi ni d’igi 
gor wei d’a yed’et ta an kat mi mandjufîd’a na, nala Christ. 

3Wani an nga ni le mandarâ kagiya. Ar djib’er magid’a ti b’lak ki, ar agi walagi djin 
magi d’a d’engzeng nga yed’et ta ki Christ-sa woi d’igiguguina mi lop Ef ki lem 
mamba na d’i. 

4Le sana mi mba hatagi mi tchagi wala Jesus ma ding ma ami tchagizi nga walam 
mbuo na, d’oze le agi vagi muzuk ma ding ma agi vum nga adjeu d’uo na, d’oze le 
agi hagi gagazid’a yam zla d’a djivi d’a ding nga ami tchagizi nga walat tuo d’a ni, 
agi nga vagizi atogo zak. 

5An wala suma agi nga golozi ala ni suma a sunuzi suma nglona na a kalan nga ki 
va tu d’i. 

6Wani le an de zla d’a aneka pî, wed’a ti kid’agan nga d’i. Kayam ndata, kid’a ami 
nga adigagid’a, ami tagagi ad’u ahlena pet ata lovot ta lara ge pet mi. 

7Kid’a an tchagi wal Zla d’a Djivid’a hAlonid’a, an tchat ni hawa bei wuraka. Ata yi 
máma an mbut tan va d’uo á mbud’ugi va. Hina ni an le ni tchod’a zu? 

8An tar ahlena abo Tok ka dinga, ni fe beged’a abozi á bongôn lovota á 
ndjunugiya. Kid’a an sä hatagid’a, ahle suma kid’agana an tin nga aneka yam sa 
adigagi d’i, 

9kayam b’oziyoi suma a tcholï Maseduwan-na a ndjunun kur kid’ak manda. 
Kayam ndata, an d’el tan yam ahlena pet, kayam ni tin aneka kagi d’i, an mba ni le 
hina teteu mi. 

10Zla d’a gagazid’a hi Christ-sa nga kurunu. Kayam ndata, sama ndak á d’elen á 
subur tan yam zla ndata kur ambas sa Akai-d’ina nga d’i. 

11Ni kayam me ge? Ni kayamba an nga ni le kagi d’uo d’a zu? Alona mi wala an 
nga ni le kagiya. 

12Wani ahle suma an lazina, an nga ni lazi avogovogo, kayam ni d’el suma a nga 
nga tazi ki ami kur ahle suma azi nga subur tazi kazina. 

13Kayam azi ni suma a sunuzi suma ka zlad’a, ni suma lop suma, azi mbut tazi 
d’igi azi ni suma a sunuzi suma hi Christ-sâ na. 

14Nga ni vama atchap pi, kayam Seitantamba nga mi mbut tam d’igi malaika ma 
b’od’a na. 

15Kayam ndata, le azungeî mama a mbut tazi d’igi azungeî suma d’ingêrâ hina pî, 
nga ni vama ngol li. Dabi mazid’a mba d’i nda’î yam sun mazi d’a azi lata. 

Paul ma a sunuma mi fe ndaka teteng 

16An nga ni dagi kua, ar sana mi golon d’igi sama lilid’a na d’i. Wani le agi golon 
d’igi sama lilid’a hina pî, agi van zla man nda lilid’a, kayam an subur tan nde. 

17Zla d’a an nga ni dat ki tchetchembid’a ni vun ma hed’a hi Salad’ina d’i, wani an 
nga ni subur tan d’igi sama lilid’a na. 

18Kayam suma ablaud’a a nga subur tazi yam ahle suma kur duniyad’ina, an mba 
ni subur tan d’igi azi na mi. 

19Kayam agi suma ned’a agi vagi zlad’a hi suma lilid’id’a ki furîd’a. 

20Le sana mi lagi magomba, d’oze le mi yogi ahle magina, d’oze le mi b’ad’agi ahle 
magina kad’enga, d’oze le mi subur tam kagiya, d’oze le mi tumugi iragi pî, agi 
nga vagi tagiya. 

21An nga ni dagiya: An nga ki zulona kayam ad’engêmi ndak á le hina d’i. Wani le 
sama ding nga subur tam yam va ni, an nga ni de d’igi sama lilid’a na, an ndak á 
subur tan mi. 

22Azi ni Hebre-na zu? An ni ma Hebre-na mi. Azi ni Israel-lâ zu? An ni ma Israel-lâ 
mi. Azi nandjafâ hi Abraham-ma zu? An nandjafâ hi Abraham-ma mi. 

23Azi nazungeîna hi Christ-sâ zu? An nga ni de d’igi sama vit teina na. An kalaziya, 
an le sunda kalazi mi. A gan dangeina yazi ablaud’a kala, a ton ngola kala, an ar 
gogo á matna yan ablaud’a kal mi. 

24Juif-fâ a ton ki blafâ dok hindi yam zlengâ yazi vahl. 

25Romê-na a ton ki tutuguyona yazi hindi. Suma a durun kahinad’a yazi 
tu,batod’a hlup kä ki sed’en yat hindi, an le burâ tu ki dola hur alum ma ngolâ. 

26Kur tit manda yan ablaud’a an ar go á bad’a aduk mbina, suma tchigeta a lan á 
tchid’a, andjavan Juif-fâ a lan á tchid’a, andjaf suma dingâ a lan á tchid’a. Suma a 
lan á tchid’a hur azina, a lan á tchid’a hur fulâ, a lan á tchid’a hur alum ma ngolâ. 
B’oziyoi suma ka zlad’a a lan á tchid’a mi. 

27An le sunda ngola ki ndaka. An ba bei bur sena yan ablaud’a, meid’a tchanu, 
vunan so mi. Yan ablaud’a an fe nga vama te d’i. Ab’lenga lanu, an fe nga baru d’a 
tchuka atan ndi. 

28Kal ahle ndazina pet, aneka hi Tokid’a pet nga kan burâ ki burâ. 

29Le sana mi mbut amangeîd’a ni, an mbut amangeîd’a mi. Le sana mi puk kur 
tchod’a ni, an nga ki hur ma hata ngola. 

30Le an subur tan mbeyû ni, ar an subur tan ni yam ahle suma a tak amangeî 
manda woina. 

31Alona Abu Salad’a Jesus ma suma a nga suburum simiyêm gak didina, mi wala 
an nga ni ka zla d’i. 

32Kid’a an sä Damas-sa, ma te yam ma ad’u amulâ Aretas-sâ, mi tin suma ndjola 
avun azina á vanu. 

33Wani suma a sirin kä ir gulumuna ki gagalagad’a. Ni hina ba, an sut ki tan 
abomu. 

2 Korente-na 12 

Vama Alona mi ndum mbei ir Paul-lâ 

1Djivid’a an subur tan mi, wani subur tad’a djivi mata nga d’i. Wani ki 
tchetchemba, an nga ni de ni yam vama Salad’a mi nde tam iran mi tagandji 
woina. 

2An we sana hi Christ-sâ tu ma a hlum sä kur akulo d’a hindid’ina, ini ni bizad’a 
dogo yam fid’i. Le mi ni kur hliu tad’a, an we d’i; le ni bei hliu tad’a ni, an we d’i, 
wani nAlona ba, mi we. 

3Gagazi, an we sa máma a hlum sä akulo kur Paradis. Kua d’ei, an we d’uo le a 
hlum sä akulo gagazi, d’oze le ni vama nde tam mbei irama; wani nAlona ba, mi 
we. 

4Ata yi máma, mi hum zla d’a de d’a sana ndak á dat tuo d’a, kayam mi ar nga 
lovota mi sana á de zlad’a d’i. 

5Ni kayam sa máma ba, an mba ni subur tanu. Wani an mba ni subur tan yam tan 
ndi. Wani an mba ni subur tan ni yam amangeî manda. 

6Le an min subur tanu ni, an mba ni mbut ma lilid’a d’i, kayam an de ni zla d’a 
gagazid’a. Wani an ar bei subur tanu, kayam ar sa mi djib’er kan kal vama mi 
wum atana, d’oze vama mi humum avunana d’uo mi. 

7Kayam an fe lovota á subur tan yam ahle suma kal tegles suma Alona mi 
simad’andjina d’i, ni kayam ndata ba, mi tinin tugud’ei d’a ndaka atanu, ni ma 
sunda hi Seitan-na ba, mi ton kiya, kayam an subur tan ndi. 

8An tchen Salad’a yan hindi kayam mi pat tugud’ei ndata woi atanu. 

9Wani mi hulong dan ala: Suma manda ti ndagangû, kayam ata yima ad’engêng 
nga d’uo na, ad’eng manda ti ndak memet. Kayam ndata, an nga ki furî d’a ngola á 
subur tan yam amangeî manda, kayam ad’enga hi Christ-sa ti kak kanu. 

10Kayam ndata, an nga ki furîd’a ata yima ad’engên nga d’uo na, ata yima suma a 
nga kragan ngulina, d’oze kur kid’aka d’oze kur djop vuna d’oze kur a’alîd’a yam 
Christ. Wani ata yima ad’engên nga d’uo na, an nga kad’enga. 

Paul nga mi djib’era yam suma Korente-na 

11An nga ni de zlad’a ni d’igi sama lilid’a na, wani agi lan kad’enga ni agiya. 
Djivid’a ni agi ba, yoronu, kayam an ni va d’i. Wani suma agi nga golozi ala ni 
suma a sunuzi suma nglona na a kalan nga ki va tu d’i. 

12Gagazi, ahle suma ndandal suma an lazina ki ve ta d’a adigagid’a ná tagagi woi 
ala an ni ma a sunun ma gagazina hi Salad’ina. An lahle suma simata kahle suma 
atchapma kahle suma ndandalâ mi. 

13Vama an lum ki Tok ka dinga kal agi ni me ge? Kayambala an tinigi nga aneka 
kagi d’uo d’a zu? Ar agi vad’agi hurugi woi yam tcho man ndata! 

14Ki tchetchemba, an min tan yan á hindid’a á iza hatagiya. An min á tinigi aneka 
kagi d’i, kayam an halî beged’a abogi d’i, wani an halî agiya. Kayam gugureina a 
nga tok va yam simiyêzi d’i, wani ni simiyêzi ba, a nga tok ahlena kaziya. 

15An nga ki furîd’a á b’lak ahle mana woi pet, á he tan ndei kagi á ndjunugi mi. Le 
an nga ni le kagi ngola kal hina ni, agi mba lagi kan akid’eid’a kal zu? 

16Wani an tinigi nga aneka kagi d’i. Wani agi nga dagi ala an lagi ni lemba á yogi 
ahligiyegi ki mbut ira. 

17Na ni aduk suma an sunuzi sä hatagina, a yo ahle magina zu? 

18An tchen Tit á iza hatagiya, an sun wiyei ma agi wuma ki sed’em mi. Na ni Tit mi 
hle va magi zu? Na ni an ki mam djib’er mamid’a ni tu d’uo zu? Tit mamid’a ni tu 
mi d’uo zu? 

19Gak ini agi nga djib’eregi ala ami halami ná pad’ami zlad’a woi kami avorogiya 
zu? Nga na d’i! Ami dami yam minda hi Christ-sa avok Alona. Buniyômi suma 
od’a, ami lami hina pet á wulugi akulo kur he gagazid’a. 

20An nga ni le mandarâ, fata an mbaza hatagid’a, dam an mba ni fagi d’igi an min 
na d’uo kla. Agi mba fan d’igi agi minigi na d’uo kla mi. An nga ni le mandarâ, dam 
yalâ ki yungôra kayîna, ngengâ, ngula, zla d’a de d’a tchod’a, tum didi’â ki 
batranga a nga adigagi kla. 

21An nga ni le mandarâ ala fata an hulongza adigagid’a, Alo mana mba mi 
hulongôn yan kä kua avorogiya, an mba ni tchi yam ablau suma a le tchod’a adjeu 
a ar nga tcho mazid’a ki ndjendjed’a ki mizeuna ki gaulangâ woi d’uo na mi. 

2 Korente-na 13 

Ge hum mba bugola ki dep pa ged’a 

1Wana ni i manda yan á hindid’a á iza hatagid’a. D’igi mbaktumba hAlonid’a ti de 
na ala: Le zla d’a glangâsâ hi suma mbà d’oze hindid’a ti ndjak tu yam sama a 
tchugum zlad’a kama ni, zlad’a mba d’i vumu. 

2Kayam ndata, kid’a an mbaza kam mbei hatagi yan á mbàd’id’a, an ngop suma a 
le tchod’a adjeuna ki suma dingâ mi. Wani ki tchetchemba, an sä adigagi d’uo pî, 
an nga ni dugot ded’a kua: Fata an mbaza hatagid’a, an mba ni arazi hawa bei 
ngopa d’i. 

3Kayam agi min á we zla d’a ded’a hi Christ sa an nga ni data, agi mba wad’u. Ni 
Christ ma nga amangeîd’a adigagi d’uo na, nga mi tak ad’eng mamba woi adigagi 
mi. 

4Wani le a b’alam akulo ata aguna d’igi sama amangeîna na pî, mam nga karid’a 
yam ad’enga hAlonid’a. Hina mi, ami namangeîd’a zlapa tu ki mamu, wani ami 
mba kagami karid’a zlapa ki mam yam ad’enga hAlonid’a á ndjunugiya. 

5Kayam ndata, ar agi gologi tagi djiviya, na ni agi nga hagi gagazid’a gagazi zu? Ar 
agi kugugi tagiya. Agi wagiya, na ni Christ nga kurugi gagazi zu? D’oze agi mba 
kid’agagi woi zu? 

6An min agi wagi ala ami ndagami yam kuk ndata. 

7Wani ami nga tchenemi Alona kagi ala ar agi lagi tchod’a d’i. Nga ni kayambala 
ami ndagamiya d’a d’i, wani le ami ndagami nga d’uo pî, ar agi lagi nahle suma 
djivina. 

8Kayam ami ndak á lami vama tchila yam zla d’a gagazid’a hAlonid’ina d’i, wani 
ami lami ahlena pet ni yam zla d’a gagazid’a. 

9Le ami namangeîd’a, le agi nga kad’enga ni, ami nga lami furîd’a kayam ndata. 
Ami nga tchenemi Alona kagi ala agi ndagagi memet. 

10Le an sä adigagi d’uo pî, an nga ni b’irigi mbaktum mba wanda, kayam fata an 
mbazid’a, an mba ni lagi kad’eng nga Salad’a mi handjid’a d’i. Kayam ad’eng nga 
Salad’a mi handjid’a ná wulugi akulo kur he gagazid’a, ná b’lagagi d’i. 

11B’oziyona, vama arâ, ar agi kagagi lafiya. Ar agi kagagi ni suma ndak memetna, 
ar agi b’lengêgi hur tagiya, ar agi kagagi ki djib’er ra tud’a, ar agi kagagi ki b’leng 
nga halasa aduk tagi mi. Hina wani, Alo ma od’a ma b’leng nga halasa mba mi kak 
ki sed’egiya. 

12Ar agi b’ed’egi tagi kokok ki dep pa ged’a. Suma hAlonina pet a gagi depa mi. 

13Ar sumad’a hi Saleina Jesus Christ-sa ki od’a hAlonid’a ki darigïd’a hi Muzuk 
mam ma bei tchod’a ba nid’a a kak ki sed’egi pet mi. 

Galat-na 

Galat-na 1 

Dep pa ged’a hi Paul-la 

1Ni an Paul. An ni ma a sunuma hi sumina d’i, d’oze hi sa d’uo mi, wani ni hi Jesus 
Christ kAbui Alona ma mi tcholom akulo aduk suma matna karid’ina. 

2An ki b’oziyoina pet suma a nga zlapa ki sed’ena, ami nga b’irimi mbaktum mba 
wanda mi agi Tok ka teteng nga yam andaga d’a Galat-tid’a. 

3Ar Alona Abuya ki Salad’a Jesus Christ a vagi sumad’a ki b’leng nga halasa. 

4Ni Christ ma he tam mbei kei á sud’i woi kur tcho meid’a á pad’ei woi kur 
atchogoi d’a tcho d’a tchetchem wandina, kur minda hAbui Alo meinid’a. 

5Ni Ma ei nga suburum gak didina. Amin! 

Zla d’a Djivid’a ni tu 

6An le atchap kayamba agi walagi woi atogo zak ki mam ma yagi yam sumad’a hi 
Christ-sa á igi bugol Zla d’a Djivi d’a dingina. 

7Gagazi, Zla d’a Djivi d’a ding nga d’i, wani an nga ni dagi hina kayam suma dingâ 
a nga b’lagagi djib’er magid’a, a min mbut Zla d’a Djivid’a hi Christ-sa yat kä. 

8Wani ami d’oze malaika ma tcholï akulona, le mi tchagi wal Zla d’a Djivi d’a ding 
nga wal ki d’a ami tchagizi walata ni, ar Alona mi gum vuna. 

9Ki tchetchemba, an nga ni dagi kua d’igi ami dagi avok na: Le sama ding mi 
tchagi wal Zla d’a Djivi d’a wal ki d’a agi vat dad’a ni, ar Alona mi gum vuna. 

10Na ni ki tchetchemba, an hal lovota á le suma tazi djivid’a d’oze á le Alona tam 
djivid’a zu? Na ni an hal lovota á le suma tazi djivid’a zu? Le an nga ni le suma tazi 
djivid’a tua ni, an nazongâ hi Christ-sâ d’i. 

Ni nana ba, Paul mi mbut ma a sunuma ge 

11Kayam ndata, b’oziyona, an nga ni dagi woi mbak, Zla d’a Djivi d’a an nga ni 
tchat walata ni d’a hi sa d’i. 

12Kayam an fat nata sa d’i, sa had’andji nga d’uo mi, wani ni Jesus Christ tamba 
ba, mi ndandji woyo. 

13Kayam agi humugi zla tit manda adjeu kur zlad’a hi Juif-fîd’a. Agi wagi ala an 
djop vun Toka hAlonid’a heî, an pleyêt tei mi. 

14Kur zlad’a hi Juif-fîd’a, adjeu an kal b’oziyon Juif suma bizazi ki an tuna 
ablaud’a, kayam tan nga d’i lan zlezleû á ngom zlad’a habuyomi ngolod’a. 

15Wani yam sumad’a hAlonid’a, mi manan avok bei a vud’unu, mi yan á lum 
sunda. 

16Kid’a mi nga hurum á tagan Goroma kayam an tchi wal Zla d’a Djivi 
mamba mandjuf suma dingâ d’a, ata yi máma, an hal nga wad’ud’a hi sa d’i. 

17An i nga Jerusalem ad’u suma a sunuzi suma avorona d’uo mi, wani an i ni yam 
andaga d’a Arabi-d’a. Bugola, an hulong kur azì ma Damas-sâ. 

18Bugol bizad’a hindi, an i Jerusalem á d’u Pierre, an le dimasa ki sed’em mbà. 

19Wani an we nga sama a sunum ma ding ngi, ni Jacques Salad’a wiyema hol. 

20Ki tchetchemba, vama an nga ni b’irigizi kur mbaktum mba wandina ni zla d’a 
gagazid’a avok Alona, an nga ni ka zla d’i. 

21Bugola, an i yam andaga d’a Siri-d’a ki d’a Silisi-d’a. 

22Wani Tok ka tetenga hi Christ sa avo Jude-d’a ti wan nga iran ndi. 

23Wani azi humî zla d’a suma dingâ a nga dat ala: Mam ma djobei vunei adjeuna, 
ki tchetchemba, nga mi tchi wal Zla d’a Djivi d’a gagazi d’a mam hal á pleyêt tei 
adjeud’a. 

24Azi subur Alona ngola yam zla manda. 

Galat-na 2 

Paul azi ki suma ding suma a sunuzina 

1Bugol bizad’a dogo yam fid’i, an hulong Jerusalem zlapa ki Barnabas, an ve Tit 
ad’un mi. 

2An iya, kayam Alona tagan ala an iya. An vazi ad’u Zla d’a Djivi d’a an tchat walat 
aduk andjaf suma dingîd’a. Wani an väd’u zla ndata ni mi suma avorozina woi 
vaziya, kayam sun man nda avoka ki d’a tchetchemba a mbut vama hawana d’i. 

3Wani Tit ma nga ki sed’ena ni ma Gre’â, azi lum nga kad’enga á ngat bayâd’a d’i, 

4wani b’oziyoi suma ka zla suma a kal adigamina, a min ngad’am bayâd’a. Ni 
suma a nga kal kur ades meina gumun á gol mbut mei d’a ei mbud’i gro vuta 
zlapa tu ki Jesus Christ-sa. Azi min ei hulongeî kur magomba. 

5Wani ler tu pî ami minimi nga zla mazid’a d’i, kayam gagazid’a hi Zla d’a 
Djivid’id’a ti kak adigagiya. 

6Wani suma a nga golozi d’igi suma nglona na na, an golozi ni va d’i, kayam Alona 
nga mi pat sana ni yam iram go d’i. An nga ni dala suma nglo ndazina a had’an 
nga va tu d’i. 

7Wani azi wala Alona mi han Zla d’a Djivid’a á tchat walat mandjaf suma dingâ 
d’igi mi hat mi Pierre á tchat walat mi Juif-fâ na mi. 

8Kayam Alo ma pat Pierre mi tinim ma a sunuma yam suma Juif-fîna, ni mam ba, 
mi pad’an tinin ma a sunuma yam andjaf suma dingîna mi. 

9Wani Jacques azi ki Pierre ki Jean, ni suma suma a golozi d’igi suma avok suma 
na na, ata yima azi wala Alona mi van wa sumad’a na, ami ki Barnabas, azi gami 
depa kabozi ma ndjufâ á tak kei ala azi le darigïd’a ki sed’emiya, kayam ami mba 
imi tchami wala mandjafsuma dingâ, azi mba i tchi wala mi Juif-fâ mi. 

10Wani azi gigid’emi ala ami marami yam suma houd’a d’i. Wana ni vama ngol ma 
tan nga d’i lan zlezleû kam á led’ina. 

Paul mi ngop Pierre avo Antiyos 

11Ata yima Pierre mi mbaza Antiyos-sâ, an ngobom avok suma pet, kayam zlad’a 
nga kamu. 

12Kayam avok ka suma Jacques mi sunuzina a nga bei mbad’a tua d’a, mam nga 
mi te tena ki b’oziyoi andjaf suma dingâ. Wani ata yima azi mbazina, mam wal 
tam mbei bei te tena ki sed’ezi kayam mi le ni mandara suma a min ngat andjaf 
suma dingâ bayâd’ina. 

13B’oziyoi Juif suma dingâ a nga zlapa ki sed’em kur mbut ir ndata. Barnabas pî, 
mi nga zlapa ki sed’ezi kur mbut ir ndata mi. 

14Wani ata yima an golozi a nga tit d’ingêr kur gagazid’a hi Zla d’a Djivid’a d’uo 
na, an de mi Pierre avunam mbei avok suma pet ala: Ang mala angî ma Juif-fâ na, 
ang nga tit d’igi andjaf suma dingâ na, ang nga tit d’igi Juif-fâ na d’i. Ni kayam me 
ba, ang nga le andjaf suma ding suma a he gagazid’ina kad’enga ala a tit d’igi Juif-
fâ na ge? 

Juif-fâ kandjaf suma dingâ a fe suta ni yam he gagazid’a 

15Ata vut mamid’a, ami tami ni Juif-fâ, ami ni suma tchona aduk andjaf suma 
dingâ d’i. 

16Wani ami wami ala sana nga mi mbut d’ingêr avok Alona yam sunda hi gat ta 
mi lata d’i, wani yam he gagazi mam mba yam Jesus Christ-sa. Kayam ndata, ami 
hami gagazid’a yam Jesus Christ, ami mbud’umi suma d’ingêrâ ni yam he gagazi 
d’a yam Christ-sa, ni yam sunda hi gat ta ami lata d’i. Kayam sana nga mi mbut 
d’ingêr avok Alona ni yam sunda hi gat ta mi lata d’i. 

17Wani ata yima ami nga halami lovota á mbut d’ingêr zlapa tu ki Christ-sâ, le a 
fami suma tchona d’igi andjaf suma dingâ na ni, na ni Christ mi mbut ma sunda hi 
tchod’ina zu? Nga na d’i! 

18Le an nga ni hulong min gat ta an b’lagat teid’a akulo ni, an tak kei gagazi ala an 
ni sama tchila yam gata. 

19Kayam zlad’a hi gatid’a, an mit wa woi kurud’u, kayam an kak karid’a yam 
Alona. An mit wa akulo ata agu ma b’ala zlapa tu ki Christ. 

20Ni an ba ni nga kaka karid’a d’i, wani ni Christ ba, mi nga kaka karid’a kurunu. 
Ari man nda an nga kaka kurut kur hliuna wanda, an kak ki sed’et ni yam gagazi 
d’a an hat yam Alona Goromid’a, mam ma le kan mi he tam mbei kana mi. 

21An nga ni mbut sumad’a hAlonid’a vama hawana d’i. Le sana mi mbut d’ingêr 
avok Alona ni yam sunda hi gat ta mi lata ni, matna hi Christ-sâ ni hawa. 

Galat-na 3 

Gata d’oze he gagazid’a 

1Agi Galat suma lilid’a, sama mbud’ugi iragi ni nge ge? Agi suma a tchagi wal 
matna hi Jesus Christ mám ma ata agu ma b’ala woi pid’a’â, 

2an nga ni djobogi va tu. Na ni agi fagi Muzu’â hAlonina ni yam sunda hi gat ta agi 
lata, d’oze ni yam Zla d’a Djivi d’a agi humut ta agi hagi gagazid’a kata zu? 

3Agi ni lilid’a zu? Agi tinigi ad’ud’a yam Muzu’â hAlonina, agi min dabat kad’eng 
magid’a zu? 

4Agi fagi ndaka ni hawa nä? Le ni na ni, ni hawa mi. 

5Ata yima Alona mi hagi Muzuk mamina, mi lahle suma ndandalâ adigagi ni yam 
sunda hi gat ta agi lata, d’oze ni yam Zla d’a Djivid’a agi humut ta agi hagi 
gagazid’a kata zu? 

6D’igi mbaktumba hAlonid’a ti de yam Abraham na ala: Mi he gagazid’a yam 
Alona. Ni kayam ndata ba, Alona mi ndumum ma d’ingêrâ. 

7Kayam ndata, djivid’a agi wagi ala suma a he gagazid’ina, azi nandjaf ma 
gagazina hi Abraham-ma. 

8Kayam Alona mi de kur mbaktum mamba avok ala mam mba mi 
mbut andjaf suma dingâ d’ingêr yam he gagazi mazid’a. Mi de Zla d’a Djivid’a mi 
Abraham adjeu ala: An mba ni b’e vunan yam andjaf suma pet ni kang angû. 

9Kayam ndata, Abraham mi he gagazid’a, Alona mi b’e vunam kam mi. Hina, suma 
he gagazid’ina pet, Alona nga mi b’e vunam kazi d’igi mi b’e vunam yam Abraham 
na mi. 

10Kayam suma a ge yazi kä ad’u gatina, Alona mi gazi vuna. Kayam mbaktumba 
hAlonid’a ti dala: Sama kid’ak á ngom ahlena pet suma gata dum kazi á led’ina, 
Alona mi gum vuna. 

11Kayam sana nga mi mbut d’ingêr avok Alona ni yam sunda hi gat ta mi lata d’i, 
kayam mbaktumba hAlonid’a ti dala: Sama d’ingêrâ mba mi kak karid’a ni yam he 
gagazi mamba. 

12Kayam ndata, ge yamba kä ad’u gata nga ni yam he gagazi d’a mAlonid’a d’i, 
wani mbaktumba hAlonid’a ti dala: Sama nga mi tit teteu yam vun ma hed’a hi 
gata pepet na, mba mi kak karid’a ni kad’u. 

13Ata yima Christ mi mbut sama Alona mi gum vuna keina, mam pad’ei woi ad’u 
vun ma ge ma gata ti geizina. Kayam mbaktumba hAlonid’a ti dala: Sama a gabam 
akulo ata agunina, ni sama Alona mi gum vunina. 

14Christ mi le hina kayam b’e vun ma Alona mi hle vunam mi Abraham kama, mi 
mba yam andjaf suma dingâ ni yam Jesus Christ. Kayam ndata, Alona mi hei 
Muzuk mam ma mi hle vunam kama ni yam he gagazi meid’a. 

Gata ki vun ma hled’a 

15B’oziyona, an nga ni dagi zla d’a d’ogola hi sumid’a. Le sana mi hle vunam yam 
va, le suma pet a le glangâsâ kamu ni, sama ndak á pad’am mbei d’oze mi tchuk 
kam kuana nga d’i. 

16Ni hina ba, Alona mi hle vunam mi Abraham kandjavamu. Mi de hina ni yam 
andjavam ma ablauna d’i, wani mi dala: Ad’u andjavangû, nala, ni sama tuna, ni 
Christ. 

17Wana ni vama an min duma. Vun ma djin ma Alona djinim avok deina, gat ta 
mbeï bugol bizad’a kikis fid’i yam dok hindi d’a, ndak á tchi vun ma djinda 
hAlonina woi d’i, ndak á mbut vun mam ma hled’a vama hawana d’uo mi. 

18Wani le sana mi fe he d’a hawad’a hAlona d’a d’igi vama djona hina d’a ni yam 
tit ta nga mi tit yam gatid’a ni, nga ni yam vun ma hled’a hAlonina d’uo d’a. Wani 
Alona tak suma mamba mi Abraham ni yam vun mam ma hled’a. 

19Ni kayam me ba, Alona mi tin gata ge? Mi tinit á tak tcho d’a led’a abua, gak 
andjafâ hi Abraham ma Alona hlum vunam kama mi mba. Malaikana a he gat 
ndata mi Moise ma aduk suma kAlonina. 

20Ma aduk suma kAlonina nga ni yam sa tu d’i. Wani Alona ni tu. 

Alona mi tin gata ni kayam me ge? 

21Na ni gata nga d’i kak djangûna ki vun ma hled’a hAlonina zu? Nga na d’i! Le gat 
ta Alona mi hat adjeud’a ndak á he arid’a mi suma ni, sana mi ndak á mbut 
d’ingêr avok Alona yam ngom mba mi ngom gata mi. 

22Wani mbaktumba hAlonid’a ti dala suma kur duniyad’ina pet a nga ni kä ad’u 
ad’enga hi tchod’id’a. Hina wani, suma a he gagazid’ina a fe he d’a hawa d’a Alona 
mi hle vunam kata ni yam he gagazi mazi d’a yam Jesus Christ-sa. 

23Avok ka bei he gagazid’a ti mba tua d’a, gata nga d’i ngomei djinda kä á djup he 
gagazid’a nde mat ta woid’a. 

24Hina, gata ti ngomei gak mbad’a hi Christ-sa, kayam ei mbud’i suma d’ingêrâ 
avok Alona yam he gagazid’a. 

25Ki tchetchemba, ei nga fei lovota á he gagazid’a. Kayam ndata, ei nga kä ad’u 
sama ngom mbuo d’a. 

26Ni kayam he gagazid’a ba, agi pet mbud’ugi Alona groma zlapa tu ki Jesus 
Christ. 

27Kayam agi pet suma a lagi batemba zlapa tu ki Jesus Christ-sâ, agi tchugugi wa 
Jesus Christ atagiya. 

28Ki tchetchemba, wala nga aduk Juif-fâ kandjaf suma dingâ d’i, nga aduk 
magumeina ki gro vuta d’i, nga aduk andjofâ karopma d’uo mi. Agi pet ni zlapa tu 
ki Jesus Christ. 

29Le agi ni suma hi Christ-sâ ni, agi nandjafâ hi Abraham-ma mi. Agi ni suma te 
djo ma Alona mi hle vunam kama mi. 

Galat-na 4 

1Gola! An nga ni dagiya, ata yima gor ma te djona habuma nga gogora tua na, mi 
wal nga ki magoma d’i, hina pî mam mi sala ahlena pet. 

2Wani ata yima mam nga gogora tua na, mam nga ad’u suma ngomoma ki suma a 
nga ngom ahle mamina, gak yima abum mi ngamzina. 

3Ei ni hina mi. Kid’a ei ni gugureina tua d’a, ei ni magumeina hahle suma yam 
andagad’ina. 

4Wani kid’a yina ndaka, Alona mi sunï Gorom ma atchad’a ti vud’um ad’u gata hi 
Juif-fîd’a, 

5kayam mi pat suma a nga ad’u gatina woyo, kayam ei mbud’i Alona groma mi. 

6Kayam agi mbud’ugi groma, kayam ndata, Alona mi sunï Muzu’â hi Goromina 
kuri ma nga mi zud’i á yi ala Aba, nala, Abunu. 

7Hina, angî magoma d’uo d’a, wani angî goroma. Le angî goroma ni, Alona mba mi 
hang ahle mama pet suma nga mi ngomozi yam gromina. 

Djib’era hi Paul la yam suma Galat-nid’a 

8Wani adjeu d’a agi ni suma bei wAlona tua d’a, agi lagi ni magomba mi filei ma 
ala nAlo ma gagazina d’uo na. 

9Wani ki tchetchemba, agi wagi wa Alona, kal pet Alona mi wagi mi. Ni nana ba, 
agi dok hulongôgi ata hat ta adjeu d’a amangeî d’a hohoud’a d’ei ge? Agi min 
mbud’ugi magumei mazina d’ei zu? 

10Agi nga ngomogi burâ ki tilâ ki yina ki bizad’a tua. 

11An nga ki mandarâ, dam sun nda an lat adigagid’a mba d’i mbut vama hawana 
kla. 

12B’oziyona, an nga ni tchenegiya, ar agi mbud’ugi d’igi an na, kayam an tan mbut 
d’igi agi na mi. Agi lan nga vama tcho yagi tu d’i. 

13Agi wagiya, ata yima an tchagi wal Zla d’a Djivid’a avo’â, an ni ki tugud’eid’a. 

14Tugud’ei d’a ata hliwinda ni vama kuka kagiya. Hina pî, agi golon nga is si, agi 
noyôn nga d’uo mi. Wani agi van atagi d’igi malaikana hAlonina na, d’igi Jesus 
Christ tamba na mi. 

15Furî magi ndata ti nga ni lara ge? An nga ni dagi woi mbak, le ni vama nda’â ni, 
agi pad’agiya wa iragi handjiya wa kur bur máma. 

16Ki tchetchemba, an mbut sama djangû magina kayamba an nga ni dagi zla d’a 
gagazid’id’a zu? 

17Suma a tchagi wal Zla d’a Djivi d’a dinga ndazina a nga halagi ki hat hurâ ngola, 
wani nga ni hat hur ma iratna d’i. Azi min á walagi woi ki sed’emi kayam agi 
hurugi hat kazi mi. 

18Wani hat hur ma djivina ni djivid’a ata yina pet, wani nata yima an nga 
adigagina hol li. 

19Grona, vut ta an vud’ugi kur ndakid’a, hulong nga d’i tan d’igi atchad’a ti vut 
gorâ na, gak Christ mi kak kurugiya. 

20Ki tchetchemba, an min iza hatagi á mbut delen kä, kayam me an nga ni djib’era 
kagiya. 

Vama taka yam Agar azi ki Sara 

21Agi danu, agi suma min á tid’igi yam gatina, agi humugi nga zla d’a gata ti data 
d’uo zu? 

22Kayam a b’ir kur mbaktumba hAlonid’a ala Abraham mi nga ki grona mbà; ma 
tuna asumî magomba, ma dingâ asumî gor vuta. 

23Wani ma magomba vud’uma ni ata minda hi sanid’a, wani ma gor vuta 
vud’uma, a vud’umî yam vun ma hled’a hAlonina. 

24Zla ndata ni zla d’a d’ogola yam arop suma mbà ndazina. Azi ni vun ma djin ma 
mbàna. Ta tud’a ni ngad’a yam ahina d’a Sinai-d’a, nala, Agar, ni d’a mba d’i vut 
gro suma magomba. 

25Agar ndata nahina d’a Sinai d’a yam andaga d’a Arabi-d’a. Hle tat ni d’igi azì ma 
ngol ma Jerusalem ma tchetchem wana na, kayam ndat nga d’i le magomba ki 
grotna. 

26Wani Jerusalem mba akulod’a ni gor vuta, ndat nasuya. 

27D’igi mbaktumba hAlonid’a ti de na ala: Ndak ka b’al gendreged’a bei vutid’a, 
ndak le furîd’a; ndak ka ndak ka vuta ti lak nga yat tu d’uo d’a, ndak tchayîd’a; 
kayam ndak atcha d’a digik keid’a, ndak nga ki grotna kal atcha d’a nga ki 
mandjufîd’a. 

28Kayam ndata, b’oziyona, agi ni gro suma yam vun ma hled’a hAlonina d’igi Isak 
na. 

29D’igi adjeu gor ma a vud’um kur minda hi sanina mi djop vun ma a vud’um yam 
ad’enga hi Muzu’â hAlonina na, ki tchetchemba, ni na mi. 

30Mbaktumba hAlonid’a ti de nana ge? Ti dala: Ang dik atcha d’a magomba ki 
gorotna woyo, kayam gorâ hatcha d’a magomba mba mi te djona ki gorâ hatcha 
d’a gor vutid’a d’i. 

31Kayam ndata, b’oziyona, ei ni grona hatcha d’a magomba d’i, wani ei ni grona 
hatcha d’a gor vutid’a. 

Galat-na 5 

Agi maragi yam pat magi d’a woid’a d’i 

1Christ mi pad’ei woi kur magomba da’. Kayam ndata, ar agi kagagi ngingring kur 
pat ndata. Ar agi hulongôgi kur magomba d’uo d’a. 

2Ar agi humugi djiviya. An Paul nga ni dagiya, le agi ngad’agi bayâd’a ni, Christ 
mba mi le vama djivi kagi d’i. 

3An nga ni de kua mi sama lara pî ma ngad’am bayâd’ina ala mbeî mi ngom vun 
ma hed’a hi gatina pet. 

4Agi suma min mbud’ugi d’ingêr avok Alona á gagi yagi kä ad’u gatina, agi walagi 
woi ki Christ, agi kid’agagi woi ata sumad’a hAlonid’a mi. 

5Wani amiya, yam ad’enga hi Muzuk mamid’a, ami nga djubumi bur ma Alona 
mba mi mbud’umi d’ingêr avoroma. Ami nga tinimi hurumi kat ni yam he 
gagazid’a. 

6Le ei zlabei tu ki Jesus Christ-zu ni, ngat bayâd’a ni va d’i, ngat bayâd’a d’uo pî ni 
va d’uo mi. Wani he gagazi d’a le sunda yam od’id’a ni vama nda’â. 

7Agi tid’igi avok djiviya. Ni nge d’elegi ala agi tid’igi yam gagazid’a d’uo ge? 

8Djib’er ndata tcholï nata Alo ma yagina d’i. 

9D’igi a de na ala: Anguf fa ngiyeûd’a nga d’i subur afuta pet. 

10Yam Salad’a an tin hurun kagi ala agi nga ki djib’er ra ding ngi. Wani mam ma 
b’lagagi djib’er magid’ina, le ni nge pî, Alona mba mi kam sariyad’a kamu. 

11Wani b’oziyona, le an nga ni tchi wala yam bayâ d’a ngata tua ni, ni kayam me 
ba, a nga djobon vunan ki tchetchemba ge? Le ni na ni, wal la an nga ni tchat yam 
b’ala hi Christ sa akulo ata agunid’a, nga ni vama dap asema d’uo d’a. 

12An min ala suma a b’lagagi djib’er magid’ina, a ngat hud’uzi woyo! 

13B’oziyona, Alona mi yagi mi pad’agi woi da’, wani ar pat ndata mbut ni vama le 
sun nda yam minda hi sa magi ma adjeunid’a d’i, wani agi sunugi tagi ki od’a. 

14Kayam gata tok ahlena pet ni kur vun ma he ma tu máma ala: Ang le yam 
ndrangâ d’igi ang tanga na. 

15Wani le agi nga ed’egi tagi mbumbugu ni, agi gologi tagi djiviya, ar agi b’lagagi 
tagi woi d’i. 

Agi tid’igi yam minda hi Muzu’â hAlonina 

16Wani an nga ni dagiya, ar agi tid’igi yam minda hi Muzu’â hAlonina. Hina wani, 
agi mba tid’igi yam minda hi sa magi ma adjeunid’a d’i. 

17Kayam sa mei ma adjeuna nga mi min Muzu’â hAlonina d’i, Muzu’â hAlonina 
nga mi min sa mei ma adjeuna d’uo mi. Azi djak nga min tazi d’i. Kayam ndata, agi 
ndak á le vama agi minima d’i. 

18Wani le agi nga tid’igi yam minda hi Muzu’â hAlonina ni, agi nga ad’u gata d’i. 

19Wani sunda hi sa mei ma adjeunid’a ti ni woi abu pid’agï, nala, mizeuna, 
ndjendjed’a, gaulangâ, 

20tuwal fileina, ve kumana, noî tad’a, yalâ, yungôra, ayîna, tuguyod’a, wala, ka ira, 

21d’od’oka, gurut ki süma, lü ma batranga kahle suma ding suma hina na mi. An 
nga ni gigid’egi yam ahle ndazina pet, d’igi an gigid’egi avok na: Andjaf suma a 
nga lahle suma hina na a mba kal kur leud’a hAlonid’a d’i. 

22Wani vuta hi Muzu’â hAlonid’a ni od’a, furîd’a, b’leng nga halasa, ve tad’a, mun 
kad’a, djivi d’a led’a, d’engzenga, 

23lulumad’a ki d’el tad’a. Gat ta kak djangûna kahle ndazinid’a nga d’i. 

24Wani suma hi Jesus Christ-sâ a b’al wa sa mazi ma adjeuna ki d’od’ok mamba ki 
min mamba akulo ata aguna. 

25Le ei nga karid’a yam Muzu’â hAlonina ni, mbeî ei tid’i yam minda hi Muzu’â 
hAlonina mi. 

26Ar ei halei subur ra hawa yaka á zalei hur tei d’i. Ar ei lei yungôra yam tei d’uo 
mi. 

Galat-na 6 

Agi hlagi aneka woi yam tagiya 

1B’oziyona, le sana mi puk kur tchod’a ni, agi suma Muzu’â hAlonina nga mi 
tagazi lovotina, agi hulongôm kur lovot ta d’ingêra ki lulumad’a. Wani ar nge nge 
pî adigagi mi gol tam djiviya, ar mi puk kur tcho ndata d’i. 

2Ar agi ndjunugi tagiya, agi hlagi aneka woi yam tagiya. Hina wani, agi oyôgi ni 
vun gata hi Christ-sa. 

3Le sama ding djib’er ala mam ndak va, wani le mi ndak va d’uo ni, mam lop mi 
tamu. 

4Ar nge nge pî mi kuk sun mamba ki yamu. Le mi ndaga ni, mi subur tamî yam 
sun mamba tata, nga ni yam sunda hi sama ding ngi. 

5Kayam nge nge pî mba mi zi anek mamba tata. 

6Sama sana nga mi had’am zlad’a hAlonid’ina, djivid’a mi b’rau ahle mam suma 
djivina ki sama nga mi had’ama. 

7Ar agi lobogi tagi d’i, kayam sana mi ndak á las Alona d’i. Kayam vama sana mi 
zarama, mba mi fed’emî mamu. 

8Kayam sama zar yam minda hi sa mam ma adjeunid’a, mba mi fet ni vuta hi sa 
mam ma adjeunid’a, ni matna. Wani sama mi zar yam minda hi Muzu’â hAlonina, 
mba mi fet nari d’a didinda. 

9Ar ei tei tchuk lus á le sun nda djivid’a d’i. Le ei tei tchuk nga lus suo ni, fata yina 
ndaka, ei mba fed’eya. 

10Kayam ndata, le ei fei yina ni, ar ei lei djivid’a mi suma pet, kal pet ni mi b’oziyoi 
suma a he gagazid’ina. 

Ge hum mba dananda ki dep pa ged’a 

11Agi gologi b’ir ra nglo d’a an b’irigizi kabonda wana. 

12Suma pet suma a min tak djivi mazid’a woi yam minda hi sa mazi ma 
adjeunid’a, ni azi ba, a nga lagi kad’enga á ngad’agi bayâd’a, kayam azi min fe 
ndaka yam agu ma b’ala hi Christ-sâ d’i. 

13Suma a ngat bayâd’ina ki yazi pî a nga tit yam gata d’i. Wani azi min ngad’agi 
bayâd’a kayam azi fe lovota á subur tazi yam hliwigiya. 

14Wani an nga ni subur tan yam vama ding ngi. An subur tan ni yam agu ma b’ala 
hi Salad’a Jesus Christ-sâ hol. Ni kayam agu mam ma b’ala ba, an mit tei ata 
duniyad’a, duniyad’a ti mit tei atan mi. 

15Kayambayâ d’a ngata ni va d’i, bei ngat bayâd’a ni va d’uo mi. Wani sama mi vut 
vut ta awilid’ina ni va. 

16Wani suma pet suma a nga tit kur lovot ndatina, b’leng nga halasa ki we 
hohoud’a hAlonid’a a mba kak kaziya, nala, yam Israel ma gagazina hAlonina. 

17Ki tchetchemba, ar sa kawan ndi, kayam an nga ki ahura hi Jesus-d’a atan á tak 
kei ala an ni magoma hi Jesus-na. 

18B’oziyona, ar Saleina Jesus Christ mi vagi sumad’a. Amin! 

Efes-sâ 

Efes-sâ 1 

Dep pa ged’a hi Paul-la 

1Ni an Paul ma a sunuma hi Jesus Christ-sâ kur minda hAlonid’a. An nga ni b’ir 
mbaktum mba wanda mi agi suma hAlona suma avo Efes suma d’engzeng suma 
zlapa tu ki Jesus Christ-sâ. 

2Ar Alona Abuya ki Salad’a Jesus Christ a vagi sumad’a ki b’leng nga halasa. 

Djivi d’a Alona mi leizi yam Christ-sa 

3Ar ei gilei Alona Abu Saleina Jesus Christ ma mi b’e vunam kei zlapa tu ki Christ 
ki vun mam ma b’e ma lara ge pet ma sä akulona. 

4Mi manei zlapa tu ki Christ avok dei bei ad’u tinda hi duniyad’a, kayam ei kagei 
sum mama bei zlad’a kei ba avoromu. 

5Ni yam o mamba ba, mi nga hurum avok dei á mbud’i groma zlapa tu ki Jesus 
Christ. Ni kur min mamba á lum tam djivid’a. 

6Ar ei gilei Alona yam subura hi suma mam mba mi veizi hawa zlapa tu ki Gorom 
ma hurum vum heînid’a. 

7Kayam ndata, mi wurak kei ki buzuwamu, nala, hurum vat tei yam tcho meid’a. 
Hina, Alona mi tagei suma mam mba ngol 

8la mi lat kei heîd’a. Mi tagei ned’a ki wad’ud’a pet mi. 

9Kayam ndata, mi tagei zla d’a mudurid’a hi min mam mba mi ngat kurum avok 
dei á ndagat memet yam Christ-sa. 

10Ni nga hurâ hAlona ma mi ngam kurum á ndagam vunam ata yima dabid’a á tok 
ahlena pet suma sä akulona ki suma yam andagad’ina tu ad’u amul ma tuna, nala, 
Christ. 

11Kayam ndata, mi zlabei tu ki Christ, mi mbud’i sum mama, mi manei avok dei 
yam nga hur mama, mi lahlena pet d’igi mam nga hurum avok dei á led’a na mi. 

12Kayam ndata, ei suma tini huri avok dei yam Christ-sâ, ar ei mbud’i ni suma a 
tak subura hAlonid’a woina. 

13Wani kid’a agi humugi zla d’a gagazid’a nala Zla d’a Djivi d’a sud’ugid’a, agi hagi 
gagazid’a yam Christ. Kayam ndata, Alona mi kagi geuna ki Muzuk mam ma bei 
tchod’a ba ma mi hle vunam kama. 

14Mam mi gapa hi sut mei d’a Alona mi hle vunam kat mi sum mamid’a, gak bur 
ma mam mba mi sud’ina. Kayam ndata, ar ei mbud’i ni suma a tak subura 
hAlonid’a woina. 

Tchenda hi Paul-la 

15Kid’a an hum zla he gagazi magi d’a yam Salad’a Jesus-d’a ki o magi d’a yam 
suma hAlonid’a peta, 

16kayam ndata, an nga ni le mersi mAlona teteu kagiya. An nga ni djib’er kagi kur 
tchen manda, 

17kayam Alona hi Saleina Jesus Christ Abui ma subura, mi hagi Muzuk mama á 
tagagi wad’ud’a á wum mbei tetet mi. 

18An nga ni tchenem ala mi malagi djib’er magid’a woi á wagi vama mam yagi á 
tinigi hurugi kama, kahle suma djivi suma ndjondjoî suma mam nga mi ngomozi 
akulo yam sum mamina, 

19kad’eng mam mba ngol la kal papa d’a mi lat ki ei suma hei gagazid’ina. Ni sun 
nda sib’ika had’eng mam 

20mba mi ndat tei yam Christ kid’a mi tcholom akulo aduk suma matna karid’a mi 
tinim á kak ata bigam mba ndjufa ata yima sä akulonid’a. 

21Christ nga mi te yam suma te yamba pet, yam vun ma hed’a, yam suma ad’enga, 
yam suliyo d’a sud’a pepet ki simi ma lara ge pet ma a nga yuma, ni kur atchogoi 
d’a wanda hol li, wani kur ra nga d’i mbad’a mi. 

22Alona mi tok ahlena pet ad’u ad’enga hi Christ-sa, mi tinim á te yam Toka mi. 

23Tok ndata ni hliwimu; ni kat ba, Christ mi ndak memet, mi ndak vun ahlena 
memet mi. 

Efes-sâ 2 

Ei ndei woi kur matna, ï kur arid’a 

1Adjeu agi ni suma bogi woi yam tchila magid’a, yam tcho magid’ina mi. 

2Ata yi máma agi tid’igi ni kur lovot ta suma tcho suma duniyad’a a nga tit kua 
ad’u ad’enga hamulâ hi muzuk ma akulo kur simetnina. Ni muzuk ma nga mi le 
sunda ki tchetchemba kur suma bei hum vun Alona ba na. 

3Ei pet adjeu ei ni d’igi azi na mi. Ei tid’i ni kur d’od’oka hi hliwid’a, ei lei ni minda 
hi hliunid’a kur djib’er meid’a mi. Ata vut meid’a ei ni suma Alona hurum zal kei 
d’igi suma hiuna na na mi. 

4-5Kid’a ei boi woi kur tchila meid’id’a, Alo ma we hohowa suma ki o mam mba 
ngol la mi lat keid’a, mi mbud’i arid’a zlapa tu ki Christ. Ni yam suma mamba ba, 
mi sud’ugi kiya. 

6Mi zlabei tu ki Jesus Christ, mi tcholei akulo zlapa tu ki mam á kagei kur yima sä 
akulona. 

7Mi le hina á tak suma mam mba ngol la kal papad’a woi avok suma pet ata yima 
nga mbana, yam djivi mam mba mi ndeizi woi yam Jesus Christ-sa. 

8-9Alona mi sud’ugi ni yam suma mamba ata lovot ta he gagazid’a. Wani nata sun 
magi d’a led’a d’i, kayam sana mi subur ki tam mbi. Wani ni he d’a hawad’a 
hAlonid’a. 

10Kayam nAlona ba, mi leya, mi geya, mi zlabei tu ki Jesus Christ, kayam ei i 
avogovok á le sun nda djivi d’a mi minit kei avok dei á led’id’a. 

Christ mi zlap Juif-fâ kandjaf suma dingâ tu 

11Kid’a adjeu agi nandjaf suma dingâ tua d’a, Juif-fâ a nga yagi ala agi ni suma bei 
ngat bayâd’a. Ni bayâ d’a suma a nga ngad’ata. Kayam ndata, ar agi djib’eregi yam 
kak magi d’a adjeud’a. 

12Ata yi máma, agi ni suma woi dei ki Christ-sâ, agi ni suma wala woi dei ki Israel-
lîna, agi ni suma wala woi dei ki vun ma djin ma Alona mi djinim ki sum mamina 
mi. Hina, agi ni suma bei hur ma tinda, agi ni suma bei Alona kur duniyad’a ka 
hina mi. 

13Wani ki tchetchemba, yam Jesus Christ, agi suma adjeu woi deina, Alona mi 
hud’ugï wa go ki buzuna hi Christ-sâ. 

14Ni Christ tamba ba, mi mba ki b’leng nga halasa, ni ma mi zlap Juif-fâ kandjaf 
suma dingâ tuna. Ata yima mi he tam mbeina, mi to gulumun ma ka ira woyo, 
nala, mi zlap suma djangûna akulo tu. 

15Mi pleî gata hi Juif-fîd’a ki vun ma he máma woyo, kayam andjaf suma mbà 
ndazina a mbut sama awilina zlapa tu ki mamu. Ata yi máma, halasa mba 
adigaziya. 

16Ata mat mama ata agu ma b’alina, mi pleî zla d’a djangûna woyo, mi mbut suma 
mbàna sama tuna, mi zlabazi darigïd’a kAlona mi. 

17Hina, Christ mi mba, mi tchi wal Zla d’a Djivi d’a b’leng nga halasa mi agi andjaf 
suma ding suma woi deina, mi Juif suma go ki sed’ema mi. 

18Ni yam Christ ba, ei pet, Juif-fâ kandjaf suma dingâ djak, ei ndak á kalei avok 
Alona kad’enga hi Muzuk mam ma tunid’a. 

19Kayam ndata, agi andjaf suma dingâ, agi nga ni suma woi dei kAlonina d’uo d’a, 
wani ki tchetchemba, agi mbud’ugi ni suma hAlonina ndrozina, agi ni suma avo 
hAlonina mi. 

20Agiya, a minigi wa akulo yam ad’u ged’a hi suma a sunuzina ki d’a hi suma djok 
vun Alonid’a. Jesus Christ tamba nahina d’a ngol la djik gong nga akulod’a. 

21Mam tamba ni ma nga mi sira gong ndata ad’enga á wulut akulo á mbud’ut gong 
nga Alona mi tinit irat vat á kud’urom yam Salad’id’a. 

22Kayam mamu, a nga minigi akulo zlap tu á mbud’ugi gong nga kaka hAlonid’a 
yam Muzuk mama. 

Efes-sâ 3 

Sun nda Alona mi hat mi Paul yam andjaf suma dingîd’a 

1Kayam ndata, an Paul ma dangei ma yam Jesus Christ yam agi andjaf suma 
dingîna, an nga ni tchen Alona kagiya. 

2Gagazi, agi humugi ala yam sumad’a Alona mi han sun nda led’a kagiya. 

3Alona mi tagan á wäd’u zla d’a muduri mamba. Ni kayam ndata ba, an b’irigi ki 
wan nde na. 

4Kur ndumba agi mba wagi wäd’u manda yam zla d’a mudurid’a hi Jesus Christ-
sa. 

5Kur atchogoi d’a kala, Alona mi simat nga zla d’a muduri ndata woi mi suma d’i, 
wani ki tchetchemba, yam ad’enga hi Muzuk mamid’a, mi ndat ad’ut tei mi 
mam suma a sunuzi suma mi tinizi irazi vazina ki mam suma djok vuna mi. 

6Wana ni zla d’a muduri ndata: Yam Zla d’a Djivid’a andjafsuma dingâ a zlap tu ki 
Juif-fâ, a te djona ki sum mama tu, a mbut hliu ma tuna kayam vun ma hle ma 
Alona hlum yam Jesus Christ-sâ mi. 

7An mbut ma a sunuma á tchi wal Zla d’a Djivid’a yam sumad’a hAlonid’a. Kur 
djivi mamba mi han ad’eng mamba á le sunda. 

8An ni ma kid’aka aduk suma hAlonina pet, wani Alona mi han ad’enga á tchi wal 
Zla d’a Djivid’amandjaf suma dingâ yam ahle suma ndjondjoîna hi Christ suma 
bei dabid’a ba na, 

9á tak zla d’a mudurid’a Alo ma lahlena petna mi ngeyet kurum avok deid’a woi 
mi suma pet, 

10wani ki tchetchemba, yam Toka, suma te yamba ki suma ad’eng suma sä 
akulona a we ne d’a tetenga hAlonid’a. 

11Alona mi le hina kayam nga hur mam ma avok deina mi ndak memet yam 
Saleina Jesus Christ. 

12Yam he gagazi meid’a, ei zlabei tu ki Christ. Kayam ndata, ei fei lovota á kalei 
avok Alona bei mandarâ ba. 

13Ni kayam ndata ba, an nga ni tchenegiya, ar tagi tchuk lus yam ndak man nda 
an nga ni fat kagid’a tala ni subur magid’a d’a d’i. 

Od’a hi Christ-sa 

14Ni kayam ndata ba, an tchuk guguvan kä avok Abui 

15ma tin simina mandjaf ma lara ge pet ma sä kur akulod’a ki ma yam andagad’a 
mi na. 

16An nga ni tchen Alo ma subur mamba kal teglesâ, kayam mi hagi ad’enga kurugi 
kad’enga hi Muzuk mamid’a. 

17Ar Christ mi kak kurugi yam he gagazi magid’a. Ar sideyegi mi sir kä, ad’ugi ti 
pe kä kur od’a 

18zlapa ki suma hAlonina pet, kayam agi fagi ad’enga á we o d’a ngola hi Christ-sa 
ki bubu mata ki fiyak mata ki fiyak mat ta akulod’a ki zul mat ta kä yiyika. 

19Hina wani, agi mba fagi ad’enga á we ki od’a hi Christ sa sana mi ndak á wat 
ad’ut pepet tuo d’a, kayam agi wagi oî d’a memeta hAlonid’a. 

20Ni mam ma nga kad’enga á lahlena pet suma kal suma ei nga tcheneizina d’oze 
suma ei nga djib’erei kazina, yam ad’eng mam mba nga d’i le sunda kurid’a. 

21Kayam ndata, ei suburi Alona kur Toka yam Jesus Christ kur atchogoi d’a lara 
ge peta gak didin. Amin! 

Efes-sâ 4 

Zlap pa tud’a hi hliu tad’id’a 

1Kayam ndata, an ma dangei ma yam Salad’ina nga ni tchenegi ki so tad’a, ar agi 
tid’igi ndak yam yi d’a Alona mi yagid’a 

2ki lulumad’a ki kukud’uka zlapa ki ve tad’a burâ ki burâ. Agi vagi tagi ad’enga á 
le od’a yam tagiya. 

3Yam Muzuk mam ma mi hagizina, agi b’ad’agi tagi á kagagi zlapa tu ki b’leng nga 
halasa aduk tagiya. 

4Agi wagi ala hliu tad’a ni tu, Muzu’â hAlonina ni tu mi, d’igi Alona mi yagi á tinigi 
hurugi yam vama tuna na mi. 

5Salad’a ni tu, he gagazid’a ni tu, batemba ni tu mi. 

6Alona ni tu, nAbu suma pet, ni Ma nga mi te yam suma petna, ni Ma nga adigazi 
petna, ni Ma nga kuruzi petna mi. 

7Nge nge pî Alona mi hum he d’a hawad’a d’igi Christ mi humzi na. 

8D’igi mbaktumba hAlonid’a ti de na ala: Ata yima mi tup akulona, mi yo suma 
dangeina ad’umu, mi he he d’a hawad’a mi suma. 

9Wani zla d’ala mi tup akulod’a, ad’ut nana ge? Nala, mi surop kä kur yima yiyik 
ma handagad’ina avok tua. 

10Ni mam tam ma surobï kä na, ni ma tup akulo dei á ndak vun ahlena petna. 

11Mi he suma dingâ á mbut suma a sunuzina, suma dingâ á mbut suma djok vun 
Alona, suma dingâ á mbut suma tchi wal Zla d’a Djivid’a, suma dingâ á mbut suma 
pol suma ki suma hat suma mi. 

12Mi le na á mbut suma hAlonina memet á le sunda, á wul hliu tad’a hi Christ-sa 
akulo kur he gagazid’a, 

13á mbud’i kaka zlapa tu kur he gagazi meid’a á we Alona Goroma, á mbud’i suma 
djengâ ndak á we ndak ka memeta hi Christ-sina. 

14Kayam ndata, ar ei kagei d’igi kem suma simet ma lara ge pet nga mi tchazi tata 
kur hata hi suma kur lop ira ki lem mba vitina na d’uo d’a. 

15Wani ei dei ni zla d’a gagazid’a ki od’a á wuli tei akulo kur ahlena pet yam 
Christ, mam ma ala ni yamba na. 

16Yam ad’enga hi Christ-sa, ir hliu tad’a pet nga d’i djak zlapa, sidei ma lara ge pet 
nga mi djik hliu tad’a pet zlapa mi. Hina, le ir hliu ta d’a lara ge pet nga d’i le sun 
mata ni, hliu ta ndata pet nga d’i wul akulo, nga d’i min tat akulo kur od’a mi. 

Ari d’a awilid’a yam Christ-sa 

17Ni kayam ndata ba, an nga ni de, nga ni le glangâsâ ki simiyê Salad’a ala ar agi 
tid’igi d’igi andjaf suma bei wAlona a nga tit kur djib’er mazi d’a hawa yaka na 
d’uo d’a. 

18Djib’er mazid’a ti mbut nduvunda, azi wal lei dei kari d’a Alona mi hat mi 
sumid’a, yam vit mazid’a, yam hur mazi ma b’ala mi. 

19Kayam huruzi mbut tib’iri’â, a he tazi á le sun nda batranga, á le a’arad’a, á le 
sun nda ndjendje d’a lara ge pet mi. 

20Wani agi had’agi nga tita hi Christ-sa ni na d’i. 

21Gagazi, an wala agi humum zlamu, suma a had’agi zla d’a gagazi d’a yam Jesus-
d’a mi. 

22Kayam ndata, ar agi fogogi sama adjeuna woi ki sun mam mba led’a. Sama nga 
kurugi adjeuna, ni ma nga mi lobogi á igi kur b’lakina. 

23Kal pet, ar agi mbud’ugi ni suma awilina kur muzugagi, kur djib’er magid’a mi. 

24Ar agi tchugugi sama awili ma Alona mi gum mi hle tam d’igi mam na na 
atagiya, ni mam ma nga mi tagagi tit ta gagazi d’a d’ingêr ra agi tinit irat vat 
mAlonid’a. 

25Kayam ndata, agi aragi zla d’a kad’a woyo, wani ar sama lara pî mi de ni zla d’a 
gagazid’a mi ndrama, kayam ei ni hliu ma tuna. 

26Le hurugi zala ni, agi lagi tchod’a d’i. Ar afata nigigi kayî magi ma djulula d’i. 

27Agi aragi yina mi Diable d’uo mi. 

28Sama kul adjeuna, ar mi kul luo d’a, wani ar mi le ni sunda kabom á fahlena á 
ndjun suma houd’a. 

29Ar zla d’a tchod’a ndavunagi d’i, wani agi dagi ni zla d’a djivi d’a ndak á wul 
suma kid’aka akulo kur he gagazid’id’a, á ndjun suma a nga hum zla magid’ina mi. 

30Ar agi b’lagagi hur Muzuk ma bei tchod’a ba na hAlonina d’i; ni mam ba, kagi ki 
geuna gak bur ma Alona mba mi yoi sä akulona. 

31Zla d’a aglara pet kayîna ki hur ma zala ki yalâ ki ngula, ar agi pad’azi woi pet 
adigagi zlapa kasa’ata pet mi. 

32Wani agi lagi djivid’a aduk tagiya, agi wagi hohowa tagi mi. Ar agi vad’agi 
hurugi woi yam tagi d’igi Alona mi vat hurum mbei kagi yam Christ na mi. 

Efes-sâ 5 

Tit ta kur b’od’id’a 

1Agi hlagi balum asem Alona d’igi grom suma mam le kazi heîna na. 

2Ar agi tid’igi kur od’a d’igi Christ mi le kei na mi. Mi he tam mbei kei d’igi vama 
he ma ngat buzu ma his ma afufuî ma lAlona tam djivid’ina na. 

3Wani agi ni suma a tinigi iragi vagina. Kayam ndata, ar mizeuna ki sun nda 
ndjendjed’a ki a’arad’a, ar agi yazi simiyêzi adigagi d’i. 

4Wani zla d’a zulona ki sun nda lilid’a ki zla d’a tchibeta, ar agi yazi simiyêzi d’uo 
mi, wani vama kalâ, kur tchen magid’a, agi lagi ni mersi mAlona. 

5Agi wagi woi tetet ala sama mizeuna, sama le sun nda ndjendjed’a, sama le 
d’od’oka yam beged’ina, nala ma tuwal fileina, suma hina na a mba te leud’a hi 
Christ-sa kAlona d’i. 

6Ar sana mi lobogi ki zla d’a de d’a hawa yaka d’i. Ni kayam ahle ndazina ba, ayîna 
hAlonina nga mi mba yam suma bei humum vunam ba na. 

7Kayam ndata, ar agi zlabagi darigïd’a ki sum ndazina d’i. 

8Kayam adjeu agi ni kur nduvunda, wani ki tchetchemba, agi zlabagi tu ki Salad’a, 
agi ni kur b’od’a. Kayam ndata, agi tid’igi d’igi suma a nga kur b’od’ina na. 

9Kayam sama nga kur b’od’ina nga mi landjaf sun nda djivi d’a lara ge pet ki 
d’ingêra ki gagazid’a mi. 

10Agi b’ad’agi tagi á le vama mi le Salad’a tam djivid’ina. 

11Agi lagi darigïd’a ki suma a nga le sun nda hawa yak ka kur nduvundina d’i, 
wani vama kalâ, agi ngobozi ni ngoba, 

12kayam ahle suma azi nga lazi gumuna ni zulona á ded’a. 

13Kayam sama nga kur b’od’ina, sun mamba led’a ni woi pid’agï, 

14kayam b’od’a nga d’i ndahlena woi pet pid’agï. Kayam ndata, suma hiuna a dala: 
Ang ma bur senina, ang zlid’a, ang tchol lei aduk suma matna. Hina wani, Christ 
mba mi b’o woi kangû. 

15Kayam ndata, agi gologi tagi djivi yam tit magid’a. Ar agi tid’igi d’igi suma bei 
ned’a na d’i, wani d’igi suma ned’a na. 

16Ata yima agi fagi yinina, agi lagi wat, kayam atchogoi d’a ei nga kurut wanda ti 
tchod’a. 

17Kayam ndata, ar agi kagagi d’igi suma lilid’a na d’i, wani agi b’ad’agi tagi á 
wäd’u vama Salad’a mi min ala agi lagiziya na. 

18Ar agi gurud’ugi ki süma tala mi igi kur tit ta batranga d’a d’i. Wani agi oyôgi ni 
ki Muzu’â hAlonina. 

19Ar agi dagi zlad’a ata tagi ni ki sawal la giled’a ki sawala hAlonid’a ki sawala hi 
Muzuk mamid’a mi. Agi gagi sawala, ar agi gilegi Salad’a kurugi mi. 

20Ar agi lagi mersi teteu mAbui Alona yam ahlena pet ki simiyê Saleina Jesus 
Christ mi. 

Aropma kandjuviyoziya 

21Ar agi gagi yagi kä ad’u tagi d’igi agi gagi yagi kä avok Christ na mi. 

22Aropma, ar agi gagi yagi kä avok andjuviyogi d’igi agi nga gagi yagi kä avok 
Salad’a na mi. 

23Kayam mandjufâ ni yam atchad’a d’igi Christ ni yam Toka na mi. Christ tamba 
ni Ma sut Tok kala ni hliwimu d’a. 

24Wani d’igi Toka ti ge yat kä ad’u Christ na, hina mi, ar aropma a ge yazi kä ad’u 
andjuviyoziya kur ahlena pet mi. 

25Andjuveina, ar agi lagi yam amiyôgina d’igi Christ mi le yam Toka na, mi he tam 
mbei kat mi. 

26Mi mbuzut tei yed’et ki mbina, nala, zlad’a hAlonid’a, mi tinit irat vat mAlona 
mi. 

27Mi le hina kayam Toka ti tchol avorom bei tchod’a ba, bei ndala, bei trobudjoka, 
bei vama ding ma hina na atat ba, kayam ti ka’î yed’et bei ngula ba. 

28Hina mi, mbeî andjuveina a le yam amiyôzina d’igi ni hliu tazi na. Sama nga mi 
le yam amambina, mi le ni yam mam tamba. 

29Kayam sana nga mi noî tam mbi, wani mi hum tena, nga mi ngomom d’igi Christ 
nga mi le ki Toka na mi, 

30kayam ei ni ir hliu tamu. 

31D’igi mbaktumba hAlonid’a ti de na ala: Sana mba mi ar abum kasumu, mba mi 
reî kamamba. Hina, azi djak a mba mbut ni hliu ma tuna. 

32Zla d’a muduri ndata ad’ut ti zula heî, wani zla ndata ni ngad’a yam Christ ki 
Toka. 

33Wani zla ndata ni kagi mi. Ar nge nge pî mi le yam amamba d’igi mam tambina. 
Ar atcha d’a lara ge pî ti he ngola mi ndjuvut mi. 

Efes-sâ 6 

Gugureina ki simiyêziya 

1Agi gugureina, vama djivina avok Salad’a, agi humugi vun simiyêgiya. 

2Ar ang hu abung kasungû. Wana ni vun ma he ma avok ma nga zlapa ki vun ma 
hled’ina. 

3Hina wani, ang mba kak ki djivid’a, ang mba te ngola tatâ yam andagad’a mi. 

4Agi abuyod’a, ar agi djogi grogina ki zlad’a d’i, wani agi wuluzi akulo, agi 
gad’aziya, agi had’azi zlad’a hi Salad’id’a mi. 

Magumeina ki suliyozina 

5Agi magumeina, agi humugi zlad’a hi suliyogi suma yam andagad’a ka hina ki 
mandarâ ki zlaka ki hur ma tuna d’igi ni mi Christ na. 

6Ar agi lagi ni ir suma a lazi tazi djivid’a go d’i, wani agi lagi minda hAlonid’a ki 
hurugi pet d’igi magumeina hi Christ-sâ na mi. 

7Ar agi lagi sun magomba ki hur ma djivina d’igi agi nga lat mi Salad’a na, nga ni 
mi suma hol li. 

8Agi wagiya, sama lara pî, magoma d’oze gor vuta, Salad’a mba mi wuragam yam 
sun mam mba djivid’a mi lata. 

9Agi suliyozina, agi lazi hina mi. Agi aragi ngopa woyo, kayam agi wagi ala azi ki 
agi djak, Salagi ma sä akulona nga mi pat sana yam iram go d’i. 

Ahle suma dur ayîna hi kretiyênina 

10Vama arâ, agi siragi ngingring zlapa tu ki Salad’a, kur sib’ika had’eng mambid’a 
mi. 

11Ar agi tchugugi ahle suma dur ayîna hAlonina pet atagiya, kayam agi fagi 
ad’enga á tchologi ngingring kayam lemba hi Diable-d’a. 

12Kayam ei duri ayîna ni ki suma d’i, wani ni ki muzuk ma teteng ma tcho ma te 
yamba, ni ki muzuk ma teteng ma tcho ma ad’eng ma nga mi te yam duniya d’a 
nduvun nda wandina, ni ki muzuk ma teteng ma tcho ma nga aduk akulod’ina. 

13Kayam ndata, ar agi yogi ahle suma dur ayîna hAlonina pet abogiya, kayam agi 
fagi ad’enga á tchologi á d’elem kur bur ma tchona. Bugol la agi kuzugi yam 
ahlena peta, agi tchologi ngingring. 

14Agi minigi tagiya. Agi siragi ngingring kur gagazid’a d’igi sana mi djin d’i’â 
furum na. Agi tchugugi d’ingêra atagi d’igi kongrongâ na. 

15Agi tchugugi atuguru ma min tad’a asegi á tchi wal Zla d’a Djivi d’a mba ki 
b’leng nga halasid’a. 

16Ata yima lara ge pet, agi tchologi ki he gagazid’a d’igi sana mi tchol ki mbareid’a 
abom na, kayam agi fagi ad’enga á tchagi si djam mba zala hi ma tchonid’a woi 
pet. 

17Agi kulubugi suta kagi d’igi djumba na, agi vagi zlad’a hAlonid’a d’igi mbigeu d’a 
fiyak ka Muzu’â hAlonina mi hagizid’a na. 

18Agi lagi ahle ndazina pet ni kur tchenda. Agi tchenegi Alona mi ndjunugiya. Agi 
tchenegi Alona ata yima lara ge pet yam ad’enga hi Muzuk mamid’a. Agi kagagi ki 
ndjola teteu ki d’engzenga. Agi tchenegi Alona yam sum mama pet mi. 

19Agi tchenegi Alona kan mi, kayam mi han ad’enga á de zla d’a irata bei mandarâ 
ba, á väd’u zla d’a mudurid’a hi Zla d’a Djivid’id’a woi abua. 

20Kayam Zla d’a Djivid’a, an vrak blangâm kur dangeina. Agi tchenegi Alona kan á 
de zlad’a bei mandarâ ba, tala ndak á ded’a d’a. 

Dep pa dabid’a 

21Wiyeina Tisik ma hurun vum heî ma d’engzeng ma sunda hi Salad’ina, mba mi 
vagi ad’u zla manda pet kahle suma an nga ni lazi ka hina mi. 

22An sunugizi sä kayam mi vagi ad’ud’a yam kak mamid’a, á b’lengêgi hurugi mi. 

23Alona Abui ki Salad’a Jesus Christ a he b’leng nga halasa mi b’oziyoina ki od’a ki 
he gagazid’a mi. 

24Ar Alona mi ve suma pet suma a nga le yam Saleina Jesus Christ ki od’a bei 
dabid’a ba d’ina sumad’a. 

Filip-ma 

Filip-ma 1 

Dep pa ged’a hi Paul-la 

1Ni an Paul ki Timote, azungeîna hi Jesus Christ-sâ. Ami nga b’irimi mbaktum 
mba wanda mi agi suma hAlona pet suma a he gagazid’a yam Jesus Christ suma 
avo Filip-ma, zlapa ki suma gol Toka ki suma a le sunda mi Tokina mi. 

2Ar Alona Abui ki Salad’a Jesus Christ a vagi sumad’a ki b’leng nga halasa. 

Paul mi tchen yam kretiyê suma Filip-ma 

3An nga ni le mersi mAlo mana teteu ata yima an nga ni djib’er kagina. 

4Kur tchen manda pet, an nga ni tchen Alona kagi ki furîd’a, 

5kayamba agi ndjunun kur sunda hi Zla d’a Djivid’a avok dei gak ki 
tchetchembid’a. 

6Kayam an wala Alo ma tin ad’u le sun nda djivid’a kurugina, mba mi lat gak bur 
ma mbad’a hi Jesus Christ-sâ. 

7Ni djivid’a an djib’er kagi pet hina, kayam an hurun vagi heî. Kayam agi nga 
zlapa ki sed’en yam sun nda djivi d’a Alona mi handji ki tchetchemba ata yima an 
nga kur dangeinina, ata yima an nga hawana, ata yima an nga ni tchi wal Zla d’a 
Djivid’ina mi. 

8Alona mi wala an de ni zla d’a gagazid’a, an nga ni le kagi ki o d’a Jesus Christ mi 
lat kagid’a. 

9Vama an tchen Alona kagina ba wana: Ar o magid’a ti zul avogovok zlapa ki 
wed’a ki wad’ud’a pet mi, 

10kayam agi walagi ir ahle suma djivina. Hina, agi mba kagagi yed’et bei zlad’a 
kagi ba kur bur ma mbad’a hi Christ-sâ. 

11Agi oyôgi ki sun nda d’ingêra kurugi kayam agi suburugi Alona, agi gilem mi. 

Christ nari manda 

12B’oziyona, an min ala agi wagi ahle suma a lana ná zul Zla d’a Djivid’a 
avogovogo, 

13gak azigar suma avo hAmul ma ngolîna pet ki suma dingâ pet a wala a van 
dangeina ni yam sunda hi Christ-sa. 

14Ni yam dangei mana ba, b’oziyoina ablaud’a a deng tazi ata Salad’a, a fad’enga á 
tchi wal Zlad’a hAlonid’a avogovok bei mandarâ ba mi. 

15Gagazi, suma dingâ adigazi a nga tchi wal zlad’a hi Christ-sa ki yungôra kanu, ki 
tuguyod’a mi, wani suma dingâ a nga tchi wal zlad’a hi Christ-sa ki djib’er ra 
djivid’a. 

16Sum ndazina a nga tchat ni ki od’a, kayam azi wala Alona mi han Zla d’a Djivid’a 
abon á ngomba. 

17Wani suma dingâ a nga tchi wal zlad’a hi Christ-sa bei gagazid’a ki tuguyod’a. 
Azi djib’er ala azi mban ndaka kan kua kur dangei mana. 

18Wani le azi nga tchi wal zlad’a hi Christ-sa ata yat tuo d’oze ata yad’u ni, ndolon 
nga d’i. A tchi wala yam Christ ngola da’. Kayam ndata, an nga ni le furîd’a kam 
kua kam kua, 

19kayam an wala yam tchen magid’a ki ndjunda hi Muzu’â hi Jesus Christ-sîd’a, a 
mba gan akulo woi kur dangeina. 

20Kayam an nga ni djuba, an tin hurun ala an mba ni mbut zulona yam va tu d’i. 
Wani bei mandarâ ba, ki tchetchemba, d’igi an nga ni le teteu na, le an nga ki iran 
ndoze le an mit pî, ar suma a subur Christ kanu. 

21Kayam Christ nari manda, matna ni mbiyo man ma fed’a. 

22Wani le an kak ki iran kur hliuna ni djivid’a yam sun manda ni, an we nga vama 
an mba ni manama d’i. 

23Wani an nga hepa aduk ahle suma mbà ndazina. An djib’er ala le an i kak ki 
Christ-zu ni, ni vama kal teglesâ. 

24Wani á kak ki iran kur hliuna ni djivid’a kagiya. 

25An we woi tetet ala an mba ni kak ki sed’egi pet á ndjunugiya, kayam agi igi 
avogovogo, agi lagi furîd’a yam he gagazi magid’a mi. 

26Hina wani, fata an hulong sä hatagid’a, agi mba suburugi tagi ngola kan yam kak 
magi d’a zlapa tu ki Jesus Christ-sa. 

27Wani vama kal teglesâ, agi tid’igi ni tit ta ndak yam Zla d’a Djivid’a hi Christ-sa. 
Hina wani, le an i á d’ugiya, d’oze le an i á d’ugi d’uo pî, an mba hum ala agi nga 
kagagi ngingring kur djib’er ra tud’a, agi nga durugi ayîna ki hur ma tuna yam he 
gagazi d’a yam Zla d’a Djivid’id’a. 

28Ar agi lagi mandar suma djangû magina d’i. Wana ni vama simata kazi ala azi ni 
suma ba woina. Wani ni vama simata yam sut magid’a ala ti tcholï nata Alona. 

29Kayam Alona mi vagi sumad’a zlapa ki Christ ná he gagazid’a kam hol li, wani 
ná fagi ndaka kam mi. 

30Ar agi durugi ayîna d’igi agi wan an dur adjeu na, d’igi agi humugi an nga kur ki 
tchetchemba na mi. 

Filip-ma 2 

Lulumad’a ki ngola hi Christ-sa 

1He gagazi magi d’a yam Christ-sa mbud’ugi ad’enga zu? O mamba b’lengêgi 
hurugi zu? Agi nga lagi darigïd’a ki Muzu’â hAlonina zu? Agi nga wagi hohou tagi 
ki hat hurâ mi zu? 

2Le ni na ni, agi kagagi ki djib’er ra tud’a ki o d’a tud’a ki vun ma tuna mi. Hina 
wani, tan mba d’i lan djivi d’a ngola kagiya. 

3Ar agi lagi va ki tuguyod’a d’oze ki subur ta d’a hawa yaka d’i. Wani agi gagi yagi 
kä avok tagiya, ar nge nge pî adigagi mi we ndrama ala mi kalamu. 

4Ar nge nge pî adigagi mi hal va yam mam tamba go d’i, wani mi hal yam suma 
dingâ mi. 

5Ar agi kagagi ki djib’era hi Jesus Christ-sa kurugiya: 

6Mam ma dedege d’igi Alona na na, wani mi gol tam mba dedege d’igi Alona na 
d’a, ni vama ved’a ndinding ngi. 

7Wani mi fok tam mba subura woyo, mi hle tad’a hi magomid’a, mi mbut tam 
dedege d’igi suma na. 

8Mi hle tam d’igi sana na, ata min mamba mi ge yam kä kukud’uk gak matna, mat 
ma ata agu ma b’alina. 

9Kayam ndata, Alona mi hlum sä akulo ata yima kal teglesâ, mi tinim simi ma kal 
yam simina petna. 

10Yam simina hi Jesus-na, guguf ma lara ge pet ma hi suma sä akulona ki ma hi 
suma kä yam andagad’ina ki ma hi suma kä ad’u andagad’ina, mi grif kä avoromu, 

11ar suma pet a dala: Jesus Christ ni Salad’a mi, yam subura hAbum Alonid’a. 

Agi wilegi d’igi b’od’a na kur duniyad’a 

12Kayam ndata, buniyôn suma od’a, d’igi agi nga humun teteu na, nga ni iran hol 
li, wani ki tchetchemba an nga adigagi d’uo pî, ar agi lagi sunda yam sut magid’a 
ki mandarâ ki zlaka mi. 

13Kayam Alona ni Ma nga mi le sunda kurugi á hagi ad’enga á le min mamba, á 
ndak vun nga hur mama mi na. 

14Ar agi lagi ahlena pet bei gureîd’a, bei tuguyod’a mi, 

15kayam agi kagagi suma yed’etna bei zlad’a kagi ba Alona grom suma bei 
ndjendjed’a aduk suma tcho suma gun suma kur atchogoi d’a wandina. Ar agi 
kagagi adigazi d’igi b’od’a na kur duniyad’a 

16á tagazi zla d’a arid’a woi abua. Le agi nga lagi hina ni, an mba ni subur tan kagi 
kur bur ma mbad’a hi Christ-sâ, tala ring mana ki sun man nda kaud’a a ba atan 
nduo d’a. 

17Wani le a ngad’an yam sunda hi he gagazi magid’a d’igi vama ngat buzuna na pî, 
an nga ki furîd’a, an mba ni le furîd’a zlapa ki sed’egi mi. 

18Hina wani, agi mba lagi furîd’a, agi mba lagi furîd’a zlapa ki sed’en mi. 

Timote azi ki Epafrodit 

19Yam zlad’a hi Salad’a Jesus-d’a, an tin hurun ala an sunugi sä Timote ka 
tchetchem, kayam mi b’lengên hurun yam zla magid’a. 

20Kayam an nga ki sama ding ma mi djib’er kagi d’igi an na yam zla magid’ina nga 
d’i. 

21Kayam suma hiuna a nga djib’erî yam ahle mazina, wani nga ni yam ahlena hi 
Jesus Christ-sâ d’i. 

22Wani agi wagi Timote ni sama d’engzengâ. Mi ndjunun kur sunda hi Zla d’a 
Djivid’id’a d’igi gorâ nga mi le kabum na. 

23An tin hurun ala fata a kan wa sariya manda ni, an mba ni sunugizi sä. 

24Wani an tin hurun yam Salad’a ala an tan mba ni iza hatagi tua. 

25An djib’er ala djivid’a an sunugi sä wiyena Epafrodit ndran ma sun ma dur 
ayîna hi Christ-sâ, ni ma agi sunumï kahlena abom á ndjunun kur kid’ak mandina. 

26Kayam tam nga d’i lum zlezleû á wagi pet. Wani mi nga mi hat hurum ngola, 
kayam agi humugi ala tugud’eid’a lumu. 

27Gagazi, tugud’eid’a lumu, mi ar go á matna. Wani Alona mi wum hohowomu, 
nga ni mam hol li, wani mi wan hohowon mi, kayam an yor tan yor ra ding ngi. 

28Kayam ndata, an nga ni sunugizi sä atogo zak. Fata agi wumba, agi mba lagi 
furîd’a, an mba yor tan ngol luo mi. 

29Kayam ndata, agi vum atagi ki furîd’a yam Salad’a. Andjaf suma hina na, agi hazi 
ngola, 

30kayam mam ar go á matna yam sunda hi Christ-sa. Mi gol tamî va d’i á mban 
ahle suma ndjun suma agi tagid’a ndak á mbandji d’uo na. 

Filip-ma 3 

Gagazid’a ni vama d’ingêrâ avok Alona 

1Wani ki tchetchemba, b’oziyona, agi lagi furîd’a yam Salad’a. An kau nga á 
hulong dagi ahle suma an b’irigizi dana d’i, ahle ndazina ni vama djivina kagiya. 

2Agi gologi tagi djivi kadureina; azi ni suma le sun nda tchod’a, azi ni suma ngat 
bayâ suma ka zlad’a. 

3Kayam ei tei ni suma ngat bayâ suma irat suma a nga kud’urei Alona yam 
ad’enga hi Muzuk mamid’ina. Ei nga suburi tei ni yam Jesus Christ, wani ei nga 
dengeî tei ni yam hliuna d’i. 

4Wani le sama ding djib’er ala mam deng tamî yam hliuna ni, an ndak á deng tan 
yam hliuna kalamu. 

5A vud’un an le burâ klavandi a ngad’an bayâd’a, an ni gor vuta hi Israel-lîd’a, an 
nandjafâ hi Benjamin-na, an ni gor vuta hi Hebre-nid’a. Yam zla d’a ngom gata hi 
Juif-fîd’a, an ni maFariziyêna. 

6Tan ndi lan zlezleû á djop vun Toka. Yam zla d’a ngom gata hi Juif-fîd’a, a fe nga 
zla kan ndi. 

7Wani ahle suma an fe wa mbina kuana, an golozi ni d’igi ahle suma hawana na 
yam Christ. 

8An gol ahle ndazina pet ni d’igi vama hawana na, wani vama djivi ma kal tegles 
ma an halama ná we Jesus Christ Salana, mam ma an ar ahlena woi pet kama. An 
gol ahle ndazina pet ni d’igi siligitna na á fe Christ, 

9á fan zlapa tu ki mamu. Ni yam d’ingêr manda á ge yan kä ad’u gata d’i, wani ni 
yam d’ingêr ra an he gagazid’a yam Christ-sa. Ni d’ingêr ra tcholï ata Alona yam 
he gagazid’id’a. 

10Vama an minima ná we Christ á we ad’enga hi tchol mam mba akulo aduk suma 
matnid’a kur tit manda, á fe ndaka zlapa ki mamu, á ndjak ki mat mama, 

11tala an mba ni tchol akulo aduk suma matna mi d’a. 

An nga ni ring ata vama sä avorona 

12An nga ni dala: Vama an nga ni digima, an vum wa da d’oze an ndak wa 
memed’u na d’i. Wani an nga ni ring á ve va máma, kayam Jesus Christ mi van wa 
mi. 

13B’oziyona, an djib’er nga ala an vum wa da d’i, wani an le va tu, an mar rei yam 
ahle suma blogona, an nga ni b’at tan á ve vama sä avorona. 

14An nga ni ring á ve wurak ka sä akulo d’a Alona mi yï kat yam Jesus Christ-sa. 

15Ei pet suma djengeî kur Muzu’îna, ar ei djib’erei hina. Le suma dingâ adigagi 
djib’er mazid’a ni vad’u ni, Alona mba mi tagagizi woi pid’agï. 

16Wani ata yima ei mbeï kuana, ei tid’i kua abo tei tu á i irei avogovogo. 

17B’oziyona, agi pet lagi d’igi an na. Ar agi tinigi iragi yam suma a nga tit d’igi ami 
tagagi na na. 

18Kayam suma dingâ ablaud’a a nga tid’a, ni suma an nga ni dagi zla mazid’a 
teteuna. Ki tchetchemba, an nga ni dagi kua ki simina iranu: Sum ndazina ni suma 
a kak djangûna ki matna hi Christ ma mi mit ata agu ma b’alina. 

19Sum ndazina, dabi mazid’a ni bad’a, alo mazina ni hayaziya. Azi nga subur tazi 
yam ahle mazi suma zulona, djib’er mazid’a ni yam ahle suma yam andagad’a ka 
hina go. 

20Wani eyâ, yei ma kaka mi sä nakulo, ata yima Salei Ma Suta Jesus Christ ma ei 
nga djubuma mi nga kuana. 

21Mam mba mi mbud’i hliwi ma amangeî ma ad’u ad’enga hi matnina, mba mi 
mbud’i hliwi d’igi hliwim ma subura na kad’eng mam mba ndak á hulong ahlena 
pet yazi kä ad’umba. 

Filip-ma 4 

Tchenda hi Paul-la 

1Kayam ndata, b’oziyon suma od’a, an nga ni hat hurun ngola á wagiya, kayam agi 
ni furî manda ki subur manda. Buniyôn suma od’a, ar agi kagagi ngingring kur tit 
magid’a zlapa ki Salad’a. 

2An nga ni tchen Evodi ki Sintik, ar azi kak ki djib’er ra tud’a yam Salad’a. 

3Ndran ma sun ma d’engzengâ, an nga ni tchenengû, ang ndjun arop ndazina. 
Kayam azi dur ayîna geven á b’rau Zla d’a Djivid’a zlapa ki Klemâ ki ndron suma 
sun suma simiyêzi nga b’ira kur mbaktum mba arid’ina mi. 

4Ar agi lagi furîd’a yam Salad’a. An nga ni dagi kua: Agi lagi furîd’a. 

5Ar agi tagagi luluma magid’a woi avok suma pet, kayam Salad’a mi ar go á 
mbad’a. 

6Ar djib’eregi ti b’lak yam va tu d’i, wani kur ahlena pet ar agi tagagi Alona vama 
agi kid’agagizina. Ar agi tchenegi Alona ki hud’a, agi lum mersi mi. 

7Hina wani, b’leng nga halasa hAlona d’a kal yam wad’ud’a peta, mba d’i ngomogi 
djib’er magid’a ki muzugagi yam Jesus Christ. 

8B’oziyona, zla d’a ara: Ar agi tinigi djib’er magid’a yam ahle suma djivi suma 
ndak á giled’ina kahlena pet suma gagazina kahle suma a yorozina kahle suma 
d’ingêrâ kahle suma yed’etna kahle suma djivi suma ndak á hud’ina. 

9Ahle suma agi had’agizina kahle suma agi vagizina kahle suma agi humugizina 
kahle suma agi wazi atana, ar agi laziya. Hina wani, Alo ma b’leng nga halasa mba 
mi kak ki sed’egiya. 

Paul mi le mersi yam he d’a hawad’a 

10Wani an nga ki furîd’a yam Salad’a, kayam bugol burâ ablaud’a, agi hulong 
djib’eregi kanu. Kayam agi nga ki djib’era kan adjewe, wani agi fagi nga lovota á 
ndjunun ndi. 

11An de hina, nala, an kid’ak va d’i, kayam an hat á kak ki furîd’a kur ahle suma a 
nga lana. 

12An we á kak ki houd’a, an we á kak ki duzîd’a. Kur ahlena pet an hat á kak ki 
meid’a, á kak ki tena, á kak kur ndjondjoîd’a, á kak kur kid’aka mi. 

13An ndak á lahlena pet yam ad’eng nga Christ mi handjid’a. 

14Wani ata yima agi ndjunun kur ndak mandina, agi lagi djiviya. 

15Agi suma Filip-ma, agi tagi wagiya, avok ka an tin ad’u tchi wal Zla d’a Djivid’a 
ata yima an ar Maseduwan-na, Tok ka ding nga ti ndjunun ti han vanid’a nga d’i, 
ni agi hol. 

16Kid’a an nga avo Tasalonik-ka pî ni, agi sunun he d’a hawad’a yagi mbà yam 
kid’ak manda. 

17Wani an halî he d’a hawad’a d’i, wani an min ala djivi magid’a ti i avogovogo. 

18Kayam an fe he d’a hawa magi d’a agi sunundji abo Epafrodit-ta pet ndaganu. 
An nga kahle suma ndagana pet da’. He d’a hawa magid’a ni his ma afufuîna, ni 
vama ngat buzu ma djivi ma Alona tam mbi lum djivid’a kama. 

19Wani Alo mana mba mi hagi ahle mam suma ndjondjoî suma kal teglesâ yam 
kid’ak magi d’a yam Jesus Christ-sa. 

20Ar ei suburi Abui Alona gak didin. Amin! 

Dep pa dabid’a 

21Agi gagi suma hAlona suma zlap tu ki Jesus Christ-sâ depa. B’oziyon suma a nga 
zlapa ki sed’ena, a gagi depa. 

22Suma hAlonina pet a gagi depa, kal pet ni suma avo hi Sesar-râ. 

23Ar Salad’a Jesus Christ mi vagi sumad’a pet. 

Kolos-sâ 

Kolos-sâ 1 

Dep pa ged’a hi Paul-la 

1Ni an Paul ma a sunuma hi Jesus Christ-sâ kur minda hAlonid’a, zlapa ki wiyeina 
Timote. 

2Ami nga b’irimi mbaktum mba wanda mi agi suma hAlona suma avo Kolos suma 
d’engzeng suma zlapa tu ki Christ-sâ. Ar Alona Abui mi vagi sumad’a ki b’leng nga 
halasa. 

Tchenda ki mersi d’a led’a 

3Ata yima ami nga tchenemi kagi teteuna, ami nga lami mersi mAlona Abu 
Saleina Jesus Christ, 

4kayam ami humumi zla he gagazi magi d’a yam Jesus Christ-sa ki o d’a agi nga lat 
yam suma hAlonina peta mi. 

5Kayam ndata, agi tinigi hurugi yam vama Alona nga mi ngomom sä akulo kagina. 
Ni vama agi humum zlam avok dei ata yima a tchagi wal zla d’a gagazid’ina, nala, 
Zla d’a Djivid’a. 

6Zla ndata ti mba hatagi d’igi ti b’rau yam andagad’a pet na, nga d’i vud’a, nga d’i 
zul avogovogo, d’igi nga d’i ladigagi na mi. Ata yima agi humugizina, agi wagi ala 
ni suma d’a gagazid’a hAlonid’a, 

7d’igi ndrami ma sunda Epafras ma ami lami kam heîna mi had’agi na. Mam mi 
ma sun ma d’engzengâ hi Christ-sâ kagiya. 

8Mam mi sama tagami o magi d’a Muzu’â hAlonina mi zud’ugi kat á led’id’a. 

9Kayam ndata, ata yima ami humumi zla magid’ina, ami arami nga bei tchen 
Alona kagi d’i, kayam agi wagi min mamba tetet ki ned’a ki wäd’u d’a Muzuk 
mama mi hagizid’a. 

10Hina wani, agi tid’igi ndak yam minda hi Salad’id’a á le sun nda djivi d’a lara ge 
pet á lum tam djivid’id’a. Ar sun magi d’a djivid’a ti zul avogovok á wAlona. 

11Kayam ndata, ami nga tchenemi Alona kayam mi siragi ngingring kad’enga hi 
subur mambid’a. Hina wani, agi mba fagi ad’enga á so tad’a, á ve tad’a mi. 

12Ar agi lagi mersi mAbui Alona ki furîd’a, ni mam ma mi hagi ad’enga á fagi ahle 
mam suma djivina zlapa tu ki mam suma mi tinizi irazi vazi kur b’o mambina. 

13Ni Ma pad’ei woi kur leu d’a nduvunda hi Seitan-ndina, mi tini kur leud’a hi 
Gorom ma mam le kam heînid’a. 

14Ni Ma wurak keina, ni Ma hurum vat tei yam tcho meid’a mi na. 

Alona mi lahlena pet ni ki Christ 

15Christ ma ei wum mi hle tam dedege d’igi Alo ma bei wum ki ira na na, mam mi 
Gor ma a vud’um avo’â, ni ma avok ahlena pet suma Alona mi lazina. 

16Alona mi lahlena pet ni ki mamu, nala, ahle suma sä akulona kahle suma yam 
andagad’ina kahle suma a nga wazi ki irina kahle suma bei wazi ki irina, suma 
ad’enga ki suma suliyod’a ki suma te yamba ki suma te leud’a. Alona mi lahlena 
pet ni ki mamu, ni kam mam mi. 

17Christ ni ma avok ahlena petna; ahlena pet a nga ata yazi ni yam mam mi. 

18Mam mi yamba hi hliu tad’id’a, nala, Toka hAlonid’a. Mam nad’u tinda hari d’a 
awilid’id’a, mam mi ma tchol akulo aduk suma matna avok kikidji á kak ma avo’â 
hahlena petna. 

19Wana ni minda hAlonid’a, kayam ndak memet mamba ti kak kur Christ. 

20Ni kayam ndata ba, Alona mba ki b’leng nga halasa yam buzuna hi Gorom ma 
djang ngei ata agu ma b’alina. Kayam ndata, Alona mi zlap ahlena pet darigïd’a ki 
mamu, nala, ahle suma yam andagad’ina kahle suma sä akulona mi. 

21Agi ni suma adjeu wala woi dei kAlonina. Kur djib’er magid’a agi ni suma 
djangû mama kur sun magi d’a tcho d’a led’a. 

22Wani ki tchetchemba, kayam matna hi Goromina, mi zlabagi darigïd’a ki mamu, 
kayam agi kagagi suma yed’etna suma bei tchod’a suma bei zlad’a kagi ba na 
avoromu. 

23Wani mbeî agi kagagi ngingring kur he gagazid’a, bei gigeta ba yam hur magi 
ma tinda yam Zla d’a Djivi d’a agi humuta. Ni Zla d’a Djivi d’a tchat walat tei yam 
andagad’a peta. Kayam ndata, an Paul ni mbut azong ma sunda kad’u. 

Paul mi mbut ma sunda hi Toka hi Christ-sina 

24Ki tchetchemba, an nga ni le furîd’a á fe ndaka hina kagi kayam an nga ni dap 
vun ndaka hi Christ sa ara kur hliwin yam hliwimu, nala, Tok mamba. 

25Ni hina ba, an mbut ma sunda hi Tok ndatina. Ni sun nda Alona mi handji kagi á 
tchi wal zla mamba woi abu teteta, 

26nala, zla mam mba muduri d’a mi ngeyet tei ir suma kur atchogoi d’a pet ta 
kala. Wani ki tchetchemba, mi ndat tei mi sum mama. 

27Ni me ba, ndjondjoî d’a subura hi zla d’a muduri d’a Alona mi min tagat tei aduk 
suma bei wuma ge? Nala, Christ nga kurugiya. Ni kayam mam ba, agi tinigi hurugi 
ala Alona mba mi suburugiya. 

28Ni Christ ma ami nga tchum walam mbei mi suma petna. Ami nga gad’ami 
suma, ami nga had’ami suma pet ki ned’a pet mi, kayam ami tagazi woi avok 
Alona suma djengâ zlapa tu ki Christ. 

29Kayam ndata, an nga ni le sunda, an nga ni dur ayîna kad’eng nga Christ mi 
handjid’a, nad’eng nga nga d’i le sun nda kurunda. 

Kolos-sâ 2 

1Kayam an min agi wagi ayî ma ngol ma an nga ni durum kagi ki suma avo 
Lawodise-na ki suma a nga bei wan irana pet, 

2kayam huruzi b’lengâ, kayam huruzi tchuk tu á le od’a mi. Hina wani, azi mba we 
ki ne d’a zul heîd’a, a we zla d’a mudurid’a hAlonid’a, nala, Christ. 

3Ne d’a tetenga ki wad’ud’a hAlonid’a pet a nga ngeid’a kur Christ. 

4An nga ni dagi hina, kayam sa mi lobogi ki lem mamba d’i. 

5Le an tan nga adigagi d’uo pî, an nga ni djib’er kagiya. An le furîd’a ata yima an 
wagi agi nga kak kä tchugot yam he gagazi magi d’a agi hat yam Christ-sina. 

Ari d’a memet ta ei feizi yam Christ-sa 

6D’igi agi vagi Jesus Christ Salad’a na, ar agi tid’igi zlapa tu ki mamu. 

7Ar sideyegi mi sir kä kamu, agi minigi akulo kamu, agi kagagi ngingring kur he 
gagazi magid’a d’igi a had’agi na, ar agi lagi mersi mAlona kam kua kam kua mi. 

8Agi gologi tagi djiviya, ar sa yogi ad’um ki hat mam mba ne d’a hawa yaka d’i. Hat 
ndata ni hata hi suma ki muzuk ma tcho ma te yam andagad’ina, nga ni zla d’a 
tcholï avun Christ-sa d’i. 

9Kayam ndak ka memeta hAlonid’a tata ti nga nata Christ. 

10Agi ndagagi wa memet ni yam mamu. Mam mi ma kal yam muzuk ma teteng ma 
te yamba ki muzuk ma teteng ma ad’engîna. 

11A ngad’agi bayâgid’a á tinigi zlapa tu ki Christ. Nga ni bayâ d’a suma a ngad’ata 
d’i, wani ni ngat ta Christ mi ngad’agizid’a. Mi pad’agi woi kur ad’enga hi djib’er 
magi d’a tchod’id’a. 

12Kayam a tozogi zlapa tu ki Christ kur batemba, kurut a tchologi zlapa tu ki mam 
mi, kayam agi hagi gagazid’a yam ad’eng nga Alona mi tagat tei ata yima mi 
tcholom akulo aduk suma matnina. 

13Adjeu agi ni suma bogi woi kur tcho magid’ina, agi nandjaf suma bei wAlona 
suma bei ngat bayâd’ina. Wani ki tchetchemba, Alona mi mbud’ugi suma arina 
zlapa tu ki Christ, hurum vat tei yam tcho meid’a mi. 

14Mi tchi b’ira hi gat ta vei ki zla d’a ti kak djangûna ki sed’eid’a woyo. Mi tchat tei 
ni ki b’al mam mba akulo ata agunid’a. 

15Christ mi yo ahle suma dur ayîna hi muzuk ma teteng ma tcho ma te yamba ki 
muzuk ma teteng ma ad’eng ma sä akulona woyo, mi tagazi woi pid’ak ala mi kus 
kazi nakulo ata agu ma b’ala. 

16Kayam ndata, ar sa mi kagi sariyad’a kagi yam tena d’oze yam tched’a d’oze 
yam bur ma luna d’oze yam vun tilâ d’oze yam bur ma sabatna d’i. 

17Ahle ndazina nangus ahle suma djivi suma a nga mbana, wani tazi tata ni Christ. 

18Ar sa mi yogi wurak magid’a ata lovot ta ge yamba kä kukud’uk á kud’or 
malaikana d’i. Sama hina na mi tin djib’er mamba ni yam ahle suma a nde tazi 
woi irama. Ni sama yam mba ad’enga kur djib’er mamba hi hliwim mba hawa 
yakina, 

19kayam mi ve nga Christ ma ala ni yamba na d’i. Ni kayam Christ ba, hliu ta 
ndata pet nga d’i fe tena, nga d’i djin zlapa tu ata ir ra lara ge pet ata sidei mama, 
nga d’i wul akulo d’igi Alona mi min na mi. 

Matna kari d’a zlapa tu ki Christ-sa 

20Le agi bogi woi zlapa tu ki Christ, le mi pad’agi woi ad’u ad’enga hi muzuk ma 
teteng ma tcho ma te yam suma yam andagad’ina ni, ni kayam me ba, agi dok 
tid’igi yam vun ma he mazina, d’igi agi ni suma hi duniyad’ina na d’ei ge? Ni 
kayam me ba, agi gagi yagi kä ad’u gat ta ti dala: 

21Ang hle d’i, ang djuk ki, ang do d’uo mi d’a ge? 

22Ahle ndazina pet, le sana nga laziya ni, mba mi ba woi ki sed’eziya. Ahle ndazina 
pet a ni gata ki hata hi sumid’a hol. 

23Gagazi, abu ir suma gat ndata ki hat ndata nahle suma ned’a á zut suma á kud’or 
malaikana, á ge yazi kä luluma, á he tazi ndaka mi. Wani ahle ndazina ndak á d’el 
d’od’oka hi hliu tad’id’a d’i. 

Kolos-sâ 3 

1Alona mi tchologi akulo á kak karid’a zlapa tu ki Christ. Kayam ndata, ar agi 
halagi nahle suma sä akulona, ata yima Christ mi nga kaka kua ata Alona bigam 
mba ndjufina. 

2Ar agi tinigi hurugi ni yam ahle suma sä akulona, wani agi tinigi hurugi yam ahle 
suma yam andagad’a ka hina d’i, 

3kayam agi bogi wa woyo, ari magid’a sä ngeid’a zlapa tu ki Christ abo Alona. 

4Fata Christ ari meid’a nde woid’a, agi mba buzugugi woi zlapa tu ki mam kur 
subur mamba mi. 

Tit ta adjeud’a ki tit ta awilid’a 

5Kayam ndata, agi tchagi ahle suma kurugi suma yam andagad’a ka hina woyo, 
nala, mizeuna, sun nda ndjendjed’a, e’eûd’a, a’arad’a ki d’od’ok ka tuwal fileina 
mi. 

6Ni kayam ahle ndazina ba, ayîna hAlonina nga mi mba yam suma bei humum 
vunam ba na. 

7Adjeu d’a agi nga kaka kur tcho magid’id’a, agi tid’igi ni kur ahle ndazina. 

8Wani ki tchetchemba, agi aragi ahle ndazina woi pet, nala, ayîna, hur ma zala, 
ngangata, ngula ki zla d’a de d’a ndjendje d’a ndavunagid’a mi. 

9Agi kagi zlad’a mi tagi d’i, kayam agi fogogi wa sa magi ma adjeuna woi ki sun 
mam mba led’a da’. 

10Agi tchugugi sama awilina atagi d’igi barud’a na, ni ma nga mi mbut awilid’a á 
we gagazid’a dedege d’igi mam ma guma na na. 

11Kayam ndata, Juif-fâ kandjaf suma dingâ a nga d’i, ma ngat bayâd’a ki ma bei 
ngat bayâd’a nga d’i, sama abageina ki sama avona nga d’i, magoma ki gor vuta 
nga d’uo mi, wani Christ ni ma nga kazi pet kuruzi petna mi. 

12Kayam ndata, agi suma Alona mi managi suma yed’et suma hurum vagi heîna, 
agi tchugugi we hohoud’a ki od’a ki djivi d’a led’a ki ge yam mba kad’a ki 
lulumad’a ki ve tad’a atagiya. 

13Agi vagi tagi yam tagiya, agi vad’agi hurugi woi yam tagi mi. Le sa adigagi mi 
nga ki zlad’a ki ndrama ni, ar a vat huruzi woi yam tazi d’igi Salad’a hurum vat tei 
kagi na mi. 

14Kal pet, ar agi tchugugi o d’a ala ni ziyo ma ndak á djinigi tuna d’a atagiya. 

15Ar b’leng nga halasa hi Christ-sa ti kak kurugiya. Ni kayam ndata ba, mi yagi kur 
hliu ma tuna. Ar agi lagi mersi mAlona mi. 

16Ar zlad’a hi Christ-sa ki ndjondjoî mata ti kak kurugi ngola, ar agi had’agi tagiya, 
agi gigid’egi tagi ki ned’a pet ki giled’a ki sawala hAlonid’a ki sawala hi Muzuk 
mamid’a mi. Ar agi gilegi Alona ki sawala kurugi mi. 

17Kur ahlena pet suma agi lagizina, le ni zla d’a ded’a, d’oze le ni sunda, ar agi 
lagizi pet ni ki simiyê Salad’a Jesus. Agi lagi mersi mAbui Alona ki simiyêm mi. 

Tita hi sanid’a kur ari d’a awilid’id’a 

18Agi aropma, agi gagi yagi kä ad’u andjuviyogiya. Hina wani, ni vama djivina 
avok Salad’a. 

19Agi andjuveina, agi lagi yam amiyôgina, agi djozi ki zlad’a d’i. 

20Agi gugureina, agi gagi yagi kä ad’u simiyêgi kur ahlena pet. Hina wani, ni vama 
djivina avok Salad’a. 

21Agi simiyêziya, agi djozi ki zlad’a tala tazi tchuk lus suo d’a. 

22Agi magumeina, agi humugi zlad’a hi suliyogi suma yam andagad’a ka hina kur 
ahlena pet. Agi lagi ni ir suma á lazi tazi djivid’a go d’i, wani agi lagi ni ki hurugi 
pet yam mandarâ hi Salad’ina. 

23Sun nda lara ge pet ta agi nga lata, agi lagizi ni ki hur ma tuna yam Salad’a, nga 
ni yam suma d’i. 

24Kayam agi wagi ala mam mba mi wuragagi kahle suma mam nga mi ngomozi 
yam sum mamina, kayam Salagi ma gagazi ma agi nga lum sundina ni Christ. 

25Sana nga mi le tchod’ina mba mi fe ni tcho d’a mi lata, kayam Alona nga mi pat 
sana yam iram go d’i. 

Kolos-sâ 4 

1Agi magumeina suliyozina, ar agi lazi ni vama djivina ki vama ata yama, kayam 
agi wagi ala Salagina sä akulo mi. 

Zla d’a tchenda 

2Agi aragi bei tchen Alona d’i, agi kagagi ki ndjola, agi lagi mersi mAlona mi. 

3Ar agi tchenegi Alona kami mi kayam mi malami lovota á tchami wal zla ndata, á 
vami ad’u zla d’a mudurid’a hi Christ-sa woi abu mi. Ni kat ba, a gan dangeina. 

4Agi tchenegi Alona, kayam an vat ad’ut tei abu tetet tala ndak á ded’a d’a. 

5Ar agi tid’igi ki ned’a aduk suma bei he gagazid’ina, ar yina mi kalagi d’i. 

6Ar zla d’a djivid’a ndavunagi teteu á le suma tazi djivid’a d’igi ndjuvuna na, 
kayam agi wagi lovota á hulong zla d’a ded’a mi sama lara ge pet. 

Dep pa dabid’a 

7Tisik wiyei ma hurun vum heî ma d’engzengâ ndran ma sun ma yam Salad’ina, 
mba mi vagi ad’u zla manda pet. 

8Kayam ndata, an sunugizi sä kayam mi vagi ad’ud’a yam kak mamid’a á siragi mi. 

9An sun sä Onesim, wiyen ma d’engzeng ma an le kam heîna, zlapa ki mamu. 
Mam mi wiyegina. Azi mba vagi ad’u ahlena pet suma a le ka hina. 

10Aristarik ndran ma dangeina, mi gagi depa. Marik ma Barnabas abamba 
gorotnina, mi gagi depa mi. Ni ma an dagizi zlam avok ala le mi mbaza hatagiya 
ni, agi vum atagi djiviya na. 

11Jesus ma a yum ala Justus-sâ, mi gagi depa. Suma hindi ndazina ni Juif suma 
mbut huruzi á le sunda zlapa ki an yam leud’a hAlonid’ina. Azi b’lengên hurun 
ngola. 

12Wiyegina Epafras azongâ hi Jesus Christ-sâ, mi gagi depa. Mi nga mi so tam kur 
tchen mamba kagiya, kayam agi ndagagi memet á wagi minda hAlonid’a tetet mi. 

13An nga ni le glangâsâ kamu, mi kau kagi heî, mi kau yam suma avo Lawodise-na 
ki suma avo Hiyerapolis-sâ mi. 

14Luc dokdor ma ami lami kam heîna azi ki Demas, a gagi depa. 

15Agi gagi b’oziyoi suma Lawodise-na depa, zlapa ki Nimfa ki Tok ka avo hatata 
mi. 

16Ata yima agi le ndumugi mbaktum ndata adigagiya ni, agi i ndumut aduk Tok ka 
Lawodise-d’a mi. Agi tagi ndumugi mbaktumba hi suma Lawodise-nid’a mi. 

17Agi dagi mi Arkip ala: Ang gol tang djiviya, ang ndak vun sun nda Salad’a mi 
hangzid’a memet. 

18Ni dep pa an Paul an b’irit kabonda. Ar agi djib’eregi yam dangei mana. Ar 
Alona mi vagi sumad’a mi. 

  



1993 

 

 
Bible azumeina 

© 1999, Alliance Biblique du Tchad 

 

 

 

1 Tasaloni’â 

1 Tasaloni’â 1 

Dep pa ged’a hi Paul-la 

1Ni an Paul ki Silas ki Timote, ami nga b’irimi mbaktum mba wanda mi agi Tok ka 
avo Tasalonik-ka suma hAlona Abui ki Salad’a Jesus Christ-sâ. Ar Alona mi vagi 
sumad’a ki b’leng nga halasa. 

Tita ki he gagazid’a hi Tasaloni’îd’a 

2Ami nga lami mersi mAlona teteu kagi pet, ami nga djib’eremi kagi kur tchen 
mamid’a teteu mi. 

3Ami nga djib’eremi kagi bei ara ba avok Alona Abuya, yam sun nda tcholï ata he 
gagazi magid’id’a, yam sun magi d’a od’a, yam ve ta magi d’a yam hur magi ma tin 
ma yam Saleina Jesus Christ-sâ mi. 

4B’oziyomi suma Alona mi le kagi heîna, ami wami ala Alona mi managiya. 

5Kayam Zla d’a Djivi d’a ami tchagizi walata ni ki zla d’a ded’a go d’i, wani ni 
kad’enga ki ndjunda hi Muzuk ma bei tchod’a ba nid’a, zlapa ki we d’a gagazid’a 
hi Zla d’a Djivi ndatid’a mi. Kayam agi wagi ni nana ba, ami tid’imi adigagi á 
ndjunugi ge. 

6Agi tid’igi balum asemiya, balum asem Salad’a mi, kayam agi vagi zlad’a 
hAlonid’a ni ki djop vuna ngola, ni ki furî d’a Muzuk ma bei tchod’a ba na mi 
hagizid’a mi. 

7Kayam ndata, agi mbud’ugi ni vama taka mi suma a he gagazid’a yam ambas sa 
Maseduwan-nda ki d’a Akai-d’ina. 

8Kayam zlad’a hi Salad’id’a ti ndeï hatagi ti b’rau woi ni yam andaga d’a 
Maseduwan-nda ki d’a Akai-d’a hol li, wani he gagazi magi d’a yam Alonid’a, zlat 
nde ata yina pet. Kayam ndata, ami nga ki zla d’a ding á de kat tuo d’a. 

9Kayam azi tazi ki yazi a nga de zla ve d’a agi vami adigagid’a, ni nana ba, agi aragi 
fileina woi agi mbud’ugi hurugi mAlona á lagi sunda mAlo ma ari ma gagazina, 

10á djup Gorom ma nga mi tcholï akulo mi mba na ge. Ni Goroma Jesus ma mam 
tcholom akulo aduk suma matnina, ni Ma nga mi sud’i woi kur ayîna hAlona ma 
nga mi mbana. 

1 Tasaloni’â 2 

Sun nda Paul mi dabat avo Tasalonik-ka 

1B’oziyomina, agi wagi ala mba mami d’a sä hatagi ni hawa d’i. 

2Agi wagi ala avok ka bei ami mbami sä hatagi Tasalonik-ka, ami fami ndaka ki 
lasa yam andaga d’a Filip-pa. Wani suma a hal á d’elemi pî, Alona mi hami ve 
tad’a á tchagi wal Zla d’a Djivi d’a tcholï atamba. 

3Wal la ami nga tchat mi sumid’a ni yam zla d’a kad’a d’oze yam lovot ta 
ndjendjed’a d’i, ami nga halami á mbut ir sa d’uo mi. 

4Alona mi wami ala ami ni suma d’engzeng suma ndak á hami Zla d’a Djivid’a 
abomina. Kayam ndata, ami nga tchami wala ná le suma tazi djivid’a d’i, wani ná 
lAlo ma halami hurumina tam djivid’a. 

5Agi wagi ala ami dami nga zla d’a lop vun sa d’oze halami nga lem mba fe 
beged’a yami tu d’i. Alona ni ma glangâs mamina. 

6Ami nga halami subura hi suma atagi d’oze magid’a d’oze hi suma ding nguo mi. 
Ami ni suma a sunumina hi Christ-sâ, ami ndak á vami ahlena abogiya. 

7Wani ami kagami adigagi ki kukud’uka, d’igi atchad’a nga d’i hapona nga d’i 
ngom grotna adigat na. 

8Kayam ami lami kagi heî ami minimi tami ná hagi Zla d’a Djivid’a hAlonid’a hol li, 
wani ná hagi tami mi. Agi mbud’ugi ni suma ami lami kagi heîna. 

9B’oziyomina, agi nga djib’eregi yam sun mamid’a ki ndak mamid’a. Kid’a ami 
tchagi wal Zla d’a Djivid’a hAlonid’a, ami lami sunda andjege ki faleya, kayam ami 
mbud’umi vama ane’â yam sa adigagi d’i. 

10Agi kAlona ni suma glangâs mamina, agi wagi ala tit mami d’a adigagi agi suma 
hagi gagazid’ina ni yed’et, ni d’ingêra bei zlad’a kami ba mi. 

11Agi wagi ala ami lami ki nge nge pî adigagi d’igi abud’a nga mi le ki groma na. 

12Ami gigid’egiya, ami b’lengêgi kurugiya, ami zud’ugi kam kua kam kua ala agi 
tid’igi ndak ata minda hAlo ma nga mi yagi á igi kur leu mamba ki subur 
mambina. 

13Kayam ndata, ami nga lami mersi mAlona teteu kayamba agi vagi zlad’a hAlona 
d’a ami tchagizi walata, nga d’igi zlad’a hi sumid’a na d’i, wani d’igi zlad’a hAlona 
d’a gagazid’a na. Kayam zla ndata nga d’i le sunda kur agi suma hagi gagazid’ina. 

14B’oziyomina, agi mbud’ugi ni suma nga tid’igi balum Tok ka tetenga hAlonid’a 
hi Jesus Christ-sa yam andaga d’a Jude-d’a. Kayam agi fagi ndaka abo simiyêgi 
d’igi azi fe ndaka abo Juif-fâ na mi. 

15Juif-fâ ni suma tchi Salad’a Jesus azi ki suma djok vun Alonina, a djobomi vuna 
mi. A nga le Alona tam djivi d’i, a nga kak djangûna ki suma pet mi. 

16A hal á d’elemi á tchi wala mandjaf suma dingâ yam zla d’a ndak á sud’uzid’a. 
Hina azi nga ndak vun tcho mazid’a. Wani ayîna hAlonina mi mba wa kazi gagazi. 

Paul mi min á we suma Tasaloni’â kua 

17B’oziyomina, kayam ami walami ki sed’egi burâ tcha bei wei ir tei kur hliuna, 
wani nga ni kur djib’era d’i, ami nga b’ad’ami tami heî á wagi iragiya, 

18ami minimi á iza hatagiya. An Paul, an kuk á iza hatagi yan tcha, wani Seitan mi 
d’elemi lovota. 

19Ni me ba, ni hur ma tin mamina ki furî mamid’a ki subura hi kus mamid’a avok 
Saleina Jesus kur bur ma mba mamba ge? Ni agi d’uo zu? 

20Gagazi, agi ni subur mamid’a ki furî mamid’a mi. 

1 Tasaloni’â 3 

1Wani ata yima ami ndagami á ve tami d’uo na, ami djib’eremi ala djivid’a ami 
kagami Aten ni ami hol. 

2Ni kayam ndata ba, ami sunugi sä wiyeina Timote ma sunda hAlona ma yam Zla 
d’a Djivid’a hi Christ-sina á siragiya, á gigid’egi kur he gagazi magid’a mi, 

3kayam sa tu mi giget abo djop vun máma d’i. Kayam agi wagi ala ni vama Alona 
mi ngam keina. 

4Kid’a ami nga ki sed’egid’a, ami dagi woi adjeu ala ei mba fei djop vuna. Agi wagi 
ala mi mba wa da mi. 

5Wani ata yima an ndak á ve tan nduo na, an sunugi sä Timote atogo zak á wäd’u 
he gagazi magid’a. An le mandarâ ala dam ma lopma Seitan mi lobogi wa. Hina, 
sun mamid’a ami lat adigagid’a pet mba d’i mbut ni vama hawa na. 

6Wani ki tchetchemba, Timote mi tcholï hatagi mi mba mi dami yam zla d’a 
djivid’a hi he gagazi magid’a ki o magid’a mi. Mi dami ala agi nga djib’eregi kami 
ki furîd’a teteu, agi min á wami d’igi ami tami minimi á wagi na mi. 

7Kayam ndata, b’oziyomina, kur ndak mamid’a ki djop vun mamina pet, ami 
hurumi b’leng yam he gagazi magid’a. 

8Ki tchetchemba, le agi nga kaka ngingring zlapa tu ki Salad’a ni, ami nga karid’a. 

9Nandjaf mersi d’a me d’a ami ndak á lat mAlona kagi kayam furî d’a pet ta ami 
fat kagi avoromba ge. 

10Ami nga tchenemi Alona kagi andjege ki falei ki so tad’a á wagi iragi á hagi ahle 
suma kid’agagi yam he gagazi magid’ina mi. 

11Ar Alona Abui tamba ki Saleina Jesus a malami lovota avoromi á iza hatagiya. 

12Ar Salad’a mi igi avogovok kur o d’a agi nga lat yam tagid’a zlapa ki suma pet, 
d’igi ami nga lami kagi na mi. 

13Hina wani, mba mi siragi ngingring kur lovot ta d’ingêra bei zlad’a kagi ba avok 
Alona Abui kurbur ma Saleina Jesus mba mi mba zlapa ki malaika mama petna. 

1 Tasaloni’â 4 

Tit ta lAlona tam djivid’id’a 

1B’oziyomina, vama arâ, ami nga tchenegiya, ami nga gigid’egi ki simiyê Salad’a 
Jesus d’igi ami had’agi avok na, ni nana ba, agi tid’igi tit ta lAlona tam djivid’a ge. 
Ki tchetchemba, agi nga lagi na mi, ar agi igi iragi avogovogo. 

2Kayam agi wagi vun ma he ma ami hagizi ki simiyê Salad’a Jesus-na. 

3Wana ni vama Alona mi minima: Ar agi kagagi ni suma mi tinigi iragi vagina ala 
ar agi walagi woi ki mizeuna, 

4ar nge nge pî adigagi mi we lovota á vamamba ata lovot ta d’ingêra ki hud’a mi, 

5ar mi le d’od’ok ka tchod’a d’igi suma bei wAlona na d’i, 

6ar sa mi tchila yam gata á le ir wiyem ma kur Christ-sâ kur ahle ndazina d’i. Ami 
dagi woi mbak, ami gagi humagi mi, suma a le tcho d’a hina d’ina, Salad’a mba mi 
kazi sariyad’a kaziya. 

7Alona mi yï ná le mizeuna d’i, wani ná kagei ni suma yed’etna. 

8Kayam ndata, sama noî hat ndata woina, mi noî ni sana d’i, wani mi noî nAlo ma 
mi hagi Muzuk mam ma bei tchod’a ba na kurugina. 

9Wani kayam zla d’a o d’a yam b’oziyoi suma he gagazid’ina, agi nga djup sa mi 
lagi mbaktum kat tuo d’a, kayam Alona mi had’agi á le yam tagi da’. 

10Gagazi, agi nga lagi yam b’oziyoi suma Maseduwan-na ki zlazi pet hina mi. Wani 
b’oziyomina, ami nga gigid’egiya, ar agi lagi hina avogovogo. 

11Ar agi b’ad’agi tagi á kagagi tchugot, ar agi kagagi agi tinigi iragi yam ahle 
magina, ar agi lagi sunda kabogi á fahle magina d’igi ami hagi vuna avok na. 

12Hina wani, agi mba fagi hud’a ir suma bei he gagazid’ina, agi mba halagi va ata 
sa d’uo mi. 

Bur ma mbad’a hi Saleinina 

13B’oziyomina, ami minimi ala agi kagagi kur vita yam suma matna d’i. Ar agi 
yorogi tagi kazi d’igi suma hiu suma bei hur ma tinda ba na na d’i. 

14Le ei nga hei gagazid’a ala Jesus mi mid’a mi tchol akulo aduk suma matna miyu 
ni, hina mi, ei hei gagazid’a ala suma a he gagazid’a yam Jesus suma a bona, Alona 
mba mi hulongôzi arid’a zlapa ki Jesus mi. 

15Kayam ndata, zla d’a ami nga dagizid’a ni zlad’a hi Salad’id’a. Ei suma nga ki irei 
tua na kur bur ma mbad’a hi Salad’ina, ei mba kalei avok suma matna d’i. 

16Ei mba humi yid’a ki vun ma hed’a ki dela hi ma ngolâ hi malaikanina kadif fa 
bud’a hAlonid’a. Salad’a tamba mba mi tchugï asem kä kur akulod’a. Suma a he 
gagazid’a yam Jesus suma a bona a mba tchol akulo avok kikidji. 

17Bugola, ei suma arei ki irei tua na, Alona mba mi zlabei yod’a ki sed’ezi tu sä 
akulo kur d’ugula á d’ugol Salad’a akulo kur simetna. Hina wani, ei mba kagei ki 
Salad’a gak didin. 

18Kayam ndata, ar agi b’lengêgi hur tagi ki zla ndata. 

1 Tasaloni’â 5 

Agi minigi tagi á ngaf ki Saleina 

1Wani b’oziyomina, yam zlad’a hatchogoid’a ki burâ hi mbad’a hi Salad’id’a, an 
dok ni b’irigi mbaktum kat tuo d’a. 

2Kayam agi wagi tetet alabur ma Salad’a mba mi mba kuana ni d’igi sama kula mi 
mba andjege na. 

3Fata suma a dala: B’leng nga halasa ki djivid’a a nga d’a, ata yi máma na wat, 
bad’a mba d’i nde kazi d’igi vuta ti nde yam atcha d’a wirâ na, a mba prut tei d’uo 
mi. 

4Wani b’oziyomina, agi nga kur nduvunda tala bur máma mi mba kagi dumuzi 
d’igi sama kula mi mba yam suma na d’a d’i. 

5Kayam agi pet ni suma hi b’od’ina, suma hafatina mi. Ei ni suma handjeged’ina 
d’i, ei ni suma hi nduvundina d’uo mi. 

6Kayam ndata, ar ei buri sena d’igi suma hiuna na d’i, wani ei kagei irei sik ki 
ndjola. 

7Kayam suma a nga burâ senina, a nga burâ sena nandjege. Suma a nga gurut ki 
sümina, a nga gurut nandjege mi. 

8Wani ei ni suma hafatina á kagei irei sik. Ar agi tchugugi he gagazi magid’a ki o 
magid’a atagi d’igi sana mi tchuk kongrongâ atam na, ar agi kulubugi hur ma tin 
mala ni sut magid’a na kagi d’igi sana mi kulup djumba kam na mi. 

9Kayam Alona mi yï woi ná fe ndaka ad’u ayî mama d’i, wani ná fe suta yam 
Saleina Jesus Christ 

10ma mit keina. Kayam ndata, le ei nga ki irei d’oze le ei boi pî, ei mba kagei 
karid’a zlapa ki mamu. 

11Kayam ndata, ar agi gigid’egi tagiya, agi minigi tagi akulo d’igi agi nga lagi na. 

Giget ta dananda ki dep pa ged’a 

12Wani b’oziyomina, ami nga tchenegiya, ar agi gagi yagi kä avok suma a nga le 
sunda adigagi suma Salad’a mi tinizi avorogi á d’obogi á had’agi mi na. 

13Ar agi hazi ngola, ar agi lagi od’a kazi yam sun mazi d’a azi nga lata, agi kagagi 
ki b’leng nga halasa aduk tagi mi. 

14B’oziyomina, ami nga gigid’egiya, ar agi ngobogi suma azulomba, agi b’lengêgi 
hur suma mandarâ, agi ndjunugi suma amangeîna, agi vagi tagi yam suma pet mi. 

15Agi gologi tagi djiviya, ar sa mi wurak tchod’a yam ndrat tchod’a d’i, wani agi 
minigi tagi teteu á le djivid’a aduk tagi ki suma pet mi. 

16Agi kagagi ki furîd’a teteu. 

17Agi tchenegi Alona bei ara ba. 

18Agi lagi mersi mAlona yam ahlena pet. Wana ni minda hAlona d’a yam kak 
magid’a zlapa tu ki Jesus Christ. 

19Ar agi vagi vun Muzu’â hAlonina kä d’i. 

20Agi gologi zla d’a djok vuna hi suma djok vun Alonid’a is si. 

21Agi kugugi ahlena pet, agi vagi ahle suma djivina. 

22Agi walagi woi dei ki tcho d’a lara ge pet. 

23Ar Alo ma b’leng nga halasa mi tinigi iragi vagi mi mam tamba memet. Mi 
ngomogi muzugagi ki tagi ki hliwigi pet bei zlad’a kagi ba fat ta mbad’a hi Saleina 
Jesus Christ-sa. 

24Mam ma yagina ni ma d’engzengâ, mam mba mi le hina mi. 

25B’oziyomina, agi tchenegi Alona kamiya. 

26Agi gagi b’oziyoina depa ki furîd’a. 

27An hagi vuna ki simiyê Saleina ala ar agi ndumugi mbaktum ndata avok 
b’oziyoina pet. 

28Ar Saleina Jesus mi vagi sumad’a. 

2 Tasaloni’â 

2 Tasaloni’â 1 

Dep pa ged’a hi Paul-la 

1Ni an Paul ki Silas ki Timote, ami nga b’irimi mbaktum mba wanda mi agi Tok ka 
avo Tasalonik-ka suma hAlona Abui ki Salad’a Jesus Christ-sâ. 

2Ar Alona Abui ki Salad’a Jesus Christ a vagi sumad’a ki b’leng nga halasa. 

Sariya d’a kur bur ma mbad’a hi Christ-sid’a 

3B’oziyomina, ami nga lami mersi mAlona teteu kagi nata yad’u, kayam he gagazi 
magid’a nga d’i wul heî, o magi d’a agi nga lat yam tagid’a nga d’i zul avogovok mi. 

4Kayam ndata, ami nga suburumi tami kur Tok ka tetenga hAlonid’a kagi yam ve 
ta magid’a ki he gagazi magi d’a kur ndakid’a ki djop vun ma agi nga kurâ mi. 

5Wana ni simata yam sariyad’a hAlona d’a d’ingêra ala agi ni suma ndak yam leu 
mam mba agi nga fagi ndaka kata na. 

6Wana ni vama d’ingêrâ avok Alona: Mba mi hulong djop vun suma a nga lagi 
ndakina. 

7Agi suma nga fagi ndakina, agi mba tugugi tagi zlapa ki sed’emiya, kayam fata 
Salad’a Jesus mi nde woi kur akulod’a ki malaika mam suma ad’engâ 

8aduk sin akud’id’a, kur bur máma Saleina mba mi mba kayî mama yam suma a 
wum nga d’uo na ki suma a ge nga yazi kä ad’u Zla d’a Djivid’a hi Saleina Jesus-d’a 
d’uo na. 

9Alona mba mi ka sariya d’a didinda kaziya. Sum ndazina a mba tchol lei dei avok 
Ma didina abo subura had’eng mambid’a. 

10Kur burmáma suma hAlonina a mba suburumu, suma he gagazid’ina pet a mba 
humu. Agi nga adigazi mi, kayam agi hagi gagazid’a yam glangâs ma ami lagizina. 

11Kayam ndata, ami nga tchenemi Alo meina kagi teteu, kayam mi ndjunugi 
kad’eng mamba á tit ndak ata yi d’a mi yagi ki d’a á lum tam djivid’a, á le sun nda 
djivid’a yam he gagazi magid’a kad’eng mamba mi. 

12Yam sumad’a hAlo meinid’a ki d’a hi Saleina Jesus Christ-sa, agi 
mbasuburugi simiyê Saleina Jesus, mam mba mi suburugi mi. 

2 Tasaloni’â 2 

Ma tchona 

1B’oziyomina, ami nga tchenegi yam mbad’a hi Salad’a Jesus Christ-sa, yam tok 
meid’a ki sed’emba mi. 

2Ar djib’er magid’a ti mbut atogo zak d’oze vunadigagi d’i pat yam djok vuna hi sa 
d’oze yam wal la tchid’a d’oze yam mbaktum mba ala ti tcholï ni hatami 
ala: Burâ hi Salad’ina mi mba wa da d’a d’i. 

3Kayam ndata, ar sa lobogi ki zla d’a ding ngi. Kayam avok burmáma bei mba tua 
d’a, ablau suma a mba ar lovota hAlonid’a woyo, Ma tchona mba mi nde tam mbei 
ir suma, ni ma nga kam á bad’a woina. 

4Ni ma mba kak djangûna kahlena pet suma a nga yazi ala Alona na d’oze ahle 
suma a nga kud’urozina, mba mi hle yam akulo gak mi i kak kur gong nga kud’ora 
hAlonid’a ala mam tamba nAlona. 

5Agi djib’eregi nga yam zla d’a an dagizi kid’a an nga ki sed’egi tua d’a d’uo zu? 

6Wani agi wagi vama d’el Ma tchona ki tchetchembina, gak kurbur ma mba mi 
nde tam mbei ir sumina. 

7Ki tchetchemba, ad’eng nga mudurid’a hi Ma tchonid’a nga d’i le sunda, wani 
vama d’elema nga gak bur ma a mba hlum mbeina. 

8Ata yi máma, Ma tchona mba mi nde tam mbei ir suma. Ni ma Salad’a Jesus mba 
mi tchum mbei ki fo d’a avunambina, mba mi b’lagam mbei ki b’o mamba fata 
mam mba mi mbad’a. 

9Ma tcho máma mba mi mba ni kad’enga hi Seitan-nda á lahle suma ndandal 
suma lara ge pet ki simat ta ka zlad’a, 

10á lop suma a nga ba woina pet, kayam azi noî á le yam gagazid’a á fe suta. 

11Kayam ndata, Alona mba mi hazi djib’er ra vita kuruzi á he gagazid’a yam zla 
d’a kad’a. 

12Kayam suma pet, suma a he nga gagazid’a yam gagazid’a d’uo wani tazi d’i lazi 
djivid’a ni yam tchod’ina, Alona mba mi kazi sariyad’a kaziya. 

Alona mi managi avok dei á sud’ugiya 

13B’oziyomi suma Salad’a mi le kagi heîna, ami nga lami mersi mAlona teteu 
kagiya. Agi ni suma Alona mi managi avok dei á fe suta yam ad’enga hi Muzuk 
mam ma mbud’ugi sum mama yam gagazi d’a agi hatina. 

14Ni kayam ndata ba, Alona mi yagi yam Zla d’a Djivi d’a ami tchagizi walata á 
suburugi zlapa ki Saleina Jesus Christ. 

15Kayam ndata, b’oziyomina, ar agi kagagi ngingring kur hat ta ami had’agizid’a ki 
zla d’a ami dagizid’a ki mbaktum mba ami b’irigizid’a mi. 

16Ar Saleina Jesus Christ tamba kAbui Alo ma mi le keina, mi b’lengeî huri b’leng 
nga didinda yam suma mamba ki tin hur ma djivina, 

17mi b’lengêgi hurugiya, mi siragi ngingring á le sunda djivi d’a lara ge pet ki zla 
d’a djivid’a. 

2 Tasaloni’â 3 

Agi tchenegi Alona kamiya 

1B’oziyomina, vama arâ, agi tchenegi Alona kami kayam zlad’a hi Salad’id’a ti zul 
avogovogo, ar suma a suburut d’igi agi suburut na mi. 

2Ar agi tchenegi Alona kamiya tala mi sud’umi woi abo suma tchona ki suma 
asa’atna d’a, kayam suma pet ni suma a he gagazid’ina d’i. 

3Wani Salad’a ni Ma d’engzengâ, mba mi siragiya, mba mi ngomogi abo Ma 
tchona mi. 

4Kayam Salad’a, ami wami ala agi nga lagi ahle suma ami hagi vuna kazina, agi 
mba lazi avogovok mi. 

5Ar Salad’a mi minigi hurugi á le od’a yam Alona ki ve ta d’a Christ mi heizid’a. 

Mbeî agi lagi sunda 

6B’oziyomina, ami nga hagi vuna ki simiyê Saleina Jesus Christ ala ar agi walagi 
woi ki b’oziyoina pet suma azulom suma a nga tit bugol hat ta ami had’azizid’a 
d’uo na. 

7Kayam agi tagi wagi ala djivid’a agi tid’igi balum asemiya, kayam kak mami d’a 
adigagid’a ami lami nga azulomba d’i. 

8Ami tami nga avu hi sa hawa d’i, wani kur ndaka ami lami sunda andjege ki 
faleya, kayam ami mbud’umi vama anek yam sa adigagi d’i. 

9Ami ndak á vami ahlena abogiya, wani ami lami nga na d’i, kayam ami mbud’umi 
ni vama simata avorogi kayam agi hlagi balum asemiya. 

10Kid’a ami nga ki sed’egi tua d’a, ami hagi vuna ala: Sama min le sunda d’uo na, 
ar agi hum tena d’i. 

11Kayam ami humumi ala suma ding suma azulomba a nga adigagiya, ni suma a 
min le sunda d’uo na, ni suma a hak tazi kur zlad’a hi suma dingîd’ina. 

12Suma hina na, ami gad’aziya, ami hazi vuna ki simiyê Salad’a Jesus Christ ala a 
kak tchugot, a le sunda á fe te mazina mi. 

13Wani agi b’oziyomina, ar tagi tchuk lus yam sun nda djivi d’a led’a d’i. 

14Sama ge nga yam kä ad’u zla d’a ami b’irit kur mbaktum mba wanda d’uo ni, agi 
gologi tagi djivi ki sed’emu. Ar agi zlabagi ki sed’em mbi, kayam zulona lumu. 

15Ar agi golomî d’igi magi ma djangûna na d’i, wani agi gad’am d’igi wiyegina na. 

Dep pa dabid’a hi Paul-la 

16Ar Salei ma b’leng nga halasa, mi hagi b’leng nga halasa teteu ata yina pet. Ar 
Salad’a mi kak ki sed’egi pet mi. 

17Wana ni dep pa an Paul ni b’irit kabonda. Wana nabon ma tin ma kur mbaktum 
manda petna. Wana ni b’ir manda mi. 

18Ar Saleina Jesus Christ mi vagi sumad’a pet. 

1 Timote 

1 Timote 1 

Dep pa ged’a hi Paul-la 

1Ni an Paul ma a sunuma hi Jesus Christ-sâ yam vun ma hed’a hAlo ma sud’ina ki 
ma hi Jesus Christ ma ei tini huri kamina. 

2An nga ni b’ir mbaktum mba wanda mi ang Timote, goron ma d’engzeng ma kur 
he gagazid’ina. Ar Alona Abui ki Saleina Jesus Christ a vang sumad’a, ar a wang 
hohowong ki b’leng nga halasa mi. 

Gol ta d’a ped’et ki hat ta tchod’id’a 

3Kid’a an tchol á i Maseduwan-nda, an gigid’eng ala ang kak avo Efes kayam ang 
he suma a nga hat hat ta tchod’ina vuna á hat hat ta tchod’a d’i. 

4Ang dazi a ar djudjun nda hawa yaka kandjaf ma ndum ma dabi mamba nga d’uo 
na woyo. Kayam zla d’a hina d’a ti tcholî ki tuguyod’a, wani nga d’i ndjak ki minda 
hAlonid’a á sut suma yam he gagazi mazid’a d’i. 

5Vun ma he máma djivi mamba ni o d’a ndeï kur hur ma djivina ki djib’er ra 
krovo d’a djivid’a ki he gagazi d’a irata. 

6Suma hiuna a ar wa vun ma he máma, a vit wa tazi woi kur tuguyo d’a hawa 
yaka. 

7Azi min á mbut suma hat gata hAlonid’ina, wani azi nga wäd’u vama azi nga 
duma d’i, d’oze vama azi nga de kam ala ni zla d’a gagazid’a na d’uo mi. 

8Wani ei wei ala sana le nga mi tit yam gata hAlonid’a memed’u ni, ni djivid’a 
kamu. 

9Ei wei ala a tin gata ni yam suma d’ingêrâ d’i, wani ni yam suma tchila yam 
gatina, yam suma bei ge yazi kä na, yam suma asa’atna, yam suma tchona, yam 
suma bei hum vun Alonina, yam suma bei djib’er yam Alonina, yam suma 
tchabuyozi kasuyozina, yam suma tchi matna, 

10yam suma mizeuna, yam suma bur ki ndrozi andjofîna, yam suma kul suma, 
yam suma ka zlad’a, yam suma gun tazi ir gurzulina, yam suma a lahle suma kak 
djangûna ki hat ta gagazid’ina pet mi. 

11Ni hat ta an fat ni kur Zla d’a Djivi d’a subur ra Alo ma djivina mi handjid’a. 

Mersi d’a le d’a yam djivid’a hAlonid’a 

12An nga ni le mersi mi Saleina Jesus Christ mam ma han ad’enga. Mi wan ala an 
ni ma d’engzengâ, mi tinin kur sun mamba mi. 

13Adjeu an ni ma las Alona, ni ma djop vun suma, ni ma ngul suma mi. Wani Alona 
mi wan hohowonu, kayam an le hina ni bei wed’a, bei he gagazid’a mi. 

14Saleina mi van sumad’a ngola, mi han lovota á he gagazid’a á le o d’a ei zlabei tu 
kat yam Jesus Christ-sa. 

15Zla ndata ni zla d’a d’engzeng nga ndak á suma vat ata yina peta, nala, Jesus 
Christ mi mba kur duniyad’a á sut suma tchona. Adigazi an ni ma ngol mazina, 

16wani Alona mi wan hohowonu. Kayam an ni ma ngolâ aduk suma tchona, Jesus 
Christ mi tagan ve ta mamba pet, kayam an mbut ni vama taka mi suma a mba 
hum gagazid’a á fe ari d’a didindina. 

17Mam mi Amul ma didin ma bei matna ma bei wuma, Alo ma tu gid’engâ, ni Ma 
hud’a ki subura ni mamba gak didina. Amin! 

18Ang gorona Timote, vun ma he ma an hangzina, mi ndjak ki zla d’a suma djok 
vun Alona a dat adjeu kanga. Ar ang deng tang kat á dur ayî ma djivina. 

19Ar ang ngom he gagazid’a ki djib’er ra djivi d’a kurung krovod’a. Kayam suma 
dingâ a ar wa lovot ndata woyo, a hlup wa he gagazi mazid’a kä d’igi alumba ti 
hlup kä aduk mbina na. 

20Himene ki Alezandre a nga aduk sum ndazina. An hazi wa abo Seitan kayam mi 
gad’aziya, kayam azi las Alona d’i. 

1 Timote 2 

Hat ta yam lovot ta tchendid’a 

1Avok ahlena pet, an nga ni gigid’egiya, ar agi tchenegi Alona tchen nda irata ki 
hud’a yam suma pet. Ar agi lagi mersi mAlona yam suma pet, 

2yam amuleina, yam suma te yamba pet mi, kayam ei kagei tchugot ki b’leng nga 
halasa á le mandar Alona, á tid’i memet á gei yei kä avorom mi. 

3Wana ni vama djivina avok Alo ma sud’ina, 

4ni Ma mi min ala suma pet a fe suta a we gagazid’a mi na. 

5Kayam Alona ni tu, Ma aduk suma kAlonina ni tu mi, ni sana, nala, Jesus Christ. 

6Ni Ma he tam vama wuraka yam suma pet á le glangâs zla ndata ata yima a 
ngama ala Alona min suma pet a fe suta. 

7Kayam ndata, mi yan á tchi wala, mi tinin ma a sunuma á hat andjaf suma dingâ 
kur he gagazid’a, kur zla d’a irata mi. An nga ni de ni zla d’a gagazi d’a bei ka 
zlad’a ba d’a. 

8Kayam ndata, an min ala andjofâ a tchen Alona ata yina pet, a yo abozi akulo á 
tchen Alona ki hur ma djivina, bei ayîna, bei tuguyod’a mi. 

9Hina mi, an min ala aropma a tchu’î baru ma bei kidjik tad’a, a tit ni tit ta 
kukud’uk, a ge yazi kä, a ge yam mba aboina d’i, a tchuk lora atazi d’i, d’oze 
yeyêna, d’oze baru ma guzum kal teglesâ d’uo mi, 

10wani kal pet a le ni sun nda djivid’a d’igi arop suma a nga le mandar Alonina na. 

11Djivid’a aropma a hum hata ni ki vunazi ma d’u’â, a ge yazi kä mi. 

12Wani an min ala atchad’a ti hat d’oze ti te yam mandjufâ d’i, wani ti ka’î ki vunat 
ma d’u’â. 

13Kayam Alona mi le ni Adam adjewe, bugol mi le Ef. 

14Kayam Seitan mi lop mi Adam adjeu d’i, wani mi lop mi atchad’a, ti tchila yam 
gata hAlonid’a, zlad’a vad’u. 

15Wani le d’i nga kaka kur he gagazid’a ki od’a ki yed’eta ki ned’a ni, mba d’i fe 
suta yam gro suma vuta. 

1 Timote 3 

Nglo suma gol toka 

1Wana ni zla d’a irata: Le sana mi hal sun nda gol Toka ni, mi halî sun nda djivid’a. 

2Mbeî sama gol Toka ni ma bei zlad’a kama, ni mandjuf ma katchad’a tuna, ni 
sama iram si’â, ni sama ve tama, ni sama ned’a, ni sama lakoina, ni sama ndak á 
hat sumina. 

3Ni ma bei gurut ki süma, ni ma bei to sana, ni ma halasâ, ni ma bei le huneîd’a, ni 
ma bei le yam beged’ina mi. 

4Ni sama ngom aziyam djivid’ina, ni ma gat groma djivid’a kukud’u’â. 

5Wani sana le we nga lovota á d’op aziyam mbuo ni, ni nana ba, mba mi ngom 
Toka hAlonid’a ge? 

6Ni ma mbut hurum awilina d’i, dam mba mi hle yam akulo, mi nde kur sariyad’a 
a kat yam Diable-d’a. 

7Mbeî ni sama suma bei he gagazid’ina a le glangâs ma djivina kama. Le ni hina 
d’uo ni, zulona mba mi lumu, Diable mba mi vum ki dauna mi. 

Suma a le sunda mi Tokina 

8Hina mi, suma a le sunda mi Tokina a ka’î suma d’engzengâ, suma bei 
mbàmbàd’a, suma bei gurut ki süma, suma le bei d’od’oka á fe mbiyo ma mbut 
ira. 

9Ni suma a nga ngom zla d’a muduri d’a gagazi d’a ndat tei d’a hi he gagazid’a ki 
djib’er ra krovo d’a djivid’ina. 

10Djivid’a, kuguzi avok tua, bugol le fe nga zla kazi d’uo ni, tinizi á le sunda mi 
Toka. 

11Hina mi, aropma a ka’î suma d’engzengâ, suma bei kad’u suma, suma a ve tazi 
ngingringâ, suma iratna kur ahlena pet mi. 

12Sama le sunda mi Tokina, mbeî ni sama nga katchad’a tuna, ni sama ndak á d’op 
groma djivid’a kaziyam djivid’ina mi. 

13Kayam suma a le sun nda djivid’a mi Tokina a mba suburuzi ngola. Hina mi, azi 
ndak á de woi yam he gagazi mei d’a ei hat yam Jesus Christ-sa bei mandarâ ba 
mi. 

Zla d’a muduri d’a ngola 

14An min iza hatang ka tchetchem. Kayam ndata, an nga ni b’iring ahle ndazina. 

15Wani le yan ve ni, mbaktum ndata mba d’i tagang lovota ni nana ba, ang mba tit 
aduk suma hAlonina, tala aduk Toka hAlo ma arinid’a, tala ni gaf fa djik gagazid’a 
akulod’a ge. 

16Gagazi, sama ndak á tchi tuguyod’a yam zla d’a muduri d’a ngola hAlona d’a ei 
tini huri kata nga d’i: Mi nde tam mbei d’igi sana na, Muzu’â hAlonina mi tagam 
mbei ala ni Ma d’ingêrâ, malaikana a wum mi. Suma a tchum walam mbei aduk 
andjaf suma dingâ, a hum gagazid’a kur duniyad’a ka hî, Alona mi hlum sä akulo 
ata yima subura mi. 

1 Timote 4 

Suma a hat hat ta tchod’ina 

1Wani Muzu’â hAlonina mi de woi pid’ak ala kur bur ma bugolâ suma dingâ a 
mba ar he gagazid’a woyo, a mba ge yazi kä ad’u suma lop suma ki hata hi suma a 
nga ki muzuk ma teteng ma tchona kuruzina. 

2A mba vit tazi woi yam hata hi suma lop ira ki suma ka zlad’a. Azi ni suma djib’er 
mazi d’a krovod’a ti mit tei d’igi a niragat ni ki kawei ma a gum kakud’ina na na. 

3Sum ndazina a nga hat suma ala nga djivid’a sa mi vatcha d’i, mi te te ma tetengâ 
d’uo mi. Wani Alona mi le te máma kayam suma a he gagazid’ina ki suma a we 
gagazid’ina a le mersi kamu, a tumu. 

4Kayam ahle suma Alona mi lazina pet ni djivid’a, vama a noyôm mbeina nga d’i, 
wani sana mi vumî ki mersid’a, 

5kayam zlad’a hAlonid’a ki tchenda a mbud’um vama djivina avok Alona. 

Sama sun ma djivina hi Jesus Christ-sâ 

6Le ang nga hat b’oziyoina yam ahle ndazina ni, ang mba mbut sama sun ma 
djivina hi Jesus Christ-sâ. Ang mba tak kei ala ang nga wul kur zlad’a hAlona d’a 
ang he gagazid’a kata ki hat ta gagazi d’a ang nga tit blogota mi. 

7Wani ang noî djudjun nda hawa yak ka nga ndjak ki he gagazid’a d’uo d’a woyo, 
ang b’at tang á tit kur lovota hAlonid’a. 

8Sun nda teteng nga yam hliu tad’id’a, djivi mata nakid’eid’a. Wani sun nda le d’a 
kur lovota hAlonid’a djivi mata ti kal ngola, kayam vun ma hled’a nga kua yam ari 
d’a tchetchemba ki d’a nga d’i mbad’a mi. 

9Zla ndata ni zla d’a irata, ti ndak á suma vad’u. 

10Kayam ndata, ei nga lei sunda ki ndjigeta, kayam ei tini huri ni yam Alo ma 
arina, mam mi Ma sut suma petna, kal pet ni suma he gagazid’ina. 

11Ang he vuna mi suma yam ahle ndazina, ang had’azizi mi. 

12Ar sa golong is kur azong manga d’i, wani ang mbut ni vama simata mi suma a 
he gagazid’ina kur zla mang nga ded’a, kur tit manga, kur o manga, kur he gagazi 
manga, kur d’ingêr mang nga led’a mi. 

13Ang ndum mbaktumba hAlonid’a avok suma pet, ang tchazi wala, ang had’azi 
gak mba manda. 

14Ang gol he d’a hawa d’a Alona hangzid’a ta d’i. Ni d’a suma djok vun Alona a dat 
zlat tei ata yima suma nglo suma gol Toka a tin abozi kangâ. 

15Ang djib’er yam ahle ndazina, ang lazi pet. Hina wani, suma pet a mba we i 
mang nga avogovoka. 

16Ang gol tang djivi ki hat manga mi, ang ve tang kur ahle ndazina. Le ang le na ni, 
ang mba sut tang ki suma a nga hum zla mangina mi. 

1 Timote 5 

Sun nda yam suma d’engzengîd’a 

1Ar ang ngop sama mamarâ ad’enga kîk ki, wani ang gigid’em d’igi abung na. Ang 
giget azungeîna d’igi b’oziyongâ na, 

2arop suma momorogeina d’igi asuyong na, arop suma gureina d’igi b’oziyong 
suma aropma na kur d’ingêra pet mi. 

3Ang djib’er yam arop suma modono suma gagazina, ang huzi mi. 

4Wani le atchad’a modonod’a nga ki grotna d’oze grot ngolona ni, ang had’azi á le 
mandar Alona ki simiyêzi avok tua, á hulong wuraka mi simiyêzi kabuyozi ngolo. 
Wana ni vama djivina avok Alona. 

5Atcha d’a modono d’a gagazi d’a nga kaka vata, nga d’i tin hurut ni yam Alona, 
nga d’i tchenem andjege ki faleya. 

6Wani atcha d’a modono d’a nga d’i tit yam min matid’a, le ti nga karid’a pî, ti ni 
matna. 

7Ang hazi vuna yam ahle ndazina, kayam azi ka’î suma bei zlad’a kazina. 

8Wani le sana nga mi ngom simiyêm mbuo, kal pet le nga mi he tena mi suma avo 
hatama d’uo mi ni, mi noî ni he gagazid’a woyo, tcho mamba kal ma bei he 
gagazid’ina. 

9Atcha d’a modono d’a a b’irit simiyêt kä kur mbaktumbid’a, ni d’a bizat ndak dok 
karagayad’a, ni d’a ve mandjufâ avok tud’a, 

10ni d’a suma a le glangâsâ yam sun mat ta djivid’id’a, ni d’a nga d’i ngom grotna 
djivid’id’a, ni d’a lakoyogeinid’a, ni d’a mbus asem suma hAlonid’ina, ni d’a ndjun 
suma hohoud’id’a, ni d’a le sunda djivi d’a lara ge pet mi. 

11Wani ang b’ir arop modono suma awâna simiyêzi kur mbaktumba d’i, kayam 
me le d’od’oka hi hliuna lazi wa ni, a ar Christ seyo, a i ve mandjuf ma dingâ. 

12Sariyad’a mba d’i vaziya, kayam azi ar vun ma hle mazi ma avo’â woyo. 

13Wani azi hat nazulomba, a tit navun azina avun azina. Azi nga hat nazulomba 
hol li, wani a mbut ni suma tchibet zlad’a ki mbut ira. Azi de nahle suma ndak á 
ded’a d’uo na. 

14Kayam ndata, an min ala arop suma modono suma awâna a vik andjofâ, a vut 
grona, a ngom aziyazi mi, kayam a ar lovota mi mei suma djangûna á de zla d’a 
tchod’a kei d’i. 

15Ki tchetchemba, arop suma modono suma hiuna a ar wa lovot mazi d’a d’ingêra 
woyo, a nga tit bugol Seitan. 

16Le atcha d’a he gagazid’a nga karop suma modonod’a avo hatad’u ni, ndat tat 
ndjunuziya, kayam ar aneka yam Toka d’i. Kayam Toka ti ndjun narop suma 
modono suma gagazina hol. 

17Suma nglo suma a nga le sunda djivid’a avok Tokina, a ndak á fe wuraka yazi 
mbàmbà, kal pet ni suma a nga he tazi ngola yam wal la tchid’a ki hatina. 

18Kayam mbaktumba hAlonid’a ti dala: Ar ang nik gad’id’a avun amuhlâ ata yima 
nga mi miret awuna á tod’ina d’i, a b’ir kua ala: Sama le sunda ndak á fe wurak 
mamba. 

19Ar ang ve kala yam ma ngol ma gol Toka bei suma glangâsâ mbà d’oze hindi d’i. 

20Suma nglo suma gol Toka suma a nga le tchod’ina, ang ngobozi ir suma pet, 
kayam suma hiuna a mbut mandarâ. 

21An nga ni tcheneng avok Alona, avok Jesus Christ, avok malaika suma Alona 
mazina mi, ang ngom ahle ndazina bei gigrita, bei le yam ma ding kal ma dingâ 
ba. 

22Ang b’at tang á tin abong yam sama ding á tinim kur sunda avok Toka atogo zak 
ki. Ang le darigïd’a ki tchod’a hi sama ding nguo mi, wani ang gol tang ped’et. 

23Ang tche mbina hawa d’i, wani ki süm guguzlud’a do do, kayam hurungû, kayam 
tugud’ei d’a nga d’i lang teteud’a. 

24Tchod’a hi suma dingîd’a ti nga ni woi pid’ak avok bei kazi sariyad’a kaziya. 
Wani tchod’a hi suma dingîd’a ti nga d’i tit blogoziya. 

25Hina mi, sun nda djivid’a ti nga ni woi abu pid’agï, wani ta nga woi pid’ak kuo 
d’a pî ti nga ni ngeid’a d’uo mi. 

1 Timote 6 

1Ar suma a nga kur magombina pet a ge yazi kä avok suliyozina d’igi suma ndak á 
hud’ina na, kayam azi ngul simiyê Alona ki hat meid’a d’i. 

2Magumei suma suliyozina a he gagazid’ina, a golozi is ala azi ni b’oziyozina d’i. 
Wani a le ni sun nda djivi d’a kala, kayam suma a nga fe djivid’a kur sun 
mazid’ina, ni suma a he gagazid’a yam Alonina, ni suma a le kazina mi. 

Hat ta ka zlad’a ki ndjondjoî d’a gagazid’a 

Wana nahle suma ang had’azi kazina, ang tchazi wala kazi mi: 

3Le sana nga mi hat hat ta ding nga ndjak nga ki zla d’a gagazid’a hi Saleina Jesus 
Christ-sa d’uo, le hat mamba ndjak nga ki hat ta yam he gagazi meid’id’a d’uo 
miyu ni, 

4ni sama yam mba ad’enga, mi we nga va d’i. Mi tin hurumî yam tuguyo d’a 
tchid’a ki ngengâ, ni zla d’a nga d’i mba ki yungôra ki huneîd’a ki ngula ki djib’er 
ra tchod’a, 

5ki tuguyod’a hi suma djib’er mazid’a b’lak keina. Zla d’a gagazid’a nga kuruzi d’i, 
a nga djib’er ala he gagazi d’a yam zlad’a hAlonid’a ni lovot ta fe beged’a. 

6Wani he gagazi d’a yam Alona ki hur ma tunid’a ni mbiyo ma fe ma kal teglesâ. 

7Kayam ei mbei nga kur duniyad’a ki va aboi d’i, ei ndak á i ki va aboi d’uo mi. 

8Wani le ei nga ki tena ki baruna miyu ni, ndageya. 

9Wani suma a hal ndjondjoîd’ina a nga nde kur kuka, a nga ve ki dauna, a nga ve 
ki d’od’ok ka lili d’a tchod’a ablaud’a yam ahle suma a sir suma kä kur b’laka ki 
bad’ina. 

10Le yam beged’a ni sidei tcho d’a lara ge pet. Kur bege d’a hala suma dingâ a wal 
lei dei ki he gagazid’a, a nga ki djib’era d’igi azi tchi tazi kat na mi. 

Gigeta yam suma hAlonina 

11Wani ang sana hAlonina, ang wal lei kahle ndazina. Ang hal d’ingêra, ang le 
mandar Alona ki he gagazid’a ki od’a ki ve tad’a ki lulumad’a mi. 

12Ang dur ayî ma djivina yam he gagazid’a á ve ari d’a didin nda Alona mi yang 
kat ata yima ang de woi avok suma glangâsâ ablaud’ina. 

13An hang vuna avok Alo ma he arid’a mahlena petna, avok Jesus Christ ma le 
glangâs ma djivina avok Pôs Pilat-na, 

14ang ngom vun ma he máma bei ndala, bei ngula ba, gak bur ma Saleina Jesus 
Christ mba ndeï woina. 

15Alo ma kal tegles ma tu gid’eng ma mi ndak á hud’a, ma nAmulâ hamuleinina, 
ma Salad’a hi suliyod’ina, mam mba mi ndum mbei ata yima mi ngama. 

16Mam tu ni ma bei matna, ni ma nga kaka kur b’o d’a sana mi ndak á hut go 
gevem mbuo d’a. Ni ma sa wum nga d’uo na, ni ma sa mi ndak á wum mbuo na 
mi. Hud’a kad’enga ni mamba gak didin. Amin! 

17Ang he vuna mi suma ndjondjoî suma kur duniya d’a wandina, ar azi subur tazi 
d’i. Ar azi tin huruzi yam ndjondjoî d’a mba d’i dap peid’a d’i, wani a tin huruzi ni 
yam Alo ma nga mi hei ahlena pet ngola kayam ei lei furîd’a kaziya na. 

18Ang hazi vuna á le djivid’a, á i avogovok ki sun nda djivid’a, á hahle mazina mi 
suma, á b’rau ahlena mi suma ding mi. 

19Hina wani, azi to’î ahlena yam ad’u ge d’a djivid’a yam bur ma nga mbana, 
kayam azi fe ari d’a gagazid’a. 

20Ang Timote, ang ngom ahle suma a hangzi abongâ. Ang hazigang mi djudjun 
nda hawa yak ka ndjak nga ki he gagazid’a d’uo d’a ki zla d’a tuguyo d’a azi nga 
yat ala ni ned’a d’a wani ni zla d’a kad’a. 

21Suma dingâ a i wa ad’u zla ndata, a wal lei ki he gagazid’a. Ar Alona mi vagi 
sumad’a pet. 

2 Timote 

2 Timote 1 

Dep pa ged’a hi Paul-la 

1Ni an Paul ma a sunuma hi Jesus Christ-sâ kur minda hAlonid’a. Mi tinin á tchi 
wal zla d’a ari d’a Alona mi hle vunam kat mi ei suma zlabei tu ki Jesus Christ-sâ. 

2An nga ni b’ir mbaktum mba wanda mi ang Timote, goron ma hurun vang heîna. 
Ar Alona Abui ki Saleina Jesus Christ a vang sumad’a, a wang hohowong ki b’leng 
nga halasa mi. 

Mersid’a ki gigeta ki d’engzenga 

3An nga ni le mersi mAlo ma an nga ni lum sunda d’igi abuyon ngolo a lumzi 
adjeuna ki djib’er ra krovo d’a djivid’a na na. An nga ni djib’er kang kur tchen 
manda andjege ki faleya. 

4An nga ni djib’er yam tchi mangâ, tan nga d’i lan zlezleû á wangû, tala an mba ni 
le furîd’a ngola d’a. 

5An nga ni djib’er yam he gagazi d’a irat ta nga kurunga, ni d’a nga kur asung 
ngolo Lois kasung Eunis adjeud’a, an we gagazi ti nga kurung mi. 

6Kayam ndata, an nga ni gang humang ala ar ang zut he d’a hawa d’a Alona hangzi 
d’a ang vat ata yima an tin abon kangâ akulo. 

7Kayam Alona mi hei nga ni Muzuk ma mandarâ d’i, wani mi hei ni Muzuk ma mi 
hei ad’enga ki od’a ki ned’ina. 

8Kayam ndata, ang le zulona á le glangâsâ yam Saleina d’i, yam an ma dangei 
mama d’uo mi. Wani ang fe ndaka zlapa ki sed’en yam Zla d’a Djivid’a yam ad’eng 
nga Alona mi hangzid’a. 

9Ni mam ma sud’ina, mi yï mbud’i sum mama ni yam sun meid’a d’i, wani nata 
nga hur mama ki suma mam mba mi veizi yam Jesus Christ avok dei bei ad’u 
tinda hi duniyad’id’a. 

10Wani ki tchetchemba, Alona mi nde wa suma ndata woi yam mbad’a hi Ma 
sud’ina Jesus Christ-sa. Kayam Jesus Christ mi kus yam matna, mi nde ari d’a bei 
dabid’a ba d’a woi abu pî d’a yam Zla d’a Djivid’a. 

11Alona mi tinin á tchi wal Zla d’a Djivi ndata, mi mbud’un ma a sunuma á hat 
suma mi. 

12Kayam ndata, an nga ni fe ki ndaka wana, wani an nga ni le zulona d’i, kayam an 
we tetet ala mam ma an hum gagazid’ina, mi ndak á ngom vama mi handji abona 
gak bur máma. 

13Ar ang mbut ni vama taka yam zla d’a gagazi d’a an dangzid’a. Ar ang tchol 
djivid’a kur he gagazid’a ki o d’a ei nga zlapa tu ki sed’et yam Jesus Christ-sa. 

14Ang ngom hat ta djivi d’a a hangzid’a abonga kad’enga hi Muzuk ma bei tchod’a 
ba ma nga kaka kurina. 

15Ang we Fizel ki Hermozen ki suma kur ambas sa Asi-d’a pet a aran ndeyo. 

16Salad’a mi we hohowa suma avo hi Onesifor-râ, kayam mi b’lengên hurun yam 
ablaud’a, mi le nga zulona yam dangei mana d’i. 

17Wani kid’a mi mba Rom-mba, mi halan gak mi fanu. 

18Ar Salad’a mi wum hohowom kur bur máma. Ang we sun nda mam lat ki sed’en 
avo Efes-sa tetet. 

2 Timote 2 

Azigar ma d’engzengâ hi Jesus Christ-sâ 

1Kayam ndata, ang gorona Timote, ar ang sira kur suma d’a zlabei tu ki Jesus 
Christ-sa. 

2Ahle suma ang humuzi avunan avok suma glangâsâ ablaud’ina, ang hahle 
ndazina abo suma d’engzeng suma a ndak á had’azi mi suma dingîna mi. 

3Ar ang fe ndaka zlapa ki sed’en d’igi azigar ma d’engzengâ hi Jesus Christ-sâ na. 

4Azigar ma dur ayîna nga mi tin hurum yam vama blogoma d’i, kayam mi min á le 
mam ma ngolâ tam djivid’a. 

5Hina mi, sama nga mi ring ata yima lunina, le nga mi ring ata yat tuo ni, a nga 
wuragam mbi. 

6Sama nga mi le sunda kur asinena ki ndakina, ni mam ba, mi te vud’agu ma 
avo’â. 

7Ar ang djib’er yam zla d’a an data, kayam Salad’a mba mi hang ned’a á wäd’u 
ahlena pet. 

8Ang djib’er yam Jesus Christ ma ad’u andjafâ hi David-na ma mi tchol akulo aduk 
suma matnina, ni ma an nga ni tchum walam mbei kur Zla d’a Djivid’ina. 

9Kayam zla ndata, an nga ni fe ndaka gak a djinin ki kindjingâ d’igi sama sulu’â na. 
Wani zlad’a hAlonid’a a djinit nga d’i. 

10Kayam ndata, an ve tan ad’enga kur ahlena pet yam suma Alona mi manazina, 
kayam azi fe sut ta Jesus Christ nga mi hat mi sumid’a, zlapa ki subur ra didinda 
mi. 

11Zla ndata ni zla d’a irata: Le ei boi zlapa ki mamu ni, ei mba kagei zlapa ki mam 
mi. 

12Le ei vei tei ad’enga ni, ei mba tei leud’a zlapa ki mam mi. Le ei aram mbeyo ni, 
mam mba arei woi mi. 

13Le ei ni suma bei d’engzenga ni, mam mi Ma d’engzengâ; mi ndak á tin vunam 
yam tam mbi. 

Ma le sun ma a kuguma 

14Ang gazi humazi yam zla ndata, ang gad’azi avok Alona ala ar azi tchi tuguyod’a 
yam zla d’a hawa yaka d’i. Ni zla d’a nga d’i ba suma a humutna woid’a. 

15Ang he tang mAlona d’igi sama ndak avorom ma le sunda bei zulona ba ma 
väd’u zla d’a gagazid’a ata yat d’ingêrâ na. 

16Wani ar ang hazigang mi zla d’a de d’a hawa yak ka ndjak nga ki he gagazid’a 
d’uo d’a. Ni kayam zla d’a hina d’a ba, suma a mba wal lei kAlona ngola. 

17Hat mazid’a mba d’i i avogovok d’igi mbil ndod’ina na. Himene ki Filet a nga 
aduk sum ndazina. 

18Azi ar zla d’a gagazid’a woyo, a nga dala tchola hi suma matnid’a kal wa da’, a 
nga mbut yam he gagazid’a hi suma dingîd’a kä. 

19Wani ad’u ge d’a Alona mi gata, ti nga tchola ngingring. Zla mam mba a b’irit ki 
geunid’a ti dala: Salad’a mi we sum mama; a b’ir kua ala: Sama lara pî ma nga mi 
yi simiyê Salad’ina, ar mi wal lei ki tchod’a. 

20Kur gong nga ngola duguyona a nga, ni duguyo suma lora ki suma a lazi ki 
kawei ma hapmina hol li, wani duguyo suma aguna ki suma lubuna a nga mi. 
Duguyo suma hud’a a nga, suma bei hud’a a nga mi. 

21Le sama wal tam mbei kahle suma tcho suma an dang kazina ni, mam mba mi 
mbut ni dei ma djivi ma Salama mi ndak á le sun nda djivi d’a lara ge pet ki 
sed’ema. 

22Ang wal lei ki d’od’ok ka tetenga hazungeînid’a. Ar ang hal d’ingêra ki he 
gagazid’a ki od’a ki b’leng nga halasa zlapa ki suma a nga yi Salad’a ki hur ma 
tunina. 

23Wani ang noî djop pa lilid’a woyo. Ang we ni djop pa lilid’a ba, nga d’i mba ki 
yalâ. 

24Ar azongâ hi Salad’ina mi yal li, wani mbeî mi ka’î sama le yam suma petna. Ni 
sama ndak á hat suma ki ve tad’ina, 

25ni ma nga mi gat suma tchila yam zlad’a ki lulumad’ina, dam Alona mba mi 
mbud’uzi huruzi á we zla d’a gagazid’a tetet kla ge. 

26Azi mba mba kur we d’a irata á buzuk kei kur dauna hi Diable ma vazina, á le 
minda hAlonid’a mi. 

2 Timote 3 

Bur ma danana 

1Wani an gang humang ala kur bur ma danana yima tchona mba mi mba. 

2Kayam suma a mba le ni yam taziya, ni suma a le yam beged’a, ni suma subur 
tazina, suma yam mba ad’enga, suma a ngul Alona, suma bei hum vun simiyêzina, 
suma bei le mersina, suma bei le mandara Alona. 

3Azi ni suma asa’atna, suma bei we hohowa sumina, suma kad’ud’a, suma bei ve 
tazina, suma murud’umba, suma a kak djangûna ki djivid’ina. 

4Azi ni suma ka hula, suma tchila yam gata, suma subur tad’a kal kazina, suma a 
le yam furîd’a hi duniyad’id’a kal Alonina. 

5A mba golozi ni d’igi suma he gagazid’a d’igi ei na na, wani azi mba tin vunazi 
yam ad’eng mamba. Ang mbut azigang mi suma hina na. 

6Aduk sum ndazina, suma dingâ a nga si kä hur azina, a tan arop suma afefet 
suma a nga le magomba mi tchod’ina, narop suma d’od’oka hi hliuna d’a lara ge 
nga d’i tanazina. 

7Arop ndazina a nga hat teteu, wani azi ndak á we gagazid’a tetet ti. 

8Azi ni d’igi Janes azi ki Jambres suma a tchol djangûna ki Moise adjeuna na; sum 
ndazina a nga tchol djangûna ki gagazid’a mi. Ni suma djib’er mazid’a b’lak keina, 
he gagazi mazid’a ndak nga d’i. 

9Wani azi mba i avok ngol li, lili mazid’a mba d’i nde woi ir suma pet d’igi Janes 
azi ki Jambres na mi. 

Tchen nda dananda 

10Wani angû, ang we wa hat manda, tit manda, min manda, he gagazi manda, ve 
ta manda, o manda, rit ta manda, 

11djop vun mana, ndak manda mi. Ang wahle suma a mba kan avo Antiyos ki 
Ikoniyum ki Listre-na. An ve tan ad’enga kur ahle ndazina pet, wani Salad’a mi 
pad’an ndei kuruzi mi. 

12Wani suma pet suma a min tit bugol Alona zlapa ki Jesus Christ-sâ, a mba 
djobozi vunazi mi. 

13Wani suma le tchod’a ki suma lop suma a mba i avogovok kur tcho mazid’a, a 
mba vit suma woyo, azi tazi a mba vit tazi woi mi. 

14Wani ang tanga, ang kak ngingring kur ahle suma ang hat kuruzi suma ang wazi 
tetetna, kayam ang we suma a had’angzina. 

15Kid’a ang gogora tua d’a, ang we mbaktumba hAlona d’a ndak á hang ned’a á 
ing kur suta yam gagazi d’a ang hat yam Jesus Christ-sa. 

16Mbaktumba hAlonid’a pet, nAlona ba, mi fo muzugam kua. Djivid’a nga kua á 
hat suma gagazid’a, á ngop suma, á d’op suma yam tchod’a, á simad’azi á le 
d’ingêra, 

17kayam sana hAlonina mi ndak memet á min tam á le sun nda djivi d’a lara ge 
pet. 

2 Timote 4 

1An nga ni tcheneng avok Alona, avok Jesus Christ ma mba mi ka sariyad’a yam 
suma arina yam suma matna ata yima mam mba mba á te leu mambina. 

2Kayam ndata, ang tchi wal zlad’a hAlonid’a, ang ve tang kua kur yima djivina, 
d’oze ata yima tchona. Ang vazi ki zlad’a, ang ngobozi yam tcho mazid’a, ang 
gigid’ezi ki ve tad’a kur hata pet mi. 

3Kayam yina mba mi mba, suma a mba hum hat ta gagazid’a d’i, wani tazi mba 
lazi zlezleû á hum zla d’a azi min á humuta. Kur d’od’ok mazid’a azi mba yi suma 
hat suma ablaud’a yam taziya. 

4Azi mba duk humazi woi á hum zla d’a gagazid’a, a mba tin humazi á hum 
djudjun nda hawa yaka. 

5Wani ang gol tang djivi kur ahlena pet, ang ve tang kur djop vuna, ang tchi wal 
Zla d’a Djivid’a, ang ndak vun sun nda Alona mi hangzid’a memet mi. 

Paul yi mam ma matna mi ar go 

6Wani anu, a nga i ngad’an d’igi vama ngat buzuna na, yima man matna mi ar go. 

7An dur wa ayî ma djivina, an dap wa vun ring mana, an ngom wa he gagazi 
manda mi. 

8Ki tchetchemba, Alona nga mi ngom avaval la d’ingêr ra Salei ma ka sariya d’a 
d’ingêrina mba mi handji kur bur mámid’a. Wani ni yam an hol li, wani yam suma 
pet suma a nga le yam mba mambina mi. 

Paul azi ki ndrom suma sunda 

9Ar ang b’at tang á fan ka tchetchem. 

10Demas mi aran wa, kayam hurum ve duniya d’a wanda heî, mi i wa Tasalonik. 
Kresen mi i wa Galat, Tit mi i wa Dalmati mi. 

11Ni Luc tu ba, ar nga ki sed’enu. Ang ve Marik, mbeï ki sed’emu, kayam mam 
ndak á ndjunun kur sun manda. 

12An sun wa Tisik Efes. 

13Ang le mba ni, ang yo ni baru d’a ab’leng nga an arat sä Trowas avo hi Karpus-
sa. Ang yo ni mbaktumba mi, kal pet ni d’a baka . 

14Alezandre ma yor kawei ma hleuna, mi lan tchod’a ngola heî. Salad’a mba mi 
wuragam yam sun mam mba mi lata. 

15Ang gol tang djivi ki sed’emu, kayam mi tchol ki sed’emi ad’enga heî ki zla 
mamid’a. 

https://es.bibles.org/mpg-AB/Titus/int#2Tim.4.13!f.1


2016 

 

 
Bible azumeina 

© 1999, Alliance Biblique du Tchad 

 

 

 

16Wani ata yima sariya man nda avoka, sa nga ki sed’en ndi, wani azi pet a aranu. 
Ar Alona mi ndum tcho ndata kazi d’i. 

17Wani Salad’a mi nga tchola gevenu, mi han ad’enga á tchi wala ata yina pet 
kayam andjaf suma dingâ pet a huma, mi prud’un ndei avun azlona mi. 

18Salad’a mba mi pad’an ndei kur sun nda tcho d’a lara ge pet, mba mi sud’un á 
kalan kur leu mam mba akulod’a. Ni mam ma subura ni mamba gak didina. Amin! 

Dep pa dabid’a 

19Ang ge Prisil ki Akila ki suma avo hi Onesifor-râ depa. 

20Eraste, mi ar sä kaka Korente. An ar Trofim sä Milet kayam mi tugud’eid’a. 

21Ang b’at tang á mbeï avok vun simetna. Eubulus azi ki Puden ki Linus ki 
Klaudiya ki b’oziyoina pet, a gang depa. 

22Ar Salad’a mi kak ki sed’engû. Ar Alona mi vagi sumad’a mi. 

Tit 

Tit 1 

Dep pa ged’a hi Paul-la 

1Ni an Paul, azongâ hAlonina, ni ma a sunuma hi Jesus Christ-sâ. Mi tinin á mba ki 
suma he gagazid’a suma Alona manazina á we zla d’a gagazid’a, á had’azi yam he 
gagazi meid’a mi, 

2kayam azi tin huruzi yam ari d’a didin nda Alo ma bei ka zlad’a mi hle vunam kat 
avok dei bei ad’u tinda hatchogoid’id’a. 

3Wani ata yima mi ngama, mi nde zla mam mba mi handjid’a woyo. Zla ndata, an 
nga ni tchat walat yam vun ma hed’a hAlo ma sud’ina. 

4An nga ni b’iring mbaktum mba wanda mi ang Tit, goron ma irat ma kur he 
gagazi d’a ei nga kurut petina. Alona Abui ki Jesus Christ ma sud’ina a vang 
sumad’a ki b’leng nga halasa. 

Sunda hi Tit ta avo Kret-ta 

5Kayam ndata, an arang kur til la Kret-ta á min ahle suma ar bei mindina, á 
tin suma nglo suma gol Toka kur azì ma nglo ma lara ge pet d’igi an had’ang na 
mi. 

6Mbeî ma ngol ma gol Toka ni ma bei zlad’a kama, ni ma katchad’a tuna, ni ma 
groma a he gagazid’ina, ni sama suma bei kal kam yam zla d’a tchod’a d’oze 
tchilad’a ba na. 

7Mbeî ma gol Toka ni ma bei zlad’a kama, kayam mam mi sama ngom ahlena 
hAlonina. Ni ma bei subur tama, ni ma bei mbut ayîna atogo na, ni ma bei gurut ki 
süma, ni ma bei to sana, ni ma bei le d’od’oka á fe mbiyo ma mbut ira ba na. 

8Wani ni ma lakoina, ni sama le yam ahle suma djivinina, ni ma iram si’â, ni ma 
d’ingêrâ, ni ma mi tin iram vam mAlonina, ni ma ve tama. 

9Ni ma ve tam ad’enga kur hat ta gagazid’a á had’amzid’ina, kayam mi ndak á 
giget suma dingâ kur hat ta gagazid’a, á ngop suma a nga tchi tuguyod’a ki zlad’a 
hAlonid’ina mi. 

10Suma tchila yam gata a nga ablaud’a, ni suma bei hum vuna, ni suma lop suma 
ki zla mazi d’a de d’a hawa yakina. Ablawazi ni Juif suma a mbut huruzina. 

11Mbeî ang d’eleziya, kayam a nga b’lak sumazina ablaud’a, a nga hat ahle suma 
ata yazi d’uo na á fe mbiyo ma mbut ira. 

12Sa mazi ma djok vuna mi dala: Suma Kret-na ni suma ka zlad’a teteu, a 
namburei suma tchona, a ni suma azulomba, a ni suma agozlomba mi. 

13Glangâs mama ni gagazi. Kayam ndata, ar ang ngobozi ad’enga, kayam azi mbut 
ni suma d’ingêrâ kur he gagazid’a. 

14Ar a tin huruzi yam djudjun nda hawa yaka hi Juif-fîd’a ki vun ma hed’a hi suma 
noî gagazid’a woina d’i. 

15Ir suma yed’etna, ahlena pet ni yed’et; wani ir suma tchona ki suma bei he 
gagazid’a, vama yed’etna nga d’i. Ne mazid’a ki djib’er ra kuruzi krovod’a ni 
ndjendjed’a. 

16A nga dala azi wAlona, wani kur sun mazi d’a led’a a tin vunazi kamu. Azi ni 
suma tchona, ni suma bei hum vuna, azi ndak á le sun nda djivid’a d’i. 

Tit 2 

Hat ta d’ingêra 

1Wani ar ang dazi ni vama ndak yam hat ta d’ingêrina. 

2Ang de mandjuvei momorogeina a kak ki ndjola, a ge yazi kä, a kak irazi sik, a 
kak ngingring kur he gagazid’a ki od’a ki ve tad’a. 

3Hina mi, ang de marop momorogeina a ka’î d’igi arop suma yed’etna na, a kad’u 
sa d’i, a gurut ki süma d’uo mi. Ang arazi a hat ni hat ta djivid’a, 

4kayam a hat arop suma gureina á le yam andjuviyozi ki grozina, 

5á kak irazi sik, á ngom tazi ped’et, á le sunda djivid’a kur aziyaziya, á ge yazi kä 
ad’u andjuviyoziya, kayam suma a fe lovota á las zlad’a hAlonid’a d’i. 

6Hina mi, ang gat azungeîna a kak irazi sik. 

7Kur ahlena pet ang mbut ni vama taka kur sun nda djivid’a. Ang hat ni hat ta 
d’ingêra irang sik. 

8Ang de ni zla d’a irata bei sana mi vang ki zla d’a bad’a, kayam mang suma 
djangûna a mbut zulona tala a de zla d’a tchod’a kei d’uo d’a. 

9Ang gat magumeina a ge yazi kä ad’u suliyozina, a lazi tazi djivid’a kur ahlena 
pet bei gagad’a ba. 

10Ar azi kuluzi d’i, wani a ta’î d’engzeng mazid’a woi teteu, a mbut ni vama taka á 
subur hata hAlo mei ma suta kur ahlena pet. 

11Kayam Alona mi nde wa suma mam mbala ni sut ta yam ped’u d’a woi abua. 

12Suma ndata nga d’i had’ei á walei tei woi ki tchod’a ki d’od’oka hi duniyad’id’a, 
á kagei irei sik, á tid’i d’ingêr ki d’engzenga avok Alona kur duniya d’a wanda. 

13Ti nga d’i had’ei á tini huri ki furîd’a á djup bur ma subura hAlo mei ma ngol ma 
sud’ina Jesus Christ mba mi nde woina. 

14Ni Ma he tam kei á sud’i woi kur tcho d’a lara ge pet á mbud’i mam suma yed’et 
suma tazi lazi zlezleû á le sun nda djivid’ina. 

15Ang had’azi ahle ndazina, ang gigid’ezi mi. Ang ngobozi ki vun ma hed’a. Ar sa 
mi golong is si. 

Tit 3 

Tita hi kretiyênid’a 

1Ang gazi humazi a ge yazi kä ad’u suma te yamba ki suma ad’enga, a humuziya, a 
min tazi á le sun nda djivi d’a lara ge pet. 

2Ar azi de zla d’a tchod’a yam sa d’i, a hal huneîd’a d’i, wani a le ni djivid’a, a ka’î 
luluma ki suma pet mi. 

3Kayam adjeu ei ni suma bei ned’a, suma bei hum vuna, suma vit teina. Ei ni suma 
le magomba mi d’od’oka teteng ki furîd’a hi duniyad’ina, suma asa’atna, suma 
yungôra. Suma a noyêya, ei noyeî suma ding mi. 

4Wani kid’a djivid’a hAlo ma sud’inid’a ki o mam mba yam sumid’a a nde woid’a, 

5mi sud’i ni yam sun nda d’ingêr ra ei lata d’i, wani ni yam we hohou mamba. Mi 
sud’i woi ki mbusa ata yima Muzuk ma bei tchod’a ba na mi vud’i vut ta 
awilid’ina, mi hei ari d’a awilid’a mi. 

6Kayam Alona mi vo Muzuk mama kei ngola ni yam Jesus Christ ma sud’ina. 

7Ni kayam suma mamba ba, mi mbud’i suma d’ingêrâ avoromu, kayam ei fei ari 
d’a didin nda ei tini huri kata. 

8Zla ndata ni zla d’a irata. An min ala ang dazi zla ndata kad’enga, kayam suma he 
gagazid’a yam Alonina a min tazi á le sun nda djivid’a. Zla ndata ni zla d’a djivid’a 
yam suma á led’a. 

9Wani ang wal lei ki djop pa lilid’a kandjaf ma ndum ma dabi mamba nga d’uo na 
ki yalâ ki tuguyo d’a yam gatid’a. Kayam ahle ndazina a nga ki mbina d’i, wani 
nahle suma hawa ya’â. 

10Sama nga mi mba ki wala aduk Tokina, ang gad’am yang tu d’oze mbà. Bugola, 
ang wal lei ki sed’emu. 

11Ang we sama hina na mi walï woi ki lovot ta d’ingêra, tcho mamba tak kei ala 
zlad’a vum wa. 

Tchen nda dananda 

12Le an sun sä Artemas d’oze Tisik gevengû ni, ar ang b’at tang á fan avo 
Nikopolis, kayam an djib’er ala an mba kak sä kua vun simetna. 

13Ang tin ni Zenas ma wäd’u gata hi Romê-d’ina ki Apolos atogo. Ang ndjunuzi 
kur tit mazid’a, ar va kid’agazi d’i. 

14Ar sum meina a hat á le sun nda djivid’a teteu, kayam a fahle suma a 
kid’agazina, kayam tit mazid’a kak bei vuta d’i. 

15Suma a nga zlapa ki sed’ena pet, a gang depa. Ang ge buniyoî suma ei le kazi kur 
he gagazid’ina depa. Ar Alona mi vagi sumad’a pet. 



2020 

 

 
Bible azumeina 

© 1999, Alliance Biblique du Tchad 

 

 

 

Filemon 

Filemon 1 

Dep pa ged’a hi Paul-la 

1Ni an Paul ma dangeina yam Jesus Christ-sâ ki wiyeina Timote, ami nga b’irimi 
mbaktum mba wanda mi ang Filemon, ndrami ma sun ma hurumi vang heîna ki 
Toka avo hatanga 

2ki wiyeid’a Apiya azi ki Arsip ndrami ma dur ayîna. 

3Alona Abui ki Salad’a Jesus Christ a vagi sumad’a ki b’leng nga halasa. 

Od’a hi Filemon-nda ki he gagazi mamba 

4An nga ni le mersi mAlo mana teteu, an nga ni dugud’ong simiyêng kur tchen 
manda, 

5kayam an hum zla o mang nga ang nga lat yam suma hAlonina peta ki he gagazi 
mang nga yam Salad’a Jesus-d’a. 

6An nga ni tchen Alona yam darigï d’a zlabang ki sed’emi yam he gagazid’id’a ti 
zul avogovok kayam suma pet a we djivi d’a pet ta ei nga ki sed’et yam Jesus 
Christ-sa. 

7Wiyena, kayam o manga, tan ndi lan djivid’a heî; ti ndjunun mi, kayam ang 
b’leng hur suma hAlonina ngola. 

Paul mi tchen Filemon yam Onesim 

8Kayam ndata, yam Christ an nga ki lovota á hang vuna yam vama ang ndak á 
luma. 

9Wani kal pet, an nga ni tcheneng ki od’a. An Paul ma mamarâ ki tchetchemba ni 
ma dangeina yam Jesus Christ-sâ, 

10an nga ni tcheneng yam Onesim, goron ma an vud’um kur dangeinina. 

11Adjeu mam mi va atang ngi, wani ki tchetchemba mam mi va atang ki anu. 

12An nga ni sunungzi sä, mam ma d’igi vunadigan nda gugota na na. 

13An min ala mi kak ki sed’en ka hî kayam mi ndjunun blangâng kayam an nga 
kur dangeina yam Zla d’a Djivid’a. 

14Wani bei djib’er manga an min le va tu d’i, kayam an min djivi manga mbut ni 
vama an lang kad’enga kat ti, wani ni kur min manga. 

15Dam mi wal ki sed’eng ndjö ná mbut mangâ fafat kla. 

16Wani ni d’igi magoma na d’i, wani mi kal magoma, ni wiyei ma ei lei kam heî 
yam Christ-sâ. An le kam heî, wani ang mba le kam kala, ni magoma mi na, wani 
ni wiyengâ yam Salad’a. 

17Le ang wan d’igi ndrangâ na ni, ang vum d’igi ang van an na. 

18Le mi lang tchod’a adjewe d’oze bal mangâ le nga kam pî ni, ang ndumundji 
kanu. 

19Ni an Paul ni b’irit kabonu: An mba ni wuragangû. Wani ang djib’er yam bal 
man ma kangâ, nala, ni ang tang Filemon. 

20Hina wiyena, ang ndjunun yam od’a hi Salad’id’a, ang b’lengên hurun yam 
Christ mi. 

21Kayam ndata, an nga ni b’iring mbaktum mba wanda, an we ang mba humunu, 
ang mba le kal yam vama an dang kama. 

22Kayam ndata, ang minin yima burâ, kayam an djib’er ala yam tchen magid’a 
Alona mba mi malan lovota á iza hatagiya. 

Dep pa dabid’a 

23Epafras, ndran ma nga ki sed’en kur dangeina yam Jesus Christ-sâ, mi gang 
depa. 

24Marik azi ki Aristarik ki Demas ki Luc, ndron suma sunda, a gang depa mi. 

25Ar Saleina Jesus Christ mi vagi sumad’a. 

Hebre-na 

Hebre-na 1 

Alona mi dei zlad’a navun Goroma 

1Adjeu Alona mi de zlad’a yam ablaud’a mabuyoi ngolo ki lovod’ot teteng navun 
mam suma djok vuna. 

2Wani kur atchogoi d’a dabi d’a tchetchem wanda, mi dei zlad’a navun Goroma, ni 
Ma mi tinim yam ahlena petna, mi landagad’a ni ki mam mi. 

3Mam mi Ma tak b’o d’a subura hAlonid’a woina, ni Ma dedege d’igi Alona na na, 
ni Ma nga mi gang ahlena akulo ki zla d’a de d’a ad’eng nga avunambina. Ata yima 
mi mbus tchod’a hi suma woi mbusâ, mi i kak sä akulo ata bik ka ndjufa hAlo ma 
ad’eng ma kal papana. 

Alona Goroma ni ma kal malaikana petna 

4Kayam ndata, mi mbut ma kal malaikana, kayam Alona mi hum simi ma ngol ma 
kalazi petna. 

5Ni malaika ma lara ba, Alona mi dum yam tu ala: Angî Gorona, an vud’ung ini ge? 
Mi de nga mi malaikana ala: An mba ni ka’î Abumu, mam mba mi ka’î Gorona d’i? 

6Wani kid’a Alona mi sun ni Gorom ma a vud’um avok ahlena petna yam 
andagad’a kuad’a, mi dala: Ar malaika mama pet a kud’uromu. 

7Wani Alona mi de yam malaikana ala: Mam mbud’uzi simetna, mi mbut suma 
lum sundina sin akud’a mi. 

8Wani Alona mi de yam Goroma ala: Ang Alona, zlam mang nga amula ni d’a gak 
didinda. Ang nga te leu manga ni ki d’ingêra. 

9Ang min ni d’ingêra, ang noî asa’ata. Ni kayam ndata ba, Alona, Alo mangâ mi 
manangû, mi vong mbul ma furîd’a kangû, mi hang yima hud’a kal ndrongâ mi. 

10Alona mi de kua ala: Ang Sala suma, kad’u tinda dei ang läd’u andagad’a; 
akulod’a ni sun nda ang lat kabonga. 

11Azi mba b’lak kei pet, wani ang mba ar kaka. Azi mba mbut adjeud’a d’igi 
barud’a na. 

12Ang mba d’ud’uzi d’igi baru d’a ngola na, ang mba mbud’uzi d’igi barud’a na. 
Wani ang nga mbut ti, bizang mba d’i dap puo mi. 

13Alona mi de nga mi malaika mam tu ala: Ang kak ata bigan nda ndjufa, gak an 
mba ni mbut mang suma djangûna vama tin asengâ d’i. 

14Malaikana pet ni muzuk ma le sunda mAlona, azi ni suma Alona mi sunuzi á 
ndjun suma a mba fe sutina d’uo zu? 

Hebre-na 2 

Sut ta ngola 

1Kayam ndata, mbeî ei djib’erei ngola yam ahle suma ei humizina, ar ei walei woi 
dei ki sed’ezi d’i. 

2Le zla d’a malaikana tchat walata ni zla d’a irata, le sama lara ma tchila kat toze 
mi sot vunatna mba mi fe wurak mam mba ndaka, 

3le ei golei sut ta ngol ndata ta ni, ei mba prud’i woi ni nana ge? Salad’a tamba mi 
de zla sut ndata woi avogo, suma a humut avunama a deizi djivi mata mi. 

4Ata yi máma, Alona tamba mi le glangâsâ zlapa ki sed’ezi kahle suma simata 
kahle suma atchapma kahle suma ndandalâ teteng, yam he d’a hawad’a hi Muzuk 
mam ma bei tchod’a ba na d’a mi b’rawat mi suma yam min mambid’a. 

Ma i ki suma kur sutina 

5Kayam andaga d’a nga d’i mba d’a ami nga dami kat wanda, Alona mi hat nga 
ad’u ad’enga hi malaikanid’a d’i. 

6Wani sama dingâ mi le glangâsâ kur mbaktumba hAlonid’a ala: Sana ni nge ba, 
ang Alona djib’er kam ge? Gor sana ni nge ba, ang ngomom ge? 

7Ang hulongôm kä ad’u malaikana ndjö, ang kulubum avaval la amula kamu, ang 
hum ngola mi. Ang tinim á te yam ahle suma ang lazi kabongina pet. 

8Ang tin ahlena pet á ge yazi kä ad’umu. Ata yima Alona mi he sana ad’enga yam 
ahlena petna, vama mi aram mbei bei ge yam kä ad’uma nga d’i. Wani ki 
tchetchemba, ei wei ala ahlena pet a ge nga yazi kä ad’um mbuo tua. 

9Wani ei wei Jesus ma Alona hulongôm kä ad’u malaikana ndjö na. Ki 
tchetchemba, mi kulubum avaval la subura kamu, mi hum ngola mi. Ni yam 
sumad’a hAlonid’a ba, mi fe ndaka, mi mit yam suma pet. 

10Kayam Alo ma lahlena pet ma ahlena pet a nga ni ved’a aboma, ni djivid’a iram 
á mbut Jesus sama ndak memetna yam ndak ka mi fata, á mba ki grona ablaud’a 
kur subur mamba. Kayam Jesus ni Salazi ma sud’uzina. 

11Kayam Jesus ma mi mbut suma woi yed’et kur tcho mazid’ina ki suma mi 
mbud’uzi yed’etna, Abuzi ni tu. Kayam ndata, Jesus nga ki zulona á yazi 
b’oziyoma d’i. 

12Mi dala: Ang Alona, an mba ni dang zlang ngei mi b’oziyona, an mba ni gileng ki 
sawala aduk toka hi sumid’a. 

13Mi de kua ala: An mba ni tin hurun yam Alona. Mi de kua ala: Gola! An nga zlapa 
ki gron suma Alona mi handjina. 

14Gro ndazina ni suma ki hliuna ki buzunina. Kayam ndata, Jesus tamba mi mbut 
tam d’igi azi na. Mi le hina ki mad’am á b’lak Diable ma nga kad’enga hi matnid’a 
aboma woyo, 

15mi pat suma pet suma a nga kur magomba hi mandara matna kur kak mazid’ina 
woi mi. 

16Kayam mi mba ná ndjun malaikana d’i, wani d’igi mbaktumba hAlonid’a ti de na 
ala: Mi mba ná ndjun andjafâ hi Abraham-ma. 

17Kayam ndata, mbeî mi mbut tamî d’igi b’oziyoma na kur ahlena pet, kayam mi 
mbut mazi ma ngol ma ngat buzu ma d’engzeng ma we hohowa suma kur sun 
mamba avok Alona, kayam Alona mi vat hurum mbei yam tchod’a hi sumid’a. 

18Wani ki tchetchemba, mi ndak á ndjun suma Seitan nga mi kuguzina, kayam a 
kugum mam tamba avok ata yima mi fe ndakina. 

Hebre-na 3 

Jesus ni ma kal Moise-sâ 

1Kayam ndata, agi b’oziyon kretiyê suma Alona yagina, agi tinigi iragi yam Jesus 
ma Alona sunumï á mbut Ma ngol ma ngat buzuna yam he gagazi d’a ei nga dei 
woi kata. 

2Kayam ndata, mam mi Ma d’engzengâ avok Alo ma mi tinim á le sun ndatina 
d’igi Moise ni ma d’engzeng ma ndak vun sun mamba memet kur gonga hAlonid’a 
pet na mi. 

3Suma a subur sama min gongina kal gong nga mi minita. Hina mi, Jesus ndak á 
suma a suburum ngola kal Moise. 

4Kayam gong nga lara pî sama minitna mi nga, wani Alona ni ma min ahlena 
petna. 

5Wani Moise ni sama d’engzengâ kur gonga hAlonid’a pet, mi tinim á le sunda á 
de woi yam ahle suma Alona mba mi dazina. 

6Wani Christ ni Ma d’engzengâ, ni Gor ma Alona mi tinim yam gong mambina. Le 
ei nga vei tei ad’enga ngingring, le ei dengeî tei yam hur mei ma tinda ni, ei ni 
gong ndata. 

Bur ma tuk tad’a yam suma hAlonina 

7Kayam ndata, d’igi Muzuk ma bei tchod’a ba na mi de na ala: Le agi humugi del 
Alona ini ni, 

8agi b’alagi hurugi d’igi agi kagagi djangûna ki sed’em kur bur ma agi kugugizi 
hur fulîna na d’i. 

9Alona mi dala: Abuyogi ngolo a kugunu, a ngan ata yima azi we sun man nda an 
lata bizad’a dok fid’ina. 

10Kayam ndata, hurun zal ngola yam sum ndazina. An dazi ala: Azi nga vit tei burâ 
ki burâ kur djib’er mazid’a, a we nga lovot manda yazi tu d’i. 

11An hurun zal ngola, an gun tan ala: Azi mba kal ata yima azi tuk tazi kua ki 
sed’ena d’i. 

12B’oziyona, agi gologi tagi djiviya, ar sa adigagi mi kak ki hur ma tcho ma bei he 
gagazid’a á wal lei kAlo ma arina d’i. 

13Wani agi gigid’egi tagi teteu d’igi mbaktumba hAlonid’a ti de na ala: Ini ar sa 
adigagi tchod’a lobom á b’al hurum mbi. 

14Kayam ndata, le ei vei tei ad’enga yam hur mei ma tin ma avo’â ngingring gak 
bur ma dabid’a ni, ei ni Jesus ndroma. 

15Kayam mbaktumba hAlonid’a ti de na ala: Le agi humugi del Alona ini ni, ar agi 
b’alagi hurugi d’igi agi kagagi djangûna ki sed’em adjeu na d’i. 

16Ni suma lara ba, a hum del Alona, a kak djangûna ki sed’em ge? Ni suma Moise 
mi buzuguzi woi kur Ezipte na d’uo zu? 

17Ni suma lara ba, Alona hurum zal kazi ngola bizad’a dok fid’i ge? Ni suma a le 
tchod’a ba, mad’azi mi sam mbei hur fulîna d’uo zu? 

18Ni suma lara ba, Alona mi gun tam kazi ala a mba kal ata yima tuk tad’a ki 
sed’em mbuo ge? Ni suma a kak djangûna ki sed’ema d’uo zu? 

19Kayam ei wei ala azi ndak á kal kua d’i, kayam azi he nga gagazid’a kam mbi. 

Hebre-na 4 

1Kayam ndata, ei golei tei djivi yam vun ma hle ma Alona mi hleizi yam yima tuk 
ta mamina. Ar sa adigagi mi kid’ak kei ata yima tuk ta mama d’i. 

2Kayam ei humi Zla d’a Djivid’a d’igi suma hur fulîna a humut na mi. Azi humud’u, 
wani azi le nga sunda kat ti. Kayam ata yima azi humutna, azi he nga gagazid’a 
kat tuo mi. 

3Ei suma hei gagazid’ina, ei nga kalei ata yima tuk ta ma Alona mi de kam ala: An 
hurun zal ngola, an gun tan ala: Azi mba kal ata yima azi tuk tazi kua ki sed’ena 
d’uo na. Mi de zla ndata nata yima mi dap sun mam mba avok ka mam le 
duniyad’ina. 

4Kayam mi de kur mbaktum mamba ata yima dingâ yam bur ma kid’iziyana ala: 
Alona mi ar sun mamba, mi tuk tam kur bur ma kid’iziyana. 

5Mi de kua ala: Azi mba kal ata yima tuk tad’a ki sed’en ndi. 

6Suma a hum Zla d’a Djivid’a avo’â a kal nga kua a tuk tazi ki sed’em mbi, kayam a 
he nga gagazid’a d’i. Wani Alona mi he lovota mi suma hiuna á kal kua. 

7Kayam ndata, Alona mi nga nga bur ma ding ma a yum ala Ini na, d’igi David mi 
dadjeu dei na ala: Le agi humugi del Alona ini ni, ar agi b’alagi hurugi d’i. 

8Le Josue mi hazi yima tuk tad’a ni, Alona dok nga mi de zlad’a yam bur ma ding 
bugol luo d’a. 

9Kayam ndata, bur ma sabat ma tuk tad’a yam suma hAlonina mi nga. Ni d’igi bur 
ma kid’iziya ma Alona tuk tam kuana na. 

10Kayam sama kal ata yima tuk tad’a hAlonina, mi tuk tam yam sun mamba, d’igi 
Alona mi tuk tam yam sun mamba na mi. 

11Kayam ndata, ei b’ad’ei tei á kalei ata yima tuk ta máma. Ar sa adigei mi so vuna 
d’igi suma adjeu hur fulâ a so vuna á kid’ak kei bei kal ata yima tuk tad’a na d’i. 

12Kayam zlad’a hAlonid’a narid’a, ti nga d’i le sunda. Te matna kal mbigeu d’a 
fiyak ka siyat mbàd’a. Nga d’i te gak ti wal tad’a ki muzu’â, gak ti wal ir aso’â 
kandjulora mi. Ti nga d’i ka sariyad’a yam djib’era hi sana d’a mi ngat kurum 
krovod’a. 

13Vama ndak á ngei tam avok Alona nga d’i, wani ahle suma Alona mi lazina a ni 
woi pid’ak avok mam Ma ei mba i ki zla meid’a avoroma. 

Jesus ni ma ngol ma ngat buzu ma kal teglesâ 

14Ei nga ki ma ngol ma kal ma ngat buzu ma kal sä akulo avok Alonina. Ni Jesus, 
Alona Goroma. Kayam ndata, ar ei vei he gagazi meid’a ad’eng ngingring. 

15Kayam ngol mei ma ngat buzu máma ni ma ndak á hat hurum yam amangeî 
meid’a d’uo na d’i, kayam a kugum kur ahlena pet d’igi ei na, wani mi le nga tcho 
d’i. 

16Kayam ndata, ar ei hud’i go gen zlamba hAlonid’a, bei mandarâ ba, ata yima 
sumad’a nga kuana, kayam mi wei hohowoya, mi vei sumad’a á ndjuni ata yima ei 
kur kid’akina. 

Hebre-na 5 

1Kayam ma ngol ma ngat buzu ma lara pî a manam naduk suma á le sunda avok 
Alona kaziya. Mam nga mi he he d’a hawad’a kahle suma ngat buzuna yam 
tchod’a hi sumid’a. 

2Mam tamba nga mi we hohowa suma bei wed’a ki suma vit teina, kayam mam 
tamba ni ma amangeîna. 

3Kayam ndata, le ni nana pî, mi ndak á ngat buzuna yam tcho mamba d’igi mam 
nga mi ngat yam tchod’a hi sumid’a na mi. 

4Sana mi ndak á subur tam á mbut ngol ma ngat buzuna yam tam mbi, wani ni ma 
Alona yum d’igi mi yi Aronna na. 

5Hina mi, Christ mi subur nga tam á mbut ma ngol ma ngat buzuna yam tam mbi, 
wani Alona mi de woi kam ala: Angî Gorona, an vud’ung ini. 

6Mi de kua ala: Angî ma ngat buzuna gak didin d’igi Melkisedek na. 

7Kid’a Jesus mi nga yam andagad’id’a, mi tchen Alo ma mi ndak á sud’um mbei 
abo matnina tchen nda hud’a, mi tchi ki simina iram mi. Alona mi humumu, 
kayam mi ge yam kä ad’umu. 

8Kayam mam mi Goroma pî, mi hat á ge yam kä kur ahle suma mam fe ndaka 
kuana. 

9Ata yima mi ndak memetna, mi mbut Sala sut ta didinda yam suma pet suma a 
nga ge yazi kä ad’uma. 

10Ata yi máma, Alona mi yum ala mam mi Ma ngol ma ngat buzuna d’igi 
Melkisedek na. 

Golei tei djiviya, arei he gagazid’a woi d’i 

11Ami nga ki zla d’a ngola á dagi yam zla ndata, wani ad’enga á vad’ud’a, kayam 
agi mbud’ugi aneka á hum zlad’a. 

12Kayam agi lagi bizad’a ngola, agi ndak á hat suma, wani agi nga minigi sama 
ding á had’agi zla d’a adjeu d’a agi humut avun Alonid’a kua. Djivid’a agi tagi 
navuna, wani agi minigi nambira á tched’a. 

13Kayam sama lara pî ma nga mi tchambirina, nga mi we zla d’a d’ingêra d’i, 
kayam mam mi gogorâ tua. 

14Wani avuna ni yam suma a djengâ, suma a ne woi tetet á wal ir djivid’a ki 
tchod’ina. 

Hebre-na 6 

1Kayam ndata, ei arei hat ta adjeu d’a yam Christ-sa woi blogeya, ei i avogovok 
kur hat mamba, ei mbud’i suma ndak memetna mi. Ei dok tini ad’ud’a yei á 
mbàd’a yam mbut hurâ yam sun nda hawa yaka ki he gagazi d’a yam Alonid’a, 

2yam hat ta yam batem mba tetenga kabo ma tin ma yam sanina, yam tchol la 
akulo aduk suma matnid’a ki sariya d’a didinda d’uo d’a. 

3Ar ei i avogovogo. Le Alona mina ni, ei mba lei na mi. 

4Yam suma a we woi tetet suma a djuk he d’a hawa d’a tcholï akulod’a suma a fe 
b’raud’a hi Muzuk ma bei tchod’a ba 

5suma a djuk zla d’a djivid’a hAlonid’ina, a we ad’enga hatchogoi d’a nga d’i 
mbad’a mi na, 

6le a puk kur tchod’a ni, sama ndak á hulongôzï á mbut huruzi mbut ta dinga yam 
tcho mazid’ina nga d’i. Kayam ni azi tazid’a ba, a b’al Alona Goroma akulo kua ata 
agu ma b’ala yazi á mbàd’a, a mbud’um zulona woi ir suma mi. 

7Ata yima andagad’a nga d’i tche mbiyo alo ma nga mi se kat teteu, nga d’i deî 
andjaf ma djivina mi suma a nga zumutna mi d’a, Alona nga mi b’e vunam kat mi. 

8Wani le andagad’a nga d’i deî awei-avirina ki himbirâ ni, zlat nga d’i. Ar go Alona 
mba mi gat vuna, dabi mata ni ngala mi. 

9Buniyôn suma od’a, ami dami hina kayam ami wami tetet ala agi mba lagi ahle 
suma djivi suma ndak yam sutina. 

10Kayam Alona ni Ma d’ingêrâ, nga mi mar yam sun magid’a ki o magi d’a kam 
mba agi tagat tei yam simiyêm ata yima agi lagi sunda mi b’oziyogi suma 
hAlonina d’igi agi nga lagi gak ini na mi d’a d’i. 

11Ami minimi ala ar nge nge pî adigagi mi kuk tam á we vama agi tinigi hurugi 
kama tetet gak bur ma dabid’a. 

12Kayam ndata, ami minimi ala agi lagi azulomba d’i, wani agi lagi d’igi suma a he 
gagazid’a suma a ve tazi á ve vama Alona mi hle vunam kama na. 

Vun ma hled’a hAlona ma bei mbuta ba na 

13Kid’a Alona mi hle vunam mi Abraham-mba, mi gun tamî ki mam tamba. Mi le 
hina kayam vama kalam ma mam gun tam ki sed’ema nga d’i. 

14Mi dala: Gagazi, an mba ni b’e vunan kangû, an mba ni zulung andjavang mi. 

15Kayam ndata, Abraham mi ve tam ad’enga gak mi fe vama Alona mi hlum 
vunam kama. 

16Kayam suma a nga gun tazi ni ki vama ngol ma kalazina, hina wani gun ta ndata 
mba d’i d’el tuguyod’a adigaziya. 

17Alona mi min tak min mamba woi mi suma a mba ve vama mi hlazi vunam kam 
ma bei mbutina. Hina, mi gunuzi tam mi. 

18Ahle suma mbà suma bei mbut ndazina a nga, Alona mi ndak á ka zla kazi d’uo 
mi. Ei suma ngeyei tei atama, ei nga vei tei ad’enga á vei vama ei tini huri kam ma 
sä tinda avorei akulona. 

19Tin hur mei máma nga mi vei kä d’igi kawei ma valumba kä na na. Hur mei ma 
tin ma gagazi mama mi nga tchola ngingring nga mi kal lei bugol baru d’a ka ira 
kur gong nga kud’ora hAlona d’a akulod’a gak mi nde woi krovo kur yima a tinim 
iram vama. 

20Ni yima Jesus mi kal kua avok kei á ndjunina, kayam mi mbut Ma ngol ma ngat 
buzuna gak didin d’igi Melkisedek na. 

Hebre-na 7 

Melkisedek amul ma ngat buzuna 

1Kayam Melkisedek máma namul ma Salem-ma, ni ma ngat buzuna mAlo ma kal 
teglesâ. Kid’a Abraham nga mi hulong avo bugol kus sa mi kus yam amuleinid’a, 
Melkisedek mi ngavam mi b’e vunam kamu. 

2Abraham mi pad’am vun ahlena tutu pet, nala, dogo mam hum tu, dogo mam 
hum tu. Melkisedek, ad’u simiyêm nala Amul ma d’ingêrâ; kal pet mam namul ma 
Salem-ma, nala Amul ma b’leng nga halasa. 

3Mam mi ma abum nga d’i, asum nga d’i, ad’u andjavam nga d’i, bur mam ma vuta 
nga d’i, nga mi mit tuo mi na. Mi hle tamî d’igi Alona Goroma na, mam mi Ma ngat 
buzuna gak didin. 

4Agi gologi ngola hi sa mámid’a. Ni ma abui ngolo Abraham mi pad’am vun ahle 
suma dodogo suma mi hurumuzï ata yima ayînina. 

5Wani kur vun ma hed’a hi Gata hi Moise-sina, suma ngat buzu suma ad’u andjafâ 
hi Levi-na, a nga ve vun ahle suma dodogona abo Israel-lâ, nala, b’oziyozina. Wani 
azi tazid’a nandjafâ hi Abraham-ma mi. 

6Wani Melkisedek ma ala nandjavazi d’uo na, mi ve vun ahle suma dodogona abo 
Abraham ma Alona hlum vunama, mi b’e vunam kam mi. 

7Bei gigrita ba, sama b’e vunam yam ndramina, mi kal ma mam b’e vunam kama. 

8Suma hi Levi suma a nga ve vun ahle suma dodogona abo sumina, ni suma a nga 
ad’u ad’enga hi matnina. Wani d’igi mbaktumba hAlonid’a ti de na ala Melkisedek 
ma ve vun ahle suma dodogonina ni ma a nga le glangâsâ kam ala ni ma bei 
matna na. 

9Ndak á ded’a hina ala Levi tam ma ve vun ahle suma dodogona abo sumina, mi 
he vun ahle suma dodogona d’igi Abraham mi he na mi. 

10Wani ata yima Levi mi nga kur abum ngolo bei vuta tua na, Melkisedek mi ngaf 
ki Abraham. 

11Sun nda ngat buzuna d’a a hat mi suma hi Levi-nid’a, nad’u tinda hi gat ta Alona 
mi hat Israel-lîd’a. Wani ladjï sun mazi d’a ngat buzuna ti nda’î memed’u ni, ni 
kayam me ba, a hal ma ngat buzu ma ding ma d’igi Melkisedek na ba, nga 
d’igi Aron na d’uo ge? 

12Wani le a mbut sunda hi suma ngat buzunid’a kä ni, mbeî a mbut gata kä mi. 

13Wani Salei ma a de zla ndata kama mi nad’u andjaf ma dingâ. Sa tu ad’u 
andjavam mi le nga sun nda ngat buzuna avok Alona d’i. 

14Kayam ei wei tetet ala Saleina mi ndeï nad’u andjafâ hi Juda-na, wani Moise mi 
de zlad’a hi suma ngat buzunid’a ni yam andjaf máma d’i. 

Ma ngat buzu ma hle tam d’igi Melkisedek na na 

15Kayam ei wei tetet ala ma ngat buzu ma dingâ mi nde tam mbei pid’ak mi hle 
tam d’igi Melkisedek na. 

16Wani mam mbut ma ngat buzuna ni yam minda hi sumid’a d’i, wani mi mbut 
ma ngat buzuna ni kad’enga hari d’a bei dabid’a ba d’a. 

17Kayam Alona mi de woi kam kur mbaktum mamba ala: Angî ma ngat buzuna 
gak didin d’igi Melkisedek na. 

18Kayam ndata, vun ma he ma avo’â mi mbut vama hawana, kayam ad’engêm nga 
d’i, djivi mamba nga d’uo mi. 

19Kayam gata hi Moise-sa ndak á le vama ndak memetna d’i, wani vama ei tini 
huri kam ma kal teglesâ mi mba wa. Kayam mamu, ei hud’i go gen Alona. 

20Mi mbut ma ngat buzuna ni yam gun tad’a hAlonid’a. 

21Wani suma hi Levi-na a mbut suma ngat buzuna bei gun tad’a. Wani Jesus mi 
mbut ma ngat buzuna ni yam gun tad’a ata yima Alona mi de woi kam ala: An Ma 
didina ni gun tanu, nga ni djok vunan ndi: Ang mba mbut ma ngat buzuna gak 
didina. 

22Kayam ndata, Jesus ni Ma gabei ki vun ma djin ma awili ma djivi ma kal teglesâ. 

23Gagazi, suma ngat buzuna nablaud’a, wani matna mi d’elezi lovota á i avogovok 
kur sun mazid’a. 

24Wani Jesus ni Ma nga kaka gak didina. Sama ding ndak á vrak blangâm kur sun 
nda ngat buzuna d’i. 

25Kayam ndata, mi ndak memet á sut suma a nga mba gen Alona ki simiyêma gak 
didin, kayam mam nga karid’a teteu á tchen Alona kaziya. 

26Jesus ni Ma ngol ma ngat buzu ma ndak memet keina, ni Ma d’ingêrâ, ni Ma bei 
zlad’a kama, ni Ma bei le tchod’a ba na. Alona mi walam mbei ki suma le tchod’a, 
mi hlum sä kur akulod’a gevemu. 

27Wani Jesus mi le nga d’igi suma nglona hi suma ngat buzuna suma dingâ na d’i. 
Azi ni suma a nga ngat buzuna burâ ki burâ yam tcho mazid’a avogo, bugol yam 
mba hi sumid’a mi. Wani ata yima mi he tam mbei vama ngat buzuna yam tchod’a 
hi sumina, mi le hina ni yam tu. 

28Kayam gata hi Moise-sa ti tin suma amangeîna suma nglona hi suma ngat 
buzunina. Wani gun nda Alona mi gun tam bugol gatid’a, ti tin Gorâ ngol ma ngat 
buzu ma ndak memetna gak didin. 

Hebre-na 8 

Jesus ni ma ngol mei ma ngat buzuna 

1Zla d’a kal papa d’a ami dagizid’a ba wana: Ei nga ki ma ngol ma ngat buzu ma i 
kak sä akulo ata bik ka ndjufa hi zlam mba amula hAlo ma ad’eng ma kal 
papanina. 

2Nga mi le sun nda ngat buzuna ata yima Alona mi tinim iram vam ma kal teglesâ, 
nala, zlub’u d’a gagazi d’a Salad’a mi minita, nga ni sana d’i. 

3Kayam ma ngol ma ngat buzu ma lara pî a nga tinim á he he d’a hawad’a kahle 
suma ngat buzuna avok Alona. Kayam ndata, ngol mei ma ngat buzuna, mbeî mi 
he vama ngat buzuna mi. 

4Ladjï mam nga kur duniyad’a ni, mi ndak á mbut ma ngat buzuna d’i, kayam 
suma ngat buzu suma a nga he he d’a hawad’ina a hat ni yam gata hi Moise-sa. 

5Kayam suma a nga le sunda hahle ndazinina, ni vama taka yam angus vama 
akulona. Ata yima Moise mi nga mi min á ve zlub’ud’ina, Alona mi dum ala: Ang 
gol tang djivi ang lahle ndazina pet dedege d’igi an tagangzï akulo yam ahinad’a 
na. 

6Wani ki tchetchemba, Jesus mi fe sun nda djivi d’a kal sun mazid’id’a, kayam 
mam mi ma a tinim yam vun ma djin ma awili ma kal teglesâ aduk suma 
kAlonina, kayam a tinim ni yam vun ma hle ma djivi ma kal teglesâ. 

7Ladjï vun ma djin ma avo’â mi ni bei tchod’a ni, mi nga mba ki ma mbàna d’uo 
d’a. 

8Wani Alona mi tin zlad’a yam sum mama d’igi mi de kur mbaktum mamba na 
ala: Ma didina mi dala: Gola! Burâ nga mi mba. Kur bur máma an mba ni djin 
vunan djin nda awilid’a ki Israel-lâ ki suma Juda-na mi. 

9Vun ma djin máma nga ni d’igi vun ma djin ma an djinim kabuyozi ngolo kur bur 
ma an vazi abozi ni buzuguzi woi kur ambas sa Ezipte-d’ina na d’i. Kayam azi tit 
nga teteu yam vun man ma djinda d’i. Kayam ndata, an Ma didina ni dala: An hazi 
azigan mi. 

10Ma didina mi de kua ala: Wana ni vun ma djin ma an mba ni djinim ki Israel-lâ 
bugol bur mámina: An mba ni tin gat manda kur djib’er mazid’a, an mba ni b’irit 
krovo kur mugulazi mi. An mba ni ka’î Alo mazina, azi mba ka’î sum mana mi. 

11Sa mba mi hat ndram mboze mba mi de wiyema ala: Ang we Ma didina na nga 
d’i, kayam azi pet a mba wanu, tin ad’ud’a ata suma yâna dei gak mba yam suma 
gangrangâ. 

12Kayam an mba ni vat hurun ndei yam tchila mazid’a, an mba ni djib’er yam tcho 
mazid’a d’uo d’a. 

13Ata yima Alona mi dala: Wana ni vun ma djin ma awilina na, mi mbut ma avo’â 
adjeud’a. Wani vama mbut adjeunid’a mi mbut ni mamara, ar go á dap peyo. 

Hebre-na 9 

Kud’or ra yam andagad’id’a ki d’a akulod’a 

1Vun ma djin ma avo’â nga ki vun ma hed’a á kud’or Alona kur gong mamba ka hî 
yam andagad’a. 

2Kayam a ve zlub’ud’a adjewe. Hurut ma abuna, a yum ala Yima Alona mi tinim 
iram vama. Kurumu, lalamba ki tabulâ kavungô ma nga tinda avok Alonina a nga 
kua. 

3Bugol baru d’a ka ir mbàd’a, zlub’u d’a dinga nga. Hurut ma krovona, a yum ala 
Yima Alona mi tinim iram vam ma kal teglesâ. 

4Kur yi máma, vama a minim ki lora á ngal mbul ma his ma afufuînina ki zanduk 
ma Alona mi djin vunam kam ma a gulud’um ki lorina a nga kua. Dei ma lor 
ma manna kuruma ki totogod’a hiAron nda d’ufa kahina d’a bebed’e d’a tchet ta 
mbà d’a Alona mi b’ir vun ma he mama kuad’a a nga kua mi. 

5Yam zanduk máma akulo, tcherebê suma subura mbà a nga. Azi tak kei ala Alona 
tamba nga kua. A bar gigingâzi yam yima Alona mi vat hurum mbei yam tchod’a 
hi sumid’a kuana. Ki tchetchemba, yina mi ndak nga á vami ad’u ahle ndazina 
tutu pet ti. 

6Ata yima a min ahlena petna, suma ngat buzuna a nga kal kur zlub’u d’a avoka 
burâ ki burâ á le sun mazid’a. 

7Wani ni ma ngol ma ngat buzuna hol ba, mi kal kur zlub’u d’a mbàd’a yam tu kur 
bizad’a. Mi kalî ki buzu ma mam ngad’am yam tcho mambina, yam tchod’a hi 
suma d’a a lat kur vitid’a mi. 

8Hina Muzuk ma bei tchod’a ba na, mi tak kei ala ata yima zlub’u d’a avoka nga 
tua na, lovot ta á kal ata yima Alona mi tinim iram vam ma kal teglesîd’a nga d’i. 

9Wana ni vama taka yam atchogoi d’a tchetchem wanda. Nala, suma a nga he he 
d’a hawad’a kahle suma ngat buzuna mAlona, wani ahle ndazina a ndak á mbut 
sama kud’or Alonina memet ki djib’er ra kurum krovod’a d’i. 

10Ahle ndazina ni yam ted’a ki tched’a ki mbus sa tetenga. Azi ni vun ma hed’a hi 
sumina hawa gak bur ma Alona mi mbut ahlena pet awilid’ina. 

11Wani Christ mi mba d’igi ma ngol ma ngat buzuna hahle suma djivi suma a mba 
wa da na na. Zlub’u d’a mam nga mi le sun mam mba djivi d’a kal teglesa kuad’a, 
ni d’a bei sana mi minit kabomba, nala, ni vama yam andagad’a ka hina d’i. 

12Christ mi kal ata yima Alona mi tinim iram vam ma kal teglesâ, ni ki buzuwa 
aho’â d’oze buzuwa gro amuzleina abom mbi, wani mi kalî ki buzuwam mam 
tamba yam tu á wurak kei gak didin. 

13Le buzuwa aho’â ki buzuwa amuzlei suma andjuveina ki butna hamuhl hla 
weid’a suma azi nga yamazi yam suma a mbut ndjendjed’ina á mbud’uzi woi 
yed’et avok Alona kur hliuna ni, 

14buzuna hi Christ ma he tam mAlona bei ndala yam minda hi Muzuk ma gak 
didinina, mi ndak á mbuzi djib’er ra kurid’a hi sun nda hawa yaka woi á le sunda 
mAlo ma arina kal luo zu? 

15Kayam ndata, Christ ni Ma aduk suma kAlona yam vun ma djin ma awilinina, 
kayam suma Alona mi yazina a fahle suma djivi suma didin suma mi hlazi vunam 
kazina. Azi ndak á fazi yam matna hi Christ ma wurak kazi yam tchila d’a azi 
tchila yam vun ma djin ma avo’îna. 

16Mbaktum mba sana mi de vunam kuruta a dat zlat tei ni bugol mat mama. 

17Mbaktum mba sana mi de vunam kuruta ti le va ni bugol matna hi sanina. Le 
sana mi nga ki iram tua ni, ti ndak á le va d’i. 

18Kayam ndata, a tin vun ma djin ma avo’â ni yam buzuna. 

19Ata yima Moise mi tak suma vun ma hed’a hi gatina petna, mi hle buzuwa gro 
amuzleina ki buzuwa aho’â zlapa ki mbina ki tumus sa hleud’a hi timinid’a 
ki hisopma, mi yam buzu máma yam mbaktum mba gata, yam suma pet mi. 

20Mi dala: Wana ni buzu ma hle tam ki vun ma djin ma Alona mi hagi vuna kama. 

21Hina, mi yam buzuna ata zlub’ud’a kahle suma sun suma a nga kud’or Alona ki 
sed’ezina pet mi. 

22D’igi gata ti de na, ahlena pet a mbuzuzi woi yed’et ni ki buzuna. Bei buzuna mi 
djang ngei ba ni, Alona nga mi vat hurum mbei yam tchod’a d’i. 

Christ mi he tam vama ngat buzuna á hle tchod’a woyo 

23Mbeî a mbus ahle suma a hle tazi kahle suma akulona woi yed’et ni ki vama 
ngat buzu ma hina na. Wani a mbus ahle suma akulona tazid’a woi yed’et ni ki 
vama ngat buzu ma kal teglesâ. 

24Kayam Christ mi kal nga nata yima a tinim iram vam mAlona ma suma a lum 
kabozi ma hle tam ki ma gagazinina d’i. Wani mi kalî kur akulod’a tata á tak tam 
mbei avok Alona ki tchetchemba keya. 

25Wani Christ mi he nga tam vama ngat buzuna mAlona yam ablaud’a d’igi ma 
ngol ma ngat buzuna nga mi kal ata yima a tinim iram vama bizad’a ki bizad’a ki 
buzuna haho’îna na d’i. 

26Le ni na ni, mbeî Christ mi fe ndaka yam ablaud’a bugol ad’u tinda hi 
duniyad’id’a. Wani ki tchetchemba, kur atchogoi d’a dabid’a, mi he tam yam tu á 
hle tchod’a woi ki he d’a mi he tam mbei vama ngat buzunid’a. 

27Alona mi dala sama lara pî mi mit yam tu, bugol mi kam sariyad’a kamu. 

28Hina mi, Christ mi he tam vama ngat buzuna yam tu á yo tchod’a hi suma 
ablaud’a woyo. Mam mba mi hulongî yam á mbàd’a ná yo tchod’a d’uo d’a, wani 
ná sut suma a nga djubuma. 

Hebre-na 10 



2034 

 

 
Bible azumeina 

© 1999, Alliance Biblique du Tchad 

 

 

 

1Gata hi Juif-fîd’a nangus ahle suma djivi suma a nga mbana, nga nahle ndazina 
tazi d’a gagazid’a d’i. Hina, ahle suma ngat buzu suma a nga hazi bizad’a ki bizad’a 
yam gat ndatina a ndak á mbut suma a hut go gen Alonina memet ti. 

2Ladjï suma a nga kud’or Alonina a mbuzuzi ni woi yed’et yazi tu kur tcho 
mazid’a ni, azi dok djib’er yam tcho d’a kuruzi krovod’a d’uo d’a, a mba hahle 
suma ngat buzuna kua d’uo mi. 

3Wani ahle suma ngat buzu suma hina na a nga gazi humazi yam tcho mazi d’a azi 
nga lat bizad’a ki bizad’id’a. 

4Kayam buzuwa amuzlei suma andjuveina ki buzuwa aho’â a ndak á hle tchod’a 
woi d’i. 

5Kayam ndata, ata yima Christ mi mba yam andagad’ina, mi de mAlona ala: Ang 
min nga vama ngat buzuna ki he d’a hawad’a hi d’uwarîd’a d’i, wani ang minin wa 
tanu. 

6Tang lang nga djivid’a yam ahle suma ngat buzu suma ngala kahle suma ngat 
buzu suma zlup yam tchod’a woina d’uo mi. 

7Kayam ndata, an dala: Alo mana, Gola! An mba wa á le min manga, d’igi a b’irin 
zlan kur mbaktum manga na. 

8Avok mi dala: Le ahle ndazina ni yam minda hi gatid’a pî, ang min nga ahle suma 
ngat buzuna ki he d’a hawad’a hi d’uwarîd’a kahle suma ngat buzu suma ngala 
kahle suma ngat buzu suma zlup yam tchod’a woina d’i, tang lang nga djivid’a 
kazi d’uo mi. 

9Bugola, mi dala: Alo mana, Gola! An mba wa ná le min manga. Kayam ndata, mi 
yo ahle suma ngat buzu suma adjeuna woyo, mi vragazi ki buzu ma ngata hi 
Christ-sâ. 

10Kayam Jesus Christ mi ndak vun minda hAlonid’a, mi mbuzi tcho meid’a woi 
yed’et ata yima mi he tam mbei vama ngat buzuna yam tu gak didina. 

11Ma ngat buzu ma lara ge pî mi nga tchola burâ ki burâ á le sun nda ngat buzu 
mamba teteu. Ni buzu ma ngat ma ndak á hle tchod’a woi d’uo na. 

12Wani ata yima Christ mi he tam vama ngat buzuna yam tu gak didin yam 
tchod’ina, mi kak kä ata Alona bigam mba ndjufa. 

13Ki tchetchemba, nga mi djup gak Alona mba mi mbut mam suma djangûna 
vama tin asema, 

14kayam buzu ma ngat ma tu máma mi mbut suma mi mbuzuzi woi yed’et kur 
tcho mazid’ina memet gak didin. 

15Muzuk ma bei tchod’a ba na mi lei glangâsâ hina mi, ata yima mi de avok ala: 

16Ma didina mi dala: Wana ni vun ma djin ma an mba ni djinim ki sed’ezi bugol 
bur mámina: An mba ni tin gat manda kuruziya, an mba ni b’irit kur djib’er mazi 
d’a kuruzi krovod’a mi. 

17Bugola mi dala: An mba ni djib’er yam tcho mazid’a ki tchila mazid’a d’uo d’a. 

18Ata yima Alona mi vat hurum mbei yam tcho ndatina, vama ngat buzu ma ding 
ma yam tchod’ina nga d’uo d’a. 

Ei hud’i go gen Alona 

19Kayam ndata b’oziyona, ei ndak á kalei ata yima Alona mi tinim iram vam ma 
kal teglesâ bei mandarâ ba ni yam buzuna hi Jesus-na. 

20Mi malei lovot ta awili d’a arid’a á kalei kur baru d’a ka ira, nala, hliwimu. 

21Ei nga ki Ma ngol ma ngat buzu ma te yam gonga hAlonid’ina. 

22Kayam ndata, ei hud’i go gen Alona ki hur ma tuna ki he gagazi d’a ndak 
memeta ki huri ma mbusa woi yed’et yam djib’er ra tcho d’a kuri krovod’a pet ki 
ta d’a a mbuzut tei ki mbiyo ma hirwilingîd’a. 

23Ei vei tei ad’enga bei gigeta ba yam hur mei ma tin ma ei nga dei woi kama, 
kayam Alo ma hle vunama ni Ma d’engzengâ. 

24Ei djib’erei yam tei á zud’i tei akulokulo á le od’a, á le sun nda djivid’a mi. 

25Ei arei tok meid’a woi d’igi suma dingâ a nga le na d’i, wani ei zud’i tei 
akulokulo, kayam agi wagi burâ hi Salad’ina mi ar go. 

26Le ei nga ngei huri á i avogovok kur tcho d’a led’a ata yima ei wei ad’u gagazid’a 
da na ni, ngat buzu ma ding ma yam tcho meid’ina nga d’uo d’a. 

27Wani vama arâ ba wana: Ei nga djubi ki mandarâ sariya d’a nga d’i mbad’a 
hAlonid’a kaku d’a bibiliu d’a mba d’i ngal suma bei hum vun Alonina woid’a. 

28Sama lara pî ma tchila yam gata hi Moise-sina, a mba tchum mbei bei wum 
hohowom yam glangâsâ hi suma mbà d’oze hindi. 

29Wani sama gol Alona Goroma isâ ni ma gol buzuna hi vun ma djin ma Alona mi 
mbud’um yed’et ki sed’ema vama hawanina, ni ma las Muzuk ma sumad’a mi na. 
Agi djib’eregi nga ala sama hina na, Alona mba mi kam sariyad’a kam ngola kala 
d’uo zu? 

30Kayam ei wei mam ma dala: Atchugul la sad’a ni manda; ni an ba, mba ni sad’u 
na. Mi de kua ala: An Ma didina mba ni ka sariyad’a yam sum mana. 

31Ni vama mandar ma ngolâ á ndabo Alo ma arina. 

32Wani agi djib’eregi yam bur ma avo’â. Ata yima agi wagi b’od’a hAlonid’ina, agi 
vagi tagi ad’enga kur ndjiget ta ngola ki djop vuna. 

33Bur ma dingâ suma a ngulugiya, a lagi ndaka avok suma mi. Bur ma dingâ agi ni 
suma suma a lazi ndaka hina na ndrozina mi. 

34Kayam agi wagi hohowa suma dangeina. Ata yima suma a hurum ahle 
maginina, agi lagi furîd’a, kayam agi wagi ala agi nga kahle suma djivi suma kal 
tegles suma gak didina. 

35Ar tagi tchuk lus yam vama agi tinigi hurugi kama d’i, kayam wurak mamba nga 
ngola. 

36Kayam ndata, ar agi vagi tagi ad’enga á le minda hAlonid’a, kayam agi vagi 
vama mam hlagi vunam kama. 

37D’igi a de kur mbaktumba hAlonid’a na ala: Yina ar nde, Ma nga mbana nga mi 
mba, nga mi le lilinga d’i. 

38Sa man ma d’ingêrâ mba mi kak karid’a ni yam he gagazid’a. Wani le mi hulong 
bugolo ni, tan mba d’i lan djivid’a kam mbi. 

39Wani ei nga naduk suma a nga hulong bugol á bad’a woina d’i, wani ei naduk 
suma a he gagazid’a suma a nga kur lovot ta sutina. 

Hebre-na 11 

He gagazid’a 

1He gagazid’a ni vama tak kei ala, vama ei tini huri kama mi gagazi. Vama ei wum 
nga ki irei d’uo na mi nga gagazi mi. 

2Ni yam he gagazid’a ba, Alona mi le glangâs ma djivina yam suma kur atchogoi 
d’a kalina. 

3Ni yam he gagazid’a ba, ei wei ala Alona mi landagad’a kahle suma sä akulona ni 
ki zla d’a avunamba. Kayam ndata, ahle suma ei nga wazi ki ireina, Alona mi 
mbud’uzi kahle suma ei nga wazi ki irei d’uo na. 

4Ni yam he gagazid’a ba, Abel mi he vama ngat buzu ma djivina kal ma hi Kain-na. 
Kayam ndata, Alona mi le glangâs ma djivina kam ala ni sama d’ingêrâ. Mi le 
glangâsâ yam he d’a hawa mamba mi. Kayam he gagazi mamba, mi mit pî, a nga 
dum zlam ini. 

5Ni yam he gagazid’a ba, Alona mi hle Enok akulo bei matna. A fum nga d’i, kayam 
Alona mi hlum sä akulo. Avok ka bei mi hlumba, mbaktumba hAlonid’a ti le 
glangâsâ kam ala ni sama lAlona tam djivid’ina. 

6Wani bei he gagazid’a, sana mi ndak á lAlona tam djivid’a d’i. Kayam sama min 
hut go gen Alonina, mbeî mi he gagazid’a ala Alona mi nga, mam mi ma nga mi 
wurak suma a nga halama mi. 

7Ni yam he gagazid’a ba, Noe mi hum zla d’a Alona mi dum yam vama suma a 
wum nga d’uo tua na. Noe mi ge yam kä avok Alona, mi min batod’aá sut suma 

avo hatama. Ni hina ba, mi ka sariya d’a matna yam suma yam andagad’ina. Alona 
mi mbud’um sama d’ingêrâ yam he gagazi mamba. 

8Ni yam he gagazid’a ba, Abraham, ata yima Alona mi yuma, mi ge yam kä, mi i 
yam andaga d’a Alona humzi djonid’a. Mi ar ambas mamba, mi we nga yima mi i 
kuana d’i. 

9Ni yam he gagazid’a ba, mi kak yam andaga d’a Alona mi hlum vunam kata d’igi 
angeina na. Mi kak kur zlub’ud’a. Bugola, Isak azi ki Jakob a kak kur zlub’ud’a mi; 
ni suma zlapa ki sed’em tu yam vun ma hled’a hAlonina. 

10Kayam Abraham mi djup mi azì ma gum ad’um kä ad’enga ngingina. Alona ni 
ma ngam ad’uma, ni ma minima mi. 

11Ni yam he gagazid’a ba, Sara tata fad’enga á ve wirâ ata yima bizat ta vuta kal 
leina, kayam ndat tin hurut ala ma hlat vunama ni ma d’engzengâ. 

12Kayam ndata, ata sama tu ma mi mbut d’igi sama matna na na, andjavam zul 
grona ablaud’a d’igi tchitchiu d’a akulod’a na, d’igi les ma avun alum ma ngol ma 
sana mi ndak á ndumum mbuo na na mi. 

13Azi pet a bo ni kur he gagazid’a. Azi nga bei fahle suma Alona mi hlazi vunam 
kazina, wani azi nga golozi sä woi hina dei ki furîd’a. Azi nga dala azi ni suma tita 
d’igi angoyogeina na kur duniyad’a ka hî. 

14Azi suma a nga de hina na a tak kei ala azi halî ambas mazid’a. 

15Ladjï azi hat huruzi yam andaga mazi d’a azi buzuk kei kura ni, azi fe wa lovota 
á hulong kua. 

16Wani azi nga hat huruzi yam andaga d’a djivi d’a kala, nala, ta akulod’a. Kayam 
ndata, Alona nga mi le zulona kazi ata yima azi nga yum ala Alo mazina na d’i, 
kayam mam min wa azì ma ngolâ kazi da’. 

17Ni yam he gagazid’a ba, Abraham mi he goroma Isak vama ngat buzuna ata 
yima Alona kuguma. Ni Abraham ma Alona mi hlum vunama ba, mi he gorom ma 
tu gid’engâ vama ngat buzuna. 

18Ni mam ma Alona mi dum adjeu ala: Ni kayam andjafâ hi Isa’â hol ba, a mba 
ndumum andjavangû na. 

19Abraham mi djib’er ala Alona mi ndak á tchol sana akulo aduk suma matna. Ni 
kayam ndata ba, mi hulong mi fe Isak d’igi sama tchol akulo aduk suma matnina 
na. 

20Ni yam he gagazid’a ba, Isak mi b’e vunam yam Jakob azi ki Esau, ni vama 
ngad’a yam va mazi ma nga mi mbana. 

21Ni yam he gagazid’a ba, ata yima Jakob ar go á matnina, mi b’e vunam yam Josef 
grom suma mbàna, mi deng tam yam totogo mamba, mi kud’or Alona mi. 

22Ni yam he gagazid’a ba, ata yima Josef ar go á matnina, mi de zla d’a yam 
buzuka hi Israel-lâ woi kur Ezipte-d’a, mi hazi vuna yam asogom mi. 

23Ni yam he gagazid’a ba, ata yima a vut Moise-sâ, abum azi kasum a ngeyem tilâ 
hindi, kayam azi a wum mam mi gor ma djifâ, a le nga mandara vun ma hed’a 
hamulîna d’uo mi. 

24Ni yam he gagazid’a ba, ata yima Moise mi djeng sana, mi min ala a yum ala 
Gorâ hi Faron gorombina d’i. 

25Kayam mam min fe ndaka ki suma hAlonina kal mam fe djivid’a kur tchod’a ata 
yima ndjö wana. 

26Mi djib’er ala mi fe ndaka yam Christ ni vama ndjondjoîna kal ndjondjoî d’a 
Ezipte-d’a, kayam mi tin iram yam wurak ka sä avoromba. 

27Ni yam he gagazid’a ba, Moise mi ar Ezipte, mi le mandara ayîna hamulîna d’i. 
Mi ve tam ad’enga d’igi mam we Alo ma bei wum ki irina na. 

28Ni yam he gagazid’a ba, mi le Pa’â, mi he vuna á yam buzuna avun azina, kayam 
malaika ma tchi suma mi tchi gro suma a vud’uzi avo’â hi Israel-lîna woi d’i. 

29Ni yam he gagazid’a ba, Israel-lâ a djak alum ma ngol ma Tchereuna d’igi yima 
sod’a na. Wani ata yima Ezipte-na a kuk á led’a hina na, mbina mi hlubuzi kä. 

30Ni yam he gagazid’a ba, gulumun ma Jeriko-na mi dris kä ata yima Israel-lâ a 
nguyum burâ kid’iziya na. 

31Ni yam he gagazid’a ba, Rahap atcha d’a gaulangâ ti mit nga zlapa ki suma bei 
hum vun Alona d’i, kayam ti ve suma d’u yina atat ki djivid’a. 

32An dok de ni zla me d’ei ge? Yina kid’agan á väd’u zlad’a hi Jedeyon azi ki Barak 
ki Samson ki Jepte ki David ki Samuel ki suma djok vun Alonid’a. 

33Ni yam he gagazid’a ba, azi kus yam andagad’a teteng, azi le sun nda d’ingêra, 
azi fe vama Alona mi hlazi vunam kama. Azi duk vun azlona, 

34azi tchi sin aku d’a bibiliud’a woyo, azi sut tazi abo mbigeu d’a fiyaka. Azi ni 
suma amangeîna, wani a mbut ad’enga. Azi fad’enga kur ayî ma durâ, azi kus yam 
b’ranga hi suma dingîd’a. 

35Ni yam he gagazid’a ba, arop suma sum mazina a bona, Alona mi tcholozizi 
akulo aduk suma matna karid’a. A tchi suma dingâ ni ki djop vuna, kayam azi min 
prut tazi d’i, kayam azi min á fe lovota á tchol akulo aduk suma matna ki tchol la 
djivi d’a kala. 

36A las suma dingâ ki sanda, a to suma dingâ ki blafâ, suma dingâ a djinizi ki 
kindjingâ, a tchuguzi dangeina mi. 

37A dur suma dingâ kahinad’a, a kuguziya, a ngad’azi ki sï ma kaweina aduk 
mbàmbà, a tchazi ki mbigeu d’a fiyaka, a tchuguzi bak tumiyôna ki bak b’ogeina 



2039 

 

 
Bible azumeina 

© 1999, Alliance Biblique du Tchad 

 

 

 

ataziya, a nga tchazi irazi tata, a mbud’uzi suma talala, a djobozi vunaziya, a lazi 
tchod’a heî mi. 

38Duniyad’a ndak nga yam sum ndazi suma a nga tcha tata hur fulâ, yam 
ahuniyôna, angra ahuniyôna, kä kur zula mi na d’i. 

39Azi sum ndazina pet, Alona mi le glangâs ma djivina yam he gagazi mazid’a. 
Hina pî, azi fe nga vama Alona mi hlazi vunam kama biya d’i. 

40Kayam Alona mi min nga vama djivi ma kalâ keya, bei ei ba ni, azi ndak á ndak 
memet ti. 

Hebre-na 12 

Alona nAbuya 

1Kayam ei suma suma glangâsâ ablaud’a nguyina, ar ei fogei ahle suma d’eleina ki 
tcho d’a nga ngapa ateid’a pet teyo. Ei vei tei ad’enga kur ringâ á vei vama Alona 
mi tinim sä avoreina. 

2Ei tini irei yam Jesus ma nad’u tinda hi he gagazi meid’a ma nga mi ndagat 
memetna. Ni ma ve tam kur ndaka ata agu ma b’alina, ni ma mi gol zulona ni va 
d’uo yam furî d’a sä avorombina. Ki tchetchemba, mi kak sä akulo ata bik ka 
ndjufa hi zlam mba amula hAlonid’a. 

3Agi djib’eregi yam mam ma ve tam ad’enga abo suma tcho suma a kak djangûna 
ki sed’ema. Ar agi kawagi d’i, ar tagi tchuk lus suo mi. 

4Kayam dur magi ma ki tchod’ina, agi ndjigid’egi nga gak matna d’uo tua. 

5Agi maragi yam zla d’a giget ta Alona gigid’egi d’igi groma na d’a zu? Mbaktumba 
ti dala: Gorona, ang gol gat ta Ma didina nga mi gad’anga d’igi vama hawana na 
d’i, ata yima nga mi ngobongâ, ar tang tchuk lus suo mi. 

6Kayam Ma didina nga mi gat sama mam le kama, nga mi to sama lara ge ma mam 
hurum vum d’igi goroma na na kazlingâta. 

7Agi vagi tagi ad’enga kur gat ta a nga gad’agi d’igi sana nga mi gat goroma na d’a, 
kayam gat ndata nga d’i tak kei ala Alona nga mi gad’agi d’igi groma na. Ni gor ma 
lara ba, abum nga mi gad’am mbuo ge? 

8Wani le Alona mi gad’agi nga d’igi groma na d’uo ni, agi ni gro suma a vud’uzi 
akulo hawa ya’â, nga ni grom suma vuta d’i. 

9Ei djib’erei yam abuyoi suma kur duniyad’a ka hina: Azi nga gad’eya, ei nga gei 
yei kä avorozi mi. Ei ndak á gei yei kä avok Abui ma sä kur akulod’ina á kagei 
karid’a kal luo zu? 

10Abuyoi suma kur duniyad’a ka hina, a nga gad’ei ndjö yam vama ndak djivid’a 
irazina. Wani Alona nga mi gad’ei ni yam djivi meid’a, kayam ei kagei suma bei 
tchod’a d’igi mam na. 

11Ata yima a nga gad’eina, ei golei ni d’igi a lei ni tchod’a na, wani bugola, gat 
ndata nga d’i mba ki b’leng nga halasa ki tit ta d’ingêra yam suma a ve tazi 
kurutna. 

Tchenda ki ge humba 

12Kayam ndata, ar agi yogi abogi ma kauna akulo, agi siragi guguvagi ma 
amangeîna mi. 

13Agi tid’igi kur lovot ta djivi d’a d’ingêra, kayam asegi ma dileîd’a mi hulongeî d’i, 
wani mi sira ni sira. 

14Agi b’ad’agi tagi á kagagi ki b’leng nga halasa ki suma pet ki tit ta d’ingêra. Bei 
tit ta d’ingêra ba ni, sa mi ndak á we Salad’a d’i. 

15Agi gologi tagi djiviya, sa mi kid’ak kei ata sumad’a hAlonid’a d’i. Ar sa mi tchol 
adigagi d’igi agu ma aglarâ na á djok suma ablaud’a ki tcho mamba d’i. 

16Agi gologi tagi djiviya, ar sama mizeuna d’oze sama bei le mandara Alonina kak 
adigagi d’igi Esau ma gus ngol mamba woi ki te ma ngiyeûnina na d’i. 

17Agi wagi ala bugola, mam halat ki simina ala abum mi b’e vunam kamu pî, abum 
mi min ndi, kayam Esau mi fe nga lovota á mbut hurum mbi. 

18Agi mbagi nga ni go kahinad’a d’igi Israel-lâ na d’i. Nahina d’a Sinai d’a suma a 
ndak á dot ta nga d’i ngal akud’a bibiliud’a, ni yima wurana ki nduvun nda i’îlika 
ki babar ma ndundulâ 

19ki tchina hadifina ki del la nga d’i de zlad’id’a mi. Ata yima Israel-lâ a hum del 
ndatina, a tchen Alona ala mi dazi zlad’a bugol luo d’a, 

20kayam azi ndak á ve vun ma he ma ala: Le d’uwarâ mi do ahina ndata ni, agi 
mba tchum mbei kahinad’a na d’i. 

21Azi le mandara ngola abo vama azi wuma, gak Moise pî mi dala: An nga ni le 
mandarâ, ni zlak mi. 

22Wani agi mbagi go ata ahina d’a Siyon-nda, nazina hAlo ma arina, ni Jerusalem 
mba akulod’a, ni yima malaika suma bubupma a nga kuana. 

23Agi mbagi go ki Tok ka furîd’a hAlona grom suma a vut avok suma simiyêzi sä 
b’ira akulona. Agi mbagi go gen Alo ma ka sariyad’a yam suma petna ki muzu’â hi 
suma d’ingêr suma a bo suma Alona mi mbud’uzi ndak memetna. 

24Agi mbagi go gen Jesus ma aduk suma kAlona yam vun ma djin ma awilina ki 
buzuwam ma yama a nga dum zlam djivid’a kal buzuna hi Abel-lîna. 

25Agi gologi tagi djiviya, ar agi noyôgi mam ma nga mi dagi zlad’ina d’i. Kayam le 
suma a noî mam ma nga mi gigid’ezi yam andagad’a ka hina a prut nga woi d’uo, 
le ei nga humî gigeta hi mam Ma akulona d’uo mi ni, ei mba prud’i woi ni nana 
ge? 

26Ni ma delem mbi giget andagad’a kur bur mámina, wani ki tchetchemba, mi hle 
vunam ala: Ar kua yan tu, an mba ni giget nandagad’a hol li, wani akulod’a mi. 

27Zla d’a ala: Ar kua yan tu d’a, ti tagei nala ahle suma a lazina a mba giged’a, a 
mba kal leyo, kayam vama bei gigeta ba na, mi ar kaka. 

28Kayam ndata, ei suma kalei kur leu d’a bei gigeta na d’a, ar ei lei mersi mAlona 
kayam ndata. Ar ei kud’orei Alona ki kud’or ra lum tam djivid’id’a ki mandarâ ki 
zlaka, 

29kayam Alo meina naku d’a nga d’i ngal ahlena woid’a. 

Hebre-na 13 

Ni nana ba, sana mi lAlona tam djivid’a ge? 

1Ar agi lagi yam tagi teteu d’igi b’oziyo tagi na. 

2Ar agi maragi yam akoi ma led’a d’i. Ata le d’a hina d’a, suma dingâ a ve 
malaikana atazi bei a wazi ala a ni malaikana ba. 

3Agi djib’eregi yam suma a nga kur dangeinina, d’igi agi nga ni ki sed’ezi kur 
dangeina na mi. Agi djib’eregi yam suma suma a nga djobozi vunazina d’igi agi 
nga ni ki sed’ezi kur djop vuna na mi. 

4Ar tela ti ka’î vama hud’a avok suma pet. Ar atchad’a ki ndjuvut a ka’î suma 
d’engzengâ aduk taziya, kayam Alona mba mi ka sariyad’a yam suma e’eûd’a ki 
suma mizeuna. 

5Ar d’od’oka hi beged’id’a kal kagi d’i. Ar agi kagagi tchugot ki vama nga abogina, 
kayam Alona mi dala: An mba ni arang vang ngi, an mba ni arang ngei d’uo mi. 

6Kayam ndata, ei ndak á dei bei mandarâ ba ala: Ma didina ni ma nga ndjununa; 
an nga ni ring mandar ri. Sana mi lan ni me ge? 

7Agi djib’eregi yam suma nglo suma avorogi adjeu suma a tchagi wal zlad’a 
hAlonid’ina. Agi djib’eregi yam tit mazid’a ki mat mazina, ar agi hlagi balum asezi 
yam he gagazi mazid’a. 

8Jesus Christ ni ma bei mbuta ba na, ni ma kama, ini gak didina mi. 

9Ar hat ta ding nga tetenga vid’igi woi d’i. Djivid’a ei sirei ni sira kur sumad’a 
hAlonid’a, wani nga ni yam te ma teteng ma ndak á le va ki suma a tin huruzi 
kama d’uo na d’i. 

10Ei nga ki yima ngal ahle suma ngat buzuna ma suma ngat buzu suma a nga le 
sunda kur zlub’ud’ina a ndak á te kua d’uo na. 

11Kayam ahle suma ma ngol ma ngat buzuna nga mi mba ki buzuwazi ata yima 
Alona mi tinit iram vam ma kal teglesâ á pat tchod’a hi suma woina, a ngalazi 
hliwizi ni woi bugol azina. 

12Kayam ndata, Jesus mi fe ndaka woi bugol azina á mbus suma woi yed’et ki 
buzuwamu. 

13Kayam ndata, ei i gevem bugol azina, ei vei tei kur lasa d’igi mam na mi. 

14Kayam ei nga kazì ma ngol ma didina ka hî d’i, wani ei halei nazì ma ngol ma 
nga mi mbana. 

15Kayam ndata, ei lei mersi mAlona teteu d’igi vama ngat buzuna na ki simiyê 
Jesus, nala, ni gile d’a ei nga gilem simiyêm ki vuneid’a. 

16Agi maragi á le djivid’a mi suma á ndjunugi tagi d’uo mi, kayam vama ngat buzu 
ma hina na ni vama lAlona tam djivid’ina. 

17Agi gagi yagi kä avok suma avorogina, ar agi humuzi zla mazid’a mi, kayam azi 
ni suma a nga ngomogi muzugagina. Ni suma a mba i ki zla magid’a avok Alonina. 
Agi ndjunuzi a lat ni ki furîd’a, bei yor tad’a, kayam yor tam mazid’a mba le 
djivid’a ki sed’egi d’i. 

18Agi tchenegi kamiya, kayam ami wami tetet, djib’er mami d’a kurumid’a ni 
djivid’a. Ami min á lami ahlena pet ata yaziya. 

19An nga ni tchenegi ngola, ar agi lagi hina, kayam Alona mi malan lovota á iza 
hatagi atogo zak. 

Tchenda 

20Alo ma b’leng nga halasa mi tchol Saleina Jesus ma ngol ma pol tumiyôna akulo 
aduk suma matna ni yam buzuna hi vun ma djin ma didina. 

21Ar Alona mi mbud’ugi suma ndak memetna yam sun nda djivi d’a lara ge pet á 
le min mamba. Ni ma nga mi le sun nda djivid’a kuri yam Jesus Christ á lum tam 
djivid’ina. Ni Jesus Christ ma ei suburum gak didina. Amin! 

Zla d’a dabid’a ki dep pa ged’a 

22Wani b’oziyona, an nga ni tchenegiya, agi humugi zla d’a giget ndata ki ve tad’a, 
kayam zla d’a an b’irigizid’a ti nga fiyak ki. 

23An gagi humagi ala a ge wa wiyeina Timote akulo. Le mi mba ka tchetchemu ni, 
ami mba zlabami ki sed’em á iza hatagi á d’ugiya. 

24Agi gagi suma avorogina depa pet zlapa ki suma hAlonina pet mi. B’oziyoi suma 
Itali-na a gagi depa mi. 

25Ar Alona mi vagi sumad’a pet. 

Jacques 

Jacques 1 

Dep pa ged’a 

1Ni an Jacques, azongâ hAlonina, ma hi Salad’a Jesus Christ-sâ mi. An nga ni gagi 
agi andjaf suma hAlona suma dogo yam mbà suma a b’rau woi kur duniyad’a 
petna depa. 

He gagazid’a ki ned’a 

2B’oziyona, kuk ka lara ge pet ta nga d’i kugugid’a, agi golot ni d’igi vama furîd’a 
na, 

3kayam agi wagiya, kuk ka nga d’i kuk he gagazi magid’id’a, nga d’i zud’ugi á ve 
tad’a. 

4Ar ve ta magid’a ti le sun nda djivid’a pet, kayam agi ndagagi memet yam ahlena 
pet, ar va kid’agagi d’uo mi. 

5Wani le sana adigagi mi kid’ak ned’a ni, ar mi tchen Alona. Alona mba mi 
humziya, kayam Alona nga mi he mi suma pet hawa bei ngopa. 

6Wani mbeî mi tchen ni ki he gagazid’a bei gigrita ba, kayam sama le gigritna mi 
hle tamî d’igi abilâ halum ma ngol ma simetna nga mi tcham tata na na. 

7Sama hina na, ar mi djib’er ala mam mba mi fe va abo Salad’a na d’i, 

8kayam mam mi sama hurum mbàmbàna, ni sama djib’er mamba afefetna mi. 

Houd’a ki ndjondjoîd’a 

9Ar wiyei ma houd’a mi subur tam yam hle d’a Alona mi hlum yam akulod’a. 

10Ar wiyei ma ndjondjoîna mi subur tam yam hulong nga Alona mi hulongôm 
yam kä d’a, kayam ahle mam suma ndjondjoîna a mba kal lei d’igi b’od’a 
hasunid’a na. 

11Kayam afata ti deyâ, ayât mi nde kä, asuna mi so woyo, b’o mamba ti yak keyo, 
djif mama mi dap pei mi. Sama ndjondjoîna mba mi wal lei kahle mama ni hina 
mi. 

Hlad’ud’a ki kuk ka tetenga 

12Sama ve tam ad’enga kur kukina, mi le furîd’a ata yima mi ve tam ad’enga kur 
kuk mambina, mba mi fe avaval la bei b’lak ka Salad’a mi hle vunam kat mi suma 
a nga le kamid’a. 

13Ata yima sana mi nga kur kukina, ar mi dala: nAlona ba, mi kugunu d’i, kayam 
tchod’a ndak á kuk Alona d’i. Mam tamba mi ndak á kuk sa d’uo mi. 

14Wani sama lara pî, ata yima d’od’oka hi hliwimba ti kal kama, djib’er mam mba 
tchod’a ti vum ki dauna. 

15Ata yima d’od’ok ka tchod’a ti ve wirîna, ti vut ni tchod’a. Le tchod’a ti djeng wa 
ni, ti vut ni matna. 

16B’oziyon suma an le kagi heîna, agi lobogi tagi d’i. 

17He d’a hawa d’a djivid’a ki he d’a hawa d’a ndak memeta pet a tcholï nakulo abo 
Alo ma le b’od’ina, ni ma bei mbuta ba ma anguzam nga d’i pret tuo mi na. 

18Kur min mamba mi hei arid’a yam zla mam mba gagazid’a, kayam ei mbud’i 
suma avo’â hahle suma mam lazina pet. 

Humba ki sun nda led’a kata 

19B’oziyon suma an le kagi heîna, agi wagi djiviya. Ar nge nge pî mi hum zlad’a 
atogo, wani mi le lilinga á ded’a. Ar mi mbut ayîna atogo zak kuo mi, 

20kayam ayîna hi sanina nga mi le vama d’ingêrâ avok Alona d’i. 

21Kayam ndata, agi aragi ahle suma ndjendjed’a ki sun nda tchod’a pet teyo. Agi 
vagi zla d’a Alona d’a a zaragizi kurugid’a ki lulumad’a, ni d’a ndak á sud’ugid’a. 

22Wani agi lagi sunda yam zlad’a hAlona d’a a dagizid’a, ar agi lobogi tagi á humba 
hawa go d’i. 

23Kayam sama hum zlad’a nga mi le sunda kat tuo na, mi hle tamî d’igi sama gol 
tam kur kotromina na. 

24Ata yima mi gol tama, mi ge tam mi iya. Ata yi máma na wat, mi mara mam mi 
nana ge? 

25Le sama gol gat ta ndak memet ta pad’ei woi kur magombid’a, le nga mi le 
sunda kad’u, le mi ni sama humut nga mi marat tuo wani mi ni sama le sunda 
katna ni, sa máma, Alona mba mi b’e vunam kam kur sun mam mba led’a. 

26Le sama ding djib’er ala mam he gagazid’a yam Alona, wani le nga mi ngom 
sinam mbuo ni, mi lop mi tamu, he gagazi mam mba yam Alonid’a ni hawa. 

27He gagazi d’a irat ta memet ta avok Alona Abuid’a ba wana: Mi i d’u suma 
hokuyod’a ki suma modonod’a kur ndak mazid’a, mi gol tam ped’et ki tchod’a hi 
duniyad’id’a mi. 

Jacques 2 

Agi kagi ir sa d’i 

1B’oziyona, agi suma hagi gagazid’a yam Saleina Jesus Christ ma suburina, agi 
kagi ir sa d’i. 

2Kayam le sama ding mba kur tok magid’a ki ngangam ma lora abom ki baru ma 
djivi ma kal teglesâ atamu, le sama houd’a mba ki baru ma ndjondjorona atam mi, 

3le agi hagi ngola mi ma tchuk baru ma djivi ma kal teglesâ agi dum ala: Ang mbeï 
kak ata yima hud’a, wani agi dagi mi ma houd’a ala: Ang tchol hina djang, d’oze, 
Ang mbeï kak kä asenu ni, 

4agi kagi ni ir tagi d’uo zu? Agi mbud’ugi ni suma ka sariyad’a kur djib’er ra 
tchod’ina. 

5B’oziyon suma an le kagi heîna, agi humugiya. Alona mi man suma hou suma kur 
duniyad’a ka hina á mbud’uzi suma ndjondjoîna yam gagazi d’a hed’a, kayam azi 
kal kur leu d’a mam hle vunam kat mi suma a nga le kama. 

6Wani agi nga gologi ma houd’a is. Ni suma ndjondjoîna ba, a b’at ahlena abogi 
d’uo zu? Ni azi ba, a nga igi avok suma ka sariyad’a d’uo zu? 

7Ni azi ba, a nga ngul simi ma djivi ma Alona mi tinigizina d’uo zu? 

8Gagazi, le agi nga tid’igi yam vun ma hed’a hamulîna memet d’igi vun ma he 
máma mi de na ala: Ang le yam ndrangâ d’igi ang tanga na ni, agi lagi djiviya. 

9Wani le agi nga kagi ir suma ni, agi lagi ni tchod’a. Gata nga d’i kagi sariyad’a 
kagi kayam agi gagi nga yagi kä ad’ut ti. 

10Sama lara pî le mi ngom vun ma hed’a hi gatina pet, wani mi tchila yam ma tuna 
ni, zlad’a nga d’i vum kazi pet. 

11Ni mam tam ma dala: Ang le mizeuna d’uo na ba, mi de kua ala: Ang tchi sa d’i. 
Le ang le nga mizeuna d’i, wani ang le tchi matna ni, ang mbut ni sama tchila yam 
gata. 

12Agi dagi zlad’a, agi lagi d’igi suma a ka sariyad’a ata minda hi gat ta pad’ei 
woid’a na mi. 

13Sama we nga hohowa ndrama d’uo na, fata Alona mi kam sariyad’a kamba, mba 
mi wum hohowom mbuo mi. Wani we hohoud’a ti kus yam sariya d’a kad’a. 

He gagazid’a ki sun nda led’a 

14B’oziyona, le sana mi dala mam he gagazid’a, wani sun mata le nga d’uo ni, djivi 
mata ni me ge? He gagazi ndata ti ndak á sud’um zu? 

15Le wiyeina d’oze wiyeid’a nga mi tit gandilad’a, a nga ki vama te d’uo mi ni, 

16le sana adigagi mi dazi ala: Agi i lafiya! Agi i hologi akud’a! Agi hobogiya! wani 
le agi hazi nga vama ndjunuzina d’uo ni, djivi mata ni me ge? 

17Hina mi, he gagazi d’a bei sunuta ni matna. 

18Wani sama dingâ mba mi dala: Ang nga ki he gagazid’a, wani an nga ki sunda. 
Ata yi máma, an mba ni hulong dum ala: Ang tagan he gagazi mang nga bei 
sunuta, wani sun manda mba d’i tagang he gagazi manda. 

19Ang he gagazid’a ala Alona ni tu nata yad’u. Muzuk ma tchona pî mi he 
gagazid’a hina mi, nga mi zlak ki mandarâ mi. 

20Ang ma lilid’a, ang we nga ala he gagazi d’a bei sunuta ni hawa d’uo zu? 

21Ni kayam sunda ba, abui ngolo Abraham mi mbut sama d’ingêrâ avok Alona 
nata yima mi he goroma Isak vama ngat buzunina d’uo zu? 

22Ang gola! He gagazi mamba ti le sunda ki sun mamba. He gagazi mamba ti ndak 
memet ni yam sun nda mi lata. 

23Hina na ndak vun mbaktumba hAlona d’a ti dala: Abraham mi he gagazid’a yam 
Alona; ni kayam ndata ba, Alona mi ndumum sama d’ingêrâ avoromu, mi yum ala 
Banama. 

24Agi wagi ala sana mi mbut d’ingêr avok Alona ni yam sun nda mi lata, nga ni 
yam he gagazid’a hol li. 

25Ni hina ba, Rahap atcha d’a gaulangâ, ti mbut d’ingêr avok Alona ni yam sun nda 
ti lat ata yima ti ve suma a sunuzina avo hatat ti tinizi kur lovot ta dingid’a mi 
d’uo zu? 

26Le sana nga mi muzuk kuo ni, mi ni matna. Hina mi, he gagazi d’a bei sunuta ni 
matna. 

Jacques 3 

Zla d’a yam sindid’a 

1B’oziyona, ar suma ablaud’a adigagi a min á mbut suma hat suma d’i, kayam agi 
wagiya, ei suma hat suma, a mba kei sariyad’a kei ngola kal suma dingâ. 

2Kayam ei pet nga tchilei yam ahlena ngola. Le sana nga mi tchila yam ahlena kur 
zla mam mba ded’a d’uo ni, sa máma ni sama ndak memetna, mi ndak á ngom 
tam pet memet mi. 

3Wani ei nga tchugi djamad’a avun akulumeina kayam azi humiya, kayam ei vazi 
kä mumud’ok mi. 

4Agi djib’eregi yam batod’a: Ti ni ngola, wani simet ma ngolâ nga mi tanad’u. Hina 
pî, pirau ma gorâ nga mi d’ob’ot ata yima sama djang batod’a mi min i kuana. 

5Hina mi, sinda ni vama gor ma aduk hliu tad’ina, wani nga d’i dahlena ngola. Ar 
agi djib’eregi yam aku d’a ngiyeû d’a nga d’i ngal agu d’a ngola. 

6Sinda ni d’igi akud’a na. Ndat ni duniya d’a tchod’a, ti nga naduk hliu teya, nga d’i 
mbud’um ndjendjed’a pet. Nga d’i ngalei ari meid’a woi pet kaku d’a tcholï 
Jahanamid’a. 

7Andjaf amburei suma abageina pet kazureina kaluweina kahle suma dramba ki 
kulufâ, suma a nga ngomoziya, a ngomozi adjeu mi. 

8Wani sama ndak á ngom sindina nga d’i. Ni tcho d’a ndak á ngopa d’uo d’a, ti nga 
oîd’a ki kuma ma tchi matna. 

9Ni ki ndad’u, ei nga lei mersi mi Salad’a Abuya; ni ki ndad’u, ei nga gei suma 
Alona mi lazi d’igi mam na na vuna. 

10Nata vun ma tu máma ba ei nga lei mersi mAlona, ei nga gei ki suma vuna mi. 
B’oziyona, ar agi lagi ahle ndazina hina d’i. 

11Na ni mbiyo ma adjib’etna ki ma aglarâ a ndak á lau ata yima tuna zu? 

12B’oziyona, na ni tuluma mi ndak á vut olifâ zu? D’oze guguzlud’a ti ndak á vut 
tuluma zu? Hina mi, golong nga azulora ti ndak á lau mbiyo ma adjib’etna d’uo 
mi. 

Ne d’a tcholï akulod’a 

13Sama ne ma wad’u ma adigagina ni nge ge? Ar mi tak sun mam mba djivid’a woi 
ki tit mamba ki ge yam mba kä d’a woi ki ned’a. 

14Wani le yungôr ma tchona ki huneîd’a a nga kurugiya ni, ar agi suburugi tagi 
yam gagazid’a d’i, agi kagi zlad’a kat tuo mi. 

15Ne d’a hina d’a ti tcholï nakulo d’i; ni ned’a hi duniyad’id’a, ni djib’era hi sanid’a, 
ti tcholï nata Diable. 

16Wani ata yima yungôr ma tchona ki huneîd’a a nga kuana, batranga kandjaf 
tcho d’a tetenga a nga kua mi. 

17Sama Alona mi hum ned’ina ni sama yed’etna avogo. Bugola, ni sama halasâ, ni 
sama lulumana, ni sama djivina, ni sama we hohowa sumina, ni sama nga mi le 
sun nda djivid’ina, ni sama bei ka ira, ni sama bei lop ira mi. 

18Suma a nga min b’leng nga halasina, a nga zarî b’leng nga halasa, a mba dut ni 
d’ingêra mi. 

Jacques 4 

Agi lagi banad’a ki duniyad’a d’i 

1Durâ ki huneîd’a suma a nga adigagina a tcholï ni lara ge? A tcholï nata d’od’ok 
magi d’a nga d’i dur ayîna ki hliwigid’a d’uo zu? 

2Agi nga minigi va, wani agi ndak á fum mbi; agi nga tchagi matna, agi nga lagi 
d’od’oka á fe va, wani agi ndak á fum mbi. Agi nga lagi huneîd’a, agi nga durugi 
tagiya, wani agi nga fagi vama agi minima d’i, kayam agi nga tchenegi Alona d’i. 

3Agi nga tchenegiya, agi nga fagi va d’i, kayam agi nga tchenegi ki tchen nda irata 
d’i, kayam agi minim ná ndak vun minda hi hliwigid’a. 

4Agi suma bei d’engzengâ, agi wagi nga d’ala le yam duniyad’a ka’î djangûna 
kAlona d’uo zu? Wani sama min á le banad’a ki duniyad’ina, mi mbut ni sama 
djangûna hAlonina. 

5Ata yima mbaktumba hAlonid’a ti dala: Alona nga mi le yungôra yam muzuk ma 
mi heizi kurina na, agi djib’eregi ala ni hawa zu? 

6Wani nga mi vei suma d’a kala, kayam mbaktumba hAlonid’a ti dala: Alona nga 
mi noî suma a nga le yam mba ad’engina woyo, wani nga mi ve suma lulumana 
sumad’a. 

7Agi gagi yagi kä avok Alona, agi tchologi ad’enga ngingring á noî Diable woyo. 
Hina wani, mba mi ring ngei dei ki sed’egiya. 

8Ar agi hud’ugi go gen Alona, mam mba mi hud’ï gevegi go mi. Agi suma le 
tchod’a, agi mbuzugi abogi woyo. Agi suma lop ira, ar agi mbuzugi hurugi woi 
yed’et. 

9Agi mbud’ugi tagi hohoud’a, agi tchigiya, agi yorogi tagiya, agi mbud’ugi san 
magid’a tchina, ar agi mbud’ugi furî magid’a yor tad’a mi. 

10Agi gagi yagi kä avok Salad’a, mam mba mi hlagi yagi akulo. 

Ang ka sariyad’a yam wiyengâ d’i 

11B’oziyona, ar agi dagi zla d’a tchod’a yam tagi d’i. Le sana mi de zla d’a tchod’a 
yam wiyema d’oze mi ka sariyad’a kamu ni, mi ka’î djangûna ki gata, mi ka ni 
sariyad’a yam gata mi. Le angî sama ka sariyad’a yam gatina ni, angî sama nga mi 
tit yam gatina d’i, wani angî ma ka sariyad’a katna. 

12Alona tu ni ma tin gatina, ni ma ka sariyad’a mi. Mam tu ni ma ndak á sut 
sumina, ni ma b’lak sumina mi. Angî nge ba, ang ka sariyad’a yam ndrangâ ge? 

Ang le yam mba ad’enga d’i 

13Agi suma a nga dagi ala: Ini d’oze avini, ei mba i kur azì ma sa hina, ei mba lei 
bizad’a tu, ei mba mbud’i aboya, ei mba fei beged’a mi na, agi humugiya. 

14Agi wagi nga vama mba ndjivina d’i. Agi ni me ge? Agi suma d’igi amborogei d’a 
ti ge ndjö bugola ti b’rau woid’a na na, agi ni me ko ge? 

15Djivid’a agi dagi nala: Le Salad’a mi mina ni, ei mba kagei karid’a, ei mba lei na, 
d’oze lei na. 

16Wani ki tchetchemba, agi nga suburugi tagiya, agi nga lagi yam mba ad’enga. 
Andjaf subur ta d’a hina d’a ni tchod’a. 

17Wani sama we vama djivina á led’a ko ba mi lum mbuo na, mi le ni tchod’a. 

Jacques 5 

Ge humba mi suma ndjondjoîna 

1Agi suma ndjondjoîna, ki tchetchemba, agi humugiya. Agi tchigi ki yor tad’a yam 
zla d’a hohou d’a nga d’i mba kagid’a. 

2Ndjondjoî magid’a ti b’lak wa, baru magina mi tumus wa mi. 

3Lor magid’a ki bege magi d’a hapa a tchor wa. Tchor ndata mba d’i le glangâs ma 
tchona kagiya, mba d’i ngalagi hliwigi d’igi akud’a na mi. Agi togogi wa ndjondjoî 
magid’a yam bur ma dabid’a. 

4Gola! Agi wuragagi nga beged’a hi suma a le sunda kur asinegina d’i. Wurak mazi 
d’a kagid’a ki tchina hi suma a nga fet awu maginina, mi kal gak mi nde sä hum 
Ma didin ma ad’engêm kal petna. 

5Agi kagagi wa yam andagad’a ka hî ki duzîd’a ki furîd’a kur d’od’oka hi 
hliwigid’a, agi d’orogi wa yam bur ma ngata. 

6Agi kagi wa sariyad’a yam sama d’ingêrâ, agi tchum wa mi. Mam tchol nga 
ad’enga á noyôgi d’i. 

Ve tad’a ki tchenda 

7B’oziyona, agi vagi tagi gak mbad’a hi Salad’id’a. Gola! Ni nana ba, sama zuma 
nga mi djup gak bur ma fet awu ma djivi ma kalâ ki ve tad’a, nga mi djup gak alo 
ma hod’ogeid’a ki ma dabid’a ge. 

8Agi vagi tagi hina mi. Agi sogi tagi ad’enga, kayam mbad’a hi Salad’id’a ti ar wa 
go. 

9B’oziyona, agi guruyôgi tagi tala Alona mi ka sariyad’a kagiya d’a d’i. Kayam Ma 
ka sariyad’a mi nga go avun agre’â. 

10B’oziyona, ar agi djib’eregi yam suma djok vun Alona suma a de zlad’a ki simiyê 
Ma didinina. Ar agi hlagi balum asezi ki ve tad’a ki d’engzenga kur ndaka. 

11Gola! Ei nga yorozi kayam azi ve tazi ad’enga. Agi humugi wa zla ve tad’a hi Job-
pa. Agi wagi vama Ma didina mi le ki sed’em bugolâ, kayam Ma didina ni ma we 
hohowa sumina, ni ma sumad’a mi. 

12B’oziyona, kal pet, ar agi gunugi tagi kakulod’a d’oze kandagad’a d’oze ki vama 
ding ngi. Wani ar agi dagi ni ala Â! ni Â, Hawa! ni Hawa mi, kayam agi kalagi kur 
sariyad’a hAlonid’a d’i. 

13Sa nga adigagi kur ndaka zu? Ar mi tchen Alona. Sama le furîd’a mi nga adigagi 
zu? Ar mi hle sawal la gile Alona. 

14Sama tugud’eid’a mi nga adigagi zu? Ar mi yi nglo suma gol Toka, azi tchen 
Alona kamu, a vom mbulâ kam ki simiyê Salad’a mi. 

15Tchen nda a tchenet ki he gagazid’id’a mba d’i sut sama tugud’ei máma, Salad’a 
mba mi tcholom akulo mi. Le mi le tchod’a ni, Alona mba mi vat hurum mbei 
kamu. 

16Ar agi dagi tcho magid’a woi aduk tagiya, ar agi tchenegi yam tagi mi, kayam agi 
fagi lafiya. Tchenda hi sama d’ingêrid’a ti nga kad’enga á le sunda ngola. 

17Elie ni sana d’igi ei na. Mi tchen Alona ki so tad’a ala alona mi se yam andagad’a 
d’i; alona mi se nga d’uo bizad’a hindi ki tilâ karagaya. 

18Mi tchen Alona kua; alona mi se yam andagad’a, ahlena a deî kua mi. 

19B’oziyona, le sama ding adigagi wal lei ki gagazid’a, le sama ding hulongômïya 
ni, 

20ar agi wagi ala sama hulongî sama tchona woi kur lovot mam mba tchod’ina, mi 
sut ni sa máma woi kur matna. Tcho mam mba ablau ndata, Alona hurum mba 
vat tei kat mi. 

1 Pierre 

1 Pierre 1 

Dep pa ged’a hi Pierre-ra 

1Ni an Pierre ma a sunuma hi Jesus Christ-sâ. An nga ni sun mbaktum mba wanda 
mi agi suma Alona mi managi suma b’rawagi woi kur ambas sa Pong, Galat, 
Kapados, Asi ki d’a kur Bitini-d’ina. 

2Agi ni suma Abui Alona managi yam min mamba avok dei á mbud’ugi sum mama 
yam Muzuk mama á gagi yagi kä avok Jesus Christ ma mi mbuzugi woi yed’et ki 
buzuwama. Ar Salad’a mi vagi sumad’a ki b’leng nga halasa avogovogo. 

Tin hur ma bei dabid’a 

3Ar ei gilei Alona Abu Saleina Jesus Christ yam we hohou mam mba ngola mi hei 
ari d’a awilid’a ata yima mi tchol Jesus Christ akulo aduk suma matnina. Ni Ma ari 
ma ei tini huri kama. 

4Ar ei lei furîd’a yam vama djo ma Alona nga mi ngomom sä akulo yam sum 
mamina. Ni vama djo ma ndak á b’lak keina d’i, ni ma bei ndjendjed’a, ni ma wile 
mamba nga d’i dap puo na, ni ma Alona sä mi ngomom akulo kagina. 

5Ni kayam agi suma Alona nga mi ngomogi kad’eng mamba yam he gagazi 
magid’a, gak bur ma mam mba á sud’ugi woi kur bur ma dabid’ina. 

6Agi lagi furîd’a yam zla ndata hina pî, ki tchetchemba, agi mba yorogi tagi 
kur kuk ka teteng nga mba d’i kugugi ndjöd’a. 

7Hina, kuk ndata mba d’i tak djivid’a hi he gagazi magi d’a guzut kal lor ra b’lak 
kei d’a nga a kugut kakud’id’a woyo. Hina, he gagazi magi d’a guzut kal lorid’a a 
nga kugut hina á wad’eng mata. Hina wani, fata Jesus Christ mba mi nde woid’a, 
Alona mba mi gilegiya, mba mi suburugiya, mba mi hugi mi. 

8Mam ma agi wagizi nga d’uo na pî ba, agi nga lagi kamu. Mam ma agi wagizi nga 
ki iragi ki tchetchemba d’uo pî ba, agi hagi gagazid’a kam mi. Kayam ndata, agi 
nga lagi furî d’a kal tegles sa ngol la sana mi ndak á dat ki vunam mbuo d’a, 

9kayam agi mba fagi dabid’a hi he gagazi magid’id’a, nala, sut magid’a. 

10Ni yam sut ndata ba, suma djok vun Alona a feget fefek. Azi djok vuna woi avok 
yam he d’a hawa d’a Alona mba mi hagizid’a. 

11Muzu’â hi Christ ma nga kuruzina, mi tagazi ndaka hi Christ-sa woi ki subur 
mam mba mba bugola. Kayam ndata, azi so tazi á wad’ud’a yam atchogoid’a hi 
mba mambid’a kahle suma a mba le ata yi mamina mi. 

12Alona mi tak mamsuma djok vuna ala sun nda azi nga lata ni kayam azi tazid’a 
d’i, wani ni yam agiya. Wani ki tchetchemba, agi humugi ahle ndazina nata suma 
a tchagi wal Zla d’a Djivid’a yam ad’enga hi Muzuk ma bei tchod’a ba ma sunumï 
akulona. Malaikana pî a min ngola á wäd’u ahle ndazina mi. 

Yid’a á tit tit ta d’ingêrid’a 

13Kayam ndata, agi vagi tagi ad’enga á le sunda, agi kagagi ki ndjola, agi tinigi 
hurugi pet yam he d’a hawa d’a agi mba fat kur bur ma Jesus Christ mba mi nde 
woina. 

14Agi gagi yagi kä avok Alona, agi tid’igi kur min magid’a d’igi agi tid’igi adjeu kur 
bei wed’id’a na d’i. 

15Wani agi kagagi ni suma yed’etna kur tit magid’a pet, d’igi Alo ma yagina ni Ma 
bei tchod’a ba na na mi. 

16Kayam mbaktumba hAlonid’a ti dala: Agi kagagi ni suma yed’etna, kayam an ni 
Ma bei tchod’a ba na. 

17Kur tchen magid’a agi nga yagi Alona ala Abugiya. Ni mam ma nga mi ka 
sariyad’a yam nge nge pî abo tat tu yam vama mi lumina. Kayam ndata, ata yima 
agi nga kaka ka hî yam andagad’ina, ar agi tagagi tit magid’a ki ge yam magi d’a kä 
kamba woyo. 

18Kayam agi wagi ala a wurak kagi ni ki vama b’lak kei ma d’igi kawei ma hapma 
d’oze lora d’oze sun nda hawa yaka d’igi vama djo ma abuyogi ngolo a hagizina 
na d’i. 

19Wani mi wuragagi woi ni ki buzu ma kal teglesâ hi Christ-sâ. Christ ni d’igi Gor 
timi ma bei tchod’a ma bei ndala atam ba na na. 

20Alona mi manam avok dei bei ad’u tinda hi duniyad’id’a, wani mi tagam mbei 
abu kur atchogoi d’a dabid’a kagiya. 

21Ni yam mamba, agi hagi gagazid’a yam Alo ma tcholom akulo aduk suma matna 
ki suburina. Kayam ndata, he gagazi magid’a ki hur ma tin magina a ka’î yam 
Alona. 

22Agi mbud’ugi wa yed’et, agi gagi yagi kä ad’u zla d’a gagazid’a á lagi yam 
b’oziyogi suma a he gagazid’ina ki o d’a bei lop ira. Kayam ndata, agi lagi yam tagi 
ngola ki hur ma tuna. 

23Kayam a vud’ugi vut ta awilid’a nata abuyoi suma matna nga kal kazina d’i, 
wani ni kandjaf ma bei matna, nala ki zlad’a hAlona d’a ari d’a didinda. 

24D’igi mbaktumba hAlonid’a ti de na ala: Suma pet a ni d’igi asuna na, subur 
mazid’a ti ni d’igi b’od’a hasu ma abageinid’a na mi. Asuna mi so, b’o mamba ti 
yak keyo, 

25wani zlad’a hi Salad’id’a mba d’i kak didin. Ni Zla d’a Djivi d’a a tchagizi walata. 

1 Pierre 2 

Ahina d’a arid’a ki suma a tin irazi vazina 

1Agi aragi ngangata ki zla d’a kad’a ki mbut ira ki yungôra ki zla d’a de d’a asa’ata 
pet teyo. 

2Ar agi had’agi hurugi yam apo ma djivina d’igi gugurei suma vut awilina na, nala, 
yam zlad’a hAlonid’a, kayam agi wulugi akulo kur sut magid’a. 

3Kayam mbaktumba hAlonid’a ti dala: Agi djugugi wa djivid’a hi Salad’id’a. 

4Ar agi hud’ugi gen Salad’a, ahina d’a ari d’a suma min gonga a gat teid’a, wani ni 
d’a guzut kal tegles sa Alona mi manata. 

5Agi mi, agi ni d’igi ahuniyô suma ari suma Alona mi minigi akulo á mbud’ugi 
gong mam mba kud’ora á mbud’ugi adesâ hi suma ngat buzuna suma Alona mi 
tinizi irazi vazi á hahle suma ngat buzuna mAlona kur minda hi Muzu’îd’a á lum 
tam djivid’a yam Jesus Christ-sâ. 

6Alona mi de woi kur mbaktum mamba ala: An nga ni tin ahina d’a djik gonga 
kur Siyon; ni vama man ma kal teglesa. Sama he gagazid’a katna, zulona mba mi 
lum mbi. 

7Yam agi suma hagi gagazid’a, ndat nahina d’a guzut kal teglesa iragiya, wani yam 
suma bei he gagazid’ina, ahina d’a suma djak gonga a gat teid’a, ni d’a mbut ta 
djik gong nga akulod’a. 

8Mbaktumba hAlonid’a ti de kua ala: Mam nahina d’a dap asem suma, Nahina d’a 
ti puguzi kä d’a mi. Azi dap asezi atat kayam azi he nga gagazid’a yam zlad’a 
hAlonid’a d’i. Kayam ndata, Alona mi ngazizi kazi wana. 

9Wani agi nandjaf ma Alona mi manama, agi namulei suma ngat buzuna, agi 
nandjaf ma a tinim iram vama, agi ni suma hAlonina mi. Mi managi kayam agi 
tagagi sun nda djivid’a hAlo ma yagi woi kur nduvunda á igi kur b’o mam mba kal 
papad’ina woyo. 

10Adjeu agi ni suma hAlonina d’i, wani ki tchetchemba, agi ni sum mama. Adjeu 
mi wagi nga hohowogi d’i, wani ki tchetchemba, mi wagi wa hohowogiya. 

Tita hi suma sunda hAlonina 

11Buniyôn suma od’a, an nga ni gigid’egi agi suma akoi suma tita akulo yam 
andagad’ina. Ar agi gologi tagi djivi ki d’od’oka hi hliuna d’a nga d’i dur ayîna ki 
tagid’a. 

12Ar agi tid’igi d’ingêr aduk suma bei wAlona. Le azi nga tchugugi zlad’a kagi d’igi 
agi ni suma tchona na pî, azi mba we sun magi d’a djivid’a. Hina wani, azi mba 
subur Alona kur bur ma mam mba mi mba kuana. 

13Ar agi gagi yagi kä ad’u vun ma hed’a hi sumina yam Salad’a, le namul ma ngol 
ma nga kad’eng nga kal teglesina, 

14d’oze suma te yamba ki mazi suma a sunuzi á gat suma a nga le tchod’ina, á yor 
suma a nga le djivid’ina mi na. 

15Wani ni minda hAlonid’a kayam sun magi d’a le d’a djivid’a ba, agi nga d’elegi 
lilid’a hi suma bei wed’id’a. 

16Agi ni gro vuta, wani agi mbud’ugi gro vut magid’a d’igi baru d’a zlup yam tcho 
d’a agi lata na d’i, wani agi lagi d’igi azungeîna hAlonina na. 

17Agi hugi suma pet, agi lagi yam b’oziyogi suma a he gagazid’ina, agi lagi mandar 
Alona, agi gagi yagi kä avok amul ma ngolâ mi. 

Vama simat ta yam ndaka hi Christ-sa 

18Agi azungeîna, agi gagi yagi kä avok suliyogina ki hud’a, ni mi suma djivina ki 
suma halasâ hol li, wani mi suma asa’atna mi. 

19Wani le sana mi ve tam ad’enga kur ndaka kayamba mam ge yam kä avok 
Alonid’a ni, Alona mba mi suburumu. 

20Le agi nga fagi ndaka yam tcho magid’a ba, agi nga vagi tagi kuru ni, djivi mata 
ni me ge? Wani le agi nga fagi ndaka yam djivi d’a agi lata agi nga vagi tagi kurut 
mi ni, ni vama djivina avok Alona. 

21Ni kayam ndata ba, Alona mi yagi kiya, kayam Christ mi fe wa ndaka kagi da’. Mi 
aragi ni vama simata, kayam agi tid’igi balum asemu. 

22Mam le nga tchod’a d’uo, a hum nga zla d’a kad’a avunam mbuo mi. 

23Ata yima a nguluma, mi hulong nga ngula balum mbi. Ata yima mi fe ndakina, 
mi ngop nga sa d’i, wani mi ar zla mamba abo Alo ma ka sariya d’a d’ingêrina. 

24Christ tamba mi zi tcho meid’a kam akulo ata agu ma b’ala, kayam ei boi woi ata 
tchod’a á kagei karid’a á le d’ingêra. Ni yam to d’a a tomba ba, agi fagi ki suta. 

25Kayam adjeu agi ni d’igi tumiyô suma a vit teina na, wani ki tchetchemba, agi 
hulongôgi wa gen Ma pol ma ngomogina. 

1 Pierre 3 

Aropma kandjuviyoziya 

1Agi aropma, agi gagi yagi kä ad’u andjuviyogiya, kayam suma dingâ adigazi suma 
a he nga gagazid’a yam zlad’a hAlonid’a d’uo na, a mba he gagazid’a yam tit 
magid’a bei agi dazi zlad’a, 

2kayam azi mba gol tit magi d’a d’ingêra ki ge d’a agi gagi yagi kä d’a. 

3Ar agi halagi djif ma woi abu pid’a’â á ge yamba ki hed’eu ma ngal wiwili’â d’oze 
baru ma djif ma kalâ d’i. 

4Wani djif magina ni kurugi krovo, ni djif ma bei b’laka, nala, lulumad’a ki 
tchugota; ni vama guzum kal tegles avok Alonina. 

5Hina mi, arop suma yed’et suma adjeu a tin huruzi yam Alonina, djif mazina ba 
wana: A ge yazi kä ad’u andjuviyozi 

6d’igi Sara ti ge yat kä ad’u Abraham ti yum ala Salana na. Le agi nga lagi djivid’a, 
le vama vunadigagi mba d’i tumugi abom nga d’uo ni, agi ni grotna. 

7Hina agi andjuveina, ar agi kagagi kamiyôgina ki hud’a. Agi huzi ni kayambala azi 
nga ad’enga d’igi agi na d’uo d’a hol li, wani kayam Alona mba mi hazi arid’a he 
d’a hawa d’a zlapa ki sed’egi mi. Le agi lagi hina ni, vama mba d’el tchen 
magid’ina nga d’i. 

Ndak ka a fat yam sun nda d’ingêrid’a 

8Zla d’a dabid’a ba wana: Ar agi kagagi ki djib’er ra tud’a ki vun ma tuna, ar agi 
lagi yam tagi d’igi b’oziyo tagi na, agi wagi hohou tagi ki lulumad’a. 

9Agi hulongôgi tchod’a kayam tchod’a d’i, ar agi hulongôgi ngula yam ngula d’uo 
mi. Wani agi b’agi ni vuna kaziya, kayam ata yima Alona yagina, mi hle vunam ala 
mam mba mi b’e vunam kagiya. 

10D’igi mbaktumba hAlonid’a ti de na ala: Sama min kak ki iram bei matna á we 
bur ma djivinina, ar mi d’el sinam á de zla d’a tchod’a, ar mi d’el vunam á lop 
suma mi. 

11Ar mi wal lei ki tchod’a, mi le ni djivid’a. Mi hal b’leng nga halasa, mi tit blogot 
mi. 

12Kayam Ma didina iram nga tinda yam suma d’ingêrâ, nga mi hum tchen mazid’a 
mi. Wani mi nga mi mbut azigam mi suma le tchod’a. 

13Le tagi nga lagi zlezleû á le djivid’a ni, ni nge ba, mba mi lagi tchod’a ge? 

14Wani le agi nga fagi ndaka yam d’ingêra ni, agi lagi furîd’a ngola. Ar agi lagi 
mandarâ abo suma d’i, ar vunadigagi d’i pat tuo mi, 

15wani agi hugi Christ ngola kurugi ala mam mi Salagina. Agi minigi tagi teteu á 
hulongôgi zla d’a ded’a mi suma a nga djobogi yam vama agi tinigi hurugi kama, 

16wani agi dagizi ni ki lulumad’a ki ge yam mba kä d’a. Agi kagagi ki djib’er ra 
djivid’a kurugiya, kayam suma a nga de zla d’a tchod’a kagi yam tit magi d’a 
djivid’a yam Christ-sina, zulona mi laziya. 

17Djivid’a, le agi nga fagi ndaka yam sun nda djivid’a ni, ndata ni minda hAlonid’a, 
kal la agi fagi ndaka yam tchod’id’a. 

18Kayam Christ tamba mi mit kagi yam tu yam tchod’a hi sumid’a, sama d’ingêrâ 
yam suma bei d’ingêra, kayam mi mba ki sed’egi mAlona. Mi mit kur hliuna, wani 
mi mbut arid’a yam ad’enga hi Muzu’â hAlonina. 

19Kur muzuk máma, mi i tchi wala mi muzuk ma teteng ma nga kur dangeinina. 

20Azi ni muzu’â hi suma a hum nga vun Alona adjeu d’uo ata yima mi ve tam tatâ 
kur burâ hi Noe-na kid’a mi nga mi minbatod’ina. Kur bato ndata suma tcha, nala, 
klavandi, a fe suta aduk mbiyo ma kus máma. 

21Mbiyo máma ni vama hle tam ki batem mba sud’ugi ki ka tchetchem wanda. Ni 
d’a pat ndjendjed’a hi hliuna woid’a d’i, wani ni ki tchen nda kuri krovo d’a irata 
ata Alona. Ni batem mba sud’ugi yam tchola hi Jesus Christ-sa akulo aduk suma 
matnid’a. 

22Ni Ma djak sä akulo, mi nga kaka kä ata Alona bigam mba ndjufa, ni ma te yam 
malaikana ki suma te yamba ki suma ad’eng suma sä akulona petna. 

1 Pierre 4 

Christ mi mbut lovota hi sum mamid’a 

1Kayam Christ mi fe ndaka kur hliwimu, ar agi minigi tagi ki djib’er ra tu ndata 
mi, kayam sama ve tam kur ndaka kur hliwima, mi wal lei ki tchod’a. 

2Wani ata yima agi nga kaka yam andagad’a tua na, ar agi lagi minda hi sa magi 
ma adjeunid’a d’i, wani ar agi lagi ni minda hAlonid’a. 

3Kayam atchogoi d’a kala, agi lagi nahle suma suma bei wAlona a minizina. Wani 
ndagagi wa da’, nala, gaulangâ, djib’er ra tchod’a, gurut ki süma, lü ma batranga, 
tche süma kahle suma ndjendje suma tuwal fileinina mi. 

4Ki tchetchemba, suma bei wAlona a nga le atchap kayamba agi nga zlapa ki 
sed’ezi kur sun mazi d’a ndjendje d’a batranga d’uo d’a. Kayam ndata, a nga 
ngulugiya. 

5Wani azi mba hulong zla mazi d’a ded’a mAlo ma nga mi min tam á ka sariyad’a 
yam suma arina ki suma matna mi na. 

6Kayam ndata, a tchi wa wal Zla d’a Djivid’a mi suma matna mi, kayam le a kazi 
sariyad’a kazi d’igi suma kur hliunina na pî, azi mba kak karid’a kur muzugazi 
d’igi Alona na mi. 

Ma d’engzeng ma yam he d’a hawad’a hAlonid’ina 

7Wani ad’u dabid’a hahlenid’a pet mba wa go. Agi kagagi ki djib’er ra irata ki 
ndjola á tchen Alona. 

8Kal ahlena pet, agi lagi yam tagi ki o d’a kal teglesa, kayam od’a nga d’i zlup yam 
tcho d’a ablaud’a. 

9Agi lagi akoina bei gureîd’a. 

10Nge nge pî adigagi mi nga ki he d’a hawad’a hAlonid’a. Kayam ndata, ar agi lagi 
sunda ki sed’et á ndjun suma hiuna d’igi sama d’engzeng ma yam he d’a hawa d’a 
teteng nga Alona mi humzid’a na. 

11Le ná tchi wala, ar mi tchi wala d’igi ded’a hAlonid’a na. Le ná le sunda, ar mi le 
d’igi ad’eng nga Alona mi humzid’a na. Hina, ar agi suburugi Alona kur ahlena pet 
yam Jesus Christ mam ma subura kad’enga ni mamba gak didina. Amin! 

Ndaka hi kretiyênid’a 

12Buniyôn suma od’a, ar agi lagi atchap yam kuk ka ad’eng nga nga d’i kugugid’a 
d’i. Agi gologizi ni d’igi vama atchapma na d’uo mi. 

13Wani le agi nga zlapa ki Christ kur ndak mamba ni, agi lagi furîd’a, kayam fata 
mam mba mi nde woi kur subur mambid’a, agi mba lagi furî d’a ngol la kala. 

14Le suma a nga ngulugi kayam agi ni suma hata hi Christ-sâ ni, agi lagi furîd’a, 
kayam Muzuk ma subura hAlonina mi nga kaka kagiya. 

15Ar sa adigagi mi fe ndaka d’igi sama tchi matna d’oze ma kula d’oze ma le 
tchod’a d’oze ma hak tam aduk zlad’a hi suma dingîd’a na d’i. 

16Wani le sana nga mi fe ndaka kayamba mam mi kretiyêna ni, ar mi le zulona d’i, 
wani mi le ni mersi mAlona ki simiyê Christ. 

17Kayam yina mba wa da á tin ad’u ka sariyad’a yam suma hAlonina. Le a tin 
ad’ud’a ni yam eya ni, dabid’a hi suma a he nga gagazid’a yam Zla d’a Djivid’a 
hAlonid’a d’uo na a mba le ni nana ge? 

18D’igi mbaktumba hAlonid’a ti de na ala: Le nad’enga ki suma d’ingêrâ á fe suta 
ni, suma bei d’ingêra ki suma tchona a mba le ni nana ge? 

19Kayam ndata, suma a fe ndaka yam minda hAlonid’ina, ar a i avogovok kur djivi 
d’a led’a, a he tazi abo Ma d’engzeng ma lahlena petna mi. 

1 Pierre 5 

Agi pologi ades tumiyôna hAlonina 

1Ni kayam ndata, an nga ni giget nglo suma gol Toka suma a nga adigagina, an ni 
ndrazi ma ngolâ mi. An ni ma le glangâsâ yam ndaka hi Christ-sina. An ni 
ndrazina yam subur ra mba ndat teid’a mi. Wana ni vama an tchenezi kama: 

2Agi pologi ades tumiyôna hAlona ma mi hagizi abogina. Agi ngomom ki hur ma 
djivina d’igi Alona mi min na, wani ni kad’enga d’i. Ar agi lagi sun magid’a á fe 
beged’a d’i, wani ni kur min magid’a. 

3Agi halagi á tagi yam suma Alona mi hagizi abogi á ngombina d’i, wani agi 
mbud’ugi ni vama simata hades mamina. 

4Fata Ma ngol ma kal tegles mapol tumiyôna mi nde woid’a, agi mba fagi avaval la 
subura bei wile mata dap pei ba d’a. 

5Hina mi, agi azungeîna, ar agi gagi yagi kä ad’u suma nglona. Agi pet lagi sunda 
aduk tagi ki lulumad’a, kayam mbaktumba hAlonid’a ti dala: Alona nga mi noî 
suma a nga le yam mba ad’engina woyo, wani nga mi ve suma lulumana sumad’a. 

6Kayam ndata, agi gagi yagi kä ad’u abo ma ad’enga hAlonina, kayam mam mba 
mi hlagi yagi akulo ata yima mi ngama. 

7Agi tchugugi ahle suma a hagi djib’erina pet kamu, kayam mam nga mi 
ngomogiya. 

8Ar agi kagagi ki ndjola, agi kagagi iragi sik, kayam Diable magi ma djangûna nga 
mi tit d’igi azlo ma nga mi tchi á hal nge ma mam vum á mutnina na. 

9Agi siragi kur he gagazi magid’a, agi tchologi ngingring á d’elem mi, kayam agi 
wagi ndak ka hina d’a nga d’i le b’oziyogi suma a b’rau woi kur duniyad’a petna 
mi. 

10Wani bugol la agi fagi ndaka ndjö d’a, Alo ma sumad’a pet ma yagi yam subur 
mam mba didinda zlapa tu ki Christ-sâ, mba mi minigi akulo, mba mi hagi 
ad’enga, mba mi siragi ngingring bei gigeta ba mi. 

11Alona mi ka’î Ma te yamba gak didin. Amin! 

Dep pa dabid’a 

12An de mi Silas ala mi b’irigi mbaktum mba gor ra wanda. Ni ma an golom d’igi 
wiyei ma d’engzengâ na na. An nga ni gigid’egiya, an nga ni le glangâsâ yam 
sumad’a hAlonid’a ala ni d’a gagazid’a. Agi tchologi kurut ngingring. 

13Suma tok suma avo Babilon suma Alona manazi d’igi agi na na, a gagi depa. 
Gorona Marik mi gagi depa mi. 

14Gagi tagi depa ki furîd’a. Agi suma hi Christ-sâ, ar b’leng nga halasa kak ki 
sed’egi pet. 

2 Pierre 

2 Pierre 1 

Dep pa ged’a hi Pierre-ra 

1Ni an Simon Pierre, azong ma a sunuma hi Jesus Christ-sâ. An nga ni b’ir 
mbaktum mba wanda mi agi suma a fagi he gagazi d’a guzut kal tegles d’igi ami 
na na, yam d’ingêra hi Jesus Christ Alo mei ma sud’ina. 

2Ar Alona mi vagi sumad’a ki b’leng nga halasa ngola, kayam agi wagi Alona ki 
Saleina Jesus mi. 

Yid’a ki manda hAlonid’a 

3Alona mi had’eng mamba mi Jesus Christ. Christ mi hei ahlena pet suma a 
kid’ageina kayam mi mbud’i suma nda’â á tid’i kur lovot ta gagazid’a hAlonid’a, á 
wei Christ ma mi yï á mbud’i dedege d’igi mam na kur subur mamba ki djivi 
mambina tetet. 

4Kayam ndata, mi hei vun mam ma hle ma ngol ma guzum kal teglesâ, kayam agi 
vagi vama mam hlagi vunam kama, á prud’ugi tagi woi kur d’od’ok ka b’lak ka nga 
d’i te yam duniyad’id’a, á mbud’ugi d’igi mam na mi. 

5Kayam ndata, ar agi b’ad’agi tagi á igi avogovok kur he gagazi magid’a, agi tid’igi 
kur sun nda djivid’a, agi wagi ad’u minda hAlonid’a, 

6agi d’elegi tagi yam d’od’ok ka tchod’a, agi vagi tagi á tit balum asem Alona bei 
tad’a tchuk lus ba, 

7agi mbud’ugi tagi d’igi Christ na, agi lagi yam b’oziyogi suma kur Christ-sâ, agi 
lagi od’a yam suma pet mi. 

8Le agi nga lagi ahle ndazina, le a nga zul adigagi miyu ni, a mba zud’ugi 
avogovogo, agi mba kagagi hawa bei vuta d’i, agi mba wagi Saleina Jesus Christ 
tetet mi. 

9Wani sama mi nga kahle ndazina d’uo na, mam mi sama duka, mi we nahle suma 
gogona hawa, kayam mi mar yam mbus sa Alona mi mbuzum mbei yed’et kur 
tcho mam mba adjeud’a. 

10Kayam ndata, b’oziyona, ar agi b’ad’agi tagi á tchologi ngingring yam yi d’a 
Alona mi yagid’a ki man nda mi managid’a mi. Le agi nga lagi ahle ndazina ni, agi 
mba aragi he gagazi magid’a woi d’i. 

11Hina wani, Alona mba mi malagi lovota hotot á kalagi kur leu d’a didinda hi 
Salei ma suta Jesus Christ-sa. 

12Kayam ndata, an min gagi humagi yam ahle ndazina teteu, an wala agi wagiziya, 
wani an min ala agi siragi ngingring kur gagazi d’a agi hata mi. 

13An djib’er ala ni vama djivina á zlid’igi á gagi humagi teteu kid’a an nga ki iran 
tua d’a. 

14Kayam an wala bur ma an wal ki hliwin ma matnina mi ar go d’igi Saleina Jesus 
Christ mi tagan wa na. 

15Wani an nga ni b’at tan teteu á gagi humagiya, kayam le an mit pî, agi mba 
djib’eregi yam ahle ndazina bugolo. 

Suma a we subura hi Christ-sina 

16Kayam ami tid’imi nga ni bugol djudjunda hi suma d’a nga gat kur lem 
mazid’ina ata yima ami tagagi ad’enga ki mbad’a hi Saleina Jesus Christ-sina d’i. 
Wani ami ni suma glangâs suma a wami subur mamba ki iramina. 

17Kayam Abum Alona mi hum mi suburum ata yima dela ti tcholï ata subur ra 
ngol la kal papad’a ala: Wana ni Goron ma an hurun vum heîna, ni ma tan ndi lan 
djivid’a heî kama na. 

18Kid’a ami nga ki sed’em yam ahinad’a hAlonid’id’a, ami humumi del la tcholï 
akulo ndata. 

19Kayam ndata, ei tini huri memet yam zla d’a suma djok vun Alona a dat teid’a. 
Djivid’a agi vagizi kurugi d’igi lalam mba nga d’i b’o kur yima nduvundid’a na gak 
yina fo, ar avevel ma fo yina mi b’o kurugiya. 

20Avok ahlena pet, agi wagi djiviya, zla d’a suma djok vun Alona a b’irit kur 
mbaktumba hAlonid’a, ti tchol nga nata djib’er mazid’a d’i. 

21Kayam zla d’asuma djok vun Alona a data ti mba nga nata minda hi sa d’i, wani 
ni Muzuk ma bei tchod’a ba na ba, mi zud’uzi ni mam á de zla d’a tcholï ata 
Alonid’a woyo. 

2 Pierre 2 

Suma hat suma ka zlad’a 

1Wani adjeu suma djok vun suma ka zlad’a a nga aduk suma. Hina mi, suma hat 
suma ka zlad’a a mba kal adigagi ki ngeid’a ki hat ta nga ata yat tuo d’a. Azi mba 
tin vunazi yam Salazi ma sud’uzina, a mba mba ki b’laka kazi atogo zak. 

2Suma ablaud’a a mba i ad’uzi kur sun mazi d’a mizeuna. Kayam sun mazi d’a 
led’a, suma a mba ngul lovot ta gagazid’a kaziya. 

3Yam d’od’ok mazi d’a fe beged’a, a mba mbut abozi ki sed’egi ki zla d’a lop ir 
mazid’a. Wani Ma kazi sariyad’a kazina mi min tam avok dei kaziya, Ma 
b’lagazina nga mi bur sen nduo mi. 

4Kayam Alona mi ar nga malaika suma a le tchod’ina hawa d’i, wani mi tchuguzi 
nga kä kur gring ma nduvun ma i’îli’â á ngomozi gak bur ma ka sariyad’a. 

5Alona mi ar nga duniya d’a adjeud’a hawa d’i, wani mi sut niNoe ma tchi wal la 
d’ingêrîna ki suma kid’iziyana hol ata yima mi kus mbina yam suma tcho suma 
kur duniya ndatina. 

6Alona mi ka sariyad’a yam azì ma Sodom-ma ki ma Gomor-râ, mi ngalam mbei 
kakud’a, kayam mi arî vama simata mi suma a min le tchod’ina. 

7Wani mi pat Lot ma d’ingêr ma hurum b’lak yam gaulangâ hi suma tchonina 
woyo. 

8Kayam sama d’ingêr ma nga kaka adigazi máma, hurum nga mi b’lak burâ ki 
burâ ata yima nga mi we nga mi hum sun mazi d’a tcho d’a nga ata yat tuo d’ina. 

9Kayam Salad’a mi we lovota á pat suma a nga tit blogoma woi kur kuka, á ngom 
suma tchona gak bur ma ka sariyad’a mi. 

10Kal pet mba mi ka sariyad’a yam suma a nga tit bugol djib’er ra ndjendjed’a hi 
sa mazi ma adjeuna suma a nga gol ad’enga hAlonid’a isâ. Ni suma a hat hat ta 
tcho d’a an dagi katina, ni suma bei le mandarâ, ni suma tum didi’â. Azi nga ge 
yazi kä avok ahle suma ari suma subur suma akulona d’i, wani a nga nguluziya. 

11Wani malaika suma a kal suma hat suma ka zla ndazina kad’enga ki 
gangârangina pî, a tchuguzi nga zla d’a tcho d’a ngula kazi avok Salad’a d’i. 

12Wani sum ndazina a nga tit kur djib’er mazid’a d’igi ahle suma abagei suma a 
vud’uzi á vazi á tchid’ina na. Azi nga ngul vama azi wum nga ad’um mbuo na, azi 
mba ba woi d’igi ahle suma abageina na mi. 

13Wani Alona mba mi wuragazi ki ndak ka azi lat mi suma hiunid’a. A nga le 
furîd’a kur djib’er mazi d’a tchod’a falei d’ad’ar ata yima azi nga te te magina ki 
furîd’a ki lop ir mazid’ina. Azi ni vama zulona ki vama dap asema mi. 

14Irazi nga tinda yam aropma teteu á le mizeuna ki sed’eziya. Azi ndak á ar 
tchod’a d’i. Azi nga ve suma amangeîna ki dauna. Djib’er mazid’a nga zud’uzi á le 
d’od’ok ka fe beged’a. Azi ni suma Alona mi gazi vunina. 

15Azi ar lovot ta d’ingêra woyo, a vit tei á tit bugol BalämBeyor gorom ma hurum 
min beged’a yam sun mam mba tchod’ina. 

16Wani Alona mi ngop ma djok vun máma yam bei hum vun mama; koro ma bei 
de vuna, mi dum zlad’a ki dela hi sanid’a á d’el sun mam mba lilid’a. 

17Azi ni golongeî suma bei lau mbina, azi ni d’igi d’ugul la babarâ nga mi tchat 
tatad’a na. Alona nga mi ngom zul la nduvun nda yiyika kaziya. 

18Azi nga de zla d’a subur tad’a ki zla d’a de d’a hawa yaka, azi nga tit kur 
d’od’oka á le mizeuna hi hliu tad’a á ve suma a ar go á prut tei aduk suma a nga tit 
kur batrangina ki dauna. 

19Azi hlazi vuna á mbud’uzi gro vuta, wani azi tazid’a ni magumeina hahle suma 
izi kur b’lakina. Kayam vama kal yam sanina nga mi mbud’um magom mama. 

20Le azi prut tei kur tcho d’a d’od’oka hi duniyad’id’a kayam azi we Salei ma suta 
Jesus Christ, le a hulong kur tcho ndata ti kal kaziya ni, tchi mazi d’a bugola mba 
d’i kal la avoka. 

21Ladjï azi we lovot ta d’ingêr ndata d’uo ni, hotei kal la azi we vun ma he ma djivi 
ma Alona mi hazizina we ba, azi wal lei ki sed’emba. 

22D’ogol zla d’a de d’a a dat kazi ala: Adina mi hulong ata vin ma mam vinim 
mbeina; kozong nga a mbuzut teid’a, ti hulong aduk dorbopma d’a ni gagazi. 

2 Pierre 3 

Vun ma hled’a yam mbad’a hi Saleinid’a 

1Buniyôn suma od’a, wana ni mbaktum mba mbà d’a an b’irigizid’a. Kurut djak an 
zlid’igi akulo kur djib’er magi d’a djivid’a á gagi humagi yam hat ta an 
had’agizid’a. 

2An min agi djib’eregi yam zla d’a suma djok vun Alona suma mi tinizi irazi 
vazina a dat adjeud’a ki vun ma hed’a hi Salei ma sut ma magi suma a sunuzina a 
had’agizina. 

3Ar agi wagi woi avok tua, kur bur ma danana suma las suma a mba mba á las 
suma, a mba tit kur d’od’oka hi hliu tazid’a kur min mazid’a. 

4Azi mba dala: Mi hle vunam ala mam mba mba d’uo zu? Mi nga ni lara ge? 
Kayam kad’u tinda hi simiyeî suma a bona ei deid’a, ahlena pet a nga nata yazi 
d’igi a lazï adjeu dei na. 

5Kur min mazid’a azi mar yam ahle ndazina tala adjeu dei Alona lakulod’a 
kandagad’a ni ki zla d’a de d’a avunamba d’a. Andagad’a ti nde naduk mbina, mi 
minit ni ki mbina mi. 

6Hina mi, Alona mi b’lak duniya d’a adjeud’a woi ni ki mbiyo ma kus ma ngolâ mi. 

7Wani akulod’a kandaga d’a tchetchemba a nga ngomozi ki zlad’a hAlonid’a tu 
ndata á b’lagazi woi kakud’a kur bur ma a mba ka sariyad’a yam suma tchona á 
b’lagazi woina. 

8Wani buniyôn suma od’a, agi maragi yam zla d’a tu d’a wanda d’i: Bur tu ir 
Salad’a ni d’igi bizad’a dubu na, biza d’a dubud’a ni d’igi burâ tu na mi. 

9Salad’a nga mi le lilinga á le vama mam hle vunam kama d’igi suma dingâ a 
djib’er na d’i. Wani mi ve tamî kagiya, kayam mi min ala sa tu mi ba woi d’i, wani 
mi min ala suma pet a mbut huruzi yam tcho mazid’a. 

10Wani burâ hi Salad’ina mba mi mba ni d’igi sama kula na. Kur bur máma 
akulod’a mba d’i kal lei ki siwel la ngola, ahle suma akulona pet akud’a mba d’i 
b’lagazi woyo. Andagad’a kahle suma kurutna pet a mba ngal lei mi. 

11Le ahle ndazina pet a mba b’lak kei hina ni, djivid’a agi tid’igi ni tit ta irata á le 
mandara Alona. 

12Ar agi djubugi bur ma mbad’a hAlonina, agi b’ad’agi tagi á zut mbad’a hi bur 
mámid’a mi. Ni bur ma akulod’a mba d’i vakud’a, mba d’i b’lak keina, ahle suma 
akulona pet a mba lau woi abo aku d’a ngala. 

13Wani Alona mi hle vunam yam akulo d’a awilid’a kandaga d’a awilid’a ni yima 
d’ingêra mba d’i kak kuana. Wana ni vama ei nga djubizina. 

14Kayam ndata, buniyôn suma od’a, kur djup pa agi nga djubugi bur mámid’a, agi 
b’ad’agi tagi á kagagi suma yed’etna bei zlad’a kagi ba avok Alona, á kagagi ki 
sed’em kur b’leng nga halasa mi. 

15Agi djib’eregi ala ve tad’a hi Saleinid’a ni sut magid’a d’igi wiyei ma od’a Paul mi 
b’irigizi kur ne d’a Alona mi humzid’a na. 

16Ahle suma mi b’irizi kur mbaktumba yam ahle ndazina petna, kur mbaktum 
mamba, ahle suma ding suma ad’enga heî á wazi ad’uzina a nga. Suma bei wed’a 
suma ad’engêzi ndak kuo na, a nga gun zla ndata d’igi a nga gun zla d’a ding nga a 
b’irit kur mbaktumba hAlonid’a na mi. Azi le hina á b’lak azi tazid’a woyo. 

17Wani agi buniyôn suma od’a, ki tchetchemba, agi wagi ahle ndazina da’. Agi 
gologi tagi djiviya, ar suma tchona á vid’igi woi kur tchila mazid’a kur tchol magi 
d’a ngingringa d’i. 

18Wani agi wulugi akulo kur sumad’a ki wed’a hi Salei ma suta Jesus Christ-sa. Ar 
ei suburizi ki tchetchemba gak didin. Amin! 

1 Jean 

1 Jean 1 

Zla d’a Arid’a 

1Ami nga b’irigi yam Zla d’a Ari d’a nga avok ahle suma lazina peta. Ami humud’u, 
ami wamizi ki iramiya, ami golod’u, ami dot kabomi mi. 

2Ata yima Ari ndata ti nde woina, ami wamiziya. Kayam ndata, ami nga dagiya, 
ami nga lagi glangâsâ yam ari d’a didin nda nga zlapa kAbui adjeu dei d’a nde tat 
tei iramid’a. 

3Vama ami wamizina, vama ami humumizina, ami nga lagi glangâsâ kam mi, 
kayam agi lagi darigïd’a ki sed’emiya. Darigï meid’a ni kAbui Alona ki Goroma 
Jesus Christ. 

4Ami nga b’irigi ahle ndazina, kayam furî meid’a ti ndak memet. 

Alona ni b’od’a 

5Wana ni zla d’a ami humumizi avun Jesus Christ sa ami nga dagizi woid’a mi: 
Nala, Alona ni b’od’a, nduvunda nga kurum mbi. 

6Le ei dei ala: Ei nga lei darigïd’a ki sed’emu, wani le ei nga tid’i kur nduvunda tua 
ni, ei kei ni zlad’a, ei nga tid’i yam gagazid’a d’i. 

7Wani le ei nga tid’i kur b’od’a d’igi mam tamba nga mi tit kur b’od’a na ni, ei lei 
darigïd’a aduk teya, buzuna hi Goroma Jesus-na nga mi mbuzi woi yed’et kur tcho 
meid’a pet mi. 

8Le ei dei ala: Ei nga ki tchod’a d’uo ni, ei lobei ni teya, zla d’a gagazid’a nga kuri 
d’i. 

9Wani le ei dei woi yam tcho meid’a avok Alona ni, Alona ni Ma d’engzeng ma 
d’ingêrâ, mba mi vat hurum mbei yam tcho meid’a, mba mi mbuzi woi yed’et kur 
tcho meid’a pet mi. 

10Le ei dei ala: Ei lei nga tchod’a d’uo ni, ei mbut Alona ni ma ka zlad’a, zla mamba 
nga kuri d’uo mi. 

1 Jean 2 

Christ mi mba ná ndjuniya 

1Grona, an nga ni b’irigi ahle suma wana kayam me agi lagi tchod’a d’i. Le sa 
adigagi mi le tchod’a ni, ei nga ki Grangâ gen Abui Alona, nala, Jesus Christ ma 
d’ingêrâ. 

2Ni ma he tam mbei vama ngat buzuna kei kayambala Alona mi vat hurum mbei 
yam tcho meid’a d’a. Nga ni yam tcho meid’a hol li, wani ni yam tchod’a hi suma 
pet mi. 

3Le ei nga gei yei kä ad’u vun ma hed’a hAlonina ni, ei wei ala ei wei Alona. 

4Sama dala: An wumu, wani nga mi ge yam kä ad’u vun ma he mama d’uo na, ni 
sama ka zlad’a, zla d’a gagazid’a ti nga kurum mbi. 

5Wani sama nga mi ge yam kä ad’u zla mambina, ni sama nga mi le yam Alona ki 
o d’a gagazi d’a ndak memetina. Wana ni zla d’a ei wei ala ei nga zlapa tu kAlona. 

6Sama dala mam nga kaka zlapa tu kAlona na, djivid’a mi tit d’igi Jesus tamba na. 

Vun ma he ma awilina 

7Buniyôn suma od’a, an nga ni b’irigi ni vun ma he ma awilina d’i, wani ni vun ma 
he ma adjeu ma agi nga ki sed’em avok deina. Vun ma he ma adjeu máma ni zla 
d’a agi humuta. 

8Wan tua ba, an nga ni b’irigi vun ma he ma awilina. Ni ma gagazi mamba ti nde 
woi ata Christ-sâ, ti nga kurugi mi, kayam nduvunda nga d’i kal leyo, b’o d’a 
gagazid’a ti b’o wa da’. 

9Le sana nga mi dala mam nga mi tit kur b’od’a, wani le nga mi noî wiyema woyo 
ni, mi nga ni kur nduvunda tua. 

10Sama nga mi le yam wiyemina, mi nga ni kaka kur b’od’a, vama puk wiyema kur 
tchod’ina mi nga atam mbi. 

11Wani sama nga mi noî wiyema woina, mi nga ni kur nduvunda, nga mi tit ni kur 
nduvunda mi. Mam nga mi we yima mi i kuana d’i, kayam nduvunda ti dugum 
iram mbeyo. 

12Grona, an nga ni b’irigi kayam Alona mi vat hurum mbei yam tcho magid’a yam 
simiyê Christ da’. 

13Abuyonu, an nga ni b’irigi kayam agi wagi wa mam ma nga ei avok deina. 
Azungeîna, an nga ni b’irigi kayam agi kuzugi wa yam Ma tchona da’. 

14Gugureina, an nga ni b’irigi kayam agi wagi wa Abui Alona da’. Abuyonu, an nga 
ni b’irigi kayam agi wagi wa mam ma nga ei avok deina. Azungeîna, an nga ni 
b’irigi kayam agi ni suma ad’enga, zlad’a hAlonid’a ti nga kaka kurugiya, agi 
kuzugi wa yam Ma tchona da mi. 

15Ar agi lagi yam duniyad’a d’oze ahle suma kurutna d’i. Le sama nga mi le yam 
duniyad’a ni, nga mi le yam Abui Alona d’i. 

16Kayam ahle suma kur duniyad’ina pet ni djib’er ra tchod’a hi hliu tad’id’a ki 
d’od’oka hi irid’a ki subur ta d’a hawa yaka. Ahle ndazina a tcholï nga nata Abui 
Alona d’i, wani a tcholî kur duniyad’a ka hî. 

17Duniyad’a nga d’i kal lei ki d’od’ok mata pet, wani sama nga mi le minda 
hAlonid’ina mba mi kak didin. 

Ma djangûna hi Christ-sâ 

18Grona, ad’u dabid’a ar go. Agi humugi adjeu ala Ma djangûna hi Christ-sâ nga mi 
mba; ki tchetchemba, suma djangûna hi Christ-sâ ablaud’a a mba wa da’. Ni na ba, 
ei wei ala ad’u dabid’a mba wa go. 

19Gagazi, sum ndazina a nga ni meina d’i. Ni kayam ndata ba, azi wal ki sed’ei 
wana. Ladjï azi nga ni meina ni, azi nga ni kaka ki sed’eya. Wani azi wal wa ki 
sed’eya, kayam ei wei tetet ala azi nga ni meina d’i. 

20Agi tagiya, agi vagi Muzuk ma bei tchod’a ma Christ mi vom kagi d’igi a vo 
mbulâ na. Kayam ndata, agi pet wagi gagazid’a. 

21An b’irigi nala agi wagi nga gagazid’a d’uo na d’i, wani agi wad’u, agi wagi ala 
zla d’a kad’a nga ndeï kur gagazid’a d’i. 

22Ma ka zlad’a ni nge ge? Ni ma tin vunam ala: Jesus ni Christ máma d’uo na. 
Wana ni Ma djangûna hi Christ-sâ, nala, ni ma tin vunam yam Abui Alona ki 
Goromina. 

23Sama tin vunam yam Alona Goromina, mi nga kAbum mbi, wani sama de woi 
yam Alona Goromina, mi nga kAbum mi. 

24Kayam ndata, agi ngomogi zla d’a agi humugizi avok deid’a kurugiya. Le zla d’a 
agi humugizi avok deid’a nga kaka kurugiya ni, agi mba kagagi zlapa tu kAlona 
Goroma kAbum mi. 

25Wana ni vama Christ mi hle vunam kam á heizina: Nari d’a didinda. 

26An b’irigi ahle ndazina ni yam suma a hal á vid’igi woina. 

27Christ mi vo Muzuk máma kagiya. D’igi Muzu’â nga kaka kurugi na, kid’ak magi 
d’ala sama dingâ mi had’agiya d’a ti nga d’i. Muzuk mama nga mi had’agi yam 
ahlena pet, ni zla d’a irat ta bei ka zla d’a ba d’a. Kayam ndata, agi gagi yagi kä 
ad’u hata hi Muzuk mamid’a, agi kagagi zlapa tu ki Christ mi. 

28Grona, ki tchetchemba, agi kagagi zlapa tu ki Christ, kayam fata mam nde 
woid’a, ei mba kagei bei mandarâ ba. Kur bur ma mba mambina, zulona mba mi 
lei avorom mbuo mi. 

29Le agi wagi Christ ala ni Ma d’ingêrâ ni, ar agi wagi ala nge nge pî ma nga mi le 
d’ingêrina ni ma Alona mi vud’uma mi. 

1 Jean 3 

Alona groma 

1Agi gologi andjaf o d’a ngol la Abui Alona mi lat kei á yï ala ei ni groma d’a. Ni ei 
wana. Suma duniyad’a a wei nga d’i, kayam azi wum nga d’i. 

2Buniyôn suma od’a, ki tchetchemba, ei nAlona groma. Ei wei nga d’uo tua ei mba 
mbud’i ni nana, wani ei wei ala fata Christ mi nde woid’a, ei mba mbud’i dedege 
d’igi mam na, kayam ei mba wum mbei tetet. 

3Nge nge pî ma nga ki hur ma tin mama yam Christ-sâ, nga mi ngom tam yed’et, 
d’igi Christ tamba ni Ma bei tchod’a ba na mi. 

4Nge nge pî ma nga mi le tchod’ina, nga mi tchila ni yam gata hAlonid’a, kayam 
tcho d’a led’a ni tchila yam gata. 

5Agi wagi ala Jesus Christ mi nde tam mbei ná hle tchod’a hi sumid’a woyo. 
Tchod’a nga kurum mbi. 

6Nge nge pî ma nga mi tit zlapa tu ki Christ-sâ, nga mi le tchod’a d’i. Nge nge pî 
ma nga mi le tchod’ina, mi gol nga Christ si, mi wum nga d’uo mi. 

7Grona, ar sa vid’igi woi d’i. Sama nga mi le d’ingêrina ni d’ingêr d’igi Jesus Christ 
tamba ni ma d’ingêr na mi. 

8Sama nga mi le tchod’ina ni ma hi Diable-na, kayam Diable nga mi le tchod’a ni 
kad’u tinda dei. Alona Goroma mi nde tam mbei ná b’lak sunda hi Diable-d’a 
woyo. 

9Nge nge pî ma Alona mi vud’uma, nga mi i avok kur tcho d’a led’a d’i, kayam mi 
hle ni zlad’a hAbum Alonid’a. Nga mi i avok kur tcho d’a led’a d’uo d’a, kayam 
Alona mi vud’um mi mamu. 

10Lovot ta ei wei Alona groma ki Diable groma teteta ba wana: Nge nge pî ma nga 
mi le d’ingêra d’uo na, nga mi le yam wiyema d’uo mi ni, nAlona goroma d’i. 

Agi lagi yam tagiya 

11Wana ni zla d’a agi humugizi avok dei ala: Ei lei yam teya d’a. 

12Ar ei lei d’igi Kain na d’i. Mam mi ma hi Ma tchonina, mi tchi wiyema. Mi tchumî 
yam me ge? Kayam sun nda Kain mi lata ni tchod’a, wani sun nda wiyema mi lata 
ni d’ingêr. 

13B’oziyona, le suma duniyad’a a nga noyôgi woyo ni, agi lagi atchap pi. 

14Ei weya, ei buzugi wa woi kur matna, ei kalei wa kur arid’a. Ei weizi ni kayam 
me ei nga lei yam b’oziyoina. Sama nga mi le od’a d’uo na, mi nga ni kur matna 
tua. 

15Nge nge pî ma nga mi noî wiyemina, ni ma tchi matna. Agi wagi ala nge nge pî 
ma tchi matna, ari d’a didinda nga kurum mbi. 

16Christ mi he tam mbei keya. Kayam ndata, ei wei wa od’a, mbeî ei teid’a hei tei 
woi yam b’oziyoina na mi. 

17Le sana nga kahle suma kur duniyad’ina abomu, le mi we wiyema nga kur 
kid’aka ba, mi duk iram mbei kamu ni, ni nana ba, mi dala mam nga mi le od’a 
yam Alona ge? 

18Grona, ar ei leigi od’a ki zla d’a ded’a d’oze ki vunei go d’i, wani ki sun nda led’a 
ki gagazid’a. 

Hur ma bei mandarâ ba avok Alonina 

19Ni hina ba, ei mba wei ala ei ni kur gagazid’a, kayam ei nga ki hur ma bei 
mandarâ ba na avok Alona. 

20Le huri nga mi vei ki zlad’a ni, Alona mi ngola kal huriya, mi wahlena pet mi. 

21Buniyôn suma od’a, le huri nga vei ki zlad’a d’uo ni, ei nga ki mandarâ avok 
Alona d’uo mi. 

22Vama lara pî ma ei nga tcheneizina, ei nga feizi abomu, kayam ei nga ngomei 
vun ma he mama, ei nga lei ahle suma a lum tam djivid’ina mi. 

23Wana ni vun ma he mama: Ei hei gagazid’a ki simiyê Goroma Jesus Christ, ar ei 
lei yam tei d’igi Christ mi hei vuna na mi. 

24Sama nga mi ngom vun ma hed’a hAlonina, mi nga ni kaka zlapa tu kAlona, 
Alona tamba mi nga kaka kurum mi. Ei wei ala Alona nga kaka kuri ni yam Muzuk 
mam ma mi heizina. 

1 Jean 4 

Muzu’â hAlonina ki muzu’â hi Ma djangûnina 

1Buniyôn suma od’a, ar agi hagi gagazid’a yam suma a nga dala azi nga ki Muzu’â 
na pet ti, wani agi kugugiziya, agi wagazi na ni muzuk máma tcholï ni gen Alona 
zu? Kayam suma djok vun suma lop ira ablaud’a a b’rau wa woi kur duniyad’a. 

2Lovot ta agi wagi ki Muzu’â hAlonina ba wana: Muzuk ma lara pî ma nga mi de 
woi ala: Jesus Christ mi mbut sana na, ni muzuk ma tcholï gen Alonina. 

3Wani muzuk ma lara pî ma nga mi de hina woi yam Jesus d’uo na, mi nga ki 
muzuk ma tcholï gen Alonina d’i. Ni ma nga ki muzu’â hi Ma djangûna hi Christ-
sîna, ni ma agi humugizi zlam ala nga mi mbana; ki tchetchemba, mi nga kur 
duniyad’a da’. 

4Grona, agi ni suma hAlonina, agi kuzugi wa yam suma djok vun suma ka zlad’a, 
kayam Muzuk ma nga kurugina, mi kal muzuk ma nga kur suma duniyad’ina ki 
ngola. 

5Azi ni suma hi duniyad’ina. Kayam ndata, zla mazi d’a ded’a ni hi duniyad’id’a, 
suma duniyad’a a nga humuzi mi. 

6Wani ei ni suma hAlonina. Sama wAlonina nga mi humiya, sama hAlona d’uo na 
nga mi humi d’i. Ni kayam ndata ba, ei wei ki Muzuk ma gagazina ki muzuk ma vit 
suma woina. 

Alona ni od’a 

7Buniyôn suma od’a, ar ei leigi yam teya, kayam od’a tcholï nata Alona. Sama lara 
pî ma nga mi le od’ina, Alona mi vud’um mi mamu, mi wAlona mi. 

8Sama nga mi le od’a d’uo na, mi we nga Alona d’i, kayam Alona tamba ni od’a. 

9Wana ni od’a hAlona d’a mi tageizi woid’a: Alona mi sunï Gorom ma tu gid’engâ 
kur duniyad’a, kayam ei kagei karid’a kamu. 

10Wana ni od’a: Ni ei ba, lei yam Alona d’i, wani ni mam ba, mi le keya, mi sunï 
Goroma á mbut tam vama ngat buzuna kayam mam vat hurum mbei yam tcho 
meid’a. 

11Buniyôn suma od’a, le Alona mi le kei na ni, mbeî ei lei yam tei na mi. 

12Sa tu pî mi we nga Alona ki iram mbi. Le ei nga lei yam teya ni, Alona mi nga 
kaka kuriya, o mamba ndak memet kuri mi. 

13Hina wani, ei mba wei ala ei nga kaka zlapa tu kAlona, mam nga kaka kuri mi, 
kayam mi hei wa Muzuk mama. 

14Ei wei wa, ei nga lei glangâsâ ala: Abui Alona mi sunï Goroma á sut suma kur 
duniyad’ina. 

15Sama lara pî ma mi de woi ala: Jesus nAlona Goroma na, Alona mi nga kaka 
kurumu, mam mi nga kaka zlapa tu kAlona mi. 

16Hina, ei wei od’a hAlona d’a mi lat keid’a. Kayam ndata, ei hei gagazid’a kad’u. 
Alona tamba ni od’a. Sama nga mi le od’ina, mi nga ni kaka zlapa tu kAlona, Alona 
mi nga kaka kurum mi. 

17O d’a ndak memet kurid’a ba wana: Kayam ei mba tcholei avorom bei mandarâ 
ba kur bur ma ka sariyad’a. Kayam kak meid’a kur duniyad’a ka hid’a ni d’igi kaka 
hi Jesus Christ-sa na. 

18Sama od’a nga mi le mandar ri, kayam o mam mba ndak memeta nga d’i dik 
mandarâ woyo. Hina, sama nga ki o d’a memeta d’uo na, nga mi le mandarâ, 
kayam mandarâ nga mi mba ki ndaka. 

19Ei nga lei od’a, ni kayamba Alona mi le kei adjeud’a. 

20Le sana mi dala: An le yam Alona, le mi noî wiyema woyo ni, mam mi ma ka 
zlad’a. Le mi le nga yam wiyem ma mam wum ki irama d’uo ni, ni nana ba, mi le 
yam Alo ma mam wum nga ki iram mbuo na ge? 

21Wana ni vun ma he ma Christ heizina: Nala, sama nga mi le yam Alonina, 
djivid’a mi le yam wiyema mi. 

1 Jean 5 

Kus mei d’a yam duniyad’id’a 

1Nge nge pî ma mi he gagazid’a ala: Jesus ni Christ-zu na, Alona mi vud’um mi 
mamu. Nge nge pî ma nga mi le yam Abum Alonina, mi le ni yam goroma mi. 

2Kayam ndata, le ei nga lei yam Alona, le ei gei yei kä ad’u vun ma he mama ni, ei 
wei ala ei nga lei ni yam Alona groma mi. 

3O d’a lat yam Alonid’a ba wana: Ei gei yei kä ad’u vun ma he mama. Vun ma he 
mama nga ni vama anek ki, 

4kayam nge nge pî ma Alona mi vud’uma, nga mi kus yam duniyad’a. Vama kus 
yam duniyad’ina ni he gagazi meid’a. 

5Sama kus yam duniyad’a ni nge ge? Ni ma he gagazid’a ala: Jesus nAlona Goroma 
na hol. 

Glangâs ma lum yam Jesus Christ-sâ 

6Jesus Christ ni ma mba ki mbina hi batem mamba ki buzuna hi mat mamina. Mi 
mba ni ki mbina hol li, wani ki mbina ki buzuna mi. Muzu’â hAlonina tamba ni ma 
nga mi le glangâsâ kama, kayam Muzu’â ni ma gagazina. 

7Suma a le glangâsâ kama ni hindi, 

8nala, Muzuk mama ki mbina ki buzuna; azi hindi zla mazid’a ni tu. 

9Le ei nga vei glangâsâ hi sumina ni, glangâsâ hAlonina ba ngola kala. Glangâs 
máma ni glangâs ma Alona mi lum yam Goromina. 

10Sama he gagazid’a yam Alona Goromina, mi nga ki glangâs mama kurumu. 
Sama he gagazid’a yam Alona d’uo na, mi mbut Alona ni ma ka zlad’a, kayam mi 
he nga gagazid’a yam glangâs ma Alona mi lum yam Goromina d’i. 

11Wana ni glangâs mama ala: Alona mi hei wa ari d’a didinda, ari ndata ti nga kur 
Goroma. 

12Sama nga kAlona Goromina, mi nga karid’a, sama nga kAlona Goroma d’uo na, 
mi nga karid’a d’i. 

Ari d’a didinda 

13An b’ir ahle suma wana mi agi suma hagi gagazid’a ki simiyê Alona Goromina, 
kayam agi wagi ala agi nga kari d’a didinda. 

14Wana ni hur ma tin mei ma kama ala: Le ei tchenei ni me pî kur min mamba ni, 
nga mi humiya. 

15Le ei wei ala nga mi humi yam me pî ma ei tchenem kama ni, ei wei ala nga mi 
heiziya mi. 

16Le sana mi we wiyema mi le tcho d’a ndak á im kur matna d’uo d’a ni, mi tchen 
Alona kamu. Hina wani, Alona mba mi hum arid’a, nala, nga mi he arid’a mi suma 
le nga tcho d’a ndak á izi matna d’uo d’a. Wani tcho d’a le d’a ding nga ndak á i 
sana kur matnid’a ti nga. Ni kayam ndata ba, an nga ni dala: Ar mi tchen Alona 
kad’u d’i. 

17Ahle suma led’a suma bei d’ingêrâ pet ni tchod’a; tcho d’a le d’a ndak á i sana 
kur matna d’uo d’a ti nga mi. 

18Ei wei ala sama Alona mi vud’uma, nga mi le tchod’a d’i, wani Alona Goroma 
nga mi ngomomu, Ma tchona mi ndak á lum va d’uo mi. 

19Ei wei ala ei ni suma Alona mi vud’ina, duniyad’a pet nga nabo Ma tchona mi. 

20Ei wei ala Alona Goroma mi mba wa da’, mi hei wa ned’a á wei Alo ma gagazina. 
Ei nga zlapa tu kAlo ma gagazi máma ni yam Goroma Jesus Christ. Mam nAlo ma 
gagazina, mam nari d’a didinda mi. 

21Grona, gologi tagi djivi ki fileina. 

  



2072 

 

 
Bible azumeina 

© 1999, Alliance Biblique du Tchad 

 

 

 

2 Jean 

2 Jean 1 

Dep pa ged’a hi Jean-d’a 

1Atcha d’a manda, an ma ngolâ ni b’irik mbaktumba mi ndak ki grok suma an le 
kagi gagazina. Ni an hol ba, ni le kagi d’i, wani ki suma pet suma a we gagazid’ina 
mi, 

2kayam gagazid’a ti nga ni kaka kuriya, mba d’i kak ki sed’ei gak didin mi. 

3Ar Alona Abui ki Jesus Christ Abui Goroma a vei sumad’a ki b’leng nga halasa, 
kayam ei nga ki he d’a hawa d’a gagazid’a ki od’a. 

Gagazid’a ki od’a 

4An nga ki furî d’a ngola heî kayam an fe grok suma ding suma a nga tit kur 
gagazid’a d’igi Abui mi hei vuna na na. 

5Atcha d’a manda, ki tchetchemba, an nga ni tchenek ala ar ei lei yam teya. Zla d’a 
an b’iriksid’a ni vun ma he ma awilina d’i, wani ni ma ei nga ki sed’em avok deina. 

6Wana ni od’a: Ar ei tid’i yam vun ma hed’a hAlonina. Wana ni vun ma hed’a: Ar 
agi tid’igi kur od’a d’igi agi humugizi avok dei na. 

7Suma ka zlad’a ablaud’a a b’rau wa woi kur duniyad’a; ni suma a nga de woi ala: 
Jesus Christ mi mbut nga sana d’uo na. Sama hina na ni ma ka zlad’a, ni ma 
djangûna hi Christ-sâ mi. 

8Agi gologi tagi djiviya, ar agi vid’igi vama agi lagi sunda kama woi d’i, wani agi 
fagi wurak magid’a kam memet. 

9Nge nge pî ma nga kaka kur hata hi Christ-sa d’uo wani mi d’es seina, mi nga 
kAlona d’i. Sama nga kaka kur hata hi Christ-sina, mi nga kAbui Alona ki Goroma 
mi. 

10Sama mba gevegi ki hata hi Christ-sa d’uo na, ar agi vum avo hatagi d’i, agi gum 
depa d’uo mi. 

11Sama gum depina, mi ni zlapa ki sed’em kur sun mam mba tcho ndata. 

Zla d’a dabid’a 

12An nga kahlena ngola á b’irigiziya, wani an min b’irigizi ki mbaktumba ki 
engkrena d’i. An tin hurun ala an iza hatagi á dagi zlad’a vuna ki vuna, kayam furî 
meid’a ndak memet. 

13Wiyek ka Alona mi manata grotna a gak depa mi. 

  

https://es.bibles.org/mpg-AB/3John/int#2John.1.12!f.1

3 Jean 

3 Jean 1 

Dep pa ged’a hi Jean-d’a 

1Gayus, banan ma an le kang gagazina, an ma ngolâ nga ni b’iring mbaktumba. 

2Bäna, an min ala ang kak djivid’a kur ahlena pet ki tang pet lafiya d’igi muzugang 
nga lafiya na mi. 

3Kid’a b’oziyoina a mba a dan yam d’engzeng manga ki gagazi d’a ang nga tit 
kurutid’a, an nga ki furîd’a ngola heî. 

4Ata yima lara ma an hum ala grona a nga tit kur gagazid’a na, an nga ki furî d’a 
ding nga kal ndatid’a nga d’i. 

Sun nda d’engzenga hi Gayus-sa 

5Bäna, sun nda ang nga lat ki b’oziyoina ki b’oziyoi suma akoid’a mi d’a, ni sun 
nda d’engzenga ba, ang nga lat wana. 

6Azi le glangâsâ avok suma Toka yam o manga. Le ang nga ndjunuzi kur tit 
mazid’a na ni, ni vama djivina avok Alona. 

7Ni yam simiyê Jesus Christ ba, azi buzuk kei abua, a ve nga va abo andjaf suma 
bei wAlona d’i. 

8Kayam ndata, djivid’a ei kretiyêna ei vei suma hina na ateya, kayam ei mbud’i 
ndrozi suma sunda kur gagazid’a. 

Diyotref azi ki Demetriyus 

9An b’ir mbaktumba nde mi Toka, wani Diyotref ma min kak ma avo’â adigazina, 
mi ve nga zla manda d’i. 

10Ni kayam ndata ba, fata an mbazid’a, an mba ni dum yam tcho mam mba mi lata 
ki zla mam mba tchod’a ki zla d’a kad’a mi dat kamid’a. Hina wan pî, ndagam nga 
d’i. Mam tamba nga mi ve b’oziyoina atam mbi, nga mi d’el suma a min á vazi 
atazina, nga mi digizi woi kur Toka mi. 

11Bäna, ar ang tit bugol tchod’a d’i, wani ang tit ni bugol djivid’a. Sama nga mi le 
djivid’ina ni ma hAlonina; sama nga mi le tchod’ina, mi we nga Alona d’i. 

12Suma ablaud’a a nga le glangâs ma djivina yam Demetriyus, gagazid’a tata nga 
d’i le glangâsâ kam mi. Ami nga lami glangâsâ kamu; ang wala glangâs mamina ni 
gagazi mi. 

Dep pa ge d’a dabid’a 

13An nga kahlena ngola á b’iringziya, wani an min á b’iringzi ki engkred’a ki plima 
d’i. 

14An tin hurun á wang ka tchetchem, ei mba dei tei zlad’a vuna ki vuna. 

15Ar b’leng nga halasa ti kak ki sed’engû. Buniyôngâ a gang depa. Ang ge 
buniyoîna depa ki simiyêzi tutu pet mi. 

Jude 

Jude 1 

Dep pa ged’a hi Jude-d’a 

1Ni an Jude ma sunda hi Jesus Christ ma Jacques wiyemina. An nga ni b’ir 
mbaktumba mi agi suma Alona Abui mi yagi suma nga mi le kagi heî suma nga mi 
ngomogi zlapa ki Jesus Christ-sâ. 

2Ar Alona mi wagi hohowogi ngola, mi hagi b’leng nga halasa ki od’a mi. 

Suma a hat hat ta tchod’ina 
(Gol 2 Pier 2.1-17) 

3Buniyôna, an min tan ngola á b’irigi mbaktumba yam sut ta ei fata. Wani le ni 
nana pî, an b’irigi mbaktum ndata á siragi ngingring á dur ayîna yam he gagazi 
d’a Alona mi hat yam tu mi sum mama peta. 

4Kayam suma ding suma tchona a nga si kä adigei gumunu, ni suma a ka sariyad’a 
kazi avok deina, ni suma bei ge yazi kä ad’u Alonina; ni suma a mbut sumad’a 
hAlo meinid’a woi vama ndjendjed’a kur tit mazid’ina; ni suma a noî Saleina Jesus 
Christ ma tu ni mei ma hatina. 

5Wani ki tchetchemba, agi wagi ahle ndazina tetet, wani an nga ni gagi humagi 
kua, ni nana ba, Salad’a mi sut Israel-lâ woi kur ambas sa Ezipte-d’a, bugola, mi 
ba suma a he nga gagazid’a d’uo na woi ge. 

6Agi djib’eregi yam malaika suma a ngom nga ad’eng nga Alona mi hazizid’a d’uo 
suma a ar yazi ma kaka woina. Kayam ndata, Alona nga mi ngomozi kä kur 
nduvunda djinda ki kindjing ma didina á djup bur ma ngol ma a mba kazi 
sariyad’a kazina. 

7Agi djib’eregi yam suma Sodom-ma ki suma Gomor-râkazì ma nguyuzina. Azi le 
dedege d’igi malaika ndazina na, a he tazi á le mizeuna, a lahle suma ndjendje 
suma ndak á led’a d’uo na. Azi ndak á fe ndaka aduk aku d’a didinda; azi ni vama 
simata mi suma pet. 

8Sum ndazina a le hina dedege mi, a nga tit bugol ahle suma nde tazi irazina á 
mbut tazi ndjendjed’a, a nga gol ad’enga hAlonid’a is, a nga ngul ahle suma ari 
suma subur suma akulona. 

9Wani ata yima Michel ma ngolâ hi malaikanina tamba mi nga mi yal ki Diable ata 
yima a tchi tazi tuguyod’a yam mad’a Moise-sâ, mi kam nga sariya d’a tchod’a 
kam mbi, wani mi dum ala: Ar Ma didina mi ngobongû. 

10Wani sum ndazina a nga ngul vama azi wum mbuo na kahle suma azi wazi kur 
djib’er mazid’a d’igi ahle suma abagei suma bei djib’era na na, a nga b’lak kei kur 
ahle ndazina. 

11Ni zla d’a hohoud’a kaziya, kayam a hle ni lovota hi Kain-nda, a he tazi yam 
d’od’oka hi beged’id’a d’igi Baläm na, a ba woyo, kayam azi le yam mba ad’enga 
d’igi Kore na. 

12Sum ndazina a mbut ni vama dap asema ata yi magi ma darigïd’a, zulona nga 
lazi ki hop mazina d’uo mi. Azi ni d’igi d’ugul la bei mbina d’a simetna nga mi 
tchat tata d’a na. Azi ni d’igi agu ma le ni vun simetna pî nga mi vut tuo ma mi mit 
yam mbà ma a pad’am sideyem mbeina na. 

13Azi ni d’igi abilâ halum ma ngol ma nga mi sulul hubup hubup ki sun mazi d’a 
zulona na, azi ni d’igi tchitchiu d’a tcha tata d’a na. Alona nga mi ngomozi kä kur 
yima nduvun ma i’îlik ma yiyi’â gak didin. 

14Enok nandjaf ma kid’iziyana hi Adam-ma, mi djok vuna woi avok kazi ala: Agi 
humugiya! Salad’a nga mi mba ki malaika mam suma a tinizi irazi vazina dudubu 
dogo 

15á ka sariyad’a yam suma pet, á ve suma tchona ki zlad’a yam sun nda tcho d’a 
azi lat ata yima a le yam mba ad’enga kAlona ki zla d’a de d’a tcho d’a lara ge pet 
ta azi dat kamba. 

16Sum ndazina tazi nga d’i lazi djivi d’i, huruzi nga mi zal yam ahle suma a nga 
mba kazina, a nga tit kur d’od’oka hi hliwizid’a, a nga de zla d’a subur tad’a, a nga 
lad’u suma á fe mbina ataziya. 

Ge humba ki tchenda 

17Wani buniyôna, agi djib’eregi yam zla d’a suma a sunuzina hi Saleina Jesus 
Christ-sâ a dat adjeu deid’a. 

18Azi dagi ala: Kur bur ma danana, suma las suma a mba mba, ni suma a tit kur 
d’od’ok mazi d’a tchod’ina. 

19Azi ni suma wal suma, azi ni suma a le minda hi hliu tad’ina, a nga ki Muzu’â 
hAlonina d’uo mi. 

20Wani agi buniyôn suma od’a, agi wulugi tagi akulo kur he gagazi magi d’a kal 
papa d’a tinigi iragi vagi mAlonid’a, agi tchenegi Alona kad’enga hi Muzuk mam 
ma bei tchod’a ba na mi. 

21Ar agi vagi tagi kur od’a hAlonid’a á djubugi Saleina Jesus Christ ki djivi mamba 
á hagi ari d’a didinda. 

22Agi wagi hohowa suma a nga le huruzi gigritna. 

23Agi prud’uzi woi aduk akud’a á sud’uziya, agi wagi hohowa suma dingâ zlapa ki 
mandarâ. Wani le ni baru mazi d’a tubaka ki d’od’ok mazi d’a tchod’id’a pî, ar agi 
noyôd’u. 

Gile d’a dabid’a 

24Mam ma ndak á ngomogi tala agi pugugi kä d’uo na, mba mi buzugugi woi 
avorom kur subur mamba bei zla d’a kagi ba ki furîd’a. 

25Mam tu nAlo ma sud’i yam Saleina Jesus Christ-sâ. Subura ki ngola kad’enga ki 
yam mba ted’a katchogoi d’a kala pet ki d’a tchetchemba ni mamba gak 
didin. Amin! 

Vama ndum mbeina 

Vama ndum mbeina 1 

Vad’ud’a 

1Mbaktum mba wanda ti ta’î ahle suma Jesus Christ mi ndazi woina. Nahle suma 
Alona mi humzi mi tagazi woi mazungeî mam suma sunda vama ar go á mbad’ina. 
Nahle suma Christ mi sun malaika mama á tagazi woi mazong mama Jean-na. 

2Jean mi dahlena pet suma mi wazina, ni zla d’a tcholï avun Alonid’a ki gagazi d’a 
Jesus Christ mi ndat teid’a. 

3Sama nga mi ndum mbaktum mba wanda azi ki suma a nga hum zla d’a tcholï 
avun Alona d’a suma a nga djogot teid’a suma a nga ge yazi kä ad’u vama a b’irim 
kur mbaktum mba wandina, a le furîd’a, kayam yima ngam yam ahle ndazinina 
mi ar wa go. 

Dep pa ge d’a mi Tok ka kid’iziyad’id’a 

4-5An Jean nga ni b’ir mbaktumba mi agi Tok ka kid’iziya d’a kur ambas sa Asi-
d’id’a. Alo ma nga na, ma nga adjeu deina, ma nga mi mbana azi ki muzuk mam 
ma kid’iziya ma nga avok zlam mba amulina zlapa ki Jesus Christ ma glangâs ma 
d’engzengâ, ni Gor ma a vud’um avok ma tchol akulo avok kikidji aduk suma 
matna karid’ina, mam mi amul ma kal teglesâ hamulei suma yam andagad’ina, a 
vagi sumad’a ki b’leng nga halasa. Christ ni ma le keina, ni ma pad’ei woi kur tcho 
meid’a ki buzuwama. 

6Mi mbud’i sum mama, mi mbud’i suma ngat buzuna á le sunda mAbum Alonina. 
Subura kad’enga ni mamba gak didin. Amin! 

7Gola! Nga mi djï kur d’ugula. Suma pet a mba golomu, suma tchogoma pî a mba 
wumu, suma yam andagad’ina pet a mba tchi hora kamu. Â, ar le hina. Amin! 

8Salad’a Alo ma ad’engêm kal petna, Ma nga na, Ma nga adjeu deina, Ma nga mi 
mbana, mi de woi ala: An ni Alfa, an ni Omega mi. 

Vama Christ mi ndum mbei mi Jean-na 

9Ni an wiyegina Jean ndragi ma kur ndaka zlapa ki sed’egi yam Jesus yam leud’a 
hAlona d’a ei nga djubut ki ve tad’id’a. An nga kur til la a yat ala Patmos-sa, 
kayam an tchi wal zlad’a hAlonid’a ki gagazi d’a Jesus mi ndat teid’a mi. 

10Kur burâ hi Salad’ina, Muzuk ma bei tchod’a ba na mi vanu. An hum del la ngola 
ei blogonu; ti tchi d’igi adifa na. 

11Ti dan ala: Ang b’ir vama an wuma kur mbaktumba, ang sunut mi Tok ka 
kid’iziyad’a, nala, ta Efes-sa, ta Ismirin-nda, ta Pergam-mba, ta Tiyatir-ra, ta 
Sardes-sa, ta Filadelfi-d’a ki d’a Lawodise-d’a mi. 

12An mbut iran á gol sama nga mi dan zlad’ina. Ata yi máma, an we agu ma tin 
lalam mba lora kama kid’iziya. 

13Vana nga tchola aduk agu máma, mi hle tamî d’igi sana na. Mi tchuk baru d’a 
fiyaka atam gak ti tchuk kä asemu, mi djin d’ik ma lora kurumu. 

14Tumus sa kamba ni hapa d’igi barud’a na, d’oze d’igi gagarad’a na, iram mba 
gola ni d’igi sin akud’a na. 

15Asem wile d’igi kawei ma hleu ma a gum aduk aku d’a tchafina na. Delem mba 
ded’a ti tchi d’igi mbiyo ma avun vorina na. 

16Tchitchiud’a kid’iziya a nga ved’a abom ma ndjufâ, mbigeu d’a fiyak ka te d’a 
siyat mbàd’a, ti nde woi avunamu. Iram mba gola nga d’i wile d’igi afat ta faleid’a 
na. 

17Ata yima an wuma, an puk kä asem d’igi sama matna na, wani mi tin abom ma 
ndjufâ kanu, mi dan ala: Ang le mandar ri; ni an Ma avo’â, ni an Ma danana. 

18An ma arina, an ma mit adjeuna, wani ki tchetchemba an nga karid’a gak didin. 
An nga kad’enga yam matna, an nga kad’enga yam yima zuleina mi. 

19Kayam ndata, ang b’ir ahle suma ang wazina, nala, ahle suma a nga na kahle 
suma a nga mbeï bugolâ mi. 

20Ang we zla d’a mudurid’a hi tchitchiu d’a kid’iziya d’a ang wat abon ma ndjufâ 
kagu ma tin lalam mba lora kama kid’iziyad’a. Tchitchiu d’a kid’iziya ti ni malaika 
suma kid’iziya suma yam Tok ka kid’iziyad’ina; agu ma tin lalamba kam ma 
kid’iziyana mi ni Tok ka kid’iziyad’a mi. 

Vama ndum mbeina 2 

Zla d’a mi dat mi Tok ka Efes-sid’a 

1Ang b’ir mbaktumba mi malaika ma nga yam Tok ka Efes-sina. Wana nahle suma 
ma ve tchitchiu d’a kid’iziyad’a abom ma ndjufâ ma nga mi tit aduk agu ma tin 
lalam mba lora kam ma kid’iziyana mi dazina: 

2An wahlena pet suma ang lazina, an we sun mang nga kaud’a. Ang nga ve tang ki 
suma tchona d’i, ang kuk wa suma a yi tazi ala azi ni suma a sunuzina na, wani azi 
ni suma a sunuzi d’uo na, ang vazi ad’uzi woi ala azi ni suma ka zlad’a. 

3Ang nga ve tang ad’enga, ang nga fe ndaka kanu, wani ang tang tchuk nga lus si. 

4Wani vama an mining nguo kama ba wana, kayam ang ar o mang nga avoka 
woyo. 

5An nga ni dangû, ar ang djib’er yam yima ang puk kuana, ang mbut hurung yam 
tcho manga, ang le sunda d’igi ang lat avok na. Le ang mbut nga hurung yam tcho 
manga d’uo ni, an nga ni mba ni hle agu ma tin lalam manga woi ata yamu. 

6Vama ang lum ata yama ba wana: Ang noî sunda hi Nikolait-ta d’igi an noyôt na 
mi. 

7Sama nga ki humbina, ar mi hum vama Muzu’â hAlonina nga mi dum mi Tokina. 
Suma a mba kus ayînina, an mba tinizi á te vud’agu ma he ari ma nga kur asinena 
hAlonina. 

Zla d’a mi dat mi Tok ka Ismirin-nda 

8Ang b’ir mbaktumba mi malaika ma nga yam Tok ka Ismirin-ndina. Wana nahle 
suma Ma avo’â, Ma danan ma mi mit mi mbut arid’ina ni dazina: 

9An wang ndak manga ki hou manga, wani angî sama ndjondjoîna. An we zla d’a 
tcho d’a suma a yi tazi ala azi ni Juif-fâ na a nga dat kanga, wani azi ni Juif-fâ d’i, 
azi ni toka hi Seitan-nda. 

10Ang le mandar abo ndak ka ang mba fata d’i. Gola! Diable nga mi mba, mba mi 
kugugiya, mba mi tchuk suma dingâ ablaud’a adigagi dangeina; agi mba fagi 
ndaka burâ dogo. Ar ang kak sama d’engzengâ gak matna; an mba ni 
hang avaval la bei b’laka ba d’a. 

11Sama nga ki humbina, ar mi hum vama Muzu’â hAlonina nga mi dum mi Tokina. 
Suma a mba kus ayînina, mat ma mbàna mba mi tchazi d’i. 

Zla d’a mi dat mi Tok ka Pergam-mbid’a 

12Ang b’ir mbaktumba mi malaika ma nga yam Tok ka Pergam-mbina. Wana 
nahle suma Ma nga ki mbigeu d’a fiyak ka te d’a siyat mbàd’a mi dazina: 

13An we yi mang ma kaka, ni yima zlamba hi Seitan-nid’a ti nga tinda kuana. An 
we ang nga ve tang ad’enga kanu, ang tin nga vunang yam he gagazi d’a ang hat 
kan kur bur ma a tchi Antipas man ma glangâs ma d’engzengâ adigagi ata 
yima Seitan mi nga kaka kuana d’i. 

14Wana ni vama an mining nguo kama: Ang nga ki suma a ve hata hi Baläm ma mi 
hat Balaká tchuk Israel-lâ kur tchod’a á tahle suma a tuwal ki fileinina, á le 
mizeuna mi. 

15Ang tanga nga ki suma a ve hata hi Nikolait-tina hina mi. 

16Kayam ndata, ang mbut hurung yam tcho manga. Le hina d’uo ni, an nga ni mba 
atogo zak á dur ayîna ki sum ndazina ki mbigeu d’a fiyak ka avunanda. 

17Sama nga ki humbina, ar mi hum vama Muzu’â hAlonina nga mi dum mi Tokina. 
Suma a mba kus ayînina, an mba ni hazi man ma nga ngeid’ina. An mba ni he nge 
nge pî adigazi ahina d’a hap pa a b’ir nga simi ma awilina kuad’a. Ni d’a sama ding 
ndak á wat tuo d’a, ni sama vatna hola. 

Zla d’a mi dat mi Tok ka Tiyatir-rid’a 

18Ang b’ir mbaktumba mi malaika ma nga yam Tok ka Tiyatir-rina. Wana nahle 
suma Alona Gorom ma iram mba gola d’igi sin akud’a na ma asem mi wile d’igi 
kawei ma hleu ma a gum aduk aku d’a tchafa na na mi dazina: 

19An wahlena pet suma ang nga lazina, an we o manga, d’engzeng manga, sun 
mang nga led’a ki ve ta manga. An we sun mang nga tchetchemba ti kal la avoka. 

20Wani vama an mining nguo kama ba wana, kayam ang ar Jezabel, atcha d’a nga 
d’i yi tat ala ndat ni d’a djok vun Alona d’a, ti nga d’i vit man suma sunda woyo, 
nga d’i had’azi á le mizeuna, á tahle suma a tuwal ki fileinina mi. 

21An arat wa yina kayam ti mbut hurut yam tcho mata, wani ndat min mbut hurut 
yam mizeu matna d’i. 

22Kayam ndata, an gat nga kä hur azangâ ki ndaka ngola. Le suma le mizeuna ki 
sed’etna a mbut nga huruzi yam tcho d’a azi lat ki sed’eta d’uo ni, an mba ni tinizi 
ndak ka ngola kazi mi. 

23An mba ni tchi grotna woyo. Ata yi máma, Toka pet mba d’i wala an ni ma we 
djib’era ki nga hurâ hi sumina, an mba ni wurak nge nge pî yam vama mi luma mi. 

24Wani agi suma ding suma kur Tok ka Tiyatir-ra suma zlabagi nga ki hat ta tcho 
ndata d’uo na, agi had’agi nga vama a yum ala Zul la yiyik ka mudurid’a hi Seitan-
nda d’uo na, an nga ni dagi woyo, an dok tinigi vama anek ma ding kagi d’uo d’a. 

25Wani ar agi vagi vama agi nga ki sed’ema ad’enga ngingring gak mba manda. 

26-27Suma a kus ayîna suma a ngom sun manda gak dabid’ina, an tanda mba ni 
hazi ad’eng nga Abun handjid’a, an mba ni hazi ad’enga á te yam andjaf suma mi. 
Azi mba gad’azi ki totogo d’a kawei ma wurana, a mba tozi woi d’igi suma a to dei 
ma sana minima woi na. 

28An mba ni hazi avevel ma fo yina mi. 

29Sama nga ki humbina, ar mi hum vama Muzu’â hAlonina nga mi dum mi Tokina. 

Vama ndum mbeina 3 

Zla d’a mi dat mi Tok ka Sardes-sid’a 

1Ang b’ir mbaktumba mi malaika ma nga yam Tok ka Sardes-sina. Wana nahle 
suma ma nga ki muzu’â hAlonina kid’iziya ki tchitchiud’a kid’iziya aboma mi 
dazina: An wahlena pet suma ang nga lazina, an we simiyêng nga mi yi d’igi sama 
arina na, wani angî matna. 

2Ang zlid’a, ang sira suma a nga lá matnina, kayam an we sun mang nga led’a nga 
avok Alo mana djivi tetet ti. 

3Ar ang djib’er yam hat ta ang had’ata ki vama ang humuma. Ang ge yang kä ad’u 
hat ndata, ang mbut hurung yam tcho manga. Le ang kak nga ki ndjola d’uo ni, an 
mba ni mba kang dumzi d’igi sama kula na, ang mba we yima an mba ni mba 
kuana d’i. 

4Wani ang nga ki suma dingâ avo Sardes suma a zot nga baru mazina d’uo na. Azi 
mba tit ki sed’en ki baru ma hapma ataziya, kayam azi ndaga. 

5Suma kus ayînina a mba tchuk baru ma hapma hina mi, an mba ni tchazi 
simiyêzi woi kur mbaktum mba arid’a d’i, an mba ni de woi kazi avok Abun ki 
malaika mama ala azi ni mana. 

6Sama nga ki humbina, ar mi hum vama Muzu’â hAlonina nga mi dum mi Tokina. 

Zla d’a mi dat mi Tok ka Filadelfi-d’id’a 

7Ang b’ir mbaktumba mi malaika ma nga yam Tok ka Filadelfi-d’ina. Wana nahle 
suma Ma bei tchod’a ma gagazi ma nga ki lakled’a hamulâ David-ta aboma, le ni 
mala, sama ndak á duka nga d’i, le ni duga, sama ndak á mala nga d’uo mi na mi 
dazina: 

8An wahlena pet suma ang nga lazina, an we ad’engêng nga nde, ang nga ge yang 
kä ad’u zla manda, angî sama d’engzengâ mi. Kayam ndata, an mal vun gonga woi 
avorongû, sama ndak á dugutna nga d’i. 

9Wana ni vama an mba ni le ki suma toka hi Seitan suma ka zla suma a nga yi tazi 
ala azi ni Juif-fâ na ba, azi nga ni Juif-fâ d’uo na. An mba ni lazi kad’enga, azi mba 
grif kä avorong á hungû. Azi mba wala an le wa kangû. 

10Kayam ang ngom wa zla manda ki ve tad’a, an mi, an mba ni ngomong ata yima 
kuka mba d’i mba yam suma kur duniyad’a pet á kuk suma a nga kaka yam 
andagad’ina. 

11An nga mba atogo zak, ang ngom vama ang nga ki na, ar sa mi prut wurak 
manga d’i. 

12Sama kus ayînina, an mba ni mbud’um gafa kur gonga hAbun Alonid’a, mam 
mba mi nde woi abu d’i. An mba ni b’ir simiyê Alo mana ki simiyê azina hAlo 
manina, nala, Jerusalem mba awili d’a nga d’i tcholï akulo gen Alo mana d’a nga 
d’i tchugï aset kä d’a. An mba ni b’ir simi ma awili ma an nga ki na atam mi. 

13Sama nga ki humbina, ar mi hum vama Muzu’â hAlonina nga mi dum mi Tokina. 

Zla d’a mi dat mi Tok ka Lawodise-d’id’a 

14Ang b’ir mbaktumba mi malaika ma nga yam Tok ka Lawodise-d’ina. Wana 
nahle suma ma Amin ma glangâs ma d’engzeng ma gagazi ma nad’u tinda hahlena 
pet suma Alona mi lazina mi dazina: 

15An wahlena pet suma ang lazina. An we ang nga ab’lenga d’uo mi na, ang nga 
akud’a d’uo mi. An min ang ka’î ab’lenga d’oze akud’a. 

16Kayam angî aku d’a lulumur, nala, zala d’oze ab’lenga d’uo mi. Kayam ndata, an 
mba ni vining ngei avunanu. 

17Ang nga dala: An ni sama ndjondjoîna, an nga kahlena pet, va kid’agan nga d’i. 
Wani ang we nga d’ala angî sama amangeî ma hawa ya’â angî ma houd’a angî ma 
gandilad’a angî ma duka mi d’a d’uo! 

18Kayam ndata, an nga ni dangû, ar ang gus lor man nda a yorot kakud’id’a tala 
ang mbut sama ndjondjoîna d’a. Ang gus baru d’a hapa tala ang tchugut atang ang 
ngei zulo mang ma gandilad’a mi d’a. Ang gus kuma ma ira, ang gum irang kayam 
ang we woi tetet. 

19Suma an nga ni le kazina pet, an nga ni ngoboziya, an nga ni gad’azi mi. Kayam 
ndata, ar ang b’at tang á mbut hurung yam tcho manga. 

20Ar ang huma! An nga ni tchola avun gonga, nga ni dap vun gonga. Le sana mi 
humun delen mi malan vuna ni, an mba ni kal avo hatamu, an mba ni te ki 
sed’emu, mam mba mi te ki sed’en mi. 

21Suma kus ayînina, an mba ni hazi yima kaka ki sed’en yam zlam man nda amula 
d’igi an tanda ni kus ayîna an nga kaka gen Abun yam zlam mam mba amula na 
mi. 

22Sama nga ki humbina, ar mi hum vama Muzu’â hAlonina nga mi dum mi Tokina. 

Vama ndum mbeina 4 

Kud’or ra sä akulod’a 

1Bugol ahle ndazina, vama dingâ mi nde tam mbei iranu. An we vun azì ma 
akulona mi mal leyo. Del la ti tchi d’igi adifa na d’a an humut avoka ti dan ala: Ang 
djagï ka hî. An mba ni tagang ahle suma a nga mba bugolâ. 

2Atogo hina zak, Muzu’â hAlonina mi van sä kur akulod’a, an we zlam mba amula 
tu nga, sana nga kaka kad’u. 

3Iram mba gola nga d’i wile d’igi ahina d’a kal tegles sajasped’a d’igi 
d’a sarduwanda na. Zlam mba amul ndata nga nguid’a ki vir ma b’al alona, nga mi 
wile d’igi ahina d’a emerota na. 

4Zlam mba amul ndata nga nguid’a ki zlam mba dinga dok mbà yam 
fid’i. Suma nglona dok mbà yam fid’i a nga kaka yam zlumiyô ndazina ki baru d’a 
hapa ataziya,avaval la lora nga kazi mi. 

5Wiled’a ki siwela ki breîd’a halonid’a a buzuk kei ata zlam mba amul ndata. 
Lalam mba akud’a kid’iziya nga d’i ngal avok zlam ndata, azi ni muzuk ma 
kid’iziyana hAlonina. 

6Vana nga avok zlam ndata d’igi alum ma ngol ma ngal tchitchilingâ na, mi wile 
d’igi kristal na. Ata yi máma na wat, ahle suma ari suma fid’i suma a nga ki ira 
avorozi mi blogozi mi na, a ngui zlam ndata kä. 

7Ma ari ma avo’â mi hle tamî d’igi azlona na, ma mbàna mi hle tamî d’igi gor 
amuhlâ na, ma hindina iram mbi hle tat ni d’igi ir sana na, ma fid’ina mi hle tamî 
d’igi agigilau ma nga mi pirâ na mi. 

8Ahle suma ari suma fid’i ndazina, ma lara pî mi nga ki gigingâ karagaya 
karagaya, azi nga ki ira ata yima lara ge pet, krovo, abu mi. Andjege ki falei azi 



2084 

 

 
Bible azumeina 

© 1999, Alliance Biblique du Tchad 

 

 

 

nga ar bei hle sawala ala: Ma bei tchod’a, Ma bei tchod’a, Ma bei tchod’a ni Ma 
didina Alo ma ad’engêm kal petna, ni Ma nga adjeu deina, ni Ma nga na, ni Ma nga 
mi mbana mi. 

9Ata yima ahle suma ari suma fid’i ndazina a nga subur Alona, a nga lum ad’umu, 
a nga le mersi mi ma nga kaka yam zlam mba amula ma nga kaka gak didina, 

10ata yi máma na wat, suma nglo suma dok mbà yam fid’ina a grif kä avok mam 
ma nga kaka yam zlam mba amulina, a kud’or mam ma nga karid’a gak didina. A 
tchuk avaval mazid’a kä avok zlam mba amula, a dala: 

11Â, Salamina Alo mamina, ang ndak á subura, á hud’a, á vad’enga mi. Kayam 
ahlena pet ang lazi ni angû; nata min manga ba, azi nga, azi nga karid’a mi. 

Vama ndum mbeina 5 

Mbaktumba ki Gor timina 

1Bugola, an we mam ma nga kaka yam zlam mba amulina, mbaktum mba dut ta a 
b’ir kurut mi blogot mi d’a, ti nga ved’a abom ma ndjufâ. Ti nga b’ala ki dubangâ 
kid’iziya. 

2An we malaika ma ad’engâ nga mi tchi wala ki delem akulo ala: Ni nge ba, mi 
ndak á hô dubangâ woi á mal mbaktum ndata woi ge? 

3Wani sama kur akulod’a d’oze ma yam andagad’a d’oze ma kä ad’u andagad’a ma 
ndak á mal mbaktum ndata woi á golot hurutna nga d’i. 

4An tchi ngola heî, kayamba a fe nga sama ndak á mal mbaktum ndata woi á golot 
hurutna nga d’uo d’a. 

5Ma dingâ tu aduk suma nglona mi dan ala: Ang tchi d’i, ang gola! Azlo ma ad’u 
andjafâ hi Juda-nina, ni ma ad’u andjafâ hamulâ David-na mi, mi kus ayîna. 
Kayam ndata, mi ndak á hô dubang ma kid’iziyana woi á mal mbaktum ndata woi 
mi. 

6An we Gor timi ma hle tamî d’igi ma tchuma na na mi nga tchola aduk zlam mba 
amula kahle suma ari suma fid’ina ki suma nglona. Mi nga kadifa kid’iziya ki ira 
kid’iziya mi, azi ni muzuk ma kid’iziya ma hAlona ma mi sunum mbei yam 
andagad’a petna. 

7Gor timi máma, mi mat abomu, mi ve mbaktumba abo mam ma nga kaka yam 
zlam mba amulina abom ma ndjufâ. 

8Ata yima mi hle mbaktum ndatina, ahle suma ari suma fid’i ndazina kisuma nglo 
suma dok mbà yam fid’i ndazina, a grif kä avok Gor timi máma. Nge nge pî adigazi 
nga ki adingâ abom ki angulei suma wulak suma a nga oîd’a kahle suma his suma 
afufuînina, nala ni tchenda hi suma hAlonina. 

9Azi nga hle sawal la awilid’a ala: Ang ndak á hle mbaktum ndata, á hô dubang 
máma woi mi. Kayam a tchang adjewe. Ang gus suma mAlona ki buzuwang ad’u 
andjafâ pet, ad’u vun ma ded’a pet ki suma pet, ad’u andjaf suma teteng pet mi. 

10Ang mbud’uzi sum mama, ang mbud’uzi suma ngat buzuna á le sunda mAlo 
mamina. Azi mba te leud’a yam andagad’a mi. 

11An gola! An hum dela hi malaika suma ablau suma bubup dogo suma a ndak á 
ndumba d’uo na. Azi ngui zlam mba amula kä kahle suma ari suma fid’i ndazina 
ki suma nglona mi. 

12A hle sawala ki delezi akulo ala: Gor timi ma a tchum adjeuna, mi ndak á ve 
sib’ika ki ndjondjoîd’a ki ned’a kad’enga ki hud’a ki subura ki giled’a mi. 

13An hum ahle suma led’a suma akulona pet kahle suma yam andagad’a kahle 
suma kä ad’u andagad’a kahle suma kur alum ma ngolâ kahle suma led’a suma kä 
aduk mbinina pet, a nga hle sawala ala: Giled’a ki hud’a ki subura kad’enga a nga 
mi mam ma nga kak kä yam zlam mba amulina ki Gor timina gak didin. 

14Ahle suma ari suma fid’ina a dala: Amin! Suma nglona a grif kä, a kud’urom mi. 

Vama ndum mbeina 6 

Dubang ma a reyêma 

1An we Gor timina mi hô dubang ma avok ma kid’iziyana woyo. Aduk ahle suma 
ari suma fid’ina, an hum dela hi ma dingâ tu nga d’i siwel d’igi breîd’a halonid’a 
na ala: Ang mbeya! 

2An gola, an we akulum ma hapma. Ma mi nga kama, mi nga kagu yeûd’a aboma, a 
hum avavala mi. Mi nde mi i á kus ayîna, á kus kua mi. 

3Ata yima Gor timina mi hô dubang ma mbàna woina, an hum vama ari ma 
mbàna mi dala: Ang mbeya! 

4Ata yi máma, akulum ma hleuna mi nde woyo. Ma mi nga kama mi nga kad’enga 
á wet ayîna woi yam andagad’a, kayam suma a tchi taziya. A hum mbigeu d’a 
fiyak ka ngola abom mi. 

5Ata yima Gor timina mi hô dubang ma hindina woina, an hum vama ari ma 
hindina mi dala: Ang mbeya! An gola, an we akulum ma wurana. Ma mi nga kama 
mi nga ki vama nga ahlena abomu. 

6An hum dela d’igi hi ma aduk ahle suma ari suma fid’i ndazina na, mi dala: Ang 
nga gemena angota tu ndak yam wurak ka yam sun nda bur ma tunid’a, ang nga 
awu orsâ angota hindi ndak yam wurak ka yam sun nda bur ma tunid’a mi. Wani 
ang b’lak mbulâ ki süm guguzlud’a woi d’i. 

7Ata yima Gor timina mi hô dubang ma fid’ina woina, an hum vama ari ma fid’ina 
mi dala: Ang mbeya! 

8An gola, an we akulum ma bolona. Ma nga kama a yum ala Matna. Yima azuleina 
nga mi tit blogomu. Andagad’a abot ma fid’ina, a hazi ad’enga yam abot ma tuna á 
tchi suma woi ki mbigeu d’a fiyaka ki baktarad’a ki tugud’eid’a kazurei suma ayî 
suma yam andagad’ina mi. 

9Ata yima Gor timina mi hô dubang ma vahlâ woina, an we suma a tchazi yam 
zlad’a hAlona suma a le glangâs mazi ma d’engzengîna. Azi nga kä ad’u yima ngal 
dubang ma his djivid’ina. 

10Azi de ki delezi akulo ala: Salami ma bei tcho ma gagazina, gak ni mindja ba, ang 
mba ka sariyad’a yam suma yam andagad’ina á sami atchugulumi kayamba azi 
tchamid’a ge? 

11A he nge nge pî adigazi baru d’a fiyak ka hapa, a dazi ala a tuk tazi ndjö gak 
ablaud’a hi b’oziyozinid’a ki d’a hi ndrozi suma sun suma a mba tchazi woi d’igi 
azi na na ndak tua. 

12Ata yima Gor timina mi hô dubang ma karagayana woina, an gol andagad’a ti 
yir gigidji, afata ti mbut wurad’a d’igi baru d’a dodora na, tilâ mi mbut hleud’a 
d’igi buzuna na mi. 

13Tchitchiud’a ti tchugï kä d’igi tulum ma simetna mi yagam kä woi bei ned’ina 
na. 

14Akulod’a a d’ud’ut tei d’igi a d’ut haragad’a na, ahinad’a ki til la lara ge pet a 
pad’azi woi ata yaziya. 

15Amulei suma yam andagad’ina ki suma nglona ki nglo suma hi azigarîna ki 
suma ndjondjoîna ki suma ad’enga ki magumeina pet ki gro vuta a ngei tazi angra 
ahuniyôna, a ngei tazi akulo yam ahuniyôna mi. 

16A nga de mahuniyô suma nglona ki suma gureina ala: Agi tchugugi tagi kami 
ngeyemi woi avok mam Ma nga kaka yam zlam mba amulina, avok ayîna hi Gor 
timinina mi. 

17Kayam bur ma ngolâ hayî mazinina mba wa; ni nge ba, mba mi tchol avorom 
ge? 

Vama ndum mbeina 7 

Ablaud’a hi Israel-lîd’a 144.000 

1Bugol ahle ndazina, an we malaikana fid’i a nga tchola ata andaga d’a kengêt ma 
fid’ina. Azi ve nga simet ma fid’i ma yam andagad’ina aboziya, kayam mi sir yam 
andagad’a d’oze yam alum ma ngolâ d’oze yam agu ma ding tu d’uo mi. 

2An we malaika ma dingâ mi djagï akulo abo ma yorogona, mi nga ki geuna hAlo 
ma arina abomu. Mi de ki delem akulo mi malaika suma fid’i suma a hazi ad’enga 
á b’lak andagad’a kalum ma ngolâ woina ala: 



2087 

 

 
Bible azumeina 

© 1999, Alliance Biblique du Tchad 

 

 

 

3Agi b’lagagi andagad’a d’oze alum ma ngolâ d’oze aguna d’i, gak ei kei geuna 
avok magumeina hAlo meinina tua. 

4A tagan ablau suma a kazi geuna hAlonina avorozina. Azi ni dudubud’a kis yam 
dudubud’a dok fid’i yam dudubud’a fid’i mi. Azi nad’u andjafâ hi Israel-lîna pet. 

5A ka suma ad’u andjafâ hi Juda-na geuna dudubud’a dogo yam dudubud’a mbà, a 
ka suma ad’u andjafâ hi Ruben-na geuna dudubud’a dogo yam dudubud’a mbà, a 
ka suma ad’u andjafâ hi Gad-na geuna dudubud’a dogo yam dudubud’a mbà, 

6a ka suma ad’u andjafâ hi Aser-râ geuna dudubud’a dogo yam dudubud’a mbà, a 
ka suma ad’u andjafâ hi Neftali-na geuna dudubud’a dogo yam dudubud’a mbà, a 
ka suma ad’u andjafâ hi Manase-na geuna dudubud’a dogo yam dudubud’a mbà, 

7a ka suma ad’u andjafâ hi Simeon-na geuna dudubud’a dogo yam dudubud’a 
mbà, a ka suma ad’u andjafâ hi Levi-na geuna dudubud’a dogo yam dudubud’a 
mbà, a ka suma ad’u andjafâ hi Isakar-râ geuna dudubud’a dogo yam dudubud’a 
mbà, 

8a ka suma ad’u andjafâ hi Zabulon-na geuna dudubud’a dogo yam dudubud’a 
mbà, a ka suma ad’u andjafâ hi Josef-fâ geuna dudubud’a dogo yam dudubud’a 
mbà, a ka suma ad’u andjafâ hi Benjamin-na geuna dudubud’a dogo yam 
dudubud’a mbà mi. 

Ablau suma mimiyâ’â 

9Bugol ahle ndazina, an wablau suma mimiyâ’â a nga toka, ni suma sana mi ndak 
á ndumuzi d’uo na. Azi nad’u andjaf ma yam andagad’ina pet, nad’u andjafâ hi 
sumina pet ki suma pet ki vun ma ded’a pet. Azi nga tchola avok zlam mba amula, 
avok Gor timina mi, a tchuk baru d’a fiyak ka hapa ataziya, ki hum tumura abozi 
mi. 

10A de ki delezi akulo ala: Sut meid’a ti tcholï nata Alo mei ma nga kaka yam zlam 
mba amulina ki Gor timina mi. 

11Malaikana pet a nga tchola a ngui zlam mba amula kä ki suma nglona kahle 
suma ari suma fid’ina. A grif kä ki irazi avok zlam mba amula, a kud’or Alona, 

12a dala: Amin! Giled’a ki subura ki ned’a ki wed’a ki hud’a ki sib’ika kad’enga ni 
hAlo meinid’a gak didin. Amin! 

13Ma dingâ aduk suma nglona mi djobon ala: Suma a tchuk baru d’a fiyak ka hapa 
atazina, azi ni suma lara ge, a tcholï ni lara ge? 

14An hulong dum ala: Salana, ang ba we. Mi dan ala: Azi ni suma a buzuk kei kur 
djop vun ma ngolâ, azi ni suma mbus baru mazi d’a fiyaka woi a mbud’ut hapa ki 
buzuna hi Gor timinina. 

15Kayam ndata, azi nga tchola avok zlam mba amula hAlonid’a, a nga le sunda 
mAlona andjege ki falei kur gong mamba. Mam ma nga kaka yam zlam mba 
amulina mba mi tin iram kaziya, mba mi ngomozi mi. 

16Meid’a d’oze vun ma sod’a mba mi lazi d’i, afata d’oze zumal la huwaka mba d’i 
lazi d’uo mi. 

17Kayam Gor timi ma nga aduk zlam mba amulina mba mi poloziya, mba mi i ki 
sed’ezi ata mbiyo ma lau ma arina. Alona mba mi sed’ezi simina woi irazi mi. 

Vama ndum mbeina 8 

Dubang ma kid’iziyana hAlonina 

1Ata yima Gor timina mi hô dubang ma kid’iziyana woina, yima akulona mi seng 
silil ndak d’igi nus ler ra tud’a na. 

2Ata yi máma, an we malaikana kid’iziya a nga tchola avok Alona. A hazi adifa 
kid’iziya mi. 

3Malaika ma dingâ mi mba, mi tchol nga ata yima ngal dubang ma his djivid’ina. 
Mi nga kangal la lora abomu. A hum dubang ma his djivid’ina ngola, kayam mi 
hum zlapa ki tchenda hi suma hAlonid’a pet ata yima ngal dubang ma his djivid’a 
ma lor ma nga avok zlam mba amulina. 

4Andosâ hi dubang ma his djivid’a ma malaikana mi ngalama mi i akulo avok 
Alona zlapa ki tchenda hi suma hAloninid’a. 

5Malaikana mi hle angala, mi oyôt kaku d’a nga ata yima ngal dubang ma his 
djivid’ina, mi gat yam andagad’a. Ata yi máma na wat, alona mi wile, mi breyâ, 
dela ti de zlad’a mi. Ata yi máma, andagad’a ti nde yira. 

Adif fa bud’a 

6Malaika suma kid’iziya suma a nga kadifa kid’iziya abozina, a min tazi á bud’a. 

7Malaika ma avo’â, mi bu adif mamba. Mogoina kakud’a gizeîd’a ki buzuna a 
tchugï kä yam andagad’a. Andaga d’a a walat tei aduk hindid’a abot ma tuna mi 
ngal leyo, agu ma yam andaga ma a walam mbei aduk hindina mi ngal leyo, asu 
ma ngloma pet mi ngal lei mi. 

8Malaika ma mbàna, mi bu adif mamba. Ahina d’a nglo d’a vakud’a, ti dris kä aduk 
alum ma ngolâ. Alum ma a walam mbei aduk hindina abom ma tuna mi mbut 
buzuna. 

9Ahle suma ari suma a nga kur alum ma ngolâ suma a walazi aduk hindina abozi 
ma tuna mi bo woi pet, batod’a a walat aduk hindid’a abot ma tuna mi b’lak kei 
pet mi. 

10Malaika ma hindina, mi bu adif mamba. Tchitchiu d’a ngola ti tcholï akulo nga 
d’i ngal d’igi akud’a na. Ti ndeï kä yam alum ma a walam mbei aduk hindina abom 
ma tuna, yam mbiyo ma laud’a mi. 

11Tchitchiu ndata, simiyêt ala Aglara. Mbiyo ma a walam mbei aduk hindina 
abom ma tuna mi mbut aglara, suma ablaud’a a bo kayam azi tche mbiyo máma, 
kayam mi mbut aglara. 

12Malaika ma fid’ina, mi bu adif mamba. A tum afat ta a walat aduk hindid’a abot 
ma tuna, a tum til ma a walam aduk hindina abom ma tuna, a tum tchitchiu d’a a 
walat aduk hindid’a abot ma tuna, kayambala abozi ma tutuna mi b’o d’uo d’a, 
falei d’a a walat aduk hindid’a abot ma tuna mi ba bei b’od’a d’a, andjege d’a a 
walat aduk hindid’a abot ma tuna mi le ni na mi. 

13An gola, an hum dela hagigilau ma pirï akulo kur simetnina nga mi de ki delem 
akulo ala: Ni zla d’a hohoud’a, ni zla d’a hohoud’a, ni zla d’a hohoud’a yam suma a 
nga kaka yam andagad’ina, fata malaika suma hindina a bu adif mazid’id’a. 

Vama ndum mbeina 9 

1Malaika ma vahlâ, mi bu adif mamba. An we tchitchiud’a tu ti ndeï kä yam 
andagad’a. A hat lakled’a hi zul la yiyika abod’u. 

2Ti mal vun zul la yiyika woyo. Andosâ mi buzuk kei kur zul ndata d’igi andosâ 
halamba ngolina na, afata ki simetna a mbut nduvunda abo andosâ hi zula ngol 
ndatina. 

3Djera ti buzuk kei aduk andos máma, ti wet tei yam andagad’a. A hat ad’enga 
d’igi ad’enga hi hurd’ud’id’a na. 

4A dat ala: Ndak te asuna d’oze aguna d’oze vama zar ma ding ngi, wani ndak ge 
ni suma a kazi nga geuna hAlonina avorozi d’uo na hol. 

5Djer ndata a hat nga lovota á tchi suma d’i, wani ti lazi ni ndaka tilâ vahl. Te mat 
ma tazi tazina mi ni d’igi hurd’ud’a ti ge sanid’a na. 

6Kur til ma vahl máma, suma a mba hal matna, wani azi mba fum mbi, azi mba 
min ala matna mi tchaziya, wani mam mba mi ring ngei avoroziya. 

7Djer ndata ti hle tat ni d’igi akulumei suma a minizi á dur ayînina na, avaval la 
kazid’a ni d’igi avaval la lora na, irazi ni d’igi ir suma na mi. 

8Tumus sa kazid’a ni d’igi tumus sa yam aropmid’a na, siyazi mi ni d’igi si azlona 
na. 

9Kongrong ma nga didigazina, mi ni d’igi kongrong ma kawei ma wurana na, 
gigingâzi mi siwelî d’igi pus ma ablau ma akulumeina a tanam ma djang á i ata 
yima dur ayînina na. 

10Andjawazi ti ni d’igi andjau hurd’ud’a na; nata andjawazi ba, azi nga kad’enga á 
ge suma tilâ vahl. 

11Amul mazina ni malaika ma yam zul la yiyikina, a yum ki vun Hebre-na ala 
Abadon, a yum ki vun Gre’â ala Apoliyon, nala, Ma b’lak suma. 

12Zla d’a hohou d’a avoka ti kal wa. Gola! Zla d’a hohou d’a ar mbàd’a nga d’i mba 
bugol ahle ndazina. 

13Malaika ma karagayana, mi bu adif mamba. An hum dela ti tcholï ata keng yima 
ngal dubang ma his djivid’a ma lor ma nga avok Alonina. 

14Del ndata ti de mi malaika ma karagaya ma nga kadifa aboma ala: Ang but 
malaika suma fid’i suma a nga djinda kä ki kindjingâ avun alum ma Efrat-nina 
akulo. 

15Mi but malaika suma fid’i ndazina. A minizi wa yam ler ndata, yam bur máma, 
yam til máma, yam biza ndata mi, kayam azi tchi suma a walazi aduk hindina 
abozi ma tuna woyo. 

16A tagan ndumba hi azigar suma akulumeinid’a bubupa kikis mbà. 

17Ata yima vana nde tam mbei irana, an we akulumeina ki suma a nga kazina, azi 
nga ki kongrong ma hleuna d’igi akud’a na, botlozid’a d’igi safira na, grumgrum 
d’igi sufred’a na. Yam akulumei ndazina ni d’igi yam azlona na. Akud’a nga d’i 
buzuk kei avunazi kandosâ d’igi andosâ hi sufred’ina na. 

18Ahle suma tcho suma hindi ndazina a tchi abo suma a walazi aduk hindina 
abozi ma tuna woi kakud’a kandosâ ki sufred’a suma a buzuk kei avun 
akulumeinina. 

19Kayam akulumei ndazina ad’eng mazid’a navunazi kandjawazi mi. Andjawazi ni 
d’igi guguyona na. Azi nga ki yamba, ni d’a azi nga le ki suma tchod’id’a. 

20Ad’u suma a ar bei tchid’a abo ahle suma hindi ndazinina, a mbut nga huruzi 
yam ahle suma azi tazi lazina d’i. A ar nga bei kud’or muzuk ma tchona ki filei ma 
a lum ki lora ki ma kawei ma hapmina ki ma kawei ma hleuna kahinad’a 
kagunina d’i. Nahle suma ndak nga á wed’a d’oze á humba d’oze á tita d’uo na. 

21Sum ndazina a mbut nga huruzi yam tchi mat mazina ki kum mazi ma ved’a ki 
mizeu mazina d’oze kul mazid’a d’i. 

Vama ndum mbeina 10 

Malaika ma ad’engâ ki mbaktum mba gora 

1An gol malaika ma ad’engâ mi tcholï akulo mi tchugï asem kä. D’ugula ti 
kulubumu, vir ma b’al alona mi nga kam mi. Iram mba gola ni d’igi afata na, asemî 
d’igi kawei ma murguli ma a gum aduk akud’ina na. 

2Mi nga tchola ki mbaktum mba gora mala woi abomu, mi tin asem ma ndjufâ 
yam alum ma ngolâ, mi tin ma gulana yam andagad’a mi. 

3Nga mi tchi d’igi azlona mi oî na. Bugol tchi mama, alo ma breî d’a kid’iziyad’a mi 
breî ngola. 

4Ata yima an hum breî d’a kid’iziyad’a halonid’ina, an min ala ni b’ir ahle ndazina. 
Wani an hum del la tcholï akulod’a ti dan ala: Ang ve breî d’a kid’iziya ndata 
kurungû, ang b’irit ti. 

5Ata yi máma, an we malaika ma an wum tchola yam alum ma ngolâ 
kandagad’ina, mi hlabom ma ndjufâ akulo hur alona. 

6Mi gun tam ki simiyê Alo ma nga kaka karid’a gak didin ma lakulod’a kahle suma 
kurutna pet kandagad’a kahle suma kurutna pet kalum ma ngolâ kahle suma 
kuruma pet mi na. Mi de woi ala: Djupa nga d’uo d’a. 

7Wani bur ma malaika ma kid’iziyana mba mi bu adif mambina, ata yi máma, 
Alona mba mi ndak vun nga hur mam ma mudurina d’igi mi de mazungeî mam 
suma djok vuna na. 

8Del la tcholï akulo d’a an humut avoka, ti de kua ala: Ang i hle mbaktum mba gor 
ra nga mala woi abo malaika ma nga tchola yam alum ma ngolâ kandagad’ina. 

9An i gen malaika máma, an dum ala mi hanï mbaktum mba gor ndata. Mi dan ala: 
Ang ve, ang mud’ud’u. Mba d’i mbut aglara kurungû, mba d’i mbut adj’ibeta 
avunang d’igi ayuma na. 

10An ve mbaktum mba gor ndata abomu, an mud’ud’u. Ti mbut avunan adjib’eta 
d’igi ayuma na, wani ata yima an ligitna, ti mbut aglara kurunu. 

11A dan ala: Ang mbeya, ang djok vun zlad’a hAlonid’a woi kua mi suma ablaud’a, 
mandjaf suma, mi vun ma ded’a hi sumina, mamuleina mi. 

Vama ndum mbeina 11 

Suma glangâs suma mbàna 

1A han akeid’a d’igi totogod’a na abonu, a dan ala: Ang tchola akulo, ang nga gong 
nga kud’ora hAlonid’a ki yima ngal ahle suma ngat buzuna, ang ndum suma a nga 
kud’or kurutna mi. 

2Wani ang ar yima huyok gong nga kud’ora hAlonid’a bei ngad’a, kayam a humî 
mi suma bei wAlona. Azi mba miret azì ma ngolâ hAlonina kä kasezi gak tilâ dok 
fid’i yam mbà. 

3An mba ni sun man suma glangâsâ mbà, a mba tchuk baru d’a ndjondjorod’a 
ataziya, a mba djok vun Alona woi burâ dubu yam kikis mbà yam dok karagaya. 

4Suma glangâs suma mbà ndazina, nagu olif ma mbàna ki lalam mba mbàd’a ni 
suma a nga tchola avok Sala andagad’ina. 

5Le sana mi min á lazi tchod’a ni, akud’a mba d’i nde woi avunazi á b’lak mazi 
suma djangûna. Sama hal á lazi vana, a mba tchum mbei hina mi. 

6Azi nga kad’enga á duk akulod’a á d’el alona mi se ata bur ma azi nga djok vun 
zlad’a hAlonina. Azi nga kad’enga á mbut mbina buzuna mi. Azi nga kad’enga kua 
á tum suma yam andagad’ina ki tugud’ei d’a tcho d’a lara ge teteng ata min 
mazid’a. 

7Fata azi dap wal mazi d’a tchid’id’a, amburâ mba mi ndeï woi kur zul la yiyikina 
mba mi dur ayîna ki sed’eziya, mba mi kus kaziya, mba mi tchazi mi. 

8Mad’azi mba mi ar akulo hur azì ma ngolâ, ata yima a b’al Salazina akulo ata 
aguna kuana. Azì máma a yum ki d’ogolâ ala Sodom mboze Ezipte. 

9Suma pet kad’u andjafâ ki vun ma ded’a kandjaf suma pet a mba golozi mad’azi 
kä gak burâ hindi ki nusa, a mba arazi mad’azi á tosa d’i. 

10Suma yam andagad’ina a mba le furîd’a yam matna hi suma mbà ndazinina. A 
mba le furîd’a, a mba sun he d’a hawad’a aduk tazi kayam suma djok vun Alo 
suma mbà ndazina a le suma yam andagad’ina ndaka heî. 

11Wani bugol bur ma hindi ki nusina, muzuk ka ari d’a tcholï ata Alonid’a mba d’i 
kal kuruziya, a hulong tchol akulo. Suma a golozina pet a le mandarâ ngola. 

12Suma djok vun Alo suma mbà ndazina a hum del la tcholï akulod’a ti dazi ala: 
Agi djagagï ka hî. Azi djak akulo kur d’ugula; mazi suma djangûna a nga goloziya. 

13Ata yi máma na wat, andagad’a ti yir gigidji, abo azì ma a walam aduk dogona, 
ma dogona mi dris kä, suma a bo dudubud’a kid’iziya abo yir ndata. Suma a arâ a 
le mandarâ, a subur Alo ma akulona. 

14Zla d’a hohou d’a mbàd’a ti kal wa. Zla d’a hohou d’a hindid’a nga d’i mba. 

Adif fa bu d’a kid’iziyad’a 

15Malaika ma kid’iziyana, mi bu adif mamba. Del la teteng nga tcholï akulod’a ti 
dala: Ki tchetchemba, ad’eng nga te yam duniyad’id’a ni hi Saleina azi ki Christ 
mama. Mam mba mi te yam suma gak didin. 

16Suma nglo suma dok mbà yam fid’i suma a nga kaka yam zlam mazid’a avok 
Alonina, a grif kä avok Alona, a kud’uromu. 

17A dala: Salad’a Alo ma ad’engêm kal petna, ang Ma nga na, ang Ma nga adjeu 
deina, ami lang mersi kayam ang hle wa sib’ik mang nga kal papad’a, ang nga te 
yam suma. 

18Andjaf suma a nga ki hur ma zala. Wani yina mba wa á tak ayî mangâ woyo, á ka 
sariyad’a yam suma matna, á wurak magumei mang suma djok vuna ki mang 
suma pet suma a nga lang mandarangâ, suma nglona ki gugureina, á b’lak suma a 
b’lak andagad’ina woi mi. 

19Ata yi máma, a mal vun gong nga kud’ora hAlona d’a akulod’a woyo, a we 
zanduk ma vun ma djinda hAlonina mi nga tinda kur gong mamba. Ata yi máma, 
alona mi wile, dela ti de zlad’a, alona mi breyâ, andagad’a ti yira, alona mi se 
mogoina ngola mi. 

Vama ndum mbeina 12 

Zlad’a hatchad’a azi ki dragonid’a 

1Vama simat ma ngolâ mi ndeï akulo. Atchad’a ti tchuk afata d’igi barud’a na, tilâ 
nga kä ad’u ased’u, avaval la tchitchiud’a dogo yam mbà ti nga kulupa kad’u. 

2Ti nga ki wirâ, ti nde vuta, ti nga d’i tchi abo ndaka hi vutid’a. 

3Vama simat ma dingâ mi tcholï akulo. Gol wani, nambur dragon ma hleuna mi 
nga ki yamba kid’iziya kadifa dogo, avavala ti nga ata yam tutu pet mi. 

4Andjawam nga d’i tan tchitchiu d’a a walat aduk hindid’a abot ma tuna, nga d’i 
tchugut kä yam andagad’a. Mi nga tchola avok atcha d’a nga d’i vuta, kayam mi lik 
gor ma ndat nga d’i vud’uma. 

5Atcha ndata, ti vut gor mandjufâ, ni ma mba mi pol andjaf suma pet ki totogod’a 
kawei ma wurana. Wani gorot máma, a hlum sä akulo gen Alona ata zlam mam 
mba amula. 

6Atcha ndata, ti ring abagei ata yima Alona mi minim katna, kayam mi hat tena 
burâ dubu yam kikis mbà yam dok karagaya. 

7Ata yi máma, ayîna mi tchol akulo hur alona. Michel ki malaika mama a nga dur 
ayîna ki dragona, dragona ki malaika mama a nga dur ayîna kiMichel mi. 

8Wani dragona ki sum mama a kus nga d’i, yima kaka nga kazi akulo d’uo mi. 

9Dragon máma a gumï kä, ni gugui ma mamar ma a yum alaDiable d’oze Seitan na 
na, ni ma nga mi lop suma yam andagad’a petna. A gumï kä yam andagad’a, a 
tchugï malaika mama kä woi zlapa ki sed’em mi. 

10Bugola, an hum del la ad’eng nga ti tcholï akulod’a, ti dan ala: Ki tchetchemba, 
suta kad’enga ki leud’a hAlo meinid’a kad’enga hi Christ mamid’a a mba wa, 
kayam ma tchuk zlad’a yam b’oziyoina avok Alo meina andjege ki faleina, a 
gumïya wa kä woi yam andagad’a da’. 

11B’oziyoina a kal kamî kad’enga hi buzuna hi Gor timinina ki zla d’a gagazi d’a 
azi tchat walata, a he tazi woi gak matna mi. 

12Kayam ndata, ndak akulod’a, ndak le furîd’a ki suma a nga kuru’â mi. Wani ni 
zla d’a hohoud’a yam ndak andagad’a kalum ma ngolâ, kayam Diable mi tchugï 
asem kä atagiya. Mi mbut ayîna, kayam mi wala yam ar nga ngol li. 

13Ata yima dragona mi wala a gumï kä woi yam andagad’a da na, mi nde mi ring 
ad’u atcha d’a vut gor mandjufîd’a. 

14Wani a he atcha ndata giging agigilau ma ngolâ, kayam ti pir ti i ata yi mat ma 
abageina, ata yima a hat tena kua bizad’a hindi ki nusina kayam dragon máma mi 
fat ti. 

15Wanigugui máma mi vo mbiyo ma avunama d’igi aluma na bugol atcha ndata, 
kayam abilâ mi id’u. 

16Wani andagad’a ti ndjun atcha ndata, andagad’a ti mal vunat ti tche mbiyo ma 
dragona mi vomï woi avunama. 

17Dragona mi mbut ayîna, mi kak djangûna katcha ndata, mi i á dur ayîna 
kandjavat ma arâ ki suma pet suma a ge yazi kä ad’u vun ma hed’a hAlonina ki 
suma d’engzeng suma a nga tit yam gagazi d’a Jesus mi ndat teid’ina. 

18Dragonami tchol yam lesâ avun alum ma ngolâ. 

Vama ndum mbeina 13 

Amburei suma mbàna 

1Bugola, an we ambur ma dingâ kadifa dogo ki yamba kid’iziya, mi ndeï kur alum 
ma ngolâ. Avavala ti nga yam adif ma lara ge pet, simi ma ngul Alona mi nga b’ira 
kam akulo mi. 

2Ambur ma an wuma, mi hle tamî d’igi sindilâ na, asemî d’igi ursâ na, vunamî 
d’igi azlona na. Dragona mi hum ad’eng mamba, mi hum zla mam mba amula ki 
yam mam mba te d’a ngola mi. 

3Ambur máma a kam yam mba tud’a mbilâ, mbil máma mi ndak á tchumu, wani 
mbil mam ma matna tchila. Suma yam andagad’ina pet a le atchap, a nga tit ad’u 
ambur máma. 

4Suma duniyad’a pet a nde kud’ordragon máma kayam mam had’eng mamba 
mambur máma, a kud’or ambur máma mi. A dala: Ni nge mi hle tam d’igi ambur 
máma na ge? Ni nge ndak á dur ayîna ki sed’em ge? 

5Ambur máma, a hum vun ma de zla d’a subur tad’a á ngul Alona. Mi fad’enga á le 
hina gak tilâ dok fid’i yam mbà. 

6Mi nde mi las Alona, nga mi ngulum simiyêm ki yi mam ma kaka ki suma sä kaka 
akulona pet mi. 

7Alona mi aram lovota á dur ayîna ki sum mama mi kus kazi mi. Mi fad’enga yam 
andjafâ pet, yam suma pet, yam vun ma ded’a pet, yam andjaf suma lara ge pet 
mi. 

8Suma yam andagad’ina pet a mba kud’uromu, nala, suma a b’irizi nga simiyêzi 
avok dei bei ad’u tinda hi duniyad’a kur mbaktum mba arid’a hi Gor timi ma a 
tchuma d’uo na. 

9Le sama nga ki humbina, ar mi hum djiviya. 

10Wani sama a ngam yam dangeinina, mba mi i kur dangeina; sama a ngam á 
tchid’a ki mbigeu d’a fiyakina, a mba tchum ki mi. Wana ni ve tad’a hi suma 
hAlona suma a he gagazid’ina. 

11Bugola, an we ambur ma dingâ mi ndeï kä aduk andagad’a kadifa mbà d’igi 
adifa hi gor timinid’a na, nga mi de zlad’a d’igi dragona na. 

12Nga mi lahlena pet avok ambur máma kad’enga hambur ma avok mamid’a mi. 
Nga mi le suma yam andagad’ina kad’enga á kud’or ambur ma avok ma mbil mam 
ma matna mi ndak á tchum ba wani mi tchilâ. 

13Ambur ma mbà máma mi lahle suma atchapma ngola gak akud’a ti tcholï akulo, 
nga d’i yak kä kus kus ir suma pet. 

14Mi vit suma yam andagad’ina woi kahle mam suma atchap suma a humzi á led’a 
avok ambur ma avok mámina. Mi de mi suma yam andagad’ina á yor vana á 
subur ambur ma a kam yam mbilâ ki mbigeu d’a fiyaka mi tchilâ. 

15Ambur ma mbà máma mi fad’enga á he muzuk ka arid’a mi vama a yorom ma 
ambur ma avok mámina, kayam va máma mi de zlad’a, mi ndak á tchi suma a min 
kud’urom mbuo na. 

16Ambur máma, mi le suma kad’enga pet, nala, gugureina ki suma nglona ki suma 
ndjondjoîna ki suma houd’a ki magumeina ki gro vuta á b’ir vama simata yam 
bigazi d’a ndjufa d’oze avoroziya. 

17Sama lara pî ma nga ki simiyê ambur máma d’oze nomro mamba d’uo na, mi 
ndak á guzî va d’oze mi ndak á guzï va woi d’uo mi. 

18Wana ni ned’a: Sama nga ki wad’ud’a, ar mi ndum nomrod’a hambur mámid’a; 
nomro ndata ni nomrod’a hi sanid’a. Nomro mamba ni kikis karagaya yam dok 
karagaya yam karagaya mi. 

Vama ndum mbeina 14 

Sawala hi suma a guzuzinid’a 

1An we Gor timina mi nga tchola yam ahina d’a Siyon-nda. Suma a nga ki sed’em 
dudubud’a kis yam dudubud’a dok fid’i yam dudubud’a fid’i mi, ni suma simiyêm 
ki simiyê Abum a nga b’ira avorozina. 

2An hum dela ti tcholï akulo, nga d’i siwel d’igi mbiyo ma avun vorina na, d’igi 
breîd’a halonid’a na mi. An hum dela ti hle tat d’igi dela hi suma a nga bu adingîna 
na. 

3Suma bubup ndazina a nga tchola avok zlam mba amula, avok ahle suma ari 
suma fid’ina, avok suma nglona mi, a nga hle sawal la awilid’a. Sama ndak á hat 
sawal ndatina nga d’i, ni suma dudubud’a kis yam dudubud’a dok fid’i yam 
dudubud’a fid’i suma a guzuzi ka hî yam andagad’ina hol. 

4Azi ni suma a mbut nga tazi ndjendjed’a karopma d’uo na, ni suma a ngom tazi 
ped’etna, ni suma a nga tit ad’u Gor timina ata yima lara ge pet ma mam nga mi i 
kuana, ni suma a guzuzi aduk suma, a hazi mAlona azi ki Gor timina avok 
kikidjina. 

5Azi ni suma bei ka zlad’a, ni suma bei zlad’a kazi ba na mi. 

Malaika suma hindina 

6An we malaika ma dingâ mi pirï akulo dei aduk simetna. Mi nga ki Zla d’a Djivi 
d’a ari d’a didinda á ded’a mi suma yam andagad’ina, mandjaf suma pet, ad’u 
andjafâ pet ki vun ma ded’a pet, mi suma pet mi. 

7Mi de ki delem akulo ala: Ar agi lagi mandara Alona, ar agi suburum mi, kayam 
yi mam ma ka sariyad’a yam suma mba wa, agi kud’urogi mam ma lakulod’a 
kandagad’a kalum ma ngolâ ki mbiyo ma laud’a mi na. 

8Malaika ma mbàna mi mba blogomu, mi dala: Babilon nda ngola, ti puk wa, ti 
puk wa, ni d’a handjaf suma yam andagad’a pet süm mat ma tcho ma mizeunid’a. 

9Malaika ma hindina mi mba blogoziya, mi de ki delem akulo ala: Sama kud’or 
ambur máma ki vama yoromzina, mi b’ir vama simata avorom mboze bigama, 

10mam tamba mba mi tche süm ma ala nayîna hAlona ma mam vom kur kop mam 
ma ayînina. Suma pet suma a le hina na, a mba fe ndaka aduk aku 
d’a sufred’a avok malaikana hAlonina, avok Gor timina mi. 

11Andosâ haku d’a nga d’i lazi ndakid’a, nga mi d’us gak didin. Suma a kud’or 
ambur máma ki vama a yoromzina ki sama lara ge ma a b’irim simiyêm atama, 
andjege ki faleya tuk ta mazid’a nga d’i. 

12Wana ni ve tad’a hi suma hAlona suma a ge yazi kä ad’u vun ma he mama suma 
d’engzeng yam Jesus-na. 

13An hum dela ti tcholï akulo, ti dan ala: Ang b’ir kur mbaktumba ala: Suma a nga 
bo kur sunda hi Salad’id’a ki tchetchembina, a mba le furîd’a. Muzu’â hAlonina mi 
de na ala: Gagazi, azi ndak á tuk tazi kur sun mazi d’a kaud’a, kayam sun mazi d’a 
djivid’a nga d’i tit ad’uziya. 

Bur ma zed’a 

14An gol kua, an we d’ugul la hapa. Sana mi nga kaka kat mi hle tamî d’igi sana na, 
avaval la lora nga kamu, mbaragum mba tena heîd’a nga abomu. 

15An we malaika ma dingâ mi nde woi kur gong nga kud’ora hAlonid’a, nga mi de 
ki delem mba ngola mi mam ma nga kaka yam d’ugulina ala: Ang hle mbaragum 
manga á zed’a, kayam yina ndak wa á zawuna, kayam awu ma yam andagad’ina 
mi ne wa á zed’a mi. 

16Ata yi máma, mam ma nga kaka yam d’ugulina, mi tin mbaragum mamba, mi 
zawu ma yam andagad’ina. 

17Malaika ma dingâ mi ndeï akulo kur gong nga kud’ora hAlonid’a, mi nga ki 
mbaragum mba tena heîd’a abom mi. 

18Malaika ma ding ma nga kad’enga yam akud’ina, mi ndeï ata yima ngal dubang 
ma his djivid’ina. Mi de ki delem akulo mi mam ma nga ki mbaragum mba tena 
aboma ala: Ang tin mbaragum manga, ang ngat vud’a guguzlu d’a yam 
andagad’id’a, kayam ti ne wa da’. 

19Ata yi máma, malaikana mi tin mbaragum mamba yam andagad’a, mi ngat 
vud’a guguzlu d’a yam andagad’id’a, mi tchugut kur zul la miret guguzlu d’ala 
nayî ma ngolâ hAlonina d’a. 



2097 

 

 
Bible azumeina 

© 1999, Alliance Biblique du Tchad 

 

 

 

20A miret guguzlu ndata woi bugol azina. Buzuna ndeï djangâ woi ata yima a 
miret guguzlud’a kua na, mi djang i kilometred’a kikis hindi, yiyik mamba ni d’igi 
metred’a tu ki nusâ na. 

Vama ndum mbeina 15 

Malaikana azi ki tugud’ei d’a tcho d’a dananda 

1An we vama simat ma ding ma ngol ma atchapma sä akulo. Malaikana kid’iziya a 
nga ki tugud’ei d’a tchod’a kid’iziya aboziya. Ni tugud’ei d’a tcho d’a danan nda 
dap vun ayîna hAlonid’a. 

2An we vana d’igi alum ma ngol ma ngal tchitchilingâ na, gizeîd’a kakud’a. An we 
suma a kus ayîna yam ambur máma, yam vama a yorom d’igi mam na na yam 
nomrod’a hi simiyêmbina mi. Azi nga tchola avun alum ma ngol ma ngal 
tchitchiling máma. Ading ma Alona mi hazizina mi nga abozi mi. 

3Azi nga hle sawala hi Moise azongâ hAlonid’a ki sawala hi Gor timinid’a ala: 
Salad’a Alo ma ad’engêm kal petna, sun manga ni sun nda ngol la kal papad’a. 
Amulâ handjaf sumina, nga hur mangâ ni d’ingêr gagazi. 

4Salamina, ni nge ba, mba mi lang mandarang nguo ge? Ni nge ba, mba mi 
suburung nguo ge? Kayam ang tu ni Ma bei tchod’a ba na. Andjaf suma pet a mba 
mba, a mba grif kä avorong á kud’urongû, kayam sun mang nga d’ingêra, ti nde 
wa woi abua. 

5Bugol ahle ndazina, an we vun gong nga kud’ora hAlona d’a akulod’a ti mal leyo, 
zlub’u d’a glangâsa hAlonid’a ti nga kua. 

6Malaika suma kid’iziya suma a nga ki tugud’ei d’a tcho d’a kid’iziyad’a abozina, a 
buzuk kei kur gong nga kud’ora hAlonid’a ki baru d’a hap pa ngal wiwilika 
ataziya, d’ik ma lora mi nga djinda kuruzi mi. 

7Ma dingâ tu aduk ahle suma ari suma fid’ina, mi he malaika suma kid’iziya 
ndazina kop ma kid’iziya ma lor ma nga oîd’a kayîna hAlo ma ari ma gak didinina. 

8Andosâ nga oîd’a kur gong nga kud’ora hAlonid’a ki subura kad’enga hAlonid’a. 
Sana mi ndak á kal kur gong ndata d’i, gak tugud’ei d’a tcho d’a kid’iziya d’a 
malaikana vat abozid’a ti dap tua. 

Vama ndum mbeina 16 

Angulei suma ayîna hAlonina mi nga kuana 

1An hum dela ngola ti tcholï kur gong nga kud’ora hAlonid’a. Ti de mi malaika 
suma kid’iziyana ala: Agi i vogi ayîna hAlona ma nga kur angulei suma 
kid’iziyanina woi yam andagad’a. 

2Malaika ma avo’â, mi vo mama yam andagad’a. Ata yi máma, ndod’i ma tcho ma 
bei tchila ba na, mi wet tei yam suma a nga ki nomrod’a hambur máma atazina ki 
suma a kud’or vama a yoromzina. 

3Malaika ma mbàna, mi vo mama kur alum ma ngolâ. Mbina mi mbut buzuna d’igi 
buzuna hi sama mi mitna na, ahle suma ari suma a nga kur alum ma ngolîna a bo 
woyo. 

4Malaika ma hindina, mi vo mama kur aluma ki mbiyo ma laud’a. A mbut buzuna 
mi. 

5An hum malaika ma nga kad’enga yam mbinina, mi dala: Angî Ma d’ingêr ma 
ndak á ka sariya d’a hina d’ina, ang tu ni Ma bei tchod’a ba na, ni Ma nga na, ni Ma 
nga adjeu deina. 

6Kayam azi tchi sum mangâ azi ki mang suma djok vuna woyo, ni kayam ndata 
ba, ang hazi buzuna á tched’a wana, azi ndak kayam ndata mi. 

7An hum del la tcholï ata yima ngal dubang ma his djivid’ina ti dala: Â, Salad’a Alo 
ma ad’engêm kal petna, sariya manga ni gagazi, ni d’ingêr mi. 

8Malaika ma fid’ina, mi vo mama yam afata. Ni ma a hum ad’enga á ngal suma woi 
kakud’ina. 

9Suma a ngal lei abo huwaka haku ndata. Azi ngul simiyê Alo ma nga kad’enga 
yam tugud’ei d’a tcho ndatina, azi mbut nga huruzi yam tcho mazid’a á subur 
Alona d’i. 

10Malaika ma vahlâ, mi vo mama yam zlamba hambur mámid’a. Leu mamba ti 
mbut nduvunda, suma a nga et sinazi abo pupuluka. 

11Azi nga ngul Alo ma akulona abo pupuluk mazid’a, abo mbil mazina, wani azi 
min mbut huruzi yam sun mazi d’a tchod’a d’i. 

12Malaika ma karagayana, mi vo mama kur alum ma Efrat-na. Alum máma mi so 
woi á min lovota avok amulei suma a tcholï abo ma yorogonina. 

13Bugola, an we muzuk ma tchona hindi, mi hle tamî d’igi greneûna na. Mi buzuk 
kei avun dragona avun ambur máma, avun ma djok vun ma ka zlad’a mi. 

14Azi ni muzu’â hi Seitan-nina. Azi nga lahle suma atchapma. Azi nga i á tok 
amulei suma yam andagad’ina pet á dur ayîna kur bur ma ngolâ hAlo ma 
ad’engêm kal petnina. 

15Salad’a mi dala: Ang huma, an nga ni mba ni d’igi sama kula na. Sama nga kaka 
ndjola, mi ngom baru mamba tala mi tit gandilad’a ba, suma a wum zulo mama 
d’uo na, mi le furîd’a. 

16Muzuk ma tcho ma hindi máma, mi tok amuleina ata yima a yum ki vun Hebre-
na ala Armagedon na na. 

17Malaika ma kid’iziyana, mi vo mama akulo aduk simetna. An hum del la ngola ti 
ndeï kur gong nga kud’ora hAlonid’a, ata yima zlam mba amula nga kuana ala: 
Ndak wa da’. 

18Ata yi máma, alona mi wile, mi breyâ, dela ti de zlad’a, andagad’a ti yir gigidji 
mi. Kid’a Alona mi ge sana yam andagad’a deid’a, andagad’a ti yir nga yir ra ngola 
hina d’a yat tu d’i. 

19Azì ma ngolâ mi wal lei aduk hindi, azì ma nglona handjaf suma yam 
andagad’ina pet mi dris kä mi. Alona humam gum yam Babilon nda ngola, mi hat 
süm mama kur angala, ni süma hayî mam ma bibiliuna. 

20Tila pet ti blas seyo, sa nga mi wahinad’a d’uo d’a. 

21Mogoi ma nglona mi tcholï akulo, nga mi yak kä yam suma. Anek mamba ni 
kilona dok fid’i. Suma a ngul Alona abo mogoi ma tcho mama kayam mi yagï kä 
ngola heî. 

Vama ndum mbeina 17 

Atcha d’a gaulang nga ngola 

1Bugola, ma dingâ tu aduk malaika suma kid’iziya suma a nga ki angulei suma 
kid’iziyana abozina, mi dan ala: Ang mbeya; an mba ni tagang sariya d’a a mba 
kat yam atcha d’a gaulang nga ngol la aziyat mi nga minda avun alum ma tetenga. 

2Kayam amulei suma yam andagad’ina a le mizeuna ki sed’ed’u, suma a nga kaka 
yam andagad’ina a gurut ki mizeu matna d’igi suma a gurut ki süma na mi. 

3Muzu’â hAlonina mi vanu, malaikana mi i ki sed’en abagei hur fulâ. An we 
atchad’a ti nga kaka yam ambur ma hleu ma simi ma ngul Alona mi nga atama. 
Ambur máma nga ki yamba kid’iziya kadifa dogo mi. 

4Atcha ndata ti tchuk baru d’a hleu d’a kekenga atad’u, hed’eu ma lora mi nga 
tchuka kelet kahina d’a guzut kal teglesa ki hed’eu ma ngal wiwili’â mi. Angal la 
lora ti nga abod’u, ti nga oîd’a kahle suma tcho suma ndjendjed’a hi mizeu 
matnina. 

5Simi ma mudurina a nga b’ira avorot ala Babilon nda ngola, arop suma gaulangâ 
asuziya, ahle suma ndjendje suma yam andagad’ina asuzi mi. 

6An we atcha ndata nga d’i gurut ki buzuna hi suma hAlonina ki buzuna hi suma a 
tchazi yam glangâs mazi ma d’engzeng ma azi lum yam Jesus-na. Ata yima an 
watna, an le atchap ngola. 

7Malaikana mi dan ala: Ni kayam me ba, ang le atchap ke? An mba ni vang ad’u 
simi ma mudurina hatcha ndata kambur ma nga mi zit ma yam kid’iziya kadifa 
dogona woi mi. 

8Ambur ma ang wum adjewe ki tchetchemba mi nga d’uo na, nga mi ndeï woi kur 
zul la yiyika á i kur ba mamba. Suma yam andagad’a suma a fazi nga simiyêzi 
b’ira kur mbaktum mba arid’a avok dei bei ad’u tinda hi duniyad’a d’uo na, a mba 
le atchap ata yima azi wambur mámina, kayam mi nga adjewe, ki tchetchemba mi 
nga d’i, wani mam mba mi ndeï woi kua d’ei. 

9Wana ni wad’ud’a hi sama d’alâ: Yam mba kid’iziyad’a nahuniyô suma kid’iziya 
suma atchad’a ti nga kaka kuana. 

10Azi tazid’a namulei suma kid’iziyana mi. Suma vahl adigazi a puk kä, ma tuna 
nga mi te yamba ki tchetchemba, ma dingâ nga bei mba tua. Fata mi mbad’a, mba 
mi ka’î ndjö hawa. 

11Ambur ma adjeu dei ma mi nga ki tchetchemba d’uo na, mam tamba namul ma 
klavandina. Mam tamba ni ma aduk suma kid’iziya suma avo’â, ni ma i kur ba 
mambina. 

12Adif ma dogo ma ang wuma namulei suma dogo suma a nga bei tin ad’ud’a á te 
yamba tua na. Wani azi mba fad’enga á te yamba zlapa kambur máma lera tu. 

13Suma dogo ndazina, djib’er mazid’a ni tu. A had’eng mazid’a kamul mazid’a 
mambur máma. 

14Azi mba dur ayîna ki Gor timina, wani Gor timina mba mi kus kaziya, kayam 
mam mi Sala suliyod’a, nAmulâ hamuleinina mi. Mam mba kus kazi ki sum 
mama; azi ni suma yid’a, ni suma manda, ni mam suma d’engzengâ mi. 

15Malaikana mi dan kua ala: Mbiyo ma ang wum ma atcha d’a gaulangâ ti nga 
kaka kuana, ni suma, nablaud’a, nandjaf suma, ni vun ma de ma tetengâ mi. 

16Adif ma dogo ma ang wuma kambur máma a mba noî atcha d’a gaulang ndata. 
A mba yo ahle matna pet, a mba arat gandilad’a, a mba mud’ut hliwid’u, a mba 
ngalat tei kakud’a mi. 

17Kayam Alona mi hazi djib’er ndata kuruzi á le min mamba, á ndjak vunazi tu, á 
hamul mazid’a mambur máma, gak zlad’a hAlonid’a ti ndak memet. 

18Atcha d’a ang wata, nazì ma ngol ma nga mi te yam amulei suma nglo suma yam 
andagad’ina. 

Vama ndum mbeina 18 

Puka hi Babilon-nda 

1Bugol ahle ndazina, an we malaika ma dingâ mi tcholï akulo, mi tchugï asem kä. 
Mi nga kad’enga ngola, wile mamba ti b’o yam andagad’a pet. 

2Mi de ki delem akulo ala: Babilon nda ngola, ti puk wa, ti puk wa. Ki 
tchetchemba, ti mbut yima kaka hi Seitan-nina, ni yima ngei muzuk ma tcho ma 
lara ge pet kaluwei suma ndjendje suma a golozi isâ pet a nga kuana. 

3Kayam andjaf suma yam andagad’ina pet a tche süm mat ma tcho ma mizeuna. 
Amulei suma yam andagad’ina a le mizeuna ki sed’ed’u, suma mbut abozi suma 
yam andagad’ina a mbut suma ndjondjoîna ki djivi mata. 

4An hum dela ti tcholï akulo ti dala: Agi sum mana, ar agi buzugugi woi kurud’u, 
kayam agi lagi darigïd’a ki sed’et kur tcho mata d’i, kayam tugud’ei d’a tcho d’a 
nga d’i tumuta ti dogi d’i. 

5Kayam tcho mata ti mol gak ti i akulo, Alona mi djib’er yam sun mat ta tchod’a. 

6Agi lat d’igi ndat lagi na, agi wuragat yagi mbà d’igi ndat le na, agi oyôt kop mat 
ma tched’a yagi mbà d’igi ndat tata minigizi mi agi na mi. 

7Agi lat ndaka, agi kid’iyêt irad’u, kayam ndat subur tat kur djivi mata, ti dala: An 
kak ka hî d’igi amula na, an nga natcha d’a modonod’a d’i, an mba ni yor tan nduo 
mi. 

8Kayam ndata, tugud’ei d’a tcho d’a a nga ngomota, mba d’i tumut bur tu. 
Tugud’eid’a, yor tad’a ki baktarad’a, a mba ngalat tei kakud’a, kayam Salad’a Alo 
ma ad’engêm kal petna mi kat sariyad’a kat da’. 

9Amulei suma yam andagad’a suma a le mizeuna ki sed’et kur djivi matina, a mba 
tchiya, a mba yor tazi kad’u, ata yima azi mba we andosâ haku d’a nga d’i 
ngalatina. 

10A mba tchol sä woi hina dei abo mandarâ hi ndak ka mba kata, a mba dala: Ni 
zla d’a hohoud’a, ni zla d’a hohoud’a kang ang azì ma ngol ma Babilon ma kal 
teglesâ. Ni ang ba, kang sariyad’a kang kur ler ra tud’a wana! 

11Suma mbut abozi suma yam andagad’ina a nde tchina, a nga yor tazi kam mi, 
kayam sama guzuzi ahle mazina mi nga d’i. 

12Lora, kawei ma hapma, ahina d’a guzut kal teglesa ki hed’eu ma ngal wiwili’â ki 
baru ma hap ma luluîna ki baru d’a hleu d’a kekenga kagu ma tchet ma guzum kal 
teglesâ ki kawei ma hleuna ki kawei ma ged’a kahina d’a hleud’a, 

13ki kanelâ ki d’utna ki idirâ ki mir ki mbul ma his ma afufuîna ki süm guguzlud’a 
ki mbulâ kafuta ki gemena kamuzleina ki tumiyôna kakulumeina ki pusâ ki 
magumeina karid’a hi sumid’a mi. 

14Suma mbut abozi suma kuruma a nga dum ala: Ahlena pet suma ang minizi 
heîna a ba wa atangû, ndjondjoîd’a ki subur manga a ba wa woi mi, ang dok fazi 
d’uo d’a. 

15Suma mbut abozi suma a mbut suma ndjondjoîna kuruma a mba tchol sä woi 
hina dei abo mandarâ hi ndak ka mba kamba. A mba tchiya, a mba yor tazi kam 
mi. 

16Azi mba dala: Ni zla d’a hohoud’a, ni zlad’a hohoud’a kang ang azì ma ngol ma 
mi tchuk baru d’a hap pa luluîd’a ki baru d’a hleud’a ki d’a hleu d’a kekenga ki 
hed’eu ma lora kahina d’a guzut kal teglesa ki hed’eu ma ngal wiwili’â atama. 

17Ni ler ra tud’a go ba, ndjondjoî manga ti b’lak kei wana. Suliyo batod’a pet ki 
suma i akoid’a ki sed’etna pet ki suma djangâtna ki suma a nga le sunda kur alum 
ma ngolîna ki suma a nga gus ahligiyezi woi kuruma pet a mba tchol sä woi hina 
dei, 

18ata yima azi we andosâ kaku d’a nga d’i ngalambina, a er tchina ki delezi akulo 
ala: Azì ma ngol ma d’igi azì máma na na, mi nga ni lara ge? 

19Azi nga tchuk butna kaziya, a nga tchiya, a nga yor taziya, a er ad’uzi akulo ala: 
Ni zla d’a hohoud’a, ni zla d’a hohoud’a kang ang azì ma ngolâ. Ni ki ndjondjoî 
manga ba, suma djang batod’a kur alum ma ngolîna pet a mbut suma 
ndjondjoîna. Ni kur ler ra tud’a go ba, a b’lagam mbei pet. 

20Ndak akulod’a, agi suma a tinigi iragi vagi mAlonina ki suma a sunuzina ki suma 
djok vun Alona, agi lagi furîd’a yam b’lak mamba, kayam Alona mi kam wa 
sariyad’a kam kayam sun nda tcho d’a mam lagizid’a. 

21Ata yi máma, malaika ma ad’engâ mi hle ahina d’a ngola d’igi d’a lutna na, mi 
gat kur alum ma ngolâ, mi dala: A mba ge azì ma ngol ma Babilon-nakä hina 
dedege mi, a mba wum bugol luo d’a. 

22Sa dok mi hum dela hi suma bu adingâ ki suma ge sawala ki suma bu taulâd’a ki 
suma bu adifa kurung nguo d’a. Sama sun ma le d’alâ a mba fum kurung nguo d’a, 
dok hum del ahina d’a lutna kurung nguo d’a. 

23Sa dok mi we b’od’a hi lalamba kurung nguo d’a, dok mi hum dela hazong ma 
vatcha d’a weid’a ki dela hi gor wei d’a ve mandjufîd’a d’uo mi. Mang suma mbut 
abozina ni suma ad’eng suma yam andagad’ina. Ni ki kuma mangâ ba, ang lop ki 
suma pet. 

24A ka sariyad’a yam azì ma Babilon-na ni kayamba a tchi suma djok vun Alona 
azi ki suma hAlonina ki suma a tchazi yam andagad’a ka hina pet kurumba. 

Vama ndum mbeina 19 

1Bugol ahle ndazina, an hum del la ngola d’igi dela hablau sumid’a na kur 
akulod’a, ti dala: Ei gilei Alona! Suta, subura kad’enga ni hAlo meinid’a. 

2Sariya mamba ni d’a gagazid’a ki d’ingêra, kayam mi ka sariyad’a yam atcha d’a 
gaulang nga ngol la ti b’lak andagad’a ki mizeu matnid’a. Mi kat sariyad’a kat 
kayam ti tchi azungeî mama. 

3A de kua ala: Ei gileigi Alona! Kayam andosâ haku d’a nga d’i ngalata, nga mi d’us 
gak didin. 

4Suma nglo suma dok mbà yam fid’ina kahle suma ari suma fid’ina a grif kä á 
kud’or Alo ma nga kaka yam zlam mba amulina, a dala: Amin! Aleluya ! 

Te ma tela hi Gor timinina 

5An hum dela ti tcholï ata yima zlam mba amula, ti dala: Agi azungeî mama pet 
suma lum mandaram suma nglona ki gugureina, agi gilegi Alo meina. 

6An hum dela d’igi dela hablau sumid’a na nga d’i siwel d’igi mbiyo ma avun 
vorina na, d’igi breîd’a halonid’a na mi. An hum ti dala: Aleluya! Kayam Salad’a 
Alo mei ma ad’engêm kal petna nga mi te leud’a. 

https://es.bibles.org/mpg-AB/Rev/20#Rev.19.4!f.1

7Ei lei furîd’a, ei lei hur ma hapma, ei suburiziya, kayam yima tela hi Gor timinina 
mi mba wa, amamba ti min wa tat da’. 

8Mi hat lovota á tchuk baru d’a hap pa luluî d’a nga d’i ngal wiwilika atat mi. Baru 
d’a hap pa luluî ndata ti ta’î sun nda d’ingêra hi suma hAlonid’a. 

9Malaikana mi dan ala: Ang b’ir kur mbaktumba ala: Suma a yazi kur tela hi Gor 
timinid’a a le furîd’a. Mi de kua ala: Zla ndata ni zla d’a gagazid’a hAlonid’a. 

10Ata yi máma, an puk kä asem á kud’uromu, wani mi dan ala: Ang gol tang 
djiviya, an ni ndrang ma sunda d’igi b’oziyong suma a ve zla d’a gagazi d’a Jesus 
mi ndat teid’a na. Ang kud’orî Alona hol. Zla d’a gagazi d’a Jesus mi ndat teid’a, ti 
zut suma djok vun Alona á dat teyo. 

Sana mi nga yam akulum ma hapma 

11An we akulod’a ti mal leyo, akulum ma hapma mi nde woi kuru. Ma nga kama a 
yum ala Ma d’engzeng ma gagazina. Nga mi ka sariyad’a, nga mi dur ayî ma 
d’ingêrâ mi. 

12Iram mba gola ni d’igi aku d’a ngala na, avaval la ablaud’a ti nga kamu. Mi nga ki 
simina b’ira ma sana mi ndak á wum mbuo na, ni mam hol ba, wumu. 

13Mi tchuk baru d’a fiyak ka ti tib’ak ki buzunid’a atamu. A yum ala Zlad’a 
hAlonid’a. 

14B’rang nga akulod’a a nga tit ad’umu, a nga yam akulumei suma hobiyona. A 
tchuk baru ma luluî ma hap ma titilâ ataziya. 

15Mbigeu d’a fiyak ka tena heîd’a, ti nde woi avunamu, ni d’a mba mi ka kandjaf 
sumid’a. Mba mi polozi ki totogo d’a kawei ma wurana, mba mi miret guguzlud’a, 
d’ala nayîna hAlo ma ad’engêm kal petna na. 

16Ata baru mamba yam ab’alam simina nga b’ira kua ala: Amulâ hamuleina, 
Salad’a hi suliyod’a. 

17An we malaikana mi nga tchola aduk afata, mi de ki delem akulo ala: Agi aluwei 
suma pirigi akulo aduk simetnina pet, agi mbeyegïya, agi togogï ata te ma ngolâ 
hAlonina, 

18á te hliu amuleina ki ma hi nglod’a hi azigarîd’a ki ma hi azigarîna ki ma 
hakulumeinina ki ma hi suma a nga kazina ki ma hi sumina ki ma hi 
magumeinina ki ma hi gro vutina ki ma hi suma nglonina ki ma hi gugureinina 
mi. 

19An we amburâ kamulei suma yam andagad’ina ki b’rang mazid’a, a tok tazi á 
dur ayîna ki mam ma mi nga kaka yam akulumina ki b’rang mamba mi. 

20Mi ve ambur máma ki ma djok vun ma ka zla ma lahle suma atchapma 
avoroma. Nahle suma atchap suma mi lop ki suma a ve nomrod’a hamburâ ki 

suma a kud’or vama a yoromzina. Mi ve ambur máma ki ma djok vun ma ka 
zlad’a, mi tchuguzi karid’a kur apo d’a aku d’a bibiliu d’a ngal ki sufred’id’a. 

21Suma a arâ a tchazi ki mbigeu d’a fiyak ka nde woi avun mam ma mi nga kaka 
yam akulumina; aluweina pet a hop ki hliwiziya. 

Vama ndum mbeina 20 

Biza d’a dubud’a 

1Bugola, an we malaikana mi tcholï akulo, mi tchuk asem kä. Lakled’a hi zul la 
yiyika ki kindjing ma ngolâ a nga abomu. 

2Mi ve dragona, nala, guguima mamar máma, nala, Diable d’oze Seitan, mi djinim 
kä á le bizad’a dubu. 

3Malaikana mi gum kur zul la yiyika, mi dugum vunam ki lakled’a, mi kat geuna, 
kayam dragon máma dok mi vit andjaf suma woi d’uo d’a gak biza d’a dubud’a 
ndak tua. Bugola, a mba bud’um akulo á kak ndjö. 

4An we zlumiyô suma amula. Suma a nga kaka kazina a hazi ad’enga á ka 
sariyad’a. An we tad’a hi suma a ngad’azi yazi kayam a tchi wal zla d’a gagazi d’a 
Jesus mi ndat teid’a ki zlad’a hAlonid’ina. Ni azi suma a kud’or nga ambur máma 
ki vama a yoromzina d’uo na, ni azi suma a ve nga nomrod’a hambur mámid’a 
avorozi d’oze bigazi d’uo mi na. Azi tchol akulo, a nga karid’a á te leud’a ki Christ 
bizad’a dubu. 

5Suma mat suma ding suma a arâ a nga tchol akulo d’uo gak biza d’a dubud’a 
ndak tua. Wani ni tchol la avok kikidjid’a hi suma matnid’a. 

6Suma tchol akulo avok kikidjina a mba le furîd’a ki hur ma hapma, kayam mat 
ma mbàna mi nga kad’enga kazi d’i. Azi mba mbut ni nglo suma ngat buzuna 
mAlona azi ki Christ, azi mba te leud’a ki sed’em gak bizad’a dubu. 

Kus sa a kus yam Seitan-nid’a 

7Fata biza d’a dubud’a ndaka, a mba ge Seitan-na akulo woi kur dangei mama. 

8Mam mba mi i á lop andjaf suma a b’rau woi yam andagad’a petna, nala, Gok ki 
Magok. Mba mi togozi á dur ayîna. Ablau mazid’a ni d’igi les ma avun alum ma 
ngolîna na. 

9Azi i yam andagad’a pet, azi ngui yima kaka hi suma hAlonina kazì ma ngol ma 
Alona mi le kama. Wani akud’a ti tcholï akulo mba d’i ngalazi woyo. 

10Wani Diable ma lobozina, a gum kur apo d’a aku d’a bibiliu d’a ngal 
ki sufred’id’a ata yima ambur máma ki ma djok vun ma ka zlad’a a nga kuana. A 
mba djobozi vunazi andjege ki falei gak didin. 

Sariya d’a dabid’a 

11An we zlam mba amul la ngol la hapa. Ma nga kaka katna, andagad’a kakulod’a 
a nga ring ngei avoromu, a dok wazi d’uo d’a. 

12Bugola, an we suma mat suma nglona ki gugureina a nga tchola avok zlam mba 
amula. Mbaktumba teteng ti nga mala woyo; mbaktum mba dinga nga mala woi 
kua, ni mbaktum mba arid’a. A ka sariyad’a yam suma matna kahle suma a b’irizi 
kur mbaktum ndatina, ndak yam ahle suma azi lazina mi. 

13Alum ma ngolâ nga mi buzuk ki suma bo kuruma. Matna ki yina hi suma 
azuleinina a buzuk ki suma azi ngomozina mi. A kazi sariyad’a kazi pet, ndak yam 
ahle suma azi lazina. 

14Matna ki yina hi suma azuleinina a tchuguzi kur apo d’a akud’a, nala, mat ma 
mbàna. 

15Sama lara pî ma fum nga simiyêm b’ira kä kur mbaktum mba ari ndata d’uo na, 
a gumî kur apo d’a akud’a. 

Vama ndum mbeina 21 

Akulo d’a awilid’a kandaga d’a awilid’a 

1An we akulo d’a awilid’a kandaga d’a awilid’a, kayam akulo d’a adjeud’a kandaga 
d’a adjeud’a a kal wa woyo, alum ma ngolâ mi nga d’uo d’a. 

2An we azì ma ngolâ hAlonina, ni Jerusalem mba awili d’a tcholï akulo gen 
Alonid’a, ti tchugï aset kä, ti min tat d’igi a min gor weid’a á gat avo mi ndjuvut na. 

3An hum del la ngola ti tcholï akulo ata yima zlam mba amula ti dala: Ki 
tchetchemba, yima kaka hAlonina mi nga aduk suma, mba mi kak ki sed’eziya, azi 
mba mbut sum mama. Alona tamba mba mi kak ki sed’eziya, mam mba arî Alo 
mazina. 

4Mba mi sed’ezi simina irazi woi pet. Matna mba tchazi d’i, azi mba yor tazi d’oze 
a tchi tchi ma hohoud’a d’i, ta d’a ted’a nga d’uo mi, kayam ahle suma adjeuna pet 
a kal wa woyo. 

5Mam ma nga kaka yam zlamba amulina mi dan ala: Ki tchetchemba, an le wa 
ahlena pet awilid’a. Mi dan kua ala: Ang b’ir ahle ndazina kur mbaktumba, kayam 
zla manda ni zla d’a gagazi d’a ndak ang tin hurung kata. 

6Mi dan kua ala: An le wa da’. An ni Alfa, an ni Omega, an nAd’u tinda, an ni Yam 
mba dabid’a mi. Sama vunam sona, an mba ni hum mbiyo ma lau ma arina á 
tched’a hawa. 

7Suma a mba kus ayînina, an mba ni hazi he d’a hawad’a, an mba narî Alo mazina, 
azi mba mbut grona. 

8Wani suma mandarâ ki suma bei he gagazid’ina ki suma a le sun nda 
ndjendjed’ina ki suma tchi matna ki suma mizeuna ki suma ve kumana ki suma 

kud’or fileina ki suma ka zlad’a pet, yi mazi ma kaka ni kur apo d’a aku d’a bibiliu 
d’a ngal ki sufred’id’a, nala ni mat ma mbàna. 

Jerusalem mba awilid’a 

9Bugola, ma dingâ tu aduk malaika suma kid’iziya suma a nga ki angulei suma 
kid’iziya suma a nga oîd’a ki tugud’ei d’a tcho d’a kid’iziya d’a dabid’a abozina, mi 
mba, mi dan ala: Ang mbeya! An mba ni tagang atcha d’a tela hi Gor timinid’a. 

10Muzu’â hAlonina mi vanu, malaikana mi i ki sed’en akulo yam ahina d’a fiyak ka 
ked’iwurenga. Mi tagan azì ma ngol ma Alona mi tinim iram vama, ni Jerusalem 
mba tcholï akulo gen Alona d’a tchugï aset kä d’a. 

11Subura hAlonid’a ti nga d’i wile kua. Ti nga d’i ngal wiwilik d’igi ahina d’a guzut 
kal teglesa na, d’igi ahina d’a jaspe d’a ngal wiwilik d’igi kristala na d’a na mi. 

12Ti nga nguid’a ki gulumun ma ngol ma fiya’â, vunam dogo yam mbà; malaikana 
dogo yam mbà a nga ngomom vunamu. Mi nga b’ira avunamu, simina handjaf 
Israel ma dogo yam mbàna mi nga kua, 

13hindi abo ma yorogona, hindi abo ma norâ, hindi abo ma sutna, hindi abo ma 
fladegena mi. 

14Gulumuna hi azì mámina a gum ad’umî kahinad’a dogo yam mbà. A b’ir simina 
hi suma a sunuzi suma dogo yam mbàna hi Gor timinina atad’u. 

15Malaika ma nga mi dan zlad’ina, mi nga kakei d’a lor ra nga ahlena abom á nga 
azì ma ngol máma ki vun gulumun máma. 

16Azì ma ngol máma kengêmi fid’i, fiyagam ki bubuwam nabo tat tu. Malaikana 
mi ngam fiyagam kakei mamba, kilometred’a dudubud’a mbà yam kikis mbà mi. 
Bubuwam ki fiyagam mba akulod’a nabo tazi tu mi. 

17Malaikana mi nga gulumun máma, fiyagam mba akulod’a ni metred’a dok 
karagaya yam vahl, ndak yam ngad’a hi sanid’a. Ni hina ba, mi nga ki gulumuna. 

18Gulumun máma a minimî ki jasped’a, a min azì máma tamba ni ki lor ra ngal 
tchitchiling d’igi kotroma na d’a. 

19A gad’u gulumuna hazì ma ngol mámina, a minim djifâ ni kahina d’a guzut kal 
teglesa teteng. Ta avoka nijasped’a, ta mbàd’a ni safira, ta hindid’a ni agata, ta 
fid’id’a ni emerota, 

20ta vahla ni onisa, ta karagayad’a ni sarduwanda, ta kid’iziyad’a ni krisolita, ta 
klavandid’a ni berila, ta zlengîd’a ni topasa, ta dogod’a ni krisoprasa, ta dogo yam 
tud’a ni turkowisa, ta dogo yam mbàd’a ni ametisted’a. 

21Vunazi ma dogo yam mbàna, mi nga ki hed’euna dogo yam mbà. Vun ma lara pî 
mi nga ki hed’eu ma ngal tchitchilingâ. Ir palumba hazì mámid’a ni ki lor ra ngal 
tchitchiling d’igi kotroma na d’a mi. 

22An we nga gong nga kud’ora hAlonid’a kur azì máma d’i, kayam Salad’a Alo ma 
ad’engêm kal petna azi ki Gor timina a ni gong mamba. 

23Azì máma nga mi min afata d’oze tilâ á b’o kurum mbi, kayam subura hAlonid’a 
nga d’i b’o kurumu, Gor timina ni lalam mamba mi. 

24Suma yam andagad’ina a mba tit kur b’o mamba, amulei suma yam andagad’ina 
a mba mba ki ndjondjoî mazid’a kurumu. 

25Vun azì máma a mba dugum mbi, kayam andjeged’a nga d’i. 

26Azi mba mba ki subura ki ngola handjaf sumid’a kurumu. 

27Wani vama ndjendjed’a d’oze sama le sun nda ndjendjed’a d’oze ma ka zlad’a, 
mba mi kal kur azì máma d’i, wani ni suma a b’irizi simiyêzi kur mbaktum mba 
arid’a hi Gor timinid’a hol. 

Vama ndum mbeina 22 

1Malaikana mi tagan mbiyo alum ma ari ma nga mi wile d’igi kristala na na, nga 
mi djangî ata zlam mba amula hAlonid’a ki d’a hi Gor timinid’a, 

2nga mi djang ir palumba hazì mámid’a. Agu ma he arina mi nga avun alum máma 
abo hî abo hî, nga mi vut yam dogo yam mbà kur bizad’a tu, til ma lara ge pî, nga 
mi vut yam tutu. Humam ni vama sut andjaf suma. 

3A mba fe vama Alona mi gum vunina kua d’i. Zlam mba amula hAlona d’a hi Gor 
timinid’a ti mba d’i kak kua, azungeîna hAlonina a mba kud’uromu. 

4Azi mba wum iramu, simiyêm nga b’ira avorozi mi. 

5Andjeged’a nga kua d’i. Azi min b’od’a hi lalambid’a, d’oze hafatid’a d’i, kayam 
Salad’a Alona mba mi b’o kaziya, azi mba te leud’a ki sed’em gak didin. 

Mbad’a hi Jesus-d’a 

6Bugola, malaikana mi dan ala: Zla ndata ni zla d’a gagazi d’a ndak ang tin hurung 
kata. Salad’a Alo ma he Muzuk mama mi mam suma djok vunina, mi sunï malaika 
mama á tak azungeî mama ahle suma a nga mba ka tchetchema. 

7Jesus mi dala: Agi humugiya! An nga ni mba ka tchetchem. Suma a ge yazi kä 
ad’u zla d’a djok vun Alona d’a a nga djogot tei kur mbaktum ndatid’ina, a le 
furîd’a. 

8An Jean ni huma, ni wahle ndazina mi. Ata yima an hum ni we na, an puk kä 
asem malaika ma nga mi tagan ahle ndazinina á kud’uromu. 

9Wani mi dan ala: Ang gol tang djiviya. An ni ndrang ma sunda d’igi ang na, d’igi 
b’oziyong suma djok vun Alona azi ki suma pet suma a ge yazi kä ad’u zla d’a kur 
mbaktum ndatid’a na. Ang kud’orî Alona hol. 

10Mi dan kua ala: Ang ngei zla d’a a nga djogot vunat tei kur mbaktum ndatid’a kä 
d’i, kayam yima ngam yam ahle ndazina ar go. 

11Sama le tchod’a, ar mi i avok kur tcho mamba; sama le sun nda ndjendjed’a, ar 
mi i avok kur ndjendje mamba; sama le djivid’a, ar mi i avok kur djivi mamba; 
sama yed’etna, ar mi i avok kur yed’et mamba mi. 

12Jesus mi dala: Agi humugiya! An nga ni mba ka tchetchem ki wurak manda abon 
á he mi nge nge pî yam sun mam mba mi lata. 

13An ni Alfa, an ni Omega, an ni Ma avo’â, an ni Ma danana. An nAd’u tinda, an ni 
Yam mba dabid’a mi. 

14Suma a nga mbus baru mazid’a a mba le furîd’a. Ni azi ba, mba fe lovota á te 
vud’agu ma he arid’ina, a mba kal ata vun azì ma ngol máma krovo mi. 

15Wani suma a le sun nda ndjendjed’a ki suma ve kumana ki suma mizeuna ki 
suma tchi matna ki suma tuwal fileina ki suma ka zlad’a pet, a nga tchola bugol 
azina woi hina dei. 

16An Jesus, an sunugi malaika mana, kayam mi dagi ahle ndazina pet kur Toka. An 
ni David gorom ngolona, an ni avevel ma fo yina. 

17Muzu’â hAlonina katcha d’a telet awilid’a a dala: Ang mbeya! Sama huma, mi 
dala: Ang mbeya! Sama vunam sona, ar mi mbeya; sama min mbiyo ma arinina, a 
mba humzi ni hawa. 

Zla d’a dabid’a 

18An Jean nga ni dahle ndazina woi mi suma pet suma a nga hum zla d’a a nga 
djogot tei kur mbaktum ndatid’ina. Sama tchuk zla d’a dinga yam zla ndata 
kuana, Alona mba mi tumum ki tugud’ei d’a tcho d’a a b’irit kur mbaktum 
ndatid’a. 

19Le sama nga mi pat zla d’a a djogot vunat tei kur mbaktum ndatid’a woyo ni, 
Alona mba mi d’elem bei te vud’agu ma he arid’ina, mba mi d’elem bei kal kur azì 
ma ngolâ hAlonina, d’igi a b’ir kur mbaktum ndata na mi. 

20Sama de woi yam ahle ndazina petna, mi dala: Â, an nga ni mba ka tchetchem. 
Amin! Ang mbeya, Salamina Jesus! 

21Ar Salad’a Jesus mi vagi sumad’a pet. Amin! 

Esclarecimento 
 
 

Trata-se de iniciativa particular,  com os seguintes objetivos:  (i) colaborar para 

divulgação dos diversos textos bíblicos disponíveis,  e,  (ii) facilitar o acesso a esses textos,  

inclusive por meio de download.  

Todo esforço em tornar a Palavra de Deus acessível a todos,  em quaisquer localidades e 

falantes das mais diversas línguas,  precisa ser um objetivo de todos os que são guiados pelo 

Espírito Santo.  Ele inspirou o profeta Jeremias a dizer “não ensinará jamais cada um ao seu 

próximo,  nem cada um ao seu irmão,  dizendo:  Conhece ao SENHOR,  porque todos me 

conhecerão,  desde o menor até ao maior deles,  diz o SENHOR” (Jer.  31: 34).  

 Jesus,  também,  falou assim:  “e será pregado este evangelho do reino por todo o 

mundo,  para testemunho a todas as nações” (Mat.  24: 14).  

Muitas organizações foram constituídas com o propósito de fazer a Bíblia disponível nas 

diversas línguas.  Não é uma tarefa simples.  Anos de trabalho,  dedicação e entrega são 

necessários para esta tão extraordinária missão.  

O texto deste trabalho está disponível na internet,  em páginas eletrônicas de 

organizações que produzem ou divulgam bíblias,  sem acréscimos de notas ou comentários.  

Assim,  reconhecendo e respeitando os direitos que possuem sobre seus trabalhos,  incumbe a 

todos os que amam a Palavra de Deus,  o esforço em contribuir para amplificar sua divulgação.   

Se possível,  faça download do texto,  para que sejamos,  também,  guardiões da Bíblia,  

e,  com isso,  preservando-a para as futuras gerações.   

Divulga a Palavra de Deus,  ela mostra o Caminho e permite a todos,  que se conheça 

Sua vontade,  em todos os lugares e épocas.  

 
Marcel da Glória Pereira 

2021, Vitória/ES - Brasil 

 
 

 

 

 

 

 

 
 

Capa:  Pôr do sol.  Trata-se de imagem disponibilizada na internet,  dentre as que 
não informam haver restrição ao uso.  

 


